
Kaobak 

Kaobak 1 

Kaopakbü Ngühli 

1 Khangla Mühghaüei müh si kaodak yaükei. 
2Hobaje kaodak kho ai ayeienko kongkong kiteikei, hoba nakthühbü kho 
yungnyu thüka kikei hoba Mühghaü soushou deitaka shongeiko kikei. 
3 Hobaje Mühghaüei laukei, “Ngesakbü kiashi” hoba ngesakbü kikei. 
4Mühghaüei ngesakbü maia dogo chühenkei, hoba nakthüh ka ngesakbü 
janyinkei. 
5Hobaje Mühghaüei ngesakbü to “Chalou” hoba nakthühbü to “Nangnak” 
dogo ngakei. Hobaje kho chasem si ngeyang kho shaangbounyet kikei. 
6Hobaje Mühghaüei laukei, “Dei kho chela dangshuoktiashi hoba kho ka dei 
ka dei janyintiashi.” 
7Hobaje Mühghaüei dangshuokbü kho küman thükkabou ka phangkabou kho 
bangnyintikei. 
8Hobaje Mühghaüei mühkom khoto “Müh” dogo ngakei hoba chasem si 
ngeyang kikei. Hobaje kho nyibounyet kikei. 
9 Kheijinei Mühghaüei laukei, “Müh phanga kibü dei pendou kaoen chenei 
takshattiashi, hoba kaolin longtiashi,” hoba kho tegü kikei. 
10Hobaje Mühghaüei kaolin kho to “Kaodak” dogo laukei hoba dei takshatbü 
kho to “Yungnyu” dogo laukei, hoba Mühghaüei kho maia dogo chühenkei. 
11Hobaje Mühghaüei laukei, “Kaoei langshangbü buhekdeihek, busidei hoba 
sang phang penko longtiashi” hoba kho tegü kikei. 

12Hobaje kaoei buhekdeihek luluei lulu phang langshangko hekbü 
buhekdeihek, busidei hoba sang den lulu yemtikukei, hoba Mühghaüei kho 
maia dogo chühenkei. 
13Hobaje nangnak si chasem kho sembounyet chalou kikei. 
14Hobaje Mühghaüei laukei, “Müha mühkom khünei nangnak ka chalou 
bangnyinla shanga ngesakbü shuong kitiashi; hoba habü shangshen shanga, 
poanghongjih shanga hoba chalou hoba po shanga, 
15hoba kaodak ngesakla shanga mühkoma ngesakbü kiashi,” hoba kho tegü 
kikei. 
16Mühghaüei ngesak yaangbü penyi kümbei, yaangshangbou kho chanyu, kho 
chaloua songdakla, hoba hanshangbou ngesakbü kho litnyu, kho nangnak 
songdakla shanga; haoei tokei khanshoulitshou shuongkei kümbei. 
17Mühghaüei kaodak ngesakla shanga, 
18hoba chalou si nangnak songdakla shanga hoba nakthüh ka ngesakbü 
janyinla mühkoma khübü kho küman phokei, hoba Mühghaüei maian hapbei. 
19Hobaje chasem si ngeyang ham kho chalou leiboubü kikei. 
20Hobaje Mühghaüei laukei, “Dei lang kibü yangsikok den pendouei 
shentiashi, hoba aushuong mühkoma sengeitiashi.” 
21Hobaje Mühghaüei yungmang kabü molo dei yangsikok hoba deikabü 
yangsikok hoba kaakyembü au phang phang pakentikei; hoba Mühghaüei kho 
maiakei dogo chühenkei. 
22Hobaje Mühghaüei haoen haükuko laukei, “Lang hekko haayaangashi hoba 
deiei yungnyu shentiashi, hoba kaodaka aushuong haashi.” 
23Hobaje nangnak si ngeyang kho chalou ngaobounyet kikei. 
24Hobaje Mühghaüei laukei, “Kaodaka meisiau haoen lulu phang, 
samkeisamuk phang lulu hoba kaoa shanbü hoba haoen phang phang lulu 
longtiashi,” hoba kho tegü kikei. 



5 

 

 
   Saopobü Lai 

© 2002, Bible Society of India. 
 

 
 

 

25Hobaje Mühghaüei meisiau phang lulu lulu hoba samkeisamuk shatsinam 
hoba kaoa shanbü yangsikok haoen lulu phang ajanjan pendou kümbei, hoba 
Mühghaüei kho maiakei dogo chühenkei. 
26Hobaje Mühghaüei laukei, “Senei müt sen tegü, sen phatbüa kümbho; hoba 
yungnyua ngau thüka hoba mühkabü aushuong thüka hoba samkeisamuk 
thüka hoba kaodak pendou thüka hoba kaoa paibü pendou thüka haoen 
bunyu yingshi.” 
27 Hibü Mühghaüei hao tegü müt yaükei; Mühghaü phatbüa haoei haosi 
yaükei. Haoei haoen bousu hoba yaksa yaükei. 
28Hobaje Mühghaüei haosi haükukei; hoba Mühghaüei haosi to laukei, 
“Bukko haako hauashi, hoba juong haashi, hoba kaodak shentiashi hoba 
thepetashi. Hobaje yungnyu kabü ngau thüka hoba mühkabü aushuong thüka 
hoba kaodaka lang kibü ajanjan pendou thüka bunyu yingshi.” 
29Hobaje Mühghaüei laukei, “Chühashi, kaodaka kibü lilabü hekbü 
langshangbü buhekdeihek pendou hoba bunyu pendou laoboua hek hekbü ki 
ngei kan la kuda, kan shanga kho shausiyung kilabü. 
30Hobaje kaodaka meisiau pendou la hoba mühkabü au pendou la hoba kaoa 
shanbü pendou la buhekdeihek sangtüngbü shausiyung shanga kuda,” hoba 
kho tegü kikei. 
31Hobaje Mühghaüei haoei kümbü pendou hapbei hoba ho aeibou maian 
kikei. Hobaje chasem si ngeyang kho chalou lakbounyet kikei. 

Kaobak 2 

1Kho tegü müh si kao pendou yeikei. 
2 Hobaje nyetbounyet Mühghaüei haoei kümbü pendou thonkei; hibü 
nyetbounyet haoei kümbü kümsilei pendou ka hao haksokei. 
3Hobaje Mühghaüei chalou nyetbounyet kho haükuko saüenkei; aiei haoei 
yaübü kümsilei pendou khünei hao haksokei. 
4Ho müh si kao kümbü meten. 

Eden Ba 

Ladang Bunyubou Mühghaüei müh si kao kümbei. 
5Kaodaka bulong deilong ai akitei hoba kelang onglang mokhittei; aieilausi 
Mühghaüei kaodak to lang ayantiko kikei; hoba kao shapla khünei müt che 
ongkei akitei, 
6lausikei kaonyu maang ka dei pakkei hoba deiei kaothe pendou to dei 
lakkei. 
7 Kheijinei Bunyubou Mühghaüei kao ka tham sungan müt kümbei hoba 
haoeibü kungkhüna lang kibü hak metan jinkukei, hoba müt kho lang kibü 
chela yeikei. 
8Kheijinei Bunyubou Mühghaüei chaang aenei Edena ba che lekei; hoba 
khünei haoei kümbü müt kho phokei. 
9 Hobaje Bunyubou Mühghaüei kao ka hemaibü busidei hoba shaula maibü 
buhek yoan yemtikei. Bamang jenyua langkeibü bunyu hoba maibü amaibü 
ngebü bunyu haoei yemtikei. 
10Bamang kho nyakko Eden ka shumang che koukei hoba kho ka shumang lei 
la jankei. 
11Shaangbou shumang nyen kho Pishon, hoei hon kibü Havila kaodak pendou 
jembo kouda, 
12hoba kho kaodak kabü hon kho maibü; hoba khünei phülem hoba oniks 
laang kia. 
13Nyiboubü shumang nyen kho Gihon; ho Kush kaijembo kouda. 
14Hobaje semboubü shumang nyen kho Tigris, ho Assiria chaang aeto kouda. 
Hobaje leiboubü shumang kho Eufrates. 
15Bunyubou Mühghaüëi müt kho Eden bamang to leijung hauan khünei 
kümlaleila hoba lomla apyokei. 
16Hobaje Bunyubou Mühghaüei müt kho to ngühkhüm kuko laukei, “Nyi 
bamanga bunyu pendou ka shaula thükkei, 

17 lausikei maibü si amaibü ngebü bunyu ka nyi teshau; aieilausi nyi laobou 
chalou ka shaulaje khünyet ka no maimaitham hailabü.” 
18Bunyubou Mühghaüei laukei, “Müt kho boushou kila amai; ngei hao shanga 
thuiyobü che kümbho.” 
19Tou Bunyubou Mühghaüei kao ka yamkabü meisiau pendou hoba müh 
kabü au pendou küman phaia haoei ai nyen nyenkulaje dogo hao jungto 
leibakei; hoba müt khoei lang kibü meisiau yangsikok weko la nyen 
nyenkukei, hoba kho haoeibü nyen la yeikei. 
20Hibü müt khoei samkeisamuk pendou hoba mühkabü au pendou hoba 
yamkabü meisiau pendou la nyen nyenkukei, lausikei Adam shanga thuiyobü 
müt mubü che ühüpou. 
21Hibü Bunyubou Mühghaüei müt kho nyeket maisho shitikei, hoba ladang 
yepan kikei, kheijinei haoei müt khoeibü hiplo che sungkei hoba kho kaoen 
kho phejakei shamtikukei; 
22hoba hiplo laobou Bunyubou Mühghaüei müt ka sungenkei, kho ka haoei 
yaksa che kümbei, hoba sao kho müt jungto leibakukei. 
23 Kheijinei müt khoei laukei, “Ho tou ngeibü lo ka lo hoba ngeibü phe ka 
phe; Sao yaksa dogo nyenlabü, Aieilausi sao bousu ka sungenkei.” 
24 Khoei bousuei jembü nyu si bou apyoan jembü yak to maangshikko 
paplepbo kilabü, hoba ham kho phe chela yeilabü. 
25Bousubou si yaksanyu ham mütkong kikei, hoba haosi ihimouyoko kikei. 

 Kaobak 3 

Mütei Ngüha alebü 

1 Tou Bunyubou Mühghaei kümbü meisiau pendou yo ka pinyu kho aei 
khüpbülangbü kikei. Haoei yaksanyu to laukei, “Tükde Mühghaüei ka to 
bamanga kibü buhek den che ka ongkei teshau laukei sai?” 
2Yaksanyuei pinyu to jongaiko laukei, “Bamang kabü buhek pendou shaula 
thükkei, 

3lausikei laobou bamang jenyua ki, kho buhek ka teshau hoba temeiti khei 
ayinglonga kan hailabü,” dogo Mühghaüei laukei. 
4Lausikei pinyuei yaksanyu to jongaiko laukei, “Maimaitham kan ühailabü. 
5Aieilausi ladang kanei ho shaulaje kheijineitham kan nyek iplabü hoba kan 
Mühghaü tegü maibü amaibü ngeko yeilabü, dogo Mühghaüei ngekei.” 
6 Ladang yaksanyuei bunyu kabü buhek kho shaula maibü hoba nyekto loubü 
hoba songsihon hapla dühlabü che dogo hapbei, saoei kheian shaukei hoba 
saoei laolakei kukei hoba haoei shaukei. 
7Kheijinei haosi ham nyek ipbei, hoba haosi mütkong dogo ngean apbei; hoba 
haosiei bhukyik shiyoan haosieibü mang küplepbei. 
8Kheijinei Bunyubou Mühghaü chaloua yemphanga bamanga paibü langh 
haosiei ditkei hoba haosi Bunyubou Mühghaü thedang ka bamanga kibü 
buphanga hukei. 
9LausikeiBunyubou Mühghaüei Adam ngako laukei, “No lanei k?” 
10Haoei jongaikei, “Ngei bamanga kaibü ngüh ditan ngo mütkong yingbüei 
hatko hukei.” 
11 Hobaje haoei laukei, “No mütkong dogo ka to aoei lenkei? Ngei ka to 
teshau dogo laubü buhek kho ka nyi shaukei sai?” 
12Kheijinei müt khoei laukei, “Laobou yaksa nyi kü yoa kila kukei, saoei kho 
buhek kü la kukei hoba ngei shaukei.” 
13 Kheijinei Bunyubou Mühghaüei yaksanyu to laukei, “Nyi ho ai kümbei?” 
Yaksanyuei laukei, “Pinyuei ngo khüpettikei hoba ngei shaukei.” 

Mühghaüei Matjem Ngekletkubü 

14Kheijinei Bunyubou Mühghaüei pinyu to laukei, “Nyi hai kümabü langkeibü 
meisiau pendou hoba yangsikok pendou to no shedsikhau yinglabü; 
shimungei no shanlabü hoba kaibü langkei salang sünga thamngu shaulabü. 

15 Hobaje ngei no si yaksanyu kanglanga hoba kaibü lilabü si saoeibü lilabü 
kanglanga dangbou phokulabü; haoei kaibü khu naknyinkulabü hoba nyi 
haoeibü youdema püplabü.” 
16Haoei yaksanyu to laukei, “Ngei no na shia künbü onat aei yeitilabü; hoba 
no na hapbü onat aei yeitilabü; khei yingasikei no kaibü lao to dühbü kilabü, 
hoba haoei ka thüka songdaklabü.” 
17 Hobaje Adam to haoei laukei, “Ngei teshau laubü bunyu laobou ka nyi ka 
yakeibü ngüha leko shaukei ka hangshong kaonyua shedsikhau bauda. Kaibü 
salang sünga khünei hüanmangan shausiyung haplabü. 
18ka la sang si jak angbü yemtikulabü, hoba nyi khübü yamkabü pikshik 
shaulabü. 
19No kao la ayeingai shongko jembü thenyek ka lem longan ong shausiyung 
haplabü; aieilausi no kao ka sungenkei hoba no kao ki, hoba nyibou no kao la 
yeilabü.” 
20Adamei haoyak la Ev nyenkukei, aieilausi sao khunakshousi pendoueibü 
nyu ki. 
21Bunyubou Mühghaüei Adam si haoyak la phekhonei mangyuk shian 
yukkukei. 

Adam si Ev Bamang ka Sattibü 

22Bunyubou Mühghaüei laukei, “Chühashi, müt kho sen tegü maibü amaibü 
ngeko yeia; haoei tou ik shingan langkeibü buhek ka kheian shauko ponpen 
langkei akitilabü.” 
23HibüBunyubou Mühghaüei laobou kao ka hao sungenkei, kho thutila 
shanga hao Eden bamang ka sattikei. 
24Kho tegü haoei müt kho shian sattikei; hoba langkeibü bunyu lomla Eden 
bamang chaangbou aenei kaakyembü kherabim hoba pendou ae sepeibü 
jajalalabü inlou che phokei. 

Kaobak 4 

Kain si Abel 

1Adamei haoyak Ev to jambei hoba sao mang akongko apbei, hoba saoei Kain 
bukkei, hoba laukei, “Bunyubouei thuibüei ngei bousushou che hapa.” 
2Hobaje tokei saoei haona Abel bukkei. Hobaje Abel sanlombü kikei, lausikei 
Kain sekmoubü kikei. 
3Hobaje jih sühbüa Kainei haoeibü langle ka Bunyubou jungto lembü jungkei. 
4 Hobaje Abeleikei sanshuong yoka shaang shatbou hoba khoeibü haabü 
sungbakei. Hobaje Bunyubouei Abel hoba haoeibü lembü sungletkei. 
5Lausikei Kain hoba haoeibü lembü asunglet; khoei Kain aeibou khauangkei, 
hoba hao the khümbei. 
6Hobaje Bunyubouei Kain to laukei, “No aila khauangda, hoba no aila the 
khümda? 
7Nyi maibü kümalonga no asungletlep si? Hobaje nyi maibü akümlonga 
shabü kho koukhüna semattiko kia, hoba haoei ka to dühda, lausikei nyi kho 
thükenjan.” 
8 Hobaje Kainei haona Abel to laukei, “Seti yamto koukho.” Hobaje ladang 
haosi seka kikei, kheijinei Kainei haona Abel khulimbo meimeikei hoba hao 
haitikei. 
9Bunyubouei Kain to phekei, “Kana Abel lanei ki?” Haoei jongaikei, “Ngei 
angekei. Ngo küna lombou si?” 
10Kheijinei Bunyubouei laukei, “Nyi ai kümbei? Kanaeibü siiei kao ka kü to 
ngekda. 
11Hobaje tou kaoei kanaeibü sii sungletla haakouan ki hoba kho kao ka ka to 
shedsikhau bauda. 
12Nyi ladang kao moulaje kaoei ka la kesiong ayemtikulabü; kaonyudaka no 
sateibü hoba shoongaibü chela yeilabü.” 
13Kainei Bunyubou to laukei, “Ngeibü kayang kho ngei natenlabü to kei 
kaangbou. 

14Tat nyi ngo kaothe ka shian sattida; hoba kathe ka ngo hulabü, hoba 
kaodaka ngo satbümaubü hoba shoongaibü che la yeilabü hoba aoei ngo 
haplaje haoei ngo haitilabü.” 
15Lausikei Bunyubouei hao to laukei, “Kho khei aying; aoei Kain haitilaje hao 
to nyetnei sühko phoklamlabü.” Hibü Bunyubouei atei hao hapan haitisi 
amaibüla dogo Kain la shensinge shangjinkukei. 
16Hobaje Kain Bunyubou jungka satkei, hoba Eden chaang aenei Nod kaodaka 
kikei. 

Kain Thensilen 

17Kain haoyak to jambei hoba sao mang akongko apbei hoba bousushou che 
Enok bukkukei. Kheijinei Kainei sangnyu che kümbei hoba khola haoshou 
Enok nyen nyenkukei. 
18Hobaje Enok la Irad bukkukei; hoba Irad kho Mehujaeleibü bou; hoba 
Mehujael kho Methushaeleibü bou hoba Methushael kho Lamekeibü bou 
kikei. 
19Hobaje Lamekei yak nyi ngakei; cheeibü nyen Ada, hoba lubü cheeibü nyen 
Zila kikei. 
20Hobaje Adaei Jebal bukkei; hao neichema kibü hoba samkeisamuk kibü 
shuongeibü bou kikei. 
21Hobaje haoeibü na nyen Jubal kikei, hao kongkin si pithung jungeibü 
shuongeibü bou kikei. 
22Hobaje Zilaei Tubal Kain bukkei, ao chinam hoba nameibü peisilei pendou 
jangbü müt kikei; hoba Tubal Kaineibü na yaksa Naama kikei. 
23Lamekei haoeibü yaksi shuong to laukei, “Ada si Zila, kü ngüh ditashi: Kan 
Lamekeibü yaksi shuong, ngeibü ngüh ditashi: Ngo leilutibü shanga ngei müt 
che, hoba kü la aktibü shanga ngei heshou che haitia. 
24Kain haitisi langkei nyet lealonga, Maimaitham ngo haitibou toje anjinlei to 
nyetnei phoklamlabü.” 

Seth si Enok 

25Hobaje Adamei jembü yak to tokei jambei hoba bousushou che bukkei, 
hoba haoeibü nyen Seth nyenkukei. Saoei laukei, “Mühghaüei Abel jeiko kü 
la lilabü lubü che pienkukei; aieilausi Kainei hao haitikei.” 
26Hobaje Seth lakei bousushou che bukkukei; hoba haoei hao nyen Enosh 
dogo nyenkukei. Kheijinei mütshuongei Bunyubou saopobü nyen jungeiko 
ngala khangkei. 

 Kaobak 5 

Adam Thensilen 
(1 Ld 1.1-4) 

1 Adam thensilen doan phobü. (Ladang Mühghaüei müt yaükei haoei hao 
Mühghaü phatbüa yaükei. 
2Haoei haoen bousu hoba yaksa yaükei, hoba haoen haükukei. Hobaje ladang 
haoen yaükei haoei haoen to “Müt” dogo laukei.) 
3Hobaje Adam po 130 onkei, hao tegü hao phatko bousushou che bukkei, 
hoba haoeibü nyen Seth nyenkukei. 
4Seth bukan phaia Adam po 800 kikei, hoba hao ka bousushou si yaksashou 
kikei. 
5Hobaje Adam langkei salang sünga po 930 kian hao haikei. 
6Seth po 105 onjinei hao ka Enosh pakkei; 
7hoba Enosh bukan phaia Seth po 807 kikei hoba hao ka bousushou si 
yaksashou hapbei, 
8hoba Seth langkei salang po 912 kian hao haikei. 
9Ladang Enosh po 90 kikei hao ka Kanan pakkei, 
10hoba Kanan bukan phaia Enosh po 815 kikei, hoba lubü bousu si yaksa shou 
pakkei, 
11hoba Enosh langkei salang po 905 kikei hoba hao haikei. 
12Ladang Kanan po 70 onkei, kheijinei haoei Mahalalel hapbei, 

13hoba Mahalalel bukan phaia Kenan po 840 kikei hoba hao ka bousu si yaksa 
shousi pakkei, 
14hoba Kanan langkei salang po 910 kikei hoba hao haikei. 
15Ladang Mahalalel po 65 kikei kho chaloua hao ka Jared pakkei; 
16hoba Jared bukan Mahalalel po 830 kikei hoba hao ka bousu si yaksa shousi 
pakkei. 
17Hobaje Mahalalel langkei salang sünga po 895 kikei hoba hao haikei. 
18Ladang Jared po 162 kikei hao ka Enok pakkei, 
19hoba Enok bukan Jared po 800 kikei, hoba hao ka bousu si yaksa shousi 
pakkei, 
20hoba Jared salang po 962 kikei hoba hao haikei. 
21Ladang Enok po 65 kikei haoei bousushou che Methusela kikei. 
22Hobaje Methusela bukan phaia Enok Mühghaü yoa po 300 paikei, hoba 
bousu si yaksa shousi kikei. 
23Hobaje Enok salang po 365 kikei. 
24 Hobaje Enok Mühghaü yoa paikei; hoba hao akiko apbei, aieilausi 
Mühghaüei hao leilangkei. 
25Ladang Methusela po 187 kikei, kheijinei hao ka Lamek pakkei, 
26hoba Lamek bukan phaia Methusela po 782 kikei, hoba bousu si yaksa 
shousi pakkei; 
27Methusela langkei salang pendouei po 969 kikei, hoba kho phaia hao haikei. 
28Ladang Lamek po 182 kikei, haoei bousushou che kikei, 
29hoba haoei hao la Noa nyenkukei hoba laukei, “Aieilausi Bunyubouei kao la 
shedsikhau kubü hangshong seneibü kümsilei hoba seneibü ikei haujembüa 
sen solotilabü.” 
30Hobaje Noa bukan phaia Lamek po 595 kikei hoba haoei bousu si yaksa 
shousi shuong kikei, 

31hoba Lamek langkei salang sünga po 777 kikei hoba hao haikei. 
32Hobaje Noa po 500 jai lean kikei; hoba haoei shousi müt sem - Shem, Ham 
hoba Jafet kikei. 

Kaobak 6 

Khunakshousi Amaibü 

1Ladang kaonyudaka müt bukko haako haula khangkei, yaksa shousi 
bukkukei. 
2Khuthükbü shousi shuongei mütshuongeibü nouyangshousi hesisao maian 
hapbei; hoba haoenei pienbü pendou haoeneibü yakla lekei. 
3 Hobaje Bunyubouei laukei, “Kü soushouei müt to ponpen aoyolabü, 
aieilausi hao phe ong; hao po saongao to saoche ong kilabü.” 
4Khübü chaloua Süngbülopbü shuong kiteikei, hoba kho phaiakei, khuthükbü 
shousi shuong mütshuongeibü nouyang shousi shuong to jambo haoenei 
haoeneibü shousi shuong bukkukei; haoen kho shangieda thama hau kibü 
nyenshen mütshuong kikei. 
5Hobaje kaodaka khunakshousi shedbü shabü yaang dogo, hoba haoeneibü 
maangpona dambü ponpen amai dogo Bunyubouei hapbei. 
6Hobaje khunakshousi aila kaodaka kümbei dogo Bunyuboumaangpon 
sepeikei, hoba haoeibü maangpona maang ngangkei. 
7Hobaje Bunyubouei laukei, “Khunakshousi ao ngei yaükei, müt, meisiau, 
topeibü yangsikok hoba mühkabü au, dogo ngei kaodak ka mautilabü; 
aieilausi haoen kümbü ka kü maangpon leiluda.” 
8Lausikei Noa Bunyubou thedanga maangshikbü hapbei. 

Noa 

9 Ho Noa meten ngühli; Noa saopobü müt kikei, haoeibü meten shedbü akibü 
Noa Mühghaü yoa paikei. 
10Hobaje Noaei shousi sem kikei - Shem, Ham hoba Jafet. 



15 

 

 
   Saopobü Lai 

© 2002, Bible Society of India. 
 

 
 

 

11Hobaje Mühghaü thedanga kaodak asaopoko kikei, hoba ik shatyobüei 
shenan kikei. 
12Hobaje Mühghaüei kaodak to chühsi, kho asaopoko kikei; aieilausi 
mütshuong haangei amaiko kibüei amaiko yeikei. 
13Mühghaüei Noa to laukei, “Ngei khunakshousi pendou shemtilabü, aieilausi 
haoen ik shatyobüei kaodak shena. Ngei haoen kaonyu yoa mautilabü. 
14Nyi ka shanga kofer buei longchem che dangashi hoba kho maanga 
shemjang shuong kümashi hoba tangae maangae ham bunaiei naanglepshi. 
15Hobaje nyi hai kümashi, longchem kho tousüng phakphei 133, khaang 
phakphei 22 hoba suokbü phakphei 13. 
16Nyi longchema koulom che jinashi, hoba kho thükaenei iknop che; hoba 
kho longchem koukhün khoeibü napheinei jinshi; kho nyi phangaenei 
shemjang nyiboubü hoba semboubü jinan kümshi. 
17 Hobaje chühashi, ngei lang kibü pendou mühnyu phangka mautila kaodak 
to yungsen sungbada; hoba kaodaka kibü pendou hailabü. 
18Lausikei ngei ka yoa thebülanbü pholabü; hoba no, kaibü shousi shuong, 
kaibü yak hoba kaibü shousi shuongeibü yaksi shuong longchem to atlabü. 
19Hobaje lang kibü meisiau yangsikok pendou ka pi si paang nyibang haoen 
ka yoa lang kitilabü lele; 
20au shuong phang weko ka, hoba samkeisamuk phang weko ka hoba 
kaodaka shanbü yangsikok phang weko ka nyibang kayoa longchem to leian 
atashi; 
21ka shanga hoba haoen pendou shanga shausiyung phang penko lamlean 
phoashi. 
22Noaei Múhghaüei sakkubü pendou kümbei.” 

 Kaobak 7 

1 Kheijinei Bunyubouei Noa to laukei, “No hoba kaibü chemdang pendou 
longchem to atashi; aieilausi ho metena no saopobü dogo chühena. 

2Nyi saopobü meisiau weko ka pi si paang tang nyetbang hoba asaopobü 
meisiau weko ka pi si paang tang nyibang; 
3mühkabü aushuong kaakei pi si paang tang nyetbang kaodak pendoua lilabü 
lang kitila shanga ka yoto leibashi. 
4Aieilausi tat ka jaüan chalou nyet phaia ngei kaodak to lang chalou saonyi 
hoba langyang saonyi loutilabü; hoba ngei kümbü langkei kibü pendou ngei 
kaonyudak ka mautilabü.” 
5Hobaje Noaei Bunyubouei hao la sakkubü pendou kümbei. 
6Kaodak to yungsen loujinei Noa po 600 jailean kikei. 
7Yungsen ka satenla Noa longchem to atkei, hoba hao yoa haoeibü shousi 
shuong, hao yak hoba hao shousi shuongeibü yaksi shuong dogo atkei. 
8Saopobü meisiau yo ka hoba asaopobü meisiau yo ka hoba au shuong yo ka 
hoba kaoa shanbü pendou ka, 
9penyibang, pi si paang Mühghaüei Noa la sakkubü tegü longchem to atkei. 
10Hobaje nyetbounyet kaodak to deinyu yungsen loukei. 
11Noa langkei salang saongao lakboubü, litnyu nyetboubü chalou anthük 
nyetbouatham yungnyu yaangbü deikük pendou paknyinkei hoba müh 
koukhün ipbei. 
12Hobaje lang kho kaodaka chalou saonyi hoba langyang saonyi kikei. 
13Hobaje khünyettham Noa hoba hao shousi shuong, Shem, Ham, Jafet hoba 
Noa yak hoba haoen yoa shousieibü yaksi sem kho longchem to atkei. 
14Haoen hoba yamkabü meisiau pendou phang weko, hoba samkeisamuk 
pendou phang weko hoba kaoa shanbü pendou phang weko hoba au pendou 
phang weko, kaakyembü pendou phang weko, 
15hoba langkei hakhinbü phe pendou ka haoen penyibang Noa yoa longchem 
to atkei. 

16Hobaje Mühghaüei sakkubü tegü meisiau yangsikok pendou ka pi si paang 
Noa yoa atkei hoba Bunyubouei longchem kho khinkei. 
17Hobaje yungsen kho kaodaka chalou saonyinyet kikei; hoba dei kho aei aei 
yeisije longchem kho phongjung angkei, hoba kao ka tonenkei. 
18Hobaje kaodaka yungsen kho aei haukiko yeisije longchem kho deitaka 
phongkei. 
19Dei kho hau kiko yeisije müh phanga shongh suokbü pendou nyembei. 
20Dei kho iknop anthükngao sühko angsije shongh shuong danglepbei. 
21Kaonyudaka lang kibü pendou, topeibü yangsikok, meisiau, müt 
khunakshousi phang pendou shembei. 
22Kao ulangbüa ai ong hakhinbü soushou langkei kikeije khübü pendou 
haikei. 
23 Bunyubouei kaonyua kibü lang kibü pendou - müt, meisiau, ausiyuk 
pendou mautikei, lausikei Noa hoba hao yoa longchem to atbü dan ong 
joukei. 
24Dei kho kaodaka chalou saongao to anjinsem sühko dangyoan khüpbei. 

Kaobak 8 

Dei Hapjung Ngaibü 

1Mühghaüei Noa hoba hao yoa longchema kibü lang kibü meisiau pendou 
hoba samkeisamuk pendou damenkei; hoba Mühghaüei kaodaka yei che 
dantikei hoba dei kho hapjung ngaikei. 
2Yungnyu deikük hoba mühkou khinkei hoba müh ka lang loubü thakan 
apbei. 
3Hobaje kho kaodak ka athakko hapjung ngaikei, hoba chalou saongao to 
anjinsem penan phaia dei kho shijung ngaikei. 
4Hobaje lit nyetboubü, hoba chalou anthüknyetboubüa longchem kho Ararat 
shongha otkei. 

5Hobaje lit anboubü sühko dei kho athakko hapjung ngaikei; lit anboubü 
chalou shaangbounyet shonghkhu shuong hapbei. 
6Hobaje chalou saonyi kian, Noaei haoei dangbü longchem kou ipbei, 
7hoba haoei aukhomakmak che hautikei; hoba kaodak ka dei kho aushongko 
hau longei dogo seengeikei. 
8Kheijinei kaodaka dei hapbeilaoje dogo ngela haoei hao jungka dukutuk che 
hautikei; 
9lausikei dukutuk khoei pakshang ühüpsije hao jungto longchem to nyibou 
sepeijung longeikei; aieilausi kaodak pendoua dei kikei. Hobaje haoei jembü 
ik shingan leian sungan hao jungto longchemmaang to leiyetkei. 
10Haoei tokei chalou nyet haiyeikei hoba nyibou haoei dukutuk kho 
longchem ka litikei; 
11hoba dukutuk kho hao jungto chasem longeikei, hoba chühsi haoeibü 
sembunga oliv buyik sangtüngbü anan kikei; hibü Noaei kaodaka dei hapa 
dogo ngekei. 
12Hobaje toukei haoei chalou nyetnyet haiteian dukutuk kho hautikei; 
lausikei kho hao jungto sepeijung aloungai. 
13Noa po 601 shaangbou lit khangnyet dei kho kaodaka ulangtham apbei. 
Kheijinei Noaei longchemdak yukbü kho sungan apan chühsi kaodak 
ulangtham kiteikei. 
14Nyiboubü lit chalou saoto nyetboua kaodak kho lepde ulangtham apbei. 
15Kheijinei Mühghaüei Noa to laukei, 
16“No hoba kayak, ka shousi shuong hoba haoeneibü yaksi shuong yoan 
longchem ka longashi. 
17Phea nyenbü meisiau, ausiyuk, kaoa shanbü yangsikok pendou longchem ka 
sungenashi, khoei ong haoen bukko shatko sitko juong haakoyaangko 
haulabü.” 

18Hibü Noa, hao shousi shuong, hao yak, hoba shousieibü yaksi shuong 
longchem ka longkei. 
19Meisiau, ausiyuk, shanbü yangsikok phang penko longchemmaang ka 
longkei. 

Noaei lembüsabü 

20Kho jiha Noaei Bunyubou shanga laangshongei lemshon che yaükei; hoba 
saopobü meisiau hoba au weko ka sungenan haoei laangshongei yaübü 
lemshona khümbo juokbü lembü kukei. 
21Hobaje Bunyubouei ponlem maibü jemoukei; hoba Bunyubouei jembü 
maangpona laukei, “Ngei müt laüa kaonyudak la nyibou shedsikhau akulabü, 
aieilausi müteibü maangpona nashoudangka thama dambü amaibü ki. Khei 
yingsikei ngei lang kibü pendou nyibouje ashiakoelabü. 
22‘Kaonyu ki shongko Langjinbü jih si youlatbü jih Khamsilüh jih si sanglem 
jih Sulang si poang Chalou si nangnak ladangkei ananglabü.’ ” 

 Kaobak 9 

Noa To Mühghaüeibü Thesilan 

1Hobaje Mühghaüei Noa hoba haoeibü shousi shuong haükuko laukei, “Lang 
hekko haashi hoba kaonyu shentiashi. 
2Hobaje kaodak meisiau pendou hoba mühkabü au shuong pendou hoba kaoa 
paibü yangsikok pendou hoba yungnyua kibü ngau pendouei ka to hattilabü; 
khübü pendou ka ik to jinkuda. 
3Ngei kan la pikshik shaula kubü tegü lang kibü topeibü meisiau shuong 
pendou shaula shanga kuda. 
4Lausikei kanei kho yoa langkei thonbü sii ashaujan. 
5Hobaje maimaitham kaneibü sii, kho kaneibü langkei sii, ngei hilabü; 
meisiau pendou ik ka hilabü; hoba jaisina ik ka ngei müteibü langkei hilabü. 
6 Aoyouei ong müteibü sii angtilaje mütei haoeibü sii angtilabü; aieilausi 
Mühghaü phatbüa müt kümbei. 

7“Hobaje kan lang hekko juong haashi; kaonyudaka bukko juongko khonei 
juongnyu haashi.” 
8Kheijinei Mühghaüei Noa hoba haoeibü shousi shuong yoa hao to joyoko 
laukei, 
9“Chühashi, ngei tou kan yoa hoba kan phainei kaneibü thensilen to ngeibü 
thebülanbü kaangkhühtham khangdayaüda, 
10hoba kan yoa kibü langkeibü meisiau pendou yoa, au si samkeisamuk yoa 
hoba kaodak yangsikok pendou yoa longchem ka longbü meisiau pendou yoa 
ngei ho khanglabü. 
11Hobaje ngei kan yoa ngeibü thebülanbü kaangkhühtham khangko, khei 
lang kibü pendou ladangkei yungsenei ashemtilabü; hoba kaodak maulabü 
lele ladangkei yungsen aikei akilabü.” 
12Hobaje Mühghaüei laukei, “Ngo hoba kan yoa langkei kümbü pendou 
kanglanga loulabü meten sühko ngei thebülanbü tetsida ho kümda. 
13Ngei sangmeia yepukshangjep phokuda, hoba ho ngo hoba kaodakbü 
kanglanga thebülanbü tetsida kilabü. 
14Hobaje hai longlabü, ladang ngei kaonyu thüka sangmei nyengan 
yepukshangjep kho sangmeia haplaje, 
15ngeibü theyolanyobü ngüh, laobou ngo hoba kan hoba phe thonan lang 
kibü meisiau pendou ham kanglanga kia, kho ngei damenlabü hoba deiei phe 
pendou mautilabü lele touje yungsen ladangkei aloulabü. 
16Hobaje yepukshangjep kho sangmeia kilabü, hoba Mühghaü si kaodaka 
kibü phe yoka langkei kibü meisiau pendou ham kanglanga kibü thon akibü 
thesilan damenla shanga ngei hato chühlabü.” 
17Hobaje Mühghaüei Noa to laukei, “Ho thebülanbü tetsida, laobou ngo hoba 
kaodaka kibü langkei pendou kanglanga ngei kaangkhühtham khangayaüa.” 

Noa hoba Haoeibü Shousishuong 

18Noaeibü shousi shuong aoyou longchem ka longkei khübü kho Shem, Ham, 
Jafet kikei; hoba Ham Kananeibü bou kikei. 
19Haoen sem kho Noaeibü shousi kikei, hoba haoen ka kaonyu pendou 
shenko haakei. 
20Hobaje Noa sekmoubü la yeian semlühlaak lekei. 
21Hobaje haoei ih yungan jaketkei hoba hao mütkong neichema kiteikei. 
22Hobaje Kananeibü bou Hamei bou mütkong hapan haoeibü jaisina müt nyi 
to tangto angan lenkei. 
23Hobaje Shem si Jafetei nei che sungan kho haosieibü phaka peian phaito 
hauan haoeneibü bou mütkong kibü küplepbukei hoba haosieibü thenyek 
phaiae sepeian haubü ka haosiei haoeneibü bou mütkong kibü kho ühüp. 
24Hobaje Noa hao ihei jakbü ka pienan hao shou napeibouei ai kümbei kho 
ngean apbei 
25Hobaje haoei laukei, “Kanan shedsikhau yingshi! Hao haoeibü jaisinasi 
shuongeibü phangkabü aaola lelabü. 
26Tokei haoei laukei, Shemeibü Mühghaü Bunyubou haübou yingshi; hoba 
Kanan Shemeibü aao yingshi. 
27Mühghaüei Jafet yaangentishi, hoba hao Shemeibü neichema kitishi; hoba 
Kanan haoeibü aaola yingtishi.” 
28Yungsen louan phaia Noa po 350 kikei. 
29Hobaje Noa salangbü po 950 kikei, hoba hao haikei. 

Kaobak 10 

Noa Shousi Thensilen 
(1 Ld 1.5-23) 

1Noaeibü shousi shuong Shem, Ham, Jafet mütlang mütliei yungsen phaia 
haoen la shousi shuong bukkukei. 
2Jafeteibü shousi shuong Komer, Magog, Madai, Javan, Tubal, Meshek hoba 
Turas. 

3Hobaje Komer shousi shuong: Ashkenaz, Rifat hoba Togarma. 
4Hobaje Javan shousi shuong: Elisha, Tarshish, Kittim hoba Rodanim. 
5Habü ka yungkoa kibü mütli shuong linkei. Habü ho jembü kaodaka Jafet 
shousi shuong haoeibü phanga jembü ngühyem hoba jembü chempen. 
6Hobaje Ham shousi shuong: Mizraim, Kush, Put hoba Kanan. 
7Hobaje Kush shousi shuong: Seba, Avila, Sabta, Rama, hoba Sabteka; hoba 
Rama shousi shuong: Sheba hoba Dedan. 
8Hobaje Kush ka Nimrod pakkei; hao kaodaka shaangbou lakjaibou che 
yeikei. 
9Hao Bunyuboua meikipbü sonenbü che; khoei hai lauyoda, 
“Bunyubou thedanga Nimrod tegü sonenbü meikipbü che!” 
10Shinar kaodaka haoei habü sangle khangkei: Babilon, Erek, Akad, hoba 
Kalne. 
11Ho kao ka Assiria to hauan Ninevi, Rehobot Ir, 
12hoba Ninevi si Kala kanglanga Resen sangyaang lekei. 
13Hobaje Mizraim ka Ludbü, Aminbü, Lehabbü, Neftubü, 
14Patrusbü, Kaslubü (laobou ka Filistiabü longkei hoba Kaftorbü pakkei.) 
15Kananeibü shaangbü shou Sidon, hoba Hitbü; 
16hoba Jebusbü, Amorbü, Girgashbü, 
17Hivbü, Arkbü, Sinbü, 
18Arvadbü, Zemarbü, hoba Hamatbü hao ka loukei; hoba kho phaia Kananbü 
chung shuong phinjung satkei. 
19Hobaje Sidon ka Gerar aeto Gaza sühko hoba Sodom, Gomora, Adma, hoba 
Zeboiim aeto Lasha sühko Kananbü leilang yeikei. 
20Habü ho haoeneibü kaophei si phanga hoba chung si ngühyemei Hameeibü 
shousi shuong ki. 



23 

 

 
   Saopobü Lai 

© 2002, Bible Society of India. 
 

 
 

 

21Jafeteibü jai hoba Eber shousi pendoueibü bou Shem lakei shousi shuong 
bukkukei. 
22Shemeibü shousi shuong Elam, Ashur, Arpakshad, Lud hoba Aram. 
23Aram shousi shuong Uz, Hul, Geter hoba Meshak. 
24Hobaje Arpakshad ka Shela pakkei, hoba Shela ka Eber pakkei. 
25Eber la shousi müt nyi bukkukei; cheeibü nyen Peleg (aieilausi haoeibü jiha 
kaodak kho janyinkei), hoba naeibü nyen Joktan. 
26Hobaje Joktan ka Almodad, Shelef, Hazarmavet hoba Jera pakkei, 
27hoba Hadoram, Uzal, Dikla, 
28Obal, Abimael, Sheba, 
29Ofir, Habila hoba Jobab; habü pendou Joktaneibü shousi shuong kikei. 
30Mesha ka chaangbou shongh Sefar aenei haoen kishang kikei. 
31Habü ho haoeneibü kaophei si phanga hoba chung si ngühyemei Shemeibü 
shousi shuong ki. 
32Habü ho haoeneibü phang shuonga, thensilen haangei Noa shousieibü 
chungsiphang ki. Hobaje habü ka jaüan yungsen phaia kaonyudaka phang 
shuong jankei. 

 Kaobak 11 

Babel Laangshong Lapheishon 

1Kho jiha kaodak khümboa ngühyem che hoba ngühang che kikei. 
2Hobaje haoen chaangbou aeto shoongjung haujinei haoenei Shinar kaoa yo 
che hapbei, hoba khünei kikei. 
3Hobaje haoen si haoen joyoko laukei, “Kaiya, senei tham nyatan ipan wana 
yingko juokkho.” Hibü haoenei laang jeila tham juokbü kho lekei, hoba 
khangyola bunai lekei. 

4Hobaje haoenei laukei, “Kaiya, senei sangnyua laangshong lapheishon che 
müha jakko yaüakho, khei yingsi seneibü nyen kilabü hoba kaonyudak 
shenko alinlabü.” 
5Lausikei Bunyubou khunak shousi shuongei yaübü sangnyu hoba laangshong 
lapheishon chühla louyenkei. 
6Hobaje Bunyubouei laukei, “Chühashi, haoen pendou phang che, hoba 
haoen pendou ngühyem che ong ki, hoba haoenei kümsilei ho tou khangbü 
ong hoba tou haoenei ai kümla maangangda, haoenei pendou thüklabü 
haang. 
7Kaiya, sen yanakho hoba haoen cheei che aditenlabü lele haoeneibü 
ngühyem lusaktikho.” 
8 Hibü Bunyubouei haoen khüka kaonyudak shenko aatikei, hoba haoenei 
sangnyu yaübü nangkei. 
9Hibü hoeibü nyen Babel dogo nyenkei, aieilausi khünei Bunyubouei 
khunakshousi ngühyem lusaktikukei hoba khüka Bunyubouei haoen 
kaonyudak shenko aatikei. 

Shem Thensilen 
(1 Ld 1.24-27) 

10Habü ho Shem mütli. Yungsen phainei nyibou poa Shem po 100 jai kijinei 
Arpakshad hapbei. 
11Hobaje Arpakshad bukan phaia Shem po 500 kijinei jayang nouyang shousi 
shuong kikei. 
12Hobaje Arpakshad po 35 kijinei Shela hapbei; 
13hoba Shela bukan Arpakshad po 403 lang kijinei jayang nouyangshousi 
bukkei. 
14Shela po 30 kijinei Eber bukkei, 
15kho phaia Eber bukan Shela po 403 kijinei jayang nouyangshousi kikei. 
16Hobaje Eber po 34 kijinei Peleg kikei. 

17Hobaje Peleg bukan phaia Eber po 430 kibü jiha jayang nouyangshousi 
kikei. 
18Hobaje Peleg po 30 kijinei Reu kikei. 
19Hobaje Reu bukan phaia po 209 kijinei toukei jayang nouyangshousi kikei. 
20Hobaje Reu po 32 kijinei Serug kikei. 
21Hobaje Serug bukan Reu po 207 kijinei jayang nouyangshousi kikei. 
22Hobaje Serug po 30 kijinei Nahor kikei. 
23Hobaje Nahor bukan Serug po 200 kian jayang nouyangshousi kikei. 
24Hobaje Nahor po 29 kian Tera hapbei. 
25Hobaje Tera bukan Nahor po 119 salang kijinei jayang nouyangshousi kikei. 
26Hobaje Tera po 70 kijinei Abram, Nahor hoba Haran hapbei. 

Tera Thensilen 

27Habü ho Tera mütli. Tera ka Abram, Nahor hoba Haran pakkei; hoba Haran 
ka Lot pakkei. 
28Haobou Tera lang kijinei Haran, hao bukbü kao Khaldi kabü Ur sanga 
haikei. 
29Abram si Nahor chemdang yeikei, hoba Abrameibü yak nyen Sarai hoba 
Nahoreibü yak nyen Milka, sao kho Haraneibü shou hoba Isakeibü boukei 
hao ong kikei. 
30Sarai kho angkongbü; saoei shousi akitei. 
31Teraei haoshou Abram hoba Haran shou Lot haoeibü shi hoba haoeibü 
shoumaonyu Sarai, hao yoa leian Kanan kaodak to haula shanga Khaldibü Ur 
sangnyu ka meimeijung haukei. Lausikei Haran sühko hauan haoen khünei 
kikei. 
32Tera po 205 kian Harana haikei. 

Kaobak 12 

Abram Ngabü 

1Bunyubouei Abram to laukei, “Kaibü kaonyek ka hoba kaibü chempen ka 
hoba kabou chem ka meimeijung ngei ka la lenlabü kaonyek to hauashi. 
2Hobaje ngei ka ka phang yaangbü che yeitikulabü, hoba no haükulabü; hoba 
ngei kaibü nyen yaangentilabü, 
3 Hobaje aoyouei no haükulaje ngei haoen haükulabü, hoba aoyouei ka to 
khüklauoklaje ngei haoen la shedsikhau kulabü, hoba no danko kaodak 
phangshuong pendou haükulabü.” 
4Hibü Bunyubouei hao to laubü tegü, Abram haukei; hoba Lot hao yoa 
haukei. Hobaje Haran ka meimeijinei Abram bukbü po anjinleito ngao kikei. 
5Hobaje Abramei haoyak Sarai si shoumo Lot hoba haoenei thansheibü 
haoenei kibü pendou hoba haoenei Harana müt lajuche leisheikei, khübü 
pendou leian haukei; hoba haoen Kanan kao to meimeikei hoba haoen khonei 
sühlangkei. 
6Hobaje Abram kho kaophei saabü Shekhema More kaoena saopobü bulong 
sühko loukei. (Kheijinei Kananbü kho kaonyua kiteikei). 
7Hobaje BunyubouAbram jungto longan laukei, “Kaibü lilabü la ho kaoen 
kulabü.” Hibü khonei hao la longan lenbou Bunyubou shanga haoei 
laangshong lemshon yaükei. 
8Hobaje haoei kho ka Bethel chaangbou aenei hoba Ai chaangbou aenei 
apyoan haoei haoeibü neichem dangkei. Hobaje khünei 
haoei Bunyubou shanga laangshongei lemshon yaüanBunyubou to lembei. 
9Hobaje Abram Kanan yungthang aeto wakou athakko meimeijung haukei. 

Abram Ijepa 

10Hobaje kho kaonyeka mühsinou kikei hoba Abram Ijepa kila yankei, 
aieilausi kaonyeka kaangbüsekbü mühsinou kikei. 
11Hobaje haoei Ijep to atla nyangko loujinei haoei haoyak Sarai to laukei, 
“Chühashi, no chühla saomaibü yaksa dogo ngei ngekei. 

12Ladang Ijepbüei no haplaje haoenei laulabü, ‘Ho haoyak.’ Kheijinei haoenei 
ngo haitilabü, lausikei no langtilabü. 
13No küna dogo haoen la lenshi; khei yingsije ka laüa kü to thounoulabü hoba 
kü langkei püetlabü.” 
14Ladang Abram Ijep kaodak to loukei, Ijepbüei yaksa kho sao aeibou 
maietnyu hapbei. 
15Hobaje Faraoeibü yaangenbü atei sao hapan Farao la sao hemaisaomai 
shangabü sangan lenkei hoba Farao chem to leibakei. 
16Hobaje sao laüa haoei Abram to maian jungeikei, hoba hao la sanlon, masu, 
gadu pisipaang, sambü bousu, yaksa hoba ut dogo kukei. 
17Lausikei Bunyubouei Abrameibü yak Sarai hangshong Farao hoba haoeibü 
chemdang shatlim yaangei sühtikei. 
18Kheijinei Faraoei Abram ngaan laukei, “Nyi kü to kümbü kho ai? Sao kayak 
dogo aila alen? 
19Nyi aila ‘Sao küna’ dogo laukei? Khoei ong ngei sao küyak la lekei. Kayak 
hanei kia, sao leilangashi!” 
20Hobaje Faraoei Abram shangabü hao mütshuong la ngühkhüm kuan hao 
hoba yak hoba haoei kibü pendou yoan Ijep ka sattikei. 

 Kaobak 13 

Abram si Lot Bangbü 

1Hibü Abram, haoyak hoba haoei kibü pendou hoba Lot yoan Ijep kaodak ka 
meimeijung yungthang aeto sattikei. 
2Abram samkeisamuk hoba chandinam si hona aeibou keian kikei. 
3Hobaje khüka hao yungthang kao ka meimeijung hauan Bethel si Ai 
kanglanga laonei haoeibü neichem kiteikei, hoba haoei 
4shaangbü laangshong lemshon yaükei kho Bethel sühlangkei. Khonei 
AbrameiBunyubou to lembei. 

5Hobaje Lot ao Abram yoa haukei haoeikei sanshuong, masu shuong, hoba 
neichem kikei. 
6Lausikei haoen liko kila kaoenei asou, aieilausi haoenei kibü juong yingsije 
haoen liko akien. 
7Hobaje Abrameibü shatsinam lombü si Loteibü shatsinam lombü oyokei. 
Kheijinei Kananbü si Perizbü kho kaoena kiteikei. 
8Hobaje Abramei Lot to laukei, “Seti kanglanga hoba kaibü masu lombou si 
ngeibü masu lombou kanglanga oyophetyo ai akitila ngei ka to sudajada; 
aieilausi seti jaisina ki. Kü jungka no lolo bangashi dogo ngei ka to sudajada. 
9Nyi nanae lealonga ngo maiaeto haulabü; ayingsi nyi maiae lealonga ngo 
nanaeto haulabü.” 
10Hobaje Lotei jembü nyek pükan Jordan pholi to chühkei, 
hobaBunyubou bamang phatko kho kaijembo dei souko hapbei. 
(KhoBunyubouei Sodom si Gomora mo amautijinei.) Ho kaodak Zoar aenei 
kibü Ijep kao tegü kikei. 
11Hibü Lotei hao shanga Jordan pholi pendou pienkei; hoba Lot chaang ae 
haukei. Khonei haosi bangkei. 
12Abram Kanan kaoa kikei hoba Lot yosiyang sangnyu shuonga kikei, hoba 
haoeibü neichem Sodom sühko dangkei. 
13 Lausikei Sodombü shuong kho maangsha maangkok yembü 
hoba Bunyuboukhulimbo shabü shonbü mütshuong kiteikei. 

Abram Hebron to Meimeibü 

14Hobaje Lot bangan phaia Bunyubouei Abram to laukei, “No kishang ka 
kaibü nyek pükan yungkük hoba yungthang, chaang hoba chanep to 
chühashi. 
15 Aieilausi ai kaodak nyi hapda ho pendou ngei ka la hoba kaibü thensilen la 
thonsithak akiko kulabü. 



29 

 

 
   Saopobü Lai 

© 2002, Bible Society of India. 
 

 
 

 

16Hobaje ngei kaibü thensilen molo phetsen tegü yeitikulabü; hibü kho tegü 
müt cheei kaodak phetsen wela thükalonga kaibü thensilenkei wela thüklabü. 
17Meimeiashi, kaodak süng si khaang danko paiashi, aishanga ngei ka la ho 
kulabü. 
18Hibü Abramei haoeibü neichem sungbaan Hebrona Mamre saopobü bulong 
nyangko kikei; hoba haoei khünei Bunyubou shanga laangshongei lemshon 
che yaükei.” 

Kaobak 14 

Abramei Lot Püetbü 

1Kho jihsiphaia Shinarbü choba Amrafel hoba Elesarbü choba Ariok hoba 
Elambü choba Kedorlaomer hoba Goimbü choba Tidal haanga, 
2haoenei Sodombü choba Bera hoba Gomorabü choba Birsha hoba Admabü 
choba Shinab hoba Zeboimbü choba Shemeber hoba Belabü choba (kho Zoar) 
yoa wapyo khangkei. 
3Habü pendou Sidim pholi (Jem Yungnyu) a yoshaikei. 
4Haoenei po anthüknyi sühko Kedorlaomer khangenkei, hoba po anthüksem 
boubüa haoenei hao khulimbo meimeikei. 
5Hobaje po anthüklei boubüa Kedorlaomer hoba hao to thipbü choba 
shuongei Ashtoreth Karnaima Refaimbü, Hama Zuminbü, Shave-Kiriathima 
Emimbü 
6hoba Horbü, haoen Edom shongh sangliphang nyangko kibü Elparan sühko 
shikei. 
7Kheijinei haoen sepeijung En Mishpat (kho Kadesh) to louan Amalekbü 
kaodak hoba Hazaron Tamara kibü Amorbü kaodak khümbo shikei. 
8Hobaje pendou haoen khulimbo Sodom choba, Gomora choba, Adma choba, 
Zeboim choba hoba Bela choba (kho Zoar) meimeikei hoba haoenei lason 
jaman Sidim pholi to wapyola haukei. 

9Elam choba Kedorlaomer hoba Goim choba Tidal, hoba Shinar choba 
Amrafel hoba Elasar choba Ariok; haoen choba ngao khulimbo choba lei kho 
wapyokei. 
10Tou Sidim pholia naipüngkhün thukukei hoba Sodom si Gomora choba 
satkei, hoba atje khüto atetkei, hoba haoen joubü shuong shongh to 
satetlangkei. 
11Hobaje choba leiei Sodom si Gomora nyaksinam pendou hoba haoeneibü 
shausiyung khümbo soan satkei. 
12Hobaje haoenei Abrameibü shoumo Lot, ao Sodoma kikei, hao hoba 
haoeibü nyaksinam soan satkei. 
13Hobaje satenbü che louan Ibribü Abram to ho shangabü lenkei. Hao Eshkol 
jaisina hoba Aner jaisina Amorbü Mamre saopobü bulong nyangko kikei; 
habü ho Abram to jiyomaiyobü shuong kikei. 
14Hobaje ladang Abramei hao chempen langsena dogo ditkei, haoeibü chema 
bukbü haoei leiyenbü sambü müt 318 leian Dan sühko shijung haukei. 
15Hobaje haoen khulimbo nangnak hao hoba haoeibü sambü shuong haoei 
janyinkei, hoba haoen kho thükkei; hoba Damaska yungküka kibü Hob sühko 
shijung haukei. 
16Hobaje haoei peisilei pendou hoba haoeibü chempen Lotkei haoeibü peisilei 
yoa, yaksa shuong hoba lubü shuongkei langsenbü ka sepeinyu leian 
longeikei. 

Melkhizedekei Abram Haükubü 

17Ladang Abramei Kedorlaomer si hao to thipbü choba shuong thükan 
longeikei, Sodom choba, Shave Yo (kho choba Yo) to hao shuokla loukei. 
18 Hobaje Salem choba Melkhizedekei wentek si ih sungbakei. Hao 
Thükkabou Mühghaüeibü Ungshedbou kikei. 
19Hobaje haoei hao haükuko laukei, “Müh si kao 
kümbou BunyubouMühghaüeibü haübü Abram to kishi; 

20 hoba aoei kaibü dangboulabou ka ikto kukei, hao Thükkabou Mühghaü to 
haübü yingshi!” Hobaje Abramei hao la pendou ka an phejan kukei. 
21Hobaje Sodom Chobaei Abram to laukei, “Kü la mütshuong kho labü 
lausikei peisilei nyi leshima.” 
22“Lausikei Abramei Sodom choba to laukei, Bunyubou Mühghaü Thükkabou, 
müh si kao kümbou Bunyubou thedanga ngeibü ik tuokan lauda, 
23khei ngei leipem che ong yingsikei, ngoklüh che ong yingsikei nyi kibü 
aikei alelabü; aingenyu nyi, ‘Ngei Abram keitikei’ dogo laulabü. 
24Kü yoa haubü mütshuongeibü phejan hoba heshou shuongei ai shaukei kho 
to liman ngei ai alelabü: Aner, Eshkol hoba Mamre, haoenje haoen phejan 
letiashi.” 

 Kaobak 15 

Abram to Mühghaüeibü Thesilan 

1Kho phaia Bunyubouei mangsanga Abram jungto louan laukei, “Tehüt, 
Abram, ngo kaibü aih hoba kaibü pailetbü yinglabü.” 
2 Lausikei Abramei laukei, “O Bunyubou Mühghaü, ngei shousi aki, hoba 
ngeibü chem phet phanlabü Damaskabü Eliezer kia; khei yingsije nyi kü la ai 
kula?” 
3Hobaje Abramei laukei, “Chühashi, nyi kü la lilabü aikei aku; hoba 
chühashi, kü sambü che ngeibü phet phanlabü kia.” 
4Hobaje chühashi, nyibou Bunyubouei hai lauko loukei, “Ho müt ho kaibü 
phetphanbou ayinglabü.” 
5 Hobaje haoei khong to leijung angan laukei, “Tou müh to chühashi, hoba 
kho weenalonga khanshoulitshou shuong wean chühashi.” Hobaje haoei hao 
to laukei, “Kho tegü kaibü lilabü kilabü.” 
6 Hobaje Abramei Bunyubou to mailembei; hoba kho danko Mühghaüei hao 
kho saopobü dogo weeikei. 

7Hobaje haoei hao to laukei, “Ngo Bunyubou ki, aoei ka la ho kaonyu phet 
phantila Khaldi kaodak Ur ka leian loukei.” 
8Lausikei Abramei laukei, “O Bunyubou Mühghaü, ngei ho phet phanlabü 
dogo ngei aiei ngela?” 
9Hobaje haoei hao to jongaikei, “Kü shanga masu saoen che shatan po sem, 
hoba lonpaang che shatan po sem, sanlon paang che shatan po sem, hoba 
shujem dukutuk che hoba dukutuk che sungba.” 
10Hobaje haoei khübü pendou sungbaan phei pheia nyangyoko phokei, 
aieilausi auje apheinyin. 
11Hobaje phe shaubü aushuong haibü mang thükto louyenkei, lausikei 
Abramei haoen shian sattikei. 
12Hobaje chanyu nepbo kian Abram nyeket maiko yepbei; hoba hatlamoklabü 
nakthüh yaang hao thükto loukei. 
13 HobajeBunyubouei Abram to laukei, “Shangashatko ngeashi, kaibü 
thensilen haoeneibü ayingbü kaodak chenei kilabü hoba haoen khangenlabü; 
hoba haoenei haoen po saongao lei khonsaktilabü. 
14 Hobaje haoenei khangenbü phang ngei matjemlabü, hoba kho phaia haoen 
nyaksinam juong yoa longlabü. 
15Lausikei no sangmaia kaibü bousishuong jungto haulabü; no tükde jailean 
khünlabü. 
16Hobaje meten leiboubüa kaibü thensilen hato nyibou loungailabü; aieilausi 
Amorbü shieikoela haoenei shedbü akümphemkei.” 
17Hobaje ladang chanyu nepbei, chühashi, wankhük longbü wanthep che 
hoba wanlongbü hantin che phejan kanglang to dankei. 
18Kheijinei Bunyubouei Abram to thebülanbü che leko laukei, “Kaibü lilabü la 
ho kao kua. Ijep shumang ka shumang yaangbou Eufrates shumang sühko - 
19Kenbü, Kenizbü hoba Kadmanbü, 
20Hitbü, Perizbü, Refaimbü, 

21Amorbü, Kananbü, Girgashbü hoba Jebusbü kaodak pendou ngei kua.” 

Kaobak 16 

Hagar hoba Ishmael 

1 Tou Sarai, Abram yakei hao la shousi abukku; hoba saoei sambü sao che 
Ijep sao Hagar nyenbü kikei. 
2Saraiei Abram to laukei, “Chühashi, ngei shousi abukla Bunyubouei ngo 
senetakei, no ngeibü samnyu to jamashi dogo ngei sudajada; aingenyu saoei 
kü la na hapbulabü.” Hobaje Abramei saoeibü ngüh ditkei. 
3Hobaje Abram Kanan kaoa po an kian, Sarai Abram yakei Ijepsao Hagar, 
saoeibü samnyu yak la lela kukei. 
4Hobaje haoei Hagar to jamsi sao mangakongko apbei. Hobaje ladang saoei 
sao mang akongko apa dogo ngekei, saoei sao sambunyu aweasüngla 
khangkei. 
5Hobaje Saraiei Abram to laukei, “Ngeibü shedbü ka to kishi; ngei ngeibü 
samnyu ka la kukei; hoba ladang saoei sao mang akongkei dogo ngekei sao 
thedanga ngo aweasüngko yeikei. Bunyubouei seti kanglanga mat jemshi.” 
6Lausikei Abramei Sarai to laukei, “Chühashi, kaibü samnyu kaibü ika kia; ka 
thea ai maikei kho sao to jungeiashi.” Hobaje Saraiei sao to huoneiyoueiko 
jungeisije saoei sao thedang ka satkukei. 
7Hobaje Bunyubou khuthük hangangbüei Shur to haubülama sangliphanga 
kibü deikhün che nyangko sao hapbei. 
8Hobaje haoei laukei, “Sarai samnyu Hagar, no laka loukei hoba no lato 
hauda?” Hobaje saoei jongaiko laukei, “Ngo ngeibü sambünyu Sarai jungka 
satda.” 
9 Hobaje Bunyubou khuthük hangangbüei sao to laukei, “No sambünyu 
jungto ngaiashi, sao phanga natenko kishi.” 
10HobajeBunyubou khuthük hangangbüei laukei, “Ngei kaibü thensilen 
wesikei awekhümlabü lele yeitikulabü.” 

11Hobaje Bunyubou khuthük hangangbüei sao to laukei, “Chühashi, no 
mangakongko kia, hoba nyi bousushou buklabü; hoba nyi hao nyen Ishmael 
dogo nyenkushi, aieilausi Bunyubouei no khonsakbü dida. 
12Hobaje hao müt yoa yambabü gadu tegü kilabü; haoeibü ik müt pendou 
khulimbo kilabü, hoba müt pendoueibü ik hao khulimbo kilabü.” 
13Saoei Bunyubou, aoei sao to joyokei, hao la ho nyen nyenkukei: “No ngo 
hapbou Mühghaü” aieilausi saoei laukei, “Aoei ngo hapda, ngei hao tou 
hapa.” 
14Khoei deikhün kho Beer Lahai Roi dogo nyenkei; ho tou sühko khünei kia, 
ho Kadesh si Bared kanglanga ki. 
15Hibü Hagarei Abram la bousushou che bukkukei; Abramei Hagarei bukbü 
jembü shou la Ishmael dogo nyenkukei. 
16Hagarei hao la Ishmael bukkujinei Abram po saolei to lak kikei. 

 Kaobak 17 

Kipbü kho Thesilan Tetsida 

1Hobaje ladang Abram po anjinngao to gü onkei, Bunyubou hao jungto 
longan laukei, “Ngo pendou Thükenbou Mühghaü, kü thedanga paiashi, hoba 
ashedko kishi. 
2Hobaje ngei ngeibü thesilan seti kanglanga phokho, hoba no juongnyu 
haatiyaangtilabü.” 
3Hobaje Abramei haoeibü the khüman khüpetkei, hoba Mühghaüei hao to 
laukei, 
4“Chühashi, ngeibü thesilan ka yoa kia, hoba ho phang juongeibü bou la 
yeilabü. 
5 Touje kaibü nyen Abram anyenlabü, lausikei Abraham dogo nyenlabü, 
aieilausi phang juongeibü bou ngei no yeitia. 
6Hobaje ngei no lang juong hekbü yeitilabü, hoba ka ka ngei phang shuong 
longtikulabü hoba ka ka choba shuong longlabü. 

7 “Hobaje ka shanga hoba ka phainei kaibü thensilen shanga Mühghaü kila 
shanga seti kanglanga hoba ka phainei kaibü thensilen ham kanglanga meten 
pendoua thon akibü theyolanyobü kila shanga ngeibü thesilan kümlabü. 
8Hobaje ngei ka la hoba ka phainei kaibü thensilen la, no paishang kaodak, 
Kanan kaodak pendou, ponpen kaneibü yingla kulabü, hoba ngo haoeneibü 
Mühghaü kilabü.” 
9Hobaje Mühghaüei Abraham to laukei, “Nyije, no hoba kaphainei kaibü 
thensilen haoen meten pendoua ngeibü thesilan jungeijan. 
10Ngeibü thesilan, laobou seti hoba kaphainei kaibü thensilen kanglanga 
kanei pholabü, khei kan yoa bousu pendou kipan apjan. 
11 Kan kiplabü, hoba ho ngo hoba kan kanglanga thebülanbü tetsida kilabü. 
12Loulabü metena kan yo kabü chalou set onbü bousushou, kan chema bukbü 
ayingsi yenbou ka namei jekbü, kaibü thensilen ayingsikei, haoen pendou 
kiplabü. 
13Kaibü chema bukbü yingasikei, kaibü namei jekbü yingasikei pendou 
kiplabü. Hobaje ngeibü thebülanbü kaibü phea thon akibü thesilan shanga 
kilabü. 
14Hobaje akipbü bousu, ao tangkabü phe akip, hao jembü mütli ka wapan 
aplabü; haoei ngeibü thesilan lulima.” 
15Hobaje Mühghaüei Abraham to laukei, “Kayak Sarai shangakei saoeibü 
nyen Sarai dogo tenyen, lausikei sao Sara dogo kilabü. 
16Hobaje ngei sao haükulabü, hoba tokei aei ngei sao danko ka la bousushou 
che kulabü, haü, ngei sao haükulabü, hoba sao phangshuongeibü nyu la 
yeilabü; phangeibü choba shuong sao ka longlabü.” 
17Kheijinei Abraham the khüman nyikei hoba haoeibü maanga laukei, “Müt 
che bukan po saongao onan bousushou buklep lo? Hobaje Sara po anjinngao 
onan saoei shou buklep lo?” 
18Kheijinei Abrahamei Mühghaü to laukei, “Ishmael ka thea kia yingma!” 

19Hobaje Mühghaüei laukei, “Aying, kayak Saraei ka la jayangshou che 
bukkulabü, hoba nyi hao nyen Isak dogo nyenkulabü; hoba hao phainei 
haoeibü lilabü shanga thon akibü theyolanyobü kilabü lele ngei hao yoa 
ngeibü thebülanbü kümlabü. 
20Hobaje Ishmael shangabü nyi laubü ngei dida; chühashi, ngei hao haükua, 
hoba ngei hao lang hekbü yeitikulabü, hoba hao juong haatikulabü; hao 
choba anthüknyieibü bou la yeilabü, hoba ngei hao phangyaang yeitikulabü. 
21Lausikei Isak, ao Saraei ngiempo ho jih tükdea buklabü ki, hao yoa ngeibü 
thesilan kümlabü.” 
22Hobaje haoei hao to joyobü nangkei, hoba Mühghaü Abraham jungka 
angkei. 
23Hobaje Abrahamei haoshou Ishmael hoba hao chema bukbü pendou hoba 
haoeibü namei jekbü pendou, haoeibü chema kibü müt yoka bousu pendou 
leijung louan, Mühghaüei hao to lenbü tegütham haoen phea tangkabü khop 
khünyettham kipan apbukei. 
24Hobaje Abrahamei haoeibü tangkabü khop kipan apjinei hao po 
anjinngaoto gü kikei. 
25Hobaje hao shou Ishmael, hao jembü tangkabü khop kipjinei po anthüksem 
kikei. 
26Khünyettham Abraham hoba haoshou Ishmael haosi ham kipbei. 
27Hobaje haoeibü chema kibü bousu pendou hoba chema bukbü si yenbou ka 
namei jekbü yoan hao yoa kipan apbei. 

Kaobak 18 

Abraham la Shou che Thekubü 

1 Abraham chaloua aeibou sanglam jiha neichem koukhüna setan 
kijinei Bunyubou Mamre saopobü bulong nyangko hao jungto longan lenkei. 

2 Hobaje haoei tangko chühkei, hoba chühashi, müt sem hao thedanga lokei. 
Hobaje haoei haoen hapjinei hao neichem koukhün ka haoen to haüyola 
laangjung hauan kaoa sühko khüpetan laukei. 
3“Ngeibü Bunyubou dan, ngei kan thea onou hapalonga kaibü sambü chema 
asühko tedan. 
4Tou dei shisho sungbakho, hoba kan you makan bunyu long phanga 
haksoashi. 
5Hobaje ngei wentek shisho sungbakukho, hoba kan haksoashi; kho phaia ong 
haushi; aieilausi kan kaneibü sambü jungto loukei.” Hobaje haoenei laukei, 
“Maiakei, nyi laubü tegü yingshi.” 
6Hibü Abraham neichem to aeibou panteiko atan Sara to laukei, “Hali, wen 
inyaibü angsok sem jinan lamleashi, hoba kho nyatyoan wentek kümashi.” 
7Hobaje Abrahamkei tongde masu shuong yoto haukei hoba masu shoushou 
netthembü che sungjung longeian haoeibü sambü shuong la kukei hoba haoei 
kho lamlekei. 
8Hobaje haoei makon hoba sendei hoba masu shoushou laobou haoei lamlean 
kikei kho sungjung hauan haoen thedanga phokukei. Hobaje haoen shauji 
yungjinei hao haoen nyangko bunyu jungthema lokei. 
9Kheijinei haoenei hao to laukei, “Kayak Sara lan ki?” hoba haoei jongaikei, 
“Sao neichema kia.” 
10 Hobaje haoen yoa cheei laukei, “Ladang ngiempo ho jihsiphai longeilaje, 
maimaitham ngo ka jungto loungailabü, hoba chühashi, kayak Saraei 
bousushou che buklabü.” Hobaje haoeibü phaidak ka Saraei ditkei. 
11 Tou Abraham si Sara sinan kikei, hoba po danan kikei, hoba Sara to 
yaksaeibü haang thonan apan kikei. 
12 Saraei jembü maanga nyiko laukei, “Tou ngo nou lean ngei olinbü haplep 
lo?” 



38 

 

 
   Saopobü Lai 

© 2002, Bible Society of India. 
 

 
 

 

13Kheijinei Bunyubouei Abraham to laukei, “Ngo noushou la yeian apan 
maimaitham ngei na buklepsai dogo aila Saraei nyiko laukei? 
14 Bunyubouei athükaminlabü lele denche kia si? Ladang ngiempo ho 
jihsiphai longeilaje takletbü jiha ngo ka jungto loungailabü hoba Saraei 
bousushou che buklabü.” 
15Kheijinei Sara hatkei, khoei sao yepeikei hoba laukei, “Ngo anyi.” Lausikei 
haoei laukei, “Maimaitham no nyia.” 

Abrahamei Sodom shanga Sukujakubü 

16Hobaje mütshuong khüka meimeian Sodom aeto chühyantikei, hoba 
Abrahamei haoen hangan hautikei. 
17Kheijinei Bunyubouei laukei, “Ngei ai kümla ki kho ngei Abraham ka 
huletlep lo? 
18Maimaitham Abraham phangyaang yeilabü hoba hau kibü yeilabü, hoba 
kaodak phang pendou hao danko haülabü. 
19Aishanga hao shousi hoba hao phainei haoeibü thensilen to ai saopobü 
janbü hoba ngühmai ki kho jungeiko Bunyubou lamnyua paiashi dogo 
sakkula shanga hoba haoenei ong kho kümalonga ngei Abraham to theletbü 
loushedtila ngei hao pienkei.” 
20Kheijinei Bunyubouei laukei, “Sodom si Gomora ngühbü yaang, hoba 
haoeneibü shabü yongko yaangsije, 
21ngo tou yanan, kü jungto loubü ngühyobü tegü haoenei pendou aenei 
jungeilaoje chühkho; khei ayinglonga, ngei ngelabü.” 
22Hobaje mütshuong kho khüka sepeinyu Sodom aeto haukei, lausikei 
Abrahamje tokei Bunyubou thedanga lokei. 
23Hobaje Abrahamei nyangko louan laukei, “Nyi saopobü müt shabü shuong 
yoa mautilep lo? 
24Sangnyu khünei saopobü müt anjinsem kialonga nyi khünei kibü saopobü 
müt anjinsem nyena sangnyu kho asenetko mautilep lo? 

25Kho tegü jungeila ka jungka lounyu bang an kia; shedbü shabü müt yoa 
saopobü mautisi saopobü mütshuong shedbü shabü tegü yeilabü; kho ka 
jungka lounyu bangakei! Kaodak pendou matjembouei ngühmai ajungeilep 
lo?” 
26Bunyubouei jongaikei, “Ngei Sodom sangnyua saopobü müt anjinsem 
hapalonga haoen laüa sangnyu kho senetlabü.” 
27Hobaje Abrahamei jongaiko laukei, “Chühashi, thamngu si 
tapeiBunyubou to joyola maangpon yaangda; 
28saopobü müt anjinsem kho ngaoei apensi ngaoei abenbü shanga sangnyu 
kho mautilep sai?” Hobaje haoei laukei, “Ngei khünei saonyi to ngao 
hapalonga kho amautikulabü.” 
29Hobaje toukei haoei hao to joyoko laukei, “Khünei saonyi hapsi lai?” 
Hobaje haoei laukei, “Ngei saonyi shangakei kho ajungeilabü.” 
30Hobaje haoei laukei, “O Bunyubou khau tüangma, toukei ngei laukho, 
khünei müt khujin hapsi lai?” Hobaje haoei laukei, “Ngei khünei khujin 
hapalonga ajungeilabü.” 
31Abrahamei laukei, “Tou chühashi, ngei Bunyubou to joyola maangpon 
yaangda; khünei saoche hapsi lai?” Hobaje haoei laukei, “Ngei saoche shanga 
kho amautilabü.” 
32Kheijinei haoei laukei, “O Bunyubou, khau tüangma, touje ngei che ong 
joyokho; khünei an hapsi lai?” Hobaje haoei laukei, “An shangakei ngei kho 
amautikulabü.” 
33Hobaje Bunyubouei Abraham to joyokhümbüyam satan apbei, hoba 
Abraham hao kishang to sepeian ngaikei. 

 Kaobak 19 

Sodom Shedbü Shabü 

1Hobaje khuthük hangangbü müt nyi kho chasem Sodom to loukei, hoba Lot 
Sodom bakhüna setan kikei. Hobaje Lotei haosi hapan haosi to haüyola lokei, 
hoba haoei haoeibü thenyek kao ae yeian hao lolo khüpetkei. 

2Hobaje haoei laukei, “Tou chühashi, ngeibü Bunyuboushuong, kaneibü 
sambü chemto sepeiashi dogo ngei kasi to sudajada, hoba tao yepashi, hoba 
kaneibü you sakashi; hoba kasi tongde pian jembü lam to haushima.” Hobaje 
haosiei laukei, “Ü, kün langyang sünga khonga kilabü.” 
3Hobaje haoei haosi to aeibou susije haosi hao yoa chem to atkei, hoba haoei 
haosi la lem che likuko tokai ajinbü wentek kangan haosi la okkei, hoba 
haosiei shaukei. 
4Lausikei haosi ayeptoua sangnyubü, Sodombü shuong nashou chingbü 
pendou sangkhu sangyou pendou ka louan chem komlepbei. 
5 Hobaje haoenei Lot ngaan laukei, “Ka jungto tao lotbü müt kho lanei ki? 
Künei haosi ngelabü lele haosi kün jungto leian kaiyanga.” 
6Hobaje Lot haoen jungto khongto longan hao phai kou khinkei. 
7Hobaje haoei laukei, “Ngeibü jaisinasi shuong, hai amaiko tejungei. 
8Tou bousu angebü ngeibü nouyangshou nyi kia; ngei haosi kanla 
leilangtikho, hoba kan thea ai maikei kho haosi to jungeiashi; lausikei habü 
mütshuong to ong ai tejungei, aieilausi haosi ngeibü chemsophang to 
lotakei.” 
9Lausikei haoenei laukei, “Kün la lam kukkubü.” Hobaje haoenei laukei, “Ho 
müt ho miet ong lousi hao matjembou yeikho lauda: tou künei haosi to 
jungeilabü toje ka to aei amaibou jungeilabü.” Hobaje haoenei müt khüto 
(kho Lot to), kaang aüan koutiko koukap leilulabü lele kikei. 
10Lausikei müt nyi khoei ik shingan angtian Lot chem to senetngailangko kou 
kapbei. 
11 Hobaje haoen koukhün junga lobü hanbü yaangbü pendou la nyek thutiko 
ngümsi haoenei koukhün lambüei haoen lolo mangkei. 

Lotei Sodom Apyobü 

12 Hobaje müt khoei Lot to laukei, “Ka yoa hanei lubü müt kilao? Kaibü 
haishou kounyang, hoba kaibü jayang nouyangshou shuong hoba sangnyua 
aoyou kilaje khübü leisheiashi; 

13aishanga künei ho sangnyu mautikulabü; aieilausi ho sang khulimbo 
ngekbü Bunyuboujunga yaang yeia, hoba ho mautila Bunyubouei kün 
hautikei.” 
14Hobaje Lotei hauan haoeibü nouyangshousi ngabü bousu shuong to joyoko 
laukei, “Haka hali meimeian longashi, aieilausiBunyubouei ho sangnyu 
mautilabü.” Lausikei haoeibü lisi shuongei haoei eklenda dogo ong dambei. 
15Hobaje ladang lang ngekei, kheijinei khuthük hangangbü nyiei Lot 
thungeiko laukei, “Hali meimeiashi, kayak hoba hanei kibü kaibü 
nouyangshou nyi leiashi, khei ayinglonga no ho sangnyueibü shedbü shabüa 
maulabü.” 
16Lausikei hao sukeitemeiko kikei; hobaBunyubouei hao to onouko damsi, 
müt nyi khoei haoeibü ik si haoyakeibü hoba hao shou nouyangnyu nyieibü 
ika senkei hoba haosiei haoen sangnyu ka leian angan phokukei. 
17Hobaje ladang haosiei haoen sangnyu napheito leian loukei, haosi yoa cheei 
laukei, “Kaibü langkei shanga satashi, nyi sepeinyu techühngai, hoba pholi 
kaoakei tüot; no amaulabü lele shongh to satashi.” 
18Hobaje Lotei haosi to laukei, “O kho khei aying, ngeibü bunyu shuong! 
19Tou chühashi, kaibü sambü ka thea onou yaang hapa, hoba nyi kaibü onou 
yaangbü la yeiko haatia, laobou nyi kü langkei püetbüei tang khittikei; 
lausikei ngo shongh to satla athük, aingenyu kü to denche thushed longan 
ngo hailabü. 
20Tou chühashi, nyangetnyu laangjung hauan sühlabü sangnyu che kia, kho 
hanbüshou, O, ngo khünei satentiashi (ho hanbüshou ayingsi?) hoba ngeibü 
langkei kilabü.” 
21Hobaje haoei hao to laukei, “Chühashi, ngei ho shangakei no sungletda, 
khei nyi laobou sang shanga laukei kho ngei amautikulabü. 
22Hali khünei satetlangashi; aieilausi no khüto aloushongko ngei ai akümen.” 
Hibü ho sang to Zoar dogo laukei. 

Sodom si Gomora Maubü 

23Lotei ZoarmMOAB: ‘tetlabü Kü Bou ka’ sühjinei kaonyua chanyu phaman 
kiteikei. 
24 Kheijinei Bunyubou ka Sodom si Gomora to wanküh laang hoba wan laang 
tegü Bunyubouei khuthük ka lottikei; 
25hoba haoei khübü sangnyu si pholi pendou, hoba sangnyua kibü pendou 
hoba kaoa kibü pendou shemtikei. 
26 Lausikei hao phainei Loteibü yakei phai chühngaikei, hoba sao jem on 
thaonyu che la yeikei. 
27Nyibounyet ngeyang enyu Abraham pian hao Bunyubou thedanga loshang 
to angkei, 
28 hoba haoei Sodom si Gomora ae pholi kaodak to chühyantikei, hoba haoei 
kho kao ka wankhük kho wanang ka wankhük longbü phatko hapbei. 
29Lausikei ladang Mühghaüei pholi kaodaka kibü sangnyu shuong mautikei, 
haoei Lot kibü sangnyu shuong mautijinei Mühghaüei Abraham damenko, 
maulabü yo ka Lot satentikei. 

Amonbü si Moabbü Bakshang 

30Hobaje Lotei Zoar ka haoeibü nouyangshou nyi yoa shongh to angkei; 
aieilausi haoei Zoara kila hatkei. Hao hoba hao shou yaksashou müt nyi kho 
laangpoba kikei. 
31Hobaje noushounyuei nashounyu to laukei, “Abou jai lea, kaodak haang 
tegü seti to jamlabü nyangbüa ao aki; 
32kaiya, seneibü bou lilabü phola shanga setiei abou la ih yungtikho, hoba 
seti hao to yepakho. 
33Hobaje khüyou haosiei haosieibü bou la ih yungtikei, hoba noushounyu 
atan bou yoa yepbei. Sao ladang yepkei hoba ladang pienkei bouei ange.” 
34Nyibounyet noushounyuei nashounyu to laukei, “Miou ngo kübou yoa 
yepbei; senei aboueibü lilabü phola shanga taokei setiei hao la ih inkho, no 
atan hao yoa yepshi.” 

35Hobaje khüyoukei haosiei bou la ih inkei, hoba nashounyu hauan hao yoa 
yepbei, hoba sao ladang yepkei hoba ladang pienkei bouei ange. 
36Kho khei Loteibü nouyangshou müt nyi ham haosieibü bouei mangakongko 
apbei. 
37Hobaje nouyangnyuei bousushou che bukkei, hoba hao nyen Moab dogo 
nyenkei, hoba hao tat sühko Moabbü bou ki. 
38Hobaje nashounyuei bousushou che bukkei hoba hao nyen Ben-ammi dogo 
nyenkei, hao kho tat sühko Amon shousi shuongeibü bou ki. 

Kaobak 20 

Abraham hoba Abimelek 

1Tou Abraham khüka yungthang aeto meimeijung hauan Kadesh si Shur 
kanglanga kikei. Longche Gerara thüngkei, 
2hoba khünei Abrahamei haoyak Sara shangabü lenkei, “Sao küna ki.” 
Kheijinei Gerarbü Abimelek Chobaei Sara leila hautikei hoba sao leibakei. 
3Lausikei Mühghaüei Abimelek to nangnak manga longan lenkei, “Chühashi, 
yaksa laobou nyi lekei kho haangshong no hailabü lele ong kia, aieilausi sao 
chemkanbü yaksa ki.” 
4Tou Abimelek sao nyangko mo ohaukei, hibü haoei laukei, “Bunyubou, nyi 
shed ashonbü phang mautilep lo? 
5Haoei kü to ‘Sao ngeibü na’ dogo laukei ayingsi? Hobaje yaksanyueikei 
jembü lolo ‘Hao ngeibü jai’ dogo alau lo? Kü maangpon tangbü hoba ik 
hinseibüei ngei ho kümsilei kümbei.” 
6Kheijinei Mühghaüei manga hao to laukei, “Haü, nyi kaibü maangpon 
tangbüei ho kümsilei kümbei dogo ngei ngeakei, hoba toukei ngo khulimbo 
shed shonlabü ka ngei no senetkei. Khoei ngei ka la sao to ameititi. 
7Hibü müt khoeibü yak kho ngaitikuashi, aieilausi hao thuseibü, hoba haoei 
ka shanga sukujakulabü, hoba no langlabü. Lausikei nyi sao akungailonga 
tükde no hoba nyi kibü pendou hailabü.” 

8Nyibounyet ngeyang enyu Abimelek pikei hoba hao phanga yaangbü shuong 
pendou ngashaikei hoba haoei haüthükbü pendou haoen to lenkei, hoba 
haoen aeibou hatkei. 
9Kheijinei Abimelekei Abraham hao jungto ngaan hao to laukei, “Nyi kü 
thükto hoba kü sangle to shedbü hatetche sungbalabü lele ngei ka thedanga 
ai mashikkei? Ai ajungeijan ki kho nyi kü to jungeia.” 
10Hobaje Abimelekei Abraham to phekei, “Nyi ho ai dambüei kümbei?” 
11Hobaje Abrahamei jongaikei, “Aieilausi ho kaoa Mühghaü to hatbü aki; 
khoei haoenei küyak laüa ngo haitilabü. 
12Hobaje khüto limbo, sao maimaitham küna, küboueibü shou, lausikei kü 
nyueibü shou aying, hoba sao küyak la yeikei. 
13Hobaje ladang Mühghaüei küboueibü chem ka ngo kükto thangto hautikei, 
kheijinei ngei sao to laukei, ‘Sen haushang pendoua “Hao küjai yingkei” dogo 
lauko nyi kaibü sanou kü to lenjan’ dogo laukei.” 
14Kheijinei Abimelekei san hoba masu pongsu, hoba aaomüt bousu si yaksa 
hoba haoyak Sara hao la kungaikei. 
15Hobaje Abimelekei laukei, “Chühashi, ngeibü kaodak ka thedanga kia; no 
kimangsühbüa kishima.” 
16Hobaje Sara to haoei laukei, “Ngei kajai la chandinam hajar che kuda; 
chühashi, ho kayoa kibü pendou thedanga no ashedbü aukabü ki hoba 
pendou thea no matmaitia.” 
17Hobaje Abrahamei Mühghaü to sukeijakei, hoba Mühghaüei Abimelek hoba 
haoyak, hoba haoeibü aaosao shuong shousi kilabü lele maitikukei; 
18aishanga Abrahameibü yak Sara haangshongBunyubouei Abimelek chema 
kibü yaksa shuong pendoueibü nasetshang khinkukei. 

 Kaobak 21 

Isak Bukbü 

1Tou Bunyubouei haoei laubü tegü Sara to onoukei hobaBunyubouei haoei 
thekubü tegü kümbei. 
2 Hobaje Sara mangakongko apan Abraham la, hao baushi sinan apan 
Mühghaüei haoei takletkubü chaloua bousushou che bukkukei. 
3Hobaje Abrahamei hao la Saraei bukkubü jayangshou la Isak nyenkukei. 
4Ladang Isak chalou set onkei Mühghaüei haola sakkubü tegü Abrahamei 
kipbukei. 
5Haoshou Isak haola bukkujinei Abraham po saongao jai lean kiteikei. 
6Hobaje Saraei laukei, “Mühghaüei ngo nyitikei; hoba ho shangabü ditbü 
shuong pendouei kü yoa nyilabü.” 
7Hobaje saoei laukei, “Aoei Abraham to Saraei na yopbulabü dogo laula? 
Lausikei ngei hao jai lean hao la bousushou che bukkua.” 
8Hobaje nashou kho chingko sen apyokei, hoba Abrahamei Isakei sen 
apyonyet lem yaangbü che kümbukei. 

Hagar si Ishmael Sattibü 

9Hobaje Ijep sao Hagareibü shou laobou saoei Abraham la bukkukei, Saraei 
saoeibü shou to hatlenko hapbei. 
10Hibü saoei Abraham to laukei, “Ho aaosao si saoeibü shou shian sattiashi; 
aieilausi ho aao saoeibü shou kü shou Isak to phetphana ühamlabü.” 
11Khoei haoshou Ishmael laüa Abraham aeibou maanga amaiko kikei. 
12 Lausikei Mühghaüei Abraham to laukei, “Nashou si kaibü sambüsao 
shangabü no aolinko teki; Saraei ka to lenbü pendoua sao to ngüha leashi; 
aieilausi Isak danko kaibü lilabü weeilabü. 
13Ngei sambü aaoeibü shou kakei phang che yeitikulabü, aieilausi hao kaibü 
lilabü ki.” 
14Nyibounyet ngeyang enyu Abrahamei wentek si phekhun shongmok che 
deiei shenko jinan Hagar la kukei. Haoei kho saoeibü phaka tonan jinkukei 

hoba sao la na kho kuan hangan hautikei. Hobaje sao bangjung satan 
Beersheba phetsen kaodaka shoongeikei. 
15Ladang phekhun shongmok kabü dei kho khümbei, saoei na kho buham 
phang chenei apyokei. 
16Hobaje saoei hao thedang ka longche hauan, phak saosem thüng saan 
setkei; aishanga saoei lolo laukei, “Ngei na haibü to techühkho.” Hobaje sao 
khonei setan ngüh angko haapbei. 
17Hobaje Mühghaüei nashou haapbü kho ditkei, hoba Mühghaü khuthük 
hangangbüei khuthük ka Hagar ngako laukei, “No ai kümda, Hagar? Tehüt, 
aieilausi Mühghaüei nashoubou hao kishanga haapbü dida. 
18Meimeiashi, nashou kho phonan kaibü ikei jenan sungashi, aieilausi ngei 
hao ka phang yaangbü che yeitilabü.” 
19Hobaje Mühghaüei saoeibü nyek ipbukei hoba dei kibü kaoen che hapbei; 
hoba saoei hauan phekhun shongmok kho deiei shenko khuan na la 
yungtikei. 
20Hobaje Mühghaü nashou yoa kikei, hoba hao chingkei; hoba yama kikei, 
hoba hao chingko lau jungbü müt che la yeikei. 
21Hao Paran yama thüngkei, hoba haonyuei hao shanga Ijepsao che ngakukei. 

Abraham si Abimelek Theyolanyobü 

22Kho jihsiphaia Abimelek si Lajamleibou Fikolei Abraham to laukei, “Nyi 
kümbü ajanjan pendoua Mühghaü ka yoa kia 
23Hibü tou kü to Mühghaü nyen phongko khei nyi kü to hoba ngeibü shousi 
shuongto hoba ngeibü thensilen to akhüp alanglabü; lausikei ngei ka to 
jungeibü sanou tegü, nyi kü to, hoba ai kaodaka ong no thüngkei khüto 
jungeilabü dogo thekuashi.” 
24Abrahamei laukei, “Ngei thedalanda.” 
25Kheijinei Abrahamei Abimelek to deikhün laobou Abimelekeibü sambü 
shuongei sokei kho shanga ngühphe kikei. 



47 

 

 
   Saopobü Lai 

© 2002, Bible Society of India. 
 

 
 

 

26Lausikei Abimelekei laukei, “Ho aoei kümbeije ngei angekei, nyikei kü to 
alen, tat ong ditda.” 
27Kheijinei Abrahamei san hoba masu pongsu sungbaan Abimelek la kukei, 
hoba haosi ham ngüh lanyokei. 
28Abrahamei sanlon saoen nyet sanshuong yoka pinyinan phokei. 
29Hobaje Abimelekei Abraham to laukei, “Habü sanlon saoen nyet pinyinan 
phobü kho tetlabü ai?” 
30Abrahamei jongaikei, “Ho deikhün ngei thukei dogo aukabü lela shanga 
sanlon shoushou nyet ho ngeibü ik ka sungletashi.” 
31Hibü kho kaodak la Beersheba dogo nyenkukei, aieilausi haosi ham khünei 
theyolanyokei. 
32Kho tegü haoen Beershebaa theyolanyokei, hoba Abimelek si haoeibü 
Lajamleibou Fikol meimeijung Filistia kaodak to ngaikei. 
33Hobaje Abrahamei tamarisk bu che Beershebaa kekei, hoba Thonakibü 
Mühghaü Bunyubou nyena lembei. 
34Hobaje Abraham Filistia kaodaka chalou lounyu thüngkei. 

Kaobak 22 

Abraham Takteibü 

1 Jihsiphai tuisho hauan phaia Mühghaüei Abraham takteikei hoba hao to 
laukei, “Abraham!” Hobaje Abrahamei jongaiko laukei, “Ngo hanei kia!” 
2 Kheijinei Mühghaüei laukei, “Kashou, kashou jayangshou Isak, laobou nyi 
sanouda, hao leian Moria kaodak to hauashi. Hobaje khünei ngei ka la shean 
lenlabü shongh chenei nyi hao kü la juokbü lembü kuashi.” 
3Nyibounyet ngeyang enyu Abraham pian haoeibü gadua setshang jinan, hao 
yoa sambü müt nyi hoba haoshou Isak yoan leikei, hoba haoei juokbü lembü 
shanga bu shenan meimeijung Mühghaüei hao to lenbü kaoen che khüto 
haukei. 
4Sembounyet Abrahamei saabü ka kaoen to chühangtikei. 

5Haoei haoeibü sambü nyi to laukei, “Kasi gadu yoa hanei haiyeiko kiteishi, 
hoba küshou küsi thito haulabü hoba künei leman nyibou kasi jungto 
longeilabü.” 
6Abrahamei juokbü lembü shanga bu sungan haoshou Isak la küntikei, hoba 
haoei wan si in jungkei; hoba haosi ham liko haukei. 
7Isakei laukei, “Abou.” Hobaje haoei jongaikei, “Küshou, ai ma?” Hobaje 
haoei laukei, “Wan si bu kia, lausikei lembü kula sanlon shoushou lan ki?” 
8Hobaje Abrahamei jongaikei, “Küshou, Mühghaüei juokbü lembü shanga san 
shoushou lamlekulabü.” Hibü haosi ham liko haukei. 
9Ladang haosi Mühghaüei lenbü kaoen sühkei, Abrahamei khünei 
laangshongei lemshang yaükei, hoba bu shean jaan phokei. Hobaje haoshou 
Isak khühan haoeibü lemshang thüka peithetnyu yeptikei. 
10Kheijinei Abrahamei haoeibü ikei jembü shou haitila in tonenkei. 
11Lausikei Bunyuboueibü hangangbüei khuthük ka hao ngako laukei, 
“Abraham, Abraham!” Hobaje haoei jongaikei, “Ngo hanei kia.” 
12Hobaje haoei laukei, “Na to ik tüt. Hobaje hao to ai teküm; Nyi Mühghaü to 
ngüha leda hoba hatda dogo ngei ngea; aishanga nyi kashou che ong kibü 
khokei aphokai.” 
13Hobaje Abrahamei chühangtisi hao phainei sanlon paang che haoeibü 
laangei hama minetan hapbei, hoba yam to hauan sanlon paang kho sungan 
haoshou jeila juokbü lembü kukei. 
14Hibü Abrahamei ho kaonyek la “Jihova-jire” dogo nyenkukei. Tat sühko 
lauyobü tegü, “Bunyuboueibü shongha kho kulabü.” 
15Hobaje Bunyubou hangangbüei Abraham nyibou khuthük ka ngakei, 
16 hoba laukei, “Bunyubouei lauda: Nyi ho kümsilei kümsi hoba kashou che 
ong kibü aphokeisi ngei kü nyena thedalanda; 

17hoba ngei no haükulabü hoba haabüyaangbüa ngei kaibü thensilen müha 
khanshoulitshou tegü hoba molo yungkoa kibü phetsen tegü haatilabü. 
Hobaje kaibü thensilenei haoeneibü dangbou koukhün kimlabü. 
18 Hobaje kaibü thensilen danko kaonyu phang pendou haükulabü; aieilausi 
nyi kü ngüha lekei.” 
19Hibü Abrahamei jembü sambü nyi jungto ngaian, haoen liko meimeijung 
Beersheba to haukei. Hobaje Abraham Beershebaa kikei. 

Nahor Mütli 

20Jih tuisho kian phaia Abraham to hai laukei, “Chühashi, kaibü na Nahor 
lakei Milkaei shousi bukkua.” 
21Uz, shaang bukbü, Buz, haoeibü na, Kemuel (Arameibü bou) 
22hoba Kesed, Hazo, Pildash, Jidlaf hoba Bethuel. 
23Hobaje Bethuelei Rebeka hapbei. Habü müt set Milkaei Abrahameibü na 
Nahor la bukkukei. 
24Hobaje haoeibü thangnyu nyenei Reuma, saoeikei Teba, Gaham, Tahash 
hoba Maaka, dogo bukkukei. 

 Kaobak 23 

Sara Haibü hoba Abrahamei Khünshang Kao Phoubü 

1Sara salang po saongaoto saotonyet kikei. 
2Hobaje Sara Kanan kaodak Kiriat Arba (kho Hebron) a haikei, hoba 
Abraham Sara shanga mang haapla atkei. 
3Hobaje Abrahamei haibü mang apyoan meimeijung haukei, hoba Hitbü 
shousi shuong to laukei, 
4“Ngo kan yoa yenbou hoba küksithang ki, ngei ngeibü haibü mang khünla 
thüklabü lele kanei küla mang khünshang kaoen che yakbü.” 
5Hitbü shuongei Abraham to jongaiko laukei, 

6“Küneibü ngüha lebü, bunyubou. No kün yoa yaangenbou che ki, küneibü 
hee maiboua kaibü haibü mang khünashi. Nyi kaibü haibü mang akhünlabü 
lele kün aoeikei haoeibü hee asenetlabü.” 
7 Abraham loenkei hoba kho kaodak kabü mütshuong thedanga khüpetkei 
(kho Hitbü). 
8Hobaje haoei haoen to joyoko laukei, “Ngei ngeibü haibü mang khünla kanei 
maanganga longa, kü to ngüha lekai, hoba Zoar shou Efron to, 
9haoei haoeibü kao thonbüa kibü Makpela laangpob laobou haoeibü ki, kho 
kü la yakkula phekushi. Mu muko haoei ngeibü khünshang yingla kan 
thedanga kho kü la kutiashi.” 
10Kheijinei Hit shousi shuong yoa Efron setan kiteikei, hoba Efronei Hit 
shousi shuong thedanga haoeibü sangnyu bakhün danjung angbü pendou 
thedanga Abraham to jongaiko laukei, 
11“Aying, bunyubou, kü ngüha lebü; kao kho ngei kala kuda, hoba khünei 
kibü laangpob ngei ngeibü eikshuong shousi shuong thedanga ngei kho kala 
kuda; kaibü haibü khünashi.” 
12Hobaje Abrahamei kho kaodak mütshuong thedanga khüpetkei. 
13Hobaje haoei kaonyek kabü mütshuong thedanga Efron to joyoko laukei, 
“Lausikei nyi maang angalonga kü to ngüha lekai, ngei ho kao munam kala 
kukho; ho küka leashi, hoba khünei ngeibü haibü khünkho.” 
14Hobaje Efronei Abraham to jongaiko laukei, 
15“NgeibüBunyubou, kü to ngüha lekai, kao che chandinam shekel saongao 
lei den seti kanglanga kho ai yingla? Hibü kaibü haibü khünashi.” 
16Hobaje Abrahamei Efron ngüha lekei; hoba Abrahamei Efron la haoei Hitbü 
shousi shuong thedanga laubü tegü chandinam shekel saongao lei namseibü 
shuongei jungeibü hima kukei. 

17Hibü Efronei ai kao Makpelaa kikei, laobou Mamre thedanga kikei, kao 
khünei kibü laangpob hoba kho kaijembo laobou ki, leilanga sühko kibü 
busidei pendou Abrahameibü la yeikei. 
18Habü Hitbü thedanga haoeibü sangnyu danjung angbü müt pendou 
thedanga Abrahameibü yingla aukabü kukei. 
19Kho phaia, Abrahamei Mamre thedanga kibü Makpela kao laangpoba Sara 
khünkei, ho Mamre Kanan kaodaka kibü Hebron to jetei. 
20Hibü kao kho hoba khünei kibü laangjakbü heekhün kho Abraham la 
khünshang shanga Hitbü shuongei aukabü leko kukei. 

Kaobak 24 

Isak si Rebeka 

1Tou Abraham baushi sina, hoba po juong yingan kikei, hoba hangsilam 
pendoua Bunyubouei Abraham haükukei. 
2Hobaje haoeibü chema sambü jaishoubou, ao haoei kibü pendou thüka kikei, 
hao to Abrahamei laukei, “Kaibü ik ngeibü youshi kanglanga phoashi, 
3hoba ngei kato Bunyubou khuthük hoba kaodak Mühghaü nyena 
thetilantikho. Nyi Kananbü aoyou yoa ngo kida, haoeneibü nouyangshou 
shuong ka küshou shanga yak tengaku. 
4Lausikei nyi ngeibü kaodak hoba ngeibü phang jungto hauan küshou Isak 
shanga yak leibakujan.” 
5Hobaje sambüei hao to laukei, “Aingenyu yaksanyuei küphai ho kaodak to 
semmang asühlep yingkou? Chühashi, ngei kashou laobou kaodak ka no 
loukei khüto nyibou leian ngailep sai?” 
6Hobaje Abrahamei hao to laukei, “Nyi küshou nyibou kho kaodak to leian 
tengai: 
7 Bunyubou khuthükbü Mühghaü aoei ngo kübou chem ka hoba ngo bukbü 
kao ka leian haukei, hoba aoei küto joyokei, hoba aoei theyolanyoko, ‘Kaibü 
thensilen la ngei ho kao kulabü’ dogo laukei, aoei haoeibü khuthük 

hangangbü ka jungto yantilabü, hoba nyi khüka küshou shanga yak leian 
loulabü. 
8Hobaje yaksa khoei kaphai semla maang üanglonga kheijinei ngei kato 
theyolanyobü shanga aikei shedbü akilabü; nyi küshou khüto nyibou leian 
angaijan.” 
9Hobaje sambü khoei haoeibü ik Abrahameibü youshi kanglang to attian 
ngüh kho shanga thekeilankei. 
10Hobaje sambü khoei haoeibü bunyuboueibü ut an leian meimeijung haukei; 
aieilausi haoeibü bunyuboueibü peisilei pendou haoeibü ika kikei: hoba hao 
meimeijung Mesopotamia a kibü Nahor sangnyu to haukei. 
11Hobaje chasemlamto yaksa dei khula haubü jiha haoei sangnyu napheinei 
deikhün nyangko ut khüpettikei. 
12Hobaje haoei laukei, “O Bunyubou, ngeibü bunyubou Abraham Mühghaü, 
tat chalou kümsilei pendou haüthüktiashi, hoba ngeibü bunyubou Abraham 
to üeisanou lenshima. 
13Chühashi, ngo dei nyangko loakei, hoba sangnyu kabü saoshuong dei khula 
louda. 
14Hobaje ho longtiashi, laobou medei to ngei dei yungla shanga kaibü dei 
ilechak sanoudambo tonletashi dogo laulaje, hoba aoei yungashi hoba ngei 
kaibü ut lakei yungtikho dogo laulaje kho nyi kaibü sambü Isak shanga 
pienbü yingtishi. Hobaje khoei nyi ngeibü bunyubou to sanoua dogo 
ngelabü.” 
15Hobaje haoei welaubü athontoua Rebeka, ao Abrahameibü na Nahoreibü 
yak Milkaeibü shou Bethuelei bukkei, saoei ilechak phaka tonan loukei. 
16Hobaje medeinyu kho chühla sao maian kikei. Saosüngbü medei che, bousu 
aotokei ühüpyobü; saoei dei khula atan saoeibü ilechak shenko khuan 
longkei. 

17Hobaje sambü khoei sao to joyola laangjung hauan laukei, “Sanoudambo 
kaibü ilechak ka dei shijo inbü.” 
18 Hobaje saoei laukei, “Yungashi bunyubou,” hoba saoei panteiko saoeibü 
ilechak kho saoeibü phak ka tonletan hao la inkei. 
19Hobaje saoei hao la yungtian laukei, “Ngei kaibü ut shangakei haoen maang 
anyem shongko dei khubakho.” 
20Hobaje saoei panteiko saoeibü ilechak ka buphaua dei jinan, deikhün to 
nyibou laangjung hauan haoeibü ut pendou shanga dei khukei. 
21Hobaje müt khoeiBunyubouei haoeibü wakou pendou haükudalaoje ngela 
shanga ngüh üangko sao to tangko chühko kikei. 
22Hobaje ladang utei dei yungkhümbei, müt khoei shekel thoche takbü hon 
kungsaü hoba saoeibü ik shanga hon jikhap penyi shekel an thüngeibü 
sungenkei. 
23Hobaje haoei laukei, “No aoeibü shou? Küla lenbü. Kaibü bou chema kün 
sühshang kiasaoma?” 
24“Ngo Milka shou, Bethueleibü shou, ao saoei Nahor la bukkukei.” 
25Saoei tokei hao to laukei, “Künei youho si nyem souko kia, hoba sühshang 
kia.” 
26Hobaje müt khoei khu küpjung kouan Bunyubou to lembei. 
27Hobaje haoei laukei, “Bunyubou, ngeibü bunyu Abraham Mühghaü 
sangashi, aoei ngeibü bunyu ao haoeibü sanou hoba onouei üpyo, kü 
shangakei Bunyubouei ngeibü bunyu chempen chem lamnyu aeto ngo leian 
loukei.” 
28Hobaje medeinyu kho laangjung hauan saoeibü nyueibü chempen la habü 
ngühli pendou lenkei. 
29Tou Rebekaeibü jai che nyenei Laban kikei; hoba hao müt khüto haüyola 
deikhün sühko laangjung haukei. 

30Hobaje haoei kungsaü hapbei, hoba haonaeibü ika jikhap hapbei, hoba 
ladang haoei na Rebekaeibü ngüh müt khoei küto hai joyokei dogo laubü 
ditkei, kheijinei hao kho müt jungto haukei. Hobaje chühashi, hao ut yoa 
deikhün nyangko loan hapbei. 
31Hobaje haoei laukei, “Kaiya, no Bunyubouei haükubou, ailaibü no hanei 
loda? Ngei ka shanga chem hoba ut shanga nyaishang kaoen lamlekuakei.” 
32Hibü müt kho chem to atkei hoba Labanei ut onkünbü setshang sengkukei 
hoba haoei hao la ut shanga youho si nyem sungbakei, hoba hao hoba hao 
yoa loubü shuong shanga yousakla dei sungbakei. 
33Hobaje hao la hao thedanga shausiyung phokukei, lausikei haoei laukei, 
“Ngei ngeibü ngühlang alenshongko teshaukho.” Hobaje Labanei laukei, 
“Kholonga künla lenbü.” 
34Hobaje haoei laukei, “Ngo Abrahameibü sambü. 
35Bunyubouei ngeibü bunyubou aeibou haükua, hoba hao aeibou keian yeia. 
Hobaje haoei hao la sanshuong hoba masu shuong, chandinam si hon, sambü 
shuong si sambüsao shuong hoba ut si gadu dogo kukei. 
36Sara, ngeibü bunyuboueibü yakei ngeibü bunyu la, sao nou lean bousushou 
che bukkukei; hoba haoei hao la haoei kibü pendou kua. 
37Hobaje ngeibü bunyubouei küto thetilantiko laukei, ‘Nyi küshou shanga 
Kanan saoshuong, aoyou yoa ngo kida khüka yak tengaku; 
38lausikei no kübou chem to hoba ngeibü phang jungto hauan ngeibü shou 
shanga yak leiba.’ 
39Hobaje ngei ngeibü bunyubou to laukei, ‘Aingenyu yaksanyuei küphai 
semmang asühlep yingkou?’ 
40Hobaje haoei küto laukei, ‘Bunyubou ao thedanga ngo paida, haoei haoeibü 
khuthük hangangbü kayoa hautian kaibü wakou thüksimin haptilabü, hoba 
nyi küshou shanga ngeibü kaodak ka hoba kübou kaodak ka yak leian 
loulabü. 

41Kheijinei no ladang kü kaodak to loulaje, nyi küto thebülanbü shanga aikei 
shedbü akilabü, hoba haoenei kala sao akulonga, no ngeibü thebülanbü 
shanga shedbü akilabü.’ 
42“Hobaje ngo tat deikhün to louan laukei: O Bunyubou, ngeibü bunyu 
Abraham Mühghaü, nyi ong ngeibü wakou thüksimin haptialonga, 
43chühashi, ngo deikhün nyangko loakei, hoba medei ao deikhula loulaje 
hoba aoto ngei, ‘Kaibü ilechak ka küla yungla labü,’ dogo laula, 
44hoba saoei kü to, ‘Nyi yungashi, hoba ngei kaibü ut shangakei dei 
khubakho,’ dogo laulaje kho Bunyubouei ngeibü bunyu shanga pienkubü 
yingtishi. 
45Hobaje ngei kü maangpona alaukhümtoua, chühashi, Rebeka jembü phaka 
ilechak tonan loukei, hoba deikhün to hauan dei khukei. Hobaje ngei sao to 
laukei, ‘Küla dei inbü dogo ngei kato sudajada.’ 
46Hobaje saoei panteiko ilechak phak ka tonletko laukei, ‘Yungashi, hoba 
kaibü ut lakei yungtikho.’ Hibü ngei yungkei hoba saoei ut lakei yungtikei. 
47Hobaje ngei sao to phekei, ‘No aoeibü shou?’ Hobaje saoei laukei, ‘Nahor 
shou Bethuel la Milkaei bukkubü nouyangshou.’ Kheijinei ngei chimen kho 
saoeibü kunga jinkukei, hoba sao la ikngüma jikhap khapbukei. 
48Hobaje ngei ngeibü khu khüpjung atkei hoba Bunyubou to lembei, hoba 
ngeibü bunyubou Abrahameibü Mühghaü Bunyubou nyen sangkei, aoei 
ngeibü bunyuboueibü jaieibü shi shanga ngo lamnyu tükdea leikei. 
49Hobaje tou kanei ngeibü bunyubou sanouko hoba tükde jungeimang 
sühalonga kü la lenbüma; hoba tejungeikho lausi küla lenbüma; ngo maiaeto 
ayingsi nanaeto sepeilabü.” 
50Kheijinei Laban si Bethuelei jongaiko laukei, “Ho Bunyubou ka longda, 
künei kato maibükei amaibükei alauenda. 
51Chühashi, Rebeka kathedanga kia, sao leian hauashi, hoba Bunyubouei 
laubü tegü sao kaibü bunyuboueibü shoueibü yak la yeitiashi.” 

52Kheijinei Abrahameibü sambüei haoeneibü ngüh kho ditan haoei hao 
lolo Bunyubou thedanga khüpetan lembei. 
53Hobaje sambü khoei hon, chandinam, hoba peisilei sungjung louan Rebeka 
la kukei; hoba haoei saoeibü jai la hoba saoeibü nyu la namsek peisilei kukei. 
54Kheijinei hao hoba hao yoa kibü mütshuongei shauan yungan khüyou 
khünei dantikei, hoba nyibounyet haoen pienan haoei laukei, “Ngo ngeibü 
bunyubou jungto hautikai.” 
55Lausikei Rebekaeibü jai si haonyuei laukei, “Sao kün yoa chalou shisho, 
khei annyet ongkei phokushi hoba kho phaia sao haula thükkei.” 
56Lausikei haoei haoen to laukei, “Bunyubouei ngeibü wakou thüksimin 
haptibü hapan, ngo teshiletma, ngo ngeibü bunyubou jungto hautishima.” 
57Kheijinei haoenei laukei, “Künei sao ngaan phekho.” 
58Hibü haoenei Rebeka ngaan phekei, “No ho müt yoa haumang sühdalao?” 
Saoei laukei, “Ngo haulabü.” 
59Hibü haoenei haoeneibü na Rebeka hoba saoeibü sambüsao hoba 
Abrahameibü sambü hoba haoen mütshuong hautikei. 
60Hobaje haoenei haoeneibü na Rebeka haüyoan phaia laukei, “Nashounyu, 
no hajar hajar lauko juong thükkabü nyu yeishi! Kaibü lilabü haoeneibü 
dangbou shuongeibü bakhün la leshi.” 
61Kheijinei Rebeka si saoeibü sambüsao shuong lamlekei hoba Abraham 
sambü yoa haula ut to pükkei. Hobaje sambüei Rebeka leian jembü lam to 
haukei. 
62Isak Beer Lahai Roi ka loukei, aieilausi hao yungthang aenei kikei. 
63Hobaje Isak damanchühla chasemlamto sek aeto haukei, hoba haoei 
limchühsi ut louko hapbei. 
64Hobaje Rebekaeikei chühangtisi Isak hapbei, hoba saoei Isak hapsi sao ut ka 
louyenkei. 



57 

 

 
   Saopobü Lai 

© 2002, Bible Society of India. 
 

 
 

 

65Hobaje saoei sambü to phekei, “Sen shuokla sek aeto louko kibou kho ao?” 
Sambüei laukei, “Hao ngeibü bunyubou.” Hobaje Rebekaei jembü thenyek 
yukbü nei sungan neikhu yukkei. 
66Hobaje sambü khoei Isak la haoei kümbü pendou lenkei. 
67Hobaje Isakei haonyu Saraeibü neichem to sao leiyetan Rebeka lekei, hoba 
haoei sao sanoukei, hoba haoeibü nyu haian phaia hao maang haksokei. 

 Kaobak 25 

Abrahameibü Lubü Thensilen 
(1 Ld 1.32-33) 

1Hobaje Abrahamei lubü yaksa che lekei, hoba saoeibü nyen Ketura kikei, 
2hoba saoei hao la Zimran, Jokshan, Medan, Midian, Ishbak hoba Shua 
bukkukei. 
3Hobaje Jokshan ka Sheba hoba Dedan pakkei. Hobaje Dedaneibü shousi 
shuong Ashurim, Letushim hoba Leumim kikei. 
4Hobaje Midianeibü shousi shuong Efa, Efer, Hanok, Abida hoba Elda kikei. 
Habü pendou Keturaeibü lilabü kikei. 
5Abrahamei haoei kibü pendou Isak la kukei hoba hao lang kian haoshou Isak 
jungka haoen chaangbou aeto sattikei. 
6Lausikei Abrahamei ngabü thangnyu shuongeibü shousi la haoei jongsak 
kukei, hoba haoshou Isak jungka hao lang kian chaangbou aeto sattikei. 

Abraham Haibü hoba Khünbü 

7Abraham langkei salang po saongaoto anjinleito ngao onbüa haikei. 
8Hobaje Abrahamei haoeibü thonbü hak hinko haoeibü salangei muan haikei, 
müta jaishou, hoba poei onsapbü, hoba hao jembü mütli yoa yokei. 
9Hao shounyi, Isak si Ishmaelei hao Hitbü Zohareibü shou Efron kaoa Mamre 
nyangko kibü Makpela heea khünkei. 
10Abrahamei laobou kao Hitbü shousi shuong ka jekkei, khünei Abraham si 
haoyak Sara khünkei. 

11Hobaje Abraham haian phaia Mühghaüei haoshou Isak haükukei, hoba Isak 
Beer Lahai Roia kikei. 

Ishmael Thensilen 
(1 Ld 1.28-31) 

12Ijep sao Hagar, Sara sambüsaoei Abraham la bukkubü, Abrahameibü shou 
Ishmael thensilen ho, 
13hoba Ishmaeleibü shousi theneithenko nyen shuong habü ho: Nebaiot, hoba 
Kedar, Adbil hoba Mibsam, 
14Mishma, Duma, Masa, 
15Hadad, Tema, Jetur, Nafish hoba Kedema. 
16Khübü kho Ishmaeleibü shousi shuong haoen jembü sang hoba jembü 
kishangei haoeneibü nyen shenda hoba ho chung weko ka kongnyu müt 
anthüknyi. 
17Hobaje Ishmaelkei salang po saongaoto khujinto nyet kijinei thonbü hak 
hinan haikei, hoba hao jembü mütli yoa yokei. 
18Hobaje haoeibü thensilen Assiria aeto haujinei Ijep kaodak nyangko Havila 
ka Shur sühkoa haoen kikei; haoei jembü jaisina pendou to dangan 
ajiaphaiko kikei. 

Esau si Jakob Bukbü 

19Abrahameibü shou Isak meten ho: Abraham ka Isak pakkei, 
20hoba Isakei Padan Arama kibü Arambü Bethueleibü nouyang hoba 
Labaneibü na Rebeka hao yakla lela ngajinei hao po saonyi kikei. 
21Hobaje Isakei yak shanga Bunyubou to welaukei, aieilausi sao angkong 
kikei, hoba Bunyubouei haoeibü welau jongaian hao yak Rebeka 
mangakongko apbei. 
22Hobaje saoeibü shimunga nashou kho aüyokei, hoba saoei laukei, “Hai 
kialonga ngo lai kümla?” Hobaje saoei Bunyubou to phela haukei. 

23 Bunyubouei sao to laukei, “Kaibü nasetshanga phang penyi kia; phang 
penyi kaibü shimung ka bangtilabü. Phang che kho phang che to hau kibou 
kilabü; hoba jaishoubouei nashoubou khangenlabü.” 
24Ladang shou buklabü jih sühkei, chühashi, saoeibü nasetshanga phokbü 
shou kikei. 
25Shaangbou kho saklangtham, mang pendou wiei yuklepan bukkei, hoba 
haoenei hao nyen Esau nyenkukei. 
26Hobaje kho phaia na bukkei hoba haoeibü ikei Esaueibü youdema hatlepan 
kikei, hoba haoeibü nyen Jakob nyenkei. Rebekaei haosi bukjinei Isak po 
saosem kikei. 

Esauei Phet Yakshaubü 

27Hobaje shounyi kho chingkei; hoba Esau meikipbüa sonenbü hoba 
tanlambü müt che kikei; hoba Jakob eaaoabü müt hoba neichema kikei. 
28Isakei Esau to sanoukei, aishanga haoei Esauei kipbabü yamphe shaukei; 
lausikei Rebekaei Jakob to sanoukei. 
29Jakobei chakshoushik thungan kikei, hoba Esau yam ka mühei haiyetnyu 
lungkei. 
30Hobaje Esauei Jakob to laukei, “Hali, saklangle thungbü shik khüka kü la 
okbü; aishanga ngo mühphama!” (Khoei hao nyen Edom nyenkei, tetlabü 
‘Saklangbü’). 
31Kheijinei Jakobei laukei, “Shaangla kü la kaibü jaishoubou phet yaakbü.” 
32Hobaje Esauei laukei, “Ngo hailabü lele kia, hoba ngei jaishou phejan phet 
khoei ai pailetla?” 
33Lausikei Jakobei laukei, “Kü thedanga shaangla thealanashi.” Hibü Esauei 
hao to thekolanko haoeibü jaishou phejan phet kho Jakob la yaakkukei. 
34Kheijinei Jakobei Esau la wentek hoba wenshik si ngoulangshik thungbü 
okkei. Hobaje haoei shauan yungan meimeijung jembü lam to haukei. Kho 
tegü Esauei haoeibü jaishou phejan phet aweasüng. 

Kaobak 26 

Isak Gerara Kibü 

1Thedangto Abrahameibü jihsiphaia mühsinou kibü to liman kho kaodaka 
uangmuang lubü che kikei. Hobaje Isak Filistiabü choba Abimelek jungto 
Gerar to haukei. 
2Hobaje Bunyubou hao jungto longan laukei, “Ijep kaodak to teyan, ngei no 
ai kaodaka kishi dogo lenlaje khünei kishi. 
3Ho kaodaka thüngshi, hoba ngo ka yoa kilabü hoba no haükulabü. Aishanga 
kala hoba kaibü thensilen la ngei ho kaodak pendou kulabü, hoba ngei kabou 
Abraham to theyolanyobü loushadtikulabü. 
4Hobaje ngei kaibü thensilen müha khanshoulitshou tegü juong haatikulabü, 
hoba kaibü thensilen la ho kaodak khümbo kulabü hoba kaibü lilabüa kaodak 
pendou haülabü. 
5Aieilausi Abrahamei kü ngüha lekei, hoba ngei sakkubü, ngeibü ngühkhüm 
deikhüm hoba ngeibü songsido jungeikei.” 
6Hibü Isak Gerara kikei. 
7Hobaje khünei kibü mütshuongei hao to haoyak shangabü phekei, hoba 
haoei “Sao küyak” dogo laula hatsi “Sao küna” dogo laukei. “Aingenyu 
khünei kibü mütshuongei Rebeka laüa ngo haitilabü; aieilausi sao chühla 
saomaiakei.” 
8Ladang hao khünei chalou lounyu kikei, Filistiabü choba Abimelekei koulom 
ka chühkei, hoba chühsi haoei Isakei yak Rebeka to sanouyoko hapbei. 
9Hobaje Abimelekei Isak ngaan laukei, “Maimaitham sao kayak yingakei, 
hoba nyi ailai ‘Sao küna’ dogo laukei?” Kheijinei Isakei hao to jongaiko 
laukei, “Aieilausi ngei dambei, aingenyu ngo sao hangshong hailabü.” 
10Hobaje Abimelekei laukei, “Nyi kün to ai kümbei? Mütshuong yoa cheei 
kayak yoa sosotham yepenakei, hoba nyi kün thükto shedbü 
sungbakhoulabü.” 

11Kheijinei Abimelekei müt pendou la ngühkhüm kuko laukei, “Aoyouei ho 
müt ayingsi haoyak to ik atlaje, hao tükde haitilabü.” 
12Isakei kho kaodaka youli saakkei, hoba kho poathama saongao juong latkei, 
aishanga Bunyubouei hao haükukei. 
13Hobaje müt kho akeiayaang shongko hao aei aei kiko haako haukei. 
14Hobaje haoeibü san si masu shuong shuonga hoba sambü juong kiko 
chemdang yaang yeisi Filistiabüei hao to nyekto shatkei. 
15Hobaje haoboueibü sambü shuongei Abraham haanga thuenbü deikhün 
pendou Filistiabüei thamei thuan shamtikei. 
16Hobaje Abimelekei Isak to laukei, “Kün jungka kukashi; aieilausi no künto 
hau kibou yeia.” 
17Kheijinei Isakei khüka kukjung satkei, hoba Gerar pholia neichem dangan 
khünei kikei. 
18Hobaje Isakei haobou Abraham haanga thubü deikhün nyibou thungaikei, 
aieilausi Abraham haian phaia Filistiabüei khübü kho thuan shamtikukei, 
hoba haoei haobouei nyenkubü nyen khübüla nyenngaikukei. 
19Hobaje Isakeibü sambü shuongei yomanga yungdei pakbü deikhün che 
thuenkei. 
20Lausikei Gerarbü sanlombü shuongei Isakeibü sanlombü shuong to oyoko 
laukei, “Dei kho küneibü! Hibü haoei kho deikhün nyen Esek dogo nyenkei, 
aieilausi haoenei hao to oyokei.” 
21Hobaje haoenei nyibou deikhün che thukei, hoba haoenei khokei soyokei; 
hoba haoei kho nyen Sitna dogo nyenkei. 
22Hobaje haoei kho ka hauan, lubü deikhün che thukei, hoba kho aoei asoyo. 
Hobaje haoei khoeibü nyen Rehobot dogo nyenkei hoba laukei, “Aieilausi 
touje Bunyubouei sen la kishang kua, sen kaonyua haakoyaangko kilabü.” 
23Khüka hao Beersheba to angkei. 

24 Khüyou Bunyubou hao jungto longan laukei, “Ngo kabou Abraham 
Mühghaü. Tehüt, aishanga ngo ka yoa kia; hoba ngei no haükulabü hoba ngo 
khangenbou Abraham nyena ngei kaibü thensilen haatikulabü.” 
25Hobaje Isakei khünei laangshongei lemshon che yaükei hoba Bunyubou to 
lembei. Khünei haoei neichem dangkei hoba haoeibü sambü shuongei 
deikhün che thukei. 

Isak si Abimelek Kanglanga Ditenyobü 

26Kheijinei Abimelek Gerar ka hao thangbou Ahuzzat yoa, haoeibü sepai 
shuong lajamleibou Fikol yoa Isak to haüyola haukei. 
27Kheijinei Isakei haoen to phekei, “Kanei küto the shouda, hoba kan jungka 
bangtikei, kholonga kan kü jungto aila louda?” 
28Hobaje haoenei jongaikei, “Bunyubou kayoa kia dogo künei maisho hapa; 
hibü künei laukei, ‘Sen kanglanga theyolanyoko ditenyobü che kümbho’ 
29kho khei künei kala ai akümbubü tegü, hoba künei kato maibü to liman 
aikei akümbü tegü, hoba no sangmaia bangtibü tegü, nyi kün khon asaktilabü 
lele no touBunyubouei haükua.” 
30Hobaje Isakei haoen shanga lem likuko shaukei yungkei. 
31Hobaje haoen ngeyang enyu pian haoen cheei che to theyokei. Hobaje 
Isakei haoen hautikei hoba haoenei hao ka sangmaia bangkei. 
32Khünyettham Isakeibü sambü shuongei louan haoenei thubü deikhün 
shanga lenkei, hoba hao to laukei, “Künei deikhün hapa.” 
33Haoei khola “Sheba” nyenkukei; khoei ho sangnyu to tat sühko Beersheba 
dogo lauda. 

Esaueibü Küksithang kabü Yaksi 

34Esau po saonyi kijinei, haoei Hitbü Beerieibü nouyangshou Judit, hoba 
Hitbü Eloneibü nouyangshou Basemat yakla ngakei. 
35Haoenei Isak si Rebekaeibü langkei aeibou maangnoutikei. 

 Kaobak 27 

Isakei Jakob Haükubü 

1Ladang Isak baushi sinkei hoba haoeibü nyek yukmetan haoei ühüp, haoei 
haoshou jaishoubou Esau ngaan hao to laukei, “Küshou.” Haoei jongaikei, 
“Ngo hanei kia.” 
2Isakei laukei, “Ngo tou baushi sina, hoba hailabü chalou angekei. 
3Hibü ngei kato sudajada, kaibü laujin phot hoba kaibü lau jungan yamto 
kouan küla meishi phe sungba. 
4Ngei mühbü tegü shaula ngeibü sembunga maibü shausiyung lamlean küla 
sungba, ngei kho shauan ngo ühaijinei ngei no haükulabü lele.” 
5Tou Isakei jembü shou Esau to joyojinei Rebekaei ditkei. Hobaje Esau meishi 
kipbala yamto koukei. 
6Hobaje Rebekaei haoshou Jakob to laukei, “Lo, kabouei kajai Esau to joyobü 
ngei dida. 
7Haoei hai laukei, ‘Küla meishi kipbaan ngei maikubü shausiyung lamleashi, 
hoba ngei kho shauan ngo ühaitoua no Bunyubou thedanga haükulabü lele.’ 
8Tou, küshou, ngei kala lenbü ditashi hoba kü ngüha leko kümashi. 
9Tou sanshuong yoto hauan khüka shoushou penyi küla sungba, hoba ngei 
khoei kabouei mühbü tegü hao sembunga maibü shausiyung lamlekukho. 
10Hobaje nyi kabou jungto kho jungan hauashi; haoei kho shauan hao 
ühaijinei no haükulabü haang.” 
11Hobaje Jakobei haonyu to hai laukei, “Küjai Esau wi angbü müt, hoba ngo 
lenglengbü. 
12Aingenyu kübouei küto makan chühlabü, hoba hao thedanga ngo 
khüpbülangbü yinglabü hoba küla haülabü ayingko shedsikhau ong khüpan 
jinngailabü.” 
13Hobaje haonyuei hao to laukei, “Küshou, kaibü shedsikhau küto yingshi, kü 
ngüha ong leko khübü kho küman sungba.” 

14Hibü haoei hauan khübü lapan haonyu jungto sungbakei, hoba nyuei 
haoboueibü sembunga maikubü tegü lamlekukei. 
15Rebekaei haoshou jaishoubou Esaueibü neisimei saoei chema kibü 
maiboutham sungbaan shou nashoubou Jakob la yukkukei. 
16Tokei saoei haoeibü ika hoba haoeibü ngüm lenglengbüa loneibü khon 
yukkukei. 
17Hobaje saoei lamlebü meimaibü shausiyung hoba wentek kho haoshou 
Jakob ika kukei. 
18Hao bou jungto hauan laukei, “Abou,” hoba haoei laukei, “Ngo hanei kia, 
küshou. No laobou yingkeima?” 
19Jakobei bou to laukei, “Ngo Esau, kashou jaishoubou; nyi lenbü tegü ngei 
küma; sanoudambo pian nyi ngo haükulabü lele ngeibü meishi phe shauashi.” 
20Hobaje Isakei haoshou to phekei, “Nyi ho ailai tongde hapbei, küshou?” 
Haoei laukei, “Aieilausi Bunyubou ka Mühghaüei ngeibü kümsilei sokosepbo 
kümtikei.” 
21Kheijinei Isakei Jakob to laukei, “Nyangko kaishima; ngei kato meitiko no 
tükde küshou Esau yinglaoje ngela shanga.” 
22Jakob bou jungto nyangko haukei; haoei hao to meitiko laukei, “Ngühje 
Jakobeibü ngüh, ikje Esaueibü ik.” 
23Hobaje haoei hao ashen, aieilausi haojai Esau tegü haoeibü ik wiei 
yuklepan kikei; hibü haoei hao haükukei. 
24Hobaje haoei laukei, “No tükde küshou Esau sai?” Hobaje haoei jongaikei, 
“Ngo yingkei.” 
25Kheijinei haoei laukei, “Kü jungto nyangko sungba, ngei haülabü shanga 
küshoueibü meishi phe kho shaukho.” Jakobei kho hao jungto nyangko 
sungbaan shaukei hoba ihkei hao jungto nyangko sungbaan yungkei. 
26Kheijinei haobouei hao to laukei, “Tou kü jungto nyangko louan sembung 
shepshi küshou.” 

27 Kho tegü hao nyangko hauan haoeibü sembung to shepbei. Ladang haoei 
haoeibü nei lüm jemenkei, haoei hao haükuko laukei, “Chühashi, küshoueibü 
lüm Bunyubouei haükubü yambabü sanglüm maimai; 
28Mühghaüei kala mühkabü nindei ka hoba kaodak haabü ka youshou si ih 
juong kushi. 
29Mütshuongei no khangenshi, hoba phangshuongei kato khüpetshi. Kaibü 
jaisinasi shuong thüka bunyu yeishi; hoba kanyueibü shousi shuongei ka 
thedanga khüpetashi. Kato khükbüokbü shuong pendou to khüksiuok yingshi, 
hoba no haükubü shuong haükushi.” 

Esauei Isak ka Haülabü Subüjabü 

30Isakei Jakob haükuan Jakob haobou jungka satsilengko jai Esau meikipbü 
ka lungkei. 
31Hobaje haoeibü sembunga maikubü shausiyung lamlean bou jungto 
sungbakei, hoba haoei bou to laukei, “Abou, nyi ngo haükulabü lele pian 
kashoueibü meishi phe shauashi.” 
32Haobou Isakei laukei, “No ao?” Haoei jongaikei, “Ngo kashou jaishoubou.” 
33Isak sensentham lühko laukei, “Khülonga, aoei kü jungto meishi phe 
sungbakei? No aloujinei ngei hao ka hian shauan hao haükua. Haü, hao 
haüko kilabü.” 
34 Ladang Esauei kho ngüh ditkei, haoei maang pakko aeibou khauko haapbo 
ngekkei hoba haobou to laukei, “Abou kaibü haülabü ka ongkei labü.” 
35Lausikei Isakei laukei, “Kana kokshua louan kaibü haülabü langa.” 
36Esauei laukei, “Haoeibü nyen tükde Jakob nyenkei aying lo? Haoei ngo tou 
hoei nyibou huonda; haoei ngeibü jaishou phejan phetkei langkua, hoba tou 
chühashi, haoei ngeibü haülabü sunglangkua!” Hobaje haoei phekei, “Kü 
shanga nyi haülabü che ongkei ajoulet lo?” 
37Isakei Esau to jongaiko laukei, “Chühashi, ngei hao bunyu yeitia, hoba 
jaisina chempen pendou haoeibü sambü la lela hao la kua, hoba nyak si ihei 
ngei hao haükua. Khülonga ngei ka shanga ai kümla küshou?” 

38 Esauei haobou to laukei, “Kaibü haülabü che ongkei jouan kialonga küla 
labü,” dogo ngekko haapbei. 
39Haobou Isakei hao to jongaiko laukei, “No kishanga haabü teibü kaonyu si 
mühkabü nindei akilabü. 
40No inlouei lang kilabü hoba nyi kana khangenlabü. Lausikei no ladang 
toplaje kaibü ngüm ka haoeibü kaangkhüh yukthelabü.” 
41Haobouei Jakob haükubü shanga Esauei hao mangsenkei; hoba Esauei 
haoeibü maangpona laukei, “Kübou mang haaplabü chalou sühdabü kheijinei 
ngei Jakob haitilabü.” 
42Ladang shou jaishouboueibü ngüh kho Rebeka to lenkei, saoei shou 
nashoubou Jakob ngala hautiko laukei, “Chühashi, kajai Esauei no haitila 
lamleko hao lolo maang sungaida. 
43Hibü küshou, kü ngüha leashi, hoba meimeijung küjai Laban jungto Haran 
kaodak to satashi. 
44Hobaje kajai maangsak longbü asem shongko hao yoa longche khüpashi. 
45Kajai khauang ka asepei shongko hoba nyi hao to jungeibü ama shongko 
kiteishi. Kho phaia ngei no ngala hautiko khüka no leingailabü. Kasi ham 
nyetchenei ong kü jungka aila maula?” 

Isakei Jakob Laban Jungto Hautibü 

46Kheijinei Rebekaei Isak to laukei, “Hit sao habü ho tegübü yoa kibüei ngo 
oanshema. Jakobeikei Hit sao habü yoka, habü kaodak kabü yak ngaalonga 
ngo lang akibü ong sobou.” 

Kaobak 28 

1Hibü Isakei Jakob ngakei hoba hao haükukei, hoba hao la maangsanglabü 
ngüh lenko laukei, “Nyi Kanan sao yakla tenga. 
2Kanyueibü bou Bethuel chemto Padan Aram to meimeijung hauashi, hoba 
khünei kanyueibü jai Labaneibü nouyangshou ka müt che leashi. 

3Hobaje Pendou Thükenbou Mühghaüei no haükushi, hoba no haatishi, hoba 
no phangshou phangna bou la ayeishongko ka ka juong yeitishi. 
4No tou yenla lean kibü kaonyu, laobou kaodak Mühghaüei Abraham la 
kukei, kho nyi leoulabü lele haoei Abraham la kubü haülabü ka la hoba kaibü 
thensilen la naku.” 
5Hobaje Isakei Jakob hautikei, hoba haoei Jakob si Esaueibü nyu Rebekaeibü 
jai Arambü Bethuel shou Laban jungto Padan Aram to hautikei. 

Esauei Lubü Yak Ngabü 

6Tou Isakei Jakob haükuan hautia dogo ditkei hoba haoei hao haükujinei, 
“Nyi Kanan sao shuong yoka yaksa telema,” dogo hao la ngühkhüm kubü, 
7hoba Jakobei nyusiboueibü ngüha leko Padan Aram to haua dogo Esauei 
ngeenkei, 
8hoba Esauei Kanan sao ngabüei Isak maang ühaiko hapbei. 
9Hibü Esau Ishmael jungto hauan jembü shaangbü yaksi thükto Abraham 
shou Ishmaeleibü nouyangshou Nebaioteibü na Mahalat yakla ngakei. 

Bethela Jakob Mangh 

10Hobaje Jakob Beersheba ka meimeijung Haran to haukei. 
11Hao kaoen che to loukei, hoba khünei hao langyang sünga thüngkei, 
aieilausi chanyu nepan kikei. Hobaje haoei khünei kibü laang che sungan 
haoeibü khuaüla lean khünei yepla lengkei. 
12Hobaje haoei mangh che likei, hoba chühashi, chung che kaoa jaan chung 
hotenei khuthük sühko onlangkei; hoba chühashi, khuthük hangangbü khonei 
ang louyan dogo hapbei. 
13Hobaje Bunyubouei kho thüka loan laukei, “Ngo Bunyubou kabou Abraham 
Mühghaü hoba Isak Mühghaü. No loan kibü kao ho ngei ka la hoba kaibü 
thensilen la kulabü. 

14 Kaibü thensilen kaodak phetsen tegü yeilabü, hoba no chaang, chanep, 
yungkük, yungthang sühko haajung haulabü. Hobaje no hoba kaibü thensilen 
danko kaodak mütshuong pendou haükulabü. 
15Hobaje chühashi, ngo ka yoa kia, hoba no laeto ong haulaje ngei püetlabü, 
hoba no nyibou ho kaodak to leian loungailabü; aieilausi ngei ka la thekubü 
aküm shongko ngei no üpyolabü.” 
16Ladang Jakob yepbü ka pienkei haoei laukei, “MaimaithamBunyubou ho 
kaoena kia; hoba ngei ho ange.” 
17Hao hatko kikei, hoba haoei laukei, “Ho latetche hatlabü kaoen ki! Ho lubü 
aying, Mühghaü chem, ho khuthük bakhün.” 
18Hobaje Jakobei ngeyang enyu pian haoei khuaüla lebü laang kho sungan 
kekei, hoba kho thüka oliv onang jonkei. 
19Hobaje haoei kho kaoen la Bethel nyenkukei, (lausikei shaangla ho sangnyu 
nyen Luz nyenan kikei.) 
20Hobaje Jakobei thekolanko laukei, “Mühghaü kü yoa kialonga hoba ngo 
haushanga ngo püetalonga hoba kü la shausiyung kualonga, hoba neila 
neisimei kualonga, 
21hoba nyibou kübou chem to sangmaia loungaitia longa, 
kheijinei Bunyubou kü Mühghaü kilabü, 
22hoba ngei phonan kebü laang ho Mühghaü chem yeilabü; hoba nyi kü la 
kubü pendou ka ngei ka la an phejan kulabü.” 

 Kaobak 29 

Jakobei Labaneibü Chem Sühbü 

1Kheijinei Jakob haoeibü wakoua chaang aekabü kaodak to loukei. 
2Hobaje haoei chühsi, khünei khongthua deikhün che nyangko san si lon 
shuong tan sem phetetnyu yepan hapbei, aieilausi kho deikhün ka haoenei 
sanshuong la dei yungtikei. Hobaje deikhün sembunga laang yaangbünyu 
kikei. 

3Ladang sanshuong pendou takshatlaje haoenei deikhün sembung kabü laang 
kho kukan sattian san shuong la dei yungtian laang kho nyibou hao phoshang 
deikhün sembung to ngaitiko lekei. 
4Jakobei sanlombü shuong to phekei, “Jaisinasi shuong, kan laka loukei?” 
Haoenei jongaikei, “Kün Haran ka.” 
5Haoei haoen ka phekei, “Kanei Nahoreibü shou Laban ngekeilao?” Haoenei 
jongaikei, “Haü, künei hao ngeakei.” 
6Haoei phekei, “Hao maisho kiakouba lo?” Haoenei jongaikei, “Hao maisho 
kia, hoba chühashi, haoshou nouyangshou Rachel san yoa hato louada.” 
7Jakobei haoen to laukei, “Chühashi, tou chakung angombei hoba sanshuong 
leisheilabü jih mosüh, hibü sanshuong la dei inla hoba lamshaula leian 
hauashi.” 
8Kheijinei haoenei laukei, “Sanshuong pendou ayoshai shongko hoba haoenei 
deikhün sembung ka laang kho khokan üpbu shongko künei athük; khoei kho 
khokan apan phaia ong künei san la dei inda.” 
9Haoei haoen to joyoko kitoua Rachel boueibü sansilon shuong leian loukei; 
aieilausi saoei haoen lombei. 
10Ladang Jakobei haonyueibü jai Labaneibü nouyangshou Rachel hoba hao 
kou Labaneibü san hapbei, Jakobei nyangko hauan deikhün ka laang khokan 
apbuan haokou Labaneibü san shuong la dei inkei. 
11Hobaje Jakobei Rachel sembung to shepbei, hoba ngüh angko haapbei. 
12Kheijinei Jakobei Rachel to hao saoeibü bou chempen hoba Rebekaeibü 
shou dogo lenkei; hoba saoei laangjung hauan bou la lenkei. 
13Ladang Labanei haonaeibü shou shangabü ngühlang ditkei, haoei hao 
shuokla laangjung haukei. Haoei hao bamlepan sembung shepbei, hoba haoei 
hao chem to leiyetkei. 
14Kheijinei Labanei laukei, “Maimai no kü phe hoba kü sii;” hoba lit che 
mauko hao khünei kikei. 

Jakobei Rachel si Lea Shanga Khangenbü 

15Labanei Jakob to laukei, “No chempen yingbü shangakei nyi kü la kong 
kümbula ayingbü kaibü mu shanga kü la lenbüma.” 
16Tou Labanei nouyangshou müt nyi kikei; noushounyueibü nyen Lea hoba 
nashounyueibü nyen Rachel. 
17Lea nyeka hau aki, lausikei Rachel saomaibü hoba süngsilop maibü che 
kikei. 
18Jakobei Rachel sanoukei; hoba haoei laukei, “Ngei kashou nashounyu 
Rachel shanga po nyet khangenkho.” 
19Hobaje Labanei jongaiko laukei, “Ngei lubü müt la kubü khantoje ka la 
kubü maibou; kü yoa kishi.” 
20Jakobei Rachel shanga po nyet khangenkei; lausikei kho chalou shisho tegü 
ong dambei; aishanga haoei sao sanoukei. 
21Jakobei Laban to laukei, “Kü yak kü la labü, chalou pena.” 
22Hibü Labanei khünei kibü pendou ngashaian lem okkei. 
23Lausikei nangnak haoei haoeibü nouyangnyu Lea hao jungto leibakei; hoba 
hao sao jungto atkei. 
24Hobaje Labanei haoshou nouyangnyu Lea la saoeibü samnyu lela haoeibü 
samnyu Zilpa kukei. 
25Hobaje ngeyang chühsi kho Lea kiteikei. Hibü haoei Laban to laukei, “Nyi 
kü to jungeibü ho ai? Ngei Rachel shanga no khangenkei ayingsi? Aila nyi 
ngo khüpettikei?” 
26Labanei jongaikei, “Kün kaodaka noushounyu to shaang nashounyu akuda. 
27Ho yaksa leiyetbü bale pentishi, hoba künei lubü sao khokei kukho; laobou 
shanga toukei nyi kü yoa po nyet khangenlabü.” 
28Hobaje Jakobei khei kümbei. Haoei Lea yoa kho bale pentikei hoba Labanei 
hao la haoshou Rachel yakla kukei. 

29(Hobaje Labanei haoshou Rachel la samnyu la lela haoeibü samnyu Bilha 
kukei.) 
30Jakobei Rachel to jambei hoba haoei Lea toje Rachel aei sanoukei. Hobaje 
haoei toukei po nyet Laban khangenkei. 

Jakob la Shousi Bukkubü 

31Ladang Lea to asanouda dogo Bunyubouei hapbei, sao la nasetshang 
ipbukei; lausikei Rachel angkong kikei. 
32Hobaje Lea mangakongko apbei hoba saoei bousushou che bukkei, hoba 
saoei hao nyen Reuben nyenkukei; aishanga saoei laukei, “Bunyubouei ngo 
khonsaka chühkei; touje külaoei kü to sanoulabü.” 
33Sao nyiboukei mangakongko apbei, hoba saoei laukei, “Aiyeilausi ngo 
asanouda dogo Bunyubouei ditkei, khoei haoei kü la ho jayangshoukei 
kukei.” Hobaje saoei hao nyen Simeon nyenkei. 
34Sao toukei mangakongko apan bousushou che bukkei, hoba laukei, “Touje 
kü laoei kü to maangshiklabü, aieilausi ngei hao la bousushou sem bukkua.” 
Khoei hao la Levi nyenkukei. 
35 Toukei sao mangakongko apan bousushou che bukkei; hoba saoei laukei, 
“Touje ngei Bunyubou nyen sangkho.” Hibü saoei hao la Juda nyenkukei. 
Kho phaia sao nabuk thonkei. 

Kaobak 30 

1Ladang Rachelei Jakob la shou che ongkei abukkuda dogo saoei hapbei, 
Rachelei nou to nyekto shatkei, hoba saoei Jakob to laukei, “Kü la shou labü, 
khei ayinglonga ngo hailabü.” 
2Hobaje Jakob Rachel khulimbo maangpokkei, hoba laukei, “Na hekshang ka 
ka senetbü Mühghaü jeiko ngo ki sai?” 
3Kheijinei saoei laukei, “Ngeibü sambü sao Bilha hanei kia, saoei kü la shou 
bukkulabü lele sao to jamashi hoba kho danko ngeikei chemdang 
huonglabü.” 

4Hobaje saoei sambü sao Bilha yakla lela hao la kukei hoba Jakob sao to 
jambei. 
5Hobaje Bilha mangakongko apbei hoba Jakob la bousushou che bukkukei. 
6Rachelei laukei, “Mühghaüei kümat maitikei hoba subüjabü ditan kü la 
bousushou che kukei;” khoei saoei hao la Dan nyenkukei. 
7Rachel samnyu Bilha nyibou mangakongko apbei hoba Jakob la nyiboula 
bousushou che bukkukei. 
8Rachelei laukei, “Ngo kü nou to maiko longyoan ngei künou thükkei.” 
Hobaje saoei hao la Naftali nyenkukei. 
9Ladang Leaei sao nabuk thonbü ngekei, saoei saoeibü samnyu Zilpa leijung 
louan yakla lela Jakob la kukei. 
10Hobaje Leaeibü samnyu Zilpaei Jakob la bousushou che bukkukei. 
11Leaei laukei, “Thu maisepa!” Hibü saoei hao la Gad nyenkukei. 
12Leaeibü sambüsao Zilpaei nyiboubü bousushou bukkukei. 
13 Kheijinei Leaei laukei, “Ngo latetche olinda! Saoshuongei kü to haünyu, 
dogo ngalabü.” Hibü saoei hao la Asher nyenkukei. 
14Whet youshou latbü jiha, Reuben sek to koukei, hoba haoei seka moliqhe 
hapan haonyu Lea jungto sungbakei. Rachelei Lea to laukei, “Kashoueibü 
moliqhe ka kü la shisho labü dogo sudajada.” 
15Lausikei Leaei sao to laukei, “Nyi külao sobü kho hanbümanbü sai? Nyi 
Küshoueibü moliqhekei langkulep lo?” Hobaje Rachelei laukei, “Khülonga 
kashoueibü moliqhe shanga tao hao ka yoa yepla thükkei.” 
16Ladang Jakob chasem sek ka lungkei, Lea hao shuokla hauan laukei, “No kü 
junga yepjan; aishanga ngei no küshoueibü moliqheei jektheda.” Hibü 
khüyou hao sao yoa yepbei. 
17Mühghaüei Lea to ditkukei hoba sao mangakongko apan saoei Jakob la 
shou ngaoboubü bukkukei. 

18Hobaje Leaei laukei, “Mühghaüei kü la mu kua, aishanga ngei külao la 
ngeibü samnyu kukei.” Hibü saoei hao nyen Issakar nyenkukei. 
19Lea toukei mangakongko apan, Jakob la bousushou lakboubü bukkukei. 
20Kheijinei Leaei laukei, “Mühghaüei kü la namsek mu maibü kua; touje 
külaoei ngo sungletlabü, aishanga ngei hao la bousushou lak bukkukei.” Hibü 
saoei hao la Zebulun nyenkukei. 
21Kho phaia saoei yaksa shou che bukkei hoba sao la Dina nyenkukei. 
22Kheijinei Mühghaüei Rachel damenkei; hoba sao la ditkukei hoba saoeibü 
na setshang ipbukei. 
23 Sao mangakongko apan bousu shou che bukkei, hoba saoei laukei, 
“Mühghaüei ngeibü himou langkua.” 
24Hobaje saoei hao la Josef nyenkukei, hoba laukei, “Bunyubouei kü la toukei 
bousushou che kubüma.” 

Jakobei Laban to Subüjabü 

25Rachelei Josef bukan phaia Jakobei Laban to laukei, “Ngo ngeibü kishang 
hoba jembü kaodak to hautikai. 
26Kü la yaksi shuong hoba kü shousi aoyou shanga ngei no khangenkei haoen 
labü, hoba ngo hautikai. Ngei no latetche khangenkei kho nyi ngeakei.” 
27Lausikei Labanei hao to laukei, “Ngo ong ka nyek to loualonga, haiteishi, 
aishanga Bunyubouei ka shanga ngo haükukei dogo ngei thuseia ngea.” 
28Haoei toukei laukei, “Kaibü mu lenbü, hoba kho ngei ka la kukho.” 
29Jakobei hao to laukei, “Ngei no lai khangenkei, hoba kaibü samkeisamuk 
lai pangtei thounoukei kho nyi no lolo ngeakei. 
30Ngo aloujinei nyi shisho ong kibü juong haa; hoba ngo haushang 
pendouaBunyubouei no aeibou haükua. Lausikei kü chemdang shanga ladang 
kümla?” 
31Labanei laukei, “Ngei ka la ai kula?” Jakobei jongaikei, “Nyi kü la ai teku; 
nyi kü shanga maang angalonga ngei nyibou kaibü san shuong lombukho: 

32Ngo tat kaibü sanshuong pendou danjung haukho, hoba panpan lanlanbü si 
kapnakbü pendou, hoba san yo ka nakhübü pendou hoba lon yoka kapnakbü 
pendou janyinkho hoba kho ngeibü mu kilabü. 
33Hibü loulabü jiha nyi ladang ngeibü mu shanga damanchühlaje 
ngühmaanglanbü chongchinglabü. Lon yoa laobou ong apanbü hoba kap 
anakbü kü shangabüa yoan kilaje, hoba san yoa anakhübü yoan kilaje khoje 
kokbü dogo weshi.” 
34Labanei jongaikei, “Hoat, kho tegü kümshi.” 
35Hobaje khünyet Labanei lon paang shangshang langlangbü hoba kapnakbü 
hoba lon nyu jakjak laklakbü hoba kapnakbü pendou, ainei thupaibü kikei, 
hoba san yoa nakhübü pendou, haoei janyinan jembü shou ikto kukei. 
36Hobaje hao si Jakob kanglanga semnyet lam kaangtikei. Jakobei Labaneibü 
joubü shatsinam pangteikei. 
37Jakobei poplar bulong, almond bulong, hoba plane bulong ka bhek wapan 
sungan kho ka khop aangan apan phodonga thupaibü longtian panpanlanlan 
kümbei. 
38Kheijinei haoei khop aangan apbü phodong kho dei dangshang, laonei 
sanshuongei dei yungla louda, khünei sanshuong thedangatham phokukei. 
Hobaje ladang ong nakjih sühkei hoba dei yungla loukei, 
39haoenei phodong thedanga nakkei hoba shoushou thüngkei. Hobaje haoenei 
shoushou shatjinei panpan lanlan ayingsi dolosüngsüng ayingsi kap nakan 
shatkukei. 
40Hobaje shoushou kho Jakobei lulu bangnyinkei hoba sanshuongeibü 
thenyek Labaneibü sanshuonga kibü panpan lanlanbü hoba nakhübü kibü aei 
sepeian phokukei. Kho tegü haoei haoeibü sanshuong lulu phokei hoba 
Labaneibü sanshuong yoa apho. 
41Ladang ong shuong yoa sekokbü shuong laangeida kheijinei Jakobei 
phodong kho dei yungshanga toktian phokukei; 

42lausikei sanshuong nyibutham kialonga haoei kho toktian aphoku. Hibü 
hau akibü kho Labaneibü hoba hau kibü kho Jakobeibü yeikei. 
43Kho tegü müt kho aeibou haakei, hoba haoeibü sanshuong juong hoba 
bousu si yaksa sambü hoba ut si gadu kikei. 

 Kaobak 31 

Jakob Laban Jungka Satbü 

1Hobaje Labaneibü shousi shuongei, “Jakobei seneibü boueibü ajanjan 
pendou langa hoba seneibü bou kibü danko haoei habü nyaksinam pendou 
hapbei,” dogo lenyoko Jakobei ditkei. 
2Hobaje Jakobei Laban to chühsi hao shangiedbü thechüh tegü ayingko 
hapbei. 
3Hobaje Bunyubouei Jakob to laukei, “Kabou habü kaodak to hoba ka 
chempen jungto sepeijung ngaiashi, hoba ngo ka yoa kilabü.” 
4Hibü Jakobei haoeibü sanshuong kishang khongthu to Rachel si Lea ngaan 
sungkei. 
5Hobaje haoei haosi to laukei, “Ngei kaboueibü thenyek shaanglabü thenyek 
tegü ayingko hapda; lausikei küboueibü Mühghaü küyoa kia. 
6Hobaje ngei ngeibü hau pendouei kabou khangenkei dogo kanei kan lulu 
ngeakei. 
7Lausikei kaneibü bouei ngo khüpettikei, hoba ngeibü mu annepenko 
jeileikukei. Khei yingasikei Mühghaüei haoei küto amaibü kümbü ka 
senetkei. 
8‘Kapnakbü kaibü mu yinglabü,’ dogo ladang laulaje kheijinei sanlon 
pendouei kapnakbü shat; hoba ‘Panpan lanlanbü kaibü mu yinglabü,’ dogo 
haoei laualonga kheijinei san shuong pendouei panpan lanlanbü ong shatkei. 
9Hibü Mühghaüei kaneibü boueibü sanshuong sungan kü la kukei. 
10“Sanlon laangeibü jihsiphaia mangha ngei chühsi lon paang panpanlanlan, 
kapnakbü cheei laangeiko hapbei. 

11Mangha Mühghaü khuthük hangangbüei kü to laukei, ‘Jakob,’ hoba ngei 
laukei, ‘Ngo hanei kia.’ 
12Hobaje haoei laukei, ‘Kaibü nyekei chühashi, hoba chühko kisi laangeibü 
lon paang pendou kho panpan lanlanbü, hoba kapnakbü hoba jakjaklaklakbü 
kikei, aishanga ngei Labanei kato jungeibü pendou hapa. 
13Ngo Bethel Mühghaü, laonei nyi laanga onang nangkukei, hoba kü to 
theletlanletbü che lekei. Toutham ho kaodak apyoashi hoba no bukbü kaodak 
to ngaiashi.’ ” 
14Kheijinei Rachel si Lea hamei jongaiko laukei, “Kübou chema kün phejan 
ayingsi onat denche kilao? 
15Haoei kün yenbou hima jungeida aying lo? Aishanga haoei kün yaakkei, 
hoba kün shangabü namkei haoei shauan apbua. 
16Mühghaüei abou ka langbü nyaksinam kho seneibü hoba sen shousi shuong 
shangabü; hibü Mühghaüei ai ong kato lenkei kho jungeiashi.” 
17Kheijinei Jakobei haoeibü shousi yaksi shuong pendou ut thüka settikei. 
18Hobaje haoei, haoei Padan Arama thansheibü shatsinam si nyaksinam 
pendou haobou Isak jungto Kanan kaodak to haula shanga thedangto 
hauteitikei. 
19Laban haoeibü san wi kipla hautoua Rachelei boueibü chemdang heangsho 
kokkei. 
20Jakobei Arambü Laban la alenko huonan kokshoua satkukei. 
21Hobaje hao haoei kibü pendou thonan satkei, hoba hao meimeijung 
Eufrates shumang kho danjung haukei; hoba haoei Gilead shongh ae haoeibü 
thenyek sepeikei. 

Labanei Jakob Shibü 

22Sembounyet Laban to Jakob kokshoua sada dogo lenkei. 
23Hobaje haoei haoeibü jaisinasi hao yoa leian, haoei chalou nyetnyet lam to 
shijung hauan haoei Jakob Gilead shongha laphetkei. 

24Hobaje Mühghaüei Arambü Laban jungto nangnak mangha longan hao to 
laukei, “Nyi Jakob to maibü yingasikei amaibü yingasikei aikei akümla no 
lolo maangsangashi.” 
25Jakobei shongha haoeibü neichem dangan kijinei Labanei laphetkei; hoba 
Laban yoa haoeibü jaisinasi shuongei Gilead shongha neichem dangkei. 
26Kheijinei Labanei Jakob to laukei, “Ngei angeko nyi huphanga ngeibü 
nouyangshousi shuong, wapyoa langsenbü hima langbü kho nyi ai kümbei? 
27Ailaibü ka nyi küka hukoshepbo satkei? Tegüje ngei lemlemtham hoba 
langh langhko no hangan hautikhoulabü, nyi aila küla alen? 
28Ailaibü nyi küla küshisi hoba nouyangshousi shuong to sembung ashepti? 
Nyi ngoualoua küma. 
29Kato amaiko jungeila küto hau kia, lausikei kabou Mühghaüei miou küto 
joyoko lenkei, ‘Nyi Jakob to maibü yingasikei amaibü yingasikei aikei ajoyola 
maangsangashi.’ 
30Tou nyi kabou chem waangko no ngaila khambeilonga, aila nyi ngeibü 
mühghaü shuong kokkei?” 
31Hobaje Jakobei Laban to jongaiko laukei, “Aieilausi nyi kaibü nouyangshou 
nyi küka sungngailep yingkao dogo hatkei. 
32Lausikei aoyoa nyi kaibü mühghaü shuong haplaje, hao langkei akilabü. 
Hobaje kün chemdanga kü yoa kaibü ai ki nyi lolo shean lenshi hoba 
hapoualonga kho nyi leshi.” Tou Rachelei kho kokkei dogo Jakobei ange. 
33Hibü Laban Jakobeibü neichem hoba Leaeibü neichem hoba samnyu 
nyieibü neichem to atkei, lausikei haoei khübü kho ühüp. Hao Leaeibü 
neichem ka longan Racheleibü neichem to atkei. 
34Tou Rachelei chemdang heangsho kho sungan ut setshanga jinkei, hoba 
khübü thüka setkei. Labanei neichem pendou aeto sepeisaiko chühsikei ühüp. 

35Hobaje saoei bou to laukei, “Ngo ka thedanga lola amaibü küto 
temangpokma; aishanga yaksa haangei küto sühakei.” Kho tegü haoei lambei 
lausikei chemdang heangsho kho ühüp. 
36Kheijinei Jakob khauangkei, hoba laukei, “Ngeibü shedbü ai? Nyi ngo 
hainyu khausakko shieilabü lele ngeibü shabü ai? 
37Nyi ngeibü peisilei pendou to peman chühsikei nyi kaibü chembabü peisilei 
pendou ka ai hapbei? Kho haoei ngeibü jaisinasi shuong si kaibü jaisinasi 
shuong thedanga phoashi, hoba haoenei seti kanglanga mat najema. 
38“Ngo ka yoa po saoche kikei. Kaibü sanlon pi hoba lon piei jembü shou 
aleilu, ayingsi kaibü sanshuong ka sanlon paang yoka ngei ashau. 
39Laobou yamyangei taketnyu shaukei kho kajungto asungba; ngei lolo 
shembei. Chaloua kokbü yingsikei nangnak kokbü yingasikei kho nyi kü la 
shemtikei. 
40Küthu hainyu kikei: Chaloua ngo aubüei hoba nangnak khamei khonkukei, 
hoba ngo nyeket alou. 
41Ngo ka chemdanga po saoche kikei. Ngei kashou nouyangnyi shanga po 
anthüklei hoba kaibü sanshuong shanga po lak dogo kümbeileikei, khei 
yingankei nyi ngeibü mu annepenko jeileikei. 
42Kübou Mühghaü, Abraham Mühghaü, hoba Isakei Souhatbü kü yoa aki 
tegüje, maimaitham nyi ngo toukei mütkong sattian kikhoulabü. Ngo 
khonsakbü hoba ikküm iklei Mühghaüei hapbei, hoba haoei miou kato 
lenkei.” 

Laban si Jakob Ditenyobü 

43Labanei Jakob to jongaiko laukei, “Sao nyi ho ngeibü nouyangshou hoba 
shousi shuong khokei ngeibü hoba sanshuong hokei ngeibü. Nyi hapbü 
pendou kho ngeibü. Lankei tat chaloua ngei ngeibü nouyangnyi hoba sao 
nyiei bukbü shousi shuong shanga ai kümla? 
44Hibü kaiya, senei ngüh linyokho; ngo hoba no, hoba seti kanglanga ho 
aukabü kishi.” 

45Hibü Jakobei laang che sungjung louan, kho laangthaonyu shanga kean 
phokei. 
46Hobaje Jakobei haoeibü jaisina to laukei, “Laang yoshaiashi.” Hibü haoenei 
laang yoshaikei hoba laangshang kümbei; hoba haoen laangshang nyangko 
shaukei yungkei. 
47Hobaje Labanei hoto Jegar Sahadutha dogo laukei, lausikei Jakobei hoto 
Galeed dogo laukei. 
48Hobaje Labanei laukei, “Laangshang ho tat seti kanglanga aukabü ki.” 
Khoei hoeibü nyen Galeed dogo laukei. 
49Hobaje laangthaonyu to Mizpa dogo laukei, aishanga haoei laukei, 
“Bunyubouei seti bangan kijinei lombo kishima. 
50Nyi ngeibü nouyangnyu nyi khonsaktia longa ayingsi ngeibü nouyangnyu 
nyi khulimbo lubü yaksa ngaalonga, sen yoa müt ao akisi dogokei seti 
kanglanga Mühghaü aukabü kia.” 
51Labanei toukei Jakob to laukei, “Ho laangshang to chühashi, hoba 
laangthaonyu to chühshi, laobou seti kanglanga ngei phokukei. 
52Laangshang ho aukabü yingshi hoba laangthaonyu ho aukabü yingshi; khei 
amaibü kümla shanga ngo ho laangshang danko kajungto aloulabü, hoba 
nokei ho laangshang hoba laangthaunyu danko kü jungto amaibü kümla 
aloulabü. 
53Abraham Mühghaü, Nahor Mühghaü, hoba haoeneibü bou Mühghaüei seti 
kanglanga matjemshi.” Hibü Jakobei haobou Isak to Souhatbü nyena 
thekeilankei. 
54Jakobei shongha juokbülembü kukei hoba haoei hao chempen shuong 
oknyinla ngakei. Haoenei shauan yungan langyang sünga shongha khüpbei. 
55Hobaje nyibounyet ngeyang enyu Labanei shisi shuong hoba haoeibü 
nouyangshou nyi to sembung shepbo haükukei; hoba khüka hao kishang to 
ngaikei. 

Kaobak 32 

Jakobei Esau to Haüyola Lamlebü 

1Jakob jembü lama haukei, hoba Mühghaü hangangbü hao to haüyokei. 
2Ladang Jakobei haoen hapbei, haoei laukei, “Ho Mühghaü lakjaibü shuong 
kishang!” Hibü haoei kho kaonyek la Mahanaim nyenkukei. 
3Jakobei hao to shaang jai jungto Edom kaonyeka Seir kao to youkobü 
hautikei. 
4Haoei haoen la sakkuko laukei, “Kanei ngeibü bunyubou Esau to hai laushi, 
‘Kaibü sambü Jakobei hai lauda, Ngo Laban yoa tou sühko thüngan kikei. 
5Ngei masu, gadu, sanlon, lonmai shuong, sambü hoba samnyu, dogo kia. 
Tou ngei ngeibü bunyubou to lenla hautikei, khei ngei ka thedanga onou 
haplabü lele.’ ” 
6Ladang youkobü shuong Jakob jungto nopjung longeikei haoenei laukei, 
“Kün kajai Esau jungto haüyola haukei, hoba hao kato haüyola müt saongao 
lei yoan louada.” 
7Jakob aeibou mokkei hoba maangmaukei. Hobaje haoei hao yoa kibü müt, 
san shuong, masu shuong, hoba ut shuong tan nyila jankei. 
8Haoei dambei, “Esauei louan shuong che shemtialonga kheijinei joubü 
shuong che kho satenlabü.” 
9Kheijinei Jakobei hai welaukei, “O kübou Abraham Mühghaü, hoba kübou 
Isak Mühghaü, O Bunyubou, aoei küto laukei, ‘Kaibü kaodak to hoba ka 
chempen jungto sepeiashi, hoba ngei kato mailabü,’ 
10nyi kaibü sambü to onou hoba ngühmai lenbü pendou yoka kü shanga 
hanbüshou ongkei amu; aishanga ngei ngeibü juloei ho Jordan danjung 
haukei, hoba ngo touje tan nyila yeia. 
11Küjai Esau ik ka ngo püetashi, aishanga ngo hatda; aingenyu haoei ngo 
hoba kü yokabü nashou yaksa pendou shemtilabü. 

12Lausikei nyi laua, ‘Maimaitham ngei no naang maitilabü hoba kaibü 
thensilen yungnyu phetsen tegü wesikei awekhümbo juongnyu haatikulabü.’ 
” 
13Khüyou langyang khünei dantikei hoba haoei kibü ka haojai Esau la 
jongsakla hai janletkukei: 
14lonnyu saoan hoba lonpaang saoche, 
15shoushou thonan ut nyunyu khujin, masu pi saonyi hoba pongsu an, hoba 
gadu nyunyu saoche hoba paang an. 
16Haoei khübü kho sambü shuong ika tan weko lulu kukei; hoba haoei 
haoeibü sambü shuong to laukei, “Kü thedang to hauashi, hoba tan tan 
kanglanga tuibang kaangan phoshi.” 
17Haoei shaangbou to sakkuko laukei, “Ladang küjai Esauei kato haüyoan, 
‘No aoeibü? hoba no lato hauda? hoba ka thedanga kibü habü ho aoeibü?’ 
dogo phelaje, 
18kheijinei nyi hai jongaiashi, ‘Habü ho kaibü sambü Jakobeibü. Habü ho 
ngeibü bunyu Esau la küntibü jongsak ki; hoba haokei kün phainei louada.’ ” 
19Haoei nyiboubü to hoba semboubü to hoba shatsinam tan leibü pendou to 
lenkei, “Kanei Esau to haüyojinei hao to jeteibü ngüh lenshi. 
20Tokei hai lenshi, ‘Chühashi, kaibü sambü Jakob kün phainei louada.’ ” 
Aieilausi haoei dambei, “Ngei kü thedanga hautibü jongsakei hao khauang 
sotilabü hoba kho phaia ngei haoeibü the haplabü; aingenyu haoei ngo 
sungletlabü yinglabü.” 
21Hibü jongsak kho hao thedangto hautikei hoba haoje khüyou shuong yoa 
kikei. 

Jakob Mühghaü to Khuyobü 

22Khüyou Jakob meimeijung yaknyi hoba samnyunyi hoba haoeibü shousi 
müt anthükche leian Jabbok Shumang danjung haukei. 

23Hobaje haoei haoen shumang danjung hautian phaia haoei kibü pendou 
jungan hautikei. 
24Hobaje Jakob hao mütpem apyokei; hoba ngeyang langesaoko müt che to 
khuyokei. 
25Ladang müt khoei Jakob athüketko apbei haoei Jakobeibü ilo 
khengokkukei. 
26Kheijinei müt khoei laukei, “Ngo litikai, aishanga langesaoa.” Jakobei 
laukei, “Nyi ngo ühaütiku shongko ngei no alitilabü.” 
27Müt khoei hao to phekei, “Kaibü nyen ao?” Haoei laukei, “Jakob.” 
28Haoei laukei, “Tou ka jaüan kaibü nyen Jakob anyenlabü, lausikei Israel 
dogo nyenlabü; aishanga nyi Mühghaü si müt to longyokei hoba thükkei.” 
29Jakobei laukei, “Sanoudambo küla kaibü nyen lenbü.” Hobaje haoei laukei, 
“Nyi ngeibü nyen aila pheda?” Khünei haoei Jakob haükukei. 
30Hibü Jakobei ho kaonyek la Peniel nyenkukei, aishanga haoei laukei, “Ngei 
Mühghaü theshuok hapbei, khei yingasikei ngo lang kia.” 
31Hobaje hao Peniel danjung haujinei chanyu hao junga longkei, hoba hao 
youshi loei soke ombo ombo paikei. 
32Khoei tat sühko Israel shousi shuongei youshi bempou phejak ashauda; 
aishanga haoei Jakobeibü youshi ilo youshi bempou phejaka meitikei. 

 Kaobak 33 

Jakobei Esau to Haüyobü 

1Jakobei chühangtisi Esau haoeibü mütshuong saongao lei yoa louko hapbei, 
hibü haoei Lea si Rachel hoba sambüsao nyi yoa shousi shuong jankei. 
2Hobaje haoei sambüsao hoba haoeibü shousi shuong thedang letikei, hoba 
kho phaia Lea si saoeibü shousi shuong hoba Rachel si Josef pendou to 
phaibou. 
3Hobaje hao haoen thedang to haukei, hoba haojai asühtoua hao lolo kaoa 
nyetnei khüpetkei. 



83 

 

 
   Saopobü Lai 

© 2002, Bible Society of India. 
 

 
 

 

4Lausikei Esauei haoeibü insiaubu litian hao to haüyola laangjung haukei, 
hoba hao to sembung shepbei; hoba haosi haapyokei. 
5Kheijinei Esauei tangko chühkei hoba yaksa shuong shousi shuong yoa 
hapan laukei, “Kayoa kibü habü ho aoyou?” Jakobei jongaikei, “Kaibü sambü 
la Mühghaüei onouko kubü shousi shuong.” 
6Kheijinei sambü sao hoba shousi shuong lousühkei hoba khüpetkei. 
7Hobaje Lea si saoeibü shousi shuongkei nyangko louan khüpetkei. Thonla 
phaila Rachel si Josefkei lousühkei hoba khüpetkei. 
8Esauei phekei, “Ngei haüyobü tan pendou kho ai tetlabü?” Jakobei jongaiko 
laukei, “Ngeibü bunyu thedanga üeisanou hapla shanga.” 
9Lausikei Esauei laukei, “Küna, ngei souko kia, nyi kibü nyi lela phoashi.” 
10Jakobei laukei, “Aying sanoudambo, nyi kü to maangshika longa ngeibü 
jongsak kü ik ka sungletshima, aishanga kaibü thenyek hapbü kho 
Mühghaüeibü thenyek hapbü phatkei, hoba nyi ngo maangshikko sungleda. 
11Ngeibü jongsak laobou kajungto jungan loukei, sungletashi dogo ngei 
sudajada, aishanga Mühghaüei kü to onouko jungeisije ngei souko kia.” Kho 
tegü Jakobei susijasije Esauei sungletkei. 
12Hobaje Esauei laukei, “Sen meimeian seneibü lama haukho hoba ngo ka 
thedangto haukho.” 
13Lausikei Jakobei hao to laukei, “Ngeibü bunyuei ngeakei, nashousi shuong 
hau aki, hoba kü yoa kibü sanshuong si masu shuong haoen senyopbü 
shoushou ki hoba khübü kho chalou che to aeian leialonga sanshuong pendou 
hailabü. 
14Ngeibü Bunyubou, kaibü sambü thedang to hauteishi hoba ngo yenko 
yenko küyoa kibü samkeisamuk shatsinam paibü hima hoba nashousi shuong 
paibü youyaüa leian ngei ngeibü bunyu jungto Seir shongh asühshongko 
loulabü.” 

15Esauei laukei, “Khülonga ngei kümüt at kayoa apyokho.” Lausikei Jakobei 
jongaiko laukei, “Khei ai kümla? Ngei ngeibü bunyu thedanga maangshik ong 
haptibü.” 
16Hibü Esau khünyet Seir to haubü lamto sepeinyu ngaikei. 
17Lausikei Jakobei Sukot to hauan hao shanga chem che dangkei, hoba 
haoeibü shatsinam shanga dip che dangkukei. Khoei kho kaoen la Sukot 
nyenkukei. 
18Jakob Padan Aram ka louan phaia, hao Kanana Shekhem sangnyu to louan 
sangnyu nyangko neichem dangan kikei. 
19 Hobaje laobou kaoena haoei neichem dangkei; kho kao haoei Shekhemeibü 
bou Hamor thensilen ka sempak saongaoei jekkei. 
20Khünei haoei lemshang che yaükei hoba khoto El-Elohe Israel dogo laukei. 

Kaobak 34 

Dina hoba Shekhembü 

1Tou Lea si Jakobeibü nouyangshou Dina Kanan kaodak kabü yaksa at pean 
chühla haukei. 
2Ladang kho kaonyek kabü yaangenbou Hivbü Hamoreibü shou Shekhemei 
sao hapbei; haoei senan sungan sao to yepbei, hoba himou bautikei. 
3Hobaje haoeibü maang Jakobeibü nouyangshou Dina to kuan apbei hoba 
haoei sao to sanoukei, hoba haoei medeinyu to eaaoa joyokei. 
4Hobaje Shekhemei haobou Hamor to joyoko laukei, “Ho medeinyu ngei 
yakla lela leiba.” 
5Tou Jakobei haoshou nouyangnyu leilua dogo ditkei, lausikei haoshousi 
shuong shatsinam yoa yama kikei, hoba haoen alungshongko Jakobei ngüh 
üangko kikei. 
6Kheijinei Shekhemeibü bou Hamorei Jakob to joyola haukei. 
7Tou Jakobeibü shousi shuong kho ditbüyam yam ka lungkei, hoba 
mütshuong kho khauangkei, hoba aeibou maangpokyokei; aishanga haoei 

Jakobeibü nouyangnyu to yepan Israel awealauko jungeikei; laobou kümsilei 
Israela jungeila janbü aying. 
8Lausikei Hamorei haoen to joyoko laukei, “Küshou Shekhemeibü 
maangponei kaibü nouyangnyu maikuan apa, hibü hao la yakla lela sao kushi 
dogo ngei ka to sudajada. 
9Kün to laolam yaknga leyoashi, kaneibü nouyangshou kün la labü, hoba kan 
shanga küneibü nouyang shousi leiyettiashi. 
10Kan kü yoa kilabü; kan kimang sühbü kaoena kiashi, hoba khünei kian 
seiatakashi hoba langleko küten ongenashi.” 
11Kheijinei Shekhemei yaksanyueibü bousijaisi shuong to laukei, “Kanei kü la 
kaneibü maangshik haptikai, hoba kanei kü ka ai ong hilaje kho ngei kulabü. 
12Yaksa shanga munam hoba jongsak ajanjan pendou hiashi, hoba kanei kü la 
lenbü tegü ngei kulabü, lausikei medeinyu kho ong küyak la lela labü.” 
13Haoei haoeneibü na Dina leilukuabüba Jakob shousi shuongei Shekhem si 
bou Hamor to huonko jongaikei. 
14Haoenei hao to laukei, “Künei küneibü na akipbü müt la kula athük, 
aieilausi kho kün shanga himoulabü. 
15Ho shanga ong künei hehoat laukho; khei kan kün tegü yeiko, kan bousu 
pendou kipan apshi; 
16kheijinei künei küneibü nouyangnyu kan la kulabü hoba kün shanga 
kaneibü nouyang shousi lelabü, hoba kan yoa kiko phang che ong yeilabü. 
17Lausikei kipan apla kanei küneibü ngüha alelonga künei küneibü na leian 
ngailabü.” 
18Kho thusilam kho haoen si Hamor hoba Hamoreibü shou Shekhem 
thedanga maikuan kikei. 
19Heshoubouei haoenei ai laukei kho kümla jih üp, aieilausi haoei Jakobeibü 
nouyangnyu to nyek pükkei hoba haobou chema pendou to hao aei soumo 
kuko kikei. 

20Hibü Hamor si haoshou Shekhemei haoeneibü sangnyu bakhün to hauan 
haoen himshuong sangnyu kabü mütshuong to lenko laukei, 
21“Habü mütshuong kho kün to paplepakei. Haoen sen kaodaka kitiashi, hoba 
khünei seititaktiashi, haoen shanga kao apsileko kia. Senei haoeneibü 
nouyangshousi lela hoba haoenei seneibü lela thükkei. 
22Lausikei khübü mütshuong sen yoa kila maangangbü kho ho, haoen tegü 
sen mütshuong bousu pendou kipan apjan. 
23Haoeneibü shatsinam, samkeisamuk hoba haoenei kibü pendou seneibü 
ayinglep lo? Hibü sen haoen to ngühthang yenkho hoba haoen sen yoa 
kilabü.” 
24Sangnyu bakhün aibü pendouei Hamor si haoshou Shekhemeibü ngüha 
lekei, hoba sangnyua kibü bousu pendou kipan apbei. 
25Sembounyet haoen mou amaiko shatyoko kibü jiha Jakobeibü shousi yoa 
Dinaeibü jai nyi Simeon si Leviei inlou jungan hauan huphanga sangnyu to 
louan bousu pendou haitikei. 
26Hobaje haoenei Hamor si haoshou Shekhemkei haitikei hoba Dina Shekhem 
chem ka leilangkei. 
27Jakobeibü shousi shuongei haibü mang thükto longan sangnyu khümbo 
maklangkei, aieilausi haoenei haoeneibü na leilutikei. 
28Haoenei haoeneibü sanlon shuong, masu shuong hoba haoeneibü gadu 
shuong sangnyua kibü si yama kibü ham langkukei. 
29Haoenei haoeneibü nyaksinam, nashou hoba yaksi shuong pendou hoba 
haoeneibü chema kibü pendou kulangkukei. 
30Kheijinei Jakobei Simeon si Levi to laukei, “Kanei kaodakbü shuong 
thedanga lüm hilabü lele Kananbü si Perizbü yoa ngo mangsenbü yeitilabü 
lele khonsaktia. Sen shisho ong hibü haoenei ngo khulimbo takshatan ngo 
shilabü, hoba ngo hoba ngeibü chemdang khümbo shemtilabü.” 



87 

 

 
   Saopobü Lai 

© 2002, Bible Society of India. 
 

 
 

 

31Lausikei haoenei laukei, “Haoenei küneibü na to suonlamnyu tegü jungeilep 
lo?” 

 Kaobak 35 

Mühghaüei Bethela Jakob Haükubü 

1Kheijinei Mühghaüei Jakob to laukei, “Bethel to angan khünei kiashi, hoba 
kajai Esau jungka no satkujinei ka jungto longbü Mühghaü la lemshang che 
yaükuashi.” 
2Hibü Jakobei haoeibü chempen hoba hao yoa kibü pendou to laukei, “Kan 
yoa kibü küksithang mühghaü apashi hoba kan lolo saüenashi, hoba kaneibü 
neisimei jeiashi. 
3Sen meimeijung Bethel to angkho; hoba ngo khonsakbü chaloua küto 
jongaibou hoba ngo haubü lama kü yoa kibou Mühghaü shanga ngei khünei 
lemshang che yaükho.” 
4Hibü haoenei Jakob la haoeneibü ika kibü küksithang mühghaü pendou 
hoba haoeneibü noua jibü chimen kukei; hoba Jakobei khübü Shekhem 
nyangko kibü yembu chungthema khünkei. 
5Ladang Jakob meimeikei, sangnyu pendou thükto hatbümokbü longkei, 
khoei haoenei Jakobeibü shousi shuong phaito ashi. 
6Kho khei Jakob hoba hao yoa kibü mütshuong pendou Kanana kibü Luz (kho 
Bethel) to hao hoba hao yoa kibü müt pendou loukei. 
7Haoei khünei lemshang che yaüan khoto ElBethel dogo laukei, aishanga hao 
haojai jungka satjung haujinei khünei Mühghaü hao jungto tangkhitkei. 
8Hobaje Rebekaeibü thuinyu Debora haikei, hoba sao Bethel phanga kibü 
yembulong phanga khünkei. Hibü kho Alon Bakuth nyenkei. 
9Jakob Padan Aram ka longeian phaia, Mühghaü nyibou Jakob jungto 
longkei, hoba hao haükukei. 

10Hobaje Mühghaüei hao to laukei, “Kaibü nyen Jakob; tou ka jaüan kaibü 
nyen Jakob anyenlabü, lausikei kaibü nyen Israel dogo nyenlabü.” Hibü 
Mühghaüei haoeibü nyen Israel dogo nyenkukei. 
11Hobaje Mühghaüei hao to laukei, “Ngo pendou Thükenbou Mühghaü; 
bukko haako juong haashi, phang che hoba phangshuong che kilabü, hoba 
choba shuong kaka longlabü. 
12Ngei Abraham hoba Isak la kubü kao kho ngei kala kulabü, hoba kaphainei 
kaibü thensilen lakei kho kao kulabü.” 
13Kheijinei Mühghaüei hao to joyoshang ka angan apbei. 
14Jakobei hao to joyoshang khünei laang che phonan kekei, hoba kho thüka 
lembü yunglabü jonkei, hoba khünei onangkei jonkei. 
15Jakobei Mühghaüei hao to joyoshang kaoen khoto Bethel dogo laukei. 

Rachel Haibü 

16Kheijinei haoen Bethel ka kukkei, hoba Efrat sühla toukei longche kian 
Rachel na hapla shat longko aeibou khonkukei. 
17Hobaje nabuk shat longko kijinei nabuk thuinyuei sao to laukei, “Tehütma, 
aieilausi tou nyi bousushou che buklabü.” 
18Lausikei sao haila thonbü hak hinda yingsije saoei shou la BenOni 
nyenkukei. Lausikei haobouei hao la Benjamin nyenkukei. 
19Hibü Rachel haikei hoba Efrat (kho Bethlehem) lama sao khünkei. 
20Jakobei saoeibü hee thüka laang che kekei, kho tat sühko Racheleibü hee 
laangkee dogo kia. 
21Hobaje Israel meimeijung haukei, hoba haoeneibü neichem Eder 
laangshong danan dangkei. 

Jakob Shousishuong 
(1 Ld 2.1-2) 

22Israel kho kaodaka kijinei, Reubenei hauan haoboueibü thangnyu to yepbei, 
hoba Israelei ho shangabü ditkei. Israelei shousi anthüknyi kikei. 

23Leaeibü shousi shuong ho: Jakobeibü shou jaishoubou Reuben hoba 
Simeon, Levi, Jehuda, Issakar hoba Zebulun. 
24Racheleibü shousi: Josef hoba Benjamin. 
25Racheleibü samnyu Bilhaeibü shousi: Dan hoba Naftali; 
26hoba Lea samnyu Zilpaeibü shousi: Gad hoba Asher, habü ho Jakob shousi 
aoyou Padan Aram kaoa hao la bukkukei. 

Isak Haibü 

27Jakobeibü bou Isak jungto Mamre, Kiriath-Arba (kho Hebron) to loukei, 
laonei Abraham si Isak kikei. 
28Hobaje Isak langkei salang po saongaoto saolei kikei. 
29Kheijinei hao thonbü hak hinan haikei, hoba hao jembü mütli yoa yokei, 
hoba haoshou Esau si Jakobei hao khünkei. 

Kaobak 36 

Esau Thensilen 
(1 Ld 1.34-37) 

1Ho Esau thensilen (kho Edom). 
2Esauei Kanan sao ka hao yakla ngakei; Hitbü Eloneibü nouyangshou Ada, 
hoba Hivbü Zibeon shou Anaeibü nouyangnyu Oholibama; 
3hoba Ishmael nouyangnyu Nebaioteibü na Basemat. 
4Hobaje Adaei Esau la Elifaz bukkukei, hoba Basematei Reuel bukkukei; 
5hoba Oholibamaei Jeush Jalam hoba Kora bukkukei. Habü ho hao la Kanana 
bukkubü Esau shousi shuong ki. 
6Esauei yaksi shuong, hoba hao shousi shuong chema kibü pendou, hoba 
samkeisamuk hoba shatsinam pendou hoba yamkabü mei pendou hoba Kanan 
kaodaka thanbü nyaksinam pendou künan na Jakob jungka lubü kaodak to 
haukei. 

7Aieilausi haoeneibü nyaksinam yongko yaangan kisije haoen liko kila 
amaiko apbei; hoba haoen kishang kaodaka haoeneibü shatsinam shanga 
haoen ashimalangko kikei. 
8Hibü Esau (kho Edom) Seir shongha kikei. 
9Seir shongha kibü Edom thensilen ho: 
10Habü ho Esau shousi shuong nyen ki: Esaueibü yak Ada kabü Elifaz, hoba 
Esaueibü yak Basemat kabü shou Reul. 
11Hobaje Elifaz shousi shuong: Taman, Omar, Zefo, Gatam, hoba Kenaz. 
12Esau shou Elifazei Timna nyenan lubü thangnyu chekei kikei hoba saoei 
haola Amalek bukkukei; khübü kho Esaueibü yak Adaeibü shisi shuong. 
13Reuleibü shousi shuong habü ho: Nahat, Zera, Shama hoba Miza. Habü ho 
Esau yak Basemateibü shisi shuong. 
14Zibeon shi Anaeibü nouyangnyu Oholibamaei saoeibü lao Esau la bukkubü 
shousi shuong: Jeush, Jalam hoba Kora. 
15Esau thensilen yoa chung shuong habü: Esau shou jaishoubou Elifazeibü 
shousi shuong; chung: Taman, Omar, Zefo, Kenaz, 
16Kora, Gatam hoba Amalek. Habü ho Edom kaodaka Elifaz ka bakbü chung 
shuong ki; haoen kho Adaeibü shisi shuong ki. 
17Esau shou Reuleibü shousi shuong ho: chung shuong Nahat, Zera, Shama 
hoba Miza. Habü ho Edom kaodaka Reul ka bakbü chung shuong ki. Haoen 
kho Esau yak Basemateibü shousi shuong ki. 
18Esau yak Oholibama shousi shuong ho: Chung shuong: Jeush, Jalam hoba 
Kora. Ho Esau yak Anaeibü nouyangnyu Oholibama ka bakbü chung shuong 
ki. 
19Khübü phang shuong pendou kho Esau (kho Edom) shousi shuong, hoba 
khübü kho haoeneibü chung. 

Seir Thensilen 
(1 Ld 1.38-42) 

20Habü ho Horbü Seir shousi shuong, aoyou kho kaopheia kikei: Lotan, 
Shobal, Zibeon, Ana, 
21Dishon, Ezer hoba Dishon. Habü Edom kaodaka Seir shousi shuong chung 
ki. 
22Lotan shousi shuong: Hor hoba Homan. Timna kho Lotaneibü na yaksa 
kikei. 
23Shobal shousi shuong ho: Alvan, Manahat, Ebal, Shefo hoba Onam. 
24Zibeon shousi shuong ho: Aia hoba Ana. Ho Anaei haobou Zibeoneibü gadu 
lamshautishang yama dei aubü pakshang hapenkei. 
25Ana shousi shuong habü ho: Dishon hoba Anaeibü nouyangnyu Oholibama. 
26Dishon shousi shuong habü ho: Hemdan, Eshban, Ithran hoba Keran. 
27Ezer shousi shuong habü ho: Bilhan, Zaban hoba Akan. 
28Dishan shousi shuong habü ho: Uz hoba Aran. 
29Horbü ka longbü chung habü ho: Lotan, Shobal, Zibeon, Ana, 
30Dishon Ezer hoba Dishan. Habü ho Horbü ka longbü chung, haoen Seira 
kibü chempen theneithenko ki. 

Edom Chobashuong 
(1 Ld 1.43-54) 

31Israel thüka aoeikei mo song adakjinei habü choba shuongei songdakkei; 
32Beor shou Bela Edom choba yeikei. Haoeibü sangnyu nyen Dinhaba kikei. 
33Ladang Bela haikei, Bozra ka Zera shou Jobabei hao jeila songdakkei. 
34Jobab haijinei Teman kaodak kabü Hushamei haoeibü setshang jeikei. 
35Ladang Husham haikei, Moab kaodaka Midianbü thükbou Bedad shou 
Hadad hao jeiko songdakkei. Hobaje haoeibü sangnyu nyen kho Avit kikei. 
36Hadad haikei hoba Masreka ka Samlaei hao jeila songdakkei. 
37Samla haikei, hoba Eufrates nyangko Rehobota Shaulei hao jeila 
songdakkei. 

38Shaul haikei hoba Akboreibü shou Baal-Hananei hao jeila songdakkei. 
39Ladang Akbor shou Baal-Hanan haikei kheijinei Hadadei hao jeila 
songdakkei. Haoeibü sangnyu nyen Pau kikei, (hoba haoyak kho Me-Zahab 
nouyangnyu Matred shou Mehetabel kikei.) 
40Esau ka thenbü chung shuong, haoen chempen weko, haoen kishang weko, 
hoba haoeneibü nyen weko hai ki: Timna, Alva, Jethet, 
41Oholibama, Ela, Pinon, 
42Kenaz, Teman, Mibzar, 
43Magdiel hoba Iram. Habü ho haoenei kimbü kishang wekoa Edom chung 
shuong ki. Kho Edomeibü bou Esau kiteikei. 

 Kaobak 37 

Josef hoba Jaisishuong 

1Jakob Kanan kaodaka haobou kishanga kikei. 
2Ho Jakobeibü chemdang ngühli. Josef po anthüknyet heshou, hoba hao 
haobou Jakobeibü yak Bilha si Zilpa shuousi shuong, hao jaisishuong yoa san 
lombo kikei; hoba Josefei jaisi shuongei kümsilei amaibü kümbü ngühlang 
haobou jungto sungbakei. 
3Tou Israelei hao shousi shuong pendou to aeila Josef to sanoukei; aishanga 
hao hao la baushilamto bukkukei; hoba haoei hao la son juong kakbü nei 
lamlekukei. 
4Ladang hao jaisi shuongei haoeneibü bouei pendou yoka hao to aei sanouda 
dogo chühenkei, haoenei hao to mangsenkei hoba hao to sanou ngüh alau. 
5Youche, Josefei mangh che likei, hoba haoei kho haoen la lenkei; khoei 
haoenei hao aei ong mangsenkei. 
6Haoei haoen to laukei, “Lo, ngeibü mangh lenkho ditashi. 
7Sen pendou liko seka youshou thepjinei, chühashi, ngei thepbü youshang 
kho lokei, hoba chühsi, kaneibü youthep shuong kaijembo loukei hoba 
ngeibü youthep to khüpetan lembei.” 

8Hao jaisi shuongei hao to laukei, “Khülonga maimaitham no küneibü choba 
yeilep lo hoba nyi kün thüka songdaklep lo?” Haoeibü mangh si haoeibü 
ngüh hangshong haoenei hao aei mangsenkei. 
9Kho phaia toukei, Josefei mangh che likei, hoba kho hao jaisi shuong to 
lenkei. “Ditashi, toukei ngei mangh che lia; hoba chühashi, chanyu si litnyu 
hoba khanshoulitshou anthükcheei ngo lembei.” 
10Ladang haoei kho haobou si hao jaisi shuong la lenkei, haobouei hao to 
hakko laukei, “Nyi libü mangh ho ai? Ngo hoba kanyu hoba kaibü jaisi 
shuongei maimaitham kaoa khüpetan no lemlep sai?” 
11Hao jaisi shuongei hao to the shouan apbei; lausikei haobouei ngüh kho 
maanga phokei. 

Josef Ijepbü la Yaakbü 

12Nyetche haoboueibü san shuong lamshautila hao jaisi shuong Shekhem 
kaophei to haukei. 
13Hobaje Israelei Josef to laukei, “Kaibü jaisi shuong Shekhem aenei 
sanshuong lamshautibü nyi ngeakeibü ngei no khüto hautimang sühda.” 
Josefei jongaikei, “Ngo lamleakei.” 
14Hibü haoei hao to laukei, “No hauan ka jaisi shuong si sanshuong maisho 
kilaoje ngühlang sungbaan kü la lenbüma.” Hobaje haoei hao Hebron 
yomang ka hautikei, hoba hao Shekhem to loukei. 
15Hobaje müt cheei hao sekmanga paiko hapan hao to phekei, “Nyi ai 
lamda?” 
16Haoei jongaikei, “Ngei kü jaisi shuong lamda. Haoenei sanlon shuong lan 
lamshautidaje nyi kü la lenla thükasao?” 
17Müt khoei laukei, “Haoen haka kuka. Ngei haoenei, ‘Sen Dothan to haukho’ 
dogo lauyobü dida.” Hibü Josef jaisi shuong phaito haukei hoba haoei haoen 
Dothan nyangko hapbei. 
18Lausikei haoenei hao saabüa hapan, hao alousühtoua hao haitila huon 
takkei. 

19Haoen cheei che to laukei, “Manghlibou kho hato louada! 
20Tou kaiya, senei hao haitian püngkhün che to tekan jinan, meisiau 
amaibüei suian apa dogo laukho. Kheijinei haoeibü mangh kho ai loushedlaje 
senei chühkho.” 
21Ladang Reubenei ho ditkei, haoei hao haoeneibü ik ka khümenla 
haujembei. Haoei laukei, “Senei haoeibü langkei temautikho, 
22sii hansho ongkei tüangti. Phetsena kibü püngkhün to tekan jinkho, lausikei 
hao to ik tüet.” Reubenei haoeneibü ik ka hao khümenan haobou jungto leian 
ngaikula shanga laukei. 
23Hibü ladang Josef hao jaisi shuong jungto loukei, haoenei haoeibü son 
kakbü namsekbü neisimei kho haoeibü mangka khokan sungkei, 
24hoba haoenei Josef lapan püngkhün to jaangan attikei. Lausikei püngkhüna 
dei adangko ulangtham kikei. 
25Phaisho haoen shaula yungla setan kijinei, haoenei chühlitisi saabüa 
Ishmaelbü namyak namseibü tan che louko hapbei. Haoenei bu ka tühjung 
lotbü jen hoba mou moli hoba ponlemhibü peisilei ut taka thongtian Gilead 
ka Ijep kaodak to hauko kikei. 
26Kheijinei Jihudaei jaisinasi shuong to laukei, “Senei seneibü na haitisi hoba 
haoeibü sii küplepsi ai pailetla? 
27Ishmaelbüla hao yaakkukho; aieilausi hao seneibü na, hoba seneibü phe.” 
Haoeibü jaisinasi shuongei haoeibü ngüha lekei. 
28 Hibü ladang Midianbü namyak namseibü shuong haoen jungto loukei, 
haoenei Josef püngkhün ka sungenan nam saoche lu Ishmaelbü la yaakkei, 
hoba haoenei Josef Ijep kaodak to leian haukei. 
29Ladang Reuben püngkhün to sepeijung ngaian chühkei, Josef püngkhüna 
akitei, hoba haoei haoeibü neisimei jitnyinkei. 
30Hobaje nasi shuong jungto sepeinyu ngaian laukei, “Na kho aki! Ngo tou 
lato haula?” 

31Kho phaia haoenei lon paang che haitian khünei Josefeibü mangyuk 
khoneikei; 
32hoba son kakbü mangyuk kho bou jungto hautiko lentikei, “Künei ho 
hapbei. Ho kashoueibü mangyuk yinglaoje chühshi!” 
33Haoei kho chühenan laukei, “Haü, hoje kü shoueibü mangyuk! Yamyang 
amaibü atei hao haitia! Kü shou Josef netla phoula yeitia!” 
34Jakobei maangto shatko haoeibü nei jitnyinan shenjanga senounei shenan 
chalou lounyu shou shanga mang haapbei. 
35Haoeibü nouyang jayang shousi shuongei hao maang sula haujembei, 
lausikei haoei maang hak somang asühko laukei, “Ü, ngo mang haapbo 
küshou jungto yemto haulabü.” Kho tegü bouei jembü shou shanga mang 
haapbei. 
36Kho jihsiphaia, Midianbü khoei Ijep choba Faraoeibü lombou konglebou 
Potifar la Josef yaakkei. 

Kaobak 38 

Jihuda si Tamar 

1Kho jihsiphaia Jihudaei haoeibü jaisinasi shuong apyoan Hira nyenbü 
Adulambü che yoa kila yanan kikei. 
2Khünei Jihudaei Kananbü Shuaeibü nouyangnyu hapbei. Haoei sao lekei 
hoba sao yoa yepbei; 
3hoba sao mang akongko apan bousushou che bukkei, hoba haoei hao la Er 
nyenkukei. 
4Toukei sao nyibou mang akongko apbei hoba bousushou che bukkei, hoba 
hao la Onan nyenkukei. 
5Saoei toukei bousushou che bukkei, hoba hao la Shela nyenkukei. Saoei hao 
Kheziba bukkei. 
6Jihudaei haoshou jaishoubou Er shanga yaksa che lekukei hoba saoeibü 
nyen Tamar kikei. 

7Lausikei Jihuda shou jaishoubou Er khoBunyubou thedanga shedbü 
kisije Bunyubouei hao haitikei. 
8Kheijinei Jihudaei Onan to laukei, “Kajaieibü yak to yepan sao to laoeibü 
janbü kümsilei kümashi, hoba kajai shanga lilabü longtiashi.” 
9Lausikei Onanei lilabü kho haoeibü ayinglabü dogo ngean, haoei haojaieibü 
yak to jamjinei haoei haojai la lilabü akula shanga jotdei kaoa ong apbo 
lekei. 
10Haoei jungeibü kho Bunyubou thedanga shedbü kikei, hoba Bunyubouei 
haokei haitikei. 
11Kheijinei Jihudaei hao shoueibü yak Tamar to laukei, “Küshou Shela aching 
shongko kabou chema latnyu leko kishi.” Aieilausi haoei dambei, “Aingenyu 
haokei hao jainyi tegü haibüla.” Hibü Tamar ngaian haobou chema kikei. 
12Hobaje longche kian Shua nouyangnyu, Jihuda yak haikei. Ladang Jihuda 
maang haksokei hao hoba hao thangbou Adullambü Hira yoa haoeibü san wi 
kipbou jungto Timna to angkei. 
13Müt atei Tamar to lenko laukei, “Chühashi, kalaoeibü bou haoeibü san wi 
kipla Timna to angda.” 
14Saoei saoeibü latnyu neisimei hangletan saoeibü thenyek sepeian neikhu 
yukan nei neian, Timna to haubü lam nyangko kibü Enam sang bakhüna 
setkei; aieilausi saoei Shela chinga dogo ngekei, hoba hao la yakla lela sao 
aku. 
15Ladang Jihudaei sao hapbei, sao suonlamnyu dogo dambei; aieilausi saoei 
neikhu yukkei. 
16Hobaje haoei lamkoa sao jungto hauan laukei, “Kaiya, ngo ka junga 
yeptikaima.” (Aieilausi haoei sao kho hao shoueibü yak dogo ange.) Saoei 
laukei, “No kü yoa yepbü shanga nyi kü la ai kula?” 
17Haoei laukei, “Ngei lon shuong yoka lon paangshou che küntikho.” Hobaje 
saoei laukei, “Nyi kho akünti shongko aukabü shanga denche kuasaoma?” 

18Hobaje haoei laukei, “Ngei aukabü shanga jeila ai kula?” Saoei jongaikei, 
“Kaibü shensinge lüh thonan hoba kaibü ika kibü ju.” Hibü haoei khübü kho 
kuan sao yoa yepbei, hoba sao mangakongko apbei. 
19Sao meimeijung satan apbei hoba saoei thenyeka yukbü nei hangletnyu 
phoan saoei latnyueibü neisimei lengaikei. 
20Kheijinei Jihudaei yaksanyueibü ik ka chongchingla kubü peisilei nyibou 
sungngaila shanga hao thangbou Adullambü ik danko lonshou kho küntikei, 
lausikei haoei sao ühüp. 
21Kheijinei haoei saoeibü sangbü Enaimbü to pheko laukei, “Enaim sanga 
lamkoa kibü suonlamnyu kho lan ki?” Haoenei laukei, “Hanei suonlamnyu 
aokei aki.” 
22Hao Jihuda jungto ngaian, “Ngei sao ühüp,” dogo laukei, hoba sangbü 
shuongei hanei suonlamnyu aokei aki dogo laukei. 
23Jihudaei laukei, “Saoei photeibü khübü kho saoei nale, ayinglonga sen 
himou bautilabü. Chühashi, ngei lonshou kho küntikei, lausikei nyi ühüp.” 
24Lit sem phaia ngüh kho Jihuda to lenkei, “Ka shoueibü yak Tamarei 
asangalan jungeia; hoba toukei chühashi, suonlambüei sao mang akongko 
kia.” Jihudaei laukei, “Sao leijung louan wana juokettiashi.” 
25Ladang sao leibakei, saoei jembü laoeibü bou jungto ngühlang hautiko 
laukei, “Habü ho aoeibü yingkeije hoei ngo mang akongko kia.” Hobaje saoei 
laukei, “Ho aoeibü shensinge lüh hoba ju yingkeije lenashi, dogo ngei ka to 
sudajada.” 
26Jihudaei habü ho shenan laukei, “Sao kütokei tangbou yingkei; aieilausi 
ngei sao kü shou Shela la angaku.” Kho phaiaje haoei sao to ajam. 
27Sao na hapla jih sühjinei saoeibü na setshanga phokbü shou kibü ngeenkei. 
28Sao na hapla shejinei cheei ik angtikei; hibü na hapjinei thuibü saoei 
haoeibü ikngüma lei saklangbü shenkuko laukei, “Ho shaang bukkei.” 

29 Lausikei haoei haoeibü ik sungngaijinei haona shaang bukkei hoba saoei 
laukei, “Hainyu kümbo nyi kaibü haang wayetkei,” Hibü hao la Perez 
nyenkukei. 
30Kho phaia jai, aola saoei ikngüma lei saklangbü shenkukei, kho bukkei 
hoba hao la Zera nyenkukei. 

 Kaobak 39 

Josef hoba Potifar Yak 

1Tou Josef Ijep kaodak to leian yankei; hoba hao leian yanbü Ishmaelbü 
shuong ik ka, Farao phanga kibü lombou konglebou Ijepbü Potifarei hao 
jekkei. 
2 Bunyubou Josef yoa kikei, hoba hao naang maikei hoba haoeibü bunyu 
Ijepbü chema kikei. 
3LadangBunyubou hao yoa kia, hoba haoei kümbüleibü pendoua haükuda 
dogo bunyuei chühenkei, 
4kheijinei hao thedanga Josefei onou hapbei, hoba haoei hao khangenkei; 
hoba bunyuei jembü chema hao ikjai letikei, hoba haoeibü peisilei pendou 
haoeibü ikjai phanga phokukei. 
5Haoeibü chema hoba haoei kibü pendou thüka haola ikjai letibü ka jaüan 
Josef laüa Bunyubouei Ijepbou chema kibü pendoua haükukei. Potifar chem 
si seka kibü pendou thükaBunyubou haülabü kikei. 
6Hibü haoei kibü pendou Josef ikjaia yoshaian phokukei; hoba shaula 
yunglabü to liman Josefeibü ika kibü peisilei shangabü bunyuei ai angeko 
kikei. Josef süngsilop maibü hoba hesihaang maian kikei. 
7Longche kian bunyuboueibü yakei Josef to maang dühan saoei hao to laukei, 
“Kü yoa yepashi, kaiya.” 
8Lausikei Josefei ngüha aleko, sao to laukei, “Chühashi, ho chema ai peisilei 
ong kü yoa ki bunyuei angekei, haoei haoeibü peisilei khümbo kü ikto 
kuakei. 

9Ho chema kü to yaangbou ao aki. Ngeibü bunyuei ka to liman kü la akubü ai 
aki, aieilausi no hao yak. Hibü ngei ho tegü amaibü jungeiko Mühghaü 
khulimbo lai shabü shonla?” 
10Kho phaiakei saoei chalou angbüa Josef to joyosikei, haoei sao yoa yepla 
ayingsi sao yoa kila ngüha ale. 
11Lausikei nyetche Josef kümsilei denche shanga chem maang to atkei, 
kheijinei sambü yoka che ongkei chema akitei. 
12Saoei Josefeibü neia senetan laukei, “Kü yoa yepashi kaiya!” Lausikei 
Josefei saoeibü ika haoeibü nei apyoan satkukei. 
13Ladang Josefei saoeibü ika haoeibü nei apyoan satkua dogo ngekei, 
14saoei saoeibü chem kabü sambü shuong ngashaian laukei, “Chühashi, sen 
aweasüngla ong bunyuei Ibribü che leian loukei! Hao küto jamla chem to 
lotkei, lausikei ngei ngekkei. 
15Ladang ngei kaang ngekbü ditkei haoei haoeibü nei kü junga apyoan tangto 
angkei.” 
16Saoei lao alongei shongko Josefeibü nei sao junga phokei. 
17Kheijinei saoei hao to jeteibü ngühli kho lenkei: “Nyi laobou Ibribü sen 
chemto leian loukei, haoei ngo louyola lela ngeibü shemjang to lotkei. 
18Lausikei ngo ngekko haapsi hao haoeibü nei kü junga apyoan chem ka 
satkei.” 
19Ladang saoeibü yakei, “Kaibü sambüei ngo hainyu jungeikei,” dogo laubü 
ngühli ditkei, hao aeibou khauangkei. 
20Hobaje Josefeibü bunyuei hao lapan Chobaeibü thüngbü shuong 
thüngshang to jinkei. 
21Lausikei ladang Josef thüngdanga kikei, kheijineiBunyubou hao yoa kikei, 
hoba hao to onoukei hoba thüngdang lombou la sanoutikei. 

22Hibü thüngdang lombouei thüngchema kibü thüngbü shuong pendou Josef 
ika phokukei; khoei haoenei khünei ai ong kümbei kho Josefei kümtibü ong 
kikei. 
23Hobaje Josefeibü ika ai ki, kho thüngdang lombouei ai achüh, aieilausi hao 
yoa Bunyuboukikei; hoba haoei kümbü pendoua Bunyubouei thüksimin 
kukei. 

Kaobak 40 

Josefei Thüngbü shuongeibü Mangh Tetenkubü 

1Longche kian phaia, Ijep choba thungjungbou si wentek kümbü leiyeibou 
nyiei choba khulimbo mat angkei. 
2Hobaje Farao chobaei thungjungbou jaishoubou si wentek ngoubü 
jaishoubou haosi ham to maangpokkei, 
3hibü lombou shuong thüka leiyeibou phanga thüngbou chem laoboua Josef 
kikei, khünei haosi lapan jinkukei. 
4Hobaje lombou shuong leiyeibouei müt nyi khokei Josef yoa kitikei, hoba 
haoei haoen khangenkei. Haoen longche thüngshanga kian phaia, 
5youche Chobaeibü thung jungbou si wentek ngoubou hamei thüngdang 
chema mangh che che likei, hoba haosieibü mangh tetlabü lulu kiteikei. 
6Ngeyang enyu Josef haosi jungto hauan chühsi haosi the khümphüman 
kikei. 
7Kheijinei haoei haosi to laukei, “Kasi tat aila the angesakko kida?” 
8Haosiei laukei, “Küsiei mangh cheche likei. Lausikei kho tetenkulabü müt ao 
aki.” Hibü Josefei haosi to laukei, “Tetenkulabü kho Mühghaüeibü aying lo? 
Sanoudaman kü la mangh kho lenbü.” 
9Kheijinei thung jungbou jaishoubouei Josef to mangh lenkei: “Ngeibü 
mangha semlüh che kü thedanga ngei hapbei, 
10hoba lüha bhek sem kikei, hoba khünei nyem longan pon pungan semlüh 
hek shenshena hekkei. 

11Hobaje ngeibü ika Faraoeibü thung kikei, hoba ngei semlüh shen kheian 
Faraoeibü ikmanga jinkukei.” 
12Kheijinei Josefei laukei, “Ho tetlabü hai: bhek sem kho chalou sem. 
13Semnyet kanglanga Farao Chobaei ka la amai apbuan no shangiedbü 
kümsileia pienngaitilabü, hoba shangied haoeibü thung jungbü tegü nyi 
Faraoeibü ik to haoeibü thung kulabü. 
14Lausikei no ladang maian yeilaje ngokei damenshima, hoba sanoudambo 
Farao to joyoko ho chem ka ngo leiyentishi. 
15Aieilausi ngo Ibri kaodak ka thamtham senjung loubü, hoba haneikei 
haoenei ngo thüngshang laangpoba phola muko ngei ai shedbü aküm.” 
16Ladang wentek ngoubü jaishoubou khoei hao jamboueibü mangh tetlabü 
kho maian hapbei, haoei Josef to laukei, “Ngeikei mangh che lia, hoba 
chühashi, ngeibü khua wentek kam sem tonan kikei. 
17Hobaje kam thükkaboua Farao shanga shausiyung ngoubülebü phang 
phanga kikei; lausikei aushuongei ngeibü khua kibü kam ka kho shaukei.” 
18Josefei jongaikei, “Ho tetlabü kho: Kam sem kho chalou sem. 
19Semnyet kanglanga Faraoei no sengan kaibü khu thetlabü; hoba bua 
saülabü hoba au shuongei kaibü phe shaulabü.” 
20Kho phaia Farao bukbü chaloua haoei hao phanga yaangbü shuong ngaan 
lem liko tomtikei, kheijinei haoei haoeibü sambü yoa thung jungbou 
jaishoubou hoba wentek ngoubü jaishoubou yaangbü shuong thedanga 
lotikei. 
21Josefei laubü tetlabü tegü thung jungbou jaishoubou toukei haoeibü thung 
jungla pentikei; hibü haoei Farao ika thung jinkukei. 
22Lausikei wentek ngoubou jaishoubou haoei phenetnyu haitikei. 
23Khei yingsikei thung jungbou jaishoubouei Josef adamen; haoei hao maan 
apbei. 

 Kaobak 41 

Josefei Chobaeibü Mangh Tetenkubü 

1Po nyi onan phaia Faraoei mangh che likei; hoba chühashi, hao Nail 
yungkoa loan kikei. 
2Chühsi, shumang ka masu pi netbü nyet phokeilabü che longan sang 
lamshauko kikei. 
3Khübü phaia mangsenlabü che hoba koplintham masu pi nyet Nail shumang 
ka longan shaangla longbü masu yoa yungkoa lokei. 
4Hobaje mangsenlabü koplinbü masu shuong khoei phokeilabü masu netbü 
nyet kho shaukei. Kho phaia Farao pienkei. 
5Hao toukei nyibou ngakkei, hoba nyiboukei mang che likei; chühsi, youlong 
chenei youman haangmaibü nyet longkei. 
6Hobaje chühsi, kho phaia sho hoba chaangbou yeiei bungan aptibü lubü 
youman nyet longkei. 
7Hobaje khübü youman pungbü khoei youman maibü langshangbü nyet kho 
suikei. Kho phaia Farao pikei, hoba chühsi, kho nangnak mangha kiteikei. 
8Ngeyang hao senyüh ashembü ka Ijep kaodaka huonseibü, hoba songnge 
dongebü shuong pendou haoei ngashaikei, hoba Faraoei haoen la mangh kho 
lenkei; lausikei haoeibü mangh tetenkulabü ao akitei. 
9Kheijinei thung jungbouei Farao to laukei, “Tatje ngei ngeibü shedbü 
damenakei. 
10Shangied Faraoei haoeibü sambü to maangpokjinei ngo hoba wentek 
ngoubou küsi Chobaeibü lombou lakjaibou thüngshang chema thüngan 
phokei. 
11Hobaje küsi hamei you chenei ong mangh che che likei, hoba küsi lulu 
thüngthüng manghtet likei. 
12Kheijinei lakjaiboueibü sambü Ibribü heshou che kün yoa kikei. Küsiei hao 
la lulueibü mangh lensi haoei küsi la lulueibü mangh tetlabü lenkei. 

13Hobaje haoei tetenkubü tegü tükde haüthükkei: ngoje shaangla penbü 
pentikei, hoba jenabouje phenetnyu haikei.” 
14Hibü Faraoei Josef leila hautikei, hoba haoenei thüngshang laangpob ka 
hao tongde leibakei. Hobaje hao khu shuan hoba nei jeian phaia Farao jungto 
loukei. 
15Faraoei Josef to laukei, “Ngei mangh che likei, hoba kho tetlabü lenla ao 
aki. Lausikei nyije mangh tetenkuda dogo ka shangabü lauko ngei ditkei.” 
16Josefei Farao to jongaikei, “Ngei ho athüklabü, lausikei Mühghaüei Faraoei 
mangsühbü kho kulabü.” 
17Kheijinei Faraoei Josef to laukei, “Mangha ngo Nail yungkoa loan kikei, 
18hoba chühsi, netbü hoba phokeilabü masu pi maibü nyet shumang ka 
longan thakdu laaka sang lamshaukei, 
19kho phaia dei ka mangsenlabü koplinbü masu pi nyet longkei. Ngei 
ladangkei Ijep kaodaka ho tegübü masu hapan achüh. 
20Hobaje koplintham mangsenlabü masu nyetei shaangla longbü pi netbü 
nyet kho shaukei. 
21Lausikei haoenei kho suiankei asuibü tegü ong hapbei; aieilausi haoen 
shangiedbü yam ong mangsenlabü che kikei. Kheijinei ngo pikei. 
22Ngei toukei mangha youshou youlong chenei youman langshangbü maibü 
nyet longan hapbei. 
23Kho phaia, chaang aekabü yeiei souan pungtibü youman nyet longkei, 
24hoba youman pungbü khoei youman maibü nyet kho suikei. Ngüh kho ngei 
huonseibü dan la lenkei, lausikei aoeikei kü la kho atetenku.” 
25Kheijinei Josefei Farao to laukei, “Faraoeibü mangh penyi ham kho tetlabü 
che ong. Mühghaüei ai kümla ki kho Farao la lena. 
26Masu pi maibü nyet kho po nyet hoba youman maibü nyet kho po nyet; 
penyi ham manghtet che ong. 

27Hobaje kho phaia longbü masu pi kopbü hoba mangsenlabü nyet, hoba 
chaang aekabü yeiei souan pungtibü youman nyet tetlabü kho, po nyet 
mühlabü. 
28Ngei Farao thedanga lenbü tegütham: Mühghaüei ai kümla kho Farao to 
lena. 
29Chühashi, po nyet sühko Ijep kaodak pendoua phenganyenga kilabü; 
30kho phaia po nyet mühsinou kilabü, hoba Ijep kaodaka phenganyenga kibü 
kho maalabü hoba mühsinou khoei uangmuang anglabü. 
31Mühsinou loubüei kaodaka shangied apsileko kibü kho adamenlabü; 
aieilausi müh yongko kaanglabü. 
32Farao la mangh penyi thentibü kho Mühghaüei mudonga takletbü, hoba 
haoei tongde kümlabü. 
33“Hibü tou Faraoei damanchühbü hoba songsido kibü müt che Ijep kaoa 
settiashi. 
34Hobaje kho mütei kaonyeka ikjaibü shuong pienla Faraoei sakkuashi, hoba 
Ijep kaodaka langle maibü po nyet kibü chaloua shusiphon ka phejan ngaoa 
che Faraoei heashi. 
35Haoenei khübü pomai jihsiphaia shausiyung pendou takshattiashi, hoba 
shaula yungla shanga Farao hauei sang pendoua thanan phoan lomtiashi. 
36Hibü Ijep kaodaka loula kibü mühsinou po nyet shanga punga kho thanan 
phosi mühjinei kaodak aleilulabü.” 

Ijep Kaodaka Josef Governor Yeitibü 

37Kümthen kho Farao si hao phanga yaangbü shuong pendou la maikukei. 
38Hibü Faraoei haoen to laukei, “Mühghaü soushou kibü ho tegübü müt senei 
ao hapla?” 
39Kheijinei Faraoei Josef to laukei, “Mühghaüei ngüh ho pendou ka la 
ngetikei, khoei no tegübü damanchühbü hoba songbüdobü ao aki. 

40 No kü sanglea bunyu yeishi, hoba kü phanga yaangbü pendouei ka 
ngühkhüma lelabü. Khei choba setshanga ong ka to ngo yaangbou kilabü.” 
41Hobaje Faraoei Josef to laukei, “Chühashi, Ijep kaodak pendou thüka ngei 
no ikjai piena.” 
42Kheijinei Faraoei haoeibü ik ka nyendobü ikjikhap hangan sungan Josef la 
kukei. Hao la nei maiboutham neikukei, hoba ngüma honeibü yangmen 
yakkukei. 
43Haoei haoeibü nyiboubü kailonga hao settikei; hoba haoenei hao thedanga 
hao la, “Lam kaangkuashi! Lam kaangkuashi!” dogo ngekkei. Kho khei haoei 
hao Ijep kaodak pendoua thükkabou yeitikei. 
44Kheijinei Faraoei Josef to laukei, “Ngo Farao, lausikei ka ngüh ayoko Ijep 
kaodak pendoua aoeikei ik yingsikei you yingsikei atonenlabü.” 
45Faraoei Josef la Zafenath-Panea nyenkukei, hoba hao yakla lela shanga On 
kabü ungshedbou Potifera nouyangnyu Asenat kukei. Hobaje Josef Ijep 
kaodak pendou shoongko paikei. 
46Hobaje Ijep choba Faraoeibü kümtoleito atjinei Josef po khujin kiteikei. 
Hobaje Josef Farao jungka satan Ijep kaodak pendoua paikei. 
47Naangmaibü po nyet khünei kaonyuei shusiphon apsileko longtikukei. 
48Ijep kaodaka po nyeta latshaibü nyak kho pendou haoei yoshaian sangnyu 
weko thankei; sangnyu shuong kaijembo kibü sek ka longbü shausiyung 
pendou haoei khünei thankei. 
49Kho tegü Josefei molodei phetsen tegü nyak thankei, khei, yongko 
juongsapsi haoei aweko nangkei. 
50Müh aloubü thedangto Ona ungshedbou Potifera nouyangnyu Asenatei 
Josef la bousushou nyi bukkukei. 
51Josefei jaishoubou la Manasse nyenkukei, hoba laukei, “Aishanga ngo 
khonkubü pendou hoba kübou chempen pendou Mühghaüei maatikei.” 

52Hobaje nyiboubü shou la Efraim nyenkukei hoba laukei, “Aishanga ngo 
khonkubü kaodaka Mühghaüei ngo hekbü bulong yeitikei.” 
53Hobaje Ijep kaodaka naangmaibü po nyet kho thonkei, 
54hoba Josefei laubü tegütham, po nyet mühla khangkei. Kaodak pendoua 
mühkei, lausikei Ijep kaodak pendoua shausiyung kikei. 
55Ladang Ijep kaodak pendoua mühsinou khangkei, Ijepbüei Farao to 
shausiyung shanga ngekkei, kheijinei Faraoei haoen to laukei, “Josef jungto 
hauashi, hoba haoei ai lenlaje kho kümshi.” 
56Ladang kaonyu pendoua mühkei, kheijinei Josefei bung ipbei hoba Ijepbü 
la yaakkukei; aishanga Ijep kaodaka müh yongko kaangkei. 
57Kaodak pendou nyak nola Ijep kaodak to Josef jungto loukei; aishanga 
kaodak pendoua mühsinou yongko kaangan kikei. 

Kaobak 42 

Josef Jaisishuong Ijep To Nyaknola Haubü 

1 Ladang Jakobei Ijep kaodakaje nyak kia dogo ditkei haoei haoeibü shousi 
shuong to laukei, “Kan aila chühyoko ong shaida?” 
2Haoei athakko laukei, “Ngei Ijepa nyak kia dogo ditda; hibü sen mühei 
ashemlabü lele khüto yanan sen shanga nyak jekba.” 
3Hibü Josefeibü jaisi shuong müt an kho Ijep kaodak to nyak jekla yankei. 
4Lausikei Josefeibü na Benjaminje, Jakobei jaisi shuong yoa ohauti, aieilausi 
thushed denche kühshuoksi amaibüla dogo hao hatkei. 
5 Hibü lubü nyak jekla haubü shuong yoa Israeleibü shousi shuongkei haukei, 
aishanga Kanan kaodakakei mühsinou kikei. 
6Tou Josef Ijep kaodaka bunyubou yeian, haoei kaodak pendou kabü 
mütshuong la nyak yaakkukei. Hibü ladang Josefeibü jaisi shuongkei 
lousühkei, haoenei hao thedanga kaoa khüpetkei. 

7Kheijinei Josefei haoeibü jaisi shuong hapbei hoba haoen tongde shenkei, 
lausikei yenbou to tegü shoulole jongaiko haoen to laukei, “Kan laka louda?” 
Haoenei jongaikei, “Kanan kaodak ka nyak jekla louda.” 
8Josefei haoeibü jaisi shuong shenasikei, haoeneije hao ashen. 
9Josefei haoen shangabü mangh kho damenko haoen to laukei, “Kan 
kokpheibü mütshuong! Kün kaodak hau akibü chühla loukei.” 
10Haoenei hao to jongaikei, “Aying, ngeibü bunyubou, kün kaibü sambü 
shuong nyak jekla ong loukei. 
11Kün pendou bou cheeibü shou ki. Künje ngühmaanglanbü mütshuong, kün 
kokpheibü shuong aying.” 
12Kheijinei haoei haoen to laukei, “Aying! Kan kün kaodak hau akibü chühla 
loukei.” 
13Lausikei haoenei laukei, “Kaibü sambü shuong kün jaisina müt anthüknyi 
Kanan kaodaka kibü müt cheeibü shou, hoba chühashi, kün yoka 
nashouboutham abou yoa kia, hoba cheje aki.” 
14Kheijinei Josefei haoen to laukei, “Kan kokpheibü shuong dogo ngei 
lauanai! 
15Hoei kan takteilabü: Faraoeibü nyena ngei kan to thedalanda, kaneibü na 
napeibou hato leian aloulonga, kan haka asattilabü. 
16Kan yoka che hautian napeibou kho leiba, hoba kanje thüngan photeilabü, 
khoei ong kaneibü ngüh tükde si jije ngelabü. Amlang yingan kialonga 
Faraoeibü nyena thekolanko lauda, kan kokpheibü.” 
17Hobaje haoei haoen jemala semnyet sühko thüngshanga thüngan phokei. 
18Sembounyet Josefei haoen to laukei, “Kanei hai kümashi hoba langkei kishi, 
aieilausi ngei Mühghaü to hatda. 
19Kan ngühmaanglanbü müt yingalonga kaneibü na che thüngshang hanei 
phokushi, hoba kaneibü chem to müh shanga nyak künan hauashi. 

20Hobaje kaneibü na napeibou kho kü jungto leiba, kheijinei kaneibü ngüh 
ngühmai yinglabü hoba kan ühailabü.” Hobaje haoenei kho kümla khangkei. 
21 Kheijinei haoenei sangkuko laukei, “Maimaitham sen seneibü na shangabü 
shedbü kia; aieilausi haoei sen to aeibou sujijajinei hao maang leilubü 
hapsikei senei ngüha ale. Khoei kho khonsak sen jungto louda.” 
22Kheijinei Reubenei laukei, “Ngei kan to nashoubou khulimbo shedbü teküm 
dogo alausi? Lausikei kanei ngüha ale! Tou chühshima, hao haibü sii sen 
thükto loungaida.” 
23Josefei haoen ai lauyoda kho ditan kikei, lausikei haoenei haoei aditenda 
dogo dambei, aieilausi Josefei ngüh japbou phoan joyokei. 
24Kheijinei Josef haoen thedang ka thenyek sepeian haapbei hoba toukei hao 
nyiboukei haoen jungto sepeinyu longeian haoen to joyokei, hoba haoen yoka 
Simeon lapjung louan haoenei hapbo hao khühkei. 

Josefeibü Jaisishuong Kanan to Ngaibü. 

25Kheijinei Josefei haoeneibü neimoka shaubü shenko jinkula, haoen 
wekoeibü neimoka lulueibü nam jinngaikula hoba walama shaulakei kushi 
dogo ngühkhüm kukei; hoba haoen to kho khei kümbei. 
26Kho phaia haoenei lulueibü gadua künlekei hoba haoen khüka meimeikei. 
27Hobaje nangnak yepshanga haoen yoka cheei haoeibü gadu la oknyinla 
neimok sengsi haoeibü nam neimok sembunga kiteikei. 
28Kheijinei haoei jaisinasi shuong to laukei, “Ngeibü namje ngaitikuakei. 
Hanei ngeibü neimok sembunga kia.” Hibü haoen on tokan maangpangko 
joyoko laukei, “Mühghaüei sen to ho ai kümbei?” 
29Ladang haoenei Kanan sühkei, haoen to ai kümbei kho pendou bou Jakob 
to lenkei. 
30Haoenei laukei, “Khei Ijep kaodak bunyubouei kün to kaangkosekko 
joyokei, hoba kaodak kokpheibü shuong dogo laukei. 



109 

 

 
   Saopobü Lai 

© 2002, Bible Society of India. 
 

 
 

 

31Lausikei künei hao to, ‘Kün ngühmaanglanbü mütshuong; kün kokpheibü 
aying,’ dogo jongaikei. 
32Kün bou cheeibü shou müt anthüknyi hoba cheje haia; napeibou kho ong 
Kanan kaodaka abou yoa kia.” 
33Kheijinei kho kaodak bunyubouei kün to laukei, “Kan ayepeibü müt 
yingalonga hoei ngei ngelabü; kan jaisina yoka müt che kü yoa phokuashi 
hoba chema mühbünoubü shanga nyak künan ngaishi. 
34Lausikei kaneibü na napeibou kho kü jungto leiba, khei yingsi ong kan 
kokpheibü aying, tükdebü müt yingkei dogo ngei ngelabü. Kheijinei kaneibü 
na kho kan la ngaitikulabü hoba kün kaodaka kan namyak namseiko kila 
thükkei.” 
35Kho phaia neimok ka shaubü haakletsi mütpem wekoeibü nam lulueibü 
neimoka hapbei. Hobaje haoenei hoba bouei namsen kho hapan aeibou 
hatyokei. 
36Haoeneibü bou Jakobei haoen to laukei, “Kanei ngo shousi akibüla yeitia. 
Josef aki, Simeonkei aki, hoba tou Benjaminkei kanei leian haumang sühda. 
Pendou kho kükhu limbo ki.” 
37Kheijinei Reubenei bou to laukei, “Ngei hao ka jungto nyibou aleibalonga 
küshou nyi ham kho haitishi. Hao kho kü la nongkushi, hoba ngei ka jungto 
leingaibakho.” 
38Kheijinei haoei laukei, “Kü shouje kan yoa ohautilabü; aieilausi haojai 
haian hao ong jouakei, hibü kaneibü walama denche thushed 
kühshuokalonga kanei ngo khuthu phaman maangmaua heekhün to attilabü.” 

 Kaobak 43 

Josefeibü Jaisishuong Benjamin yoan Ijep to Ngaibü 

1Tou Kanana müh kho aei kaangbou kikei. 
2Kheijinei haoenei Ijep kaodak ka sungbabü nyak pendou kho shaukhümsije, 
bouei haoen to laukei, “Toukei ngaian sen shanga nyak shisho jekba.” 



110 

 

 
   Saopobü Lai 

© 2002, Bible Society of India. 
 

 
 

 

3Lausikei Jihudaei hao to laukei, “Müt khoei kün to maisho lena, ‘Kanei 
kaneibü na kho aleibalonga kanei kü the ühüplabü.’ 
4Hibü küneibü na kho kün yoa hautialonga künei ka la nyak jekbala haukho; 
5lausikei nyi hao ohautilonga kün tohaukho, aieilausi müt khoei kün to lena, 
‘Kaneibü na kan yoa athonlonga kanei kü the ühüplabü.’ ” 
6Kheijinei Israelei laukei, “Kanei kü shanga aila amaibü sungbako kaneibü na 
toukei che kia dogo müt khola lenkei?” 
7Kheijinei haoenei laukei, “Müt khoei kün shanga hoba sen chempen shanga 
kaangko pheko laukei, ‘Kaneibü bou tou sühko lang kiakaoba lo? hoba 
kaneibü na che kia lo?’ Künei haoei phebü ngüh ong jongaikei. ‘Kaneibü na 
kho hato leiba,’ dogo laulep dogo künei lai ngela?” 
8Kheijinei Jihudaei haobou Israel to laukei, “Na kho kü yoa hautiashi, hoba 
kün tongde meimeijung haukho; khei yingsi ong kün hoba küneibü shousinasi 
shuong ühaiko lang kilabü. 
9Hao shanga ngo aukabü yingkho; kü ik ka nyi hao hishi. Ngei ka jungto hao 
aleibalonga hoba ka thedanga aphokulonga kü langkei sünga ngo ka 
thedanga shedbü yinglabü. 
10Aieilausi kün aphai tegüje touje hoei nyibou longeian kikhoulabü.” 
11Kheijinei haoeneibü bou Israelei laukei, “Khei yingalonga kanei khei 
kümshima; müt khola jongsak shanga sen kaodaka longbü buhek maibü, 
moumoli shisho, naodei shisho, shikmeimaitibü, ponlemhibü, pistakhio hoba 
almond buhek, khübü shisho dogo ona lamlean künashi. 
12Hobaje kanei lulueibü ika nam phejan nyibang künashi, aishanga kaneibü 
neimok sembunga jinngaikubü nam khokei künngaijan. Aingenyu denche 
mashikan kilabü. 
13Kaneibü nakei leian müt kho jungto tongde sepeinyu ngaiashi. 

14Thükenbou Mühghaüei kaneibü na lubü che yoa Benjamin thonan kan yoa 
longeitilabü lele müt kho thedanga kan la üeisanou nahaptima. Kü shangaje 
ngo shousi akibüla yeitialonga, shousi aki dogo setkho.” 
15Hibü haoenei jongsakla peisilei hoba ika nam phejan nyi hoba Benjamin 
leian Ijep kaodak to hauan Josef thedanga lokei. 
16Ladang Josefei haoen Benjamin yoa hapbei haoei haoeibü ikjaibou to 
laukei, “Habü mütshuong chem to leiyetashi hoba kü yoa chajih nyakshau 
shanga shatsinam ka haitian shausiyung lamleashi.” 
17Josefei laubü tegü müt khoei haoen Josef chem to leian loukei. 
18Tou Josef chem to leian lousi haoen hatkei hoba laukei, “Shaangla seneibü 
neimoka jinngaikubü nam shanga sen hato leian louda. Haoei sen la shedbü 
kuko sen lapan hoba gadu sunglangkuko sen aaola leko phola kümda.” 
19Hibü haoen Josefeibü ikjaibou jungto hauan koukhüna joyokei. 
20Haoenei laukei, “O ngeibü bunyubou, shaangla kün hato nyak jekla che 
louyenkei. 
21Lausikei nangnak yepshanga sühsi künei neimok sengkei hoba chühsi kün 
mütpem wekoeibü neimoka nam penko hapbei; kho künei künbangaiakei. 
22Hobaje künei toukei khoto jinyoan jungan louyenkei, nam kho küneibü 
neimoka aoei jinkukeije künei angekei.” 
23Kheijinei haoei laukei, “Kan maang temau hoba tehüt. Kaneibü Mühghaü 
hoba kaneibü boueibü Mühghaüei kaneibü neimoka nam phokukei; ngeije 
kaneibü nam hileda.” Kheijinei haoei Simeon haoen jungto leibakei. 
24Ikjaibou khoei mütshuong kho Josef chem to leian louan you sakla dei 
kukei, hoba haoenei haoeneibü you makkei, hoba haoeneibü gadu la youho 
nyaitikei. 
25Chajihboua Josef chemto mo alongeitoua haoenei jongsak kho lamlekei; 
aieilausi haoen khünei shaula yunglabü dogo ditkei. 

26Kho phaia Josef chem to longeisi haoeneibü ika kibü jongsak kho chemto 
jungan angan hao thedanga phokuan haoenei hao thedanga kaoa khüpetkei. 
27Haoei haoen shangabü pheko laukei, “Kaneibü jailebü bou che shangabü 
kanei kü la lenbü kho lai ki? Hao toukei lang kiakaoba lo?” 
28Haoenei jongaiko laukei, “Küneibü bou kaibü sambü kho maisho kia.” 
Hobaje haoenei soumo kuko khüpetkei. 
29Kheijinei haoei tangko chühan, haonyueibü shou, na Benjamin hapan 
laukei, “Kanei kaneibü napeibou shangabü kü la lenbü kho ho sai?” Hobaje 
haoei laukei, “Mühghaüei ka to onoushima, küshou.” 
30Josefei na shangabü sanouko damsije haapshang lambo panteiko haoeibü 
shemjang to hauan khünei haapbei. 
31Kho phaia hao the nyetan tang to longan haoeibü maangpon küpjemeian 
laukei, “Shausiyung shomashi.” 
32Kheijinei haoenei hao la, haoeibü jaisishuong la, hoba hao yoa shaulabü 
Ijepbü la lulu lulu khümsoka lamlekukei; aieilausi Ibribü yoa Ijepbü liko 
shaulabü kho janbü aying. Aieilausi Ijepbü shanga kho mangsenlabü kikei. 
33Kho phaia hao thedanga, bukbü phetphan tegü jaishou ka thenko settikei, 
hibü haoen chühyoan maangpangkei. 
34Ladang Josefeibü khümsok ka haoen la shausiyung shombukei, kheijinei 
Benjamineibü phejanje lubüeibü to phejan ngaoei juongbou kikei. Kho tegü 
haoenei shaukhüm yungkhüman hao yoa olinyokei. 

Kaobak 44 

Thung Maubü 

1Kho phaia Josefei haoeibü chem bunyubou to lenkei, “Mütshuong la haoenei 
sühthüng haoeneibü neimoka shaubü jinkuashi, hoba haoen müt wekola 
haoeneibü nam haoeneibü neimok sembunga jinngaikuashi. 
2Hobaje napeiboueibü neimok sembunga ngeibü chandinam thung kho nam 
yoa jinkushi.” Hobaje haoei Josefei lenbü tegü kümbei. 

3Ngeyang enyu haoen haoeneibü gadu yoa hangan hautikei. 
4Haoen sangnyu ka lalok ohauko Josefei haoeibü chem ikjaibou to laukei, 
“Meimeiashi, mütshuong kho phai shijung hauashi, hoba haoen laphetjinei 
laushi, ‘Kanei maibü jeiko aila amaibü kungaikei? 
5Thung kho ngeibü bunyubouei yungbü thung hoba kho phaang pakbü 
tetsida lebü thung aying lo? Kanei ho kaang shedtia!’ ” 
6Haoei haoen laphetan phaia ho ngüh nopmaiko laukei. 
7Lausikei haoenei hao to laukei, “Küneibü bunyubouei aila hainyutham 
laudama lo? Kaibü sambü shuongei kheinyuje tekümbao? 
8Chühashi, küneibü neimok sembunga kibü nam künei hapbü khokei künei 
Kanan kaodak ka ka jungto sungngaibakei. Khülonga kaibü bunyubou chem 
ka hon ayingsi chandinam künei ainei lela kokla? 
9Kaibü sambü shuong yoa aoeibü ona kilaje hao haitishima, hoba künkei 
seneibü bunyuboueibü aaola lekhoma.” 
10Hobaje haoei laukei, “Kanei laubü tegü yingshi: aoeibü ika kho haplaje hao 
ngeibü aaola lelabü, hoba kan joubü shuong tanglabü.” 
11Kheijinei haoenei panteiko lulueibü neimok sembunga khühbü sengkei. 
12Kheijinei haoei jaishoubou ka napeibou sühko aakkei. Hobaje thung kho 
Benjamineibü neimoka hapbei. 
13Kheijinei haoenei haoeneibü nei jitnyinkei. Hobaje lulueibü gadu la on 
künngaitian sangnyu to ngaikei. 
14Hobaje Jihuda si haoeibü nasi shuong Josef chem to haukei, aieilausi 
kheijinei hao chema kiteikei; hoba haoen hao thedanga shingennyu 
khüpetkei. 
15Josefei haoen to laukei, “Kanei ho ai kümsilei kümbei? Ngo tegübü mütei 
maimaitham phaang pakla thükkei dogo kanei angekei lo?” 
16Kheijinei Jihudaei laukei, “Küneibü bunyubou thedanga künei ai lenla? 
Ayinglonga künei kün lolo ai matmaila? Kaibü sambü shuongeibü Mühghaüei 

tang khittia. Chühashi, kün hoba aoeibü ika thung hapbei, hao yoa künkei 
ngeibü bunyuboueibü aaola lekho.” 
17Lausikei Josefei laukei, “Kho tegü ngei ladangkei ajungeilabü! Touje aoeibü 
ika thung hapbei hao kho ong ngeibü sambula lelabü; lausikei kanje kaneibü 
bou jungto maisho ngaiashi.” 

Jihudaei Benjamin shanga Lokubü 

18Kheijinei Jihudaei hao nyangko hauan laukei, “O ngeibü bunyubou, kaibü 
nouei ditko kaibü sambouei ngüh che laula ngei sudajada. No Farao him 
yingasikei, ka sambou to temangpokma. 
19Ngeibü bunyubouei ka sambü shuong to hai phekei, ‘Kaneibü bou ayingsi 
lubü na kilao?’ 
20Hobaje künei jongaikei, ‘Künei jailebü bou kia, hoba hao jai lean bukbü na 
che kia. Haoeibü jaije haia hoba nyuei bukbü yoa hao che ong jouan kia, 
khoei bouei hao to sanouda.’ 
21Hobaje nyi kaibü sambü dan to laukei, ‘Kanei hao kü jungto leian kayen, 
ngei hao to chühkho.’ 
22Hobaje künei ngeibü bunyubou to jongaikei, ‘Nashoubou kho bou ka 
abangenlabü, aieilausi haoei bou ka bangalonga bou kho hailabü.’ 
23Lausikei nyi kaibü sambü to laukei, ‘Kaneibü na napei kho kan yoa leian 
aloulonga kanei kü theje ladangkei ühüplabü.’ 
24“Kho phaia kün kaibü sambü, küneibü bou jungto hauan kün to küneibü 
bunyubouei joyobü khümbo abou la lenkei. 
25Kheijinei küneibü bouei, toukei hauan shaubu shisho jekba dogo laukei. 
26Lausikei künei laukei, ‘Küneibü napeibou kün yoa kisi ong kün haulabü. 
Küneibü napeibou kün yoa akishongko künei kho müteibü thenyek 
ühüpenlabü.’ 
27Kheijinei kaibü sambü küneibü bouei laukei, ‘Kü yakei küla shou müt nyi 
bukkukei kho kanei ngekei; 

28ngei laukei, touje cheje kü jungka satsije, maimaitham netla yeia, hoba ngei 
tou sühko hao ühüpda. 
29Tou kanei haokei kü jungka leian satan denche thushed kühshuoka longa 
kanei ngo khuthu phaman maangmaua heekhün to attilabü.’ 
30“Khei yingbü khoei, kaibü sambou küboueibü langkei napeieibü langkei to 
phenyoan kibüei ngo kübou jungto ladang ngailaje hoba na kho kün yoa 
athonlaje kheijinei 
31kübouei na kho ühüplonga hao hailabü. Kaibü sambü shuongei küneibü 
khuthu phambü bou maangmaua heekhün to attilabü. 
32Aieilausi ngo kaibü sambouei na shanga aukabü leko ho hai kübou to 
laukei, ‘Hao ka jungto leian alongei longa ngo ponpen kübou thedanga shed 
yinglabü!’ 
33Khei yingbü khoei ngei sukojako lauda, khei na jeiko ngo bunyuboueibü 
aaola leko kikho; hoba na kho jaisishuong yoa ngaitiashi. 
34Aishanga na kü yoa athonlonga kübou jungto ngo lai haula? aieilausi abou 
khonsak chühko lai ong akien.” 

 Kaobak 45 

Josefei Hao Jaisishuong la Khuokan Lenbü 

1Kheijinei Josefei hao yoa loan kibü shuong thedanga haoeibü maangpon 
senyühashembo thepetla athüksije haoei laukei, “Kü jungka müt pendou 
kukashi!” Hibü Josefei hao jaisi shuong la haoeibü the ngetijinei müt aokei 
akitei. 
2Kheijinei hao aeibou haapbü Ijepbü hoba Farao chemdang kabü 
mütshuongei ditkei. 
3Hobaje Josefei hao jaisi shuong to laukei, “Ngo Josef, kübou tou sühko lang 
kiakaoba lo?” Lausikei jaisishuong aeibou mangan apbei hoba haoenei 
jongaila athükko apbei. 

4Kho phaia Josefei jaisi shuong to laukei, “Sanoudambo kü jungto nyangko 
kaishima.” Hibü haoen hao nyangko hausi haoei laukei, “Kanei ao Ijepbü la 
yaakkei kho kaneibü na Josef ngo! 
5Lausikei kanei ngo yaakbü shanga kan lolo maangto teshat, ayingsi 
temangpokyo; aieilausi langkei püetla shanga Mühghaüei ngo kan thedangto 
hautikei. 
6Aishanga tou po nyi kaodaka mühda; hoba toukei po ngao sühko sek 
amoulabü, latkei alatlabü. 
7Lausikei Mühghaüei kaodaka kan joubü shuong shanga langkei püetla hoba 
khümenla shanga kan to shaang ngo hautikei. 
8Khoei, kanei ngo hato hautikei aying, Mühghaüei hautikei. Hobaje ngo Farao 
aenei bou che, haoeibü chema hoba Ijep kaodak khümboa bunyubou yeitikei. 
9“Kan kübou jungto panteiko ngaiashi, hao to lenashi, kashou Josefei hai 
lauda: ‘Mühghaüei Ijep kaodak khümboa bunyubou yeitia. Kü jungto aphaiko 
panteiko kaiyena. 
10No Goshen kaonyeka kiashi, hibü no, kaibü shousi hoba shisi shuong hoba 
nyi aiong ki, pendou kü junga nyangko kilabü. 
11Khünei ngei no samlabü; aieilausi toukei po ngao mühlabü. Khei ayinglonga 
aingenyu no, kan chempen hoba ajanjan pendou, nyi kibü khümboei kongan 
aaplabü.’ 
12“Chühashi, ngei kü sembungei lenbü kanei jembü nyekei hapda. 
13 Toukei Ijep kaodaka ngo yaangenbü pendou hoba kanei jembü nyekei 
hapbü ajanjan ngühli pendou kübou la lenshima. Hobaje kübou hato tongde 
leiyenba.” 
14Kheijinei haoei haona Benjamin ngüma haoeibü ikei shenan haapbei, hoba 
Benjaminei haoeibü ngüma aapan haapbei. 

15Kho phaia haoei jaisinasi shuong pendou to sembung shepan haoen to 
haoeibü ikei souan haapbei. Kho phaiaje jaisinasi shuongei hao to ngühsong 
wanyokei. 
16Ladang Josefeibü jaisi shuong louakei dogo Farao choba chema ngühlang 
ditkei, Farao hoba hao phanga yaangbü shuong olinkei. 
17Hobaje Faraoei Josef to laukei, “Kaibü jaisi shuong to lenashi, ‘Kanei hai 
kümshi: Kaneibü shatsinam la künlekuashi hoba Kanan kaodak to ngaiashi; 
18hoba kaneibü bou hoba chempen pendou hato kü jungto leiba; hoba Ijep 
kaodaka pendou to maibou kaophei ngei kan la kulabü hoba khünei kanei 
haabü kaodak ka longbü shaulabü.’ 
19Tokei kanei haoen to ho lenashi, ‘Hai kümshi: Kaneibü shousina, nashou 
hanbü hoba lulueibü yaksi shuong shanga Ijep kaodak ka kailong jungan 
hauan kaneibü bou leibama. 
20Kanei kaneibü peisilei shanga ai tedam, aieilausi Ijep kaodaka kibü peisilei 
maibü khümbo kho kaneibü yinglabü.’ ” 
21Kheijinei Israeleibü shousi shuongei kho ditkei. Hobaje Faraoei laubü tegü 
Josefei haoen la kailong kukei, hoba lama shaula shausiyung kukei. 
22Toukei haoei haoen mütpem weko la nei jeilabü kukei, lausikei Benjamin 
laje haoei chandinam saongao sem hoba ngaonei jeiyolabü neisimei kukei. 
23Hobaje haoei bou jungto peisilei ho hai künan hautikei; Ijep kaodak kabü 
peisilei maibü gadu an manko, hoba haobouei lama shaula shaubu hoba wen 
hoba lubü shausiyung gadu pi an manko künan hautikei. 
24Kho khei haoen jaisi shuong hautikei hoba haoen ungjinei haoei haoen to 
laukei, “Lama tüoyoma no!” 
25Hibü haoen Ijep kaodak ka ungkei hoba Kanan kaodaka kibü haoeneibü 
bou Jakob junga sühkei. 

26Haoenei hao to lenkei, “Josef kho toukei lang kia! Ijep kaodak pendou 
thüka hao bunyu yingkei!” Jakob maangkou shembei; aishanga haoeneibü 
ngüh to haoei maialem. 
27Lausikei ladang Josefei lentibü ngüh khümbo hao la lenkei hoba hao leila 
hautibü kailong hapbei, kheijinei Jakob maang sinngaikei. 
28Hobaje Israelei laukei, “Hoei soua! Küshou Josef toukei lang kia! Ngo 
mohaitoua hauan hao to chühlabü.” 

Kaobak 46 

Jakob Chemdang Ijep to Haubü 

1Hibü Israelei haoei kibü pendou aakjung haukei hoba Beersheba sühan 
haobou Isak Mühghaü to lembei. 
2Hobaje Mühghaüei nangnak mangha Israel to lenkei, “Jakob, Jakob!” Hobaje 
haoei jongaikei, “Ngo hanei kia.” 
3Hobaje haoei laukei, “Ngo Mühghaü, kaboueibü Mühghaü. No Ijep kaodak 
to haula tehütma; aishanga ngei khünei no phang yaang yeitikulabü. 
4Ngo ka yoa Ijep kaodak to haulabü, hoba ngei no maimaitham 
leingaibalabü. Hobaje Josefeibü ikei maimai ka nyeka yembulabü.” 
5Hobaje Jakob Beersheba ka meimeijung haukei, hoba Israeleibü shousi 
shuongei haoeneibü bou Jakob hoba lulueibü shousina shuong hoba yaksi 
shuong Faraoei hautibü kailong to angtian leian haukei. 
6Hobaje haoenei lulueibü shatsinam hoba Kanan kaodaka ai peisilei ki kho 
pendou künan Jakob hoba haoeibü chempen pendou Ijep kaodak to haukei. 
7Khei haoei haoeibü shousi nouyang jayangshou hoba shisi shousi hoba 
thensilen khümbo hao yoa Ijep kaodak to leian haukei. 
8Ijep kaodak to haubü Israel shousi shuong nyen habü ho: Jakob hoba 
haoeibü shousi shuong: Jakobeibü shou jaishoubou Reuben, 
9Reubeneibü shousi shuong: Hanok, Pallu, Hezron, hoba Karmi, 

10Simoeneibü shousi shuong: Jemuel, Jamin, Ohad, Jakin, Zohar, hoba Kanan 
soei bukbü shou Shaul. 
11Levi shousi shuong: Gershon, Kohat, hoba Merari. 
12Jihuda shousi shuong: Er, Onan, Shela, Perez, hoba Zera (lausikei Er si 
Onanje Kanan kaodaka haikei.) Perez shousi shuong: Hezron si Hamul. 
13Issakar shousi shuong: Tola, Pua, Jashub, hoba Shimron. 
14Zebulun shousi shuong: Sered, Elon, hoba Jaleel. 
15Padan Arama kijinei Leaei Jakob la nouyangnyu Dina to liman bukkubü 
bousushou shuong ki. Hobaje nouyang jaiyangshou shuong pendouei müt 
khujinto sem kikei. 
16Hobaje Gad shousi shuong: Zefon, Haggi, Shuni, Ezbon, Eri, Arodi hoba 
Areli. 
17Asher shousi shuong: Imna, Ishva, Ishvi, hoba Beria. Haoeneibü na yaksa 
Sera kikei. Beria shousi shuong: Heber si Malkiel. 
18Habü ho Labanei jembü nouyangshou Lea la kubü Zilpa shousi hoba saoei 
Jakob la müt anthüklak bukkukei. 
19Jakob yak Racheleibü shou Josef si Benjamin. 
20Hobaje Ona ungshedbou Potifera nouyangnyu Asenatei Ijepa Josef la 
bukkubü shounyi: Manasse hoba Efraim. 
21Hobaje Benjamin shousi shuong: Bela, Beker, Ashbel, Gera, Naman, Ehi, 
Rosh, Muppim, Huppim hoba Ard. 
22Jakob la Rachelei bukkubü shousi shuong pendouei müt anthüklei. 
23Dan shou Hushim. 
24Hobaje Naftali shousi shuong: Jazel, Guni, Jezer, hoba Shillem. 
25Labanei haoshou nouyangnyu Rachel la kubü Bilha shousi shuong pendouei 
müt nyet. 

26Jakob ka bakbü hoba hao yoa Ijep to haubü, haoeibü shousieibü yaksi 
shuong aweko, pendouei müt saosemto lak. 
27Ijep kaodaka bukbü Josefeibü shounyi wean Ijep kaodak to haubü Jakob 
chempen pendouei müt anjinlei kikei. 

Jakob hoba Hao Chemdang Ijepa Kibü 

28Tou Goshen kaonyek to lamlela shanga Jakobei Jihuda hao thedangto Josef 
jungto hautikei. Ladang haoen hauan Goshen kaodak sühkei, 
29kheijinei Josefei haoeibü kailong lamlean haobou Israel shuokla Goshen 
kaonyek to haukei. Josef hao thedanga sühlangsi lengko hao boueibü ngüma 
souan haaptanglekei. 
30Kheijinei Israelei Josef to laukei, “Touje ngo haila somakei, aieilausi tou 
sühko no lang kian ngei kathe hapa.” 
31Kheijinei Josefei haoeibü jaisishuong si haobou chempen to laukei, “Ngo 
hauan Farao to ho lenkho, ‘Kanan kaodaka kibü ngeibü jaisinasi shuong hoba 
kübou chempen kü jungto louakei. 
32Haoen sanlombü shuong, aieilausi haoen shatsinam sambü shuong kikei, 
haoenei haoeneibü san, masu shuong hoba ajanjan pendou sungbakei.’ 
33Ladang Faraoei kan ngaan, ‘Kan ai lamshauko kibü shuong?’ dogo phelaje 
34kheijinei kanei hai jongaishima, ‘Khei kaibü sambü shuong, küneibü pisi 
shuongei kümbü tegü, nashoudang ka tou sühko shatsinam, samkeisamuk 
thounoubü müt ki.’ Kheijinei kan Goshen kaoa kila sakkulabü, aishanga 
sanlombü shuongje Ijepbüei mangsenda.” 

 Kaobak 47 

1Hibü Josefei haoeibü jaisi müt ngao leijung hauan Farao to laukei, “Kübou 
hoba küjai künasi shuong Kanan ka haoeneibü sanshuong, masu hoba 
haoenei kibü pendou thonan louan Goshen kaonyeka kia.” 
2Kho phaia Josefei haoeibü jaisina yoka müt ngao leian hauan Farao la kukei. 

3Hobaje Faraoei haoeibü jaisinasi shuong to phekei, “Kaneibü langle ai?” 
Hobaje haoenei Farao to jongaikei, “Kaibü sambü shuong, kün hoba küneibü 
pisibousi ka kün sanlombü shuong ki.” 
4Haoenei toukei hao to laukei, “Kün hanei longche kila loukei, aieilausi 
Kanan kaodaka aeibou mühda, hibü kaibü sambü shuongkei sanshuong 
lamshaushang aki. Hibü kaibü sambü shuong Goshen kaonyeka kitishi dogo 
künei sudajada.” 
5Khünei Faraoei Josef to laukei, “Kabou si kaibü jaisi shuong ka jungto 
louakei hoba 
6Ijep kaodak ka thedanga kia. Hibü kaonyek pendou yoka maiboutham 
khünei kabou si kaibü jaisi shuong kitishi. Haoen Goshen kaonyeka kitishi; 
hoba haoen yoa kümsilei lan thükbü at kialonga haoen ngeibü shatsinam 
samkeisamuk thüka bunyu yeitishima.” 
7Kheijinei Josefei haobou Jakob Farao jungto leibakei, hoba Jakobei Farao 
haükukei. 
8Hobaje Faraoei Jakob to phekei, “Kaibü salang lalokche?” 
9Jakobei Farao to laukei, “Ngo saopobü wakoua thüngbü po saongaoto 
khujin. Ngo salang tuisho ong hoba khonkubü chalou ong; hoba künei 
shangied kübousi shuongeibü po aonlang.” 
10Hobaje Jakobei Farao haükuan phaia Farao jungka bangkei. 
11Hibü Faraoei sakkubü tegü Josefei haobou si haoeibü jaisi shuong la Ijepa 
Rameses kaonyek pendou to maibou kao kukei. 
12Hobaje Josefei haoboueibü jaisinasi shuong hoba haoboueibü chempen 
pendou haoen chemdang thüng shaueiyungei sambei. 

Mühsinou 

13Kaodak pendoua shausiyung aki; aieilausi müh yongko kaangkei, khoei Ijep 
hoba Kanan kaodak mühei shembei. 

14Ijep si Kanan kaodak ka nyakei jekbü nam pendou Josefei yoshaian Farao 
jungto sungbakei. 
15Ladang Ijep si Kanan kaodaka nam khinkei, Ijepbü pendouei Josef jungto 
louan laukei, “Kün la shausiyung labüma, aieilausi kaibü nyekei hapbo kün 
lai haila? Küneibü nam yaakshaukhüma.” 
16Hibü Josefei laukei, “Khülonga kaneibü shatsinam labüma; nam 
lekhümalonga, kaneibü samkeisamuk jeila ngei kan la shaubu kukho.” 
17Hibü haoenei lulu thüngthüng shatsinam samkeisamuk sungbasi, Josefei 
haoeneibü koli, san, masu, gadu, hoba samkeisamuk ajanjan lu haoen la nyak 
jaikukei. Khüpo haoei haoeneibü samkeisamuk shatsinam pendou lu haoen la 
shausiyung kukei. 
18Hobaje khüpo thonan phaia, nyibou poa Josef jungto louan haoenei hao to 
laukei, “Küneibü bunyu thedanga künei tehukho; nam hoba shatsinam hoba 
samkeisamuk pendou kho bunyuboueibü, hibü chühashi, küneibü mang hoba 
kao to liman ai aki; 
19aila kaibü nyekei hapbo kün hoba küneibü kao maula? Shaubu lu kün hoba 
küneibü kao jekashi, hoba küneibü kao yoa kün Faraoeibü aaola lekho. Künla 
shaubu lilabü labü, khoei kün ühaiko lang kilabü, hoba küneibü sekkei yamla 
ayeilabü.” 
20Kho tegü Ijep kaodak pendou Josefei Farao la jekkukei; aieilausi müh 
kheinyu kaangsije Ijepbüei anaten, hibü haoen müt wekoei jembü sek 
yaakkei. Kho Faraoeibü la yeikei, 
21hoba Josefei mütshuong kho Ijep kaodak jiae leilang ka jiae leilang thonbü 
sühko leishaian phokei. 
22Lankei ungshedbou shuongeibü kaoje haoei ajek; aieilausi ungshedbou 
shuongei Farao ka haoeneibü phejan hapbei; hoba ungshedbou shuongei kho 
shaukei. Khoei haoenei haoeneibü kao ayaak. 

23Kheijinei Josefei mütshuong pendou to laukei, “Chühashi, tat ngei kan hoba 
kaneibü sek Farao shanga jekkua; kan shanga shaubu lilabü ho kanei künan 
hauan seka wenashi. 
24Hobaje khoka lajuche latlaje phejan ngao la janan Farao la che kuashi. 
Hobaje janletbü ka phejan lei kho kaneibü; khoei kaneibü seka lilabü hoba 
kan chemdang shanga shausiyung yinglabü.” 
25Haoenei laukei, “Nyi kün khümena, küneibü bunyubouei kün to 
sanoudama, hibü kün Faraoeibü aaola yeikho.” 
26Hibü phejan ngao ka che Farao shangabü dogo laukei; khoei tou sühko Ijep 
kaodaka Josefei khangkubü kho ngühkhüm la yeikei, lausikei 
ungshedboueibü kaoje Faraoeibü la ayei. 

Jakobeibü Thonbü Subüjabü 

27 Israelbü Ijep kao Goshen kaonyeka sang lekei. Khünei haoen kian keiko 
yaangko bukko haako aeibou haajung haukei. 
28Jakob Ijep kaodaka po anthüknyet kikei, hoba haoeibü salang po saongaoto 
saonyito nyet kikei. 
29Ladang Jakob hailabü jih sühkei, haoei haoshou Josef ngajung louan hao to 
laukei, “Nyi küto sanoualonga, ngei ho sudajada, nyi kaibü ik ngeibü 
ikaklang to attiashi, hoba nyi maanglemenko thebülanbü lelabü dogo lenashi. 
Ngo Ijep a tekhün, 
30lausikei shangied ngeibü bousi shuong yoa khüntimang sühda; hibü nyi ngo 
Ijep kaodak ka künjung hauan haoeneibü heea khünashi.” Hobaje haoei 
laukei, “Nyi kü to lenbü tegü ngei kümlabü.” 
31 Haoei laukei, “Nyi khei kümlabü dogo thealanashi.” Kheijinei Josefei hao 
thea thekeilankei, hoba Israelei haoeibü khukhüma khüpetan lembei. 

Kaobak 48 

Jakobei Manasse si Efraim Haükubü 

1Longche kian phaia müt atei Josef to, “Kabou shatda” dogo lenkei. Hibü 
haoei haoeibü shounyi, Manasse si Efraim leian haukei. 

2Ladang Jakob to, “Kabou Josef ka jungto louakei,” dogo lenkei, kheijinei 
Israelei haoeibü hau kingaian yepshanga setkei. 
3Jakobei Josef to laukei, “Pendou to hau yaangbou Mühghaü Kanan kaodak 
Luz sanga kü jungto longkei, hoba ngo haükukei. 
4Hobaje haoei kü to laukei, ‘Chühashi, ngei no bukkohaako juong 
haatikulabü. Hobaje ngei no phangyaang mütli yeitilabü, hoba ngei ka 
phainei kaibü thensilen la ponpen shanga bunyu yeiko kimla ho kaodak 
kulabü.’ 
5“Ngo aloujinei Ijep kaodaka kala bukkubü shounyi kho ngeibü; Efraim si 
Manasse kei Reuben si Simeon tegü ong küshou yinglabü. 
6Touje haoen phainei kala lajuche bukkulaje kho kashou la lelabü; hoba 
haoenei jaisi shuongeibü nyena haoenei kaobunyu yeibü nyen nyenlabü. 
7Ngoje Padan Aram ka Kanan kaoa Efrat sühla nyangko Rachel lama kü 
thedanga haikukei, hoba ngei sao khünei Efrat (kho Bethlehem) to haubü 
lama khünan apyokei.” 
8Kho phaia Israelei Josef shousi shuong hapan phekei, “Habü ho aoyou?” 
9Josefei haobou to jongaikei, “Khünyi kho Mühghaüei küla hanei Ijepa kubü 
shousi ki.” Kheijinei Israelei laukei, “Ngei haosi haükulabü lele haosi kü 
jungto leiba.” 
10Tou Israel baushi sinan kisije haoeibü nyek yuian maisho achühen. Hibü 
Josefei haosi hao nyangko leian loukei, hoba haoei haosi himlepan sembung 
shepbei. 
11Toukei Israelei Josef to laukei, “Ngei kathe haplep dogo adam; lausikei 
chühashi, Mühghaüei touje kaibü shousikei küla haptia.” 
12Kheijinei Israeleibü you phang ka haoeibü shounyi leian sungan hao 
thedanga kaoa khüpetkei. 
13Kho phaia Josefei ham leian jungan, Efraim Jakobeibü nanaenei hoba 
Manasse maiaenei dogo jenan lotikei. 

14Lausikei haoeibü mai ik shingan Efraim khua shangkei, hao nashoubou 
yingasikei; hoba haoeibü ik peiyoan, haoei haoeibü nanae ikei Manasse khua 
shangkei, hao shaangbü shou yingasikei. 
15Tou haoei Josef haükuko laukei, “Laobou Mühghaü thedanga shangied küpi 
kübousi shuong, Abraham hoba Isak paikei, laobou Mühghaüei tou sühko 
ngeibü langkei salang sünga ngo sambei: 
16Hobaje laobou hangangbüei amaibü pendou ka ngo püetkei, haoei nashou 
nyi ho haükushima. Hobaje ngeibü nyena hoba shangied küpi kübousi shuong 
Abraham si Isak nyena haoen ngalabü; hoba kaodaka haoen aeibou haako 
yaangko kitishima.” 
17Ladang Josefei boueibü mai ikei Efraimeibü khua shangetan hapbei, hao 
maang ühai, hoba Efraimeibü khu ka Manaseeibü khua shangettila shanga 
boueibü ika jungkei. 
18Hobaje Josefei bou to laukei, “Abou, kho khei touma, ho jaishoubou 
haoeibü khua kaibü mai ikei shangetshima.” 
19Lausikei bouei ngüha aleko laukei, “Ngei shenakei. Küshou ngei ngeakei, ho 
phangyaang che yeilabü, hoba yaangenbü che yeilabü. Lausikei haona kho 
hao to yaangbou yinglabü, aishanga haoeibü thensilen kho phangshuong 
yaangbü che la yeilabü.” 
20Khünyet chalou haoei haoen haükuko laukei, “Ka nyen phongko Israelei 
haülabü kuko laulabü, ‘Mühghaüei no Efraim si Manasse tegü yeitishi.’ ” Kho 
khei Jakobei Manasse to Efraim shaangtikei. 
21Kheijinei Jakobei Josef to laukei, “Chühashi, ngo haida, lausikei Mühghaü 
kan yoa kilabü, hoba haoei kan pi kaodak to leian ngailabü. 
22Hobaje kala, ao jaisi shuong thüka ki, ngei laobou Amorbü ka ngeibü inlou 
si laujinei soletbü haabü kaophei Shekhem ki, kho aeila kuda.” 

 Kaobak 49 

Jakobei Hao Shousi Haükubü 

1Kheijinei Jakobei hao shousi shuong ngaan laukei, “Kan yoshaiashi, khei 
ngiet phaia kan jungto ai loula kho ngei kan la lenkho.” 
2“Jakob shousi shuong, liko yoshaian ditashi: kaneibü bou Israeleibü ngüh 
ditashi. 
3“Reuben, küshou jaishoubou, ngeibü hau, tetsida khangbü. No soumoa 
haangenbou, hoba no seia sonenbou. 
4No küp ajembü dei tegü, no jaila leko ühanglabü, aishanga no kaboueibü 
shen to nguikei; No ngeibü thangnyu shuong to jambei, hoba nyi kaboueibü 
shen shatikei. 
5“Simeon si Levi tükdebü jaisina ki. Haosiei ik shatyobü kaangbüsekbü 
shanga insiaubu jungeikei. 
6 Haosi kok shakyobüa ngo ayolabü, ayingsi haosi sangkuphelambüa ngei 
phejan alelabü, Aishanga haosiei khauanga mütshuong haitikei, hoba haosiei 
louyola masu pongsu yaküp thettikei. 
7Haosi khauanga shedsikhau yingshi, aishanga kho kaangbü sekbü. Hobaje 
haosi khau lotbüa shedsikhau yingshi, aieilausi kho onou akak. Ngei haoen 
Israel kaonyu pendoua aatilabü. Israel mütli yoa ngei haoen lintilabü. 
8“O Jihuda, noje kaibü jaisinasi shuongei sanglabü. Nyi kaibü ikei kaibü 
dangboueibü ngüma nyatlabü. Kaboueibü shousi shuongei ka to khüpetlabü. 
9O Jihuda, no molosaonyu shoushou tegütham. Küshou, no mei taketshang ka 
longeida; hao molosaonyu hima leketnyu lengakei, aoei hao pitila? 
10Hao yemsang to alou shongko Jihuda ka Chobaeibü songdak julo, hoba hao 
you jungka songdak-julo akuklabü, hoba mütshuongei haoeibü ngüh 
ditkulabü. 
11Semlühlonga haoeibü gadu phenan, hoba semlühlong maibouthama 
haoeibü gadu shoushou phenan; Haoei haoeibü neisimei ihei, hoba haoeibü 
neisimei sii hima sakbü semlüha saklabü. 
12Ihei haoeibü nyek saklanglabü, hoba sendeiei haoeibü hauh thupailabü. 

13“Zebulun yungnyu yungkoa kilabü; hoba hao yungkoa longchem yaangbü 
phoshang yinglabü. Sidon kaodak to hao leilang khümlabü. 
14“Issakarje sekokbü gadu che onkün penyi kanglanga shingetnyu yepbü him. 
15Haoei haksoshang maibü che hapda, hoba kaonyu kho chühsebü maibü ki. 
Hibü on künla haoeibü taak thokuda, hoba aao che la yeiko kümtileitida. 
16“Danje Israelbü yoa mütli che tegü, jembü mütli shanga mat jembulabü. 
17Dan lamkhonga kibü pinyu, lamnyua kibü kom kibü pinyu, Haoei Kolieibü 
youa püpda, khei yingbüei khonei setbü taakphai to atlabü. 
18“O Bunyubou, ngei kaibü leiyenbü chüheida. 
19“Gadje koklaklakbü danei shieilabü. Lausikei phailaje haoei haoen youdema 
japbo shilabü. 
20“Ashereibü kaonyu ka haabü shausiyung longlabü. Hobaje Chobaei shaula 
mubü jemoubü shausiyung kümenlabü. 
21“Naftali meishi hima wenbou ki. Haoei ngühang ngühlam ngean lauda. 
22“Josefje maihekbü semlüh, yungko kabü shenmaibü semlühlong phatkei. 
Haoeibü bhek kümthanga khuida. 
23Lau jungbü dangbou shuongei hao amaiko komda, hoba lau si laujin jungan 
kipbo hao shida. 
24Lausikei haoeibü lau maietnyu kikei; Jakobeibü Yaangenbou phak danko, 
Israeleibü Sanlombou hoba Laangnyudak danko, haoeibü phem shoulotham 
yeikei. 
25Kaboueibü Mühghaüei ka to thuida, Thükenbou Mühghaüei müh ka lang 
yantikuko no haükuda. Hobaje kaonyu maang ka haübü dei, shatsinam hoba 
shisi shousi juongnyu haülabü. 
26Kaboueibü haülabü shuong kho, shangiedbü shongh shuongeibü haülabü 
tokei yaangbou. Khübü haülabü pendou Josefeibü khua, khei haoeibü 
jaisinasi shuong yo ka phangche shanenboueibü khüngjaa baulabü. 

27“Benjamin yamkabü sholou phatko ki; ngeyang haoei mei taketda, hoba 
chasem soletbü phet janda.” 
28Habü ho pendou Israel phang anthüknyi ki, hoba lulu to paplepbü haülabü 
shanga lenko haoeneibü bouei haülabü kukei. 

Jakob Haibü hoba Khünbü 

29Kho phaia haoei haoen to ngüh maisho lenkei: “Touje ngo haibüa kü mütli 
yoa yolabü chalou süha. Hibü, Hitbü Efron sekphaia kibü heelaaka ngeibü 
pisibousi shuong yoa, 
30Kanana Mamre nyangko, Hitbü Efron ka heelaak shanga Abrahamei sekphai 
thonan phoubü Makpela sekshui laangkhün khonei ngo khünshi. 
31Khonei Abraham si haoyak Sara khünkei; Isak si haoyak Rebeka khünkei 
hoba khünei ngei küyak Lea khünkei. 
32Kho sekshui hoba khünei kibü laangkhün kho Hitbü ka jekngaikei.” 
33Ladang Jakobei hao shousi shuong to joyokhümbei, haoeibü you yepshanga 
thopbei hoba thonbü hak hinan haikei, hoba hao mütli shuong yoa yokei. 

Kaobak 50 

1Kheijinei Josefei boueibü thenyeka thenan haapbo sembung shepbei. 
2Kho phaia Josefei moli ngebü to haoboueibü mang anyaütila ponlem hibü 
naangkushi dogo lenkei. Hibü haoenei Israeleibü manga anyaülabü moli 
naangkukei. 
3Hobaje Israeleibü mang naanglepla nyishou tegü chalou saonyi lekei, hoba 
Ijepbü shuongei hao shanga chalou anjinlei mang haapbei. 
4Ladang mang haapbü chalou shuong wankei, Josefei Faraoeibü yaangbü 
shuong to laukei, “Kanei kü to sanoualonga, sanoudambo Farao la ho ngüh 
lenkushi: 
5‘Kübouei kü to thetilantiko lenkei: Chühashi, ngo haida, hibü Kanan kaodaka 
ngei kü shanga ai hee kümbei khünei ngo khünshima;’ khoei ngei sudajada, 
khoei ngo küboueibü mang khünla hautikai, hoba ngo nyibou longeilabü.” 

6Faraoei laukei, “Hauashi hoba kabouei ka la thetilantibü tegü nyi hao 
khünashi.” 
7Hibü Josef boueibü mang khünla haukei. Hobaje Farao jungkabü yaangbü 
shuong hoba Ijep kaodaka khuleibü shuong pendou hao yoa haukei. 
8Hobaje toukei Josef chemdang khümbo, hoba haoeibü jaisi shuongeibü 
chemdang hoba boueibü chemdang pendou hao yoa haukei. Lausikei 
haoeneibü shousi shuong hoba san shuong ong Goshen kaodaka phoyokei. 
9Hobaje hao yoa kailong hoba kolia setbü shuongkei haukei; kho mütshang 
yaang kiteikei. 
10 Ladang haoen Jordan chaangbou aenei Atad amshang sühkei, khünei 
haoenei aeibou waangko haapbei hoba kaang mang haapyokei; kho tegü 
Josefei haobou shanga chalou nyet manghaap nou noukei. 
11Ladang Kananbüei Atad amshanga haoen mang haapyoko ditkei kheijinei 
laukei, “Ijepbü kaangkosekko mang haapyoda.” Khoei haoenei kho kaoen to 
Abel Mizraimu dogo laukei. 
12Hibü Jakobei lenbü tegütham hao shousi shuongei khei kümbei; 
13 aieilausi hao Kanan kaodak to künlangan Abrahamei Hitbü Efron ka 
heelaak shanga seka thonan phoubü Mamre chaangbou aenei Makpela sek 
kabü heea haoeibü mang khünkei. 
14Haoboueibü mang apan phaia, Josef hoba jaisinasi shuong hoba haobou 
mang apla haubü pendou Ijep kaodak to sepeikei. 

Josefei Jaisinasi shuong la Lenetbü 

15Haoeneibü bou haikusije Josefeibü jaisinasi shuongei hai lauyokei, “Josefei 
senei hao to amaiko jungeibü pendou khüpmaiko phok lamalonga ailai 
kümla?” 
16Hibü haoenei Josef jungto ngüh ho lentikei, “Kabouei hao ühaijinei kün la 
ho hai maisho lenkei: 



130 

 

 
   Saopobü Lai 

© 2002, Bible Society of India. 
 

 
 

 

17‘Khei kanei Josef to hai lenshi: Künei sudajada, kaibü sambü jaisinasi 
shuongei ai shedbü shabü ka to amaibü jungeikei kho apbuma.’ Khei yingbü 
khoei touje künei sudajada. Nyi kaboueibü Mühghaü sambü shuongeibü 
shedtiyatibü apbuma.” Ladang haoenei hautibü ngühlang sungbakei, Josef 
haapbei. 
18Kho phaia jaisi shuongei hao jungto hauan hao thedanga khüpetko laukei, 
“Chühashi, kün kaibü sambü shuong ki.” 
19 Lausikei Josefei haoen to laukei, “Tehütma, ngo Mühghaü jeila ki si? 
20Kanei ngo khulimbo amaibü jungeikei, lausikei kanei tat hapbü tegü 
Mühghaüeije müt juong langkei püetla shanga maibü kümbei. 
21Hibü kanei touje tehütma, ngei kan hoba kaneibü shousi shuong samlabü.” 
Kho tegü haoei sanou ngüh lauan haoen maangpon senyüh shemtikei. 

Josef Haibü 

22Kho tegü Josef hoba haoboueibü chempen shuong Ijep kaodaka kikei, hoba 
Josef po saongaoto an salang kikei. 
23Kho phaia Josefei Efraimeibü shou meten semboubü hapbei, hoba 
Manasseeibü shou Makireibü shousi shuongkei Josef junga bukkei. 
24 Kho phaia Josefei haoeibü jaisi shuong to laukei, “Ngo haila nyanga. 
Lausikei Mühghaüei tükde kan thounoulabü, hoba haoei Abraham, Isak hoba 
Jakob thedanga ai kaodak shanga thekeilankei kho kaodak to kan leian 
haulabü.” 
25Kheijinei Josefei Israel shousi la thetilantiko laukei, “Mühghaüei kan tükde 
pean chühla loulabü hoba kanei haka ngeibü lo künlangashi.” 
26Kho khei Josef po saongaoto an salangko kian haikei. Hobaje haoenei 
haoeibü manga anyaülabü ponlemhibü naangkukei, hoba Ijep kaodaka heea 
khinan phokei. 

Leiyenbü 

Leiyenbü 1 

Israelbü shuong Ijep Kaodaka Amaiko Jungeibü 

1Tou Israel shousi shuong mütpem weko lulu chempen yoa Ijep to Jakob yoa 
loubü shuong nyen habü ho ki. 
2Reuben, Simeon, Levi hoba Jihuda, 
3Issakar, Zebulun, hoba Benjamin, 
4Dan hoba Naftali, Gad hoba Asher. 
5Jakob ka pakbü müt pendouei anjinlei kikei, lausikei Josefje Ijepa hauan 
kiteikei. 
6Touje Josef si haoeibü jaisinasi shuong pendou hoba kho meten pendou 
haikhümbei, 
7lausikei Israel shousi shuongje aei thusinaang maiko bukko haako haukei. 
8 Kheijinei Ijep kaodaka Josef angebü choba haanbü che longkei. 
9Haoei hao mütshuong to laukei, “Chühashi, Israelbü shuong mütshang aei 
juongbou hoba hau kibou yeida. 
10Kaiya, haoen haako hauan wapyo longalonga haoen seneibü dangbou 
shuong yoa yoan sen khulimbo wapyoan kaonyek ka satsi amaibüla hoba 
haoen aei haakoyaangko ohautila senei haoen amaiko jungeikho.” 
11Hibü Ijepbüei haoen thükto onat jinkuko haoen shieinangeila shanga haoen 
thüka lombü shuong phokei, hoba haoenei Farao shanga shaubu thanshang 
sangnyu shuong Pithom si Rameses kümbei. 
12Lausikei haoenei latetche shieinangeida, khütetche haoen aei aei haakei; 
hibü Ijepbü shuongei haoen khei jungeila hatkei. 
13Hobaje Ijepbüei Israel shousi shuong aeibou shieikoeko khangentikei. 

14Shungkung tham thamjuok hoba sekmou chemmou kümsilei pendouei 
haoeneibü langkei khauektham yeitikei hoba haoeneibü kümsilei pendoua 
haoen la tukosekko kümtikei. 
15Kheijinei Ibribü sao na hapjinei thuibü müt nyi Shifra si Pua nyenbü to Ijep 
chobaei laukei, 
16“Ladang kanei Ibribü nyuei na hapbüa thuilaje bousu yinga longa haitiashi 
hoba yaksa yinga longa lang phoshi.” 
17Lausikei na hapbü thuinyu shuongei Mühghaü to hatkei, hoba Ijep chobaei 
haoen la ngühkhüm kubü tegü aküm, lausikei bousu nashou shuong lang 
phokei. 
18Hibü nahap thuinyu shuong kho Ijep chobaei ngakei hoba haoen to laukei, 
“Kanei aila ho hai kümbei? Aila bousu nashou shuong lang phokukei?” 
19Nahap thuinyu shuongei choba to laukei, “Aieilausi Ibri saoje Ijep sao tegü 
aying; aishanga haoen aeibou sokeisepbei, hoba nahap thuinyu shuong 
asühtoua na hapan kiteida.” 
20Kho tegü Mühghaüei nahap thuinyu to yoko jungeikei, hoba haoen 
mütshang aei haakoyaangko hoba hau kiko yeikei. 
21Nahap thuinyu shuongei Mühghaü to hatsije haoei haoeneibü chemdang 
maibü longtikei. 
22Kheijinei Faraoei hao mütshuong la ngühkhüm kuko laukei, “Ibri saoei 
bukbü bousu shou pendou Nail shumang to tekan jinkushi, lausikei kanei 
yaksaje lang phokushi.” 

 Leiyenbü 2 

Mosa Bukbü 

1Tou Levi mütli kabü cheei hao phangsao che yakla ngakei, 
2 hoba kho sao mang akongko apbei hoba bousu shou che bukkei. Hobaje 
saoei hao bousushou maibü che dogo chühenan saoei hao lit sem huan 
phokei. 

3Hobaje ladang saoei hao huan phola athükko apbei, kheijinei saoei 
dangkung sungan kam maibüshou che wouan sennaangei naanglepan nashou 
kho khünei jinan Nail Shumang yungkoa thakdu laak phanga phokukei. 
4Hobaje hao aila yeilaje dogo haonou saabüa loan kiteikei. 
5Kheijinei Faraoeibü shou nouyangshou Nail Shumang to mangyula yankei, 
hoba saoeibü samnyu yungkoa paiko kikei, kheijinei saoei kam kho thakdu 
long phanga hapbei; hoba saoeibü samnyu kho sungla hautikei. 
6Saoei kho ipbei hoba nashou kho hapbei. Hao haapbo kikei, hoba saoei kho 
phokeikei, hoba laukei, “Ho Ibribü shousi yoa che ki.” 
7Kheijinei hao nouei Faraoeibü nouyangnyu to laukei, “Ka shanga Ibri sao 
shuong yoa nanubü nyu che na kho chühla ngo hauan ngakukho no?” 
8Saoei jongaikei, “Hoat, hauashi.” Hobaje medeinyu kho hauan naeibü nyu 
ngakukei. 
9Hobaje Faraoeibü nouyangnyuei sao to laukei, “Nashou ho leian hauashi, 
hoba kü shanga hao pangteiashi, hoba ngei ka la kaibü mu kulabü. Kheijinei 
yaksanyu khoei nashou kho sungkei.” 
10 Hobaje nashou kho chingkei hoba saoei hao kho Faraoeibü nouyangnyu 
jungto leian loukei, hoba hao saoeibü shou la yeikei. Saoei haoeibü nyen 
Mosa nyenkukei, hoba laukei, “Aieilausi ngei hao dei ka sungenkei.” 

Mosa Midian Kaodak to Satbü 

11 Mosa chingan phaia, nyetche hao hao mütli peanchühla hauan, haoen 
khonkuko kümti leitibü chühkei. Ijepbü cheei hao mütli Ibribü che ngümeiko 
hapbei. 
12Haoei sepeisai chühan müt ao ühüpsije haoei Ijep bou kho ngümettian 
phetsena jonlepnyu huan phokei. 
13Nyibounyet hao haukei hoba haoei Ibribü müt nyi oyoko hapbei. Hobaje 
haoei shedbou to laukei, “Aila nyi kaibü jenabou Ibribü to ngümda?” 

14 Hobaje haoei laukei, “Aoei no kün thüka songdakbou hoba matjembou 
yeitikei? Ijepbü haitibü tegü nyi ngokei haitila damda sai?” Kheijinei Mosa 
hatkei hoba haoeibü maanga dambo laukei, “Maimai, ngei ai kümbei kho 
ngeena.” 
15 Tou ladang Faraoei kümsilei kho ditkei, haoei Mosa haitila lambei. 
Lausikei Mosa Farao jungka Midian kaodaka kila satkei, hoba hao deikhün 
che nyangko setkei. 
16Tou Midianbü ungshedbouei yaksa shou müt nyet kiteikei, hoba haoen 
louan dei khukei, hoba boueibü sanshuong la dei kula meisok shentikei. 
17Sanlombü at louan haoen nangan sattikei, lausikei Mosa meimeijung louan 
haoen püetkei hoba haoeneibü sanshuong la dei inkukei. 
18Ladang yaksa shuong kho haoeneibü bou jungto longeikei, haoei laukei, 
“Kan tatje aila hainyu enyu longeida?” 
19Haoenei laukei, “Sanlombü shuongeibü ik ka Ijepbü cheei kün püetkei. 
Tokei haoei kün la dei khukukei, hoba sanshuong thükto dei lakkukei.” 
20Hobaje haoei haoeibü yaksa shousi shuong to laukei, “Hao lanei ki? Kanei 
aila müt kho apyokei? Hao oknyinlabü lele hao ngaashi.” 
21Hobaje Mosaei hao yoa kila maang angkei, hoba Jethroeibü nouyangnyu 
Zippora yakla lekei. 
22Zipporaei bousu shou che bukkukei, hoba haoeibü nyen Gershom nyenkei, 
aieilausi haoei laukei, “Ngo kükathanga yenla lea.” 
23 Po lounyu kian phaia, Ijep choba haikei. Lausikei Israel shousi shuong 
toukei khei ong wiyoko kikei, aieilausi haoen aaola lebü kho Mühghaü junga 
sühko angkei. 
24Mühghaüei haoen wiyobü kho ditkei hoba haoei Abraham, Isak hoba Jakob 
to thebülanbü damenkei. 
25Hibü Mühghaüei Israel shuong to chühkei, hoba haoen shanga dambukei. 

Leiyenbü 3 

Mühghaüei Mosa Ngabü 

1Tou Mosa Midianbü ungshedbou hao kounyangbou Jethroeibü san lombo 
kikei; hoba haoei sanshuong kho yamnak naphei to leijung hauan Mühghaü 
Shongh Horeb to loukei. 
2 Khünei buham jenyua wanlonga Mühghaü khuthük hangangbü kho hao 
jung to longkei. Hobaje Mosaei chühsi buhama wan longan kikei lausikei 
alon. 
3Hobaje Mosaei laukei, “Buham kho ailaibü alondaje ngo nyangko haulabü 
hoba shalatalabü kaoen to chühlabü.” 
4Ladang hao kho chühla haubü Bunyubouei hapbei, Mühghaüei buham jenyu 
ka hao to ngako laukei, “Mosa! Mosa!” Hobaje haoei jongaikei, “Ngo hanei 
kia.” 
5Mühghaüei laukei, “Hato nyangko telou. Kaibü you ka nguok hangletashi, 
aieilausi no lanei loan ki kho saopobü kao ki.” 
6 Tokei haoei laukei, “Ngo kaibü pisishuongeibü Mühghaü, Isak Mühghaü, 
hoba Jakob Mühghaü ki.” Kheijinei Mosaei the hukei; aieilausi haoei 
Mühghaü to chühla hatkei. 
7Hobaje Bunyubouei laukei, “Ngei maimaitham ngeibü eikshuong Ijep 
kaodaka aaolalebü hapa. Hobaje lombü shuongei haoen khonsaktibü si 
haoenei ngekbü ngei dida; aieilausi ngei haoen maangshat ngeakei. 
8Hibü ngei haoen Ijep kaodak ka khümenlabü hoba kho kaodak ka leiyenan 
kaonyek maibü ongabü kaoen che khei, sendei si naodei koubü kaodak khüto 
leian haula ngo louyenkei. Hobaje Kananbü, Hitbü, Amorbü, Perizbü, Hivbü 
hoba Jebuzbü, kaodak to leian haulabü. 
9Hobaje tou Israel shousi shuongei ngekbü kü junga lousüha, hoba Ijepbüei 
lai shieikoeko khonsaktida khokei ngei hapa. 
10Hibü ngei kü mütli Israel shousi shuong Ijep kaodak ka leiyenla ngei no 
Farao jungto hautida, tou kaiya.” 

11Lausikei Mosaei Mühghaü to laukei, “Farao jungto hauan Ijep ka Israel 
shousi shuong leiyenlabü lele ngo ao?” 
12 Hobaje Mühghaüei jongaikei, “Maimaitham ngo ka yoa kilabü. Hobaje ngei 
no hautikei dogo ngela shanga ka shanga tetsida ho kilabü: ladang nyi 
eikshuong Ijep kao ka leian loulaje kanei ho kaoena Mühghaü lemlabü.” 
13Mosaei Mühghaü to laukei, “Ladang ngo Israel shousi shuong jungto hauan, 
‘Kaneibü pisibou Mühghaüei kan jungto ngo hautikei’ dogo lenlaje haoenei 
kü to phelabü, ‘Hao nyen ao?’ Kheijinei ngei haoen to ai lenla?” 
14 Mühghaüei Mosa to laukei, “NGO KHO NGO KI. Hobaje nyi Israel shousi 
shuong to lenshi, ‘Aoei NGO KI dogo lauda, haoei ngo kan jungto hautikei.’” 
15Mühghaüei toukei Mosa to lenkei, “Nyi ho Israel shousi shuong to lenashi, 
‘Bunyubou, kaneibü pisibou Mühghaü, Abraham Mühghaü, Isak Mühghaü, 
hoba Jakob Mühghaüei ngo kan jungto hautikei. Ho ponpen shanga kü nyen, 
hoba kho tegü meten pendoua ngo damenlabü ki.’ 
16Hauashi, hoba Israel jaishou shuong liko yoshaitian haoen to lenshi, 
‘Bunyuboukaneibü Mühghaü, Abraham Mühghaü, Isak Mühghaü hoba Jakob 
Mühghaü kü jungto longan lenkei. Maimaitham ngei kan pean chüha, hoba 
Ijepa kan to ai kümbei kho ngei hapa. 
17Hobaje ngei kan Ijepa khonkubü ka Kananbü, Hitbü Amorbü, Perizbü, 
Hivbü, Jebusbü kaonyek hoba sendei si naodei koubü kaonyek to leian loula 
jantheda.’ 
18“Israel jaishou shuongei ka ngüha lelabü. Hobaje no hoba ka yoa Israel 
jaishou shuong Ijep choba jungto loulabü hoba kanei hao to laulabü, 
‘Bunyubou, Ibribü Mühghaü, kün to shuokyoa. Künei 
küneibü Bunyubou Mühghaü to lemla yama chalou semnyet lam hautila 
sakkushi dogo künei ka to sudajada.’ 
19Lausikei ngei ngeakei, hau kibü ik cheei akümlonga Ijep chobaei kan 
ohautilabü. 

20Hobaje ngei ngeibü ik shingan Ijep kaodaka seikümseilei pendou kümbo 
ngei haoen to ngümlabü. Kho phaia haoei kan litilabü. 
21“Hobaje ho mütli la Ijepbü thedanga ngei maangshik haptilabü, hoba 
ladang kan haulaje kan ik kong asatlabü. 
22Lausikei chandinam si honeibü peisilei shuong hoba yaksa mütpem wekoei 
neisimei saoeibü chempen hoba sao chema homan kibü ka hilabü, hoba 
khübü kho kaneibü jayangshou hoba nouyangshou la yakkulabü. Hobaje 
kanei Ijepbüeibü nyaksinam maklanglabü.” 

 Leiyenbü 4 

Mühghaüei Mosa la Seikümseilei Kubü 

1Kheijinei Mosaei Bunyubou to jongaiko laukei, “Lausikei haoenei kü to 
maialembo ayingsi kü ngüh aditko ‘Bunyubou ka jungto along dogo 
laualonga ngei ai laula?’ ” 
2Kheijinei Bunyubouei hao to laukei, “Kaibü ika kibü kho ai?” Haoei 
jongaikei, “Julo che.” 
3Bunyubouei laukei, “Kho kao to attiashi.” Hibü haoei kho kaoa attikei, hoba 
ju khoei pinyu che yeikei, hoba hao khoto hatla laangjung satkei. 
4Kheijinei Bunyubouei Mosa to laukei, “Kaibü ik shingan hoeibü meia yaüan 
sungashi.” Hibü Mosaei haoeibü ik shingan pinyu kho lapan sungkei hoba 
haoeibü ika ju la yeingaikei. 
5Bunyubouei laukei, “Ho hai yingalonga haoenei haoeneibü pisibousi 
shuongeibü Bunyubou Mühghaü Abraham Mühghaü, Isak Mühghaü hoba 
Jakob Mühghaü, ka jungto longa dogo haoenei mailemlabü.” 
6Tokei Bunyubouei Mosa to laukei, “Kaibü ik kaibü khukua phoashi.” Hibü 
Mosaei haoeibü ik haoeibü khukua phokei, hoba ladang haoei kho sungenkei 
kho ninthu tegü im longan kikei. 
7Kheijinei Bunyubouei hao to laukei, “Tou kaibü ik kaibü khukua 
phongaiashi.” Hibü Mosaei haoeibü ik haoeibü khukua phongaikei, hoba 
ladang haoei kho sungenkei, kho nyishou tegübü phela yeian kikei. 

8Kheijinei Bunyubouei laukei, “Haoenei ka to shaangbü seikümseileia 
maialemlonga ayingsi ngüha alelonga, nyiboubü toje ngüha lela thükkei. 
9Lausikei haoenei seikümseilei penyi hama maialem ayingsi ngüha alelonga 
nyi Nail shumang ka khubü dei kho sii la yeilabü.” 
10Kheijinei Mosaei Bunyubou to laukei, “O Bunyubou, shangieda thama, 
ayingsi nyi ka sambou to joyoan phaia ongkei ngei mülan athük, aieilausi ngo 
ngüh laula athitthit hoba apekpek.” 
11Bunyubouei hao to laukei, “Müteibü sembung aoei kümbei? Ayingsi 
obangbü si likhipbü kho aoei yeitida? Ayingsi aoei haptida hoba nyek 
thutida? Kho ngo Bunyubou aying lo? 
12 Hibü, tou hauashi, hoba ngüh laula ngei thuilabü, hoba nyi ai laula kho 
ngei ka la lenlabü.” 
13Lausikei Mosaei laukei, “O Bunyubou, sanoudambo lubü che hautishi.” 
14Kheijinei Bunyubou Mosa to khauangkei hoba laukei, “Levi mütlia kajai 
Aron aki lo? Haoei maisho laula thükkei dogo ngei ngeakei. Toukei hao ka to 
haüyola louada; hoba ladang haoei no haplaje, hao maangpona olinko kilabü. 
15Hobaje nyi hao to joyolabü hoba ngüh shuong kho haoeibü sembunga 
jinkulabü; hoba lauentila shanga hameibü sembunga ngo yolabü hoba kasiei 
ai kümla, kho ngei lenlabü. 
16Hobaje eikshuong to ka jeila haoei lenlabü; hoba hao ka shanga sembung 
tegü hoba no hao shanga Mühghaü tegü kilabü. 
17Lausikei julo, laobouei nyi seikümseilei shuong kümla ki, kho nyi kaibü ika 
jungjan.” 

Mosa Ijep to Ngaibü 

18Kheijinei Mosa hao kounyangbou Jethro jungto sepeinyu ngaian hao to 
laukei, “Ijep kaodaka ngeibü mütli tou sühko lang kilaoje haoen to chühla 
ngaitikai.” Hobaje Jethroei laukei, “Maisho hauashi.” 

19Bunyubouei Midiana Mosa to laukei, “Ijep kaodak to ngaiashi, aieilausi no 
haitila lambü mütshuong pendou haikhüma.” 
20Hibü Mosa haoeibü shousiyak leijung louan gadu thüka settian Ijep kaodak 
to meimeikei. Hobaje haoei haoeibü ika Mühghaü ju kho jungkei. 
21Bunyubouei Mosa to nyiboukei laukei, “Ladang no Ijep kaodak to sepeinyu 
ngailaje ngei kaibü ika kubü seikümseilei pendou Farao thedanga kümshi. 
Lausikei ngei haoeibü maangpon kaangngaitilabü hoba haoei mütshuong kho 
alitilabü. 
22 Nyi Farao to hai lenshi,Bunyubouei lauda: Israel küshou, shaangbü shou ki; 
23hoba ngei ka to lenda, ‘Küshou jayangshou kü to lemla hautiashi. Lausikei 
nyi hao ohauti; hibü ngei kashou jayangshou haitikulabü.’ ” 
24Lama sühshanga Bunyubou Mosa to haüyokei, hoba hao haitila lambei. 
25Kheijinei Zipporaei laang akbü sungjung louan jembü jayangshou kipan 
apbukei hoba khop kho Mosaeibü you to tekan litikukei; hoba saoei laukei, 
“Maimaitham kü shanga siiei bukjambü chemkanbou no ki.” 
26Hibü Bunyubouei Mosa khoyam apyokei. Kheijinei kipan apbü shangabü 
saoei hai laukei, “Siiei bukjambü chemkanbou no ki.” 
27Bunyubouei Aron to laukei, “Mosa to haüyola yamto kouashi.” Hibü hao 
haukei, hoba Mühghaüeibü shongha haoei Mosa haüyoan sembung shepbei. 
28Kheijinei Mosaei ai ngüh ong laula Bunyubouei hao hautikei, hoba haoei ai 
seikümseilei kümla sakkukei, khübü pendou Aron to lenkei. 
29Kheijinei Mosa si Aron haukei hoba Israel shousi jaishou leiyeibü shuong 
pendou liko kamshaitikei. 
30HibüBunyubouei Mosa to lenbü ngüh pendou Aronei lenkei, hoba 
eikshuong yoa seikümseilei kümbei. 
31Hobaje mütshuongei mailembei, hoba ladang haoenei Bunyubouei Israel 
shousi shuong peanchüha hoba haoei haoen khonkubü hapa dogo ditkei, 
kheijinei haoen khüpjung kouan Mühghaü to lembei. 

Leiyenbü 5 

Mosa si Aron Ijep choba Thedanga 

1Kho phaia Mosa si Aron Ijep choba jungto hauan laukei, “Bunyubouei lauda: 
‘Yama haoenei kü shangabü lem lilabü lele kü mütshuong hautiashi.’ ” 
2Hobaje Faraoei laukei, “Israelbü hautila ngei hao ngüha lelabü 
lele Bunyubou kho ao? Ngei Bunyubou kho angekei, hoba toukei ngei 
Israelbü ohautilabü.” 
3Kheijinei Mosa si Aronei jongaiko laukei, “Ibribü Mühghaü kün to 
haüyoa. Bunyubou küneibü Mühghaü to lemla shanga kün chalou sem lam 
koutikai dogo künei ka to sudajada; khei ayinglonga haoei mühsinou hoba 
inlouei kün shieikoelabü.” 
4Lausikei Ijep chobaei haosi to laukei, “Mosa si Aron, kasiei aila mütshuong 
haoeneibü kümkaleika nangtida? Kan lulueibü kümtoleito hauashi!” 
5Hobaje Faraoei laukei, “Chühashi, tou kaonyeka kan mütshuong mütshang 
juongbou hoba kanei haoen lulueibü kümsilei ka haksotida!” 
6Khünyettham, Faraoei aaoleibü si ikjaibü shuong to laukei, 
7“Shangied tegü kanei mütshuong la thamjuoklaang kümla youho teku, 
haoenei haoen lolo youho yoshaitiashi. 
8Lausikei shaangla haoenei thamjuoklaang lajuche kümbei khüjoche kümshi 
dogo sakkujan; kanei kho to ashitijan. Haoen haulohaushed, khoei haoenei 
ngekko lauda, ‘Küneibü Mühghaü to lemla hautishi.’ 
9Mütshuong la kümsilei sekbou kushi; haoen khünei kümtishi, hoba haoen 
amlangbü ngüha maang teku.” 
10Kheijinei aaoleibü shuong si ikjaibü shuong hauan mütshuong to laukei, 
“Farao Chobaei ho tegü lauda: Ngei kan la youho akulabü. 
11Kan lolo hauan, kanei laka haplaje yoshaishi, lausikei kaneibü kümsilei 
aikei ashitilabü.” 

12Hibü mütshuong Ijep kaodak pendou ae youho shanga youkung lamla 
aakei. 
13Hobaje aaoleibü shuongei laukei, “Youho kijinei kümbü tegü kanei chalou 
angbou takletbü kümsilei khümtiashi.” 
14Faraoeibü aaoleibü shuongei haoen phanga phobü Israelbü ikjaibü shuong 
to ngümbo phekei, “Shangied thamjuoklaang kümbü tegü kanei aila mietkei 
tatkei kümsilei ayeiti?” 
15Kheijinei Israelbü ikjaibü shuong Farao jungto sühko louan laukei, “Kaibü 
sambü shuong to nyi aila hainyu jungeida? 
16Kaibü sambü shuong la youho akunyu haoenei kün to thamjuoklaang 
kümashi dogo lauda! Chühashi, kaibü sambü shuong to ngümda, lausikei 
kaibü eikshuong shedbü yingkei.” 
17Lausikei Faraoei laukei, “Kan haulo haushed, kan haulo haushed, khoei ong 
kanei, ‘Kün Bunyubou to lemla hautikai,’ dogo kanei lauda. 
18Hibü tou kümsilei to ngaiashi. Kan la ai youho akulabü, lankei kanei 
thamjuoklaang takletbü longtijan.” 
19Kanei kaneibü chalou angbou thamjuoklaang takletbü ontijan dogo laujinei 
Israelbü ikjaibü shuongei haoeneibü thu amaiboua kiteikei dogo damenkei. 
20Hobaje haoen Farao jungka longjinei haoenei Mosa si Aron lama haoen 
haiteiko loan haüyokei. 
21Haoenei haosi to laukei, “Bunyubouei kasi to nachüh hoba mat najema! 
Farao si haoeibü yaangenbü shuong thedanga kün kasiei mangsentia hoba 
haoen ikto kün haitila inlou yembua.” 

Mosaei Bunyubou to Aolinbü 

22Kheijinei Mosa Bunyubou jungto sepeijung ngaian laukei, “Aila habü 
mütshuong to amaiko jungeikei? Aila nyi ngo hautikei? 

23Aishanga ngo Farao jungto ka nyena joyola haubü ka jaüan haoei habü 
mütshuong to amaiko jungeikei; hoba nyi ka mütshuong khümenla aikei 
aküm.” 

 Leiyenbü 6 

1Kheijinei Bunyubouei Mosa to laukei, “Tou ngei Farao to ai kümlaje kho nyi 
haplabü; aieilausi haukibü kü ikei haoei haoen litilabü, hoba haukibü ikei 
haoei jembü kaonyek ka haoen shian sattilabü.” 

Mühghaüei Mosa Ngabü 

2Mühghaüei Mosa to joyoko laukei, “Ngo Bunyubou ki! 
3 Ngo, Abraham, Isak hoba Jakob jungto Thükenbou Mühghaü tegü longkei, 
lausikei haoen la ngei ngo Bunyubou nyeneije angetiko kikei. 
4Hobaje Kanan kaodak laonei haoen yenla lean kikei, kho kaodak haoen la 
kula ngei haoen yoa ngeibü thebülanbükei lea. 
5Toukei Ijepbüei aaola phobü Israel shousi shuong wiyobü dida; hoba ngei 
ngeibü thesilan damena. 
6Hibü Israel shousi shuong to lenashi, ‘NgoBunyubou kia, hoba ngei kan Ijep 
aaothu onat ka leiyenlabü, hoba haoeneibü aaola lebü thu ka kan püetlabü, 
hoba ngeibü phak shingan haoen thükto matjem kayang sungbalabü, hoba 
ngei kan anglabü. 
7Hobaje ngei kan kü mütshuong tegü sungletlabü, hoba ngo kaneibü 
Mühghaü yinglabü. Kheijinei Ijep aaothu onat ka leiyenbouBunyubou, 
kaneibü Mühghaü ngo kia dogo kanei ngelabü. 
8Hobaje Abraham, Isak, hoba Jakob la kula laobou kaonyek shanga ngei 
ngeibü ik tuokko thekeilankei kho kaonyek to ngei kan leian loulabü; hoba 
ngei kho kanla phetphan shanga kulabü. Ngo Bunyubou ki!’ ” 
9Kho tegü Mosaei Israel shousi shuong to joyokei; lausikei maangnoubü ka 
hoba yongko asanouko aaola lebü ka hao to aditku. 
10Kheijinei Bunyubouei Mosa to laukei, 

11“Hauan Ijep choba Farao to Israel shousi shuong haoeibü kaodak ka 
sattiashi dogo lenshi.” 
12Lausikei Mosaei Bunyubou to jongaikei, “Chühashi, Israel shousi shuongei 
kü ngüha ale; khei yingalonga ngo ngühang asasabü müt che to Faraoei ailai 
ditkula?” 
13Bunyubouei Mosa si Aron to joyoko laukei, “Israel shousi hoba Ijep choba 
Farao to ngei kasi la Ijep kaodak ka Israel shousi shuong leiyenla sakkubü 
kua dogo lenashi.” 

Mosa si Aron Chemdang shangabü Le 

14Habü ho bousi shuongeibü chemdang kongnyubou ki. Israeleibü shaang 
bukbü Reubeneibü shousi shuong Hanok, Pallu, Hezron, hoba Karmi; ho 
Reuben chempen shuong. 
15Hobaje Simeoneibü shousi: Jemuel, Jamin, Ohad, Jakin, Zohar hoba Kanan 
sao cheeibü shou Shaul: ho Simeon chempen shuong. 
16Hobaje Levi shousi shuong nyen haoen müt thensilenei habü ho ki: 
Gershon, Kohat hoba Merari. Levi salang po 137 kikei. 
17Gershon shousi shuong: Libni, hoba Shimei; kho haoeneibü thensilen yoa. 
18Kohateibü shousi shuong: Amram, Izhar, Hebron, hoba Uzziel, hoba Kohat 
salang po 133 kikei. 
19Hobaje Merari shousi shuong: Mahli hoba Mushi. Habü ho Levi chempen 
thensilen kikei. 
20Amramei haoeibü yakla lela hao boueibü na Jokhebed lekei; hoba saoei hao 
la Aron si Mosa bukkukei. Amram salang po 137 kikei. 
21Izhar shousi shuong: Kora, Nefeg, hoba Zikri. 
22Uzziel shousi shuong: Mishael, Elzafam, hoba Sithri. 
23Aronei Nashoneibü na Aminadab nouyangnyu Elisheba yakla ngakei, hoba 
saoei hao la Nadab, Abihu, Eliazar hoba Ithamar bukkukei. 
24Kora shousi shuong: Asir, Elkana, hoba Abiasaf. Habü ho Kora chempen. 

25Hobaje Aron shou Eliazarei Putieleibü nouyangshou yoa che yakla ngakei; 
hoba saoei hao la Fenihas bukkukei. (Habü ho Levi chempen pisibou chung 
thensilen ki). 
26Aron si Mosa kho Bunyubouei “Israel shousi shuong Ijep kaodak ka tan 
sheienbüa leiyenashi,” dogo lenbü dan ki. 
27Ijep choba Farao to Ijep ka Israel shousi shuong leian longla lenbü kho 
haosi ki. 

Bunyubouei Mosa si Aron la Ngühkhüm Kubü. 

28Ladang Ijep kaodaka Bunyubouei Mosa to joyokei, 
29haoei laukei, “Ngo Bunyubou kho ki. Ngei ka to joyobü pendou nyi Ijep 
choba Farao to lenshi.” 
30Lausikei Mosaei Bunyubou to jongaikei, “Chühashi, ngo ngühang asasa, 
hoba Faraoei kü to lai küman ditkula?” 

Leiyenbü 7 

1Kheijinei Bunyubouei Mosa to laukei, “Chühashi, ngei no Farao junga 
Mühghaü che tegü yeitida; hoba kajai Aron ka shanga thuseibü yinglabü. 
2Ngei ka la sakkubü pendou joyolabü hoba Faraoei Israel shousi shuong 
haoeibü kaodak ka sattila kajai Aronei hao to joyolabü. 
3Lausikei ngei Farao maang kaangtilabü, hoba ngeibü tetsida hoba 
seikümseilei Ijep kaodaka haatilabü, 
4lausikei Faraoei ka to ngüha alekulabü. Kheijinei ngei Ijep to ngeibü ik 
atlabü hoba matjem yaangei Ijep kaodak ka kü mütli Israel shousi shuong 
leiyenlabü. 
5Hobaje ladang ngei Ijep thükto ngei ik shingan Israel shousi shuong haoen 
yoka leiyenlaje, kheijinei Ijepbüei ngoBunyubou ki dogo ngelabü.” 
6Hobaje Mosa si Aron hameiBunyubouei haosi to lenbü kümbei. 
7 Hobaje haosiei Farao to joyojinei Mosa po saolei hoba Aron saoleito sem 
kiteikei. 

Aroneibü Ju 

8Bunyubouei Mosa si Aron to laukei, 
9“Ladang Faraoei ka to, ‘Nyi seikümseilei che lenashi’ dogo laulaje kheijinei 
nyi Aron to haoeibü ju sungan Farao thedangto tekan litikula lenshi, hoba 
khoei pinyu che la yeilabü.” 
10Hibü Mosa si Aron Farao jungto haukei, hobaBunyubouei sakkubü tegü 
kümbei. Aronei Farao si hao khangenbü thedanga haoeibü ju attikei; hoba 
kho pinyu che la yeikei. 
11Kheijinei Faraoei songngedongebü hoba huonseibü shuong ngaishaikei, 
hoba Ijep kaodak kabü huonseibü shuongeikei thapboseiko kho tegü kümbei. 
12Aishanga haoen mütpem wekoei lulueibü ju attikei, hoba khübü kho pinyu 
la yeikei. Lausikei Aroneibü Juei haoeneibü ju pendou suian apbei. 
13Khei yingankei Farao maangpon kaangkhühtham yeikei, hoba Bunyubouei 
laubü tegü haoei haosi to ngüha ale. 

Thushedei Ijep to Ngümbü 
Sii Lim 

14Kheijinei Bunyubouei Mosa to laukei, “Farao maangpon kaangan apa, hoba 
haoei eikshuong hautila maangüangda. 
15Ngeyang Farao Nail yungko to haujinei no hao jungto hauashi. Hobaje nyi 
pinyu la yeitibü ju kho ka ika jungan yungkoa haiyeiko kishi. 
16Hobaje nyi hao to lenshi, ‘Ibri Mühghaü Bunyubouei ka to ho lenla ngo 
hautikei: Yama haoenei kü to lemtila shanga kü mütshuong hautiashi. 
Lausikei nyi tou sühko ngüha ale. 
17 Bunyubouei ho hai lauda: Hoei nyi ngoBunyubou kia dogo ngelabü: 
Chühashi, kü ik kabü ju hoei ngei dei to ngümlabü, hoba kho sii la yeilabü. 
18Hobaje Nail shumanga kibü ngau hailabü, hoba shumang khüka nyaülüm 
hilabü; hoba Ijepbüei khüka dei yungla asomlabü.’ ” 
19Hobaje Bunyubouei Mosa to lenkei, “Aron to lenashi, ‘Kaibü ju jungashi, 
hoba sii yeitila shanga kaibü ik Ijep dei shuong khei, shumang shuong, 

deilam shuong, hoba sametbü deidang shuong thüka kaibü ik shingan 
ngümashi. Hobaje Ijep kaodak pendoua buphau si laangphau pendoua sii 
kilabü.’ ” 
20Kheijinei Mosa si Aronei Bunyubouei sakkubü tegü kümbei. Hobaje Aronei 
Farao si hao khangenbü thedanga haoeibü ju tuokkei hoba Nail shumang 
kabü dei to ngümbei, hoba shumanga kibü dei pendou sii la yeikei. 
21Shumang kabü ngau pendou haikei, hoba shumang ka nyaülüm hibüei 
Ijepbüei shumang ka dei ayungen. Hobaje Ijep kaodak pendou aenei sii kikei. 
22Lausikei Ijep kabü huonseibü shuongeikei thapboseiko kho tegü kümbei, 
khoei Farao maangpon kaangngaikei; hoba Bunyubouei joyobü tegü, haoei 
Mosa si Aron ngüha ale. 
23Yongbou, Farao haoeibü chobachem to khüpeinyu ngaikei, hoba kho 
shangabü maangpona ongkei apho. 
24Hobaje Ijepbü pendouei Nail yungkoa yunglabü dei lambo thukei, aishanga 
haoenei shumang dei kho ayungen. 
25Bunyubouei shumang to ngüman phaia chalou nyet onkei. 

 Leiyenbü 8 

Yuk Pühbü 

1Kheijinei Bunyubouei Mosa to laukei, “Farao jungto hauan hai 
laushi: Bunyubouei hai lauda, ‘Haoenei kü to lemlabü lele kü mütshuong 
hautishi. 
2Nyi ohautilonga, ngei kaibü kaonyek khümboa yuk pühtilabü. 
3Hobaje shumanga yuk shoonglabü. Haoen shoongbü ka kaibü chobachem to 
longlabü hoba yepshangpob to lotlabü, hoba kaibü yepshang thükto hoba 
kaibü khangenbü shuong chem to hoba eikshuong thükto hoba wentek phau 
maangto, hoba wentek nyatbü phau maangto lotlabü. 
4Yuk shuong ka thükto, kaibü eikshuong hoba no khangenbü shuong thükto 
pükjung longlabü.’” 

5Hobaje Bunyubouei Mosa to laukei, “Aron to lenashi, shumang shuong hoba 
shushou shuonga hoba thimdeia ka ika kibü ju kho jungan ik shingashi, hoba 
Ijep kaodaka yuk paktiashi.” 
6Hibü Aronei Ijep kaodak kabü dei thüka haoeibü ik shingkei hoba yuk pakan 
Ijep kaodak shenkei. 
7-8Lausikei huonseibü shuongeikei thapboseiko kho tegü kümbei hoba Ijep 
kaodaka yuk pakktikei. 
9Hobaje Mosaei Farao to laukei, “Sanoudambo nyi lenshi, no hoba kaneibü 
chem ka yuk shuong mautikuan Nail shumanga ong kishi dogo ka shanga 
hoba kaibü khangenbü shuong shanga hoba kaibü eikshuong shanga ladang 
sukujakula?” 
10Faraoei laukei, “Ngiet sukujakushi.” Mosaei jongaikei, “Bunyubou küneibü 
Mühghaü tegü lubü aki dogo ngela shanga kaibü ngüh tegü yingshi. 
11Ka ka, ka chem ka, hoba no khangenbü, hoba kaibü eikshuong ka, yuk 
satkulabü; haoen Nail shumanga ong kilabü.” 
12Kheijinei Mosa si Aronei Farao apyokei, hoba Farao khulimbo yuk pühtibü 
shanga Mosaei Bunyubou to welaukei. 
13Hobaje Bunyubouei Mosaei phebü tegü kümbei; hoba chem ka, sek ka hoba 
khong ka, yuk shuong kho shemtikei. 
14Hobaje haoenei kho shaang shaanga yoshaikei hoba kaonyeka nyaülüm 
hikei. 
15Lausikei ladang Faraoei jemmailangbü hapbei, Bunyubouei joyobü tegü 
haoeibü maangpon kaangngaikei, hoba haosi to ngüha ale. 

Haatsihek 

16Bunyubouei Mosa to laukei, “Aron to haoeibü juei kao to ngümshi laushi; 
kheijinei Ijep kaodak pendoua haatsihek paklabü.” 

17Haosiei kho tegü kümbei, hoba Aronei ju jungan haoeibü ik shingan kaoa 
thamngu to ngümsi müt si meisiau to haatsihek pakkei. Kaoa thamngu 
pendouei Ijep kaoa haatsihek la yeikei. 
18Hobaje huonseibü shuongeikei thapboseiko haatsihek paktila haujembei 
lausikei athük. Hobaje müt si meisiau to haatsihek kikei. 
19Kheijinei huonseibü shuongei Farao to laukei, “Ho Mühghaüeibü ikjishou 
ki!” Lausikei Bunyubouei laubü tegü Faraoeibü maangpon kaangngaikei, 
hoba haoei haosi to ngüha ale. 

Meishou 

20Bunyubouei Mosa to laukei, “Ngeyang enyu pian Farao haiyeiko kishi, hoba 
hao dei to haujinei hao to lenshi: Bunyubouei hai lauda: ‘Haoenei kü to 
lemtila shanga kü mütshuong hautiashi. 
21Nyi kü mütshuong ohautilonga ka thükto, kaibü khangenbü shuong thükto, 
ka mütli thükto hoba ka chemto meishou shuong hautilabü. Ijepbü chem 
hoba haoen kishang meishouei shentilabü. 
22Lausikei kaodaka ngo Bunyubou dogo nyi ngela shanga ngei khünyetje kü 
mütshuong kishang Goshen kao jaletan pholabü, hoba khonei meishou 
akilabü. 
23Ngei kü mütshuong si ka mütshuong kanglanga janyinan pholabü. Ho 
seikümseilei ngiet loushedlabü.’ ” 
24Bunyubouei kho tegü kümbei, hoba meishou shuong Farao Chobachem to 
hoba hao khangenbü shuong chem to lotkei; hoba Ijep kaodak pendoua 
leilukukei. 
25Kheijinei Faraoei Mosa si Aron ngaan laukei, “Kan hauan ho kaonyeka 
kaneibü Mühghaü lemashi.” 
26Lausikei Mosaei laukei, “Khei kümjan aying. Aishanga Ijepbüei 
mangsenbü Bunyubou küneibü Mühghaü to lemlabü ki. Künei Ijepbüei 
mangsenbü haoen thedanga lemsi haoenei kün to laangei atetlepsi? 

27Haoei kün la sakkubü tegü chalou semnyet lam to kouanBunyubou küneibü 
Mühghaü to lemjan.” 
28Faraoei laukei, “Yama Bunyubou kaneibü Mühghaü to lemla shanga ngei 
kan hautikho, lausikei kan ong saako asatjan. Kü shanga sukujakuashi.” 
29Mosaei laukei, “Ngo ka jungka satbüyam Farao ka, hao khangenbü ka hoba 
hao mütshuong ka ngiet meishou shuong sattikula ngei Bunyubou to 
sulajalabü. Bunyubou to lemla shanga mütshuong ohautilabü dogo lauko 
Farao ong teyepeima.” 
30Mosa Farao jungka hauan Bunyubou to sukeijakei; 
31hobaBunyubouei Mosaei phebü küm bei. Farao ka, hao khangenbü ka, hoba 
haoeibü eikshuong ka mei shou kuktikukei; hoba che ongkei ajou. 
32Lausikei toukei Faraoeibü maangpon kaangngaikei hoba haoei mütshuong 
ohauti. 

Leiyenbü 9 

Meisiau Lim 

1Kheijinei Bunyubouei Mosa to laukei, “Farao jungto hauan hao to lenshi, Ibri 
Mühghaü, Bunyubouei hai lauda: ‘Haoenei kü to lemtila ngeibü mütshuong 
hautiashi. 
2Nyi haoen ohautiko toukei senetnyu phoalonga, 
3chühashi, khongthua ngei samkeisamuk, shatsinam, koli, gadu, ut, masu 
shuong hoba sanshuong thükto lim aeibou kaangbü longtiko Bunyubouei ik 
atlabü. 
4Lausikei Israelbü samkeisamuk si Ijepbü samkeisamuk 
kanglanga Bunyubouei janyinkulabü; hoba Israel shousi shuongeibüje aikei 
ühailabü.’ ” 
5Hobaje Bunyubouei jih che takletan laukei, “Ngiet kaonyeka ngei habü ho 
kümlabü.” 

6Nyibounyet Bunyubouei ho kümbei, hoba Ijepbüeibü samkeisamuk, 
shatsinam pendou haikukei, lausikei Israel shousi shuongeibü shatsinam hoba 
samkeisamukje che ongkei ühai. 
7Faraoei mütshuong pheila hautisi Israelbüeibü samkeisamukje che ongkei 
ühaiko kikei. Lausikei Faraoeibü maangpon anyaakeiko kikei, hoba haoei 
mütshuong ohauti. 

Takshou Lim 

8Kheijinei Bunyubouei Mosa si Aron to laukei, “Hokjung ka tap ikmok che 
sungan Farao thedanga Mosaei kuito phinan angtiashi. 
9Hobaje khoei Ijep kaodaka thamngu hanbüla yeilabü.” 
10Hibü haosiei hokjung ka tap mokjung louan Farao thedanga lokei, hoba 
Mosaei kho kuito phinan angtikei; hoba khoei müt si meisiau la bokla yeikei. 
11Hobaje takshou mouei huonseibü shuong Mosa thedanga aloen. 
12Lausikei Bunyubouei Faraoeibü maangpon kaangtikei, hoba Bunyubouei 
lenbü tegütham haoei Mosa si Aron to ngüha aleku. 

Sen Lottibü 

13Kheijinei Bunyubouei Mosa to laushi, “Ngeyang enyu pian Farao thedanga 
loan hao to laushi: Ibri Mühghaü Bunyubouei hai lauda, ‘Haoenei kü to 
lemtila kü mütshuong hautiashi. 
14Aishanga kao thea ngo tegübü ao aki dogo nyi ngela shanga ngeibü shieikoe 
pendou ka thükto hoba kaibü yaangenbü shuong thükto, hoba ka mütshuong 
thükto ngei hautilabü. 
15Aieilausi haijih dangaje ngei no hoba ka mütshuong shatsinyatei 
khonkutiko no kao ka wapan apan kikhoulabü. 
16 Lausikei ka la ngeibü hau lenla hoba ngeibü nyen kaonyudak pendoua 
phinthonla shanga nyekchüh phoan ngei ka langkei phokukei. 
17Lankei tou sühko nyi haoen tohautikho dogo kü mütshuong khulimbo no 
lolo yaangenda. 

18Chühashi, ngiet haijinei Ijep sang lebü chalou ka tat sühko ladangkei lotan 
achühbü senlaang aeibou kaangko ngei yantikulabü. 
19Hibü tou kaibü samkeisamuk shatsinam shuong hoba khongthua kibü 
pendou leishaila hautiashi; aieilausi khongthua kibü müt hoba shatsinam 
weko chem to aleibabü thükto senlaang lotlabü hoba haoen hailabü.’ ” 
20Farao khangenbü yaangbü shuong aoyouei Bunyubou ngüh to hatkei 
haoenei haoeneibü sambü shuong si samkeisamuk hoba shatsinam 
chemmanga leiyetnyu phokei. 
21Lausikei aoyouei Bunyubou ngüha ale, haoenei lulueibü sambü shuong si 
shatsinam khongthua apyokei. 
22Kheijinei Bunyubouei Mosa to laukei, “Ijep kaodak pendoua müt, meisiau, 
shatsinam hoba kesiong pendou thükto senlaang attila shanga müh to kaibü 
ik shingashi.” 
23 Hobaje Mosaei haoeibü ik mühae shingkei, hoba Bunyubouei langmak si 
senlaang yantikei, hoba kao to langponei phaükei. Hibü Bunyubouei Ijep 
kaodak to senlaang yantikukei; 
24hoba senlaang si langpon sepeisai yantikei. Ijep kaodak phangche yeian 
ladangkei haüthükan achühbü amaiboutham ho kikei. 
25Ijep khümboa, khongthua kibü pendou, müt si meisiau, shatsinam pendou 
to senlaangei tetkei, hoba senlaang khoei seka kesiong hoba yama bulong 
pendou tetngokkukei. 
26Israel shousi kishang Goshen kaodaka ong senlaang üat. 
27Faraoei Mosa si Aron to laukei, “Toubüa ngei shabü shona;Bunyubou kho 
ngühmai, ngo hoba kü mütshuong shedbü. 
28Bunyubou to sukujakushi; aieilausi kün langmak si senlaang habü hoei 
soua. Ngei kan hautilabü hoba touje kan lounyu tethüng.” 

29Mosaei hao to laukei, “Ngo sangnyu ka satbüyam ngeibü ik 
shingan Bunyubou to sulajalabü. Hobaje kaodak ho Bunyuboueibü dogo 
ngelabü lele langmak thaklabü, hoba senlaang touje akilabü. 
30Lausikei ngei ngeakei no hoba kaibü khangenbü shuongei 
toukeiBunyubou Mühghaü to ühütda.” 
31(Phemba si barli youshou leilukhümbei; aieilausi barli youshou nyenan 
kikei, hoba phemba tongko kikei. 
32Lausikei whet youshou aleilu; aieilausi khübü kho mo anyenko kikei.) 
33Hobaje Mosaei sangnyu apyojung satkei. Haoei ik tuokanBunyubou to 
sukeijakei; hoba langmak makbü si senlaang atbü thakkei, hoba touje 
kaodaka lang alou. 
34Lausikei ladang Faraoei lang, senlaang hoba langmak thakbü hapbei haoei 
toukei shabü shonkei. Hao hoba hao khangenbü shuong maangpon 
kaangngaikei. 
35Hobaje Mosa danko Bunyubouei joyobü tegü Farao maangpon kaangngaikei 
hoba haoei Israel shousi shuong ohauti. 

 Leiyenbü 10 

Koksüng Pühbü 

1Kheijinei Bunyubouei Mosa to laukei, “Farao jungto hauashi, aishanga haoen 
yoa habü seikümseilei lenla shanga ngei haoeibü maangpon hoba hao 
khangenbü shuong maangpon kaangtia, 
2hoba ngei Ijepbü thüka ai seikümseilei kümbei, kho nyi kaibü shilashoula 
lenla shanga hoba kanei ngo Bunyubou ki dogo ngela shanga ki.” 
3 Hibü Mosa si Aron Farao jungto hauan laukei, “Ibri Mühghaü,Bunyubouei 
hai lauda, ‘Kü thedanga no hanbü la yeila lalokche tulasekla? Haoenei kü to 
lemtila kü mütshuong hautiashi. 
4Nyi kü mütshuong ohautilonga, chühashi, ngiet ngei kaibü kaonyek to 
koksüng hautikulabü. 

5Aoeikei kaodak ühüplabü lele haoenei kao yepleplabü; hoba senlaang ka 
satenan kan shanga jouan kibü kho haoenei künlabü, hoba yama kan shanga 
yeman kibü busidei pendou shaulabü. 
6Hobaje kaibü chem, hoba no khangenbü shuong pendoueibü chem hoba 
Ijepbü chem pendou shenlabü, hoba kaibü pisishuong hoba kaibü bousi 
shuongeikei kaonyudaka kian tat sühkoa kho tegü hapan achüh.’” Hobaje 
Mosaei Farao apyoan sepeinyu ngaikei. 
7Faraoeibü khangenbü yaangbü shuongei hao to laukei, “Ho mütei sen la 
lalokche khonsak kula? Haoeneibü Mühghaü Bunyubou lemtila shanga 
mütshuong hautiashi. Ijep lusaka dogo nyi tou sühko dambo alouda lo?” 
8Hibü Mosa si Aron Farao jungto leibaan haoei haosi to laukei, “Hauashi, 
kaneibü Mühghaü Bunyubou to lemashi, lausikei aoyou hauda?” 
9Mosaei jongaikei, “Kün küneibü nashou si baushi noushou shuong, hoba 
küneibü jayang nouyang shuong, hoba küneibü sanlon si masu shuong leian 
haulabü; aishanga künei Bunyubou shanga lem lilabü.” 
10Hobaje haoei haosi to laukei, “Ngei kan hoba kaneibü shousiyak 
hautialonga, Bunyubou kan yoa kishi! Maangsangashi, kan dambü amaibü 
kia. 
11Kho tegü aying, tou kan bousu shuong hauashi hobaBunyubou to lemashi; 
aieilausi kho kanei mangsühbü ki.” Hobaje Farao jungka haosi shian sattikei. 
12Kheijinei Bunyubouei Mosa to laukei, “Ijep kaodak to koksüng louan, 
kaonyeka kibü buyikdeiyik pendou hoba senlaangei joutibü shautila shanga 
Ijep thükto kaibü ik shingashi.” 
13Hibü Mosaei haoeibü ju Ijep thükto tuoksije khünyet hoba khüyou langyang 
pendou chaangbou yei kaonyek thükto loukei. Ngeyangje chaangbou yei 
khoei koksüng soubaan kikei. 
14Hobaje koksüng kho shoongjung hauan Ijep kaodak pendou phambo 
pakkei, haoen shuong aeibou yaangan kikei; khübü koksüng tegü shangied 
ladangkei louan achüh, hoba ho phaiakei aloulabü. 

15Haoenei kaothe khümboa paklepsije kaonyek nakthühtham aptikei. Hobaje 
kaonyeka buyikdeiyik senlaangei apbuan joubü pendou hoba bulonga buhek 
pendou haoenei shaukei; hoba Ijep kaodak pendoua khongthua buyikdeiyik 
yingsikei, kesiong yingsikei sangtüngbü aikei ajouti. 
16Kheijinei Faraoei panteiko Mosa si Aron ngaan laukei, 
“NgeiBunyubou kaneibü Mühghaü hoba kan khulimbo shabü shona. 
17Hibü toukei ngeibü shabü apbushi dogo ngei sudajada, 
hobaBunyubou kaibü Mühghaü to kü ka ho hailabü lim langkula 
sukojakushi.” 
18Hobaje Mosa Farao jungka longan Bunyubou to sukeijakei. 
19Hobaje Bunyubouei chanep yei aeibou kaangbü sepeitiko koksüng leishaian 
haoen Saklangbü Yungnyu to souan jinkukei; hoba Ijep kaophei pendoua 
koksüng che ongkei ajou. 
20Lausikei Bunyubouei Farao maangpon kaangtikei, hoba haoei Israel shousi 
shuong ohauti. 

Nangnaktibü 

21Kheijinei Bunyubouei Mosa to laukei, “Ijep kaodak thüka daomau louan 
mütshuongei youei juiko kila shanga nyi kaibü ik mühae shingashi.” 
22Hibü Mosaei haoeibü ik mühae to shingkei, hoba chalou sem Ijep kaodak 
pendoua nakshounaknyu daomau kikei. 
23Hobaje haoen cheei che ühüpyoko apbei, ayingsi chalou sem jembü kishang 
ka ameimei; lausikei Israel shousi shuong pendou haoen kishanga ngesakbü 
kikei. 
24Kheijinei Faraoei Mosa ngaan laukei, “Kan hauan Bunyubou to lemshi. 
Kaneibü shousi yakkei kan yoa leiashi; lausikei kaneibü sanlon shuong si 
masu shuong ong apyoashi.” 
25Lausikei Mosaei laukei, “Kholonga Bunyubou küneibü Mühghaü to lemla 
shanga künla lemlabü hoba juokbü lembü shuong nyi kujan. 

26Küneibü shatsinam shuong kün yoa haujan; hoba haak che ongkei phainei 
üpyolabü; aieilausi kho khei Bunyubou küneibü Mühghaü to lemla künei 
kümjan; hoba künei aiei Bunyubou to lemla kho asühshongko künei 
angelabü.” 
27Lausikei Bunyubouei Farao maangpon kaangtikei, hoba haoei haoen ohauti. 
28Hobaje Faraoei hao to laukei, “Kü jungka satan apashi! Touje kü the ühüpla 
no lolo maangsangashi. Nyi kü the hapnyet no hailabü.” 
29 “Nyi laubü tegü yingshi. Ngo ka thea nyiboula ühüplabü,” dogo Mosaei 
jongaikei. 

Leiyenbü 11 

Shaang Bukbü Haila Mosaei Ngetibü 

1Kheijinei Bunyubouei Mosa to laukei, “Toukei ngei Farao si Ijep thükto 
shieikoe che loutilabü. Kho phaia haoei kan haka hautilabü, haoei ladang kan 
hautilaje haoei kan khümbomeiko shian aplabü. 
2Israel shousi mütpem weko to lenashi; bousu wekoei jembü lepbou ka hoba 
yaksa wekoei saoeibü lepbü ka chandinam hoba honeibü chisiyak hiashi.” 
3(Hobaje Ijep mütli thedanga maangshik haplaBunyubouei mütshuong la 
kukei. Khoto liman Ijep kaodaka hoba Farao khangenbü shuong thedanga 
hoba mütshuong thedanga Mosa aeibou haangan yaang kikei). 
4Kheijinei Mosaei choba to laukei, “Bunyubouei hai lauda, Saotometuphanga 
ngo Ijep nakjung danlabü; 
5hoba Ijep kaodaka shaangbü bukbü pendou choba setshanga setbü Faraoeibü 
jayangshou ka khangan shemshi maanga kibü sambü saoeibü jayangshou 
sühko hoba shaang shatbü shatsinam pendou hailabü. 
6Hobaje Ijep kaodak pendoua haapyobü kilabü, hoba kho tegübü ladangkei 
ditan achüh hoba ho phaiakei aditlabü. 

7Lausikei Ijep si Israelbü ham kanglanga Bunyubouei ailai lulu jungeida kho 
kanei ngela shanga Israel shousi aotokei müt ayingsi meisiau aitokei kei cheei 
ongkei angounglabü. 
8Hobaje no khangenbü shuong pendou kü jungto louan haoen lulu khüpetan 
laulabü; ‘No hoba ka phainei sembü mütshuong pendou hauashi!’ Kho phaia 
ong ngo haulabü.” Hobaje Mosa Farao jungka aeibou khauangko satkei. 
9Kheijinei Bunyubouei Mosa to laukei. “Ijep kaodaka ngeibü maangpanglabü 
seikümseilei haatilabü laüa Faraoei kaibü ngüha alekulabü.” 
10Mosa si Aronei khübü maangpanglabü, seikümseilei pendou Farao thedanga 
kümbei, lausikei Bunyubouei Farao maangpon kaangtikei, hoba haoei Israel 
shousi shuong haoeibü kaonyek ka ohauti. 

 Leiyenbü 12 

Püetbü 

1Bunyubouei Mosa si Aron to Ijep kaodaka lenkei, 
2“Kan shanga ho lit ho khangbü kilabü; ho poa shaangbou lit kilabü. 
3Israel mütshuong pendou to lenashi, ho lit anbounyet haoen mütpem wekoei 
jembü shanga san shoushou chebang lelabü, kho haoeneibü chemdang 
thüngthüng, chemdang che shanga san shoushou che kilabü. 
4Hobaje chemdang che kho san shoushou che khümbo lela yongko 
hanalonga, chemdang kabü mütshang tetan, haoenei lepbou to hamjan. San 
shoushou kho müt wekoei shauthüng kanei takteian kümashi. 
5Kaneibü san shoushou kho nali athebü hoba kap anakbü, po che onbü shou 
yingjan, kanei kho san shuong ka ayingsi lon shuong ka lelabü. 
6Hobaje ho lit chalou anthük leibounyet asühshongko kanei kho phojan; hoba 
takshatbü Israel mütshang pendouei kho chasemlamto haitilabü. 
7Hobaje kho shaubü chema haoenei sii at sungan koukhün nanae maeae 
hama hoba koukhua naangan phojan. 

8Khüyoutham haoenei phe kho wana kangan pikyik khaubü yoa hoba tokai 
ajinbü wentek yoa shaulabü. 
9Kho phe sang ayingsi deikonga athungshaujan, lausikei khu, yousiik hoba 
sensimaang khümbo yoan wana kangan shauashi. 
10Hobaje kho ngeyang sühko tejouti; ngeyang sühko ai joulaje kho kanei 
jikan apashi. 
11Kanei ho hai kümjan: kan shembe kaian, kaneibü youa nguok lonan 
kaneibü julo ika jungan, kanei panteiko shaujan. HoBunyubouei Püetbü lem 
ki. 
12“Khüyoutham ngo Ijep kaodak pendoua shoonglabü hoba shaangbü shou si 
shaang shatbüsitbü pendou haitilabü; hoba Ijep mühghaü shuong pendou 
thükto matjem sungbalabü. Ngo Bunyubouki. 
13Hobaje sii naangbü koukhu shuong kho kan kibü chem shensinge kilabü. 
Ladang ngei sii haplaje ngei kan koletlabü hoba Ijepbü to limsilang kayangei 
ngümjinei kan to ameitilabü. 
14Hobaje ho chalou kan shanga damen-nou che kilabü; loulabüa meten meten 
kanei ho Bunyubou to lemlinou che kilabü.” 

Tokai ajinbü Wentek Lem 

15“Chalou nyet kanei tokai ajinbü wentek shaulabü. Shaangbounyet kanei 
kaneibü chem ka tokai sungan apjan; aishanga shaangbounyet ka 
nyetbounyet sühko aoei tokai jinbü shaulaje kho müt Israel ka wapan aplabü. 
16Shaangbounyet kanei saopobü kamshai che, hoba nyetbounyet saopobü 
kamshai che huiashi. Khübü chaloua kanei ai akümaleijan, lausikei müt 
wekoei ai shaujan kho ong kanei lamlela thükkei. 
17Hobaje kanei tokai ajinbü wentek lem noulabü; aishanga kho chaloua Ijep 
kaodak ka ngei kan mütshanga leiyenkei; hibü kho chalou kanei meten sünga 
ngühkhümei ponpen shanga nou noulabü. 
18Shaangbou lit chalou anthük leiboubü chasem ka kho lit saoto chebounyet 
chasem sühko kanei tokai ajinbü wentek shaulabü. 

19Chalou nyetnyet kanei chema tokai ühüptijan; aieilausi aoyouei tokai jinbü 
shaulaje kho müt yenbou yingsikei, bukmüt yingsikei, Israel shuong yoka 
wapan aplabü. 
20Tokai jinbü aikei kanei ashaujan. Kan kishang pendoua kanei tokai ajinbü 
wentek shaulabü.” 

Shaangbou Püetbü Lem 

21 Kheijinei Mosaei Israelbü jaishou shuong pendou huishaikei, hoba haoen to 
laukei, “Kan chemdang chemdang thüng san shoushou pienan Püetbü lembü 
haitiashi. 
22Kanei hisop shen che jungjung louan phaua kibü siia hamashi hoba phau 
kabü sii kho koukhua hoba kouthung jijihama naangan phoashi. Kan aokei 
ngeyang asühshongko jembü chem koukhün ka üanglabü. 
23Ladang Bunyubou Ijepbü haitila danjung haulaje, hoba koukhua hoba 
kouthung jijihama sii kho haplaje, Bunyubouei koukhün kho koletan satlabü, 
hoba Haitibou Hangangbü kan chemto lotan kan haitila haoei asakkulabü. 
24Hobaje kan si kaneibü thensilen shanga song ho ngühkhüm tegü ponpen 
shanga kanei jungeilabü. 
25Hobaje Bunyubouei thekubü tegü, ladang kan haoei kan la kula thekubü 
kaonyek to loulaje, kanei ho haangsong jungeilabü. 
26Ladang kaneibü shousi shuongei, ‘Ho haangsong tetlabü ai?’ dogo laulaje, 
27kheijinei kanei lenlabü, ‘HoBunyuboueibü Püetbü lembü ki, hoba haoei 
Ijepbü haitijinei, Ijepa Israel shousi shuongeibü chemje koletkei hoba seneibü 
chem shuongje amenkei.’ ” Kheijinei mütshuongei khu ngomjung kouan 
lembei. 
28Israel shousi shuongei hauan Bunyubouei Mosa si Aron la sakkubü tegü 
haoenei kümbei. 

Shaangbü Shou Haibü 

29Saotometuphanga Ijep kaodaka choba setshanga setbü Faraoeibü shaang 
bukbü ka laangpoba thüngdanga kibü müteibü shaang bukbü shou sühko 

hoba shatsinam hoba samkeisamukei shaang shatbüsitbü pendou Bunyubouei 
haitikei. 
30Hobaje Farao hoba haoeibü khangenbü pendou hoba Ijepbü pendou 
nangnak pienkei. Hobaje Ijepa haapbü yaang kikei; aieilausi chem chenei 
ongkei ühaibü akitei. 
31Nangnak Faraoei Mosa si Aron ngaan laukei, “Meimeiashi, ngeibü mütli 
apyoan Israel shousi shuong leian hauan nyi laubü tegü kaneibü Bunyubou to 
lemashi! 
32Kanei laubü tegü kaneibü sanshuong, masu shuong, leian satashi, hoba 
ngokei haütibü!” 
33Ijepbüei Israelbü panteiko, kaonyek ka tongde sattila shanga haoen 
thungeikei; aishanga haoenei laukei, “Kün pendou haian aplabü!” 
34Hibü mütshuongei tokai ajinbü wen jungan hoba wen nyatbü phauyaang 
haoeneibü neiei shoan phak to tonan jinkei. 
35Hobaje Mosaeibü ngüh tegü Israel shousi shuongei kümbei; hoba Ijepbü ka 
hon yak, chandinam yak hoba neisimei hikei. 
36Bunyubouei mütshuong la onou kusije haoenei hibü haoen la letikei, hoba 
kho tegü haoenei Ijepbü nyaksinam solangkei. 

Israelbüei Ijep Apyobü 

37Israel shousi shuong Rameses ka Sukot sühko haukei. Nashou yaksa aweko 
bousu shuong hajar saongao lak youei paikei. 
38Toukei haoen yoa kheiyobü mütshang yaang, san si lon shuong, masu 
shuong, hoba samkeisamuk juong yoan haukei. 
39Ijep ka wennyat künan loubüei haoenei tokai ajinbü wentek kangshaukei. 
Aishanga kho tokai ajinko kikei; aieilausi haoen Ijep ka thungan sattisije 
ühaien hoba haoen shangakei shausiyung alamleen. 
40 Tou Israel shousi shuong Ijep kaodaka kibü po saongao leito khujin kikei. 

41Po saongao leito khujin thonlama tükde khünyet khoBunyuboueibü 
mütshang pendou Ijep kaodak ka meimeijung haukei. 
42Ho haoen Ijep kaodak ka leilangla Bunyubouei lombü langyou che kiteikei; 
hoba Israel shousi pendouei meten meten Bunyubou shanga chüheitaiko 
kilabü langyou che ki. 

Püetbülem shangabü Ngühkhüm 

43Bunyubouei Mosa si Aron to laukei, “Püetbü lem ngühkhüm ho ki: 
Küksithang aoeikei ho ashaujan; 
44lausikei namei jekngaibü aaomüt, nyi hao la kipbuan kialonga haoei ho ka 
shauenakei. 
45Pensiyen hoba mulambü mütei ho ka ashaulabü. 
46 Kho chem chenei ashaujan, nyi phe kho danga khonga jungan apaijan; 
hoba khoka lo che ongkei aleilujan. 
47Israelbü shuong pendouei kho jungeijan. 
48Hobaje ladang yenbou che ka junga otan kilaje hobaBunyuboueibü Püetbü 
lema yomang sühlaje, haoen bousu pendou kipan apbuashi, hoba kheijinei 
hao nyangko louan yolabü; hoba hao sangbüshou che tegü kilabü; akipbü 
aoeikei ho ka ashaujan. 
49Sangbüshou hoba kan yoa louan kibü yenbou shanga ngühkhüm che 
kilabü.” 
50Bunyubouei Mosa si Aron to lenbü tegü Israelbü pendouei khei kümbei. 
51Khünyettham Israel shousi shuong mütshang yaang Ijep ka Bunyubouei 
leiyenkei. 

Leiyenbü 13 

Shaang Bukbü Shou Saüenbü 

1Bunyubouei Mosa to laukei, 

2 “Israel shuong yoa shaangbou bousushou ayingsi paangshou kho küla 
saüenkushi. Mütkei meisiaukei ajanjan pendou büngbü nyusem ipan shaang 
hapbü weko ngeibü!” 

Tokai Ajinbü Lem 

3Mosaei mütshuong to laukei, “Aaothu ka Ijep apyoan lousatbü chalou ho 
damenashi: aieilausi hau kibü ikei Bunyubouei khüka kan leiyenkei. Tokai 
jinbü wentek aikei ashaujan. 
4Tat kan Abib lita shaangbounyet meimeida. 
5Hobaje sendei si naodei kouko kibü Kanan, Hit, Amor, Hiv, hoba Jebus 
kaodak, laobou haoei kaneibü pisibousi shuong to kan la kula thekukei 
khüto Bunyubouei kan leian loujinei kanei kümsilei kho ho lita jungeishi. 
6Chalou nyet kanei tokai ajinbü wentek shaulabü; hoba 
nyetbounyet Bunyubou shangabü lem che lilabü. 
7Chalou nyet khümbo kho tokai ajinbü wentek shaulabü; hoba tokai jinbü 
wentek aikei kan yoa hoba tokei kaneibü kaophei sühkoa ühüptijan. 
8Hobaje kho chaloua kanei kaneibü shousi to lenshi, ‘Ngo Ijep ka 
longjinei Bunyubouei kü shanga kümbü khümboei ho ki.’ 
9Bunyuboueibü ngühkhüm kaneibü sembunga kila shanga ho kaneibü ika 
tetsida che kilabü, hoba kanei khüngjaa damenlabü che kilabü. Aieilausi hau 
kibü ikei Bunyubouei kan Ijep ka leieyenkei. 
10Hibü ho ngühkhüm kanei jih tükdea po weko jungeishi. 

Shaang Bukbü 

11“Hobaje ladang Bunyubouei kan Kanan kaodak to leian louan haoei kan to 
hoba kaneibü pisibousi shuong to theyolanyobü tegü kho kanla kulaje, 
12nyusem ipbü pendou hoba kanei kibü shatsinam samkeisamuk shaang 
shatbüsitbü weko kanei Bunyubou shanga pinyinan phoashi. Paang shuong 
kho Bunyubou shanga kilabü. 

13Hobaje shaang shatbü gadu weko kanei san shoushou cheei angngaiashi; 
hoba kho kanei üangngai longa kanei haoeibü ngüm leilukushi. Kaneibü 
jayangshou yoa shaangbüshou kho kanei angngaijan. 
14‘Ho ai tetlabü?’ dogo kaneibü jayangshouei phealonga, kanei hai lenshi, 
‘Aaothu ka hau kibü ikei Bunyubouei sen Ijep ka leiyenkei.’ 
15Ladang Faraoei sen hautila tukeisekkei, kheijinei Ijep kaodaka shaangbü 
bousushou hoba shaangla shatbüsitbü meisiau pendou Bunyubouei haitikei. 
Khola nyusem ipbü paang pendouei ngei Bunyubou to lemda, lausikei ngeibü 
jayangshou shaangbü pendou ngei angngaida. 
16Hobaje kho ika hoba kaibü khüngjaa shensinge che kilabü; aieilausi hau 
kibü ikei Bunyubouei sen Ijep ka leiyenkei.” 

Sangmei si Wan Thaonyu 

17Ladang Faraoei mütshuong hautikei, Filistia kaodak aeto haubü kho 
nyangbou lausikei kho lamto Mühghaüei haoen leian ohau. Aishanga 
Mühghaüei laukei, “Aingenyu haoenei wapyo hapjinei, maangpon sepeinyu 
Ijep kaodak to haoen ngailabü.” 
18Hibü Mühghaüei mütshuong yam aeto Saklangbü Yungnyu aeto leian 
haukei. Israel shousi shuong wapyola lamlean Ijep kaodak ka angkei. 
19Hobaje Mosaei hao yoa Josefeibü lo künkei; aieilausi Josefei Israel shousi 
shuong to kaangkhühtham thetilantiko hai laukei, “Mühghaüei maimaitham 
kan pean chühlabü hoba kanei ngeibü lo haka kan yoa künlangjan.” 
20Hobaje haoen Sukot ka meimeijung hauan Etham yamlam thonbüa shaikei. 
21 Haoen chaloua si nangnak dogo haula shanga chaloua sangmei thaonyu 
cheei hoba haoen la ngesakbü kutila nangnak wan thaonyu cheei dogo haoen 
lam leila Bunyubou haoen thedanga haukei. 
22Chaloua sangmei thaonyu hoba nangnak wan thaonyu kho mütshuong ka 
abang. 

 Leiyenbü 14 

Saklangbü Yungnyu Danbü 

1Kheijinei Bunyubouei Mosa to laukei, 
2“Israelbü to sepeinyu ngaian Pi Hahirot thedanga Migdol si Saklangbü 
Yungnyu kaanglang Baal Zefon nyangko shaiteishi dogo lenshi. 
3Aieilausi Faraoei ‘Israelbü phetsen kaoei kailepan yamei mühakei’ dogo 
laulabü. 
4Hobaje ngei Farao maang kaangtilabü hoba haoei haoen shijung haulabü. 
Lausikei Farao si haoeibü sepai tan pendou thüka ngei nyenhaang haplabü; 
hoba Ijepbüei ngo Bunyubou ki dogo ngelabü.” Hobaje Israelbüei kho tegü 
kümbei. 
5Ladang Ijep choba to mütshuong sada dogo lenkei, Farao si haoeibü 
yaangenbü shuong dambü jakshaian apbei, hoba laukei, “Senei ai kümbei? 
Senei Israelbü litia, hoba senei haoeneibü eik aleouko apa!” 
6Hibü haoei haoeibü kailong lamlean haoeibü sepai shuong hao yoa leian 
haukei. 
7Shanenbü kailong saongaolak hoba Ijepbü kailong pendou hoba khübü thüka 
leiyeibü dan yoan hao yoa haukei. 
8Ijep choba Faraoeibü maangpon Bunyubouei kaangtisi haoei Israel shousi 
shuong phai shijung haukei; aieilausi Israel shousi shuongkei maangei 
omatnyu hauko kikei. 
9Ijepbü shuongeibü koli sepai, hoba kailong leibü dan hoba sepai shuong 
khümboei Israelbü shuong shilangkei, hoba haoen Pi Hahirot si Baal Zefon 
nyangko Saklangbü Yungnyu yungkoa shaian kijinei laphetkei. 
10Ladang Israel shousi shuongei chühangtikei, haoenei Farao Choba si Ijepbü 
shuong hao phainei haoen shijung louko hapbei; haoen aeibou hatkei hoba 
Israel shousi shuongei Bunyubou to ngekkei. 
11Hobaje haoenei Mosa to laukei, “Ijepa hee aki dogo nyi kün yama haitila 
leian satkei sai? Ijep ka leian longan nyi aila kün ho tegü jungeida? 

12‘Ijepbü khangenko kikho, kün khei ong apyoshi’ dogo ho ngüh Ijepa ka to 
alau lo? Aieilausi yama haibü toje Ijepbü khangenko kibü kün shanga maibou 
yingkhoulabü.” 
13Mosaei mütshuong to laukei, “Kan tehüt! Atopeiko kishi, 
hobaBunyubou khümenbü laobou kan shanga haoei tat kümlabü ki khüto 
chühashi; aieilausi kanei tat hapbü Ijepbü shuong kanei ladangkei 
ühüpmailabü. 
14Bunyubouei kan shanga wapyolabü, kanje sangsembo kishi.” 
15Bunyubouei Mosa to laukei, “Aila nyi kü to ong ngekda? Israelbü to 
thedang aeto hauashi dogo lenshi. 
16Nyi ju tonenan yungnyua ik shingan kho janyinashi, hoba Israel shousi 
shuong yungnyu jenyua kao ulangbüa haulabü. 
17Hobaje ngei Ijepbü maangpon kaangtilabü hoba haoenei haoen phaito 
shilabü; hoba ngei Farao, haoeibü sepai, haoeibü kailong, hoba haoeibü koli 
thüka setbü sepai thüka ngeibü nyenhaang haplabü. 
18Ladang ngei Farao, haoeibü kailong hoba haoeibü kolia setbü sepai thüka 
nyenhaang haplaje, kheijinei Ijepbüei ngo Bunyubou ki dogo ngelabü.” 
19Mühghaü khuthük hangangbü laobou Israelbü shaishang thedanga haukei, 
kukjung hauan haoen phainei lokei. Sangmei thaonyukei thedang ka kukkei 
hoba haoen phainei 
20Ijepbü si Israelbü kanglanga lokei. Langyang sünga sangmeiei Ijepbü la 
nakthühkukei hoba Israel shousi la ngesakkukei; khoei langyang sünga cheei 
che nyangko ohauen. 
21Kheijinei Mosaei haoeibü ik yungnyu aeto shingkei, hobaBunyubouei 
chaangbou yei kaangbüei langyang sünga yungnyu kho souan ngaitikei, hoba 
kho kao ubüla yeitikei. Hobaje yungnyu kho janyinan apbei, 
22 hoba Israelbü shuong, haoeneibü nanae maiaedang hama deiei kümthang 
la lean kaolina yungnyu khatkei. 

23Hobaje Ijepbü haoen shijung Faraoeibü koli, haoeibü kailong hoba 
haoeneibü koli sepai pendou yungnyu jenyu to haoen phai semjung lotkei. 
24Langnge lamto Bunyubouei wan si sangmei thaonyu ka Ijep sepai shuong to 
chühyantikei hoba haoen panglangtikei. 
25Hobaje haoei haoeneibü kailong you hatlepsije haoenei leila aeibou 
khonsakkei, hibü Ijepbü shuongei laukei, “Sen Israelbü thedang ka satakho! 
Aieilausi Bunyubouei haoen shanga Ijepbü khulimbo wapyoda.” 
26Kheijinei Bunyubouei Mosa to laukei, “Ijepbü thükto, haoeneibü kailong 
thükto, hoba haoeneibü koli sepai thükto dei nyibou loukoutila shanga nyi 
kaibü ik yungnyu thükto shingashi.” 
27Hibü Mosaei haoeibü ik yungnyu thükto shingkei, hoba ngeyangje yungnyu 
kho nyishou tegü yeikei. Hobaje Ijepbü khüka satkei, hobaBunyubouei haoen 
yungmanga phonglangtikei. 
28Hobaje dei kho sepeinyu longeitian kailong, kolia setbü sepai shuong hoba 
Israelbü phai semjung loubü Faraoeibü lakjaibü shuong yungnyu to atbü 
pendou danglepbei; haoen che ongkei ajou. 
29Lausikei Israelbü shuongje yungnyu jenyua kao ubüa paikei, hoba 
haoeneibü nanae maiaedang ham shanga yungnyu kho kümthang la lekei. 
30Khünyet chaloua BunyubouYUBOUei Israelbü shuong Ijepbü ik ka 
khümenkei; hoba Israelbü shuongei Ijepbü haibü hapbei. 
31 Ladang Israelbü shuongei Bunyubouei Ijepbü khulimbo seisihau yaangbüei 
kümbü hapbei, kheijinei mütshuongei Bunyubou to hatkei; hoba 
haoenei Bunyubou to hoba hao khangenbou Mosa to mailembei. 

Leiyenbü 15 

Mosaeibü Chia 

1Kheijinei Mosa si Israel shousi shuongei Bunyubou la ho chia atkuko laukei: 
“Ngei Bunyubou la chia atkulabü, aieilausi haoei soneikangko thük hapa; koli 
hoba khonei setbü haoei yungnyua shemtia; 

2Bunyubou kho ngeibü hau hoba ngeibü chia; hoba hao ngo khümenbou yeia, 
hao ngeibü Mühghaü ki hoba ngei hao sanglabü. Hao ngeibü bousi 
shuongeibü Mühghaü, ngei hao yaangentilabü. 
3Bunyubou kho lakjaibou ki; haoeibü nyen Bunyubou ki. 
4“Faraoeibü kailong hoba lakjaibü dan haoei yungnyu to tekan jinkukei, hoba 
pienbü lajamleibü shuong Saklangbü Yungnyu maang to ada. 
5Si haübüei haoen küplepa; Laang che tegü haoen yungnyu haüboua nyema. 
6“O Bunyubou, kaibü mai ik seia hatlamoklabü che ki O Bunyubou, kaibü mai 
ikei kaibü dangbou netla yeiko jangnyinkua. 
7No thükkaboua yaangenbüei, kaibü dangbou shuong nyi pekan apda; no 
khau lotbüa haoen youho tegü lonan aptida. 
8Hobaje kaibü kungkhün hakei metbü ka yungnyu kho chela onshaian apbei; 
yungsen kho tangshaitham kümthang tegü lokei; yungnyu deiyaaka si kho 
ontoula yeian apbei. 
9Dangbou shuongei laukei, 'Ngei shijung haulabü, ngei laphetlabü; ngei 
soletbü peisilei janan lelabü. Haoen thüka ngeibümaangdak senyühshemlabü; 
ngei ngeibü in setenlabü, ngeibü ikei haoen shemtilabü.’ 
10Lausikei nyi hak metan jinkukei, hoba yungnyuei haoen küplepbei. Dei 
yaangbüa haoen shisanam tegü maangto atkei, 
11“O Bunyubou, saopobüa soneikangko, nyensangbüa hatlamoklabü 
seikümseilei kümbo, mühghaü shuong pendou yoa no phatko ao ki? 
12Nyi kaibü mae ik shingkei hoba kaoei haoen suikei. 
13Kaibü üeisanouei nyi khümenbü eikshuong nyi leiyenkei; kaibü haua nyi 
haoen kaibü saopobü kishang kaoen to leikei. 
14Phangshuongei kho ditjinei haoen lühkei; Filistiaa kibü shuong to khonkuei 
sühkei. 
15Edoma leiyeibü shuong hatyomokyoko kikei; Moab kaodak kabü bunyu 
shuong to hatbümokbüei sühkei; Kanana kibü shuong tühnyinkei. 

16Hatbülühbü jemtenbü haoen thüka sühkei; O BunyubouYUBOU, kaibü 
eikshuong adankhümshongko, kaibü phem kaibü hauei haoen laang che 
phatko atopeiko yeitia. 
17O Bunyubou, nyi no kila kümbü kishang; O Bunyubou, kaibü ikei kümbü 
lemshang to, nyi haoen leishaikei, hoba nyi kaibü shongha phokukei. 
18Bunyubouei ponpen thon akiko chobalabü.” 

Miriameibü Chia 

19Ladang Faraoeibü koli shuong hoba kailong yoa haoeibü sepai shuong 
yungnyu jenyu to atkei, hoba nyibou yungnyu kho haoen thükto lottikei; 
Israel shousi shuongje yungnyu jenyua kao ulangbüa paitikei. 
20Kheijinei Aroneibü nou thuseinyu; Miriamei jembü ik busena jungkei, hoba 
yaksa shuong pendouei sao phainei busen kaangko nyen sangko laukei; 
21“Bunyubou to chia lauashi, aishanga haoei soneikangbü thüksimin hapa; 
haoei koli shuong hoba khonei setbü shuong yungnyu maangto 
shemetlangtia.” 

Khauekbü Dei 

22Kheijinei Saklangbü Yungnyu ka Mosaei Israel shousi shuong leian thedang 
ae Shur phetsen kaodak to leian atkei. Yama chalou semnyet paian phaia 
haoenei dei ühüp. 
23Ladang haoen Mara to loukei, haoenei Mara dei kho ayungen; aishanga dei 
kho khauekbü kikei. (Khoei kaoeneibü nyen Mara nyenkei). 
24Hibü mütshuongei Mosa khulimbo nyamnyamko laukei, “Senei ai yungla?” 
25Hobaje Mosaei Bunyubou to welaukei; hoba Bunyubouei hao la bunetshou 
che lenkei, hoba haoei kho deia jinkusi dei kho teikei. Khünei Bunyubouei 
haoen shanga sakkubü hoba Ngühkhüm che kümbei, hoba khonei haoei 
haoen takteikei. 
26Haoei laukei, “Kanei kaneibü Mühghaü Bunyuboueibü ngüh noua nepbo 
ditko laualonga, hoba haoeibü Ngühkhüm pendou jungeiko dogo yingalonga, 



168 

 

 
   Saopobü Lai 

© 2002, Bible Society of India. 
 

 
 

 

Ijepbü to sühtibü shatsinyat che ongkei ngei kan la asühtilabü; aishanga no 
maitibou Bunyubou kho ngo ki.” 
27Kheijinei shumang anthüknyi hoba hekyang anjinlei kibü Elim sühko haoen 
loukei; hoba khünei dei nyangko haoen onshaikei. 

 Leiyenbü 16 

Mana si Auet 

1Hobaje haoen Elim ka meimeijung Israel shousi shuong pendou Ijep kaodak 
ka bangan lit nyiboubü, chalou anthük ngaoboubüa Elim si Sinai kanglanga 
kibü Sin yamlamang to loukei. 
2 Yamlamanga Israel shousi shuong pendou Mosa si Aron khulimbo 
nyamnyambei. 
3Israel shousi shuongei haosi to laukei, “Kün pheshik chak nyangko setan, 
wentekei senyühshembo shauko kijinei Ijep kaoa Bunyubouikei kün haitikei 
tegüje maikhoulabü; aieilausi ho shuong khümbo yama mühei shemtila kasiei 
kün leian loukei.” 
4 Kheijinei Bunyubouei Mosa to laukei, “Chühashi, ngei kan shanga müh ka 
wentek lang tegü jonan yantikulabü. Mütshuongei chalou angboua hauan 
khünyet southüng heshaijan. Khei kümbo, haoenei kü ngühkhüm phanga 
kiasaoje ngei haoen takteilabü.” 
5Chalou lakbounyetje haoenei chemto sungbabü kho chalou angbou nyishou 
yoshaibü toje phejan nyiei juongbou yingjan, hoba kho lamlean phojan. 
6Hibü Mosa si Aronei Israel shousi shuong to laukei, “Ijep kaodak ka kan 
leiyenbou kho Bunyubou dogo chasemlamto kanei ngelabü. 
7Hobaje ngeyang kanei Bunyubou soneikangbü haplabü; 
aishangaBunyubou khulimbo kan nyamnyambü haoei dida. Aieilausi kanei 
kün khulimbo nyamnyamlabü lele kün ao?” 
8Hobaje Mosaei laukei, “Ladang Bunyubouei chasemlama kanla phe si wentek 
souko shaula kulaje, kheijinei hao khulimbo nyamnyambü haoei dida dogo 

kanei ngelabü. Kün ao? Kan kün khulimbo aying, lausikei Bunyuboukhulimbo 
nyamnyamda.” 
9Hobaje Mosaei Aron to laukei, “Israel shousi pendou to lenshi, 
‘Bunyubou thedangto nyangko kaiya; aieilausi kan nyamnyambü haoei dida.’ 
” 
10Aronei Israelbü pendou to joyojinei haoenei yam aeto 
chühsi, Bunyubou soneikangbü sangmeia longkei. 
11Bunyubouei Mosa to laukei, 
12“Ngei Israel shousi shuong nyamnyambü dida. Haoen to lenshi, ‘Chasem 
kanei phe shaulabü, hoba ngeyang kanei wen shauan senyühshemlabü. 
Kheijinei kanei ngo kaneibü MühghaüBunyubou ki dogo ngelabü.’ ” 
13Khünyet chasem auwet seengjung louan haoeneibü shaishang shenkei; hoba 
ngeyang shaishang kaijembo nin atan kikei. 
14Ladang atan kibü nin kho ukei, kheijinei onan kibü nin onbü tegü hanpang 
on ona yama kao pendoua atan kikei. 
15Ladang Israel shousi shuongei kho hapbei, haoen cheei che to laukei, “Ho 
ai?” Aieilausi kho ai yingkeije haoenei ange. Mosaei haoen to laukei, 
“Ho Bunyubouei kan la shaula kubü shausiyung ki. 
16Bunyubouei sakkubü kho ho ki. Kan mütpem wekoei luluei shauthüng 
heshaiashi; kan mütpem wekoei lulu neichema kibü lühbak thüng mütpem 
weko phau che che heshaiashi.” 
17Israelbü shuongei kho tegü kümbei; atei aei atei shian heshaikei. 
18 Hobaje ladang phaua takkei, aoei aei heshaikei haoeibü aei akitei hoba 
aoei shisho ong heshaikei haoeibükei asouko aying. Mütpem wekoei luluei 
shauthüng heshaikei. 
19Hobaje Mosaei haoen to laukei, “Aoeikei ho ngeyang sühko joutian tepho.” 
20Lausikei haoen ateije ngüha aleko ngeyang sühko phokei; hoba kho yang 
yangan nyaüan apbei; hoba Mosaei haoen to maangpokkei. 

21Hobaje kho haoenei ngeyang weko mütpem wekoei luluei shauthüng 
heshaikei; hoba ladang chanyuei juokkei kho tühnyinkei. 
22Hobaje lakbounyeta haoen mütpem wekoei shausiyung phejan nyi thüngei 
aei yoshaian phokei, kho mütpem weko phau nyibang. Noknyüh khuleibü 
dan pendou louan Mosa to kho shangabü lenkei. 
23Hobaje haoei haoen to laukei, “Bunyubou sakkubü kho ho ki: ‘Ngiet kho 
saopotham haksolabü chalou, Bunyubou shanga saopobü nou. Kanei ai 
wentek kanglabü ki kangashi hoba ai ngulabü ki kho nguashi. Joubü pendou 
kho ngeyang sühko kan shanga phoashi.’ ” 
24Mosaei sakkubü tegü haoenei kho ngeyang sühko phokei, hoba kho 
anyaüko kikei, tokei yangkei ayangko kikei. 
25Mosaei laukei, “Kho tat shauashi, aieilausi tat Bunyubou shanga nou ki, 
tatje kho khonga kanei ühüplabü. 
26Chalou lak kho kanei yoshailabü; lausikei nyetbounyet kho nou ki, khünyet 
ai akiteilabü.” 
27Hobaje nyetbounyet müt at heshaila haukei, lausikei haoenei ai ühüp. 
28Kheijinei Bunyubouei Mosa to laukei, “Kanei ngei sakkubü shuong hoba 
ngeibü ngühkhüm lalokche ajungeiko apla? 
29“Chühashi, Bunyubouei kan la Nounyet kukei, hibü haoei kan la 
lakbounyeta nyinyet shanga shausiyung kua. Kan mütpem weko lulu 
kishanga kiashi; aoeikei nyetbounyet lulu kishang ka temeimei.” 
30Hibü nyetbounyet mütshuong haksokei. 
31Israelbüei ho to manad dogo laukei, hoba kho koriandar buhek tegü 
thupaibü hoba kho shaula naodei jinan kümbü wentek peklebü tegü kikei. 
32Mosaei laukei, “Ho Bunyubouei sakkubü kümsilei ki: ‘Ngei kan Ijep kaodak 
ka leiyenjinei aiei ngei kan yama pangteiko kikei, kho haoenei hapla shanga 
kaneibü shisi shuong shanga mana phau che shenko küpjeman phoashi.’” 

33 Hobaje Mosaei Aron to laukei, “Thamchak che sungan mana phau che 
shenko khünei jinashi, hoba meten pendou shanga Bunyubou thedanga 
küpjeman phoashi.” 
34Bunyubouei Mosa la sakkubü tegü, Aronei Thesilan Busen junga küpjeman 
phola tentian phokukei. 
35Hobaje müt kibü kaonyek che to aloushongko Israel shousi shuongei po 
saonyi sühko mana shaukei. Kanan kaonyek leilang asühshongko haoenei 
mana shauko kikei. 
36(Tou omer che kho efa che anboubü kho ki.) 

Leiyenbü 17 

Laang ka Dei 
(Wej 20.1-13) 

1Israel mütshang pendou Sin yamlamang ka meimeian Bunyubouei sakkubü 
tegü kaoen che ka che to kukkei hoba haoen Refidima shaikei; lausikei 
khonei mütshuong shanga yunglabü dei akitei. 
2Hibü haoenei Mosa to oyoko laukei, “Künla yunglabü labü.” Mosaei jongaiko 
laukei, “Kan kü to aila oyoda? Aila kanei Bunyuboutakteida?” 
3Lausikei khonei mütshuong deiei aeibou mühkei; hoba mütshuongei Mosa 
khulimbo nyamnyambei. Haoenei laukei, “Deilaei kün, küneibü shousi 
shuong hoba samkeisamuk shatsinam shuong haitila Ijep kaodak ka aila nyi 
kün leijung loukei?” 
4Hibü Mosaei Bunyubou to ngekko laukei, “Habü mütshuong to ngei ai 
kümla? Haoenei kü to laangei tetlabü lele ong lamleakei.” 
5Bunyubouei Mosa to laukei, “Ka yoa Israelbü jaishou shuong at leian 
mütshuong thedangto hauashi, hoba kaibü ju laobouei yungnyua ngümbei 
kho kaibü ika jungan hauashi. 
6 Chühashi, Horeba ngo ka thedanga laang thüka lolabü. Nyi laang to 
ngümashi, hoba mütshuongei yunglabü lele kho laang ka dei longlabü.” 
Mosaei Israelbü jaishou shuong thedanga kho tegü kümbei. 

7Hobaje kho kaoen to Massa hoba Meriba dogo nyenkei, aieilausi Israel 
shousi shuongei oyokei hoba Bunyubou takteiko laukei, “Bunyubou sen yoa 
kiasi aki?” 

Amalekbü to Wapyobü 

8Kheijinei Amalekbü louan Israelbü to Refidima wapyokei. 
9Mosaei Joshua to laukei, “Sen shanga müt pienashi hoba Amalekbü to 
wapyoashi. Ngiet ngo shongh khua Mühghaüeibü ju ngeibü ika jungan 
lolabü.” 
10Hibü Mosaei lenbü tegü Joshuaei kümbei hoba Amalekbü to wapyokei, 
hoba Mosa, Aron hoba Hur shongh khu to angkei. 
11Ladang Mosaei haoeibü ik tuokkei, kheijinei Israelbüei thükkei, hoba 
ladang ong haoeibü ik yanlaje kheijinei Amalekbüei thükkei. 
12Lausikei ladang Mosa ik noukei, haoenei laang che sungjung louan hao 
phanga phokei, hoba kho thüka hao setkei; hoba Aron si Hur haosi hamei 
cheei jinei, cheei jinei dogo jungan haoeibü ik tuokan kitikei; hoba chanyu 
anepshongko haoeibü ik akukko kikei. 
13Hibü Joshuaei Amalek hoba haoen mütshuong haoeibü inlouei thükenkei. 
14Kheijinei Bunyubouei Mosa to laukei, “Damenlabü shanga ho le chenei 
doashi, hoba Joshuaeibü nouei ditko nyibou wean chühashi; aieilausi 
mühnyu phanga mütei ho adamenlabü lele ngei Amalek haman aplabü.” 
15Hobaje Mosaei laangshongei lemshang che yaükei, hoba khoeibü nyen 
“Bunyubou kho ngeibü Nisan” dogo nyenkei. 
16Hobaje haoei laukei, “Bunyubouei thebülanbü lea. Bunyubouei Amalekbü 
to meten meten wapyolabü.” 

 Leiyenbü 18 

Jethroei Mosa Peanchühbü 

1Tou Mühghaüei Mosa shanga hoba haoeibü eikshuong shanga kümbü hoba 
ailai Israelbü Ijep ka leiyenkei, habü pendou shanga Mosaeibü kounyangbü 
Midianbü ungshedbou Jethroei ditkei. 
2Mosaei haoyak Zippora leian sungan phaia, hao kounyangbou Jethroei 
nyibou sao yoa 
3 jayangshou müt nyi yoan sungletkei; cheeibü nyen Gershom kikei; aieilausi 
haoei laukei, “Ngo kükathanga yenla lean kikei.” 
4Hobaje lubü cheeibü nyen Eliezer nyenkei; aieilausi haoei laukei, 
“Küboueibü Mühghaüei kü to thuia, hoba Faraoeibü in ka ngo khümenkei.” 
5Mosaeibü kounyangbou Jethroei Mosaeibü yak hoba saoeibü jayangshou nyi 
leian Mühghaü shongh nyangko Mosa kishang yamlamang to loukei. 
6Müt cheei Mosa to laukei, “Chühashi, kaibü kounyangbou Jethro ka jungto 
kayak hoba saoeibü jayangshou müt nyi leian louada.” 
7Hobaje Mosaei hao kounyangbou shuokla hauko hao to souhat lenko hao to 
sembung shepbei. Haoen maisho kibü akibü pheyoko neichem maangto atkei. 
8Hobaje Mosaei hao kounyangbou la Israelbü shanga Bunyubouei Farao to 
hoba Ijepbü to kümbü pendou, hoba lama haoen to kühshuokbü khonku 
pendou hoba Bunyubouei lai khümenkei khübü shangabü lenkei. 
9Ijepbü ik ka püetan Bunyubouei hao to maibü pendou shangabü Jethroei 
ditan olinkei. 
10Hobaje Jethroei laukei, “Ijepbü ik ka hoba Farao ik ka no 
khümenbou Bunyubou haübou yingshi; haoei mütshuong Ijepbü ik ka 
khümenkei. 
11 Tou ngei ngea, lubü Mühghaü pendou tokei Bunyubou yaangbou ki, 
aishanga Ijepbüei Israelbü amaiko jungeiasikei, haoei haoen thüka haoeibü 
seiei thükkei.” 
12Hobaje Mosaeibü kounyangbou Jethroei Mühghaü shanga juokbü lembü 
hoba haitibü lembü che jungan loukei; hoba Aron si Israelbü leiyeibü jaishou 

shuong pendou Mühghaü thedanga Mosaeibü kounyangbou yoa saopobü 
wentek shaula loukei. 

Matjembü shuong Pienbü 
(NA 1.9-18) 

13Nyibounyet Mosa mütshuongeibü matjemla setkei; hoba mütshuong 
ngeyang ka chasem sühko Mosa kaijembo loan kikei. 
14Hobaje ladang hao kounyangbouei Mosaei kümbü pendou hapbei, haoei 
laukei, “Nyi mütshuong shanga ho ai kümda? Aila no boushou setda, hoba 
müt pendou ngeyang ka chasem sühko lotida?” 
15Hobaje Mosaei haoeibü kounyangbou to laukei, “Aieilausi mütshuongei 
Mühghaü ka phelalela kü jungto louda. 
16Ladang haoen lemenbü kilaje haoen kü jungto louda, ngei haoen kanglanga 
laobou tangbou ki kho pankuda hoba ngei haoen la Mühghaüeibü Ngühkhüm 
hoba haoei sakkubü janenkubü ngetida.” 
17Kheijinei Jethroei laukei, “Nyi kümbü ho tükde aying. 
18Maimaitham nyi ngelabü, no hoba kaibü mütshuongei oan nongan aplabü; 
aieilausi kümsilei ho ka shanga aeibou atsheibü ki. 
19Tou ngeibü ngüh ditashi, ngei ka la hangsilam wanan lenkho, hoba ka yoa 
Mühghaü yoan kishi. Mütshuong shanga Mühghaü thedanga no yingshi hoba 
nyi haoeneibü ngüh Mühghaü jungto sungba. 
20Nyi haoen la Mühghaü ngühkhüm hoba janenbü lenashi, hoba haoen ainei 
paila hoba ai kümla kho nyi haoen la lenjan. 
21 Toukei nyi mütshuong yo ka Mühghaü to hatbü shuong hoba besa anyem 
amangsühbü, ngühmaanglanbü, kümsilei thükbü shuong, eikshuong yo ka 
pienashi; hoba hajar thüka, saongao thüka, anjinsem thüka hoba an thüka, 
khübü tegübü mütshuong songdakla pian phoshi. 
22Hobaje mütshuong thüka jih pendoua haoen la mat jemtishi. Ngüh yaangbü 
pendou haoenei ka jungto sungbatishi, lausikei ngühsidei hanbü pendou 

haoen lolo jemlabü. Hoei kaibü on solabü, aishanga haoenei kaibü onat 
janyolabü. 
23Nyi ho kümsilei kümalonga, hoba Mühghaüei maang angalonga khonei nyi 
natenko loenlabü hoba mütshuong pendou haoen kishang to haksoa 
ngailabü.” 
24Hibü Mosaei hao kounyangbouei lenbü kho ditkei hoba haoei lenbü pendou 
kümbei. 
25Mosaei Israelbü pendou yoka kümsilei thükbü pienkei, hoba mütshuong 
thüka kongnyu shuong hajar thüka, saongao thüka, anjinsem thüka hoba an 
thüka leiyeibü pienkei. 
26Jihsiphai pendoua haoenei mütshuongeibü mat jembei. Mat yaangbü 
haoenei Mosa jungto künkei lausikei ngüh hanbü pendou haoenei lolo 
jembei. 
27Hobaje Mosaei hao kounyangbou hangan hautikei; hoba Jethro haoeibü 
lam to hao kaodak to haukei. 

Leiyenbü 19 

Israelbü shuong Sinai shongha 

1Israel shousi shuongei Ijep kaodak apyoan phaia lit semboua shaangbounyet 
haoen Sinai yamlamang to loukei. 
2Hobaje ladang haoenei Refidim ka meimeian Sinai yamlamang to loukei, 
haoen yama shaikei; hoba khonei Israelbü shongh thedanga shaikei. 
3Hobaje Mosa Mühghaü jungto shongh to angkei, hoba Bunyuboushongh ka 
hao ngakei hoba laukei, “Nyi Jakob thensilen, Israel shousi shuong to lenashi; 
4‘Ngo Bunyubouei Ijepbü to ai kümbei hoba ailai auluei jembü kaaka 
shoushou tonda, kho maimai ngei kan kü jungto tonbakei kho kanei hapa. 
5Hibü tou kanei ngeibü ngüh ditko laualonga, hoba ngeibü thesilan jungeikho 
laualonga phang pendou yo ka kan ngeibü nyaksinam yinglabü. Kaonyu 
pendou ngeibü yingasikei 

6 kan kü shanga ungshedbü sangle che hoba saopobü phang che kilabü.’ Habü 
ngüh nyi Israel shousi shuong to lenjan.” 
7Hibü Mosaei mütshuong ka leiyeibü jaishou shuong ngakei hoba Bunyubouei 
hao la lenbü ngüh pendou lenkhümbei. 
8Hobaje müt pendouei jongaiko laukei, “Bunyubou lenbü pendou kho künei 
kümlabü.” Hibü Mosaei mütshuongeibü ngüh kho Bunyubou la ngetikei. 
9Bunyubouei Mosa to laukei, “Ngei ka to joyojinei mütshuongei ditlabü, hoba 
haoenei ka to ponpendou mailemlabü lele ngo ka jungto sangmei 
shangtüngbüa loulabü.” Kheijinei Mosaei mütshuongei jongaibü Bunyubou to 
lenkei. 
10Hobaje Bunyubouei Mosa to lenkei, “Mütshuong jungto hauashi, hoba tat si 
ngieta haoen saüenan phoshi. Haoen neisimei saktiashi, 
11hoba sembounyet shanga lamlean kishi; aieilausi sembounyet müt pendou 
thedanga Sinai shongh to Bunyubou louyenlabü. 
12Mütshuong shanga nyi takletbü kaijembo phojan hoba ho lenashi: ‘Kan 
shongh khüto üanglabü hoba leilang khün ameitila kan lulu lolo 
maangsangashi; aoei shongha meitilaje hao tükde haitilabü; 
13 hao to aikei ikei ameitilabü, lausikei hao maimaitham laangei tetetlabü 
ayingsi laujinei kipettilabü. Meisiau yingsikei müt yingsikei, hao lang 
akitilabü.’ Ladang teklaang lounyu metlaje kheijinei ong haoen shongh to 
anglabü.” 
14Hibü Mosa shongh ka louyenan mütshuong saüenkukei, hoba haoenei 
haoeneibü neisimei sakkei. 
15Hobaje Mosaei mütshuong to laukei, “Sembounyet shanga lamlean kishi, 
hoba siisiphe tejam.” 
16 Sembounyet ngeyang, langmak langpon phaukei, hoba shongha 
shangtüngbü sangmei shangkei, hoba teklaang langh yaang ditkei. Shaishang 
kabü mütshuong pendou hatbüei lühkei. 

17Mühghaü to haüyola Mosaei mütshuong shaishang ka leian longkei, hoba 
haoen shongh youa lokei. 
18Sinai shongh khümbo wankhükei khuilepbei, aieilausi kho 
thükto Bunyubou wana louyenkei. Hobaje wankhük kho wanang kabü 
wankhük tegü angkei, hoba shongh pendou kho aeibou nyaakeikei. 
19Ladang teklaang langh aei aei kaangbou yeikei, Mosaei joyokei hoba 
Mühghaüei langmakei jongaikei. 
20Bunyubou Sinai shongh to shongh khu sühko louyenkei hoba Mosa shongh 
khu to ngakei. Hibü Mosa angkei, 
21hoba Bunyubouei Mosa to lenkei, “Mütshuongei nuyoko Bunyubou to 
chühjinei leikhüm tuyetan haoen juong shembula, yanashi hoba mütshuong 
to maangsanglabü lenashi. 
22Ungshedbou shuong mangkei aoyou Bunyubou nyangko loulajeBunyubouei 
ik ashattila haoen lolo saüentishi.” 
23Mosaei Bunyubou to laukei, “Mütshuongei Sinai shongh to alongenlabü; 
aieilausi nyi künla shongh kaijembo leilang jala sakkukei hoba kho saüenla 
lenkei.” 
24Bunyubouei jongaiko laukei, “Yanashi, hoba ka yoa Aron leiba. 
Lausikei Bunyubou haoen khulimbo alolabü lele ungshedbou shuong si 
mütshuong kü jungto leilang danko telongti.” 
25Hibü Mosa mütshuong jungto yanan haoen to lenkei. 

 Leiyenbü 20 

Ngühkhüm An 
(NA 5.1-21) 

1Hobaje Mühghaüei habü ngüh pendou lenko laukei, 
2“No Ijep kaodak aaothu ka leiyenbü kaibü Mühghaü Bunyubou kho ngo ki. 
3“Nyi kü thedanga lubü mühghaü aikei tekiti. 

4“Thükaenei müh, ayingsi phangaenei kao maangaenei deia kibü phatbü aikei 
ka shanga heangsho teküm. 
5Nyi haoen thedanga tekhüpet ayingsi haoen telem; aieilausi kü to 
mangsenbü pisibousi shuong shabü hangshong haoeneibü shisishousi meten 
sem si lei sühko shieinangeilabü; 
6hoba kü to sanoubü hoba kü ngühkhüm jungeibü hajar hajar to onoubü, 
ngo Bunyubou kaibü Mühghaü, nyekto shatbou Mühghaü ki.” 
7“Nyi Bunyubou kaibü Mühghaü nyen amlanga tejungei, aieilausi aoyouei 
haoeibü nyen amlanga jungeilaje Bunyubouei hao ayuktiko apholabü. 
8“Nounyet saopotham phola damenashi. 
9 Chalou laknyet kaibü kümsilei pendou kümashi, 
10lausikei nyetbounyet kho Bunyuboukaibü Mühghaüeibü Nounyet ki. 
Khünyet nyi, kaibü nouyang jayangshousiei, kaibü sambü bousu yaksaei hoba 
samkeisamuk, shatsinam ayingsi chema kibü küksithangei ai kümsilei 
akümlabü. 
11Aieilausi chalou laknyeta Bunyubouei müh si kao, yungnyu hoba khonei 
kibü pendou kümbei, lausikei nyetbounyet hao haksokei. Hibü Bunyubouei 
Nounyet kho haükuko saopobü yeitikei. 
12 “Kabou si kanyu to soumo hatashi, khei yingsi Bunyubou kaibü Mühghaüei 
ai kaonyek ka la kuda khonei no salanglabü. 
13 “Nyi müt tühaiti. 
14 “Nyi asangalan tejungei. 
15“Nyi tekok 
16“Nyi kaibü lepbou khulimbo amlangbü aukhün aolep tüt. 
17 “Nyi kaibü lepbou chemdang to tedüh, nyi kaibü lepboueibü yak ayingsi 
haoeneibü sambou ayingsi samnyu ayingsi haoeneibü masu ayingsi gadu, 
ayingsi kaibü lepboueibü aikei tedüh.” 

Mütshuong Hatbü 

18 Ladang mütshuongei langmak makbü, langpon ponbü, teklaang langh hoba 
wankhük longbü shongh hapbei haoen hatbü ka lühkei. Haoen heebüa lokei 
19hoba Mosa to laukei, “Nyi kün to joyoashi, künei ditkho. Lausikei kün haisi 
amaibüla Mühghaüei kün to tejoyotikai.” 
20Hobaje Mosaei mütshuong to laukei, “Tehütma; kanei Mühghaü to hatbü 
danko kanei shabü ashontila ho Mühghaüei kan takteila loubü ki.” 
21Lausikei mütshuong heebüa loan kikei hoba Mosa, Mühghaü kiteibü 
sangmei nakthüh kaoen sühlangko haukei. 

Lemshon shangabü Ngühkhüm 

22Bunyubouei Mosa to laukei, “Nyi Israel shousi shuong to hai lenjan: ‘Ngei 
kan to khuthük ka joyoa dogo kanei lolo hapa. 
23Kanei kü to hipan kila lubü mühghaü shuong akümjan; kanei jembü shanga 
chandinam mühghaü ayingsi honeibü mühghaü ayaüjan. 
24Kü shanga thamei lemshon yaüashi, hoba kho thüka kaneibü san, lon, hoba 
masu juokbü lembü kuashi, hoba kaneibü maangmai lembü kuashi. Lanei ong 
ngeibü nyen damentila ngei pienlaje, ngo kan jungto loulabü hoba kan 
haükulabü. 
25Hobaje nyi kü la lemshang laangei yaükualonga nyi kho laang thüngenan 
ayaükujan; aieilausi nyi kho thüka kaibü laang thüngbü peisilei jungeialonga 
nyi kho shatida. 
26Hobaje no mütkong kibü ühüptila shanga no kü lemshang to you yaüjung 
üangjan. 

Leiyenbü 21 

Sambü shuong Jungeibü 
(NA 15.12-18) 

1“Habü Ngühkhüm shuong Israelbü shuong thedanga phokujan. 
2Nyi Ibribü sambü che jekalonga, po lak haoei khangenlabü. Lausikei po 
nyetboubüa haoei ai mu akuko litilabü. 

3Hao hao mütpem louan kialonga hao mütpem ngaitilabü, lausikei hao 
loujinei hao yak thonan louan kialonga sao hao yoa haulabü. 
4Haoeibü Bunyubouei hao la yak ngakuan kialonga hoba saoei jayang 
nouyangshou bukkuan kialonga, yak si saoeibü shousi shuong 
kho Bunyuboushangabü yinglabü; hoba hao mütpem ngaitilabü. 
5Lausikei sambü khoei shangashatko, ‘Ngei ngeibü shousiyak sanouda,’ ngo 
solojung asatlabü dogo ngetia longa, 
6kheijinei haoeibü bunyubouei Mühghaü jungto hao leian anglabü. Khünei 
hao koukhu ayingsi kouthung lambo leian loulabü; hoba haoeibü bunyubouei 
injakei haoeibü nou sepbulabü. Kho phaiaje haoei hao salang sünga 
khangelabü. 
7“Müt atei haoeibü nouyangshou samla lela yaaksi saoje bousu sambü tegü 
asatlabü. 
8Saoei jembü bunyubou, aoei jembü shanga sao phokei, hao aolintilonga 
kheijinei haoei bou la sao angngaitikujan. Haoei sao küksithang la yaakkula 
athük; aieilausi haoei sao maang alanko jungeikei. 
9Haoei haoeibü jayangshou la sao letialonga haoei sao to nouyangshou tegü 
jungeijan. 
10 Haoei lubü yak nyiboula ngayoalonga, saoeibü shausiyung, saoeibü 
neisimei, hoba sao chem kanbü janbü asenetjan. 
11Hobaje habü kümsilei semei haoei sao to athounoulonga saoei mu ai akuko 
khei ong satkulabü. 

Ikshatbü shangabü Ngühkhümdeikhüm 

12“Aoei müt to hailabü lele ngümlaje, hao tükde haitilabü. 
13Lausikei müt khoei hao khulimbo thamtham thobü ayingko Mühghaüei hao 
ik mangto kubü yingan kiteialonga kheijineije hao, ngei pienkulabü kaoen to 
satetjan. 

14Lausikei müt atei khüpbü langbüei thamtham lubü müt che haitia longa hao 
haitila shanga hao ngeibü lemshang kakei leilangashi. 
15“Aoei jembüeibü bou, ayingsi nyu to ngümlaje tükde hao haitijan. 
16“Aoei müt koklaje hoba hao yaaklaje, ayingsi hao ika hapoulaje hao tükde 
haitijan. 
17 “Aoei jembü nyusibou to khükla uoklaje, hao tükde haitijan. 
18“Müt nyi oyoan cheei che to laangei tetalonga ayingsi ik seman thangalonga 
hoba hao ühaisikei shena yeplabü lele yeisije; 
19haoei nyibou haoeibü ju jungan paijung hauenalonga, aoei ngümbei hao 
litilabü, khei eik aptibü shanga ong haoei mu kulabü, hoba hao maisho 
maitijan. 
20Müt cheei jembü sambü ayingsi sambüsao haoeibü ikei ngümettialonga hao 
tükde shieikoelabü. 
21Khei yingsikei hao chalou chesinyi lang kialonga hao ashiakoelabü, 
aishanga aao kho haoeibü nyaksinam ki. 
22“Bousu shuong ngümyojinei mang akongbü yaksa che to ngümouan jembü 
lilabü kho leiluan apalonga, lausikei sao to amaibü aloushadlonga; 
yaksanyueibü laoei hao ka hibü tegü tükde hao to namshau kijan, hoba 
matjembüei janthetkubü tegü haoei kujan. 
23Lausikei kümsilei amaibü at loushedalonga kheijinei langkei jeila langkei, 
24 nyek jeila nyek, hauh jeila hauh, ik jeila ik, you jeila you, 
25juokbü jeila juokbü, mou jeila mou hoba ngümbü jeila ngümbü dogo 
shemngaijan. 
26Müt cheei haoeibü aao ayingsi aaosao la nyek thutialonga haoei leilutibü 
shanga aao kho ngaitijan. 
27Hobaje haoei haoeibü aao ayingsi aaosaoeibü hauh kühan apbualonga 
haoei kho shanga aao kho ngaitijan. 

Jembuboueibü on 

28“Masu pongsu cheei bousu ayingsi yaksa che thenettialonga, masu pongsu 
kho laangei tetettijan, hoba khoeibü phe kho ashaujan. Lausikei masu pongsu 
khoeibü Bunyubouje mat mailabü. 
29Lausikei masu pongsu khoei shangieda müt to thenko kialonga hoba 
khoBunyubou to lenan haoei kho athünglonga hoba khoei bousu ayingsi 
yaksa at thenettialonga, masu pongsu kho tetetlabü hoba bunyubou khokei 
haitilabü. 
30Laiche küman hao ka nam hialonga hao ka ai ong hilaje haoei haoeibü 
langkei muthüng kujan. 
31Bousu nashou to thensikei yaksa nashou to thensikei kho ngühkhüm tegü 
ong kümlabü. 
32 Masu pongsu khoei aao ayingsi aaosao to thensi haoei 
haoeneibü Bunyubou la chandinam khujin kujan, hoba masu pongsu laangei 
tetettilabü. 
33“Hobaje müt atei püngkhün che phekünsi, ayingsi püngkhün che thuan kho 
ashamtiko masu ayingsi gadu khüto atalonga, 
34püngkhün bunyubouei kho shemjan; shatsinam bunyubou la nam kujan 
hoba shatsinam haibü kho haoeibü yinglabü. 
35Hobaje müt ateibü masu pongsuei lubüeibü leilutikualonga; hoba kho haian 
apalonga kheijinei langkei kibü kho yaakan kho nam kho haoen janan lelabü, 
hoba haibü khokei pheian lelabü. 
36Ayingsi masu pongsu khoei thenda dogo shangieda ngean, bunyubouei kho 
thüngan aphoko kialonga, haoei masu pongsu shanga masu pongsu kulabü, 
hoba haibü masu kho hao shangabü yinglabü.” 

 Leiyenbü 22 

Shemngaibü Ngühkhüm 

1“Müt cheei masu che ayingsi sanlon che koksi hoba kho haitisi ayingsi 
yaaksi haoei masu che shanga masu ngao hoba sanlon che shanga sanlon lei 
kujan. 

2-4 Haoei kokbü shanga haoei shemjan. Haoei ai akilonga, hao kokla haubü 
shanga hao aao che tegü yaakjan. Kokbü shatsinam kho lang kian hapalonga 
masu yingsikei, gadu ayingsi sanlon yingsikei, haoei phejan penyi 
ngaingoulabü. “Kokbü che chemto atan kian lapsi hoba hao ngümettisi hao 
haitibü shanga hao shedbü akilabü. Lausikei kho changea yingalonga hao 
haitisi haitibou kho shedbü. 
5“Müt cheei sek ayingsi semlühlaaka haoeibü shatsinam lamshautialonga 
hoba khübü aatian müeibü shaukualonga, haoei haoeibü sek ayingsi 
semlühlaak maiboutham ka shemngaijan. 
6“Wan angan jakbaa wan bauan youman thep ayingsi yeman kibü youlong 
ayingsi sek lonan apsi, aoei wan angtikei haoei tükde angngaikujan. 
7“Müt atei hao lepboueibü ika peisilei phokusi hoba kho haoeibü chem ka 
koklangsi kho hapenalonga kokbouei kho phejan penyiei shemngaijan. 
8Lausikei kokbü alapenlonga chem Bunyubouei lepboueibü peisileia ik atasi 
ütje ngela shanga hao Mühghaü lemshang to leian loujan. 
9“Oyophetyobü weko, masu shangabü yingsikei, gadu shanga yingsikei, 
sanlon shanga yingsikei, neisimei shanga yingsikei, khei ai maubülebü 
shangabü yinglaje yingasikei, atei ho yingkei dogo lenalonga, tan nyieibü 
ngüh kho Mühghaü lemshang to loujan. Mühghaüei ao yuktilaje haoei jembü 
lepbou la phejan nyi thüngei ngaitikulabü. 
10“Müt atei haoeibü lepbou la gadu yingsikei, masu yingsikei, sanlon 
yingsikei, shatsinam at phokusi, hoba aoeikei ühüpbo haian apsi, ayingsi mou 
lesi, nanglangan kisi, 
11 haoei hao lepboueibü peitoleito ik atasi üt, Bunyubou thedanga 
thelalanlabü; hoba bunyuei kho sungletlabü hoba müt khola ashemngaitilabü. 
12Lausikei kho hao ka koklangan kialonga, haoei Bunyubou la kho 
shemngailabü. 
13Shatsinam kho yamyangei taketnyu shauan kialonga, haoei aukabü shanga 
netshou sungbajan, hoba taketbü mei kho hao la ashemtilabü. 

14“Müt atei lepbou ka denche lotsi hoba Bunyubou kho akijinei leilusi ayingsi 
haian apsi, tükde haoei shemjan. 
15Lausikei Bunyuboukiteialonga, haoei ashemlabü. Kho longche shanga 
munam kuan phobü yingalonga kho munamei noa. 

Shuongsiphang hoba Songle Ngühkhüm 

16“Hobaje müt atei tokei akanko kibü saosüngbü medei suletan sao to 
asangalanbü kümalonga haoei tükde khümmu kujan hoba yakla ngajan. 
17Lausikei saoeibü bouei sao hao jungto hautila lothedalonga, haoei medei 
shuong shanga kuyobü hima yaknga mu kujan. 
18“Nyi seibüyaübü yaksa aokei akitijan. 
19“Aoyouei meisiau to yeplaje hao tükde haitijan. 
20“Aoyouei Bunyubou to liman lubü mühghaü to lemlaje hao lemailela 
mautijan. 
21“Yenbou to amaibü ajungeilabü ayingsi hao khon akutilabü; aishanga kan 
Ijep kaodaka yenla lean kikei. 
22Kanei latnyu ayingsi bou akibü teshitekoe. 
23 Kanei haoen shieikoealonga hoba haoenei kü to ngekalonga maimaitham 
ngei haoenei ngekbü ditkulabü, 
24hoba ngo khau anglabü hoba kan wapyoa inei haitilabü. Kaneibü yaksi 
shuong latnyu la yeilabü, hoba kaneibü shousi shoujit yeilabü. 
25“Ka yoa kibü ngeibü mütli shalebü at la nyi nam lotkusi hao to namlot 
kubouei tegü ajungeilabü; ayingsi kanei hao ka phobnam ahijan. 
26Nyi kaibü lepboueibü neisimei thesilan che tegü sungalonga nyi hao la 
chanyu anepjineitham kungaijan; 
27aieilausi hao mang lemabü mangnei kho ong ki. Hao ainei yepla? Ladang 
haoei kü to ngeklaje ngei hao la ditkulabü, aieilausi ngo üeisanou ki. 
28 “Nyi Mühghaü la tenyiku ayingsi kaibü mütli thüka songdakbou to 
tekhüktuok. 

29“Nyi kaibü shaangbü langle kesiong ka, ih ka hoba oliv onang ka kü to 
lemla tephai. “Kaneibü shaangbü shou kü la kujan. 
30Kho tegü kaibü masu si sanlonei nyi kho khei kümjan; chalou nyet nyu yoa 
kilabü; setbounyet nyi kho kü la kujan. 
31“Kan kü shanga saopobü kilabü. Hibü yama meisiauei taketbü phe kanei 
aikei ashaujan; kho kanei keila okashi. 

Leiyenbü 23 

Ngühmai hoba Üeisanou Ngühkhüm 

1“Nyi amlangbü ngühlang tewenthon; hoba ngühmaang alanbü müt shanga 
aungüh tüt. 
2Amaibü kümla no juongbou phai tesem; ayingsi shuong yaangbou ae matjem 
sepeitila shanga haujembü kümaleia nyi tetotyo; 
3ayingsi shalebü to hao shangabü ngüha the techüh. 
4“Nyi kaibü dangboueibü masu ayingsi gadu lam maan paiko haüyosi nyi kho 
hao jungto leibakujan. 
5Ka to mangsenbü müteibü gadu onei tetlepan leketnyu yepan hapalonga, nyi 
hao to athuiko tüpyo; nyi hao to thuijan. 
6“Shalebü ngüh matjema nyi ngühmai khüpeilangei tüpbu. 
7Amlanga yuktibü ngühsidei ka bangan kishi; hoba shedbü akibü 
ngühmaanglanbü nyi tühaiti; aishanga ngei müt amaibü mat amaitilabü. 
8Hobaje nyi besa anyem aikei alejan; aieilausi besa anyemei müt nyek 
thutida, hoba ngühmaanglanbü ngüh khüpeilangeitida. 
9“Yenbou teshitekoe; aishanga kan Ijep kaodaka yenla lean kikeibü kanei 
yenboueibü maangpon ngeakei. 

Nyetboupo hoba Nyetbounyet 

10“Po lak sühko nyi seka langle jinashi hoba kho ka langle yoshaiashi. 

11Lausikei ka mütlia shalebü shuongei shaula shanga nyetbou poje nyi youli 
ajinko apyoashi; hoba khonei ai joutilaje yama kibü meisiau shuongei 
shaulabü. Kho tegü nyi kaibü semlühlaak si oliv bamang shangakei kümashi. 
12“Chalou lak nyi kaibü kümsilei kümashi, lausikei kaibü masu si kaibü gadu 
haksolabü lele hoba kaibü sambünyueibü jayangshou hoba yenbou haksola 
shanga nyetbounyet haksolabü. 
13“Ngo Bunyubouei kan to lenbü ajanjan pendou shanga maangsangashi; lubü 
mühghaü shuong nyen tephong, ayingsi kaibü sembung ka teditti. 

Lem Yaangbü Sem 
(Leiy 34.18-26; NA 16.1-17) 

14“Po chenei semnei nyi kü shanga lem lijan. 
15Tokai ajinbü Wentek lem nyinei lijan; ngei ka la sakkubü tegü Abib lita 
pienbü chalou nyet nyi tokai ajinbü wentek shaujan; aieilausi khonei no Ijep 
ka longenkei. ‘Kü to lemla ladangkei ikkong aloujan.’ 
16“Nyi kaibü kean ongenbü langle shaangbü buhek ai nyi seka jinkei, kho 
Youlat Lem lijan. “Po thonbüa kaibü langle sek ka longbü yoshaian phobü 
Küpjembü Lem lijan. 
17Po weko habü lem sema bousu pendou ngo kaneibü 
Thükenbou Bunyubou to lemla loujan. 
18“Kü shanga lemla haitibü sii, tokai jinbü wentek yoa nyi alemjan. Ngeibü 
lema lemla haitibü haabü ngeyang sühko aphojan. 
19“Kaibü kao ka longbü maiboutham hoba shaangbü buhek shuong kho nyi 
kaibü Mühghaü Bunyubou jungto sungbajan. “Nyi sanlon shoushou ayingsi 
lonshou nyueibü sendeia athungjan. 

Thekubü hoba Sheanlenbü 

20“Chühashi, kaibü lam leila hoba ngei ai kaonyek lamlekuan ki khüto no 
leian atla shanga ka thedanga hangangbü che hautida. 
21Maangkuashi hoba hao ngüha leashi. Haokhu telim, aishanga haoei kaibü 
shedbü üpbulabü; aieilausi ngeibü Nyen hao to ki. 

22Lausikei nyi haoeibü ngüha lealonga, hoba ngei sakkubü pendou 
kümalonga, kheijinei kaibü dangbou to ngokei dangbou che kilabü, hoba no 
khulimbü shuong to ngokei khulimbou che kilabü. 
23Aieilausi ngeibü hangangbü ka thedangto haulabü hoba Amorbü, Hitbü, 
Perizbü, Kananbü, Hivbü, hoba Jebusbü jungto no leian loulabü; hoba ngei 
haoen shemtilabü. 
24Haoeneibü mühghaü to akhüpetjan, ayingsi haoen to alemjan, ayingsi 
haoeneibü kümhaang shuong tejungei. Nyi haoen saopotham kakan apashi, 
hoba haoeneibü saopobü laang thaonyu shuong kho netla yeiko 
jangnyinkuashi. 
25 Kaneibü Mühghaü Bunyubou to lemashi, hoba haoei kaibü shausiyung 
hoba dei haükulabü, hoba haoei kan yoka shatsinyat ngailangkulabü. 
26Khonei kaneibü kaonyeka aoeibü shoukei aleilulabü ayingsi angkong 
üplabü. Ngei kaibü salang loutikulabü. 
27“Ngei no shuoklabü phangshuong pendou jungto molousühtoua 
hatlamoklabü hautikulabü hoba phenyemtilabü. Ngei kaibü labou shuong 
pendou sepeijung ngaitilabü. 
28Ngei kaibü haang ka Hivbü, Kananbü, hoba Hitbü, shian sattila ka 
thedangto naoyang hautilabü. 
29Lausikei kaonyek litham yeian apan meisiau pühsi amaibüla, ka thedang ka 
po chenei ongje shian asattilabü. 
30No haako yaangko kaonyek kho khümbo ale shongko ka thedang ka haoen 
shibang ong shian sattilabü. 
31Hobaje Saklangbü Yungnyu ka Filistiabü Yungnyu sühko hoba yamlamang 
ka Eufrates Shumang sühko ngei kaibü leilang khümbulabü. Kho kaonyek 
kabü mütshuong kho ngei kaibü ik to khümbo kuan aplabü, hoba ka thedang 
ka nyi haoen shian sattilabü. 
32Haoen yoa ayingsi haoeneibü mühghaü shuong yoa nyi thesilan ai teküm. 

33Ngo khulimbo haoenei ka la shabü ashontila shanga kaneibü kaonyeka 
haoen tekiti; aieilausi nyi haoeneibü mühghaü shuong to lembü kho ka 
shanga sung che yinglabü.” 

 Leiyenbü 24 

Theyolanyobü kho Shangjinkei 

1Kheijinei haoei Mosa to laukei, “No si Aron, Nadab si Abihu hoba Israelbü 
jaishou shuong anjinlei kü jungto kaiyang; hoba heebü ka kanei lemashi; 
2lausikei Mosa, no ong Bunyubou jungto loujan, lubü shuongje nyangko 
aloujan. Mütshuong hao yoa shongh to alongjan.” 
3Hobaje Mosa mütshuong jungto louan Bunyuboueibü ngüh pendou hoba 
ngühkhüm pendou lenkei, hoba müt pendouei ngühkung chenei laukei, 
“Bunyubouei lenbü pendou künei kümlabü.” 
4Hobaje Mosaei Bunyubou ngüh pendou dokei. Hao ngeyang enyu pian, 
shongh youa laangshong lemshon anthüknyi yaükei hoba Israel phang 
anthüknyi weko laang thaonyu anthüknyi kekei. 
5Hobaje Israelbü heshou shuong Bunyubou to juokbü lembü hoba masu 
pongsu haitian thangjam lembü kula haoei hautikei. 
6 Hobaje Mosaei sii jamde sungbaan phaua jinkei, hoba jamde kho lemshon 
to lakkei. 
7Hobaje haoei Thebülanbü Le kho jungan kaman kibü shuongei ditko wekei; 
hoba haoenei laukei, “Bunyubouei joyobü pendou künei kümlabü hoba ngüha 
lelabü.” 
8Hobaje Mosaei sii kho sungbaan mütshuong la lakkuko laukei, 
“Theyolanyobü sii khüto chühashi, habü ngüh pendou shanga ho Bunyubouei 
kan yoa kümbü ki.” 
9Kheijinei Mosa si Aron, Nadab si Abihu hoba Israelbü jaishou anjinlei 
angkei, 

10 hoba haoenei Israel Mühghaü hapbei. Haoeibü you phanga müh sakteibü 
phatko safir namseklaangei laklepan tegü hapbei. 
11Lausikei Mühghaüei Israel shousi shuong to ik ashat; haoenei Mühghaü 
hapbei, hoba haoenei shaukei yungkei. 

Mosa Sinai shongha 

12Hobaje Bunyubouei Mosa to laukei, “Kü jungto shongh to longan kishi; 
hoba nyi haoen to lenla shanga ngei dobü ngühkhüm hoba sakkubü laangdak 
penyi ngei ka la kulabü.” 
13Hibü Mosa hoba hao to thuibou Joshua pienkei hoba Mosa Mühghaüeibü 
shongh to angkei. 
14Hobaje haoei jaishou shuong to laukei, “Küsi nyibou alongei shongko kan 
hanei haiteiko kishi. Aron si Hur kan yoa kia, aoyouei joyolabü denche kilaje 
hao haosi jungto hautila thükkei.” 
15Ladang Mosa shongh to angkei, kheijinei shongh kho sangmeiei khuilepbei. 
16Hobaje Bunyubou soneikangbü Sinai shongha kikei; hoba chalou laknyet 
sangmeiei shanglepnyu kikei; hoba nyetbounyet sangmei jenyu ka haoei 
Mosa ngakei. 
17 Israel shousi shuong thedanga, shongha Bunyubou soneikangbü kho chühla 
lonbü wan tegü kikei. 
18Hobaje Mosa sangmei jenyu to atjung shongh to angkei. Hobaje Mosa 
shongha chalou saonyi hoba langyang saonyi thüngkei. 

Leiyenbü 25 

Neichem shanga Lembü kubü 
(Leiy 35.4-9) 

1Bunyubouei Mosa to laukei, 
2 “Israel shousi shuong to kü la lembü che sungba dogo lenashi. Mütpem 
wekoei jembü maangponei maang angenbü tegü kubü lembü sungletashi. 
3Hobaje kanei haoen ka sungletlabü lembü kho ho kilabü: hon, chandinam, 
hoba chinam; 

4hoba pii, nakthüngle sakbü, saklangbü panyet hoba inyaibü phemba nei 
hoba lon wi; akasia bu, 
5sanlon paangeibü khon saklangbüa hambü, hoba loneibü khon hoba 
6ngesakbü shanga oliv onang; naangla shanga haajangbü onang, hoba 
ponlemhibü jen, 
7oniks laang, namsek laang, ungshedbou hele shanga hoba khukua yuklabü 
shanga. 
8Ngo haoen yoa kila shanga haoenei lemshang che dangtiashi. 
9Lemshang neichem hoba khünei peisilei shangabü ngei ailai lenda kho tegü 
ong nyi dangjan. 

Ngühkhüm Busen 
(Leiy 37.1-9) 

10“Hobaje haoenei akasia buei busen che kümjan, süng iknop penyi tho hoba 
khaang iknop che tho, hoba suokbü iknop che tho. 
11Hobaje nyi kho hon lanbüei naanglepjan, tangae maangae ham nyi 
naanglepjan, hoba kho thüka honei ko kaiko naangjemashi. 
12Kho tonla honeibü chikom lei yaüashi, hoba kho jidanga penyi hoba 
jidanga penyi dogo, you penlei to khangyoshi. 
13Hobaje nyi akasia buei kaang küman khonei thüka hon jonan jinshi 
14Hobaje saopobü buseneibü napheinei kho pela shanga nyi kaang kümbü 
kho chikom khüto hangan jinashi. 
15Kaang kho chikoma jinan phojan; kho khüka asunglangjan. 
16Hobaje ngei ka la kulabü ngühkhüm kho busena jinan phojan. 
17“Hobaje nyi lanbü honei onou setshang kümashi, kho süng iknop nyi tho, 
hoba khaang iknop che tho. 
18Hobaje jiji thon hama maisho jangbü honei kaakyembü kherabim penyi 
kümashi. 

19Ji thona kaakyembü kherab che hoba ji thona kaakyembü kherab che dogo 
kümashi; hoba kaakyembü kherabim kho thon thona onou setshang yoa 
chemala yaüshemashi. 
20 Kaakyembü kherabim kho haosieibü kaak kuito binan küpjin ngühlepbo 
hoba haosi the shuokyoko kümshi. 
21Ngei kulabü ngühkhüm kho busen maang to jinashi hoba kho thüka küp 
denashi. 
22Hobaje kaakyembü kherabim kanglanga, ngühkhüm busen kabü onou 
setshang khonei, ngei ka to haüyolabü hoba Israel shousi shuong shanga kü 
ngühkhüm pendou kulabü. 

Mühghaü Lembü Wentek shanga Khümsok 
(Leiy 37.10-16) 

23“Hobaje nyi akasia buei khümsok che kümashi; hoba kho süng iknop penyi, 
khaang iknop che, hoba suokla iknop che tho. 
24Hobaje kho hon lanbüei naanglepshi hoba ko kaijembo honei yaülepshi. 
25Tokei kho kaijembo thon sembung ikmaang tetche kümshi, hoba kho thon 
sembung kaiko honei yaülepshi. 
26Hobaje kho shanga nyi hon chikom lei kümashi, hoba khoeibü you lei 
thüka, ko lei khonei chikom khübü kho jinashi. 
27Khümsok labü kaang shangabü kho thon sembung nyangko chikom kho 
kijan. 
28Hobaje kaang khübü kho akasia buei kümshi, hoba khübü khoei khümsok 
kho bela shanga khübünei hon naanglepbushi. 
29Hobaje nyi lembüsabüa jungeila phau, thung, khuan jinla meisok hoba 
yeian phola buphau kümshi; khübü kho hon lanbü kümshi. 
30Khümsok kho Thesilan Busen thedanga phojan, hoba khümsok khonei kü to 
lembü saopobü wentek ponpen kijan. 

Wanthung Denshang 
(Leiy 37.17-24) 

31“Nyi hon lanbüei wanthung denshang che kümashi. Chungthem si kung 
khokei maisho jangyenan kümjan; kho thung phatbü chipen, tongbü si 
pungbü kho khüto mang chenei ong yingjan. 
32Ji ji na to pem sembang pheklangko bhek pem lak phekjung litian kümjan. 
33bhek chenei almond chipen pungbü tegü thung sem. Tongbü che hoba 
chipen che; hoba bhek chenei almond chipen pungbü tegü thung sem. 
Tongbü che hoba chipen che kho tegü wanthung ka bhek lak pheklangan 
kilabü. 
34Almond chipen pungbü tegü thung lei khünei tongbü shuong hoba chipen 
shuong kilabü. 
35Bhek penyi phanga tongbü che to liko thepan hoba lubü bhek penyi phanga 
tongbü che to liko thepan wanthung denshang ka bhek lak phekjung satbü 
kilabü. 
36Khübü tongbü shuong hoba bhek shuong hoba wanthung denshang pendou 
kho hon lanbüei chemala jangbü mang che ong yingjan. 
37Wanthung denshang shanga wanthung pemnyet küman khonei phoashi 
hoba khübüei haoen thea ngesaklabü. 
38Khoeibü kip hoba phau shuong kho lanbü honei kümbü yingjan. 
39Wanthung denshang hoba khübü peisilei pendou shanga hon lanbü seret 
khujinto ngao lejan. 
40 Hobaje nyi khübü kho ka la shongha lenbü phatko kümjan. 

 Leiyenbü 26 

Bunyubou Yobü Neichem 
(Leiy 36.8-36) 

1“Tokei nyi lemshang neichem kho thangtet nei an yoan shenbü phemba nei 
inyaibü hoba mühson, hoba nakthüngan sakbü hoba sii tegü sakbü son 
kaakyembü kherabim thonan iklühmaibü kümsilei kümboueibü kümsilei tegü 
dangashi. 

2Thangtet nei weko süng iknop saoto set; hoba photak iknop lei yingjan, 
thangtet nei pendou takbü jetei yingjan. 
3Thangtet nei ngao liko shenyoashi hoba lubü thangtet nei ngao khokei liko 
shenyoashi. 
4Hobaje nyi thükkabou thangtet nei che thüka neithon thonbü che ka mongan 
jinkula mühsonei kümashi, hoba kho tegü thangtet nei sapyobü nyiboubü 
thükkabou thona jinashi, hoba nyiboubü shenyobü thangtet nei chenei nyi 
yukjin anjinsem jinashi. 
5Thangtet nei chea nyi yukjin anjinsem kümashi hoba nyiboubü phenyobü 
thangtet nei thon khünei yukjin anjinsem kümashi khei yingsije cheei che to 
hatleplabü. 
6Hobaje honeibü anjin anjinsem jinashi, hoba thangtet nei shuong kho 
jikhapei chela phenyoashi; khünei lemshang neichem kho chela yeilabü. 
7“Lemshang thüka neichem shanga nyi lon wiei thangtet nei kümshi, khübü 
thangtet nei kho nyi anthükche kümshi. 
8Thangtet nei weko süng iknop khujin hoba khaang iknop lei; thangtet nei 
weko anthük che kho takbü jetei kijan. 
9Nyi thangtet ngao lulu hoba lubü thangtet nei lak kho lubüa lulu shenyoashi; 
hoba neichem thedanga thangtet nei lakboubü kho penyila nopan phoshi. 
10Hobaje thenyobü chenei thonbou thangtet nei thona anjin anjinsem jinashi, 
hoba nyibou thenyobü thangtet nei shuong khoneikei anjin anjinsem jinashi. 
11Hobaje nyi chinamei pheklang anjinsem kümashi hoba neichem kho chela 
shenyotila shanga pheklang kho chikom khonei jinashi. 
12Hobaje neichem thangtet nei thükaenei soueiweneiko aeian kibü kho, 
thangtetbü soueitaiko aeian kibü lemshang neichem thükeibü phai aenei kibü 
to paplepjan. 
13Neichem thangtet nei tousüng jijiham iknop che bang joujan hoba khoei 
lemshang neichem kho küplepjan. 

14“Hobaje nyi neichem küplepla shanga sanlon paangeibü khon, saklangbüa 
haman hoba kho thüka loneibü khonei yuklepan kümashi. 
15“Lemshang shanga nyi akasia buei tangshaitham huongashi. 
16Waphei che che kho süng iknop an bang hoba khaang iknop che bang 
yingjan. 
17Waphei wekoa wa sembunga cheei che to sapyola haüyetjan; kho tegü 
lemshang neichem shangabü wa pendou nyi kho tegü lamleashi. 
18Lemshang neichem shanga wa saoche chaangbou phei ae yeian kümshi; 
19hoba wa saoche phangaenei chandinamei hatleplabü yoan kümshi; wa 
chenei thon bangkoa haüyetbü che bang lubü to sapyola shanga kümshi. 
20Lemshang neichem nyiboubü napheinei chanep pheinei wa saoche; 
21hoba khübü shanga hanlepbü chandinamei kümbü saonyi, wapheia 
haüyetbü penyi, hoba toukei wa lubü shanga haüyetbü penyi. 
22Hobaje chanep phei aenei lemshang neichem takphainei nyi wa lak 
kümashi. 
23Lemshang neichem takphai chemnyek ngühshanga wa nyi kümshi. 
24Khübü phangaenei lulu, thükaeneije shaangboubü chikom khüto sapyoan 
kilabü, kho tegü penyi ham shanga kilabü, khübü khoei chemnyek penyi kho 
yeilabü. 
25Wa yeibü penset kilabü, denshang chandinamei kümbü yoan denshang 
anthüklak, dangla yeian phobü wa che phanga denshang penyi, hoba lubü 
huongan kibü penyi phanga. 
26“Hobaje nyi akasia buei angkhüm jaashi; lemshang neichem napheinei 
huongla wa ngao, 
27hoba lemshang neichem napheinei wa ngao, phainei kibü shanga wa ngao 
kümashi, kho lemshang neichem chanep ae shanga. 
28Hobaje wa shuong kho jenyua khümjan, kho jithon ka jithon sühko haujan. 



195 

 

 
   Saopobü Lai 

© 2002, Bible Society of India. 
 

 
 

 

29Hobaje nyi wa khüto hon yanlettiashi, hoba honeibü chikom kho 
leikhümjujan shanga yeitishi, hoba leikhümjujan to nyi hon yanan koutiashi. 
30Hobaje ka la shongha lenbü noksa phatko nyi lemshang neichem kho 
dangashi. 
31 “Hobaje nyi mühson, nakthüngan sakbü hoba sii tegü sakbüei shenbü 
phemba nei inyaibüei kümbü; ikseibü kümsilei kümbouei kümbü tegü 
kaakyembü kherabim yoan kho kümashi; 
32hoba nyi kho honei naanglepan akasia bu thaonyu lei thüka antian pholabü; 
pheklang kho honei hoba chandinamei hanleplabü thüka kijan. 
33Thangtet nei kho anjin pheklanga antian phoashi, hoba thangtet nei 
maangae to ngühkhüm busen kho jungan kaiya; hoba thangtet nei khoei 
Saopobü shemjang hoba Saopoboutham shemjang kanglanga janyinkujan. 
34Hobaje Saopoboutham shemjanga onoubü setshanga nyi ngühkhüm busen 
kho phoshi. 
35Hobaje khümsok kho nyi thangtet nei nongbüa phoshi, hoba wanthung 
denshang kho khümsok thedanga lemshang neichem aenei chaangbou naphei 
aenei phoshi. 
36“Aishanga kanei neichem koukhün shanga noksa jinko ikseibouei kümbü 
kümsilei mühson, nakthüngan sakbü hoba sii tegü sakbü hoba ikeishenbü 
phemba nei inyaibüei nyi thangtet nei kümashi. 
37Nyi thangtet nei shanga akasia buei thaonyu ngao kümashi, hoba khübü 
khonei hon naangkushi, khübü anjin kho honei kümbü yingjan; hoba khübü 
shanga chinam hanlepla ngao nyi yotiashi. 

Leiyenbü 27 

Juokbü Lemshon 
(Leiy 38.1-7) 

1“Hobaje nyi akasia buei lemshang shon che süng iknop ngao, hoba khaang 
iknop ngao hoba suokbüa iknop sem lemshon takbü pendou jetei dangashi. 

2Hobaje chemnyek lei weko khünei laang che bang küman jinashi, hoba 
laang kho lemshang mang to jetei yingjan, hoba kho thüka chinamei 
naanglepshi. 
3Tap jinla shanga nyi chak si tapsuokjin, phau, pheyaüjin, kip kümashi, hoba 
nyi chaksiam pendou kho chinamei kümshi. 
4Kho shanga chinamei wennyishou wouashi hoba wennyishou thükaenei nyek 
leia chikom lei kümshi. 
5Hobaje chinameibü wennyishou khoei lemshang lom sühko anglabü lele 
shonphang lemshang phang kaijembo nyi kho jinashi. 
6Lemshang shanga akasia buei kaang kümashi hoba kho thüka chinamei 
naanglepashi. 
7Hobaje kaang khühbü kho chikoma jinjan, khei yingsi ong lemshang jinei 
kaang kho jiji hama kilabü. 
8Nyi kho wa kuoktian kümjan; ngei ka la shongha lenbü tegü haoenei kho 
kümjan. 

Bunyubou Yobü Neichem Khongmaang 
(Leiy 38.9-20) 

9“Hobaje nyi neichem lemshang khongmaang kümashi. Chaang naphei 
shanga ji phainei khong shanga phemba nei maibüei shenbü iknop saongao, ji 
phei shanga kho soueiko kilabü; 
10hoba kho thaonyu saoche hoba khübünei yukleplabü chinamei kümbü 
saoche, hoba thaonyu saoche hoba khübünei yukleplabü chinamei kümbü 
saoche, hoba thaonyua anjin hoba chühjanla kümbü kho chandinam yingjan. 
11Hobaje kho tegü chanep aenei süng iknop saongao soueiko kilabü kijan, 
hoba kho thaonyu kho saoche hoba khübü küpla kho chinamei kümbü 
saoche, thaonyua anjin hoba chühjanlabü kho chandinam yingjan. 
12Hobaje chanep ae khongmaang shanga iknop anjinsem soueitaiko saüan 
kijan; khübü kho shanga thaonyu an hoba yukleplabü an. 

13Chaangbou chanyu phamshang ae khongmaang yo kho iknop anjinsem 
kijan. 
14Koukhün ji aedang iknop anthükngao soueitaiko kijan; khübü shanga 
thaonyu sem hoba yukleplabü shanga sem. 
15Hobaje che shangabü kho iknop anthükngao soueitaiko kijan, khübü kho 
shanga thaonyu sem hoba yukleplabü sem. 
16Hobaje koukhün shanga thangtet nei iknop saoche, hoba mühson, 
nakthüngan sakbü hoba sii tegü sakbü, hoba phemba neiei shenbü inyaibü 
noksa jinbüei kümbü kümsilei khübü thaonyu lei hoba yukleplabü lei. 
17Khonga thaonyu pendou kaijembo chandinamei khühlepjan, khübü anjin 
chandinam hoba yukleplabü kho chinam. 
18Khongmaang süng kho iknop saongao hoba khaang kho anjinsem, hoba 
suokla iknop ngao, shenbü phemba nei inyaibü hoba yukleplabü chandinam. 
19Lemshang neichema peisilei pendou kho jaangla jungeibü pendou kho hoba 
khongmaang shanga jaangla kümbü pendou kho chinamei yingjan. 

Wanthung Maangsangko Thounoubü 
(Lev 24.1-4) 

20“Nyi Israel shousi shuong to hon shanenbü hoba wanthung jiktian phola 
koshikbü onang ka jungto jungan loula ngühkhüm kushi. 
21Kamshang Neichem thangtet nei thükaenei laobou ngühkhüm busen 
thedanga ki khonei Aron hoba haoeibü shousi shuongei chasem ka ngeyang 
sühko Bunyubou junga kho chühlabü; kho Israel shousi shuong shanga haoen 
meten sünga ponpen shanga ngühkhüm che kilabü. 

 Leiyenbü 28 

Ungshedbou shuongeibü Neisimei 
(Leiy 39.1-7) 

1 “Israel shousi shuong yoka kaibü jai Aron hoba hao yoa haoeibü shousi 
shuong, ungshedbou tegü ngo khangenla shanga ka jungto loutishi, khei 
Abihu, Eleazar, hoba Ithamar. 

2Nyi kaibü jai Aron shanga soneikangko hemaiko soumo shanga saopobü 
neisimei shikuashi. 
3Aronei kü shanga khümbo ungshedbou tegü khangenla shanga pendou to 
maangli maangsang müt hoba aoyoula sangbüdobü songsido kuan ki, haoenei 
Aron shanga lemjinei lebü neisimei hele shila nyi lenshi. 
4Haoenei shikulabü nei kho ho kilabü, khukua yuklabü nei che, hoba 
ungshedbou saopobü neisimei che, lompanbü mangsho che hoba khun che 
hoba shembe che, kho tegü ungshedbou kümaleia ngo khangenla shanga 
haoenei kaibü jai Aron hoba haoeibü shousi shuong shanga saopobü neisimei 
kümbujan. 
5Haoenei hon, müh son, nakthüngan sakbü, sii tegü sakbü hoba phemba nei 
inyaibü lejan. 
6Hobaje haoenei ungshedbou saopobü hele kho hon, müh son, nakthüngan 
sakbü, sii tegü sakbü hoba phemba nei woubü maibüei maangsangko kümjan. 
7Hobaje kho jijiham thona shenyoan phakshoka hangan jinshi hoba kho tegü 
shenyotishi. 
8Hobaje kho thüka wa nei kümbü kho phatko kümbü to jetei yeilabü, hon, 
müh son, nakthüngan sakbü sii tegü sakbü hoba phemba nei maibü shenbü. 
9Oniks laang penyi sungjung louan kho thüka Israelbü shousi shuong nyen 
laanga doashi; 
10Haoen pakbü tegü thenei thenko laang chenei lak hoba joubü lak kho lubü 
chenei thüngan doashi. 
11Laang thüngbü mütei laang thüngan nyen dobü tegü, nyi Israelbü shousi 
shuong nyen laang penyi khonei thüngan dojan hoba kho hon laang shona 
tonenan phojan. 
12Israelbü shousi shuong shanga damenlabü laang kila shanga phaka peian 
nei hanbü penyi thüka nyi kho phojan; hoba damenlabü 

shanga Bunyubou thedanga haoeneibü nyen kho Aronei haoeibü phak nyi 
hama jinjan. 
13Hobaje nyi honei kümjan; 
14hon lansanei namlüh penyi janglüh phatko küman nyi kho sapyoan kümjan; 
hoba sapyobü namlüh kho hon küpjina phojan. 

Khükhom 
(Leiy 39.8-21) 

15“Hobaje nyi sangkodoko matjem khükhom Thükkabou ungshedbou saopobü 
neisimei hele lamlebü tegü nyi kümjan, hon, müh son, nakthüngan sakbü, sii 
tegü sakbü hoba shenbü phemba nei maibüei kho kümjan. 
16Kho nyek lei pendou jeteitei hoba nei kho nopyoan kijan, süng ikküm che 
hoba khaangkei ikküm che. 
17Hobaje khonei nyi namsek laang denjan, namsek laang lin lei; shaangbü 
lina sarsius, topaz, hoba karbankel laang shuong; 
18hoba nyiboubü lina emerald laang che, safair laang che hoba daimond 
laang che, 
19hoba saopobü lin kho jacint laang che, agate laang che, hoba amethia laang 
che, 
20leiboubü lin kho beryl laang che, oniks laang che, hoba jasper laang che, 
khübü den kho honei kailepjan. 
21Laang kho Israel shousi shuong anthüknyi nyen tegü kilabü; thüngan dobü 
nyen jangbü tegü, müt weko jembü nyen tegütham phang anthüknyi shanga 
habü ho kilabü. 
22Hobaje khukua yukbü thük khonei nyi yangmen tegü hon lansanei 
shenyoan namlüh kümjan. 
23Khukua yukjin khünei nyi honeibü chikom penyi jinjan thonbü ji jiham 
khonei chikom penyi kho jinjan. 
24Hobaje honei sapyobü namlüh penyi kho khukua yukjin kho thon aenei 
chikom penyi khonei nyi mongan jinkushi. 

25Hobaje sapyobü namlüh thon ham kho küpjin penyi thonbü aenei jinjan 
hoba kho phaka beibü ungshedbou saopobü hele nei thedanga phenashi. 
26Nyi honeibü chikom penyi kümashi, hoba nyi kho khukua yukjin thonbü 
penyia phenashi, ungshedbou saopobü neisimei maangaenei ho phenyoan 
kishi. 
27Hobaje nyi hon chikom penyi kümashi; kho thedanga sapyoshang, khei 
sangkodoko takbü shembe kaibü nei thükaenei phenashi. 
28Hobaje khukua yukjin kho sangkodoko takbü ungshedbou neisimei, shembe 
kaibü neisimei thüka khukua yukbü kho asoueitila shanga mühsonei shenbü 
neiei chikomei ungshedbou saopobü neisimeia kibü chikom khünei khübü 
khoei phenjan. 
29“Ladang ong Aron saopobü kaoen to atlaje damenlabü shanga Israelbü 
shousi shuongeibü nyen haoeneibü maangpon thüka matjembü khükhom kho 
haoei khühlabü. 
30Nyi matjembü khükhom thüka Urim si Thummim jijan, 
hoba Bunyubou jungto atjinei Aroneibü khukua khübü kho kijan, hoba 
Aronei athakko Israelbü shousi shuong matjembü haoeibü 
maangpona Bunyubou jungto künjan. 

Lubü Ungshedbü Neisimei 
(Leiy 39.22-31) 

31“Hobaje ungshedboueibü saopobü neisimei pendou kho pi kilabü. 
32Hobaje khünei khu attishang shanga jenyua khün yettian; hoba tokei kho 
phenjung asatla shanga ko shopjan. 
33Mangyuk pendou kaijembo chilang chipen son nakthüngko sakbü si sii tegü 
sakbü jinjan hoba khübü kanglanga kaijembo honeibü nüngnüng jinashi, 
34hon nüngnüng che chilang chipen che, dogo mangyuk kaijembo jinashi. 
35Aron lemla atjinei haoei kho yukjan; hoba hao ühaila shanga 
hao Bunyubou jungto atjinei hoba longeijinei kho langhlangbü ditlabü. 

36“Nyi hon hinseibüei laangdak chenei lamlean nyen dobüa thüngan jinbü 
tegü, ‘Bunyubou shanga SAOPOBÜ’ dogo khonei doashi. 
37Hobaje nyi kho piei woubü to phenyoashi, hoba kho khuna jaanglabü hoba 
kho thedang aenei jinlabü. 
38Hobaje kho Aroneibü khüngjaa kilabü, hoba Israel shousi shuongei saopobü 
jongsak khümbo kubü pendoua saopobü peisilei shuong shanga haoenei 
shonshaibü shedbü pendou Aronei künjan, hoba haoen Bunyubouthedanga 
sungletenlabü shanga kho ponpen haoeibü khüngjaa kijan. 
39“Nyi son lulueibü panpanlanlan takbü phemba nei inyaibüei mangyuk 
kümjan, hoba nyi phembaei mangyuk takjan hoba nyi phemba nei inyaibüei 
khuphai che hoba noksa jinan wa che kümjan. 
40“Aroneibü shousi shuong shanga haoen soneikangbü hoba he maipangteiko 
mangyuk, khude, hoba khun nyi kümashi. 
41Hobaje khübü kho nyi kaibü jai Aron hoba hao yoa shousi shuong la 
yukkuashi, hoba haoenei ungshedboueibü kümsilei khangenlabü, haoen la 
onang naangkuko, khümbo kuko, haoen saüenan phokushi. 
42Haoen mütkong kibü küplepla nyi haoen la neisimei shenjang ka youshi 
sühko shikujan. 
43Hobaje ladang neichem lemshang to atlaje ayingsi ladang haoen saopobü 
kaoen nyangko lemla loulaje khübü kho Aron si haoeibü shousi shuong to 
kilabü, khonei haoen to shed ashonlabü hoba ühailabü; kho ponpen shanga 
hao hoba hao ka pakbü shuong shanga ngühkhüm kilabü. 

Leiyenbü 29 

Naangenla Shean Lenbü 
(Lev 8.1-36) 

1“Tou nyi kümlabü ho, Aron hoba hao shousi shuong saüenan ungshed 
kümsileia ngo khangenla shanga nyi haoen to ho hai kümshi. Nali athebü 
masu pongsu shoushou che hoba sanlon paang penyi, 

2hoba tokai ajinbü wentek, hoba oliv onang kheiyobü wentek hoba onang 
kheibü wentek sungba. Nyi khübü kho whet wen maibouthamei kümjan. 
3Nyi khübü kho kam chenei jinshi hoba masu pongsu si sanlon paang penyi 
yo khünei sungba. 
4“Hobaje nyi Aron hoba hao shousi shuong Kamshang Neichem koukhün 
khüto leijung louan nyi haoen la mang yutiashi. 
5Nyi neisimei kho sungjung louan mangyuk si ungshedbou saopobü helea 
kaakbü neisimei hoba ungshedbou saopobü neisimei kho hoba khukua yukbü 
kho nyi Aron la lekuashi hoba shanan takbü ungshedbü saopobü neisimeia 
khude khoei shenashi; 
6hoba nyi khude haoeibü khua hankushi, hoba saopobü khun kho khude 
thüka hankushi. 
7Nyi naangkulabü onang sungjung louan haoeibü khua jonan jinkushi, hoba 
hao la naangkushi. 
8“Hobaje nyi haoeibü shousi shuong leijung louan haoen la mangyuk 
yukkuashi. 
9Aron hoba haoeibü shousi shuong la khudeei nyi kaikushi, hoba haoenei 
khun hankushi; hoba ponpen shanga ngühkhümei haoenei ungshed kümsilei 
kümlabü; hoba nyi Aron si haoeibü shousi shuong khümbo kutiashi. 
10“Kamshang Neichem thedangto nyi masu pongsu kho sungbajan; hoba Aron 
si haoeibü shousi shuongei khoeibü khua ikei shangetjan. 
11Hobaje Neichem lemshang kouthea Bunyubou thedanga nyi masu pongsu 
kho haitijan. 
12Masu pongsueibü sii khüka sungan lemshanga ngoulaang thung kümbü 
khonei kaibü ikjishouei naangashi hoba joubü kho lemshang youjunga jonshi. 
13Hobaje maangpin haabü pendou, hoba senmang yukbü hoba kelang penyi 
hoba kho thüka kibü haabü sungan nyi lemshanga jikashi. 

14 Lausikei masu pongsu phe, haoeibü khon, khoeibü phet nyi shaishang 
napheinei wana jikan apashi, kho shabü lembü ki. 
15“Nyi tokei sanlon paang khokei sungan Aron si haoeibü shousi shuongei 
khoeibü khua ikei shangetlabü. 
16Hobaje nyi sanlon paang kho wapettiashi, hoba nyi khoeibü sii kho sungan 
lemshang kaijembo lakashi. 
17Hobaje nyi sanlon paang kho netla yeiko jemnyinjan, khoeibü sensimaang 
hoba youshuong kho sakan apashi, jemnyinan kibü kho khu thüka phoashi. 
18Sanlon paang khümbo kho nyi lemshang thüka juokashi, kho Bunyubou to 
juokbü lembü ki; ho ponlem maibü Bunyubou to lembü ki. 
19“Hobaje tokei nyi lubü sanlon paang sungbajan, hoba Aron si haoeibü 
shousi shuongei haoeneibü ikei sanlon paangeibü khua shangetjan. 
20Kheijinei nyi sanlon paang kho wapettijan hoba haoeibü sii sungan 
Aroneibü mae nou hotena hoba haoeibü shousi shuong mae nou hotena hoba 
haoeibü mae ikpema hoba haoeibü mae youbema naangkuashi, hoba kho 
phaia lemshang kaijembo lakashi. 
21Hobaje lemshanga kibü sii hoba naanglabü onang nyi sungjung louan kho 
Aron hoba haoeibü neisimei hoba hao yoa shousi hoba haoeneibü neisimeia 
lakkuashi, kho phaia saüenkushi. 
22“Toukei nyi sanlon paangeibü haabü, meia haabü, hoba maanga yukan kibü 
haabü hoba sena yukbü haabü hoba kelang penyi hoba kho thüka kibü haabü 
hoba mae youshi sungashi, aieilausi ho khümbo kubü sanlon paang ki. 
23Hobaje wentek yangbü che, hoba onang jinbü wentek on che, hoba tokai 
ajinbü wentek peklebü che,Bunyubou thedanga kibü kam ka sungashi; 
24Hobaje pendou kho nyi Aroneibü ika hoba haoeibü shousi shuongeibü ika 
phokushi; hobaBunyubou junga soueiashi dogo lenshi. 

25Hobaje nyi haoeneibü ik ka khübü kho sungashi hoba Bunyubou thedanga 
ponlem maibü shanga lemshanga juokbü lembü thüka nyi khübü kho 
juokashi; khoBunyubou to wanei lembü ki. 
26“Kheijinei Aron naangenbü shangabü khümbo kubü sanlon paangeibü khük 
kho nyi sungjan hoba kho soueibü lembü tegüBunyubou thedanga soueiashi; 
hoba kho kaibü phejan yinglabü. 
27“Aron si haoeibü shousi shuong shanga shanenbü sanlon paang hoba lembü 
yoshaibü youshi, nyi janenan phojan. 
28Kho Israelbü shousi shuong ka Aron hoba haoeibü shousi shuong ponpen 
shanga haoeneibü phejan kilabü, aieilausi kho maangmai kubü lembü ki; 
Israelbü shousi shuong ka haoeneibü sangmai lembü ki. 
29“Hobaje Aroneibü saopobü neisimei kho hao phainei haoeibü shousi shuong 
shanga kilabü, kho homan haoenkei khübü thüka saüenko naangenla shanga. 
30Ladang hao jeibü shou neichem lemshang to loulaje haoei kho chalou 
nyetnyet yukjan. 
31“Hobaje nyi khümbo kubü sanlon paang sungjung louan saoposhanga ho 
phe thungjan. 
32Hobaje neichem koukhüna Aron si haoeibü shousi shuongei sanlon 
shoushou phe hoba kama kibü wentek kho shaujan. 
33Haoen khümbo kula hoba saüenla shanga laobouei silip jakei, khübü 
peisilei kho haoenei shaula thükkei, lausikei kho pendoueije ashaujan; 
aieilausi khübü kho saopobü ki. 
34Khümbo kubü phe kho ayingsi wentek at ngeyang sühko jouan kialonga 
kheijinei nyi kho wana jikan apashi. 
35“Kho tegü Aron si haoeibü shousi shuong to ngei ka la sakkubü pendou 
kümashi, chalou nyet nyet lepde nyi haoen khümbo kutiashi. 

36 Shabü apla shanga chalou weko masu pongsuei lemashi, hoba kho shanga 
nyi shabü apla küman phaia nyi lemshang kho saüenjan, kho saopotham 
yeitila shanga nyi onang naangashi. 
37Chalou nyetnyet nyi lemshang shanga noukosouko saüenlabü hoba 
lemshang kho saopotham kilabü, hoba aiei ong lemshanga meitilaje saopoko 
kilabü. 

Chalou angbou Lembü 
(Wej 28.1-8) 

38“Lemshanga nyi ho lemjan; chalou angboua athakko sanlon po cheeibü 
nyibang. 
39Nyi sanlon shoushou che ngeyang lemjan; 
40shaangboubü sanlon kho wennet inyaibü efa chenei anboubü phejan, 
koshikbü onang hin chenei leiboubü phejan, hoba yunglabü lemla shanga ih 
hin chenei phejan leiboubüei nyi lemjan. 
41Hobaje sanlon che kho chasem lemjan, hoba ngeyang shausiyung lembü 
tegü hoba yunglabü lembü tegü kho ponlem maibü shanga 
waneiBunyubou to lembü ki. 
42Kho kaneibü meten shanga Bunyuboujunga lemshang neichem koukhün 
nyangko athakko juokbü lembü kilabü, khünei ngei ka to joyola shanga ka to 
haüyolabü. 
43Hobaje khünei ngei Israel shousi shuong to haüyolabü; hoba neichem kho 
soneikangbüei saüenlabü. 
44Hobaje ngei Kamshang Neichem hoba lemshon saüenlabü; tokei Aron si 
haoeibü shousi shuong müilingbü kümsileiei ngo khangenla shanga ngei 
saüenlabü. 
45Hobaje ngo Israel shousi shuong yoa kilabü, hoba ngo haoeneibü Mühghaü 
yinglabü. 
46Hobaje ngo haoen yoa kila shanga haoen Ijep kaodak ka 
leiyenbü Bunyubou haoeneibü Mühghaü dogo ngelabü. 

 Leiyenbü 30 

Jen Juoklabü shanga Lemshang 
(Leiy 37.25-28) 

1“Jen juoklabü shanga nyi akasia buei lemshang shon che kümashi. 
2Kho süng si khaang jeteitei, süng iknop che, khaang iknop che, hoba suokla 
iknop penyi, khonei laang kho jetei kilabü. 
3Hobaje thükaenei hoba napheinei kaijembo hoba khonei laang kho hon 
lanbüei naanglepashi; hoba kho kaiko honei kailepan kümashi. 
4Hobaje jijiham naphei thüka honei naanglepan kibü phang khonei honeibü 
chikom nyibang kümashi, hoba khübü künla shanga khün yettilabü. 
5Hobaje nyi kaang kho akasia buei kümlabü hoba khonei honei naanglepshi. 
6Ngühkhüm busen thüka onoubü setshang thedanga lanei ngo ka to haüyola, 
khonei ngühkhüm busen nyangko kibü thangtet nei thedanga nyi kho 
phoashi. 
7Hobaje Aronei kho thüka ponlemhibü jen juoklabü; ngeyang weko haoei 
hantin lamlejinei kho jiklabü. 
8Ladang Aronei chasem wan saplaje haoei jen kho Bunyubou junga kaneibü 
meten sünga jikjan. 
9Kho thüka nyi saopobü jen ayingsi juokbü lembü ayingsi shausiyung lembü 
asungletjan; hoba kanei kho thüka yunglabü lembü aikei ajonkujan. 
10Shabü hangletla shanga shabü lembü kubü ka siiei laang to naangkuko poa 
che Aroneibü shabü hangletla kümbü yoa kaneibü meten sünga poa shabü 
hangletla kümashi. Bunyubou junga ho saopotham ki.” 

Mühghaü yobü Neichem shanga Khüm hebü 

11Hobaje Bunyubouei Mosa to laukei, 
12“Ladang nyi Israel shousi shuong lühbak wean chühlaje nyi kheijinei haoen 
yoa khonsak khonku akila shanga, haoen mütpem wekoei Bunyubou to 
lulueibü soushou shanga angnam kujan, 

13lühbaka yoan kibü haoen müt wekoei, kho lemshang kabü shekel thoche 
kujan, Bunyubou la shekel thoche lembü kuashi. 
14Aoyou lühbaka yoan ki, po saoche ka thükae kabü 
mütshuongei Bunyubou la lembü kho kujan. 
15Kaneibü shabü hangletla shanga Bunyubou la ladang haoenei lembü kulaje, 
shekel thoche to limbo keibouei akujan, hoba shaleboueikei shian akujan. 
16Nyi shabü debü nam kho Israel shousi shuong ka lejan, hoba kho Kamshang 
Neichem kümsilei shanga thanan phoshi, kho kaneibü shabü dela 
shanga Bunyubou thedanga Israel shousi shuong shanga damenlabü kilabü.” 

Chinam Phauyaang 

17Kheijinei Bunyubouei Mosa to laukei, 
18“Nyi chinamei phauyaang kümashi hoba sakla shanga denshang kho 
chinamei kümashi; hoba nyi kho Kamshang Neichem si lemshang kanglanga 
phoashi. 
19Aron si hao shousi shuongei you si ik maklabü. 
20Haoen ladang kamshang neichem khüto atlaje, ayingsi ladang haoenei 
khangenla shanga lemshang nyangko louan wanei Bunyubou to juokbü lembü 
kulaje, haoen ühaila shanga haoenei deiei sakjan. 
21Kho tegü haoen ühaila shanga you si ik deiei sakjan, hoba kho haoen 
shanga hoba hao, hoba haoeibü lilabü shanga haoen meten meten ponpen 
shanga ngühkhüm che kilabü.” 

Onang Naangkubü 

22Bunyubouei Mosa to laukei, 
23“Ponlem hilabü jen dei shekel saongao ngao, ponlem hibü phoulo shekel 
saoanto anjinsem, ponlem hibü teibü shekel saoanto anjinsem, 
24hoba kashia saongao ngao saoposhang ka takbü kibü tegü oliv hin che, nyi 
sungba; 

25nyi ponlem hibü kümbouei kümbü ponlem tegü saopobü naanglabü onang 
kilabü. 
26Hobaje khoei Kamshang Neichem hoba ngühkhüm busen, 
27hoba khümsok hoba thung si phau pendou, hoba wanthung hoba kho 
shanga peisilei hoba jenjuok lemshang, 
28hoba juokbü lembü hoba thungsiphau pendou hoba phauyaang denshang 
nyi khoei naangashi. 
29Hobaje kho pendou to saopobou yeila shanga nyi khübü kho saüenan 
phoshi; khübü khoto aiei ong meitilaje saopobü kilabü. 
30Aron hoba hao shousi shuongei müilingbü kümsileiei ngo khangenla shanga 
nyi haoen naangenko saüenan phokushi. 
31Hobaje nyi Israel shousi shuong to joyoko lenshi. Ho kü junga kan meten 
meten saopobü naangbü onang kilabü. 
32Mütmang to ho hakan ajinkulabü ayingsi ho onang phatko lubü ai akümjan. 
Ho saüenbü, hoba kanei ho saopobü dogo weeijan. 
33Aoyouei ong hoto phatko kheiyolaje ayingsi aoei ong ho küksithangbü la 
jinkulaje hao jembü mütli ka wapan aplabü.” 

Ponlem 

34Bunyubouei Mosa to laukei, “Nyi ponlem teibü stakte hoba oniks, hoba 
galbanum sungba; jen lanbü ponlem hibü hoba khübü weko takbü jetei 
kilabü; 
35hoba kho ponlem hibü kümbouei kümbü tegü jem jinan hinseibü hoba 
saopobü nyi hoei kümashi; 
36hoba kho atje netla yeiko ngünan kamshang neichema ngühkhüm busen 
thedanga phokushi, khünei ngo ka to haüyolabü; kho ka shanga saopotham 
kilabü. 
37Hobaje ponlem laobou nyi kümlaje, kheiyobü tegütham nyi jembü shanga 
akümjan; kho Bunyubou shanga ka thedanga saopobü kilabü. 

38Aoyouei ong kho phatko ponlem hibü kümlaje, hao jembü mütli ka wapan 
aplabü.” 

Leiyenbü 31 

Bunyubou Yobü Neichem shanga Ikseibü Mütshuong 
(Leiy 35.30—36.1) 

1Kheijinei Bunyubouei Mosa to laukei, 
2“Chühashi, ngei Urieibü jayangshou Hureibü shi, nyenei Bezalel Jihuda 
mütli ka piena. 
3Songadoa, ditenbüa, ditletbü songadoa, hoba kümbüleibü phang pendoua 
4hon, chindinam, hoba chinamei maangli maangsang kümsilei kümla, 
5hanan jinla namsek laang wapnyinla hoba bu jakbü kümsilei liplipa kümbü 
pendoua Mühghaü soushouei ngei hao shentia. 
6Hobaje chühashi, ngei hao yoa Ahisamakeibü shou Dan mütli ka Oholiab 
piena; hoba songsihon kibü maangpon pendoua haoenei ngei ka la sakkubü 
pendou kümla shanga ngei haosi la songsido jinkua. 
7Kamshang Neichem ngühkhüm busen, hoba kho thüka kibü onoubü setshang 
hoba neichema peisilei pendou, 
8hoba khümsok si thungsiphau hoba hon lanbü wanthung denshang hoba kho 
shanga peisilei pendou hoba jen juokbü lemshang, 
9hoba juokbü lemshang chaksiam hoba thung pendou hoba phauyaang hoba 
jinlabü denshang, 
10hoba hemaiko kümbü neisimei shuong hoba Aron ungshed kümsilei 
shangabü saopobü hele, hoba ungshed kümsileia khangenla shanga haoeibü 
shousi shuong neisimei, 
11hoba naangkulabü onang hoba saopobü kaoen shanga jen ponlem maibü 
ngei ka la sakkubü tegütham haosiei pendou kümjan.” 

Haksobü Saopobü Nounyet 

12Kheijinei Bunyubouei Mosa to laukei, 

13“Nyi Israel shousi shuong to hai joyoko lenashi: Maimaitham kanei ngeibü 
nou noujan, aieilausi kan saüenan phokubou Bunyubou ngo yingkei dogo 
kanei ngela shanga meten meten ngo hoba kan kanglanga ho tetsida che ki. 
14Hibü kanei Nounyet noujan, aieilausi kan shanga ho saopobü ki; müt 
wekoei aoei ho shatilaje haoje haitilabü; aishanga aoyouei Nounyet kümsilei 
denche ongkei kümlaje, kho müt jembü mütli ka wapan aplabü. 
15Chalou laknyet kouko ungko kümaleiashi, lausikei nyetbounyet saopotham 
noulabü chalou, Bunyubou to saopobü ki; aoyouei Nounyet kümsilei denche 
ongkei kümlaje haoje haitilabü. 
16Khoei Israel shousi shuongei athakko haoenei meten meten nou jungeila 
nou noujan. 
17Hoei ngo hoba Israel shousi shuong kanglanga ponpen shanga tetsida che 
ki; aieilausi chalou laknyetaBunyubouei müh si kao kümbei, hoba 
nyetbounyet hao haksoko noukei.” 
18Hobaje Sinai shongha hao to ngüh joyokhüman phaia haoei Mosa la 
Mühghaüeibü ikjishouei dobü ngühkhüm laangdak penyi kukei. 

 Leiyenbü 32 

Hon yaübü Masu Pongsu 
(NA 9.6-29) 

1Ladang Mosa shongh ka louyenla phaikei, mütshuong haoen lolo liko Aron 
jungto yoshaian hao to laukei, “Kün thedanga haula kün la mühghaü 
kümbushi, aieilausi Mosa aoei kün Ijep kaodak ka leiyenan leijung loukei, 
hao ai yeikei, künei angekei.” 
2Hobaje Aronei haoen to laukei, “Kaneibü yaksi shuong, kaneibü jayang 
nouyang shousi shuongeibü nou ka honeibü chipen sungenashi hoba kü 
jungto sungba.” 
3Hobaje müt pendouei lulueibü noua kibü chinam si chinong sungenan Aron 
jungto sungbakei. 

4Hobaje haoei haoeneibü ik ka sungletan khübü peisilei tühnyintian masu 
paangshou che yaükei. Hobaje mütshuongei laukei, “O Israel, ho seneibü 
mühghaü yingshi, aoei sen Ijep ka leian loukei.” 
5Hobaje Aronei kho hapjinei haoei kho thedanga lemshon che dangkei, hoba 
Aronei ngekko laukei, “Ngiet Bunyubou la lem che likulabü.” 
6 Hibü haoenei ngeyang enyu pian juokbü lembü kukei, hoba sangmai lembü 
jungan loukei; hoba mütshuong shaula yungla setkei, haoen louyojayo 
pejapela la khangkei. 
7Bunyubouei Mosa to laukei, “Yanashi, aieilausi kaibü mütshuong aoyou nyi 
Ijep ka leiyenan loukei haoen lolo amaiko yeia. 
8Ngei haoen la sakkubü lam ka tongde sepeijung sada; haoenei masu 
paangshou che phatko heangsho che haoen shanga yaüan kho lema hoba 
khola lembüsabü kua, hoba haoenei laukei, ‘O Israel, habü ho kaibü mühghaü 
ki, haoei no Ijep ka leiyenan leijung loukei!’” 
9Bunyubouei Mosa to laukei, “Ngei habü mütshuong hapa, hoba chühashi, 
habü maangpon kaangbü shuong ki; 
10hibü haoen khulimbo ngeibü maangshat yaang longan haoen shemtilabü; 
hibü tou kü mütpem apyoashi; hoba ngei no phang yaangbü che yeitilabü.” 
11Mosaei Bunyubou Mühghaü to sukojako laukei, “Bunyubou, kaibü 
mütshuong aoyou nyi kaibü sei yaangbü hoba haukibü ikei Ijep kaodak ka 
leiyenan leijung loukei, haoen khulimbo aila no khau angda? 
12Amaibü shanga haoei haoen leiyenan leijung loukei, shongha haoen haitila 
hoba kaothe ka haoei haoen mautila shanga, dogo aila Ijepbü la laueitila? No 
hatlamoklabü khauang lotbü ka sepeiashi, hoba kaibü mütshuong khulimbo 
amaibü kümla kibü ka kaibü maangpon jakshaiashima. 
13No khangenbü Abraham, Isak hoba Israel haoen to nyi no lolo thekolanko 
laubü kho damenashi: ‘Müha khanshoulitshou tegü ngei kaibü lilabü 
haatilabü, hoba ngei ho kaodak shanga lenyobü pendou ka la kulabü, hoba 
kho pendou shanga haoenei phanlabü.’” 

14Bunyubouei jembü mütshuong to kümlabü laubü ka haoeibü maangpon 
sepeikei. 
15Mosa sepeijung ngaian haoeibü ika ngühkhüm dobü laangdak penyi kho 
jungan shongh ka louyenkei, kho jijihama dobü laangdak kikei; kho hinei 
hoba thineikei dogo doan kikei. 
16Hobaje laangdak shuong kho Mühghaüeibü kümsilei kikei, hoba dobü kho 
Mühghaüei laangdaka thüngenan dobü kikei. 
17Mütshuongei ngekjinei Joshuaei haoeneibü ngühlang ditan Mosa to laukei, 
“Shaishanga wapyobü ngühlang kia.” 
18Mosaei jongaikei, “Ngühlang kho thükbü shangabü ngühlang aying, ayingsi 
ngühlang ho athük hapan lemenyobü ngühlang aying, lausikei ho chia laubü 
shuong ngühlang ngei ditda.” 
19Hao shaishang nyangko lousi, masu paangshou hoba mütshuong 
tombülakbü hapbei, hoba Mosa aeibou khauangkei, hoba haoei haoeibü ik ka 
laangdak khübü kho tekan apbei, hoba kho shongh youa phetnyinkei 
20Hobaje haoenei yaübü masu paangshou kho haoei sungjung louan wana 
jikan apbei, hoba kho thamngu la yeiko ngünan deitaka phinan jinan kho 
Israel shousi shuong la yungtikei. 
21Hobaje Mosaei Aron to laukei, “Nyi habü mütshuong la shabü hatetche 
shontilabü lele haoenei ka la ai kümbukei?” 
22Aronei laukei, “Ngeibü Bunyubou khau kaangje tüang; mütshuong lai 
amaiko ki kho nyi no lolo ngeakei. 
23Aishanga haoenei kü to laukei, ‘Kün thedanga haula künla mühghaü 
kümbushi, aieilausi Mosa aoei kün Ijep kaodak ka leiyenan leijung loukei, 
hao aila yeikei künei angekei.’ 
24Hobaje ngei haoen to laukei, ‘Aoei hon ki, kho sungenashi’; hibü haoenei 
kho sungenan kü la kukei, hoba kho ngei wana jinkei, hoba khoka masu 
paangshou longkei.” 

25Ladang mütshuong thepetla athükko Mosaei hapbei; (aieilausi dangbou 
shuong yoa haoen la nyikulabü lele Aronei haoen ngoualoua aptia.) 
26Kheijinei Mosaei shaishang bakhüna loan laukei, “Aoyou Bunyubou aenei ki 
kü jungto kaiya!” Hibü Levi shousi shuong pendou haoen lolo liko hao jungto 
kamshaikei. 
27Haoei haoen to laukei, “Israel Mühghaü Bunyubouei hai lauda, mütpem 
weko lulueibü in shouan shaishang danko bakhün che ka bakhün che to hau 
longei dogo paiashi, hoba mütpem wekoei lulueibü jaisina hoba mütpem 
wekoei lulueibü jenabou hoba mütpem wekoei lulueibü lepbou haitiashi.” 
28Hobaje Levibü shuongei Mosaeibü ngüh tegü kümbei, hoba khünyet müt 
hajar sem thüng tuongkei. 
29Mosaei laukei, “Tat kanei lulueibü shousi hoba lulueibü jaisina haitibü 
lembüei Bunyubouei kan la haülabü kula shanga Bunyubou to müilingbü tegü 
khangenashi.” 
30Nyibounyet Mosaei mütshuong to laukei, “Kanei shedbü yaang shona, hoba 
tou ngo Bunyubou jungto angkho; aingenyu kaneibü shabü hangletla ngei 
sukujakula thüklabü.” 
31Mosa toukei Bunyuboujungto sepeijung ngaian laukei, “Ügütü, habü 
mütshuongei shed yaang shona, hoba haoen shanga honeibü mühghaü yaüa. 
32Khei yinga tegükei, nyi haoeneibü shedbü apbuma; khei tekümbho lausije, 
ngei ka to sudajada, nyi doan phobü kaibü le ka nyi ngeibü nyen haman 
apashi.” 
33Lausikei Bunyubouei Mosa to laukei, “Aoyouei ong kükhu limbo shabü 
shonkei ngei hao ngeibü le ka haman aplabü. 
34Tou hauashi, hoba ngei ka to lenbü kaonyek khüto mütshuong leian 
hauashi; chühashi, ngeibü hangangbü ka thedanga haulabü; khei yingsikei 
ngei shieikoelabü chaloua ngei haoeneibü shedbü shanga shieikoelabü.” 

35Hobaje Bunyubouei haoen shieikoekei, aieilausi Aronei yaübü masu 
paangshou haoenei khangenkei. 

Leiyenbü 33 

Bunyubouei Israelbü to Sinai Shongh Apyola Lenbü 

1Kheijinei Bunyubouei Mosa to laukei, “Kaibü shisi shousi shuong la ngei kho 
kukho, dogo Abraham, Isak hoba Jakob to theyolanyobü kaonyek khüto no 
hoba Ijep ka nyi leian loubü mütshuong haka meimeijung hauashi. 
2Hobaje ka thedangto hangangbü che ngei hautikho hoba Kananbü, Amorbü, 
Hitbü, Perizbü, Hivbü hoba Jebusbü shian apbulabü. 
3Sendei si naodei kouko kibü kaonyek khüto angashi; lausikei kan maangpon 
kaangbü mütshuong yingbü ka ngei kan lama mautisi amaibüla ngoje kan 
yoto teloukho.” 
4Ladang mütshuongei kho ngüh ditkei, haoen maanghaapbei hoba haoen 
aoeikei honeibü chinem yakmen aleko apbei. 
5AishangaBunyubouei Mosa to laukei, “Israel shousi shuong to lenashi, kan 
khünbüyangbü mütshuong ki; ngo kan yoa longche ongkei angalonga ngei 
kan mautilabü; hibü ngei kan ai kümla kho ngela shanga tou kaneibü 
honeibü chinem yakmen kan ka sungenashi.” 
6Hibü Israelbü shuongei Horeb shongh kaje haoeneibü hele haoen lolo 
hangletkei. 

Bunyubou Yobü Neichem 

7Ladang ong Israelbü shuongei shaishang kümbei, Mosaei khoka longche 
bangan neichem dangko lekei; hoba haoei khüto “Shuokshang Neichem” 
dogo laukei. Hobaje müt atei Bunyubou to joyomang sühsi shaishang ka 
kukan kibü Shokshang Neichem khüto haukei. 
8Ladang ong Mosa neichem khüto atkei, müt pendou lokei, mütpem weko 
lulueibü neichem koukhüna, hoba neichem khüto ütshongko Mosa to nyek 
pükan chühko kikei. 

9Kho tegü Mosa neichem to atan, Mosaei Bunyubou to joyotoua sangmei 
thaonyu kho louyenan koukhüna loan kiteilabü. 
10Ladang ong mütshuongei sangmei thaonyu kho neichem koukhüna loan 
hapbei mütpem weko lulueibü neichem koukhüna loan lembei. 
11Müt cheei jembü thangbou to joyobü tegü Bunyubouei Mosa to theshuok 
joyokei, hoba Mosa shaishang to sepeinyu ngaikei; lausikei hao to thuibou 
Naneibü shou heshoubou Joshua neichem ka akuk. 

Bunyubouei Hao mütshuong Yoa Kila Thekubü 

12Mosaei Bunyubou to laukei, “Chühashi, nyi kü to lenko loukei, ‘Habü 
mütshuong leian hauashi,’ lausikei nyi kü yoa ao hautilaje kü la müt kho 
angetikei. Nyi laukei, ‘Ngei kaibü nyen ngeakei, hoba kü thedanga nyi onou 
hapa.’ 
13Hibü ngei tou ka to sudajada, ka thedanga ngei onou hapbei yingalonga, 
ngei ka thedanga onou hapla shanga tou kaibü lamnyu shuong kü la 
lenbüma: hoba ho phang ho kaibü phang dogo daman chühshima.” 
14Bunyubouei jongaikei, “Ngo yobü ka yoa haulabü, hoba ngei ka la hakso 
kulabü.” 
15Kheijinei Mosaei hao to laukei, “No yobü kün yoa ohaulonga kün haka leian 
tüangma. 
16Aieilausi ai ka ngo hoba kaibü eikshuongei ka thedanga onou hapa dogo 
ngela thükla? Kaonyudaka kibü mütshuong pendou yo ka ngo hoba kaibü 
eikshuong kün phang mütli che yeitilabü lele no kün yoa haubüei aying lo?” 
17Hobaje Bunyubouei Mosa to laukei, “Nyi phebü tegü ngei tükde kümbho; 
aieilausi nyi kü thedanga onou hapa, hoba ngei kaibü nyen ngeakei.” 
18Kheijinei Mosaei laukei, “Kü la tou kaibü soneikangbü lenbüma.” 
19Bunyubouei jongaikei, “Ngo maibü pendou ka thedanga haptikho hoba ka 
thedanga Bunyubou nyen ngetikho; hoba ngei aoyou to onoulaje ngei haoen 
to onoulabü hoba aoyou to sanouko damlaje haoen to sanouko damlabü.” 

20Lausikei haoei laukei, “Nyi kü the hapla athük, aieilausi mütei ngo hapan 
lang kila athük.” 
21KheijineiBunyubouei laukei, “Chühashi, ngo nyangko kishang che kia, hoba 
no laang thüka lojan. 
22Ladang ngeibü soneikangbü danjung haulaje ngei no laangkokloka 
phokukho hoba ngo adankhüm shongko ngeibü ikei no kapleplabü. 
23Kheijinei ngei ngeibü ik kuktikho hoba nyi ngeibü tak haplabü, lausikei 
ngeibü thenyekje ühüplabü.” 

 Leiyenbü 34 

Ngühkhüm Laangdak Nyibou Kubü 
(NA 10.1-5) 

1Bunyubouei Mosa to laukei, “Shaangla tegü laangdak penyi thüngenashi, 
hoba nyi phetnyinbü shaangbü laangdaka kibü ngühshuong kho ngei 
laangdaka dokukho. 
2Ngeyang kho lamlean kiteishi, hoba Sinai shongh to ngeyang kaiyang hoba 
kho shongh khua no boushou kü thedanga kiteishi. 
3Ka yoa aokei aloujan, ayingsi shongha lankei aokei ühüptijan; ayingsi sanlon 
shuong ayingsi masu shuong kho shongh thedanga alamshautijan.” 
4Hibü Mosaei shaangla tegü haoei laangdak penyi thüngkei; hoba ngeyang 
enyu pian Bunyubouei hao la sakkubü tegü haoeibü ika laangdak penyi 
jungan Sinai shongh to angkei. 
5Bunyubou sangmeia louyenan hao yoa lokei hoba Bunyubou nyen ngetikei. 
6Kheijinei Bunyubou hao thedangto dankei, hoba ngetikei, 
“Ngo Bunyubou, Bunyubou, sanouko dambubou hoba onoubü Mühghaü, 
khauangla maangyangsho hoba sanoudambü hoba maanglemenbü 
penbüsoubü. 
7Hajar, hajar, shanga onou lenda, shedtibü si ngühkhüm lulimbü hoba shabü 
shanga amai apbuda; lausikei khoei ladangkei shedbü shonbü saopotham 

ayeitida; nyusibousi shuong shedbü shanga shisi shousi shuong thükto meten 
sembou leiboubü to sühko phoklamda.” 
8Hobaje Mosaei tongde kaoae haoeibü khu khüpetkei hoba lembei. 
9Haoei laukei, “Tou ka thedanga ngei kaibü maangshikbü hapan kialonga, 
O Bunyubou, ngei sudajada, Bunyubou kün yoa haukai, aieilausi ho 
khünbüyangbü mütshuong ki, hoba küneibü shedbü shabü apbuma, hoba kün 
kaibü phetphanbü shuong yeitishima.” 

Theyolanyobü Hansang Kümetbü 
(Leiy 23.14-19; NA 17.1-5; 16.1-17) 

10Kheijinei Bunyubouei Mosa to laukei, “Chühashi, ngei thebülanbü che 
kümda, ka mütshuong pendou thedanga kaodak pendoua ayingsi ai 
phangakei küman achühbü seikümseilei ngei kümbho hoba no aoyou yoa 
kida, pendouei Bunyuboueibü kümsilei haplabü, aieilausi ngei kho kan yoa 
kümlabü, kho hatlamoklabü che ki. 
11Ngei ka la sakkubü nyi tat chühletan phoshi, chühashi, Kananbü, Hitbü, 
Perizbü, Hivbü hoba Jebusbü ka thedang ka shian sattilabü. 
12No haushanga kibü kaonyek kabü mütshuong to sangmai teküm, aieilausi 
khübü kho ka shanga sung che yeibüla no jembü lolo maangsangashi. 
13Aeiko kanei haoeneibü lemshang netla yeiko jangnyinkujan hoba haoeneibü 
thaonyu netla yeiko wapyinkushi hoba haoeneibü saopobü thaonyu hoba 
haoeneibü haatjang kanei wetan attikushi. 
14“Aieilausi kanei lubü mühghaü aikei alemjan aishanga Bunyubouaoeibü 
nyen nyektoshatbou ki, hao nyekto shatbou Mühghaü ki. 
15Aingenyu kaonyeka kibü mütshuong to kan jiyophaiyosi haoeneibü 
mühghaü phai pejapelako semlanglabü, hoba haoeneibü mühghaü to 
lemlasalabü hoba atei ho ngealonga kanei lembüsabü phe shaulabü; 
16hoba kaneibü nouyang jayangshousi shuongei haoeneibü nouyang 
jayangshousi shuong ngatilabü hoba haoeneibü nouyang jayangshousi 



218 

 

 
   Saopobü Lai 

© 2002, Bible Society of India. 
 

 
 

 

shuongei haoeneibü mühghaü phai semtilabü hoba haoeneibü shousi shuong 
haoeneibü mühghaü phai pejapelako semtilabü. 
17“Nyi jembü shanga namei mühghaü teküm. 
18“Tokai ajinbü wentek lem maisho lijan, ngei ka la sakkubü tegü chalou 
nyetnyet, Abib lita saopoenbü penbü chalou nyi tokai ajinbü wentek shaujan; 
aieilausi Abib lita no Ijep ka longkei. 
19“Shaang bukbü, shaang shatbü, shatsinam hoba samkeisamuk pendou 
ngeibü. 
20Shaang shatbü gadu san shoushou cheei angthetshi; nyi kho üangthetlonga 
haoeibü ngüm sükthetkujan, kanei shaang bukbü shou pendou angthetjan. 
“Aokei kü jungto ik kong aloujan. 
21“Chalou laknyet kanei kan shanga kümlabü, lausikei nyetbounyet 
haksoashi, youshap chalouakei hoba youlat jihakei no haksojan. 
22“Nyi balelem jinpünglem yoa nouashi, kho shaangbou whet latbü hoba po 
thonbü langle küpjembü lem. 
23“Poa semnei sühko kan bousu shuong pendou BunyubouMühghaü Israel 
Mühghaü jungto kai. 
24Aieilausi kan thedanga phangshuong shian sattikho hoba kaneibü leilang 
yaangtikukho; ayingsi kan poa semnei Bunyubou jungto lemlila angjinei 
aoeikei kaneibü kaonyek adühlabü. 
25“Lemla haitibü sii kho kanei tokai jinbü wentek yoa alemjan, ayingsi 
khümenbü shanga haitibü kho nyibounyet ngeyang sühko aphojan. 
26“Kaneibü kao ka shaangboubü buhek ka maiboutham kanei 
kaneibü Bunyubou Mühghaü chem to sungba. “Kanei lonshou nyunyueibü 
sendeia tethung.” 
27Kheijinei Bunyubouei Mosa to laukei, “Habü ngüh ho doashi; aieilausi habü 
ngühei ngei ka yoa hoba Israelbü yoa theyolanyobü lea.” 

28Khonei Mosa Bunyubou yoa chalou saonyi nangnak saonyi sühko kikei; 
haoei ashau ayung hoba haoei laangdaka ngühkhüm an kho dokei. 

Mosa Sinai Shongh ka Yanbü 

29 Ladang Mosa Sinai shongh ka ika laangdak penyi kho jungan louyenkei, 
Mosa Mühghaü to joyoan phaia haoeibü thenyek son kho lailaitham kia dogo 
haoei hao lolo angengaiko kikei. 
30Aron si Israel shousi shuong pendouei Mosa hapjinei, chühashi, haoeibü 
thenyek son lailaitham kikei, hoba hao jungto nyangko loula haoen hatko 
kikei. 
31Lausikei Mosaei haoen ngakei, kheijinei Aron hoba shuong leiyeibü pendou 
hao jungto sepeinyu longeikei, hoba Mosaei haoen to joyokei. 
32Kho phaia Israel shousi shuong pendou nyangko loukei, hoba Sinai 
shongha Bunyuboueibü Ngühkhüma kibü tegü hao to joyobü pendou haoei 
haoen to lenkei. 
33 Ladang Mosaei haoen to joyokhümbei, haoei haoeibü thenyek yuklepbei, 
hoba Mosaeibü thenyek soneikangko hapbei, kheijinei Mosaei Bunyubou to 
joyola ütshongko haoei haoeibü thenyek neiei yuklepbei. 
34LausikeiBunyubou to joyola atjineije hao alongshongko haoei yukbü nei 
kho nopan phokei, hoba hao longan hao la sakkubü kho Israel shousi shuong 
to lenkei. 
35Hobaje Mosaeibü thenyek Israel shousi shuongei soneikangko hapbei. 
Hobaje Mosaei Bunyubou to joyola ütshongko haoei thenyek yukbü neiei 
yuklepbei. 

Leiyenbü 35 

Saopobü Nounyet shanga Ngühkhüm 

1Mosaei Israel shousi shuong ngashaian haoen to laukei, “Habü ngüh ho 
jungeila Bunyubouei sakkuda. 

2Chalou laknyet kanei kümaleiashi, lausikei nyetbounyet kan shanga saopobü 
chalou kilabü. Bunyubou to kaangkosekko haksobü Nounyet che kilabü; 
aoyouei khünyet kümsilei kümlaje hao hailabü. 
3Kanei Nounyet kan kishang pendoua wan ametjan.” 

Saopobü Neichem shanga Peisilei 
(Leiy 25.1-9) 

4Mosaei Israel mütshuong pendou to laukei, “Bunyubouei sakkubü kho ho ki: 
5Kanei kibü ka Bunyubou to lemashi; aoyouei maangnyu angko ki, haoei 
kho Bunyubou jungto lembü jungan kai: hon, chandinam, hoba chinam. 
6Semjeibü, nakthüngan sakbü, saklangbü, phembanei, nei inyaibü hoba 
loneibü wi; 
7hoba sanlon paangeibü khon saklangtham apbo hambü, loneibü khon hoba 
akasia bu; 
8hoba ngesakbü shanga hantin, naanglabü shanga onang hoba ponlem hibü 
teibü shanga shikmei mailabü; 
9hoba oniks laang hoba ungshedbou saopobü neisimei hoba khükhoma 
jinlabü namseklaang shuong. 

Bunyubou Yobü Neichem shanga Peisilei 

10“Hobaje kan yoa maangli maangsang mütshuongei louanBunyubouei 
sakkubü kümsilei pendou kümshi. 
11Lemshang neichem kho neichem yuklepbü, hoeibü khangyolabü, hoba wa, 
thangtet, thaonyu hoba kho thangleplabü: 
12saopobü busen hoba khonei kaang shuong, onou setshang yuklepbü 
thangbü nei, 
13hoba khumsok, khoeibü kaang, chaksiam hoba Mühghaü thedanga phokubü 
wentek: 
14Tokei ngesakbü shanga wanthung hoba kho shanga peisilei hantin, hoba 
ngesakbü shanga onang. 

15Hobaje jen ponlem juokshang si kaang, hoba naanglabü onang, ponlem 
teibü, hoba lemshang neichem koukhüna thangbü, 
16juokbü lembü lemshang, chinameibü shon, khoeibü kaang hoba kho 
denshang. 
17Lemshang chemsophanga ajinkhümbü shuong, thaonyu shuong hoba khübü 
hanleplabü hoba lemshang chemsophang koukhüna thangbü; 
18lemshang neichem shanga anjin hoba khongaenei anjin hoba khübü janglüh 
shuong; 
19lemshanga khangenla shanga maisho takbü neisimei hoba mülingbü 
kümaleia khangenla shanga Aron müilingbou shanga saopobü neisimei hoba 
haoeibü shousi shuongeibü hele.” 

Mütshuongei Haoeneibü Lembü Sungbabü 

20Kheijinei Israel shousi shuong pendou Mosa jungka kukkei; 
21hoba kamshang neichem kümsilei shanga hoba khoeibü kümsilei pendou 
shanga hoba saopobü neisimei shanga mütpem wekoei luluei mangangbü 
tegü hoba jembü soushouei thungeibü tegü Bunyuboujungto lembü jungan 
loukei. 
22Bousu yaksa mütpem wekoei luluei maangangbü tegü neia kipbü, noua 
chibü, ngüma yakbü, nyendobü ikjikhap, hoba honeibü namsek peisilei 
pendou hoba mütpem wekoeiBunyubou la hon lembü kukei. 
23Mütpem weko aoeibü ika pi, nakthüngan sakbü, saklo maibü phembanei 
inyaibü, loneibü wi, sanlon khon, wailüha thungbü hoba sanlon paangeibü 
khon wailüha thungbü hoba loneibü khon kikei khübü kho jungan loukei. 
24Aoyouei hon si chinameibü lemla thükan kikei haoenei Bunyuboujungto 
lemla jungan loukei; hoba aoyoueibü ika akasia bu kiteikei haoenei khübü 
kümsilei shanga kho sungbakei. 
25Hobaje maangli maangsangbü yaksa wekoei maangnyu angko lei shikkei 
hoba haoenei shikbü lei, pi lei, nakthüngan sakbü, pa lei, phembanei inyaibü 
sungbakei. 

26Thit thitbü songbüdobü yaksa wekoei loneibü wiei keiwi shikkei. 
27Hobaje songdakbü shuongei müilingbü saopobü hele nei hoba khükhoma 
khangla shanga oniks namsek laang sungbakei; 
28hoba haoenei tokei shikmei maibü, ngesakbü shanga wandei hoba 
naanglabü shanga onang, ponlem sa angtila juoklabü jen sungbakei. 
29Israelbü bousu yaksa pendouei maangnyu angbü lembü Bunyuboueibü 
kümsilei pendou shanga Mosaei sakkubü tegü lembü yoshaikei. 

Bunyubou Yobü Neichem shanga Ikseimüt 
(Leiy 31.1-11) 

30Mosaei Israel shousi shuong to laukei, “Chühashi, Jihuda phang ka Horeibü 
shi, Urieibü shou Bezalel nyenbü Bunyubouei piena; 
31hao songadoa, ditenbüa, hoba ditletbü songadoa hoba dobüshibü kümsilei 
phang pendoua; 
32hoba hao hon, chandinam, hoba chinamei kümbü dobüshibü chühjanbü 
kümsilei shanga, 
33hoba namsek laang pheinyinnyin khangbüa hoba bu jakbü kümaleia ikseibü 
müt shanga hao Bunyuboueibü soushouei shentia. 
34Hobaje haoei hao Dan phang ka Ahisamakeibü shou Oholiab, ham haoeibü 
kümsilei lubü la lenla thüklabü lele haoeibü maangpona sei kua. 
35Iksei kümsilei yaangbü kümla chühjanbü kümsilei ikpeisei kümsilei kümbou 
hoba semjeibü, nakthüngan sakbü, saklangbü, hoba phembaneiei noksa jinan 
kümbü kümsilei hoba neitakbü kümsilei, kümsilei yaangbü den juong kümbü 
shuong khübü kümsilei kümla haoei haoen la songsido kukei. 

 Leiyenbü 36 

1“Hibü Bunyubouei sakkubü tegü, lemshang dangbü pendou, kümsilei pendou 
lai kümla kho ngebü ikseibü hoba ditletla songsihon kibü shuong yoa Bezalel 
si Oholiab haosiei kümbukei.” 

Mütshuongei Jongsak Juong Sungbakei 

2Kheijinei Mosaei Bezalel hoba Oholiab, hoba songbüdobü müt aoyou 
la Bunyubouei songbüdobü songsido kukei khübü dan hoba mütpem weko ho 
kümsilei to louan kümlaleila jembü maangponei thungeibü shuong 
ngashaikei. 
3Hobaje Israel shousi shuongei lemshang kümsilei shanga dangla jungan 
loubü lembü pendou Mosa ka hiletkei. Tokei haoenei ngeyang webü 
maangmai lembü jungan loukei. 
4Hibü iksei kümsilei kümbü mütshuong pendou aoyouei lemshang kümsilei 
pendou kümbei haoen mütpem wekoei jembü kümsilei apyokei. 
5Hobaje haoenei Mosa to laukei, “Kümsilei kümlaBunyubouei dangla sakkubü 
to aei juongbou mütshuongei sungbada.” 
6Hibü Mosaei ngühkhüm che kukei, hoba haoenei kho shaishang pendoua 
ngekko paiko laukei, “Bousu yaksa aoeikei touje lemshang shanga lembü 
teyoshai;” kho tegü mütshuongei sungbabü shiletkei. 
7Aishanga haoenei kibü lembü peisilei Bunyuboueibü kümsilei pendou dangla 
souko kikei; hoba kho maimaitham juongan kikei. 

Bunyubou Yobü Neichem Dangbü 
(Leiy 26.1-37) 

8Haoen yoa kümsilei kümbü iksei kümsilei ka müt wekoei lemshang 
neichema thangbü nei an yoan dangkei, shenbü phembanei maibü pi, 
nakthüngan sakbü, saklangbü hoba iksei kümsilei kümbüei dangbü 
kaakyembü kherabim khübü kümbei. 
9Thangtet nei weko kho tousüng iknop saotoset, hoba phodak iknop leibang 
hoba thangtet nei pendou kho takbü jetei ong kikei. 
10Haoenei thangtet nei ngao kho chela shenyokei; hoba lubü thangtet nei 
ngaokei chela shenyokei. 
11Hobaje thangtet nei chela yeitibü neithona nei-ik kho haoenei pilaüei kom 
kho kümbei. 

12Thangtet nei chenei haoenei kom anjinsem, hoba nyiboubü shenyobü 
thonakei haoenei kom anjinsem kümbei; kom kho chenei kibü kho jitokei jian 
kikei. 
13Hobaje haoenei honei anjin anjinsem kümbei, thangtet nei kho cheei che to 
anjin khoei anyotikei, hibü khoei lemshang neichem kho che ong kikei. 
14Lemshang neichem thüka neichem shanga thangtet nei loneibü wiei 
haoenei kümbei; haoenei thangtet nei kho anthükche kümbei. 
15Thangtet nei weko tousüng iknop khujin kikei, hoba phodak iknop lei; 
thangtet nei anthükche kho pendou takbü jetei ong kikei. 
16Khübü thangtet nei ngao kho haoei liko shenyotikei hoba thangtet nei lak 
kho chela shenyotikei. 
17Hobaje shenyobü thükaenei thona haoenei kom anjinsem kümbei hoba 
nyiboubü shenyobü nei thüka thonbüa haoenei kom anjinsem kümbei. 
18Hobaje neichem liko chela yeitila shanga haoenei chinamei anjin anjinsem 
kümbei. 
19Kheijinei haoenei neichem küplepla shanga sanlon paangeibü khon paa 
hambü haoenei kümbei, hoba thükaenei loneibü khonei küpjin kümbei. 
20Haoenei neichem shanga akasia buei tangsheitham huongkei. 
21Kamtak weko takbü tousüng iknop an hoba phodak iknop che tho. 
22Kamtak wekoa aumei yembü thaonyu sembung penyi bang liko thepyoan 
kikei, kho tegü lemshang neichem busidei pendou shanga haoenei kümbei. 
23Haoenei neichemeibü chaang aenei lemshang neichem shanga kamtak 
saoche kümbei. 
24Hobaje haoenei chandinamei yukleplabü yoan kamtak saoche phanga 
kümbei. Hobaje kamtak che phangaenei jakyetbü penyi shanga hanan 
attilabü penyi kümbei. 
25Haoenei lemshang neichem nyiboubü jiphei shanga apaenei haoenei 
kamtak saoche kümbei. 

26Hobaje khübü shanga chandinam hangan jinlabü yoan kamtak che, 
phangaenei hangan jinlabü penyi hoba lubü kamtak kho phanga hangan 
jinlabü penyi. 
27Lemshang neichem naphei chanep aedanga haoenei kamtak lak kümbei. 
28Hobaje lemshang naphei nongbü shanga haoenei kamtak penyi kümbei. 
29Khübü thon penyi khonei wa kho phang ka thükaenei sühko chikom che 
ong phenyoakei, chemnyek penyi ham kho phenyoan haoei kümbei. 
30Hibü khonei kamtak set hoba khübü shanga chandinam haüyetbü anthüklak 
kikei, kho kamtak chenei haüyetbü penyi bang. 
31Haoenei tokei akasia buei angkhüm ngao kümbei; lemshang neichem 
jipheinei ngao, 
32jipheinei angkhüm ngao hoba chanep lemshang neichem naphei shanga 
angkhüm ngao, 
33hoba kamtak jenyua ji ka ji thon sühko haoenei jenyua angkhüm kümbei. 
34Haoenei kamtak khonei hondei lakkei hoba honeibü chikom shuong kho 
angkhüm tokettila shanga kümbei, hoba angkhüma hon hambukei. 
35Hobaje haoenei thangtet nei kho pilaü, nakthüngan sakbü, saklangbü hoba 
shenbü phembanei maibüei kümbei, iksei kümsileiei haoenei kaakyembü 
kherabim yoan kümbei. 
36Haoenei akasia buei thaonyu lei küman thüka honei naanglepbei; khübü 
anjin kho hon kikei, hoba khübü shanga haoenei chandinam hangan jinlabü 
chandinam lei yotikei. 
37Neichem koukap shanga thangtet la pilaü nakthüngan sakbü, saklangbü, 
hoba, shenbü phemba nei maibü noksa jinbü haoenei kümbei; 
38hoba haoenei khübü shanga koukhin yoan thaonyu ngao kümbei; hoba 
thaonyu sembung kümbü hoba khübü kaijembo kailepbüa haoei hon 
naanglepbei, hoba khübü hangan jinlabü kho chinam kikei. 

Leiyenbü 37 

Theyolanyobü Busen Kümbü 
(Leiy 25.10-23) 

1Bezalelei ngühkhüm busen kho akasia buei kümbei, tousüng iknop nyi tho, 
hoba khaang iknop che tho kikei. 
2Hobaje haoei kho maanga hoba thüka hon hinseibüei naangkei, hoba 
kaijembo honei seian leilang lean kümbei. 
3Haoei you lei khonei honeibü chikom lei thontikei, jinei chikom penyi, jinei 
chikom penyi. 
4Haoei akasia buei kaang kümbei hoba khonei honei naangkei. 
5Hobaje ngühkhüm busen lengla shanga ngühkhüm busena you aenei haoei 
kaang shuong khübü kho chikom khonei jinkukei. 
6Haoei hon lanbüei onoubü setshang kümbei; kho tousünga iknop penyi tho 
hoba phodaka iknop che tho. 
7Onoubü setshang tho jiji hama honei yaübü kümsilei honei kaakyembü 
kherabim penyi haoei kümbei; 
8kaakyembü kherab che ji thona hoba kaakyembü kherab che ji thona thon 
penyi hama kaakyembü kherabim kho onoubü setshang chela ong yeian 
haoei kümbei. 
9Kaakyembü kherabim kho haoeibü kaak thükae to pinan, haoeneibü kaakei 
onoubü setshang ngühlepan, theshuokyoko, kaakyembü kherabim thenyek 
kho onoubü setshang ae yeian kikei. 

Mühghaü to Lembü Wentek shanga Khümsok Kümbü 
(Leiy 25.23-30) 

10Haoei khümsok kho akasia buei kümbei; süng iknop nyi khaang iknop che 
tho, hoba suokla iknop che tho; 
11hoba haoei kho hon hinseibü naangan kaijembo honei seithetan kümbei. 
12Hobaje haoei kho kaijembo ikmaang tetche sembung kümbei, hoba kho 
kaijembo honei leilang lean kümbei. 

13Hobaje khonei honeibü jikom lei thontikei, kho you leia ko lei kibüa 
chikom kho jinkei. 
14Khümsok kho lengla shanga kaang denshang shanga thon aenei jangbü 
chikom shuong kho kikei. 
15Hobaje haoei akasia buei kaang shuong kho kümbei; hoba khümsok kho 
bela shanga khonei honei khanglepbei. 
16Hobaje khümsok thüka semlüh dei jonbü lem shanga hon lanbüei jen 
shanga phau, yeian jinla phauyaang, hoba meisok kümbei. 

Wanthung Denshang Kümbü 
(Leiy 25.31-40) 

17Wanthung denshang kho haoei hon lanbüei kümbei, wanthung denshang 
khoeibü chungthem hoba mang haoei jangan yentian kümbei; khoeibü thung 
shuong; khoeibü tongbü, hoba khoeibü chipen shuong kho khüto jetei kikei. 
18Kho ka bhek pem lak phekjung satan kikei; 
19wanthung denshang naphei jika bhek sem tongbü che, chipen che, bhek 
chenei kei almond chipen pungbü tegü kümbü thung sem tongbü che hoba 
chipen che kho tegü wanthung denshang ka bhek lak satbü kho kikei. 
20Hobaje wanthung denshang khonei thung lei, almond chipen pungbü tegü, 
tongbü hoba chipen shuong kikei. 
21Hobaje bhek penyi bang khonei khoto yoko chela ong yeitian tongbü che, 
hoba bhek penyi phang khonei kho to yoko che la ong yeitiko tongbü che 
dogo bhek lak kho ka phekjung satbü kikei. 
22Khübü tongbü hoba khübü bhek kho to jetei ong kikei; kho khümbo hon 
lanbüei jangan yentibü kikei. 
23Haoei wanthung pem nyet hoba khoeibü lei hoba wannuei kipan apbü hon 
lanbüei kümbei. 
24Hon lanbü seret khujinei haoei khübü peisilei shuong pendou kümbei. 

Jen juokla shanga Lemshon Shebü 
(Leiy 30.1-5) 

25Haoei jen juokbü lemshon kho akasia buei kümbei; tousüng iknop che, 
phodak iknop che, dogo ji ji lei pendou jeteitei kümbei; suokla iknop penyi 
kikei; laang khübü kho khüto jetei ong kikei. 
26Hobaje khoeibü thükaenei ko kaijembo hoba laang shuong kho hon lanbüei 
khanglepbei; hoba kho kaijembo honei seilepan kümbei. 
27Hobaje kho lengla shanga khoeibü naphei jiji hama kaang thon thona 
ikhatshang shanga honei seithetan kümbü phanga honeibü chikom penyi 
kümbei. 
28Haoei kaang kho akasia buei kümbei, hoba khonei honei naanglepbei. 

Jen hoba Onang Naangla Kümbü 
(Leiy 30.22-38) 

29Hobaje haoei saopobü naanglabü onang kho hoba shikmei maibü ponlüm 
teishikbü kho ponlem kümbü songeihonei kümbei. 

 Leiyenbü 38 

Juokbü lembü shanga Lemshon Kümbü 
(Leiy 27.1-8) 

1Hobaje haoei juokbü lembü lemshang kho akasia buei kümbei, chemnyek lei 
aenei jeteitei tousüng iknop ngao, hoba phodak iknop ngao, suokla iknop 
sem. 
2Hobaje khoeibü chemnyek lei aenei haoei laang kümbei; laang shuong kho 
khüto jeteitei ong kikei; hoba haoei khonei chinamei khanglepbei. 
3Hobaje lemshang peisilei pendou haoei kümbei, chak, suokjin, phau, 
pheyaüjin, hoba wankak kipjin, suokjin, peisilei pendou haoei chinamei 
kümbei. 
4Hobaje lemshang shanga chakshon phang kaijembo lom sühko longko haoei 
kümbei. 
5Hobaje kaang denshang lela shanga haoei chemnyek lei shanga chikom lei 
thontikei. 
6Haoei kaang kho akasia buei kümbei hoba khonei chinam jinkei. 

7Hobaje la shanga lemshang napheinei haoei kaang shuong kho haoei 
chikoma jinkukei; hoba haoei kho shempheiei kuokjung adan kümbei. 

Saklabü ChinamKhuongphau 
(Leiy 30.18) 

8Hobaje kamshang neichem koukhün junga yaksa shuongeibü mangchüh si 
chinam ka sakla samlabü phauyaang hoba kamshang neichema khangenbü 
shuong shanga kümbei. 

Bunyubou Yobü Neichem shanga Khongmang 
(Leiy 27.9-19) 

9Kho phaia haoei khongmang kümbei; chaaenei khongmang kümbü khonei 
haoei shenbü phembanei maibü iknop saongao saüan phokei. 
10Khübü thaonyu saoche hoba yukjin saoche chinamei kümbei: thaonyu 
juetbü hoba kaithetbü kho chandinam. 
11Khongmang kho yungkük ae neikei jetei kikei. 
12Chanep aenei thangtetbü kho iknop anjinsem thaonyu an hoba yukleplabü 
an; thaonyu juetbü hoba kaithetbü kho chandinam. 
13Hobaje chaangbou aenei iknop anjinsem. 
14Koukhün jipheinei thangtet nei kho iknop anthükngao kikei, thaonyu sem 
hoba yukleplabü sem kikei. 
15Hobaje koukhün jijiham shanga thangtet nei kho iknop anthükngao kikei; 
thaonyu sem hoba yukleplabü sem kikei. 
16Khongmanga thangtet nei pendou kho shenbü phembanei maibüei kümbü 
kikei. 
17Hobaje thaonyu shanga hanleplabü kho chinam kikei, thaonyu juetbü hoba 
kaithetbü khübü kho chandinamei kümbü kikei hoba thükaenei thaonyu 
sembunga khanglepbü kho chandinam kikei: hoba khongmang thaonyu 
pendou kho chandinamei kailepkhüman kikei. 
18Hobaje khongmang koukhün shanga thangtetbü kho noksa jinan kümbü 
kikei, pi laü, nakthüngan sakbü, sakbü, panyat hoba shenbü phembanei 

maibü; hoba tousüng iknop saoche, hoba khongmang thangtetbü khoto 
thangyenko hoba suokla iknop ngao kikei. 
19Hobaje khübü thaonyu kho lei hoba yukleplabükei lei chinamei kümbü 
yingan kikei; khübü juetbü kho chandinamei hoba khübü thaonyu sembung 
hoba kaingaibü shuong kho chandinam kikei. 
20Hobaje lemshang neichem jaangbü pendou hoba khongmang pendou kho 
chinamei kaijeman kikei. 

Bunyubou Yobü Neichema Injunam Jungeibü 

21Lemshang neichem shanga yoshaibü peisilei shuong habü ho ki, khei 
langkei aukabü doan phobü lemshang; laobou Mosaei Levi shuongei 
kümlaleilabü dogo sakkuan Aron ungshedboueibü shou Ithamar ikjai leko 
kümtikei. 
22Hobaje Jihudabü chemdang Hureibü shi kho Urieibü shou 
Bezalelei Bunyubouei Mosa la sakkubü pendou kümbei. 
23Hobaje hao yoa Dan chemdang ka Ahisamakeibü shou Oholiabei laanga 
thüngyetan dobü hoba iksei kümsilei kümbü che noksa jinan pilaü, 
nakthüngan sakbü, panyat hoba phembanei inyaibüei kümbo kikei. 
24Lemshang maisho yeijinei hon lebü pendouei seret saongao setto anjinlei 
hoba shekel saongao nyet to khujin kho lemshang kabü seret hauan chühkei. 
25Hobaje lühbaka kibü shuong ka chandinam seret hajar sem, hoba shekel 
hajar che, saongao nyet to anjinleito ngao, kho lemshang kabü seret hauan 
chühkei; 
26lühbaka kibü mütpem wekoei beka che kho lemshanga kibüei tho che, hoba 
po saoche thükae bousu pendou 603,550. 
27Hobaje chandinam seret hajar sem kho lemshang yuklepla shanga hoba 
thangtetbü yuklepla shanga kikei; hoba chandinam seret hajar sem shanga 
yukleplabü saongao, yukleplabü weko seret khujin bang. 

28Hobaje joubü chandinam hajar che, saongaonyet to anjinleito ngao kho 
thaonyu shuong juetbü, thükaenei thaonyu sembunga khanglepan 
kaingailabü haoei kümbei. 
29Hobaje lemla yoshaibü chinam pendouei seret hajar cheto saongao; hoba 
shekel hajar nyito saongao lei kikei. 
30Hobaje khoei lemshang neichem koukhün küpleplabü hoba chinamei 
kümbü lemshang hoba kho shanga chinamei hinseibü hoba lemshanga 
peisilei pendou, 
31hoba khongmaanga yukleplabü hoba lemshang neichema jaanglabü hoba 
khongmang kaijembo jaanglabü pendou kümbei. 

Leiyenbü 39 

Ungshedbou Shuong shanga Neisimei Kümbubü 
(Leiy 28.1-14) 

1Bunyubouei sakkubü tegü pilaü, nakthüngan sakbü, saklo maian sakbüei 
saoposhanga khangenla neisimei maibü, hoba Aron shanga saopobü neisimei 
haoenei kümbei. 
2Hobaje ungshedbou saopobü neisimei kho hon, pilaü, nakthüngan sakbü, 
saklomaibü, hoba shenbü phembanei maibüei haoenei kümbei, 
3hoba kho noksa kümbü shuongei pilaü, nakthüngan sakbü, hoba saklo 
maibüei kümla shanga netla yeiko kipnyinkei. 
4Kho shanga phakshoka jinla shanga haoenei liko shenyoan kümbei; kho 
jijiham thon liko shenyoan kikei. 
5Khonei jetei hoba kümsilei phatyoko kikei, hon, pilaü, nakthüngan sakbü, 
saklo maibü, hoba shenbü phembanei maibüei kümbü kikei; kho Bunyubouei 
Mosa la sakkubü tegü kikei. 
6Hobaje haoenei oniks namseklaang kümbei hoba kho Israel shousi shuong 
nyen tegü thüngan phobü shangjin shangan hona anjin denshanga khinan 
phokei. 

7Hobaje Bunyubouei Mosa la sakkubü tegü Israel shousi shuong shanga 
damanchühlabü namseklaang yingla shanga haoei khübü kho phakshoka 
ungshedbou saopobü neia phenkei. 

Khükhom 
(Leiy 28.15-30) 

8Hobaje haoei khükhom kho ungshedbou saopobü hele tegü, iksei kümsileiei 
kümbei; kho hon, pilaü, nakthüngan sakbü, saklo maian sakbü, hoba shenbü 
phembanei maibüei kümbei, 
9kho naphei lei pendou jetei kikei; khükhom kho haoenei nyinei nopan 
kümbei, tousüng ikküm che, hoba phodak ikküm che, kho penyi thüng kikei. 
10Hobaje khonei haoenei laang lin lei khühkei; sardis laang kho shaangbou 
lin. 
11Hobaje nyiboubü lina emerald che, safair che, hoba daimond che, 
12hoba semboubü lin jacint che, aget che, amethis che. 
13Hobaje leibou lina beril che, oniks che, hoba jasper che, khübü lin pendou 
hanei kaijembo naanglepbei. 
14Hobaje laang shuong kho Israel shousi shuong nyen tegü kikei, tetsida 
shangbü thüngyetbü tegü pem weko lulueibü nyen tegü chung anthüknyi 
shanga kikei. 
15Hobaje khükhoma haoenei janglüh tegü yangmen hon hinseibüei wouan 
kümbei. 
16Hobaje haoenei hon yakpit penyi hoba honeibü chikom penyi kümbei, hoba 
chikom penyi kho khükhom thon bangkoa phenkei. 
17Hobaje phenyobü honeibü namminshou penyi kho haoenei chikom penyi 
thüka khükhom thonbü jinei phenkei. 
18Hobaje shenyobü namlüh jinei kibü thon penyi kho haoenei hon yakpit 
penyi khonei phenkei hoba kho phakshoka hopbü ungshedbou saopobü 
neisimei thedanga phenyokei. 

19Hobaje haoenei hon chikom penyi kümbei, hoba ungshedbou saopobü 
neisimei maanga thona khükhom thonbü penyi thüka kho phenkei. 
20Hobaje haoenei chikom penyi kümbei hoba kho ungshedbou saopobü 
neisimei thedanga phakshoka thipbü penyi khüto phenkei, kho maang aenei 
shenyoshang nyangko shembe kaibü thüka. 
21Bunyubouei Mosa la sakkubü tegü, khükhom kho shembe kaibü thüka 
kilabü, hoba kho ungshedbou saopobü neisimei chikom to pilaü leiei shenkei. 

Lubü Ungshed Neisimei Kümbü 
(Leiy 28.31-43) 

22Hobaje ungshed neisimei takbü pendou pilaüei kümbei; 
23hoba neisimei jenyua ajitnyinla shanga laakbü hongbü neisimeia khün 
yetbü tegü kümbü neithon kaiko shian jinkei. 
24Hobaje shembe nei thüka haoenei chilang chipen, pilaü, nakthüngan sakbü, 
saklangbü, hoba shenbü phembanei kümbei. 
25Hobaje haoenei hon hinseibüei nüngnüng kümbei hoba nüngnüng kho 
shembe nei kaijembo chilang chipen shuong kanglanga phenkei. 
26Nüngnüng che, chilang chipen che, nüngnüng che che, chilang chipen 
che, Bunyubouei Mosa to lenbü tegü, shembenei kaijembo khangenbü 
kümsilei shanga kümbei. 
27Tokei haoenei Aron si hao shousi shuong shanga phemba maibüei takbü 
mangyuk kümbei, 
28hoba phembanei maibüei khun hoba phemba inyaibüei takbü youshang, 
29hoba yikyobü phembaneiei shembe hoba pilaü, nakthüngan sakbü, hoba 
saklangbü, noksa kümbüei kümbü kümsilei, kho Bunyubouei Mosa la 
sakkubü tegü kümbei. 
30Hobaje haoenei hon lanbüei saopobü khun, hoba thüngyetan shangjinbü 
kümbü tegü kho thüka dokei, “Bunyubou TOSAOPOBÜ.” 
31Hobaje khonei haoenei jolüh shobü pilaüei khuphai thüka phenla shanga 
kümbei; kho Bunyubouei Mosa la sakkubü tegü kikei. 

Kümsilei Wantibü 
(Leiy 35.10-19) 

32Kho tegü Bunyubou yobü kamshang neichema lemshang neichem kümsilei 
pendou wankei; hoba Israel shousi shuongei Mosa laBunyubouei sakkubü 
tegü pendou haoenei kümbei. 
33Hobaje lemshang neichem hoba kho kabü peisilei pendou juetlabü wa, 
thangtetlabü thaonyu hoba hanleplabü shuong haoenei Mosa jungto; 
34hoba sanlon paangeibü khon paa thungbü küpleplabü khon yukleplabü 
thangtetlabü thangtet anjin sungbakei. 
35Ngühkhüm busen yoa kaang hoba onoubü setshang; 
36khümsok hoba khoeibü peisilei pendou hoba Mühghaü thedanga phobü 
wentek; 
37hon lanbüeibü wanthung, khübü wanthung shuong, khübü thenkei thenko 
pholabü wanthung shuongei hoba khübü peisilei pendou hoba ngesakbü 
shanga haabü. 
38Hobaje honei kümbü lemshang hoba naanglabü onang, hoba ponlem 
shanga teibü, hoba neichem koukhün shanga thangjin; 
39chinamei kümbü lemshang hoba khonei chinamei küng yembei kho shanga 
kaang hoba kho shanga peisilei pendou hoba saklasamla phauyaang hoba kho 
denshang. 
40Hobaje khongmang thangtet shuong khübü shanga thaonyu shuong hoba 
kho yukleplabü hoba khongmang koukhün thangtetlabü hoba khübüeibü 
lühshuong hoba khoeibü jaanglabü, hoba kamshang neichem shanga peisilei 
pendou, 
41lemshang khangenla shanga neisimei maibü kümbü hoba ungshed 
kümsileia khangenla shanga Aron ungshedbou shanga neisimei hoba haoeibü 
shousi shuong shanga neisimei. 
42Bunyubouei Mosa la sakkubü tegü Israel shousi shuongei kümsilei pendou 
kümbei. 

43Hobaje Mosaei kümsilei pendou kho hapbei, hoba chühashi, haoenei kho 
yeikei; Bunyubouei Mosa la sakkubü tegü haoenei kümbei; hoba Mosaei 
haoen haükukei. 

 Leiyenbü 40 

Bunyubou Yobü Neichem Kümsembü hoba Saüenbü 

1Kheijinei Bunyubouei Mosa to laukei, 
2“Shaangboubü lit, shaangboubü chalou shaangbounyeta nyi kamshang 
neichem, lemshang neichem nyi dangashi; 
3hoba ngühkhüm busen kho khünei phoashi; 
4hoba nyi khümsok kho sungetan phoashi hoba kho thüka peisilei shuong 
yenkei yenko phoashi, hoba hantin kho jungan lotjan hoba khünei wan 
sapashi. 
5Nyi honei kümbü ponlem lemshang kho ngühkhüm busen thedanga phoshi 
hoba lemshang neichem hoba lemshang koukhün thangbü phoshi. 
6Hobaje kamshang neichem hoba lemshang neichemeibü koukhün thedanga 
juokbü lembü phoashi. 
7Hobaje kamshang neichem si lemshang neichem kanglanga nyi sakbüsambü 
phauyaang kho phoashi, hoba khünei dei phoashi. 
8Kho kaiko khongmang kümenashi hoba thangtet nei kho shaishang 
koukhüna thangashi. 
9“Hobaje nyi naanglabü jungan louan lemshang neichem hoba khonei kibü 
pendou to naangashi, khoei khünei kibü peisilei pendou saüenko kho khei 
saopobü yeitilabü. 
10Hobaje nyi juokbü lembü hoba khoeibü peisilei pendou to onang 
naangkuashi, hoba lemshang kho saüenkuashi, hoba lemshang kho pendou to 
saopobou kilabü. 
11Hobaje nyi phauyaang hoba kho denshang kho onang naangkuko saüenko 
yeitishi. 

12“Hobaje nyi Aron hoba haoeibü shousi shuong kamshang neichem koukhün 
khüto leian louan haoen deiei sakkushi. 
13Hobaje nyi Aron la saopobü neisimei lekushi; hoba ungshed kümaleia haoei 
khangenla shanga nyi hao la onang naangkuko saüenkushi. 
14Hobaje nyi haoeibü shousi shuong leian louan haoen la mangyuk yukkushi. 
15Hobaje haoenei ungshed kümaleia ngo khangenla shanga nyi haoeneibü 
bou to kümbü tegü nyi haoen la onang naangkushi hoba haoen la onang 
naangkulabü kho haoen meten sünga haoen shanga kilabü.” 
16Kho tegü Mosaei Bunyubouei sakkubü pendou kümbei. 
17Nyibou po, shaangbou lit, khangnyet lemshang neichem kho huongenkei. 
18Hobaje Mosaei hanan attilabü khünei kho tenan phoan kamtak shuong kho 
huongan, hoba thangtetlabü jinan hoba thaonyu shuong kean lemshang 
neichem dangkei. 
19Hobaje haoei lemshang neichem binan phokei, hoba thükaenei kho thüka 
yukleplabü küpletkei, khoBunyubouei Mosa to lenbü tegü kikei. 
20Hobaje haoei ngühkhüm sungjung louan ngühkhüm busena jinan phokei, 
hoba ngühkhüm busena kaang shuong kho suttian phokei, hoba thükaenei 
saopobü busen thüka onoubü setshang kho phokei; 
21hoba haoei ngühkhüm busen kho lemshang neichem to sungbakei, hoba 
toketla shanga thangtet phokei; kho Bunyubouei Mosa la sakkubü tegü kikei. 
22Hobaje lemshang neichem chanep aepheinei kamshang neichema thangtet 
nei thükaenei haoei haoeibü khümsok kho phokei. 
23Hobaje kho thüka haoei wentek kho küpjemetnyu Bunyubou thedanga 
phokei; kho Bunyubouei Mosa la sakkubü tegü kikei. 
24Hobaje chaaenei lemshang neichem aenei khümsok thedanga haoei 
wanthung kho phokei. 
25Hobaje Bunyubouei Mosa la sakkubü tegüBunyubou thedanga wanthung 
kho jikkei. 

26Hobaje honei kümbü lemshang kho thangtet nei thedanga kamshang 
neichema haoei phokei; 
27hoba Bunyubouei Mosa la sakkubü tegü, haoei kho thüka shikmei maitibü 
juokkei. 
28Hobaje haoei lemshang neichem toketlabü koukhün kümbei. 
29Hobaje kamshang neichema lemshang neichem koukhün junga haoei 
juokbü lembü hoba shausiyung lembü kukei; kho Bunyubouei Mosa la 
sakkubü tegü kikei. 
30Hobaje phauyaang kho kamshang neichem si lemshang kanglanga phokei, 
hoba sakla shanga khonei dei jinkei. 
31Mosa, Aron hoba haoeibü shousi shuongei khonei you si ik makkei. 
32Hobaje Bunyubouei Mosa la sakkubü tegü, haoen kamshang neichem to 
lotjinei hoba lemshang nyangko haoen loujinei haoenei you si ik makkei. 
33Hobaje haoei lemshang neichem hoba lemshang kaijembo khongmang 
kümbei hoba khongmang khonei thangtetbü phokei; kho tegü Mosaei 
kümsilei kümsembei. 

Bunyubou Yobü Neichem Thüka Sangmei 
(Wej 9.15-23) 

34Kheijinei sangmeiei kamshang neichem kho denlepbei, hobaBunyuboueibü 
soneikangbüei lemshang neichem kho shenkei. 
35Hobaje Mosa kamshang neichem khüto atla athükko kikei, aieilausi kho 
thüka sangmei kikei, hoba Bunyuboueibü soneikangbüei lemshang neichem 
kho shenan kikei. 
36Hobaje ladang ong sangmei kho lemshang neichem ka tonenkei, kheijinei 
Israel shousi shuongei haoeneibü lama paibü sünga thedang ae haukei; 
37lausikei sangmei kho atonenko kialonga kho tonjung üangshongko haoen 
ameimei. 



238 

 

 
   Saopobü Lai 

© 2002, Bible Society of India. 
 

 
 

 

38Aieilausi haoeneibü lama paibü sünga Israelbü chungsiphang pendouei 
hapbo lemshang neichem thüka changea Bunyuboueibü sangmei hoba 
nangnak wan kikei. 

Levi 

Levi 1 

Khümbo Juokbü Lembü 

1Bunyubouei Mosa Bunyubou yobü neichem ka ngaan laukei: Israel shousi 
shuong to joyoashi hoba lenashi. 
2Ladang kan aoyoueiBunyubou to lemla junglaje kanei san shuong ayingsi 
masu shuong ka kaneibü lembü kuashi. 
3Haoei lembü kho juokbü lembü shanga yingalonga, haoei mo alebü paangei 
lemjan, hoba kho Bunyubouthedanga sungletenlabü lele kamshang neichem 
koukhüna lemjan. 
4Kho haoeibü saüsimaü ngean apbü dogo sungletlabü lele haoei juokbü 
lemboueibü khua shangetjan. 
5Kho phaia haoei masu pongsuBunyubou thedanga haitijan; hoba Aroneibü 
shousi shuong ungshedbou shuongei sii kho lakkulabü hoba kamshang 
neichem koukhüna lemshang kaijembo sii lakkulabü. 
6Hobaje haoei juokbü lembü kho khon ojan hoba netla yeiko jemnyinjan. 
7Hobaje ungshedbou Aroneibü shousi shuongei lemshang thüka wan metjan 
hoba wan thüka bu kho küpjembo shangjan. 
8Kheijinei Aroneibü shousi ungshedbou shuongei lemshang thüka kibü phe 
netshou, khu hoba haabü kho yeneiyenko tetyoan phokujan; 
9 lausikei khoeibü sensimaang hoba you haoei deiei sakjan; hoba pendou kho 
juokbü lembü shanga ungshedbouei lemshanga juokjan kho Bunyubou to 
ponlem maibü wanei lembü ki. 
10Haoeibü juokbü lembü jongsak kho meisiau ka yingsikei, sanlon yingsikei, 
lon yingsikei mo alebü paangei lemjan. 
11Hobaje haoei kho lemshon yungkük aenei Bunyubou thedanga haitijan; 
hoba Aroneibü shousi ungshedbou shuongei sii kho lemshang kaijembo 
lakkulabü. 



240 

 

 
   Saopobü Lai 

© 2002, Bible Society of India. 
 

 
 

 

12Hobaje haoei kho netla yeiko khu si haabü to jemyolabü, hoba lemshang 
thüka kibü wana küpjembo bu thüka ungshedbou shuongei pholabü; 
13lausikei sensimaang hoba you haoei deiei saklabü, hoba ungshedbouei 
khümbo kho lemlabü hoba kho lemshang thüka juoklabü; kho juokbü 
lembü Bunyubou to ponlem maibü wanei lembü ki. 
14Lausikei Bunyubou to haoeibü lembü kho aueibü juokbü lembü yingalonga, 
haoei dukutuk ayingsi jemau shoushou cheei lemjan; 
15hoba ungshedbouei kho lemshang to sungjung louan haoeibü khu 
lepthetnyu apan lemshanga juokjan; hoba khoeibü sii kho lemshang 
napheinei saangan aptishi; 
16hoba haoei wi yoa hoon sungjung hauan lemshang junga chaangbou aenei 
tap apshanga aplabü. 
17Hobaje haoei kho kaak bangko jitnyinlabü lausikei abangtilabü. Hobaje kho 
lemshang bu thükaenei wana ungshedbouei juoklabü; kho 
lembü Bunyubou to ponlem maibü wanei lembü ki. 

 Levi 2 

Youshouei Lembü 

1Ladang müt atei Bunyubou to youshouei lemda, haoei lembü kho wen la 
yeitijan; hoba haoei kho thüka onang jinkulabü, 
2hoba haoei kho Aroneibü shousi shuong jungto jungan loulabü. Hobaje 
khoka wen inyaibü hoba onang ikkhong che shenko khünei kibü jen pendou 
sungenlabü; hoba kho ungshedbouei lemshanga damenlabü shanga juoklabü; 
kho Bunyubou to ponlem maibü wanei takteibü ki; 
3hoba lembü kuan joubü kho Aron si haoeibü shousi shuong shangabü 
yinglabü; kho Bunyubou to wanei lembü aeibou saopobü kümsilei ki. 
4Hobaje ladang nyi wen kümbü hoka wentek shaknyinan shausiyung lembü 
kulaje, kho tokai ajinbü wentek peklebü onang naangan yingjan. 

5Hobaje kaibü lembü kho wentek kümbü phauyaanga ngoubü yingalonga kho 
tokai ajinbü wen inyaibü onang to kheiyobü yingjan. 
6Nyi kho netla yeiko shaknyinan kho thüka onang yeian jinkujan, kho 
shausiyung lembü ki. 
7Hobaje kaibü lembü kho chaka ngoubü shausiyung lembü kubü yingalonga 
kho wen inyaibü onang to nyatyobü kijan. 
8Hobaje khübü peisilei kümbü shausiyung lembü nyiBunyubou jungto 
sungbajan hoba kho ungshedbou la kulabü hoba haoei kho lemshang to 
sungbalabü. 
9Hobaje ungshedbou khoei shausiyung lembü ka damenlabü shanga at 
sungenan lemshang thüka juoklabü; kho Bunyubou to ponlem maibü wanei 
lembü ki. 
10Hobaje shausiyung lembü kubü ka joubü kho Aron hoba haoeibü shousi 
shuong shanga kilabü, ho Bunyubou jungto juokbü lembü aeibou saopobü ki. 
11Shausiyung lembü laobou kanei Bunyubou to lemlaje kho tokaiei akümjan; 
aieilausi wanei Bunyubou to lembü kanei tokai ayingsi naodei ajuokjan. 
12Khübü nyi shaangbü buhek lembü shangaBunyubou to lemla thükkei; 
lausikei khübü kho ponlem maibü shanga lemshang thüka aphojan. 
13Hobaje shausiyung lembü wekoa nyi jem jinjan; kaibü Mühghaü to 
theyolanyobü jem kho kaibü shauayunga ayoko akijan; kaibü lembü pendoua 
nyi jem kujan. 
14Nyi shaangbü buhek shausiyung lembü che Bunyubou to lemalonga 
youshou wana ngouan youshou haanbü thengbüei lemjan, 
15hoba khünei nyi onang jinan kho thüka ponlem hibü jinjan. 
16Damenlabü lembü tegü youshou ngünnyinbü hoba onang hoba jen pendou 
kho ungshedbouei juoklabü; ho Bunyubou to wanei lembü ki. 

Levi 3 

Jujambo Lemla Kubü 

1Ladang müt atei lemlaje sangmai lembü kubü yingalonga haoei haoeibü 
shatsinam yoka paang yingsikei, pi yingsikei haoeiBunyubou thedanga mo 
alebüei lemjan. 
2Haoei lemlabü meisiaueibü khua haoeibü ikei shangetjan, 
kho Bunyubou yobü kamshang neichem koukhüna haitilabü hoba Aroneibü 
shousi shuong müilingbü shuongei lemshang kaijembo sii laklabü. 
3Hobaje Bunyubouthedanga wanei lembü tegü sangmai lembü haitiko haoei 
lemlabü, senmaang yukbü haabü hoba senmaanga kibü haabü pendou, 
4hoba kelang penyi hoba khükabü haabü hoba sen yoa kelang khübü haoei 
sunglabü. 
5Kho Aroneibü shousi shuongei wanei thüka kibü bu juokbü lembü thüka 
lemshanga juokjan; kho Bunyubou thedanga ponlem maibü shanga lembü ki. 
6Haoeibü lembü kho Bunyubou to sambü shatsinam ka sangmai lembü 
shanga yingalonga paang yingsikei pi yingsikei mo alebüei lemjan, yingsikei 
haoei kho mo alebüei lemjan. 
7Haoei lemlabü kho sanlon paangshouei yingalonga, haoei 
kho Bunyubou thedanga lemjan, 
8hoba haoei lemlabü khua haoeibü ikei shangetlabü, hoba kamshang neichem 
thedanga haitilabü hoba Aroneibü shousi shuongei sii kho lemshang kaiko 
lakkulabü. 
9Bunyubou to wanei lembü tegü sangmai lembü haitibü haoei lemlabü, 
khoeibü haabü hoba meikabü khümbo haoei ngeilo sühko sungan aplabü; 
hoba senmaang yukbü haabü hoba senmaang yukbüa kibü haabü pendou, 
10hoba kelang penyi hoba khünei kibü haabü hoba sena yukbü hoba kelang 
yoan sungenlabü. 
11Kho ungshedbouei lemshang thüka juoklabü; ho Bunyubou to wanei lembü 
tegü shausiyung lembü kubü ki. 
12Haoeibü lembü kho lon yingalonga, kho Bunyubou thedanga lemjan, 

13hoba haoeibü ikei khoeibü khua shangetjan hoba kho kamshang neichem 
thedanga haitijan, hoba Aroneibü shousi shuongei lemshang kaijembo sii 
lakjan. 
14Haoei kho lembüBunyubou to wanei lembü kubü tegü lemjan; senmaang 
yukbü haabü hoba senmaanga kibü haabü pendou, 
15hoba kelang penyi hoba khünei kibü haabü sen yukbü hoba kelang penyi 
kho haoei sungenjan. 
16Kho müilingbü lemshang thüka juokjan, ho ponlem maibü shanga wanei 
lembü tegü shausiyung lembü ki, haabü pendou kho Bunyubou shangabü. 
17Kanei haabü ayingsi sii ashaula shanga kan kishanga meten pendoua 
ponpen shanga ngühkhüm che kilabü. 

 Levi 4 

Shanshedtebü Shedshon shanga Lembü Kubü 

1Bunyubouei Mosa to joyoko laukei, 
2Israel shousi shuong to lenashi, Bunyubouei tekümtelei laubü kümsileia müt 
atei shanshedte shed shonalonga hoba khübü yoa at kümalonga; 
3shed shonbou kho onang naangko pienbü ungshedbou che yingalonga hoba 
müt shuong to shed sungbaalonga, kheijinei haoei shed shonbü shanga haoei 
shedbü kümbü lu Bunyubou la masu paangshou che lembü kuashi. 
4Haoei masu paangshou kho kamshang neichem koukhün 
jungaBunyubou jungto sungbajan, hoba haoei masu pongsu khua haoeibü 
ikei shangetlabü hoba Bunyubou thedanga masu paangshou kho haitilabü. 
5Kheijinei naangenko pienbü ungshedbou khoei masu paangshoueibü sii kho 
kamshang neichem khüto sungbalabü; 
6hoba ungshedbou khoei haoeibü ikjishou siia haman saoposhang thangtetnei 
thedanga Bunyubou junga haoei sii kho nyetnei lakkulabü. 
7Hobaje kamshang neichema Bunyubou thedanga kibü ponlem maibü 
lemshanga laang shuonga ungshedbouei sii naangkujan, hoba masu 

paangshoueibü sii pendou kho kamshang neichema kibü juokbü lembü 
lemshang junga kaijembo haoei jonan koutikujan. 
8Hobaje shabü lembü shanga masu pongsueibü haabü pendou kho haoei 
khüka sungenlabü, senmaang yukbü haabü hoba senmaanga kibü haabü 
pendou, 
9hoba kelang penyi hoba khünei kibü haabü hoba sen yukbü kelang kho yoan 
haoei sungenjan. 
10Sangmai lembüa masu pongsu haitian lembüa sungbü tegütham hoba kho 
ungshedbouei juokbü lembü lemshang thüka juoklabü. 
11Lausikei masu pongsueibü khon hoba kho phe pendou khu, you, senmaang 
hoba shiang phet, 
12 masu pongsu pendou kho sühshang khongaenei sakteitham kishang lanei 
tap apda khünei wanei juokjan. 
13Israelbü pendouei angeko shed shonalonga hoba kho shuongeibü nyek ka 
huan kialonga hoba Bunyubouei teküm dogo laubü at küman shed kakan 
kialonga, 
14ladang lanei haoenei shed shonkei kho ngelaje, kheijinei shuongei shabü 
lembü shanga masu paangshou cheei lemjan, hoba kho kamshang neichem to 
sungbajan. 
15Hobaje Israelbü jaishou shuongei masu pongsueibü 
khua Bunyubou thedanga haoeneibü ikei shangetjan; 
hoba Bunyubou thedanga masu pongsu kho haitijan. 
16Hobaje makenko pienbü ungshedbouei masu pongsueibü sii kho kamshang 
neichem to sungbalabü, 
17hoba ungshedbouei haoeibü ikjishou siia khonan thangtetnei thedanga 
nyetnei sühko Bunyubou thedanga kho wenan jinkujan, 

18hoba haoei sii kho kamshang neichema Bunyubou junga kibü lemshanga 
kibü laang shuonga sii naangkujan hoba joubü sii kho lembü shona haoei 
yeian jinkulabü. 
19Hobaje kho ka haabü pendou sungenan haoei lemshang thüka juokjan. 
20Kho tegü haoei masu paangshouei haoeibü shabü apla lembü jungeibü to 
jeteia ungshedbouei haoen shabü ka leingaila masu paangshou lembü kho 
kümbujan. Hobaje haoeneibü shabü apbulabü. 
21Kheijinei kamshang khong aeto masu pongsu kho sungbalabü; hoba kho 
shaangbou masu pongsu juokbü tegü juokjan; kho shuongeibü shabü shanga 
juokbü lembü ki. 
22Ladang khusabü cheei shed shonlaje hoba Bunyubou haoeibü Mühghaüei 
teküm laubü kümsilei at shanshedte kümlaje hoba shed kakan kilaje, 
23haoei ainei shed shonkei kho haoei ngeenalonga, hao boupemei lembü lon 
che mo alebü paangshou che sungbajan; 
24hoba haoei loneibü khua haoeibü ikei shangetlabü hoba kho lon juokbü 
lembü ladang haitilaje khünei Bunyubou thedanga haitijan, kho shed shonbü 
lembü ki. 
25Hobaje ungshedbouei shed shonbü lembü sii kho hao jembü ikjishouei 
sungbalabü hoba kho juokbü lembü lemshanga laang shuonga naanglabü 
hoba kho sii kho juokbü lembü lemshang junga yeian jinkulabü. 
26Hobaje sangmai lembü haitibü tegütham haabü pendou kho haoei lemshang 
thüka juokjan, hoba ungshedbouei haoeibü shedbü shanga saüsimaü hangan 
apla kümjan hoba haoeibü shedbü apbulabü. 
27Bunyubouei teküm dogo laubü kümsilei at noknyüh atei kümbüleibüa 
shanshedte shed shonko kümouan kisi, 
28haoei ainei shed shonkei kho ngeenalonga kheijinei haoei shonbü saüsimaü 
shanga haoei lembü shanga lon mo alebü saoen che sungbajan. 

29Haoeibü shed shonbü lembü khua haoeibü ikei shangetjan, hoba juokbü 
lembü lemshanga shed shonbü lembü kho haitijan. 
30Hobaje ungshedbouei kho sii kho haoeibü ikjishouei sungjung louan juokbü 
lembü lemshanga laang shuonga naangjan, hoba joubü sii kho 
lemshangyoudanga yeian jinkulabü. 
31Hobaje sangmai lembü haitibüa haabü pendou sungenbü tegütham haabü 
pendou kho haoei sungenjan; hoba Bunyubou thedanga ponlem maibü 
shanga lemshang thüka kho ungshedbouei juokjan, hoba hao shanga 
ungshedbouei saüsimaü hangan apla shanga kümjan, hoba haoeibü shedbü 
apbulabü. 
32Hobaje haoei lemla shanga san shoushou che sungbaa longa, kho haoei mo 
alebü saoen che jungjan. 
33Hobaje haoei shed shonbü lembü kubü khua haoeibü ikei shangetjan hoba 
juokbü lembü haitishanga haoei kho shed shonbü lembü shanga haitijan. 
34Ungshedbouei haoeibü ikjishouei shed shonbü lembü sii kho sungjung 
louan shed shonbü lembü lemshanga laang shuonga naangjan; hoba joubü sii 
kho haoei lemshang youdanga yeian jinkulabü. 
35Hobaje sangmai lembü kujinei san shoushoueibü haabü pendou sunglangbü 
tegü haoei haabü pendou sunglangjan, hoba ungshedbouei khübü 
kho Bunyubou thedanga wanei lembü shuong ki, hoba haoei shonshaibü 
shedbü shanga saüsimaü hangan apla kümjan, hoba haoeibü shedbü 
apbulabü. 

Levi 5 

Shedshonbü Lembü Kubüa Ngühsidei Juongbü 

1Müt atei shed shonan hoba thebülanbü ngüh ditan kho haoei hapan ayingsi 
ngean aukabü kuan kialonga, hoba haoei ngüh üanglonga kheijinei haoei 
lubü che khoeibü shedbü kho haoei künlabü. 
2Ayingsi atei asaopobü peisilei at to meitisi, asaopobü meisiau haibü mang to 
yingsikei asaopobü samkeisamuk haibü mang to yingsikei ayingsi hongyobü 

yangsikok haibü mang to yingsikei hoba kho haoei küplepan phoan kialonga 
hao asaopoko yeilabü, hoba hao shedbü kilabü. 
3Ayingsi müt asaopobü to meitialonga, asaopobü aiei ong müt shedtilaje, 
hoba hao haka küplepan phoan kialonga ladang haoei kho ngelaje khei hao 
shedbü kilabü. 
4Ayingsi atei helelea amaibü kümla, ayingsi maibü kümla jembü sembung ka 
thelalanlaje ai ong mütei helelea theyolanyoko laulaje, hoba kho haoei 
küplepan kialonga ladang haoei kho ngelaje kheijinei khübü pendoua hao 
shedbü kilabü. 
5Hobaje ladang khübü yoa chenei ongkei shedbü kilaje lanei haoei shed 
shonkei kho shanga haoei shedbü thekulabü, 
6hoba haoei shonbü shabü shanga Bunyubou jungto haoeibü shedbü lembü, 
san shuong yo ka saoen che, san shoushou che ayingsi lon che shabü lembü 
shanga haoei sungbalabü; hoba haoeibü shabü shanga ungshedbouei 
saüsimaü hangan apbula hao shanga kümbulabü. 
7Hobaje haoei san shoushouei lemla athüklonga kheijinei haoei haoeibü 
shedbü lembü ainei haoei shed shonkei kho shanga jemau penyi ayingsi 
dukutuk penyi Bunyubou jungto sungbalabü; che shabü lembü shanga hoba 
lubü che juokbü lembü shanga, 
8hoba haoei khübü kho ungshedbou jungto sungbalabü hoba laobou shabü 
lembü ki, shaangla haoei khoei lemlabü; hoba haoeibü ngüm ka khu 
sükthetkulabü lausikei kho abangtilabü, 
9hoba shabü lembü sii kho lemshang you junga laklabü hoba joubü sii kho 
lemshang junga pionglama koutilabü, kho shabü lembü ki. 
10Hobaje nyiboubü kho haoei juokbü lembü shanga songa kibü kilabü, hoba 
haoei shedbü shonbü shanga ungshedbouei hao shanga saüsimaü hangan 
apbulabü, hoba haoeibü shedbü apbulabü. 
11Lausikei haoei jemau penyi ayingsi dukutuk shoushou penyi kula 
athüklonga, kheijinei haoei ainei shed shonkei kho shanga lembü wen 

inyaibü an phejana che shed shonbü lembü jungan loulabü; haoei khünei 
onang yingsikei ayingsi haoei khünei jen yingsikei ajinkulabü; aieilausi kho 
shabü shanga lembü ki. 
12Hobaje kho haoei ungshedbou jungto sungbalabü, hoba kho ungshedbouei 
haoeibü ikmaang shenko damenlabü shanga lelabü, hoba Bunyubou thedanga 
wenei lembü thüka lemshanga kho juoklabü, kho shabü lembü ki. 
13Hobaje khübü kümsilei at haoei shonbü haoeibü shabü shanga hao shanga 
ungshedbouei saüsimaü hangan apla kümlabü, hoba haoeibü shedbü 
apbulabü, hoba shausiyung lembü tegütham joubü kho ungshedbou shangabü 
kilabü. 

Lembüsabü Ngaingoubü 

14Bunyubouei Mosa to laukei, 
15Bunyuboueibü saopobü peisileia müt atei shanshedte shedbü che 
jungeialonga kheijinei haoei haoeibü shedbü lembü sanlon shuong yo ka mo 
alebü sanlon paang cheBunyubou jungto jungan loujan, kho shedbü lembü 
shanga lemshanga kibü shekelei nyi chandinam takbü thüng kulabü, 
16hoba saopobü peialeia haoei mashikan kümbü shanga haoei jeibü kujan; 
hoba phejan ngaoboubü khünei jinan kho ungshedbou la kujan; hoba 
ungshedbouei hao shanga sanlon paangshouei shedbü lembü haoeibü shabü 
hangan apla shanga kümlabü, hoba haoeibü shedbü apbulabü. 
17Hobaje müt atei shabü shonalonga hoba Bunyubouei teküm dogo laubü at 
kümalonga haoei kho angesikei haoei haoeibü shedbü künlabü. 
18Hobaje sanshuong yo ka sanlon paangshou mo alebü che ngaingoubüei 
shedbü lembü shanga haoei ungshedbou jungto sungbajan, hoba mashikbü 
laobou haoei shanshedte kümbei hao shanga ungshedbouei saüsimaü hangan 
apla shanga kümlabü. 
19Ho shedbü lembü ki, maimaitham Bunyubou thedanga hao sheda. 

 Levi 6 

1Bunyubouei Mosa to joyoko laukei, 

2“Müt atei shabü shonkoBunyubou khulimbo shedbü kümalonga, hoba 
haoeibü lepboueibü peisileia maangleman phokubüa khüpettiko ayingsi 
theyolanyobüa ayingsi soshau soyungbüa ayingsi jembü lepbou khonkutiko 
kialonga; 
3ayingsi mauan kibü hapsi hoba khünei yepeialonga hoba amlangbüa 
theyolanyoalonga, mütei kümbü hoba shabü shonbü pendoua 
4kheijinei ho hai kilabü, haoei shabü shonan kialonga, hoba shedbü kialonga, 
haoei soan sungbü, ayingsi haoei ik shatan sungbü peisilei ayingsi haoeibü 
ika phola kubü peisilei ayingsi maubü peisilei haoei hapbü khübü kho haoei 
ngaitikujan, 
5ayingsi ajanjan pendoua haoei yepeijaweko thealanan kialonga haoei 
khoeibü namtet phejan ngaola janan che jinyokuan ngaitikujan, hoba 
haoeibü shedbü lamenbü chaloua haoei kho Bunyubou la kujan. 
6HobajeBunyubou la haoeibü shedbü lembü sanshuong yo ka mo alebü 
sanlon paangshou che ngaingoubüei shedbü lembü shanga ungshedbou 
jungto sungbalabü, 
7hoba Bunyubou thedanga hao shanga ungshedbouei shabü hangan apla 
kümlabü, hoba aiei ong hao shedlabü lele kümbei kho shanga hao la shedbü 
apbulabü.” 

Lembüsabü Khümbo Juokbü 

8Bunyubouei Mosa to laukei: 
9Aron hoba haoeibü shousi shuong la ngühkhüm kuko lenashi. Ho juokbü 
lembü ngühkhüm ki; juokbü lembü kho lemshang thüka wan maanga 
shangan lang ange shongko kijan; hoba kho thüka lemshanga wan longyonyu 
phojan. 
10Hobaje ungshedbouei haoeibü phembanei neijan, hoba haoeibü mang 
phembanei lenglengbüei youshang shangjan; hoba lemshanga juokbü lembü 
wanei lonshembü tap haoei sungletan lemshang napheinei pholabü. 

11Kheijinei haoei haoeibü neisimei hangletan lubü neisimei lejan, hoba 
shaishang khongaenei saoposhang kaoen to tap sungbajan. 
12Hobaje lemshanga wan kho athakko kho thüka longtian phojan, hoba kho 
anyettijan; hoba ngeyang weko ungshedbouei kho thüka bu jikjan; hoba kho 
thüka juokbü lembü küpjembo phojan, hoba kho thüka sangmai lembü haabü 
juokjan. 
13Athakko kho thüka wan longyoyo phojan; kho anyettijan. 

Shausiyung Lembü 

14Habü ho shausiyung lembü ngühkhüm ki; Aroneibü shousi 
shuongei Bunyubou junga lemshang thedanga kho lemjan. 
15Hobaje kho ka haoeibü ik khong che shenko shausiyung lembü inyaibü 
sungenlabü, hoba kho ka onang hoba shausiyung lembü thüka kibü jen 
pendou hoba Bunyubou to damenlabü shanga lemshang thüka ponlem maibü 
shanga kho juokjan. 
16Hobaje kho ka joubü kho Aron hoba haoeibü shousi shuongei shaulabü; kho 
tokai ayoko saopobü kaoena shaujan; kamshang neichem khonga haoenei kho 
shaujan 
17Kho tokai ajinko ngoujan, kho ngei haoen la kü to wanei lembü haoeneibü 
phejan kua, shabü shonbü lembü hoba shedbü lembü tegütham kho aeibou 
saopobü. 
18Wanei Bunyubou to lembü ka meten meten shanga haplabü phejan 
tegütham, Aroneibü shousi shuongei bousu wekoei kho shaujan; aoyouei 
khübü to meitilaje saopolabü. 
19Bunyubouei Mosa to laukei, 
20Ho Aroneibü shousi shuongeiBunyubou to hao la onang naangkubü chaloua 
lemlabü ki; ponpen shausiyung lembü shanga wen inyaibü efa anboubü 
phejan, kho thoche ngeyang hoba thoche chasem. 

21Wentek ngoubü phau chenei kho onang yoa kümjan; kho onanga haman nyi 
jungan kaiyet; hanpang la yeitian Bunyubou la ponlem maibü shausiyung 
shanga nyi kujan. 
22Hobaje onang naangkuko pienbü hao jeibü haoeibü shousi yo ka kho 
lemjan; ponpen ngühkhümei kho kümbo Bunyuboula juokbü lembü kujan. 
23Hobaje ungshedbou shanga shausiyung lembü weko wanei khümbo juokjan; 
kho ashaujan. 

Shed Shonbü Lembü 

24Bunyubouei Mosa to laukei, 
25Aron hoba haoeibü shousi shuong to lenshi: Ho shedshonbü lembü 
ngühkhüm ki; juokbü lembü lan haitida khünei Bunyubou thedanga 
shedshonbü lembü haitijan; ho aeibou saopobü. 
26Ungshedbou aoei kho shabü shanga lemlaje, haoei kho shaujan; kamshang 
neichem khongmaanga saoposhang chenei kho shaujan. 
27Kho phea aoei meitilaje, saopobü yeilabü hoba neisimei ata sii lakan 
kialonga ainei lakan ki kho saoposhang chenei sakjan. 
28Lausikei thamchak laoboua kho thungkei, kho phetnyinjan; hoba kho 
chinam chaka thungalonga sateiko saman deia jekan aptiashi. 
29Ungshedbou yoa bou shuongei kho shaulabü; ho aeibou saopobü. 
30Hobaje shabü lembü kubü laobou kamshang neichema saoposhang 
saüsimaü hangan apla jungan lotan ki kho ashaujan, kho wana jikan apjan. 

Levi 7 

Ngaingoubü Lembü Kubü 

1Habü ho shedtimashikbü lembü kubü, laobou aeibou saopobü ki. 
2Lanei juokbü lembü haitida, khünei shedshonbü lembü haitijan; hoba kho 
khoeibü sii haoei lemshang kaijembo lakkujan. 
3Hobaje haoei khoeibü haabü pendouei lemjan, mei hoba senmaang yuklepbü 
haabü pendou 

4hoba kelang penyi hoba khoeibü hapa kibü haabü hoba senjan yukbü kelang 
yoan haoei sungan phojan; 
5hoba khoBunyubou to wanei lembü shanga ungshedbouei lemshanga wanei 
juokjan, ho shed shonbü lembü ki. 
6Ungshedbou shuong yoa bousu wekoei kho shaujan, kho saüenbü kaoen 
chenei shaujan; ho aeibou saopobü. 
7Shabü lembü tegü shedbü lembü kho ki, khübü shanga ngühkhüm che kia; 
ungshedbou aoei shabü hangan apla kümda, phe kho hao shangabü yinglabü; 
8hoba ungshedbou aoei ao shanga juokbü lembü kulaje, haoei juokbü lembü 
kubü khon kho ungshedboueibü yinglabü. 
9Hobaje wentek kangshang kümbü shausiyung lembü weko hoba wentek 
ngoubü phau kümbü hoba youshou kümbü phaua künbü shuong kho lemla 
kubou ungshedboueibü yinglabü. 
10Hobaje shausiyung weko onang yoa kheiyoan yingsikei, ulangtham 
yingsikei Aroneibü shousi pendou khei jeteitei haoeneibü yinglabü. 

Jujambü Lembü 

11Bunyubou to lemla shanga ho sangmai lembü lemlabü ngühkhüm ki. 
12Kho haoei nyensangbü shanga lemalonga kheijinei nyensang lembü yo 
khünei haoei tokai ajinbü wentek ontou onang yoa kheiyoan hoba tokai 
ajinbü wentek kho onanga haman hoba wen inyaibü onang yoa kheiyoan 
haoei kujan. 
13Nyensangkubü lembü yo khünei tokai jinbü wentekei haoei lemjan; 
14hoba kho ka haoei lembü phang weko ka che che yoshaian, 
haoei Bunyubou to lemjan; kho ungshedbou aoei sangmai lembü sii lakkulaje 
hao shangabü yinglabü. 
15Hobaje haoei sangmai lembü haitibü phe kho haoei lemnyet shaujan, 
nyibounyet ngeyang sühko haoei aikei jouan aphojan 

16Lausikei haoei theletbü lembü che kualonga ayingsi maangmai lembü che 
yingalonga haoei lembü kho khünyet shaulabü, lausikei joubü kho ngiet 
shaulabü. 
17Lausikei lembü phe sembounyet sühko jouan kibü khoje wana jikan aplabü. 
18Hobaje sangmai lembü phe at sembounyet shaualonga kho asungletlabü; 
ayingsi aoei lemda kho aweeilabü; kho mangsenlabü kilabü, hoba kho aoei 
shaulaje haoei jembü shedbü künlabü. 
19Hobaje asaopobü peitoleito meitibü phe aikei ashaujan, kho wana jikan 
apjan, lubü pheje saopoan kibü pendouei shaulabü. 
20Lausikei aoei lulu to asaopobü kianBunyuboueibü sangmai lembü shaulaje 
kho müt jembü mütli yo ka wapan aplabü. 
21Müt atei asaopobü peitoleito, müt asaopobü to yingsikei, asaopobü meisiau 
yingsikei ayingsi asaopobü mangsenlabü to meitialonga hoba Bunyubou to 
sangmai lembü phe shaualonga, kho müt jembü mütli ka shian aplabü. 
22Bunyubouei Mosa to laukei, 
23“Israel shousi shuong to lenshi: Kanei masu, sanlon ayingsi saneibü haabü 
ashaujan. 
24Hobaje hao lolo haibü haabü, hoba meisiau taketbüeibü haabü kümsilei 
lubü shanga jungeila athük lausikei ai yinglaje yingsikei kanei kho ashaujan. 
25Aieilausi Bunyubou to wanei lembü kubü meisiau haabü aoyouei shaulaje 
kho shaubü müt kho jembü mütli yo ka shian apjan. 
26Kan kishanga ausiyuk ayingsi meisiaueibü sii ashaujan. 
27Sii at ongkei aoyouei shaulaje kho müt jembü mütli ka wapan aplabü.” 
28Bunyubouei Mosa to laukei, 
29“Israel shousi to lenashi, aoeiBunyubou to haoeibü sangmai lembü lemlaje 
haoei jembü sangmai lembü shuong ka Bunyubou to lembü jungjan; 

30haoei jembü ikeiBunyubou to wanei lembü shuong 
sungbajan. Bunyubou thedanga soueibü lembü shanga senlangei soueilabü 
lele haabü yoa senlang haoei jungan loujan. 
31Hobaje ungshedbouei haabü kho lemshang shona juokjan; lausikei senlang 
kho Aron hoba haoeibü shousi shanga yinglabü. 
32Hobaje sangmai lembü shanga haitibü ka mae youshi kaneibü heshaibü 
lembü shanga ungshedbou la kanei kujan. 
33Aroneibü shousi shuong aoei sangmai lembü sii hoba haabüei lemlaje mae 
youshi phejan lejan. 
34Israel shousi shuong haoeneibü sangmai lembü haitibü ka soueibü senlang 
hoba lekyen heshaibü youshi lembü shanga ngei sungena, hoba khübü kho 
Aron ungshedbou hoba haoeibü shousi la Israelbü shousi shuong ka kula kibü 
tegütham ponpen shanga kua. 
35Bunyubouei haoen ungshedbou kümsileia khangenla kubü 
chaloua Bunyubou to wanei lembü kubü ka ho Aron shanga naangkulabü 
phejan hoba haoeibü shousi shuong shanga naangkulabü phejan ki; 
36kho haoen naangenko pienbü chaloua Israelbü ka haoen la haoei 
kula Bunyubouei sakkukei. Haoen meten meten kho haoeneibü phejan 
ponpen shanga ki. 
37“Juokbü lembü shanga, shausiyung lembü shanga, hoba shabü lembü 
shanga hoba khümbo kubü shanga, hoba sangmai lembü shanga haitibü, 
habü ngühkhüm ki. 
38Kho Sinai Yamlamanga haoei Israel shousi shuong to Bunyubou la 
haoeneibü lembü kula sakkubü chaloua Mosa la Sinai shongha Bunyubouei 
sakkubü ki.” 

 Levi 8 

Aron hoba Haoshousi Shuong Naangenko Pienbü 
(Leiy 29.1-37) 

1Bunyubouei Mosa to laukei, 

2“Aron hoba haoeibü shousi shuong hao yoa leiashi, hoba neisimei, 
naanglabü onang, shabü lembü shanga masu pongsu hoba sanlon paangshou 
penyi hoba tokai ajinbü wentek kam jungashi; 
3hoba nyi shuong pendou kamshang neichem koukhün junga yoshaitiashi.” 
4Bunyubouei kümla sakkubü tegü Mosaei kümbei, hoba kamshang neichem 
koukhün junga shuong yoshaikei. 
5Hobaje Mosaei shuong to laukei, “Bunyubouei kümla sakkubü kümsilei ho 
ki.” 
6Kheijinei Mosaei Aron hoba haoeibü shousi shuong leijung louan deiei haoen 
sakkukei. 
7Hobaje haoei Aron la mangyuk yukkukei, hoba shembeiei hao kaikei, hao la 
hele lekukei hoba hao la ungshedbou saopobü hele lekukei. Hobaje 
maangsangko kümbü ungshedbü saopobü neisimei shembeei haoei hao 
kailepbo khühlepbei. 
8Hobaje haoei hao la khükhom yukkukei, hoba khükhoma haoei Urim si 
Thummim jinkukei. 
9Hobaje Bunyubouei Mosa la sakkubü tegütham haoei khuphai hoba khuphai 
thedang aenei haoei honthip saopobü khun antian phokukei. 
10Kheijinei Mosaei naanglabü onang sungkei hoba lemshang neichem hoba 
khünei kibü pendou la naangkukei hoba khübü kho saüenkukei. 
11Hobaje khübü kho saüenla shanga khoei lemshang to nyetnei sühko 
lakkukei hoba lemshang hoba khoeibü thungsiphau shuong hoba sakshang 
phauyaang hoba khünei kibü pendou la naangkukei. 
12Hobaje Aron saüenla shanga haoei haoeibü khua naanglabü onang yeian 
jinkukei, hoba hao la naangkukei. 
13Mosaei Aroneibü shousi shuong leian loukei, hoba Mosaei Bunyubouei 
sakkubü tegü haoen la mangyuk yukkukei, hoba shembe nei shenlepbukei 
hoba haoeneibü khun khühkukei. 

14Kheijinei haoei shabü lembü masu pongsu sungbakei, hoba Aron si haoeibü 
shousi shuongei shabü lembü masu pongsueibü khua haoeneibü ikei 
shangetkei. 
15 Hobaje Mosaei kho wapettikei; hoba Mosaei sii kho sungkei hoba lemshang 
ko kaijembo laangshonga haoeibü ikjishouei naangkukei hoba lemshang 
saüenkukei, hoba lemshang koukhün junga sii naangkukei hoba kho 
sakenkula shanga kho saüenkei. 
16Hobaje senmaanga kibü haabü pendou hoba sen yukbü hoba kelang penyi 
hoba khübü haabü haoei sungkei, hoba kho Mosaei lemshang thüka juokkei. 
17Lausikei Bunyubouei Mosa la sakkubü tegü masu pongsu hoba khoeibü 
khon, phe, hoba shiang sakbü haoei shaishang khongaenei wana jikan apbei. 
18Hobaje juokbü lembü sanlon paang haoei sungbakei, hoba Aron si haoeibü 
shousi shuongei sanlon paangeibü khua haoeneibü ikei shangetkei. 
19Hobaje haoei kho wapettikei, hoba Mosaei lemshang kaijembo sii lakkei. 
20Hobaje sanlon paang kho haoei netla yeiko jemnyinkei, hoba Mosaei khu si 
phenet hoba haabü wana jikkei. 
21Haoei senmaang si you deiei sakkei, hoba Mosaei sanlon paang pendou 
lemshang shona juokkei; kho ponlem maibü shanga juokbü lembü kikei; 
kho Bunyubouei Mosa la sakkubü tegü kikei. 
22Hobaje haoei lubü sanlon paang kho khümbo kubü sanlon sungbakei, hoba 
Aron si haoeibü shousi shuongei sanlon khua haoeneibü ikei shangetkei. 
23Hobaje haoei kho wapettikei, hoba Mosaei khoeibü sii sungjung louan 
Aroneibü mae nouhotena hoba mae ik ikbem hoba mae you youbema 
hambukei. 
24Hobaje tokei Mosaei Aroneibü shousi shuong leibakei hoba haoeneibü mae 
nouhotena hoba haoeneibü mae ik ikpema hoba haoeneibü mae you 
youbema Mosaei sii naangkukei hoba lemshang thük kaijembo joubü sii 
lakkukei. 

25Hobaje haabü, meia haabü hoba senmaanga kibü pendou hoba sen yukbü 
hoba kelang penyi hoba khübü haabü mae youshi haoei sungenkei; 
26hoba Bunyubou junga kibü tokai ajinbü wentek kam che ka haoei tokai 
ajinbü wentek khüh che che, hoba onang jinbü wentek khüh che kho 
sungenan hoba khübü haabü hoba mae youshi thüka pholabü. 
27Hobaje haoei khümbo Aroneibü ika hoba haoeibü shousi shuongeibü ika 
phokukei, hoba Bunyubouthedanga soueibü lembü shanga khübü kho 
soueikei. 
28Hobaje Mosaei khübü kho haoeneibü ik ka sungletkei hoba lemshanga 
juokbü lembü khübü kho juokkei; khübü kho ponlem maibü khümbo kubü 
kikei. 
29Mosaei senlang kho sungan Bunyubou thedanga soueibü lembü shanga 
khoei soueilabü kho sanlon paang khümbo kubü Mosa shangabü phejan kikei 
kho Bunyubouei Mosa la sakkubü tegü kikei. 
30Hobaje Mosaei naanglabü onang hoba lemshanga kibü sii sungbakei, hoba 
kho Aron si haoeibü neisimei to hoba haoeibü shousi shuongeibü neisimeia 
lakkukei; hoba Aron si haoeibü neisimei hoba hao yoa haoeibü shousi shuong 
hoba haoeibü shousi shuongeibü neisimei saüenan phokei. 
31Hobaje Mosaei Aron si haoeibü shousi shuong to laukei, “Kamshang 
neichem koukhün junga phe kho thungashi; Aron hoba haoeibü shousi 
shuongei kho shaulabü haang dogo kü la sakkubü tegü khünei kho hoba 
khümbo kubü kama kibü wentek shauashi. 
32Hobaje laobou phe hoba wentek joulaje kanei khokei wana jikan apashi. 
33Kan khümbo kuan apbü chalou apenshongko kan kamshang neichem 
koukhün ka chalou nyetnyet üangjan. 
34Senei tat kümbü tegü kho khei kümbo kaneibü saüsimaü hangletla 
shangaBunyubouei sakkukei. 

35Hobaje chalou nyet change nangnaka kamshang neichem koukhüna kan 
kiphang, hoba kan ühaila shangaBunyubouei sakkubü jungeiashi; aieilausi 
kho tegü kula sakkukei.” 
36Hibü Aron si haoeibü shousi shuongei Mosa danko Bunyubouei sakkubü 
kümbei. 

Levi 9 

Aronei Silipjabü Lembü Kubü 

1Tou chalou setbounyet Mosaei Aron si haoeibü shousi shuong hoba Israelbü 
jaishou shuong ngakei; 
2hoba haoei Aron to laukei, “Nyi shabü lembü shanga masu paangshou che 
sungashi, hoba juokbü lembü shanga sanlon paang mo alebü hoba khübü 
khoBunyubou thedanga lemashi. 
3Hobaje Israel shousi shuong to nyi lenashi, kanei shabü lembü shanga 
lonpaang che hoba juokbü lembü shanga mo alebü masu paangshou che hoba 
sanlon shoushou che, ham kho po cheeibü shou sungshi, 
4hoba Bunyubou thedanga sangmai lembü lemla shanga masu pongsu che 
hoba sanlon paang che hoba onang to kheiyoan shausiyung lembü che, 
aieilausi tatBunyubou kan jungto longlabü.” 
5Hibü Mosaei haoen la sakkubü tegü haoenei Bunyubou jungto kamshang 
neichem to jungan loukei; hoba shuong pendou thedanga lokei. 
6Kheijinei Mosaei laukei, “Ho kanei kümlabü Bunyubouei sakkubü ki; 
hoba Bunyubou soneikangbü kan jungto longlabü.” 
7Hobaje Mosaei Aron to laukei, “Bunyubouei sakkubü tegü lemshang 
nyangko kaiya, hoba kaibü shabü lembü kuashi, hoba kaibü juokbü lembü 
kuashi, hoba jembü shanga hoba noknyüh shanga saumeisaübü kümashi hoba 
noknyüheibü lembü kuashi, hoba haoen shanga angthetbü kümashi.” 
8Hibü Aron lemshang nyangko loukei, hoba hao shanga shabü lembü shanga 
masu paangshou kho haitikei. 

9Hobaje Aroneibü shousi shuongei hao jungto sii kho sungbakei, hoba siia 
haoeibü ikjishou shembei hoba lemshanga kibü laang shuonga naangkukei 
hoba lemshang junga sii kho yeian jinkukei. 
10Lausikei Bunyubouei Mosa la sakkubü tegü shabü shanga lembü haabü, 
kelang hoba senjan yukbü haoei lemshanga juokkei. 
11Phe si khon haoei kamshang khonga juokkei. 
12Kheijinei haoei juokbü lembü kho haitikei; hoba Aroneibü shousi shuongei 
hao la sii kukei, hoba haoei kho lemshang kaijembo lakkukei. 
13Hobaje haoenei hao la juokbü lembü phejem lulu, hoba khu khümbo kukei, 
hoba haoei khübü kho lemshang thük shona juokkei. 
14Hobaje haoei senmaang hoba you sakkei, hoba lemshanga juokbü lemshang 
thüka juokkei. 
15Kho phaia haoei noknyüheibü lembü kukei, hoba noknyüh shanga lemla 
kulabü lon shabü shanga lemla sungbaan kho haitikei, hoba nyishou tegü 
shabü lembü kukei. 
16Hobaje haoei juokbü lembü sungbakei, hoba ngühkhüm tegü lembü kukei. 
17Hobaje ngeyang juokbü lembü to liman shausiyung lembü ikmaang shenko 
jungan lemshang thüka juoktiko haoei kho kukei. 
18Haoei toukei noknyüh shanga sangmai lembü kula masu pongsu hoba 
sanlon paang kho haoei haitikei; hoba Aroneibü shousi shuongei hao la sii 
khümbo kukei, hoba haoei kho lemshang kaijembo lakkukei. 
19Hobaje masu pongsueibü haabü, sanlon paangeibü meia haabü hoba 
senmaanga haabü, hoba kelang hoba senjan yukbü; 
20hoba haoenei senlang yoa phokukei, hoba haoei haabü kho lemshanga 
juokkei. 
21Hobaje Mosaei sakkubü tegü Bunyubou thedanga soueibü lembü shanga 
senlang hoba mae youshi Aronei soueitikei. 

22Aronei noknyüh thüka haoeibü ik shingan haoen haükukei; hoba juokbü 
lembü hoba sangmai lembü kuan louyenkei. 
23Mosa si Aron kamshang neichem khüto atkei hoba longan noknyüh 
haükukei; hobaBunyuboueibü soneikangbü müt pendou thükto longkei. 
24HobajeBunyubou yobü ka wan longkei, hoba shaishang thüka juokbü lembü 
hoba haabü suian apbei; hoba ladang noknyühei hapbei, haoenei ngekkei 
hoba the khüman tuongkei. 

 Levi 10 

Nadab si Abihueibü Shabü 

1Tou Aroneibü shousi Nadab si Abihu haosiei haoeneibü wankak suokjin 
sungan kho thüka wan jinkei, hoba kho thüka jen jinanBunyubou thedanga 
asaopobü wanei lembei hoba kho haoei haoen la asakkubü kikei. 
2Hobaje Bunyubou jungka wan louyenkei hoba haosi suikei, 
hoba Bunyubou thedanga haoen haikei. 
3Kheijinei Mosaei Aron to laukei, “Bunyubouei laubü kho ho: Kü yoa nyangko 
kibü shuong yoa ngei ngo lolo saopoan lenlabü, hoba müt pendou thüka ngo 
soneikanglabü.” Hobaje Aron ngüh üangko apbei. 
4Hobaje Mosaei Aroneibü bou nashoubou Uzzieleibü shousi shuong Mishael 
hoba Elzafan ngakei, hoba haosi to laukei, “Nyangko kaiya, saopobü 
lemshang jungka kukjung shaishang khongaeto kaneibü jaisinasi 
sunglangashi.” 
5Hibü haoen nyangko loukei, hoba shaishang ka Mosaei laubü tegü haosieibü 
mangyuka haosi lenglangkei. 
6Hobaje Mosaei Aron to hoba haoeibü shousi Eleazar hoba Ithamar to laukei, 
“Kan haibüla hoba shuong pendou thükto khauang lousi amaibula kanei 
kaneibü khu shuan tüp, ayingsi kaneibü nei tejitnyin; lausikei kaneibü jaisina 
Israel mütli khümboei Bunyubou khauang longbü wanlong longan kibü 
shanga maang haapashi. 

7Hobaje kan haibüla kamshang neichem koukhün ka tüang; 
aishanga Bunyubouei onang naangkubü kan thüka kia.” Hibü Mosaeibü ngüh 
tegü haoenei kümbei. 

Ungshedbou Shuong Shanga Ngühkhüm 

8Kheijinei Bunyubouei Aron to laukei, 
9“Kan haibüla kanei kamshang neichem to atjinei ih ayingsi nyakidei, nyi 
ayingsi kaibü shousi shuongei teyung; kaibü meten pendoua ho ponpen 
shanga lole ngühkhüm kilabü. 
10Hobaje kho kanei saopobü si asaopobü kanglanga hoba hinseibü si 
ihinseibü kanglanga lulu ngelabü. 
11Hobaje Mosa danko Bunyubouei haoen to joyobü Israel shousi shuong la 
ngühkhüm pendou lenjan.” 
12Kheijinei Mosaei Aron to hoba haoeibü joubü shounyi Eleazar hoba 
Ithammar to lenkei, “Wanei Bunyubou to lembü joubü ka shausiyung lembü 
sungashi, hoba kho lemshang nyangko shauashi; aieilausi ho aeibou saopobü 
13hoba kanei kho saoposhanga shaujan, aieilausi kho kaibü phejan; hoba 
kaibü shousi shuongeibü phejan wanei Bunyubou la lembü kubü ki. 
14Hobaje soueibü senlang kho hoba lembü kubü youshi kho kanei, nyi hoba 
kaibü jayang nouyang shousi shuongei saüenbü kaoen chenei shaujan; 
aishanga Israel shousi shuong sangmai lembü haitibü ka kaibü phejan shanga 
habü ho kuakei. 
15Lembü youshi hoba soueibü senlang kho wanei lembü haabü yoa 
haoenei Bunyubou thedanga soueibü lembü shanga soueila sungbajan. 
hoba Bunyubouei sakkubü tegü kho ka shangabü; ka yoa kaibü shousi shuong 
ponpen shangabü phejan kilabü.” 
16Ladang Mosaei shabü lembü shanga lon maangkuko lambei hoba chühashi, 
kho juokan apan kiteikei; hoba joubü Aroneibü shousi Eleazar hoba 
Ithammar to haoei maangpokko laukei, 

17“Ho saopobü dogo ngean hoba shuongei shonbü shedbü künla 
hoba Bunyubouthedanga haoen shanga shabü hangan apla shanga lembü 
saoposhanga aila ashau? 
18Chühashi, hoeibü sii saoposhang chemmaang aeto aila jungan alot; ngei 
sakkubü tegü kanei kho saoposhanga shaujan kikei.” 
19Hobaje Aronei Mosa to laukei, “Chühashi, tat haoenei haoeneibü shabü 
lembü hoba juokbü lembü Bunyubou thedanga kua, kümeileiei kü to sühakei; 
hoba ngei tat shabü lembü shauan kia tegükei khoBunyubou junga 
sungledasaoma?” 
20Hobaje Mosaei kho ditjinei hao senyühshembei. 

Levi 11 

Shaulabü Meisiau 
(NA 14.3-21) 

1Bunyubouei Mosa si Aron to laukei, 
2Israel shousi shuong to lenshi, kaodaka langkeibü meisiau yoa kanei 
shaulabü habü ho ki, 
3meisiau yoa ai ong haak pheinyinan ki, hoba youjishou paangnyinan ki hoba 
shat nyaingaida kho kanei shaula thükkei. 
4Kheiyingasikei shatnyaibü hoba haak pheinyinbü yoa habü ho kanei 
ashaujan, ut, aieilausi hoei shat nyaida lausikei haak apheinyinkei, ho kan 
shanga asaopobü ki. 
5Sanshou, khei hoei shat nyaida lausikei haak ayembei ho kan shanga 
asaopobü. 
6Hobaje langyuk, khei hoei shat shauda lausikei haak ayembei, ho kan 
shanga asaopobü. 
7Hobaje uk, khei ho haak pheinyinbü lausikei shat anyaida, ho kan shanga 
asaopobü. 
8Khübüeibü phe kanei ashaujan, hoba khübü haibü manga kanei temeiti; 
khübü kho kan shanga asaopobü. 

9Deia kibü pendou yoa habü ho kanei shaula thükkei; deia yungnyua, hoba 
shumanga ai ong kaak hoba kou yeman ki, khübü kho kanei shaula thükkei. 
10Lausikei yungnyua, shumanga, hoba deia pongyobü pendou hoba deia lang 
kibü pendou, kaak ayembü hoba kou üangbü pendou kan junga mangsenlabü 
ki. 
11Hobaje khübü kho kan thedanga jemtenlabü kilabü, kanei khübü phe 
ashaujan, hoba khübü haibü mang kan thedanga mangsenlabü kilabü haang. 
12Deia kibü ainei kaak si kou aki kho kan shanga shalabü ki. 
13Au yoa kanei habü ho mangsenjan, habü ho ashaujan, khübü kho 
mangsenlabü; wekekshou, aulu, hoba ngao shaubü aulu. 
14Aulu hamshang, lolenshang, den lulua; 
15aukhomakmak phang weko, 
16hoba ostrik, ukhoungba, tüngtüngbangbang, 
17hoba ukhoungba hanbou, Kormorant au, hoba ukhoungba yaangbou. 
18Molo phadak, ngau shaubü pelikan au, hoba hogon; 
19hoba stork au, heron au, phang lulu, mühghaüaunak, hoba pak. 
20Kaak yembü pendou you lei pendouei paialonga kan junga kho 
mangsenlabü ki. 
21Kheiyingsikei kaakyeman you lei pendouei paibü laobouei kaoa tomjung 
haula nakshang you thüka tokei you nyi yeman ki kanei shaula thükkei. 
22Khübü yoka kanei habü ho shaula thükkei; koksüng phang den lulu. 
23Lausikei kaak yeman paibü laobou you lei yembei khübü kan thedanga 
mangsenlabü ki. 
24Khübü khoei kan lulu asaopoko aplabü; aoyouei khübü haibü mang to 
meitilaje nangnak sühko asaopoko aplabü. 
25Ao- youei khübü haibü sungan junglaje haoeibü neisimei sakjan, hoba 
nangnakko asaopoko kilabü. 

26Meisiau laobou haak pheinyinan ki lausikei maisho aphein- yinko ki, 
ayingsi shat ashauda, kho kan shanga asaopobü ki; müt weko aoyouei khübü 
to meitilaje asaopoko kilabü; 
27hoba you leiei paibü meisiau yoa laobouei ong youmaangei paida, kan 
shanga khübü kho asaopobú ki; aoei khübü haibü manga meitilaje nangnakko 
hao asaopoko kilabü. 
28Hobaje aoyouei khübü haibü mang hean khünda jembü neisimei sakjan, 
hoba nangnakko asaopoko kilabü, kan thedanga khübü kho asaopobü ki. 
29Hobaje kaoa nongeiko paibü yoa kan shanga asaopobü habü ho ki; kongi, 
hoba yepuk hoba jisang haoen den lulu, 
30chemsou, tangkabü jisang, auteikokbou, litnyusalimong, khapthung. 
31Hong- yobü yoa habü ho kan shanga asaopobü ki, aoyouei khübü haibü to 
meitilaje nangnakko asaopoko kilabü. 
32Hobaje habü haibü mangei aito ong meioulaje kho asaopoko aplabü, bu 
kümbü to yingsikei, ayingsi neito meito yingsikei, ayingsi nyungkai to 
yingsikei ai ong denche kümsilei shanga jungeida kho deia jinjan hoba kho 
nangnakko asaopoko kilabü, kho phaia ong hinseilabü. 
33Hobaje khübü ka laobou thamchak to che ongkei atlaje khünei ai ong kilaje 
asaopoko kilabü hoba kanei kho phetnyinjan. 
34Khünei kibü shausiyung pendou laobou ka dei louda, asaopoko yeilabü, 
hoba yunglabü pendou laobou chak ka yungda kho asaopoko kilabü. 
35Hobaje ajanjan pendoua haibü mang takübü cheei ongkei meioua longa 
asao- poko kilabü, wentek kaangbü yingasikei, ayingsi chak yingsikei netla 
yeiko jangnyinjan, khübü kho asaopobü hoba kan shanga asaopobü kilabü. 
36Khei yingasikei dei khuan phobü ayingsi deithung ainei dei khuan phokei 
kho saopobü kilabü; lausikei aoei khübü haibü manga meitilaje asaopoko 
aplabü. 
37Khübü haibü mang ka che lilabü thüka atousi kho asaopoko ki. 

38Lausikei lilabü thüka dei saangan kiteia longa hoba khübü haibü mang at 
kho thüka atoua longa kho kan shanga asaopobü kilabü. 
39Hobaje kanei shaubü meisiau at haisi aoei haibü mang to meitilaje hao 
nangnakko asao- poko kilabü. 
40Aoyouei haibü mang kho shaulaje haoei jembü neisimei sakjan, hoba 
nangnakko asaopoko kilabü, tokei aoei haibü mang kho künlaje haoei jembü 
neisimei sakjan, hoba chasem sühko asaopoko kilabü. 
41Kaoa shoongaibü meisiau hanbü pendou mangsenlabü ki, kho ashaujan. 
42Ai ong shimungei kaoa satko paida hoba ai ong you leiei paida ayingsi ai 
ong you juong yembei khübü kho kanei ashaujan, aieilausi haoen 
mangsenlabü ki. 
43Kan jembü lolo shoongyo shanyoko paibü meisiau aieikei mangsenlabü 
teyei ayingsi khübü khoei kan ashalabü lele kan lolo asaopoko teyei. 
44 Aishanga ngo kaneibü Bunyubou Mühghaü; kan lolo saüenan sao- poko 
kishi, aieilausi ngo saopobü. Kao thea shoongyo nuyoko kibü meisiau aieikei 
kan ashatijan. 
45Aieilausi kaneibü Mühghaü yingla Ijep kaodak ka leiyenbou ngo Bunyubou, 
hibü kan saopotham kishi, aieilausi ngo saopobü. 
46Meisiau hoba ausiyuk hoba deia nuyobü langkibü meisiau pendou shanga 
ngühkhüm ho ki. 
47Hinseibü si ihinseibü hoba shaulabü si ashaulabü meisiau ham kanglanga 
lulu yeitikuda. 

 Levi 12 

Shou Bukan Phaia Nyu Saüenbü 

1Bunyubouei Mosa to laukei: 
2Israel shousi shuong to lenshi, mang akongbü nyu che aoei bousu shou 
buklaje, kheijinei nyu kho chalou nyetnyet asao- poko kilabü, sao mangnei 
toteibü jihsiphaia asaopoko kilabü. 

3Hobaje setbounyet shoueibü khop tang kho kipan apjan. 
4Chalou khujinto sem sühko nyu saüenan kijan, sao saüenbü chalou apen 
shongko, saoei saopobü peisilei aineikei ameitijan, ayingsi lemshang to 
aloujan. 
5Lausikei saoei yaksa che buka longa sao lit weko mang samenbü tegü bale 
penyi asamenko kilabü, hoba sao samenlabü jih apen shongko chalou saosem 
to lak saüenan kijan. 
6Ladang bousu shou shanga yingsikei yaksa shou shanga yingsikei, sao 
samenbü chalou benlaje, kamshang neichem to ungshedbou jungto saoeibü 
juokbü lembü shanga sanlon shoushou po cheeibü, dukutuk che, jemau che 
shabü lembü shanga saoei jungan loujan, 
7hoba saoei kho Bunyubou thedanga kulabü hoba sao shanga saomeisaubü 
kümjan; hoba sao sii koubü ka saüenan kilabü. Bousu ayingsi yaksa bukbü 
shanga ngühkhüm kho ho. 
8Saoei sanlon shoushou che kula athük longa saoei jemau penyi, ayingsi 
dukutuk penyi jungjan; che juokbü lembü shanga, hoba che kho shabü lembü 
shanga; hoba ungshedbouei sao shanga saomeisaülabü, hoba sao hinseian 
kilabü. 

Levi 13 

Khondak kabü Mousisou Shangabü Ngühkhüm 

1Bunyubouei Mosa si Aron to laukei, 
2Ladang müt cheeibü mang khona bujung longlaje ayingsi paknyinda ayingsi 
thu- paitham longan kilaje, hoba haoeibü khona imthu phatko kilaje, 
kheijinei hao Aron ungshedbou ayingsi haoeibü shousi ungshedbou yoa che 
jungto leian haujan. 
3Hobaje ungshedbouei haoeibü phea khon khüto chühjan; hoba khünei wi 
kho thupaitham yeian kialonga hoba haoeibü phe khotoje chühla haübou 
yingan kialonga, kho imbü mou ki; hoba ungshedbouei hao to chühan asaopo 
dogo ngetijan. 

4Lausikei haoeibü phe khona longan kibü kho thupaian hoba kho chühla 
khon toje haübou aying hoba khoeibü wi kho thupaitham ayeilonga, kheijinei 
ungshedbouei kho kaakbü müt kho chalou nyet khinan phojan, 
5hoba nyetbounyet ungshedbouei hao nyibou chühlabü, hoba kho haoeibü 
thea jetei hoba mou kho khon nyakko haajung ohauko kialonga kheijinei 
ungshedbou khoei tokei nyetnyet khinan phojan. 
6Hobaje tokei nyetbounyeta kho chühngailabü hoba chühsi mou kho sinko 
hoba khondak shenko ohouko kialonga kheijinei ungshedbouei hao 
hinseiakei dogo ngetilabü, kho mou che longbü ong ki; haoei haoeibü 
neisimei saklabü hoba sakasaman kilabü. 
7Lausikei haoei hao lolo saüenla shanga ungshedbou to lenan phaia mou kho 
khondak shenko aan kialonga haoei jembü lolo ungshedbou la nyibou lenjan; 
8hoba ungshedbouei chühlabü, hoba mou kho khondak shenko haajung 
hauan kialonga kheijinei ungshedbouei hao asaopokei dogo ngetilabü; kho 
imshat dogo ngean kilabü. 
9Ladang müt che im longan kilaje, kheijinei hao ungshedbou jungto leian 
loujan; 
10hoba ungshedbouei takteilabü, hoba khona thupaitham sungjung longan 
hoba khoei wi thupaitham yeitian sungjung longbü kho ka phe haanbü 
longan kialonga, 
11kho phea imshat hangbü ki, hoba ungshedbouei hao asaopokei dogo 
ngetilabü hoba haoei khinan aphojan, aishanga hao asaopokei. 
12Im kho khondak pendoua longa longa, hoba imbü mou longshang khünei 
khu ka you sühko khei ungshedbouei hapbü sühko longan kialonga; 
13kheijinei ungshedbouei takteilabü hoba im khoei haoeibü mang pendou 
yeplepan kialonga kho kaakbü müt kho hinseibü dogo ngetijan, pendou 
thupaitham apa; hao hinseiakei. 
14Lausikei ladang ong hao to phe haanbü longlaje hao asaopoko kilabü. 

15Hobaje ungshedbouei phe haanbü longbü kho chühan hao asaopobü dogo 
ngetijan, phe haanbü longbü kho ihinseikei, kho im yingkei. 
16Lausikei phe haanbü kho nyibou thu- paitham yeian apa longa kheijinei hao 
ungshedbou jungto loulabü hoba ungshedbouei hao takteilabü. 
17Hobaje mou kho thupaitham yeian kialonga, kheijinei mou longbü müt kho 
hinseiakei dogo ungshedbouei ngetijan; hao hinseian kia. 
18Ladang khondaka takshou longan maibü kilaje, 
19hoba takshou longshang kho thupaitham sungjung longbü che kilaje, 
ayingsi saklangle bokan kilaje, kheijinei hao ungshedbou la lenjan, 
20hoba ungshedbouei takteilabü, hoba kho chühla khon toje haübou yingan 
kialonga, hoba khoeibü wi kho thupaitham yeian kialonga kheijinei 
ungshedbouei hao asaopokei dogo ngetijan; ho imbü mou takshoua longbü 
ki. 
21Lausikei ungshedbouei kho chühan hanei wi thupaibü aki hoba khon to 
haübou ayinglonga kheijinei ungshedbouei hao chalou nyetnyet khinlabü, 
22hoba kho khona aan kialonga ungshedbouei hao asaopokei dogo ngetilabü; 
kho imbü tetsida ki. 
23Lausikei pokan kibü kho khoyama kialonga kho takshou nali ki; hoba 
ungshedbouei hao hinseiakei dogo ngetilabü. 
24Ayingsi manga wanei juokbü kialonga, hoba wanmou phe khünei sungan 
kialonga, saklangle thupaian ayingsi thupaitham kialonga, 
25kheijinei ungshedbouei kho chühlabü hoba sungjung longshang wi kho 
thupaibü yingalonga hoba chühla khontoje haübou yingalonga kho im, kho 
wanmoua longbü ki; hoba ungshedbouei hao asaopokei dogo ngetijan, ho im 
mou. 
26Lausikei chühan chühan, hoba sungjung longbü khünei wi thupaibü hoba 
khondak toje kho haübou ayinglonga hoba nakthüngan kisi kheijinei 
ungshedbouei hao chalou nyet khinan pholabü. 

27Hobaje nyetbounyet ungshedbouei hao takteilabü, kho khondaka aan 
kialonga, kheijinei ungshedbouei hao asaopokei dogo ngetilabü, kho imbü 
mou. 
28Hobaje sungbü kho khünei ong kialonga hoba khondaka haajung satbü 
akilonga kho wanei juokbü ka pubü ong ki, hoba ungshedbouei hao 
saopoakei dogo ngetilabü, aieilausi ho wanei juokbü nali. 
29Ladang bousu yingsikei yaksa yingsikei khua ayingsi kaolo maanga mou 
kilaje, 
30kheijinei ungshedbouei mou kho chühjan, hoba chühla khontak to haübou 
yingalonga hoba khünei wisakshou saklangbü hoba semjeile kialonga, 
kheijinei ungshedbouei hao asaopokei dogo ngetilabü; ho nyikbü mou kho 
khua ayingsi kaolo maanga longbü immou ki. 
31Hobaje ungshedbouei kho nyikmou to chühan hoba chühla khontak to 
haübou aying hoba khünei wi nakkhübü akilonga kheijinei moulebou kho 
ungshedbouei nyetnyet khinan phojan; 
32hoba nyetbounyet ungshedbouei mou kho chühjan, hoba nyikmou kho 
haajung hauan akiteilonga hoba khünei wi saklangbü akiteilonga hoba 
nyikmou kho khontak to haübou ayinglonga, 
33kheijinei haoei khu shuan apjan, lausikei haoei mou kho shuan üpjan, hoba 
ungshedbouei moulebou kho chalou nyet khinan phojan; 
34hoba nyetbounyet ungshedbouei mou kho chühlabü hoba mou kho 
khontaka ühaako kialonga hoba chühla khontak to haübou akilonga kheijinei 
ungshedbouei hao hinseian kia dogo ngetijan; hoba haoei jembü neisimei 
saklabü hoba saopoan kilabü. 
35Lausikei saüenan phaia mou kho khondak shenko puyopuyo haualonga, 
36kheijinei ungshedbouei hao to chühlabü, hoba nyikmou kho haajung hauan 
kialonga wisakshou kho aphaneisikei mailabü, hao asaopoko kia. 

37Lausikei hao thedanga jetei kialonga, hoba khünei wi nakkhübü yeman 
kialonga mou kho maia, hao saopoakei; hoba ungshedbouei hao saopoakei 
dogo ngetilabü. 
38Ladang bousu yingsikei yaksa yingsikei jembü mang khondaka sungjung 
pujung longan kilaje ungshedbouei haoen to chühjan; 
39hoba haoeibü mang khondaka puan sungjung longan kibü kho momtham 
thupaian kialonga kho khondaka pujung longbü ong ki, hibü khoei hao 
saopoakei. 
40-41Ladang müt che haoeibü khu ka khulou elaje hao khüng kheasikei 
hinseian kia. Haoeibü khüngjaa khulou akiko apsi hao khüng khea lausikei, 
hao hinseian kia. 
42Lausikei khüng khebü ayingsi khüngja ka khulou ebüa saklangle thupaibü 
tetsida kialonga khoje touje hao khüng khebü ayingsi khüngjaa wi ebüa im 
loushetda. 
43Hibü ungshedbouei kho chühlabü hoba haoei kho khüngkhebü ayingsi 
khüngjaa wi ebüa longbü ka sungan kibü kho saklangle thupaian mang 
khondaka im longbü tegü im hapalonga, 
44hao im kaakbü müt, hao asaopokei, haoeibü mou khua longsije 
ungshedbouei hao asaopokei dogo ngetijan. 
45Im longbü müt aoto mou longan ki haoei nei jitnyinbü neijan, hoba haoeibü 
khu khulou pinan pholabü; hoba haoei haoeibü thükae sembung khop 
küplepan, “Asaopobü, asaopobü,” dogo ngekjan. 
46Hao to mou thonan kishongko hao asaopoko kilabü; asaopobü hao mütpem 
kijan, hao kishangkei shuong shaishang ka bangan kijan. 

Yemautei baubü Shangabü Ngühkhüm 

47Ladang neiameia yemautei bauan kilaje, winei yingsikei, phembanei 
yingsikei, 
48kho wiei ayingsi phembaei takbü yingsikei phekhon ayingsi phekhonei 
denje kümbü yingsikei, 

49neitomeito ayingsi shenbü peisileia ayingsi phekhona ayingsi takbü ayingsi 
shenbü peisileia ayingsi phekhonei kümbü ai peisilei yinglaje yingsikei 
nakthüngan ayingsi saklangle shenbü ngebü kialonga, kho im mou ki, hoba 
ungshedbou la lenjan. 
50ungshedbouei mou kho chühlabü, hoba mou kibü kho chalou nyetnyet 
khinan phojan; 
51Nyetbounyet haoei mou kho chühlabü hoba mou kho neisimei takbü 
ayingsi shenbü peialeia ayingsi phekhon, khei phekhonei kümbü ajanjan 
pendoua kaakan kialonga mou kho hatlabü imshat ki; kho asaopokei. 
52Hibü haoeibü neisimei ayingsi takbü ayingsi shenbü wi ayingsi phemba 
neiei takbü ayingsi ai ong phekhonei kümbü peisilei laoboua mousi kaakan ki 
kho haoei jikan apjan, aieilausi kho yemautei baubü imshat ki, kho jikan 
apjan. 
53Lausikei ungshedbou khoei kho chühan chühan mou kho neisimei ayingsi 
takbü ayingsi, woubü ayingsi phekhonei kümbü ai peisilei yinglaje yingsikei 
pinjung asatko kialonga, 
54ungshedbouei mou longbü kho samenla ngühkhüm kujan, kho phaia tokei 
nyetnyet khinan phojan. 
55Mou kibou müt khüto chühlabü, hoba mou kho ajakshaiko ayingsi mou kho 
puyo puyo asatko kialonga kho asaopokei; nyi kho wana jikan apjan, kho 
shat dangaenei kaakbü yingsikei maangaenei kaakbü yingsikei kho imshat ki. 
56Hobaje kho ungshedbouei takteialonga hoba kho sakan phaia shenngaian 
kialonga haoei kho neikameika ayingsi phekhon ayingsi takbü ayingsi shenbü 
peisilei ka jitan apjan. 
57Hobaje kho tokei neisimei khünei ayingsi takbü nei ayingsi shenbü ayingsi 
ai ong phekhonei kümbei kho longan kialonga lanei yemautei bauan ki kho 
wanei jikan ap- ashi. 

58Lausikei neisimei takbü yingsikei, shenbü yingsikei, ayingsi ai ong 
phekhonei kümbü yinglaje yemautei baubü kho khüka atan kialonga, 
kheijinei nyibou kho sakjan, hoba kho phaia ong hinseian kilabü. 
59Wi nei ayingsi bhemba nei takbü ayingsi woubü neisimeia imbü mou 
kaakbü shanga saüenakei dogo ngetila ayingsi asaüenkei dogo ngetila shanga 
habü ngühkhüm ki. 

 Levi 14 

Khonmou Longbü Phaia Saüenbü 

1Bunyubouei Mosa to laukei, 
2Imsak baubü müt shanga hao saüenbü chalou habü ngühkhüm kijan; hao 
ungshedbou jungto leian loujan, 
3hoba ungshedbou shaishang ka meimeijung haulabü, hoba imsak baubü müt 
ka mou maia amai chühenlabü; 
4 kheijinei ao saüenlabü ki hao shanga lang kibü hinseibü au penyi hoba 
cedar bu hoba janglüh saklangbü hoba hisop jungan loula ungshedbouei 
sakkujan. 
5Hobaje ungshedbouei au yoka che thamchak chenei dei kouko kibü thüka 
haitila sakkujan. 
6Lang kibü au kho shanga kho haoei kho sungbalabü cedar bu hoba janglüh 
saklangbü, hoba hisop khübü kho hoba lang kibü au kho dei kouko kibü 
thüka haitibü aueibü sii khünei hamjan. 
7Hobaje haoei imsak ka ao saüenkulabü ki hao to nyetnei wenan jinkulabü 
hoba langkibü au khongthua litilabü, hoba kho phaia hao saüena dogo 
ngetilabü. 
8Ao saüenlabü ki haoeibü neisimei sakjan hoba haoeibü khu pendou shuan 
apjan, hoba hao jembü lolo deia mang yuan apjan, khei yingsi ong saüenan 
kilabü, hoba phaia ong hao sühshang to atlabü, lausikei hao neichem tang 
aenei nyetnyet kilabü. 

9Hobaje nyetbounyeta haoeibü khu ka khulou pendou hoba haoeibü sembung 
wi hoba haoeibü nyek wi shuan aplabü, khei haoeibü khulou pendou shuan 
aplabü, kho phaia ong hao hinseilabü. 
10Hobaje setbounyeta haoei kap anakbü sanlon paangshou penyi hoba mo 
alebü sanlon po cheeibü pi che sungbajan, hoba shausiyung lembü shanga 
wen inyaibü onang yoa kheiyoan efa phejan ana phejan sem, hoba onang 
aons anthük lak. 
11Hobaje ungshedbou aoei hao saüenkuda, saüenla kibü müt kho hoba khübü 
kho Bunyuboujunga kamshang neichem koukhüna apyokujan. 
12Kheijinei ungshedbouei sanlon paangshou yoka che sungbalabü, kho shedbü 
lembü shanga, hoba onang aons anthüklak kho hoba khübü 
khoBunyubou junga soueibü lembü shanga soueitijan; 
13hoba sanlon paangshou kho lanei shabü lembü hoba juokbü haitida khünei 
saoposhanga haoei haitijan, aishanga ho saopoboutham yingbüka shabü 
lembü kubü ungshedboueibü yingbü tegütham, shedbü lembü kubükei khei 
kilabü. 
14Hobaje ungshedbouei shedbü lembü sii kho shisho sungenlabü, hoba kho ao 
saüenlabü ki, haoeibü mae nou hotena hoba mae ikbema hoba haoeibü mae 
youbema ungshedbouei naangkulabü. 
15Hobaje ungshedbouei onang aons anthüklak kho sungan kho haoei jembü ik 
nanae ikmanga haakan jinlabü. 
16Hobaje haoeibü ik nanaenei kibü onang khünei ungshedbouei haoeibü mae 
ikjishou shanan jinlabü, hoba onang kho Bunyubou thedanga nyetnei wenan 
jinkulabü. 
17Hobaje haoeibü ika jouan kibü onang kho ao saüenlabü ki haoeibü mae nou 
hotena hoba haoeibü mae ikbema haoeibü you mae youpema shedbü lembü 
sii thüka ungshedbouei naangkulabü. 

18Hobaje ungshedbou ika jouan kibü onang kho ao saüenlabü ki haoeibü 
khua haoei yeian jinkulabü, hoba hao shangaBunyubou thedanga 
ungshedbouei saumei saülabü. 
19Hobaje ungshedbouei shabü lembü kujan, hoba ao saüenlabü ki hao 
asaüenbü shanga hao shanga saumei saütilabü; hoba kho phaia haoei juokbü 
lembü haitilabü. 
20Hobaje ungshedbouei lemshang thüka juokbü lembü hoba shausiyung 
lembü kulabü; hoba hao shanga ungshedbouei saumei saülabü hoba hao 
saüenlabü. 
21Hobaje hao shalebü yingalonga hoba haoei khübü kula athüklonga, 
kheijinei shedbü lembü shanga soueilabü hoba hao shanga saüsimaü saumei 
saüla shanga haoei sanlon paangshou che, hoba shausiyung lembü shanga 
wen onang yoa kheiyoan efa phejan ana che, hoba onang aons anthüklak 
sungjan. 
22Hobaje jemau penyi ayingsi dukutuk penyi khei haoei sungbaenbü tegü 
hoba che shabü lembü hoba lubü che kho juokbü lembü shanga. 
23Hobaje setbounyetBunyubou thedanga kamshang neichem koukhüna hao 
saüenkula shanga khübü kho ungshedbou jungto sungbajan. 
24Hobaje ungshedbouei shedbü lembü shanga sanlon paangshou kho hoba 
onang aons anthüklak kho sungjan, hoba ungshedbouei 
khübüBunyubou junga jipbü lembü shanga jiplabü. 
25Hobaje shedbü lembü shanga sanlon shoushou kho haitilabü, hoba 
ungshedbouei shedbü lembü sii kho sunglabü hoba saüenla kibü müteibü mae 
nou hotena hoba haoeibü mae ikbema hoba haoeibü mae you- pema kho 
naangkulabü. 
26Hobaje ungshedbouei onang kho jembü nanei ikmanga yeian jinjan. 
27Hobaje ungshedbouei haoeibü mae ikjishouei nanaenei kibü onang kho ka 
at nyetnei Bunyubouthedanga lakkulabü. 

28Hobaje ungshedbouei jembü ika kibü onang kho ka ao saüenlabü ki, 
haoeibü mae nou hotena hoba haoeibü mae ikbema hoba haoeibü mae you 
youbema hoba shedbü lembü sii kishanga naangkulabü: 
29Hobaje ungshedboueibü ika jouan kibü onang kho ao saüenlabü ki, haoeibü 
khua haoei yeian jinkulabü; hoba hao shanga Bunyubou junga saüsimaü 
saumei saütilabü. 
30Hobaje haoei jemau ayingsi dukutuk shoushou ka haoei jekla thükbü kujan; 
31che kho shabü lembü shanga hoba lubü kho juokbü lembü shanga 
shausiyung lembü yoan; hoba ao saüenlabü ki hao shanga Bunyubou junga 
saüsimaü saumei saütikulabü. 
32Ao to imsak longan ki, hoba aoei hao saüenkula shanga songa kibü 
tegütham lembü akuenda, hao shanga ho ngühkhüm ki. 

Chema Bukaklaangkak Baubü 

33Bunyubouei Mosa si Aron to laukei, 
34Kan ladang Kanan kaodak to louan kilaje, laobou ngei kaneibü yingla 
kudaje hoba kanei shian apbü kaonyek chem chenei ngei im mou longtila 
35kheijinei chemBunyubouei louan ungshedbou to lenshi: Kü chema je im 
phatko shat che kia. 
36Hobaje chema kibü pendou asaopoko apsi amaibüla dogo ungshedbouei 
mou kho chühla üttoua, haoenei chem kho kongkula ungshedbouei 
ngühkhüm kulabü; hoba kho phaia ungshedbouei chem kho chühla atlabü. 
37Hobaje haoei shat kho chühlabü, hoba chem kümthanga mou kho 
shangtüngtham onan nakthüngan ayingsi sakshangan kilao hoba kho chühla 
kümthang toje phangkabou si ji chühlabü. 
38Kheijinei ungshedbou kho chem ka koukhün to longlabü, hoba chem kho 
chalou nyet khinan phokulabü. 
39Hobaje nyibou ungshedbou louan nyetbounyet chühlabü; hoba chem kho 
kümthanga mou kho haajung hauasi ohau chühlabü; 

40Kheijinei ungshedbouei laang laoboua mou ki, khübü kho sangnyu batak 
asao- pobü kaoen che to jinkushi dogo haoen la ngühkhüm kulabü; 
41hoba haoei chem maang kaijembo kuitaiko sakkulabü, hoba haoenei laang 
khaangyobü tham kho sangnyu batak asao- pobü kaoen chenei jinkulabü. 
42Hobaje haoenei khübü laang jeiko lubü pholabü; hoba haoei lubü 
khangyobü tham sunglabü, hoba chema naanglabü. 
43Hobaje haoei laang kho sungan phaia hoba chem kho hameitaiko sakan 
phaia hoba chema tham naangan phaia nyibou louan mou kho chema longa 
longa; 
44kheijinei ungshedbou lotan chühlabü, hoba mou kho chema haajung hauan 
kialonga kho amaiko aplabü im chema kia; kho asaopo. 
45Hobaje haoei chem kho panlabü, kho laang khükabü wa, hoba chema 
naangbü khaang- yobü tham pendou hoba haoei khübü kho sangnyu ka 
asaoposhang kaoen che to sungjung haulabü. 
46Tokei chem khinan kijinei ao kilaje, hao nangnak sühko asaopoko kilabü. 
47Hobaje ao chema yepda hao neisimei sakjan, hoba chema ao shauda- 
yungda, haoeibü neisimei sakjan. 
48Lausikei ungshedbou louan chühalonga hoba tham naangan phaia mou kho 
hinseiakei dogo ngetilabü, aieilausi shat kho maia. 
49Hobaje chem saüenla shanga haoei cedar bu janglüh saklangbü hoba hisop 
yoa au penyi jungjan. 
50Hobaje au che dei koshikbü thüka thamchak chenei haitilabü. 
51Hobaje haoei cedar bu hisop hoba janglüh saklangbü kho lang kibü au 
penyi sungjung louan haitibü aueibü siia hoba dei koshikbü khünei hamlabü, 
hoba chema nyetnei sühko lakkulabü. 
52Hobaje haoei chem kho aueibü sii, dei koshikbü hoba lang kibü aueibü sii 
hoba cedar bu, hisop, hoba janglüh saklangbüei saüenkujan. 

53Lausikei haoei lang kibü au kho sangnyu ka angan yama litilabü, kho tegü 
chem shanga haoei saumei saüjan; hoba kho saüenan kilabü. 
54Habü ho im baubü pendou shanga hoba nyik baubü pendou shanga 
ngühkhüm ki; 
55-56neiameia im longbü shanga hoba chema kibü shanga; hoba bokbülebü, 
nyik hoba thethu angbü shanga. 
57Ladang asaopoko kida hoba ladang saopoan kida khübü shanga habü ho 
imbü shanga ngühkhüm ki. 

Levi 15 

Mang ka Asaopobü Saangbülebü 

1Bunyubouei Mosa si Aron to laukei, 
2Israel shousi shuong to lenashi, ladang bousu at jembü phe ka denje senjung 
longlaje kho koubü kho asaopobü ki. 
3Hao ka koubü asaopobü kho ho, haoeibü mang ka sensikei ayingsi senko 
kibü ka thaksikei kho hao to asaopobü ki. 
4Shen laoboua ong hao yeplaje asaopoko yeilabü. 
5Hobaje aoyouei ong haoeibü yepshanga meitilaje haoei haoeibü neisimei 
sakjan hoba hao lolo deia mangyulabü, hoba nangnak sühko asaopoko kilabü. 
6Hobaje senko kibü müt setshanga aoei khünei setlaje, haoeibü neisimei 
sakjan hoba hao lolo deia mangyulabü hoba nangnak sühko asaopoko kilabü. 
7Hobaje senko kibü manga aoei meitilaje haoeibü neisimei sakjan, hoba hao 
lolo deia mang yujan, hoba nangnak sühko asaopoko kilabü. 
8Hobaje senko kibü cheei saopoan kibü che to eokei thokalonga, kheijinei 
haoei haoeibü neisimei saklabü, hoba hao lolo mang yulabü hoba nangnak 
sühko asaopoko kilabü. 
9Hobaje ao to senko ki, hao ainei ong setan pailaje asaopoko yeilabü. 

10Hobaje aoyouei ong hao setbü phanga den che to ongkei meitilaje nangnak 
sühko asaopoko aplabü, hoba khübü peisilei to aoei jungda haoeibü neisimei 
sakjan hoba nangnak sühko asaopoko aplabü. 
11Hobaje aoyou to ong senko kibü mütei haoeibü ik deia maisho asakko 
meitilaje, haoeibü neisimei sakjan, hoba hao lolo deia mang yujan, hoba 
nangnak sühko asaopoko yeilabü. 
12Hobaje thamchak laobou to senko kibü mütei meitilaje, kho phetnyinjan, 
hoba buei kümbü thungsiphau khümbo deiei sakjan. 
13Hobaje ladang ao senko ki, hao senbü ka saüenlaje, haoei hao saüenla 
shanga chalou nyet wejan, hoba haoeibü neisimei sakjan, hoba kho tegü 
hinseian yeilabü. 
14Hobaje setbounyet haoei jemau penyi ayingsi dukutuk shoushou penyi 
junglabü hoba kamshang neichem koukhün to Bunyubou jungto louan khübü 
kho ungshedbou la kulabü. 
15Hobaje ungshedbouei kho che shabü lembü shanga hoba che juokbü lembü 
shanga kulabü; hoba ungshedbouei hao senbü shanga saumei saükulabü. 
16Hobaje bousu at ka saangan apalonga, kheijinei haoei haoeibü mang 
pendou deia sakjan, hoba nangnak sühko asaopoko kilabü. 
17Hobaje mangthembü neisimei, hoba khontak ainei ong jotdei kakan ki, 
deiei sakjan, hoba chasem sühko asaopoko kilabü. 
18Hobaje bousu aoei yaksa to jaman jotdei anglaje, haosi hamei lulu lolo deiei 
sakjan hoba nangnak sühko asaopoko kilabü. 
19Hobaje yaksa ka sii koubü kisi hoba kho haang tegü mang ka koubü 
yingalonga, sao chalou nyet asaopoko kilabü, hoba aoyouei sao to meitilaje 
nangnak sühko asaopoko kilabü. 
20Hobaje sao asaüenbü chaloua yepshang pendou asaopoko kilabü, hoba ainei 
ong sao setlaje asaopoko yeilabü. 

21Hobaje aoei saoeibü shena meitilaje, haoei jembü neisimei sakjan hoba hao 
lolo mang yujan, hoba nangnakko asaopoko kilabü. 
22Hobaje sao setbüa aoei meitilaje, jembü neisimei sakjan, hoba hao lolo deiei 
mang yujan, hoba nangnak sühko asaopoko kilabü. 
23Hobaje kho yepshanga ayingsi sao ainei ong setlaje, ladang haoei khüto 
meitilaje hao nangnak sühko asaopoko kilabü. 
24Hobaje bousu atei sao to jaman sao asaopobü kho hao thük to jinkualonga, 
hao chalou nyet asaopoko kilabü; hoba mangthembü yepshang laoboua hao 
lenglaje asaopoko kilabü. 
25 Hobaje yaksa at jembü nei leilubü jih asühjinei, jih lounyu sii saangbü jih 
kialonga, ayingsi sao asaopobü jih to limbo saangbü kialonga, sao asaopobü 
jih sühko sao asaopoko kilabü. 
26Sao saangbü chalou pendoua shen laoboua ong yeplaje, sao asaopoko kibü 
shen tegütham sao shanga kilabü; hoba sao lanei ong setlaje, sao asaopoko 
hoba ahinseiko kibü tegü kilabü. 
27Hobaje aoyouei ong khübü peitoleito meitilaje, asaopoko kilabü hoba 
jembü neisimei sakjan hoba deiei mang yujan hoba nangnak sühko asao- 
poko kilabü. 
28Lausikei sao sii saangbü kho saüenan kialonga, kheijinei saoei sao lolo 
chalou nyet welabü hoba kho phaia sao saüenan kilabü. 
29Hobaje setbounyet saoei jembü shanga jemau penyi ayingsi dukutuk 
shoushou penyi junglabü hoba khübü kho kamshang neichem koukhün lambo 
ungshedbou jungto jungan loulabü. 
30Hobaje ungshedbouei che shabü lembü shanga hoba che juokbü lembü 
shanga kujan hoba ungshedbouei Bunyubou thedanga sao asaopoko saangbü 
shanga saumei saükulabü. 

31Haoen yoa kibü ngeibü lemshang neichem haoenei haoen asaopobüei 
shatiko haoen ühaila shanga kho tegü kanei Israelbü shuong haoen asaopobü 
ka bangan kitijan. 
32Habü ngühkhüm ao ka saangda, hoba ao ka jotdei longda hoba khoei hao 
asaopoko aptida, hao shanga ki. 
33Hobaje yaksa ao mang asaüenko ki hoba bousu yingsikei yaksa yingsikei 
saangko kibü hoba bousu aoei asaopoko kibü yaksa to yeplaje haoen shanga 
habü ngühkhümdeikhüm ki. 

 Levi 16 

Lemla Kubü Chalou 

1Tou Bunyubouei Aroneibü jayangshou müt nyi Bunyubou jungto nyangko 
loujinei haosi haian phaia Mosa to joyokei, 
2hobaBunyubouei Mosa to laukei, “Hao ühaila shanga sao- pobü busen thük 
onou setshang thedanga thangtetbü neimaang saopobü kaoen to tüet dogo 
kajai Aron to lenshi aishanga ngo onoubü setshang thüka sangmeia longlabü. 
3Ho jungan ong Aronei lemshang to atla thükkei: shabü lembü shanga masu 
pongsu paangshou che, hoba juokbü lembü shanga sanlon paangshou che.” 
4Haoei saopobü bhemba nei inyaibü mangsho homjan, hoba kho thüka 
bhemba nei you yukjin kijan, hoba bhemba nei shembe kaijan, hoba khun 
hanjan khübü kho saopobü neisimei ki, hoba haoei deiei mang yuan khübü 
neisimei hele lejan. 
5Hobaje Israel shousi shuong yoka haoei lon paang penyi shabü lembü shanga 
hoba sanlon paang che juokbü lembü shanga lejan. 
6Hobaje Aronei shabü lembü masu pongsu kho lemjan, kho hao shanga ki, 
hoba hao shanga hoba haoeibü chemdang shabü dean apla shanga saumei 
saülabü. 
7Hobaje haoei lon penyi sungban Bunyubou thedanga kamshang neichem 
koukhüna pholabü. 

8Hobaje Aronei lon penyi shanga phaang paklabü, phaang pakbü che 
“Bunyubou shanga” hoba lubü phaang pakbü che kho “Azazel shanga.” 
9Hobaje lon laobou to Bunyuboushanga phaang shatkei, Aronei kho 
sungbalabü hoba shabü lembü shanga kho kulabü. 
10Lausikei lon laobou to phaang shatkei, kho azazel shanga yama lang litibüei 
hao shanga shabü dela Bunyubouthedanga langkei litilabü. 
11 Hobaje Aronei hao shangabü shabü lembü masu pongsu kho lemlabü hoba 
hao shanga hoba haoen chemdang shanga shabü dela saumei saülabü, hoba 
hao shanga shabü lembü masu pongsu kho haitilabü. 
12Hobaje Bunyubou junga lemshang ka wankakei shenko phau che haoei 
junglabü; hoba teibü ponlem hanbüla yeitian ik maang penyi shenko hoba 
haoei kho thangtetbü maang to jungan loulabü. 
13Hobaje hao ühaila shanga sao- pobü busen thüka onou setshang jeneibü 
wankhükei khuileplabü lele Bunyubou junga kibü khünei haoei jen jinkujan; 
14hoba haoei masu pongsueibü sii kho sungbalabü, hoba kho haoeibü 
ikjishouei onoubü setshang thüka chaangbou aenei lakkulabü; hoba onoubü 
setshang thedanga ikjishouei haoei nyetnei lakkulabü. 
15 Kho phaia haoei mütshuong shanga juokbü shabü lembü lon haitilabü, 
hoba sii kho thangtetbü maangae jungan atlabü hoba kho sii kho haoei masu 
pongsu sii lakbü tegütham kümlabü, hoba kho onoubü setshang thüka hoba 
setshang thedanga lakkulabü; 
16Hobaje Israel shousi shuong asaopobü hangshong hoba haoenei ngühkhüm 
lulimbü hangshong khei haoeneibü shabü pendou shanga, haoei lemshang 
shanga shabü dela saumei saülabü hoba haoen yoa asaopobü shuong yoa kibü 
kamshang neichem shangakei kho tegü haoei kümlabü. 
17Hobaje Saopoboutham to shabü dela hao atjinei hao along shongko hoba 
hao shanga hoba haoen chemdang shanga hoba Israelbü shuong pendou 
shanga shabü dela aküm shongko kamshang neichema müt aokei akijan. 

18Kho phaia hao Bunyubouthedanga kibü lemshang to anglabü, hoba kho 
shanga shabü dela kümlabü hoba masu pongsueibü sii hoba loneibü sii kho 
sungbalabü, hoba kho lemshang laang shuong kaijembo phokulabü. 
19Hobaje kho thüka haoeibü ikjishouei sii kho nyetnei lakkulabü, hoba Israel 
shousi shuong asao- pobü ka sakkuko saüenkulabü. 

Shabü Debü Lon 

20Hobaje Saopoboutham hoba kamshang neichem, hoba lemshang shanga 
lamlean saumei saübü phaia haoei langkei kibü lon khoei lemlabü. 
21Hobaje Aronei haoeibü ik penyi hamei lang kibü lon thüka shangetan, Israel 
shousi shuongei shonshaibü shedbü pendou hoba haoenei ngühkhüm leilubü 
pendou khei haoeneibü shabü pendou kho thüka shedbü thekuko küntilabü, 
hoba haoei loneibü khua shabü kho pholabü hoba kho lamlean lon chühbou 
müt cheei leian hauan yama litilabü. 
22Hobaje haoenei shonbü shedbü pendou lon khoei jembü to sangliphang 
kaonyek che to künlabü, hoba haoei yama lon kho litilabü. 
23Hobaje Aron kamshang neichem khüto atlabü, hoba haoei Saopoboutham 
to atjinei lebü bhemba neisimei kho hangletlabü hoba khübü kho khünei 
phokulabü: 
24Hobaje haoei haoeibü mang saoposhang chenei mangyulabü, hoba neisimei 
lejung longan hao shanga juokbü lembü hoba eikshuong shanga juokbü 
lembü kulabü hoba haoei hao shanga hoba noknyüh shanga shabü dela 
saumei saülabü. 
25Hobaje shabü lembü shanga haabü kho haoei lemshang thüka juoklabü. 
26Hobaje aoei azazel shanga lon litilaje haoei jembü neisimei sakjan, hoba 
haoeibü mang deia yuan aplabü hoba thonla hao kamshang to atlabü. 
27Hobaje shabü lembü masu pongsu hoba shabü lembü lon kho laobou sii 
shabü dela Saopoboutham to jungan atlabü kikei, kho kamshang khong aeto 
sungbajan, hoba haoenei khübü khon, phe, hoba khübü shiang phet wana 
jikan aplabü. 

28Hobaje khübü aoei jiklaje haoeibü neisimei sakjan, hoba hao mangyujan 
hoba kho phaia hao kamshang to atlabü. 

Lembü Kubü Nou Noubü Chalou 

29Hobaje ho kan shanga pon- pen song che kilabü, lit nyetboubü chalou 
anbounyet kanei kan lolo mühei nyengko khonkujan, hoba sangbüshou 
yingsikei hoba kan yoa kibü küksithang yingsikei ai akümaleijan. 
30Aishanga kan saüenla ho chaloua kan shanga shabü dela saumei saübü 
kaneibü shabü pendou ka kan Bunyubou junga saüenan kijan. 
31Ho kan shanga khümbo haksobü nou, hoba kanei kan lolo mühei nyengko 
khonsakjan, ho ponpen shanga song che ki. 
32Hobaje ungshedbou ao bou jeila khümbo kuko onang naangkuko pienlaje 
haoei shabü saumei saübü kümsilei kümlabü, hoba bhemba nei neisimei, khei 
saopobü hele lejan: 
33Hobaje haoei saopobü lemshang saüsimaü shanga saumei saülabü hoba 
kamshang neichem hoba lemshang shanga haoei saumei saübü kümsilei 
kümlabü hoba haoei ungshedbou hoba eikshuong pendou shanga saumei 
saülabü. 
34Hobaje Israel shousi shabü pendou shanga po chenei shabü debü saumei 
saübü kümsilei kümlabü; ho kan shanga ponpen song che kilabü. 
Hobaje Bunyubouei sakkubü tegü Mosaei kümbei. 

Levi 17 

Saopobü Sii 

1Bunyubouei Mosa to laukei, 
2Aron hoba haoeibü shousi hoba Israel shousi pendou to lenshi, Bunyubouei 
ho sakkuko lauda; 
3Israelbü yoa aoyouei kamshanga masu ayingsi sanlon ayingsi lon haitilaje, 
ayingsi kamshang khong aenei haitilaje, 

4hoba khoBunyubou lemshang neichem thedanga Bunyubou shanga lembü 
kula kamshang neichem koukhün jungto jungan aloulaje, sii phinbü kho 
shanga müt kho shedsikhau baulabü; haoei sii angtikua, hoba kho müt jembü 
mütli ka nangletlabü. 
5Haoeneibü lembü laobou khonga haitilaje kho Israelbü shuongei haoeneibü 
lembü jungan loulabü, khoBunyubou jungto kamshang neichem koukhün to 
ungshedbou jungto sungbalabü, hoba khübü kho sangmai hakso lembü 
haitian kula shanga Bunyubou to lemlabü ki. 
6Hobaje ungshedbouei sii khoBunyubou lemshang neichem thüka koukhüna 
lakkulabü, hoba haabü kho Bunyubou la ponlem maibü shanga jikkulabü. 
7Touje haoenei haoeneibü shatsinam haitian lembü kaokabü mühghaü 
lonpaang heangsho la lembü akulabü, laobou phaito haoenei pejapelako 
phaisemda. Ho haoen shanga meten sünga ponpen shanga ngühkhüm kilabü. 
8Hobaje nyi haoen to lenlabü, Israelbü aoyouei ayingsi haoen yoa kibü 
küksithang yoa aoei juokbü lembü ayingsi haitian lembü kulaje, 
9hoba kho Bunyubou to lemla kamshang neichem koukhün to jungan 
aloulaje, kho müt khokei jembü mütli ka aplabü. 
10Hobaje Israelbü ayingsi haoen yoa kibü küksithangbü aoei sii shaulaje, sii 
shaubü khulimbo ngo kilabü, hoba hao jembü mütli ka wapan aplabü. 
11Aishanga phe langkei kho siia ki; hoba kho ngei kan la kaneibü lembü 
shanga lemshang thüka shabü shanga saumei saüla kua; aieilausi lang kibü 
kho siiei saüenda. 
12Hibü ngei Israel shousi shuong to lenkei, kan aoeikei sii ashaulabü, ayingsi 
kan yoa kibü küksithangbü aoeikei sii ashaujan. 
13Hobaje Israel shousi shuong yoa aoyouei ayingsi haoen yoa kibü 
küksithangbü aoyouei meisiau ayingsi au at mei kipjinei shaulaje, haoei 
khoeibü sii kho saangan aptilabü hoba kho thamei jonlepnyu phokujan. 

14Aieilausi meisiau pendou langkeibü kho sii khoei ki, hibü ngei Israel shousi 
shuong to laukei, “Kanei meisiau aieibü siikei ashaulabü, aieilausi meisiau 
pendou langkei kho sii khoei ki, aoyouei kho shaulaje wapan aplabü.” 
15Hobaje müt weko aoei hao lolo haibü ayingsi meisiauei shakettibü haibü 
mang shaulaje, hao kho sangbüshou yingsikei küksithangbü yinga tegükei 
haoei jembü neisimei sakjan hoba hao jembü lolo mangyuan apjan hoba 
nangnak sühko asaopoko kilabü. 
16Lausikei haoei khübü kho asaklonga hoba mang yuan üplonga kheijinei 
haoei jembü shabü künlabü. 

 Levi 18 

Bousu Yaksa Jambü Thangetbü 

1Bunyubouei Mosa to laukei, 
2Israelbü to lenashi, “Ngo Bunyuboukaneibü Mühghaü ki. 
3Kan kibü Ijep kaodaka kümbü tegü kanei akümjan; hoba ngei kan leian loula 
kibü Kanan kaodaka kümbü tegü kanei akümlabü, haoeneibü song tegü 
akümlabü. 
4Ngeibü song kanei kümshi, hoba kanei ngeibü ngühkhüm phoashi, hoba 
khübünei paiashi. Ngo Bunyubou kaneibü Mühghaü ki. 
5 Hibü kanei ngeibü ngühkhüm hoba song jungeijan; kho kümbüei müt 
langkei kilabü; Ngo Bunyubou ki.” 
6Kan aoeikei jembü chungsi- phang to ajamjan, Ngo Bunyubou ki. 
7Nyi kanyu ao kaibü nyu ki; nyi sao to himou tejungei. 
8Nyi kaboueibü yak to himou tejungei, sao kaibü nyu ki. 
9Nyi kaibü nousina, kabou ayingsi kanyueibü nouyangshou chema ayingsi 
lubüa bukbü to himou tejungei. 
10Nyi kaibü jayangshoueibü nouyangnyu ayingsi kaibü nouyangshoueibü 
nouyangnyu to himou tejungei; aishanga haoen kaibü jembü phe ki. 



286 

 

 
   Saopobü Lai 

© 2002, Bible Society of India. 
 

 
 

 

11Nyi kaboueibü yakeibü nou- yangnyu aotokei himou tejungei, aieilausi sao 
kana ki. 
12-13Nyi kaboueibü nou ayingsi na to himou tejungei aieilausi sao kaibü 
chempen ki. Nyi kanyueibü nou ayingsi na to himou tejungei, aieilausi sao 
kanyueibü chempen ki. 
14Nyi kabou jaishoubou ayingsi kabou nashoubou himou tebauti, tetlabü no 
haoyak nyangko ohaujan, sao kaibü nyumaunyu ki. 
15Nyi kashoueibü yak to himou tejungei, sao kashoueibü yak ki, nyi himou 
tebauti. 
16Nyi kajai ayingsi kanaeibü yak to himou tejungei, kho kajai ayingsi kana 
himou bautibü ki. 
17Nyi yaksanyu si saoeibü nouyangnyu ham to himou tejungei; nyi saoeibü 
jayangshou nouyangnyu hoba saoeibü nouyangnyueibü nouyangnyu yoa 
himou alejan; haoen kato nyangyoakei. Kho asangalanbü ki. 
18Nyi kaibü shaangbü yak lang kian sao to tokyoko nou ayingsi na yakla lela 
himou tejungei. 
19Nyi yaksa nei totnyinbüa kijinei sao to tejam. 
20Nyi kaibü lepboueibü yak to shabü shonko tejam. 
21Kanei kaneibü shou aokei Molek kümsilei shanga lemla akujan, ayingsi 
kanei kaneibü Mühghaü nyen aweasüngko tejungei. Ngo Bunyubou ki. 
22Nyi yaksa to tegü bousu to tejam; ho mangsenlabü ki. 
23Hobaje meisiau aitokei nyi no lolo khoei shalabü lele tejam; ayingsi yaksa 
aoeikei meisiau thedanga jamla loan akijan, kho songa akibü. 
24No lolo aikei khübünei shabü teshon; aishanga ngei kan thedang ka shian 
sattiko kibü phangshuong kheibü pendoua totnyinan kia: 
25Hobaje kaonyek shaenan kia; hibü shed shonbü shanga ngei shieikoeda, 
hoba kaonyekei haoeibü mütshuong inletda. 



287 

 

 
   Saopobü Lai 

© 2002, Bible Society of India. 
 

 
 

 

26-27Hibü kan thedanga kibü phangshuong kaonyekei inletbü tegütham kan 
khoei shed shontijinei kaonyekei inletlabü shanga sangbüshou yingsikei kan 
yoa kibü küksithangbü yingasikei ngühkhüm hoba ngeibü matjem jungeijan, 
hoba khübü mangsenlabü aikei teküm. 
28Aishanga khübü mangsenlabü pendou kan to shaang kibü mütshuongei 
kümbei, hoba kaonyek shatian kia. 
29Aishanga aoyouei kheibü mangsenlabü kümsilei at ongkei kümlaje khübü 
kümbü mütshuong haoen mütli ka wapan aplabü. 
30Hibü ngei sakkubü kanei jungeijan, khei kan to shaang kibü shuongeibü 
kümsilei lulu ai teküm, hoba kan lolo khünei shed teshon, 
Ngo Bunyubou kaneibü Mühghaü ki. 

Levi 19 

Ngühmaanglanbü hoba Saopoenbü shangabü Ngühkhüm 

1Bunyubouei Mosa to laukei, 
2Israelbü shuong haoen pendou liko yoshaitian lenashi, “Kan saopoan kishi, 
aishanga ngo Bunyuboukaneibü Mühghaü saopobü ki. 
3Kan mütpem wekoei lulueibü nyu to bou to soumo hatjan, hoba kanei 
ngeibü Nounyet noujan; ngoBunyubou kaneibü Mühghaü ki. 
4“Kan heangsho aeto tesepei, ayingsi kan jembü shanga namdei lembüei 
kümbü mühghaü teküm, ngo Bunyubou kaneibü Mühghaü ki. 
5“Ladang kanei sangmai lembü Bunyubou la kulaje kanei khei kan 
sungletenlabü lele lemashi. 
6Kho kanei kubü chaloua hoba nyibounyet shaujan, hoba sembounyet sühko 
jouan kialonga kho wana jikan apjan. 
7Kho sembounyet ong shaualonga kho mangsenlabü ki; kho asungletlabü. 
8Lausikei mütpem weko aoei kho shaulaje haoei shonbü shedbü künlabü, 
aieilausi Bunyubou saopobü peisilei haoei shatia, hoba kho müt jembü mütli 
ka wapan aplabü. 

9“Ladang kanei kaneibü sek latlaje, nyi kaibü sek phajib sühko khümboje 
alatjan, ayingsi kaibü seklatjinei youman nyi ahejan. 
10Hobaje nyi kaibü semlüh seka nguiletbü hek athanshaijan, khübü kho 
shalebü hoba yenbou la apyokushi, ngo Bunyubou kaibü Mühghaü ki. 
11“Kanei tekok ayingsi khüpbolangko tejungei ayingsi cheei che to 
yepeijaweko teküm. 
12Hobaje kanei kü nyena amlang tethetelan, kho nyi kaibü Mühghaü nyen 
shatida. Ngo Bunyubou ki. 
13“Nyi kaibü lepbou telepetti, ayingsi hao ka teso; eikbüla munam akuko 
nyibounyet ngeyang sühko aphojan. 
14Nyi obangbü to akhükuokjan, ayingsi nyekthubü thedanga phaiyetlabü 
aphokujan, lausikei kaibü Mühghaü to hatjan. Ngo Bunyubou ki. 
15“Kanei matjemshanga ngühmaangalanbü aikei akümjan; nyi shalebü to the 
techüh ayingsi yaangbü to phang che teying; lausikei ngühmaanglanbüei nyi 
kaibü lepbou matjemashi. 
16Nyi kaibü mütshuong yoa pintiaatibü ngüh tejungei. Hobaje nyi kaibü 
lepboueibü langkei thushed to tütti. Ngo Bunyubou ki. 
17“Nyi kaibü maangpona kaibü jaisina amangsenjan, no haoeibü shedbüa 
ühamla shanga nyi hao to teshuok hakashi. 
18 Nyi phok telam, ayingsi kaibü mütli shousi shuong khulimbo maangshat 
aikei tepho, lausikei nyi ka lepbou to jembü to tegü sanouashi. 
NgoBunyubou ki. 
19“Kanei kü ngühkhüm jungeiashi. Shatsinam phang lulu cheei che to tenakti. 
Nyi kaibü seka lilabü penyi kheiyoan awenjan ayingsi peisilei phang lulu 
penyi soyoan kümbü neisimei nyi aneijan. 
20“Müt cheei aaosao, ao müei phean ki, lausikei tokei mo ajekthetkei, ayingsi 
sao alitikei, sao to asangalan jungeialonga haoen ngüh juonglabü; haoen 
ühaitilabü, aieilausi sao alitikei. 

21Hobaje haoei jembü shabü lembü Bunyubou jungto kamshang neichem 
koukhün to kei sanlon paang che shabü lembü jungjan. 
22Hobaje ungshedbouei hao shanga shabü lembü sanlon paang khoei haoei 
shonbü shabü shanga Bunyubou thedanga shabü shonbü shanga saumei 
saütilabü. 
23“Ladang kan kaonyek to louan shausiyung shanga bunyu phang juong 
kelaje, kanei lang kho noubüsoubü dogo weeijan. Po sem sühko ashaula 
noubü kho ashaujan. 
24Lausikei po leiboubüa khübü hek pendou saopobü kilabü, kho Bunyubou la 
nyensang kubü lembü kilabü. 
25Hobaje po ngaoboubüaje kho kan la athakko lang hekkula shanga kanei hek 
kho shaula thükkei. Ngo Bunyubou kaneibü Mühghaü ki. 
26“Kanei ai peisilei kei sii yoan ashaujan, kanei loulabü shanga tetlatalabü 
ayingsi seibü yaübü, takbüthapbü kümsilei teküm. 
27Kanei khunyem ayingsi sembung wi kütan üpjan. 
28Nyi haibü shanga kaibü manga awapngaijan ayingsi ka to shenlangela 
khükpüp khüngpüp aikei akümjan. Ngo Bunyubou ki. 
29“Kaibü yaksa shousi shuong suonlamnyu la teyeiti, khei yingalonga kaonyek 
kho pejapela yeilabü hoba shabüei shenlabü. 
30Kanei ngeibü Nounyet junge- iashi, hoba lemshang to souhat kuashi. 
Ngo Bunyubou ki. 
31“Kan seibüyaübü soushou jungto ayingsi haibü sou to joyobü seibü jungto 
sepeinyu tengai, haoenei shaantilabü lele haoen telam. 
Ngo Bunyubou kaneibü Mühghaü ki. 
32“No khuthu phambü jaishou yoa loashi, hoba chingbü jaishou pendou to 
souhat kujan, hoba nyi kaibü Mühghaü to souhat kujan. Ngo Bunyubou ki. 
33“Ladang yenbou che, ka to bou laman kilaje kanei hao amaiko tejungei. 

34Ka to bou laman kibü yenbou kho ka junga kan yoa bukmüt tegü kilabü, 
hoba nyi hao to jembü tegü sanouashi; aishanga kan Ijep kaodaka yen la lean 
kikei. Ngo Bunyubou kaneibü Mühghaü ki. 
35“Kanei matjemshanga ngühmaang alanbü akümjan, süng si khaang takbüa, 
hauan chühbüa, ayingsi pem webüa, 
36seret haubü bu tükde, hauan chühbü tükde, efa tükde hoba hin tükde kanei 
kijan. Ijep kaodak ka leiyenbü ngo Bunyubou kaneibü Mühghaü ki. 
37Hobaje kanei ngeibü ngühkhüm pendou hoba ngeibü matjem pendou 
jungeijan, hoba khübü kho kümashi. Ngo Bunyubou ki.” 

 Levi 20 

Lulimbü Shanga Kayang 

1Bunyubouei Mosa to laukei, 
2“Tokei nyi Israel shousi shuong to ho lenashi: Israel shousi ao yinglaje 
yingasikei, hoba Israelbü to bou laman kibü küksithang yingsikei aoei jembü 
shou Molek la khümbo kulaje, maimaitham haoje hailabü; kaonyeka kibü 
shuongei hao to laangei tetlabü. 
3Tokei ngo kho müt khulimbo lolabü, hoba hao jembü mütli ka wapan 
aplabü; aieilausi haoei haoeibü shousi shuongei ngeibü lemshang shatikei, 
hoba ngeibü nyen saopobü aweasüng la Molek la kuan apbei. 
4Hobaje kaonyek kabü shuongei ho mütei jembü shou Molek la khümbo kuan 
apjinei haoen nyek muan apalonga hoba hao ühaitilonga, 
5ngei ngo lolo ho müt hoba haoen chempen khulimbo lolabü hoba hao hoba 
hao phainei Molek yoa pejapelako haubü shuong haoeneibü mütli ka wapan 
aplabü. 
6“Hobaje yemshanla haubü hoba seibüyaübü shuong yoto pejapelako haula 
sepeinyu ngaibü müt khulimbo ngo lolabü hoba jembü mütli ka wapan 
aplabü. 

7 Hibü kan lulu bangan kishi, hoba kan saopobü kishi, aishanga 
ngo Bunyubou kaneibü Mühghaü ki. 
8Hobaje kanei ngeibü ngühkhüm jungeiashi, hoba khübü kho kümashi; kan 
saüenkulabü Bunyubou ngo ki. 
9“Aishanga mütpem weko aoei jembü bou ayingsi jembü nyu to 
khüklauoklaje maimaitham haoje haitilabü; haoei bou ayingsi nyu to 
khükauokabü haoeibü sii haoeibü khua kilabü. 
10“Hobaje bousu aoei müeibü yak to jamlaje, khei jembü lepboueibü yak to 
jambou hoba jamnyu maimaitham haitilabü. 
11Aoei jembü boueibü yak to jamlaje haoei püh thea hao himou bautia, 
bousubou si yaksanyu ham haitilabü, haosieibü sii haosi thüka kilabü. 
12Müt cheei jembü li to jamalonga haosi ham tükde haitilabü, haosieibü sii 
haosi thükto ong yinglabü. 
13Bousu atei bousu to yaksa to tegü jamalonga haosi hamei mangsenlabü 
jungeia; haosieibü sii haosi to yinglabü. 
14Bousu cheei yaksa che hoba saoeibü nyu dogo lealonga kho pejapelabü; 
haoen yoa amaibü akila shanga bousubou si yaksa nyi ham wanei juokettijan. 
15Müt cheei meisiau to jamalonga hao haitilabü; hoba kanei meisiau kho 
haitijan. 
16Yaksa atei meisiau to jamalonga nyi yaksanyu hoba meisiau kho haitijan; 
haosieibü sii haosieibü khua kilabü. 
17“Müt cheei jembü nou ayingsi na jembü boueibü nouyangnyu ayingsi 
nyueibü nouyangnyu lean jamalonga kho himoulabü kümsilei ki; haoen 
jembü mütli thedang ka wapan apjan; haoei jembü nou ayingsi na to himou 
jungeikei; haoei jembü shabü künlabü. 
18Müt atei yaksa liteibü phejan sii haujinei yepalonga haoei sao to asang- 
alanda, hoba saoeikei jembü sii haubü tang khittida, hibü haosi ham jembü 
mütli ka wapan apjan. 

19“Nyi kanyueibü nou ayingsi na to ayingsi kaboueibü nou ayingsi na to 
ajamjan, aishanga khoei haoeibü chempen himou bautida, haoenei jembü 
shabü künlabü. 
20Müt atei jembü bou jaishoubou ayingsi bou nashouboueibü yak to yepsi 
haoei haobou jaishoubou ayingsi bou nashoubou himou bautida, haoenei 
jembü shedbü shonbü künlabü hoba haoen shousi akiko hailabü. 
21Müt atei jembü jaisinaeibü yak lealonga kho asaopobü ki; haoei jaisina püh 
thea himou bautida, haoen shousi akilabü. 
22“Khei yingbü khoei ngei kan ainei kitila leian loukei, kho kaonyekei kan 
nangan üptila shanga ngeibü ngühkhüm pendou ngeibü matjem pendou kanei 
phoashi; hoba khübü kho jungei- ashi. 
23Ngei kan thedang ka shian sattibü phangshuong song tegütham kan tepai; 
aishanga haoenei khübü pendou kümbei, hibü khoei ngei haoen mangsenkei. 
24Ngei kan to lena, kanei haoeneibü kaodak kiman sunglabü, sendei hoba 
naodei kouko kibü kaonyek kho kaneibü yingla ngei kan la kulabü; 
phangshuong ka kan bangtibüBunyubou kaneibü Mühghaü ngo kia. 
25Hibü kanei saopobü meisiau asaopobü meisiau ka, hoba asaopobü ausiyuk 
saopobü ka bangtijan; hoba yangsikok ayingsi ausiyukkei ayingsi kan ka 
asaopobü pinyinan phokubü kaoa paibü aieikei kaneibü soushou 
mangsenlabü teyeiti; aishanga ngo Bunyubou saopobü kia. 
26Hobaje kan ngeibü yeila saopoan kishi; aishanga ngo Bunyubou saopobü ki, 
hoba ngeibü yingtila shanga phangshuong yo ka ngei kan phangche shanenan 
phoa. 
27“Tokei, bousu yingsikei, yaksa yingsikei soushou yemshanla haubü, ayingsi 
seibüyaübü tükde haitilabü; haoenei haoen laangei tetettilabü; haoeneibü sii 
haoen to yinglabü.” 

Levi 21 

Ungshedbou Shuong Saopoenbü 

1Bunyubouei Mosa to laukei, “Aroneibü shousi ungshedbou shuong to joyoko 
lenashi: ‘Jembü mütli yoa haibü shanga, 
2jembü chema chempen, jembü nyusibou hoba jembü shou, hoba jembü 
nouyangnyu, hoba jembü jaisina, haibü to liman aoeikei jembü lulu 
adotyojan; 
3hoba haoen chempen, jembü nou ayingsi na medei ao saosüngbü ki sao 
shangaje haoei jembü lulu totyola thükkei. 
4Hao jembü mütli yoa kongnyubou yingsije, jembü to aweasünglabü lele 
haoei jembü lolo atotyojan. 
5“Haoenei haoneibü khu tongko shuan üpjan, ayingsi haoeneibü sembung wi 
shuan üpjan ayingsi haoeneibü manga aikei apüpjan. 
6Haoenei haoeneibü Mühghaü nyen ashajan, aieilausi waneiBunyubou to 
lembü shuong haoeneibü Mühghaüeibü wentek haoenei lemda; hibü haoen 
sao- pobü kilabü. 
7Haoenei pejapela asangalan sao alejan; ayingsi sao laoei sattibü alejan, 
aishanga hao Mühghaü thedanga saopobü ki. 
8Hibü nyi hao saüenan phokujan, aishanga haoei kaibü Mühghaüeibü wentek 
lembü kuda; kan shanga hao saopobü yingjan; aishanga ngo Bunyubou aoei 
kan saüenan phokuda, ngo saopobü ki. 
9Hobaje ungshedboueibü nou- yangnyuei asangalanko jembü lolo shabüa 
dotko kialonga saoei jembü bou aweasüngda, sao kho wanei juokettijan. 
10“Hobaje ao jembü jaisina yoa thükkabou ungshedbou ki, hoba aoeibü khua 
naanglabü onang yeian jinkuan ki, hoba aola saopobü hele lekuda haoei 
jembü khulou bungbungsese aphojan, ayingsi jembü neisimei jitnyinan 
alejan, 
11ayingsi jembü bou shanga ayingsi jembü nyu shanga jembü lolo dotnyinko 
haibü mang aitokei ohaujan; 

12ayingsi hao lemshang ka alongjan, ayingsi haoeibü Mühghaü lemshang 
adotnyinjan, aishanga hao Mühghaüeibü onang naangko pienbü khümbo 
kubü hao to kia. Ngo Bunyubou ki. 
13Hobaje haoei saosüngbü medei lejan. 
14Latnyu ayingsi bangbü ayingsi leilubü yaksa ayingsi asangalan sao khübü 
haoei alejan; lausikei jembü mütli ka saosüngbü medei haoei yakla lejan. 
15Hobaje jembü mütli yoa haoei jembü shousi shuong adottijan; aishanga kan 
saüenan phokubü Mühghaü ngo ki.” 
16Bunyubouei Mosa to laukei, 
17“Aron to lenashi: Kaibü mütli yoa nali thebü aoao yinglaje yingsikei loulabü 
meten sünga hao Mühghaü shanga wentek lembü kula telouti. 
18Aishanga laobou müt to ong nali kilaje hao aloujan, nyekthubü yingsikei, 
sokebü yingsikei, kung pheijobü yingsikei, mütsha mütkok yingsikei, ajanjan 
pendou aei yembü yingsikei, 
19you leilubü yingsikei, ik leilubü yingsikei, 
20shenjang tokbü yingsikei, ik ngokbü yingsikei, shished küngshed yingsikei 
ayingsi nyekei amubü yingsikei, nyik baubü moushed kakbü yingsikei, 
kümsamenang yingsikei, hoba tokkhet yembü müt yingsikei, 
21Aron ungshedboueibü shousi mütli aokei waneiBunyubou shanga lembü 
kubü nyangko aloujan; hao to nali theakei, haoei jembü Mühghaü shanga 
wentekei lemla nyangko aloujan. 
22Haoei jembü Mühghaüeibü saopoenbü ayingsi saopobü kho shaula thükkei. 
23Ngeibü lemshang adotnyintila shanga haoei thangtetbü khüto ong ütjan, 
aieilausi hao to nali theakei, aishanga kan saüenan phokubou Mühghaü kho 
ngo ki.” 
24Kho tegü Mosaei Aron to lenkei, hoba haoeibü shousi shuong hoba Israel 
shousi pendou to joyokei. 

 Levi 22 

Lembü Kubü Saopoenbü 

1Bunyubouei Mosa to laukei, 
2“Aron hoba haoeibü shousi shuong to ngeibü nyen saopobü aweasüngko 
akitila shanga haoenei kü la khümbo kubü Israelbü shuong saopobü jongsak 
shanga maangsangla lenashi; ngo Bunyubou kia. 
3Haoen to lenashi, kan meten sünga kan ao yinglaje yingsikei jembü to 
asaopobü kaakan, Israel shousi shuongei Mühghaü shanga saopobü jongsak 
khümbo kubü saopobü peisilei nyangko loulaje kho müt kho kü thedang ka 
wapan aplabü, ngo Bunyubou ki. 
4“Aroneibü shousi yoa müt aoyou im bauan ki, ayingsi mang ka sii senbü ka 
khonkuko kilaje, haoei hao ihinsei shongko sao- pobü peisilei kho ashaujan; 
ayingsi müt atei haibü mang to meitibüei asaopoko apan kijinei hao to 
aoyouei meitilaje ayingsi senko kibü müt to meitibü yingsikei, 
5ayingsi meisiau to meitibüei hao asaopobü shonjung loubü yingsikei ayingsi 
müt at danko hao ai ong asaopobü ki kho shonjung loubü yingsikei, 
6müt aoyouei kheibü khüto meitilaje nangnak sühko asaopoko kilabü, hoba 
haoei jembü mang deia yuan üplonga haoei saopobü jongsak kho ashaujan. 
7Hobaje ladang chanyu neplaje hao saopoan aplabü; hoba haoei phaila 
saopobü peisilei kho shaulabü, aieilausi kho haoeibü wentek ki. 
8Laobou hao lolo haibü ki, ayingsi meisiauei taketbü ki khoei jembü lolo 
akhonyola shanga haoei ashaujan; ngo Bunyubou ki. 
9“Ho khonnyinbü shanga haoen la shabü küntiko kho shangaje haoen ühaila 
shanga haoenei ngeibü ngühkhüm jungeijan; haoen saüenan phokubou 
Mühghaü ngo Bunyubou ki. 
10“Lubüeije aoeikei saopobü peisilei ashaujan. Yensiau ayingsi ungshedbou 
yoa homan kibü sambü aoeikei kho saopobü shausiyung ashaujan. 
11Lausikei ungshedbou cheei aao müt jekan kialonga haoei shaula thükkei; 
hoba haoeibü chemdanga bukbü shuongei haoeibü wentek shaula thükkei. 

12Ungshedboueibü nou- yangnyu lubü kümbüleibü cheei lean kialonga 
saopobü peisilei lembü kho yaksanyu khoei ashaujan. 
13Lausikei ungshedboueibü yaksa shou latnyu la leko kialonga ayingsi bangan 
kialonga hoba shousi akilonga hoba sao medeia kijineibü tegü sao boueibü 
chem to longeian kialonga saoei bou shangabü wentek kho shaula thükkei; 
lausikei lubüeije kho ashaulabü. 
14“Hobaje müt atei saopobü peisilei mashikan shausi haoei khünei phejan 
ngaoboubü jinkujan, hoba saopobü peisilei kho ungshedbou la kujan. 
15Hobaje haoenei saopobü peisilei shaubüei haoen la shabü shontilabü lele, 
16Israel shousi shuongei saopobü peisilei shuong haoenei ashatijan, aishanga 
haoen saüenkubou Bunyubou ngo ki.” 
17Bunyubouei Mosa to lenkei, 
18Aron hoba haoeibü shousi shuong hoba Israel shousi shuong to lenashi, 
Israel mütlia ayingsi Israelbü yoa küksithang ao yinglaje yingsikei khei haoei 
lemla kubü, haoeneibü takletbü lembü yingsikei laobou haoenei juokbü 
lembü shanga Bunyubou to lemda, kan sungletlabü shanga, 
19masu pongsu, sanlon ayingsi lon kap anakbü paangei kanei lemjan. 
20Lausikei aito ong nali thelaje kanei khoei alemjan, aishanga kho kan shanga 
asungletlabü. 
21Hobaje aoyouei Bunyubou shanga takletbü phang che shanga sangmai 
lembü haitian lemlaje, ayingsi maangmai lembü masu ayingsi sanlonei 
yingsikei sungletenlabü lele penkosouko kijan, khünei nali aikei akijan. 
22Nyekthubü ayingsi leilubü ayingsi pheilebü, moushat takbü ayingsi nyik 
baubü khübü kho Bunyuboushanga alemjan, ayingsi lemshona 
wanei Bunyubou shanga alemjan. 
23Khei yingsikei, masu yingsikei sanlon yingsikei you hongbü, you kaobü 
maangmai lembü shangaje nyi kula thükkei; lausikei theletbü shangaje kho 
asungletlabü. 

24Meisiau laobou ong temlang jangnyinan ayingsi nitnyinan, ayingsi leiluan 
ayingsi wapnyinan kilaje kanei Bunyubou to khübüei alemjan. 
25Ayingsi küksithang ik ka kanei Mühghaü shanga wentek aikei kheibü 
meisiauei alemjan; aieilausi khübü to haoen amubü kia, khübü to nali kia; 
kan shanga khübü kho asungletlabü. 
26-27Bunyubouei Mosa to laukei, “Ladang masu paangshou ayingsi sanlon 
ayingsi lon shatlaje, kho nyu yoan chalou nyet thüngan pholabü, hoba 
setbounyet onan phaia Bunyubou shanga kho wanei lembü sungletlabü. 
28Hobaje kho masu pi yingsikei sanlon nyu yingsikei, kanei kho shoushou si 
nyu ham liko nyetchenei ong ühaitijan. 
29Hobaje ladang kanei Bunyubou to nyensang kubü lembü kulaje, kanei 
sungletenlabü lele kho kanei lemjan. 
30Khünyet khoyama shaujan, nyibounyet ngeyang sühko kanei aikei jouan 
aphojan; ngo Bunyubou ki. 
31Hibü kanei ngei sakkubü shuong jungeiashi, hoba khübü kho kümashi; 
ngo Bunyubou ki. 
32Hobaje kanei ngeibü nyen saopobü aweasüngko teki; lausikei ngo Israel 
shousi yoa saopobü kilabü; 
33Kan saüenkubou Bunyubou ngo kia, aoei kaneibü Mühghaü yingla shanga 
Ijep kaodak ka kan leiyenkei, ngo Bunyubou ki.” 

Levi 23 

Songlebüeibü Lemsilang 

1Bunyubouei Mosa to laukei, 
2Israelbü shousi shuong to lenashi,Bunyubou shanga pienbü lemsilang shuong 
laobou kanei saopobü kambü dogo ngetijan khübü khokei ngei saüenbü lem 
ki. 

3Chalou laknyet kümsilei kümlabü, lausikei nyetbounyet atshaitham haksoko 
noulabü, Nounyet saopobü kambü kia; kanei ai kümsilei akümjan; 
hoBunyubou shanga kan kishang pendoua Nounyet ki. 
4Habü hoBunyubou saopoenbü lem, khei saopobü kambü ho kanei pienbü 
jiha ngetilabü. 

Püetbü Lem hoba Tokai ajinbü Wentek 
(Wej 28.16-25) 

5Shaangbou lita chalou anthük leiboubü chasemlama Bunyuboukojung danbü 
lem ki. 
6Hobaje lit jeteibü chalou anthük ngaoboubüaBunyubou shanga tokai ajinbü 
wentek lem ki. 
7Shaangbou nyet kanei saopobü kambü che kijan hoba kanei kümsilei 
akümjan. 
8Lausikei chalou nyet kanei Bunyubou shanga wanei lembü kijan; 
nyetbounyet saopobü kambü kia; kanei kümsilei kaangbü akümjan. 
9-10Bunyubouei Mosa to laukei, Israel shousi shuong to lenashi, ladang kanla 
ngei kubü kaonyek to kan loulaje hoba khünei sek latlaje kheijinei kanei 
shaangbou hek youman ungshedbou jungto sungbajan; 
11hoba kan shanga sungletlabü hoba haoei Bunyubouthedanga youman kho 
jipeilabü; Nounyet danan nyibounyet ungshedbouei kho jipeijan. 
12Hobaje kanei youman jipeibü chalouaBunyubou shanga juokbü lembü 
shanga po cheeibü shou sanlon paang nali athebü cheei kanei lemjan. 
13Hobaje ponlem maibü shanga Bunyubou to wanei lembü shausiyung lembü 
kho wen inyaibü onang to nyatyoan efa phejan ana penyi yingjan; hoba 
yunglabü lembü kho ih hin phejan leiboubü. 
14Kho chalou asüh shongko kaneibü Mühghaü lembü kho jungan alou 
shongko kanei wentek yingsikei ang si thengbü ayingsi haanbü nyak ngoubü 
yingsikei ashaujan, ho kan kishang pendoua kan meten sünga ponpen shanga 
ki. 

Youlatbü Lem 
(Wej 28.26-31) 

15Hobaje Nounyet wanan nyibounyet ka kanei jipbü lembü shanga youman 
sungbabü chalou ka bale nyet danan phaia kanei wean chühjan. 
16Khei balenyet danan phaia nyibounyet ka kanei chalou anjinsem wejan; 
hoba kanei Bunyubou shanga shausiyung lembü haanbü kujan. 
17Kan kishang ka wentek yaangbü penyi jipbü lembü shanga efa an phejana 
penyi kanei sungbajan; khübü kho wen inyaibü tokai yoan kümbü shaangbou 
hek Bunyubou shanga kilabü. 
18Hobaje wentek yoa khünei nali athebü po cheeibü shou sanlon paang nyet 
hoba masu pongsu shoushou che, hoba sanlon paang penyi kanei kujan; 
shausiyung hoba yunglabü lembü, ponlem maibü shanga Bunyubou to lembü 
yo khünei habü ho Bunyubou to lembü kilabü. 
19Hobaje shabü lembü shanga lon paang che hoba sangmai lembü shanga po 
cheeibü shou sanlon penyi kanei lemjan. 
20HobajeBunyubou junga sanlon shoushou penyi yo khünei hoba jipbü lembü 
shanga shaangbou buhek wentek yo khünei ungshedbouei khübü kho jipjan, 
ungshedbou shanga Bunyubou junga khübü kho saopobü kilabü. 
21Hobaje khünyet tham kanei khong ngeklabü; kan shanga saopobü kambü 
kilabü; kanei nyishou tegü kümsilei kongkongle akümjan, kanei meten sünga 
kan kishang pendoua ho ponpen ngühkhüm kilabü. 
22Hobaje ladang kanei sek latdaje nyi kaibü sek phajib sühko alatjan, ayingsi 
kaibü sek ka youman atbü si maabü nyi ahejan; nyi khübü kho shalebü si 
yenbou shanga apyokuashi; ngo Bunyuboukaneibü Mühghaü kia. 

Po Haanbü Lem 
(Wej 29.1-6) 

23-24Bunyubouei Mosa to laukei, Israel shousi shuong to lenashi, lit nyetboubü 
lita shaangbounyet teklaang metbü hoba saopobü noknyüh kamshai kibüei, 
kan haksomang maiko kijan. 

25Kanei nyishou tegü kümsilei kongkongle akümjan; hoba Bunyubou shanga 
kanei wanei lembü kujan. 

Langkei Lemla Kubü 
(Wej 29.7-11) 

26-27Bunyubouei Mosa to laukei, ho lit nyetboubü chalou anbounyet tükdea 
saumei saülabü ki; ho kan shanga saopobü noknyüh kambü kilabü, hoba 
kanei kaneibü soushou shanga mühei nyengko kan jembü soushou shanga 
khonsakjan, hoba Bunyubou thedanga wanei lembüsabü lembü kanei kujan. 
28Hobaje khünyet kanei kümsilei ai teküm; aishanga Bunyubou kaneibü 
Mühghaü thedanga kan shanga saüsimaü saumei saütila ho saumeisaübü 
chalou ki. 
29Aishanga khünyet aoyouei jembü lulu khon asaklaje jembü mütli ka wapan 
aplabü. 
30Hobaje khünyet aoyouei kümsilei at ongkei kümlaje, kho müt ngei hao 
mütli ka mautilabü. 
31Kanei kümsilei aikei akümjan; kan kishang pendoua kan meten sünga ho 
ponpen shanga ngühkhüm ki. 
32Ho kan shanga kaangkosekko haksobü nou ki, hoba kanei jembü lolo mühei 
nyengko khonsakjan; lit güboubüa chasem ka chasem sühko kanei kaneibü 
Nounyet phojan. 

Dipchem Lem 
(Wej 29.12-40) 

33-34Bunyubouei Mosa to laukei, Israel shousi shuong to lenashi, ho lit anthük 
ngaoboubü kho Bunyubou shanga Dipchem lem nyetboubüa chalou nyetnyet 
kia. 
35Shaangbounyet kho noknyüh saopobü kambü che kilabü; kanei kümsilei 
kaangbüsekbü aikei akümlabü. 
36Bunyubou shanga wanei lembü nyetnyet kanei lembü kujan; setbounyeta 
kan shanga noknyüh saopobü kambü kilabü, hobaBunyubou shanga wanei 

lembü kujan; ho kaangkosekko noubü kambü ki; kanei kümsilei kaangbü 
sekbü aikei akümjan. 
37(Habü ho chalou angboua lemlabü takletbü songle lemsilang ki, khei 
laonyet kanei Bunyubou la wana juokko lembü kulabü kaneibü shausiyung 
lembü, juokbü lembü hoba yunglabü lembü ki. 
38Khübü lembüsabü shuong kho songle Nounyet hoba kaibü jongsak shuong 
hoba nyi theletlanletbü hoba Bunyubou la maangmai jongsak lembü 
sungbabü to liman kilabü.) 
39Kanei ladang kaonyeka buhek yoshailaje, lit nyetboubü chalou anthük 
ngaoboubüa kanei Bunyuboulem kho nyetnyet noujan, shaangbounyet kho 
youjemnyet kilabü, hoba setbounyet khokei aeila khümbo kubü haksonyet 
kilabü, 
40Hobaje shaangbounyet kanei hemaibü bunyu buhek, pünglong bhek, ik 
hongmaibü bunyem hoba shumanga kibü willo bunyem sungbalabü, hoba 
chalou nyetnyet Bunyubou kaneibü Mühghaü thedanga kanei olinyolabü. 
41Hobaje kanei ho poa nyetnyetBunyubou shanga lem kilabü, ho kan shanga 
meten sünga ponpen shanga ngühkhüm ki; kanei ho lit nyetboubüa noujan. 
42Nyetnyet kan dipchema kilabü; ngei kan Ijep kaodak ka leiyenjinei; Israel 
shousi shuong dipchema kitikei dogo kaneibü meten shuongei ngela shanga 
43Israel bukmüt pendou dipchema kijan; ngo Bunyuboukaneibü Mühghaü ki. 
44Hobaje Israel shousi shuong la Bunyubouei pienbü lemshuong shanga 
Mosaei ngetikei. 

 Levi 24 

Wanthung Maangsangko Jungeibü 
(Leiy 27.20-21) 

1Bunyubouei Mosa to laukei, 
2Athakko wanthung jikan phola Israel shousi shuong to wanthung oliv onang 
nitbü lanbü ka jungto sungbatila sakkushi. 

3Kamshang neichem ngühkhüm busen thüka Aronei kho chasem ka ngeyang 
sühko Bunyubou thedanga jiktian phokulabü, kan meten sünga ho ponpen 
shanga ngühkhüm che kilabü. 
4Haoei hon lanbü wanthung denshang khünei Bunyuboujunga wanthung 
jiktian phokulabü. 

Mühghaü to Wentekei Lembü 

5Hobaje nyi wen inyaibü sungan khoei wentek anthüknyi kümjan; wentek 
chenei efa an phejana phejan penyi kilabü. 
6Hobaje hon lanbü khümsok thüka Bunyubou junga nyi khübü kho lin penyi, 
lin weko lakbang phojan. 
7Hobaje Bunyubou jungto wanei lembü tegü damenlabü wentek yingla lin 
wekoa jen hinseibü phokushi. 
8Nounyet weko haoei kho küpjembo Bunyubou junga khei ong phokujan; ho 
Israel shousi shuong shanga ponpen theyolanyobü kilabü. 
9Hobaje kho Aron hoba haoeibü shousi shuong shanga kilabü hoba kho 
haoenei lemshanga shaujan, aishanga ho ponpen ngühkhüm, 
wanei Bunyubou to lembü yongko saopobü lembü ki. 

Kayang Matjem Maanglan Tetsida 

10-11Hobaje Israel saoeibü shou che, aoeibü bou Ijepbü kikei, Israelbü yoa 
haukei, hoba Israel saoeibü shou si Israelbü che kho shaishanga oyo khangkei 
hoba Israel saoeibü shouei Mühghaü nyen to nyikuko khükkeiuokkei, hibü 
haoenei hao Mosa jungto leibakei, aoeibü nyu nyen kho Dan phang ka Dibri 
nouyangshou Shelomit kikei. 
12Bunyubou maang- angbü ai kho angeti shongko haoenei hao khinan phokei. 
13Bunyubouei Mosa to laukei, 
14“Shaishang khongmaang to aoei khükkeiuokkei hao leiba. Hobaje haoei 
laubü ditbü pendouei ikei haoeibü khua shangetan shuong pendouei hao to 
laangei sonlabü. 

15Hobaje nyi Israelbü shousi shuong to lenashi, aoei ong jembü Mühghaü to 
khüklauoklaje haoei jembü shabü künlabü. 
16Hobaje aoei Bunyuboueibü nyen aweasünglaje maimaitham haoje haitilabü, 
maimaitham shuong pendouei hao to laangei sonlabü, küksithang yingsikei 
sangbüshou yingsikei, ladang haoei Bunyubou nyen shalaje haitilabü. 
17“Hobaje aoei müt che hailabü lele leilutilaje maimaitham haitilabü. 
18Hobaje aoei shatsinam to hailabü lele leilutilaje kho shemtilabü; langkei 
jeila langkei. 
19“Hobaje müt atei jembü lepbou la leilutia longa; haoei kümbü tegü haoeikei 
kümlabü. 
20Leilubü jeila leilubü, nyek jeila nyek, hau jeila hau, haoei müt la nali 
thetibü tegü haolakei thetilabü. 
21Aoei meisiau haitilaje kho shemtilabü; hoba aoei müt haitilaje hao 
haitilabü. 
22Küksithang yingsikei, sangbüshou yingsikei, kan ngühkhüm che ong kilabü, 
aishanga ngo Bunyubou kaneibü Mühghaü ki.” 
23Kho tegü Mosaei Israel shousi shuong to joyokei hoba aoei shaishang 
khongmaanga khükkeiuokkei hao leibakei, hoba laangei tetkei. Kho tegü 
Israel shousi shuongei Bunyubouei Mosa to lenbü tegü kümbei. 

Levi 25 

Nyetbou Po 
(NA 15.1-11) 

1Bunyubouei Mosa to Sinai shongha laukei, 
2Israel shousi shuong to lenshi, ladang ngei kan la kubü kaonyek to kan 
loulaje kheijineiBunyubou shanga kaonyeka nou che noulabü. 
3Po lak nyi kaibü seka kela onglabü hoba po lak nyi kaibü semlühlaaka bhek 
wapan aplabü, hoba khoeibü hek thanan pholabü. 

4Lausikei po nyetboua kaonyek shanga khümbo kuan noubü nou po kilabü, 
kho Bunyubou shanga nou; nyi seka kesiong ajinlabü, hoba kaibü semlühlaak 
ka bhek wapan üplabü. 
5Kaibü seka ai ong yemlaje nyi kho alatjan hoba nyi semlüh wapan üpbo kibü 
ka semlüh akheijan; kho kaonyek shanga khümbomeiko hakso po kilabü. 
6Hobaje noubü poa kaonyuei ai ong hekkulaje kho ka shanga, kaibü sambü 
shanga, sambüsao shanga hoba ka yoa mulambü sambü hoba ka yoa homan 
kibü yenbou shuong shanga shausiyung kilabü. 
7Hobaje kaibü samkeisamok hoba yamkabü meisiau shanga kho ka longbü 
pendou shausiyung kilabü. 

Solo Po 

8Kanei po shuong Nounyet wejan, nyetnei nyet po; kaneibü po shuong 
Nounyet penbü, po saonyito gü kilabü. 
9Kheijinei nyi lit nyetboubü chalou anboubüa nyi teklaang ngüh yaangbü 
pendou aeto hautijan; saumei saünyet ka kanei kaneibü kaon- yek pendou to 
teklaang ngühlang hautijan. 
10Hobaje anjinsem boubü po kho kanei saüenlabü, hoba kaonyek pendoua 
müt pendou to dongebü thu ngekletkulabü; kan shanga ho jubilee kilabü 
hoba kan mütpem weko jembüei kibü peisilei lambo sepeijung ngailabü, hoba 
kan mütpem weko jembü chempen jungto sepeijung ngailabü. 
11Kan shanga ho po anjinsem onbü jubilee kilabü, kanei akeaonglabü ayingsi 
khünei hao lolo yembükei alatlabü ayingsi wapan üpbhembo kibü ka semlüh 
hek akheilabü. 
12Aishanga ho Jubilee ki, ho kan shanga saopobü kilabü, sek ka ai longkei 
kho kanei shaulabü. 
13Kho Jubilee Po kan mütpem weko jembü nyaksinam jungto sepeilabü. 
14Hobaje nyi kaibü sangbüyambü la kao at kuan kisi ayingsi kaibü 
sangbüyambü ka jekan kisi kan cheei che to lepbolangko akümjan. 

15Jubilee po lühbak tetan nyi kaibü lepbou ka jekjan, hoba langle kesiong 
longlabü po wean chühjan, haoei ka la yaakkujan. 
16Po juong yingalonga munam kho kho thüng yaang kilabü, po kho shisho 
ong yingalonga munam kho thüng shian kilabü, aishanga langle longlabü 
lühbak tetan chühan ka la yaaklabü ki. 
17Hibü kan cheei che akhüpettijan, lausikei nyi kaibü Mühghaü to hatjan, 
aishanga ngo kaneibü Bunyubou Mühghaü ki. 

Nyetbou Poeibü Damlabü 

18Hibü kanei ngeibü ngühkhüm phai semashi hoba ngeibü matjem to ngüha 
leashi, hoba khübü kho jungeiashi, hoba kan kaonyeka püetan kilabü. 
19Hobaje kaoei kan la haoeibü hek hekkulabü hoba kan shi shenko shaulabü 
hoba kan khünei püetangetan kilabü. 
20Hobaje kanei akeaonglonga hoba sek alatlonga po nyetboubüa künei ai 
shaula dogo kanei laualonga, 
21ngei po lakboubüa po sem heklabü mai hektilabü lele ngei kan thükto 
haülabü hautikulabü. 
22Hobaje po setboubüa kanei kesiong jinjinei hangbü nyak shauko kilabü, 
hoba po güboubü nyaka ashuok shongko hangbü nyak shauko kilabü. 

Nyaksinam Peisilei Hapmaibü 

23Kao kho ponpen lole shanga ayaakjan; aishanga kao kho ngeibü ki; 
aishanga kan kü yoa yenbou hoba pensiyen shuong ki. 
24Hobaje kanei phetphan kibü kao pendoua kanei kao shanga angnam 
sakkujan. 
25Kaibü jaisina at shale phama longa hoba haoei nyaksinam at yaakalonga 
kheijinei hao nyangbü chempen at louan haoeibü jaisinaei yaakbü kho 
angngailabü. 
26Müt atei kho angngailabü chempen akilonga hoba müt kho angngailabü lele 
keian apan kialonga, 

27haoei kho yaakbü chalou ka po wean chühlabü hoba haoei yaakbü müt kho 
la joubü shanga ngaingoulabü hoba haoei jembü nyaksinam lengailabü. 
28Lausikei haoei kho nyibou lengaila nam akilonga, haoei ai yaakkei kho 
jekbou ika jubilee po asüh shongko kilabü; jubileea haoei litilabü, hoba haoei 
haoeibü nyaksinam nyibou lengailabü. 
29Müt atei lelepan kibü sangnyu maanga kishang chem yaakan kisi kho 
yaakan po che onan phaiaje haoei kho jekngaila thükkei; po che sünga 
shanga haoei jekngaila janbü yinglabü. 
30Hobaje po che onan kho ajekngaiko kisi kheijinei lelepan kibü sangnyu 
phanga kibü chem kho aoei jekkei, meten sünga kho ponpen hao shangabü 
yeitilabü, jubilee poakei kho alitilabü. 
31Lausikei sangnyua kibü chem shuong laobou kaijembo ba alekei, kaonyeka 
sek kibü to weyolabü; khübü kho angngaila thükkei, hoba jubilee poa khübü 
kho litilabü. 
32Khei yingsikei Levibü sangnyu shuong shanga, hoba haoeneibü sangnyua 
kibü chem shuong shanga Levibüei ladang lemang sühlaje kheijinei angngaila 
thükkei. 
33Hobaje Levibü cheei angngaibü janbü kho ajungeilonga haoenei phet 
phanan kibü chem che yaakan kibü kho jubilee poa litilabü, aishanga Israelbü 
yoa Levi phang sangnyua chem shuong kho haoen shangabü ki. 
34Lausikei haoeneibü sanglea sek ayaaklabü; aishanga kho ponpen haoen 
shangabü ki. 

Shalebü la Lotkubü 

35Hobaje kaibü jaisina shale phamalonga, hoba ka yoa hao jembü lolo 
athuienlonga kheijinei nyi hao to thuijan; yenbou hoba bou laman kibü tegü 
hao kitijan. 
36Nam ayingsi peisileia nyi aikei phopbü tele, lausikei kaibü jaisina ka yoa 
kilabü lele kaibü Mühghaü to hatashi. 

37Nyi phopnam leko nyi kaibü nam telotku, ayingsi hapngaila shanga kaibü 
shausiyung hao la teku. 
38Kan la Kanan kaodak kulabü hoba ngo kaneibü Mühghaü yinglabü; kan Ijep 
kaodak ka leiyenbü Bunyubou Mühghaü ngo ki. 

Sambüshuong Litibü 

39Kaibü jaisina shale phambo ka junga kialonga hoba hao lolo ka la 
yaakalonga nyi hao jekthetbü aao che tegü ayeitijan. 
40Mulambü che tegü bou laman kibü che tegü ka yoa hao kilabü; 
41kho phaia hao hoba haoeibü shousi shuong ka jungka satan aplabü, hoba 
jembü chempen hoba pisibou nyaksinam lamjung ngailabü. 
42Aishanga Ijep kaodak ka ngei leiyenbü haoen ngeibü sambü ki; haoen aao 
tegü ayaakjan, 
43Nyi hao thüka maanga yaman song adakjan; 
44hoba kaibü aao hoba aaosao yeila shanga no kaijembo kibü phangshuong 
ka haoen aao müt bousu si yaksa jekjan. 
45Tokei küksithang kan yoa homan kibü shousi shuong hoba kan yoa kibü 
chem- pen hoba haoen yoka kaneibü kaonyeka bukyohaayobü shuong haoen 
ka kanei jeklabü; khübü kho kaneibü yinglabü. 
46Hobaje ka phainei phet tegü haoen kaibü shousi shuongeibü yeitikulabü, 
hoba phet phantilabü; haoen kanei ponpen shanga aao jekla thükkei. Lausikei 
kaibü jaisina Israel shousi shuongje kan cheei che thüka maangayambo 
ajungeijan. 
47Hobaje yenbou ayingsi ka yoa homan kibü at, keialonga hoba kaibü jaisina 
che hao junga shale phaman kialonga hoba yenbou ayingsi homan kibü ka 
phanga kibü la yaakan kialonga ayingsi yenboueibü chempen la hao lolo 
yaakan apalonga, 
48haoei hao lolo yaaka tegükei thenbülenbü shuongei hao angngaila thükkei. 



308 

 

 
   Saopobü Lai 

© 2002, Bible Society of India. 
 

 
 

 

49Ayingsi bou nashoubou ayingsi bou jaishouboueibü shousiei hao angngaila 
thükkei, ayingsi haoeibü thenboulenbou tegü atei hao angngaila thükkei; 
ayingsi hao keialonga haoei hao lolo angngaila thükkei. 
50Hobaje haoei hao lolo yaakbü po ka jubilee po sühko hauan hao jekbü müt 
yoa weyojan, hoba hao yaakbü munam kho po penbü thüng yingjan; hao 
mulambü sambü tegü hao yoa kilabü. 
51Tokei po juong jouan kialonga khübü tetan hao jekbü nam ka hao 
angngaibü mu hao la kungaijan. 
52Hobaje jubilee po sühla poa shisho ong jouan kialonga kheijinei haoei hao 
yoa weyolabü hoba haoeibü po kho tetan chühan, haoei hao angngaibü mu 
kungailabü. 
53Po weko chale khüpbü sambü tegü hao thüka maanga yaman song adakjan. 
54Hobaje khübü khoei hao üangngailonga hao hoba hao yoa haoeibü shousi 
shuong jubilee poa solo haplabü. 
55Aishanga kü thedanga Israel shousi shuong sambü ki, haoen ngei Ijep 
kaodak ka leiyenbü ngeibü sambü shuong ki, ngo Bunyubou kaneibü 
Mühghaü ki. 

 Levi 26 

Ngühalebü Shanga Haükubü 
(NA 7.12-24; 28.1-14) 

1“Kanei kan shanga ai heangsho teküm, ayingsi heangsho jakenbü yingsikei, 
thaonyu yingsikei, kanei tepho, ayingsi kaneibü kaodaka khüpetla shanga 
aikei laangei küman tepho, aishanga ngo Bunyuboukaneibü Mühghaü ki. 
2Kanei ngeibü Nounyet shuong nouashi, hoba ngeibü lemshang to sou 
hatashi, ngo Bunyubou ki. 
3“Kanei ngeibü ngühkhüma paialonga, hoba sakkubü jungeialonga hoba 
khübü kho kümalonga; 
4kheijinei ngei kan shanga jihsiphai paplepbüa lang yantikulabü, hoba kaoei 
jembü lang hekkulabü, hoba yama bunyuei jembü hek hekkulabü. 

5Hobaje kaneibü youshou nakbü semlüh hek kheibü jih sühko kilabü, hoba 
kaneibü semlüh hek kheibü jih sühko kilabü, hoba kanei kaneibü shausiyung 
apsileko shaulabü hoba kan kaonyeka khümenan kilabü. 
6“Hobaje ngei kaonyeka sangmai kulabü, hoba kan aitokei ühütko lengan 
kilabü. Hobaje meisiau amaibü ngei kaonyek ka shian sattikulabü, hoba 
kaneibü kaonyek danko in aikei adantikulabü. 
7Kanei labou shieilabü hoba kan thedanga haoen inei tuonglabü. 
8Kan müt ngaoei saongao shieilabü, hoba saongaoei hajar an shieilabü, hoba 
kaneibü dangbou kan thedanga inei tuonglabü. 
9Hobaje ngei kan weeilabü hoba kaneibü lilabü bukyo haayotilabü, hoba kan 
haala yaanglabü, hoba ngeibü thebülanbü kan yoa kümlabü. 
10Hobaje kanei hangbü nyak lounyu thanan phobü shaula kilabü, hoba 
haanbü shanga hangbü nyak pu kho sungenlabü. 
11Hobaje ngeibü lemshang neichem kan yoa phokulabü; hoba ngeibü 
soushouei kan amangsenlabü. 
12 Ngo kan yoa pailabü hoba kaneibü Mühghaü kilabü hoba kan ngeibü mütli 
yinglabü. 
13Kan haoeneibü aaola ayeilabü shanga Ijep kaodak ka kan leiyenbou 
ngo Bunyuboukaneibü Mühghaü ki; ngei kaneibü kaangkhüh buleng 
leilutikua, hoba kan tangshaitham paitia.” 

Ngüha Alebü Shanga Kayang 
(NA 28.15-68) 

14“Lausikei kanei kü to ngüha alelonga, hoba habü sakkubü pendou 
akümlonga; hoba kanei ngeibü ngühkhüm asungletlonga, 
15hoba ngei sakkubü pendou akümlonga ngeibü thebülanbü leilulabü lele 
kaibü soushouei ngeibü matjem mangsena longa, 
16ngeikei kan to ho kümlabü; kaneibü nyek hoba kaushang lühko shatbü 
longtilabü lele ngei kan thükto hatlamoklabü khukushat hoba lühshatei 

sühtilabü; hoba kanei kaneibü kesiong amlang jim akibüa keanongan aplabü, 
aishanga kaneibü dangbou shuongei kho shaulabü. 
17Ngeibü the kan khulimbo kilabü, hoba kaneibü dangbou thedanga kan 
phetetlabü; aoyouei kan to mangsenda haoenei kan thüka song daklabü; hoba 
aoeikei shijung aloujinei kan satyolabü. 
18“Hobaje khübü kho shangakei kanei kü to ngüha alelonga kheijinei kaneibü 
shabü shanga ngei nyetneiei aei kan shieikoelabü. 
19Hobaje kan tubüsekbü lilisese ngei leilutikulabü; hoba ngei kaneibü müh 
kho nam kaangbü tegü hoba kaneibü kao chisaknam tegü yeitikulabü. 
20Hobaje kaneibü hau amlanga aplabü, aieilausi kaneibü kaoei hek 
ahekkulabü, ayingsi kaneibü kaokabü bulongei lang ahekkulabü. 
21Hobaje kanei kü to dangyoko kialonga hoba kü to ngüha alelonga, kaneibü 
shabü thüng kan thükto khonsak nyetneiei aei juongtikulabü. 
22Hobaje kaneibü shousi shuong haoenei solabü hoba kaneibü samkeisamuk 
shatsinam mautikulabü hoba shisho la ong yeitikuko kaneibü lam 
sangliphang la yeitikulabü lele ngei kan yoa yam ka meisiau litikulabü. 
23“Hobaje kho thepetbüei kan kü jungto asepei longa hoba kü to dangyoko 
kia longa, 
24kheijinei sepeian ngokei kan to dangbou la yeian kilabü, hoba kaneibü 
shabü shanga nyetneiei ngei kan khonkutilabü. 
25Hobaje kanei theyolanyobü leilubü shanga phoklamla ngei kan thükto in 
sungbakulabü; hoba kaneibü sangnyu shuong phanga liko onshaitikulabü; 
kan yoa ngei limsilang hautikulabü; hoba dangbou shuong ik to ngei khümbo 
kulabü. 
26Kan senetan kibü wentek kho ladang ngei sungngailaje, yaksa müt anei wen 
ngoubü chak chenei ong wentek kümlabü, hoba kan la wentek hauan chühan 
ong kulabü, hoba kanei shaulabü, lausikei senyüh ashemlabü. 

27“Hobaje habü pendou shangakei kanei kü ngüha alelonga hoba 
dangyoleyoko kialonga, 
28kheijinei ngo khauang longbü kan yoa dangyoko kilabü; hoba tokei kaneibü 
shabü shanga nyetneiei kan shieikoelabü. 
29Hobaje kanei kaneibü jayang nouyang shousi shuongeibü phe shaulabü. 
30Hobaje ngei kaneibü lemshang shongh leilukulabü, hoba kaneibü jenjuokbü 
lemshang heangsho shuong wapnyinkulabü hoba kaneibü haibü mang 
kaneibü heangsho thükto tekan jinkulabü, hoba ngeibü soushouei kan 
mangsenlabü. 
31Hobaje ngei kaneibü sangnyu shuong leilukulabü, hoba kaneibü lemshang 
shakkei shakko phokulabü, hoba ngei kaneibü ponlem maibü lem ajemlabü. 
32Hobaje ngei kaonyek sangliphang la yeitikulabü, hoba khünei kibü kaneibü 
dangbou shuongei khünei maangpanglabü. 
33Hobaje kan phangshuong yoto lintilabü, hoba kan thükto ngei in setenlabü, 
hoba kaneibü kaodak sangliphang la yeitilabü, hoba kaneibü sangnyu shuong 
leiluan kilabü. 
34Hobaje lalokche sangli- phanga kilaje khülokche kaonyekei hoeibü nou 
noulabü, hoba kaneibü dangbou kaodaka kan kilabü, kheijinei ong kaonyekei 
haksoko hoeibü nou noulabü. 
35Kaonyek kho lalokche sangliphanga kida, khülokche hakso kilabü, khünei 
kan kijinei ühü- penbü hakso kilabü. 
36Hobaje kan jouletbü shuong shanga khei pik soujung satbü ngühlangei 
haoen shian aplabü lele haoen dangbou kaonyeka haoeneibü maangpona 
maangkou yuibü jinkulabü, hoba inei linbü tegütham haoen satyolabü hoba 
aoeikei shijung aloujinei haoen tuonglabü. 
37Hobaje aoeikei shijung aloujinei in thedanga haoen cheei che thüka 
phaiyetlabü; hoba kan dangbou thedanga lolabü, kan hau akilabü. 

38Hobaje kan phangshuong yoa maulabü, hoba kaneibü dangbou shuongeibü 
kaonyekei kan shauan aplabü. 
39Hobaje kan jouletbü dan kibü shuong kaneibü dangbou kaonyeka haoenei 
shed shonbüei pheijung ngailabü, hoba tokei nyuei bouei shed shonbü 
haangshong haoen pheijung ngailabü. 
40“Lausikei haoenei ngo khulimbo ngühkhüm lulimbü shanga hoba kü to 
dangyoko kibü shanga haoeneibü shabü hoba haoeneibü nyusibou shabü 
thekualonga, 
41laobou laüa ngokei hao to jakan kila yeitikei hoba haoen dangbou 
shuongeibü kaonyek to leian loukei, tokei haoen kipan üpbü maangpon eaaoa 
ayeilonga hoba kheijinei haoenei luluei shed shonbü shanga shieikoe 
sungleda longa; 
42kheijinei ngei Jakob to ngeibü thebülanbü damenlabü; hoba tokei Isak to 
ngeibü thebülanbü hoba Abraham to ngeibü thebülanbü ngei damenlabü, 
hoba kaonyek kho ngei damenlabü. 
43Hobaje kaonyek kho haoenei apyolabü, hoba haoen akiko litham yeijinei 
hoeibü nou noulabü, hoba haoenei shed shonbü shanga shieikoe haoenei 
sungletlabü, khei haoenei ngeibü matjem asungletbü hoba haoenei ngeibü 
ngühkhüm mangsenbü haangshong ki. 
44Hobaje kho khei yingasikei khei haoen dangbou kaonyeka kibü 
hangshongkei haoen yoa ngeibü thebülanbü leilubüei haoen lepde mautilabü 
lele ngei haoen asungletko, ayingsi haoen mangsenkokei akitei; aishanga 
ngoBunyubou haoeneibü Mühghaü ki. 
45Lausikei haoen dambo haoeneibü nyusibou aoyou phangshuong thedanga 
ngo haoeneibü Mühghaü lela shanga ngei Ijep kaodak ka haoen leiyenkei, 
haoen yoa lin- yobü ngei damenda; ngo Bunyubou ki.” 
46Sinai shongha Mosa danko Bunyubouei hao hoba Israel shousi shuong 
kanglanga kümbü ngühkhüm deikhüm hoba matjembü hoba ngühkhüm habü 
ki. 

Levi 27 

Bunyubou la Jongsak Kubüa Phenyobü Ngühkhüm 

1Bunyubouei Mosa to laukei, 
2Israel shousi shuong to lenshi, ladang müt cheei Bunyubou to phangche 
takletbü namei müteibü munam kümlaje, 
3-7po saoche ka po saosem sühko bousu munam kümlaje lemshanga shekel 
kibü tegü, chandinam shekel anjinsem kijan; kho yaksa yingalonga munam 
kümbü kho shekel khujin kijan. Haoen kho po ngao ka saoche jai yingalonga 
bousueibü munam kho shekel saoche, hoba yaksa shanga shekel an. Haoen lit 
che ka po ngao sühko jai yingalonga bousu munam chandinam shekel ngao 
hoba yaksa shanga munam chandinam shekel sem. Haoen po saosem ka 
thükae sühko yingalonga munam kümbü kho bousu yingalonga shekel 
anthükngao hoba yaksa shanga shekel an. 
8Lausikei munam kula hao aeibou shalea longa hao ungshedbou thedanga 
phokulabü, hoba ungshedbouei haoeibü munam tetlabü, mütei ai thükkei kho 
thüng haoeibü munam kümlabü. 
9Meisiau che yingalonga, laobou Bunyubou la lemla kulabü ki, ai ong kho 
tegü meisiau mütei Bunyubou la kulaje noubüsoubü peisilei yingjan. 
10Haoei kho lubü den che to ajeiyojan ayingsi maibü che amaibü che shanga; 
amaibü che maibü che shanga ajeiyojan; haoei meisiau che jeiko lubü che to 
jeiyoa tegükei, kheijinei kho hoba jeiyobou kho ham noubüsoubü yeilabü. 
11Kho asaopobü meisiau che yingalonga hoba kho Bunyubou la lemla akulabü 
meisiau yingalonga haoei kho ungshedbou thedanga phokulabü, 
12hoba ungshedbou khoei maibü si amaibü nam tetlabü; ungshedbouei 
namtet tetbü tegü kho khei kilabü. 
13Haoei kho angngaimang sühko kia tegükei haoei munam thükto ngaoboubü 
phejan jinkujan. 

14Hobaje müt cheei jembü chem Bunyubou shanga khümbo saüenmang 
sühalonga kheijinei ungshedbouei maibü si amaibü namtet kümbulabü; 
ungshedbouei namtet kümbubü tegü kho khei kilabü. 
15Hobaje aoei kho saüenla khümbo kuda, haoei haoeibü chem kho 
angngaimang sühalonga kheijinei haoei kho namteta ngaoboubü phejan 
jinyokujan, hoba kho hao shangabü yinglabü. 
16Müt atei jembüeibü sek at saüenla khümbo kualonga kho shanga kebü 
ongbü thüng munam kho kilabü, barli youshou homer chenei chandinam 
shekel anjin sem. 
17Haoei haoeibü sek kho jubilee po ka saüenla khümbo kualonga, kho namtet 
tegü kilabü. 
18Lausikei haoei jubilee phaia saüenla khümbo kualonga kho shanga nam 
jouan kibü po thüng nyiboubü jubilee sühko ungshedbouei wean chühlabü, 
hoba namtet küman kibü khünei shingaitilabü. 
19Müt wekoei sek saüenla khümbo kuan phaia haoei kho angngaimang 
sühalonga, haoei kho mantet khünei phejan ngaoboubü jinyokujan, hoba kho 
haoeibü yeilabü. 
20Sek kho angngailabü jeiko haoei lubü müt che la yaakan kialonga, haoei 
kho touje üangngailabü; 
21lausikei sek khümbo kubü tegü ladang jubileea litilaje Bunyubou to sao- 
pobü kilabü, kho ungshedboueibü la yeilabü. 
22Müt atei lubü ka jekbü sek laobou haoei phanbü phejan che aying, 
kho Bunyubou la khümbo kualonga kho shanga, 
23ungshedbouei jubilee po sühko namtet wean chühan, hoba kho chaloua 
haoei saopobü jongsak tegü Bunyubou la kujan. 
24Jubilee poa aoka kho jekkei ao shangabü phet phanan kikei hao la 
ngaitikujan. 

25Namtet pendou lemshanga kibü shekel tegü kijan; shekel kho gera saoche 
yinglabü. 
26Shaang shatbü meisiau san yingsikei masu yingsikei, khoBunyuboueibü 
kilabü. Aoeikei kho saüenan lembüa ayotijan 
27Hobaje kho asaopobü meisiau yingalonga kho haoei namtet kümbüei 
khünei phejan ngaoboubü jinan jekngaijan; hoba üangngailonga, kho haoeibü 
namtetei yaakjan. 
28Kho khei yingasikei, lembü sungenan phoan kibü aikei, müt yingasikei 
meisiau yingasikei, ayingsi haoei kibü sek yingsikei ayaaklabü, ayingsi 
üangngailabü, lemla sungenan kuan apan kibü weko kho Bunyubou shanga 
yongko saopobü ki. 
29Khümbo kuan apbü müt, ao müt yoka lemailela mautilabü ki, hao 
üangngailabü, hao kho haitijan. 
30Hobaje kaonyeka an phejan pendou kao ka longbü hek ayingsi bunyu kabü 
buhek yingsikei, Bunyubou shangabü ki, kho Bunyuboushanga saopobü ki. 
31Hobaje müt atei an phejan jekmangsühsi haoei khünei phejan ngaoboubü 
jinyokujan. 
32Hobaje masu shuong hoba lon shuong ka an phejan, laobou lombouei wean 
dantida, anboubü kho Bunyubou shanga saopobü kilabü. 
33Maia si amai kho haoei alamjan, ayingsi haoei kho ajeiyojan, hoba haoei 
kho jeiyoa tegükei, kheijinei kho hoba laobou shanga kho jeiyokei penyi ham 
saopobü kilabü kho ajekngaijan. 
34Sinai shongha Israel shousi shuong shanga Bunyubouei Mosa la sakkubü 
ngühkhüm habü ho ki. 

Wejakbü 

Wejakbü 1 

Israelbü Shaangbou Lühbak 

1 Nyiboubü lit shaangbou nyet Ijep kaodak ka haoen longan nyibou poa Sinai 
lamanga kamshang neichema Bunyubouei Mosa to joyokei. 
2“Israel shousi shuong pendou chung, chempen, lulu müt wean chühashi, 
bousu phai lühbak longashi; 
3po saoche thükae, Israelbü yoa wapyola hauenlabü shuong pendou Aron 
kasiei haoen tan wean chühjan. 
4Phang weko ka müt che bang, khei chempen yoa khuleibü wekoei ka to 
thuijan.” 
5-16Habü mütshuong ho kümsilei shanga mütli yo ka pienbü lulu phang 
leiyeibü shuong ki: 

Phang Chunga leiyeibou 
Reuben Shedeur shou Elizur 
Simeon Zurishadai shou Shelumiel 
Jihuda Aminadab shou Nashon 
Issakar Zuar shou Nethanel 
Zebulun Helon shou Eliab 
Efraim Aminhud shou Elishama 
Manasse Pedazur shou Gamaliel 
Benjamin Gideon shou Abidan 
Dan Amishadai shou Ahiezer 
Asher Okhran shou Pagiel 
Gad Deuel shou Eliasaf 
Naftali Enan shou Ahira. 

17Mosa si Aronei haoen lulu nyenei ngabü müt habü ho lekei. 

18Hobaje haoen tan pendou liko nyiboubü lit shaangboua kamshaikei hoba 
khuleibouei leian po saoche ka thükae pendou mütpem weko chung hoba 
chempen nyen shenko dotikei. 
19Bunyubouei Mosa la sakkubü tegü haoei Sinai lamanga wean chühkei. 
20-43Hobaje Israeleibü shou jaishoubou Reuben ka pakbü chung chung 
chempen chempen khuleibouei leian wapyola haula thükbü bousu weko po 
saoche thükae nyen dokei. 

Phang Lühbak 
Reuben 46,500 

Simeon 59,300 

Gad 45,650 

Jihuda 74,600 

Issakar 54,400 

Zebulun 57,400 

Efraim 40,500 

Manasse 32,200 

Benjamin 35,400 

Dan 62,700 

Asher 41,500 

Naftali 53,400 

Pendouei 603,550 

44Mosa si Aronei weanchühbü habü yoa Israelbü leiyeibü müt anthüknyi yoan 
habü ho kikei; haoen mütpem weko kho jembü chung si phang shanga kikei. 
45Hibü Israel shousi shuong pendou chempen chempen webü po saoche thüka 
wapyola haula thükbü pendou Israelbü, 
46khei haoen pendou wean chühbü hajar saosemto lak hoba saongao ngaoto 
anjinsem. 
47Levi ka pakbüje haoen yoa lühbaka ayo. 
48Aishanga Bunyubouei Mosa to laukei, 

49“Levi chemdangje nyi lühbaka ajinlabü, ayingsi Israel shousi yoa nyi haoen 
lühbak pendou wean ajinlabü. 
50Lausikei lemshang neichema ngühkhüm busen hoba peisilei pendou thüka 
hoba kho shanga pendou thüka ikjaibü shuong Levibü nyi pienshi; haoenei 
lemshang neichem hoba khoeibü peisilei pendou künlabü kho haoenei 
thounoulabü hoba lemshang neichem kaijembo shailabü. 
51Hobaje ladang ong lemshang neichem kukjung satlaje Levi shuongei kho 
sunglabü; hoba ladang ong lemshang neichem danglaje Levi shuongei kho 
dangjan, lubü ao nyangko loulaje kho haitilabü. 
52Hobaje Israel shousi shuongei haoeneibü neichem mütpem weko lulueibü 
sühshang hoba tan tan lakjaibü tan tegü thenei thenko dangjan. 
53Lausikei Israel shousi shuong yoa khauang longbü akila shanga Levi 
shuongei ngühkhüm busen kishang lemshang neichema ngühkhüm busen kho 
thounoujan.” 
54Kho tegü Bunyubouei Mosa la sakkubü pendou tegütham Israel shousi 
shuongei kho tegü kümbei. 

Wejakbü 2 

Shaishanga Phangshuongeibü Lamlebü 

1Bunyubouei Mosa si Aron to laukei, 
2“Israel shousi müt- pem wekoei lulueibü nisan nyangko hoba lulu chempen 
lulu younak thüngei kamshang neichem ae thedang lean kho kaijembo 
haoenei neichem dangjan.” 
3Hobaje chaangbou ae chanyu longshang ae yeian aoyouei nei- chem dangda, 
haoen kho Jihuda sühshang nisan jungbü shuong kibü tegütham kilabü; hoba 
Jihuda shousi shuong leiyeibou kho Aminadabeibü shou Nashon kilabü. 
4Hobaje haoen shuong khübü weanchühbü kho hajar anjinleito lei hoba 
saongao lak kikei. 

5Hobaje hao thenbou shailabü shuong kho Issakareibü shousi shuong leiyeibü 
Zuareibü jayangshou Nethanel kilabü; 
6hoba haoen tan hoba khübü lühbak kho hajar anjinsemto lei hoba saongao 
lei kikei, 
7hoba Zebulun chung hoba Zebuluneibü shousi shuong leiyeibü Helon 
jaishoubou Eliab kilabü, 
8hoba haoen tan hoba khübü weanchühbü lühbak kho hajar anjinsemto nyet 
hoba saongao lei 
9Jihudabü shaishang pendou tan tan lühbak hajar saongaoto saoleito lak 
hoba saongao lei kikei. Meimeijinei haoen shaanglabü. 
10Yungthang aenei Reubeneibü nisan kilabü; hoba Reubeneibü shousi shuong 
leiyeibou Shedeur jayangshou Elizur kilabü. 
11Hobaje haoeneibü tan hoba khübü lühbak kho hajar saonyito lak hoba 
saongao ngao. 
12Hobaje hao thena shailabü shuong kho Simeon chung kilabü; hoba 
Simeoneibü shousi shuong leiyeibü Zurishadaieibü jayangshou Shalumiel 
kilabü. 
13hoba haoen tan hoba khübü lühbak kho hajar anjinsemto gü hoba saongao 
sem kikei. 
14Gad phang kho thenbou kilabü, hoba Gadeibü shousi shuong leiyeibü kho 
Reuleibü shou jayangshou Eliasaf kikei 
15hoba haoen tan hoba khübü lühbak kho hajar saonyito ngao hoba saongao 
lakto anjinsem. 
16Reubeneibü shaishang tan pendou weyosi pakan chühbü hajar saongaoto 
anjinsemto che hoba saongao leito anjinsem. 
17Kho phaia kamshang nei- chem hoba Levibü shuong shaishang tan nyibang 
kanglanga meimeijung haulabü, haoen sha- ian kibü tegütham, kho tegü 

haoen meimeilabü; müt weko lulu shaishanga haoeneibü nisan nyangko 
haulabü. 
18Chanep ae Efraimeibü tan nisan kilabü; hoba Efraimeibü shousi shuong 
leiyeibü Amihudeibü shou jayangshou Elishama kilabü, 
19hoba haoen tan hoba khübü lühbak kho hajar saonyito saongao ngao. 
20Hobaje hao to thenko sühlabü shuong kho Manasse phang kilabü; hoba 
Manaseeibü shousi shuong leiyeibü Pedazu- reibü shou jayangshou Gamaliel 
kilabü; 
21hoba haoen tan hoba khübü lühbak kho hajar khujinto nyi hoba saoan, 
22hoba Benjamin phang hoba Benjamineibü shousi shuong leiyeibü 
Gideoneibü jayangshou Abidan kilabü; 
23hoba haoen tan hoba khübü lühbak kho hajar khujinto ngao hoba saongao 
lei. 
24Efraim shaishang tan pendou pakan chühbüei hajar saongaoto set hoba 
saongao. Meimeijinei haoen semboubü yinglabü. 
25Yungkük ae Dan phang tan nisan kilabü, hoba Daneibü shousi shuong 
leiyeibou Amishadaieibü shou jayangshou Ahizier kilabü; 
26haoen tan hoba khübü lühbak hajar saosemto nyi hoba saongao nyet. 
27Hobaje hao to thenko shailabü shuong kho Asher phang kilabü; hoba 
Ashereibü shousi shuong leiyeibü Okraneibü shou jayangshou Pagiel kilabü; 
28hoba haoen tan hoba khübü lühbak hajar saonyito che hoba saongao ngao. 
29Hobaje Naftali phang hoba Naftalieibü shousi shuong lei- yeibü Enaneibü 
shou jayangshou Ahira kilabü. 
30Hobaje haoen tan hoba khübü lühbak hajar anjinsemto sem hoba saongao 
lei. 
31Dan shaishang kabü lühbak hajar saongaoto anjinsemto nyet hoba saongao 
lak. Haoeneibü nisan yoa haoen phai meimeilabü. 

32Israel shousi shuong haoen chempen lühbak habü ho ki; haoen tan tan 
shaishang kabü lühbak pendouei hajar saongao lakto sem hoba saongao 
ngaoto anjinsem. 
33Lausikei Bunyubouei Mosa la sakkubü tegü Israel shousi yoa Levi shuongje 
lühbaka ayo. 
34Kho tegü Israel shousi shuongei kümbei; Bunyubouei Mosa la sakkubü 
pendou tegü, kho haoenei lulueibü nisan nyangko haoeneibü neichem 
dangkei, hoba haoen chempen chempen mütpem weko jembü chempen yoa 
kho khei meimeijung haukei. 

 Wejakbü 3 

Aroneibü Shousi shuong 

1Tou Sinai shongha Bunyubouei Mosa si Aron to joyobü meten habü ho ki: 
2Habü ho Aroneibü shousi shuong nyen ki; Jaishoubou Nadab si Abihu, 
Eleazar si Ithamar. 
3Habü ho Aroneibü shousi shuong, onang naangkuko pienbü ungshedbou 
shuong ki; haoei haoen ungshed kümaleia khangenla khümbo kukei. 
4Hobaje Sinai lamanga Bunyubou thedanga Nadab si Abihu, haosiei ajan 
ayingbü wanei lembüei Bunyubou thedanga haikei hoba haoenei shousi 
akitei; hoba Eleazar si Ithamar, haosiei haoeneibü bou Aron lang kijinei 
ungshed kümsilei kümbo khangenkei. 

Levi shuong Ungshed Kümsilei shanga Pienbü 

5Bunyubouei Mosa to laukei, 
6“Levi phang nyangko leijung louan Aron ungshedbou khangenla shanga hao 
thedanga haoen phokushi. 
7Hobaje lemshang nei- chem kümsilei kümla shanga kamshang neichema 
haoenei hao shanga hoba shuong pendou shanga kümsilei kümlabü. 
8Hobaje haoenei lemshang neichem kümsilei kümlabü hoba Israel shousi 
pendou chühlabü hoba kamshang neichema peisilei jemlasanglabü. 

9Hobaje nyi Levibü kho Aron si haoeibü shousi la kuashi; Israel shousi yo ka 
haoen hao shanga khümbo kuda. 
10Aron hoba haoeibü shousi shuong ungshed kümsilei kümla nyi pienashi; 
lubü ao nyangko loulaje haoje haitilabü.” 
11Bunyubouei Mosa to laukei, 
12-13“Chühashi, Israel shousi yo ka jaishoubou phai pendou jeiko Israel shousi 
yo ka ngei Levi shuong heena; hoba Levi shuong ngeibü. Aishanga jaishoubou 
phai pendou ngeibü; Ijep kaodaka ngei jaishoubou phai pendou haitibü 
chaloua Israela jaishoubou müt hoba meisiau pendou kü shanga pienkei; 
haoen kü shangabü yinglabü; ngo Bunyubou ki.” 

Levi shuong Lühbak 

14Bunyubouei Sinai shongha Mosa to laukei, 
15Levi ka pakbü chempen chempen weanchühashi; bousu shuong mütpem 
weko lit che jai onbü ka jaüan thükae nyi haoen lühbak weashi. 
16Hibü Mosaei hao la sakkubü tegü haoen pakkei. 
17Hobaje habü ho Levi shousi shuong haoen nyen kikei; Gershon, Kohat hoba 
Merari. 
18Hobaje habü ho Gershomeibü shousi shuong haoen phang ki; Libni hoba 
Shimei. 
19Hobaje Kohateibü shousi shuong haoeneibü phang nyen Amram hoba Izhar, 
Hebron hoba Uzziel. 
20Merarieibü shousi shuong haoeneibü nyen Mahli si Mushi. Habü ho haoen 
phang tegü Levi chempen shuong ki. 
21Libnibü phang si chung hoba Shimeibü chung kho Gershon ka kikei; habü 
ho Gershonbü chung shuong kikei. 
22Aoyou lit che onbü ka thükae pakkei, bousu pendou lühbakei khei aoyou 
pakkei khübü kho hajar nyetto saongao ngao kikei. 

23Gershon chung shuong kho lemshon na- pheinei chanep aepheinei sühtilabü 
kikei. 
24Hobaje Gershoneibü chung leiyeibou Laeleibü shou Eliasaf kikei. 
25Hobaje kamshang neichema Gershoneibü shousi shuongei lemshang nei- 
chem hoba neichem kho yuklepbü nei hoba kamshang neichem koukhün 
shanga thangtetbü chühjan; 
26hoba khongaenei thangtetbü shuong, lemshang neichem hoba lemshon 
yoan, khongaeto atshang koukhün thangtetbü kho shanga jolüh hoba kho 
kümsilei shangabü pendou chühjan. 
27Kohat ka Amrambü chung, Izharbü chung, Hebronbü chung, hoba Uzzielbü 
chung ki; habü ho Kohat chung ki. 
28Lit che jai onbü ka thükae sühko bousu pendou lühbakbüei hajar setto 
saongao lak lemshang kho chühkei. 
29Kohat shousi chung shuongei lemshang neichem yungkük ae- pheinei 
sühjan. 
30Hobaje Kohatbü phanga boueibü chemdang lei- yeibü Uzzieleibü shou 
Elizafan kilabü. 
31Hobaje ngühkhüm busen, khümsok, wanthung denshang, hoba lemshang 
hoba haoenei jungeibü lemshang peisilei, hoba thangtetbü khübü shanga 
kümsilei pendou haoenei chühlabü. 
32Hobaje Levi shuong leiyeibü thüka Aron ungshedbou shou Eleazar kongnyu 
leiyeibou kilabü, hoba lemshang chühbou thüka ikjaibü kilabü. 
33Merari ka Mahli phang hoba Mushi phang pakkei; ho Merari chungsiphang 
shuong ki. 
34Hobaje lit che jai onbü thükae ka bousu phai lühbak kho hajar lakto saoan 
kikei. 
35Hobaje Merari chung leiyeibou Abihaileibü shou Zuriel kikei; lemshang 
neichem yungthang ae- pheinei haoen shailabü. 

36Hobaje lemshang neichema imlabü wa, hoba kho leithetlabü, hoba khoeibü 
thaonyu hoba kho hanleplabü hoba khübü peisilei pendou hoba khübü 
kümsilei pendou 
37hoba khongmaang kaiko thaonyu shuong hoba hanleplabü hoba kelabü 
shuong hoba khübü jolüh Merari shousi shuongei chühlabü. 
38Aoyou chanyu angbou kamshang neichem thedang chaangbou ae thedang 
yeian shaida, haoen kho Mosa si Aron hoba haoeibü shousi shuong yingjan; 
haoenei Israel shousi shuong kümsilei lemshang neichem chühla shanga; 
hoba aoyou nyangko louda, haoje haitilabü. 
39Hobaje lit che jai onbü hoba khoeibü thükae bousu pendouBunyubouei 
sakkubüa Mosa si Aronei lühbak webü pendouei hajar saoto nyi kikei. 

Levi shuongei Jaishoubou Kaoen Lebü 

40-41Bunyubouei Mosa to laukei, “Israel shousi jaishoubou shaang bukbü 
bousu lit che jai onbü thükae pendou lühbak weanchühashi, hoba haoen nyen 
weanchühashi. Hobaje Levi shuong kho kü shangabü, ngo Bunyubou kia. 
Israel shousi yoa shaang bukbü shou pendou jeiko leashi, hoba Israel shousi 
shuongeibü shaang shatbü meisiau weko Levi shuongeibü samkeisamuk nyi 
sungashi.” 
42HobajeBunyubouei hao la sakkubü tegü Mosaei Israel shousi yoa shaang 
bukbü shou pendou lühbak wekei. 
43Hobaje shaang bukbü shou bousu pendou lit che jai onbü hoba thükae 
haoen nyen lühbak weanchühbü kho hajar saoto nyi hoba saoanto anjinleito 
sem. 
44Bunyubouei Mosa to laukei, 
45“Israelbü shaang bukbü pendou jeiko Levi shuong, hoba haoeneibü 
samkeisamuk jeiko Levi shuongeibü samkeisamuk pienashi; hoba Levi shuong 
ngeibü kilabü; ngo Bunyubou ki. 
46Hobaje shaang bukbü shou Israel shousi shuong aoyou Levi shuong tokei 
juongbou hoba lühbak thükkabou ki, khei haoen saoanto anjinleito sem 

47nyi haoen mütpem weko shanga shekel lejan (shekel kho gera saoche). 
48Hobaje nam laobouei haoen lühbak aei angthetan ki, kho nyi Aron hoba 
haoeibü shousi la kujan.” 
49Hobaje Levi shuongei angthetbü aoyou lühbak aei kikei haoen ka angthetbü 
nam kho Mosaei lekei. 
50Israel shousi shaang bukbü shou ka haoei nam kho lekei, kho lemshona 
kibü shekel tegü hajar che saongao semto saosemto ngao. 
51Hobaje Bunyubouei Mosa la sakkubü tegü Mosaei angnam hebü kho Aron si 
haoeibü shousi la kukei. 

Wejakbü 4 

Levibü Kohat Chungeibü Kümsilei 

1Bunyubouei Mosa si Aron to laukei, 
2Levi shousi shuong, chung, chempen chempen, 
3po khujin ka po anjinsem jaishou sühko kamshang neichema kümlaleila 
kümtoleito atbü pendou wean chühashi. 
4Yongbou, saopobü peisilei shuong shanga kamshang neichema Kohat shousi 
shuong kümsilei habü ho ki. 
5Ladang shaishang kuklaje Aron si haoeibü shousi shuong maangto atlabü, 
hoba thangtetbü yukbü kho haoenei sungletlabü, hoba khoei ngühkhüm 
busen kho küpletjan. 
6hoba kho thüka loneibü khon yukleplabü, hoba kho thüka pilaü neiei 
seikulabü, hoba kaang jinan phokulabü. 
7Hobaje Mühghaü thedanga phobü wentek phobü khümsoka haoenei pilaü 
nei che imbujan, hoba kho thüka phau, nyaklak, hoba phauyaang hoba 
yeiyola thung shuong pholabü; hoba hanghangko kibü wentek kho, kho 
thüka kijan; 
8hoba khübü thüka haoenei nakthüngbü nei seikulabü, hoba khokei loneibü 
khonei küpleplabü, hoba kho thüka kaang jinan phokulabü. 

9Pi nei cheei ngesakbü shanga wanthung denshang, wanthung, kip, wanyui 
phobü hoba onang shuong pendou haoenei küpan phokujan. 
10Hobaje haoenei peisilei pendou kho loneibü khonei yuklepan phojan hoba 
kho belabü shon chenei phokulabü. 
11Hobaje honeibü lemshon thüka haoenei pinei che imjan hoba kho loneibü 
khonei küpleplabü, hoba kho thüka kaang jinan pholabü. 
12Hobaje lemshang khangenbü kümaleia jungeibü chaksiam pendou sungan 
haoenei khübü kho pinei chenei jinan, hoba loneibü khonei küplepan belabü 
shon thüka phokujan. 
13Hobaje lemshon ka haoeneibü tap kho apjan hoba hoba kho thüka 
nakthüngbü nei seikulabü, 
14hoba kho kümsilei shanga jungeibü chaksiam pendou kho thüka phokuan 
wansuokjin, phe- yaüjin, suoklabü, hoba phauyaang hoba lemshona chaksiam 
pendou; hoba kho thüka haoenei loneibü khonei yukleplabü, hoba kho thüka 
kaang khühlabü. 
15Hobaje shaishang ka kukjinei ladang Aron si hao shousi shuongei lemshang 
küplepbü wantilaje hoba lemshang peisilei pendou lamlekulaje, kheijinei 
Kohat shousi shuongei kho bela loulabü; lausikei haoen haisi amaibula dogo 
lemshang khüto haoenei ameitijan. Khübü peisileia kamshang neichema 
Kohat shousi shuongeibü on ki. 
16Hobaje Aron ungshedboueibü shousi Eleazarei wanthung shanga onang, 
ponlemhibü jen, hanghangko kibü shausiyung lembü, hoba naanglabü onang, 
lemshang neichem, hoba khünei kibü peisilei pendou thüka ik jaijan. 
17Bunyubouei Mosa si Aron to laukei, 
18“Levibü yo ka Kohatbü wapan tüpma, 
19lausikei yongko saopobü peisilei shuong nyangko haoen loujinei haoen 
ühaiko lang kilabü shanga haoen to hai jungeiashi: Aron hoba haoeibü shousi 

shuong atlabü, hoba haoen mütpem weko la jembü kümsilei hoba jembü on 
kuashi; 
20lausikei haoenei saopobü peisilei shuong chühla ütjan, khei ayinglonga 
haoen hailabü.” 

Levibü Gershon Chungeibü Kümsilei 

21Bunyubouei Mosa to laukei, 
22Gershon shousi chung chung, chempen lühbak weanchühashi. 
23Kamshang neichema kümlaleila aoyou louda, po khujin ka po anjinsem 
jaishou sühko nyi haoen lühbak weanchühashi. 
24Khangenbüa hoba on künbü hao Gershon chempeneibü kümsilei ki; 
25haoenei lemshang neichem thangtet, kamshang neichem yukbü hoba kho 
thükaenei kibü loneibü khonei küplepbü kamshang neichem koukhüna 
thangbü, 
26hoba khongaenei antian phobü khongmaang kouyem lam thangtetbü 
laoboua lemshang neichem hoba lemshon yoan ki, hoba khübü jolüh hoba 
kümsilei shanga peisilei pendou hoba khübü khoei ai ong kümlabü ki khübüa 
haoenei khangenjan. 
27Gershoneibü shousi shuongei kümlabü kümsilei pendou hoba haoenei 
künlabü on pendou hoba haoenei kümlabü pendoua Aron si haoeibü shousi 
shuongei sakkubü phanga kilabü, hoba kanei haoen la haoeneibü on pendou 
nangan phokuashi. 
28Kamshang neichem- a Gershoneibü shousi chempen kümsilei habü ho ki, 
hoba Aron ungshedboueibü shousi Ithammar phanga haoen ikjai letijan. 

Levibü Merari Chung Kümsilei 

29Merarieibü shousi shuong shanga nyi haoen chung chempen chempen 
weanchühjan. 
30Kamshang neichema kümlaleila kümtoleito atbü mütpem weko, po khujin 
thükae ka po anjinsem jaishou sühko nyi haoen lühbak wejan. 

31Kamshang neichema haoenei kümlabü pendou on kho ho: lemshang 
neichem wa shuong, ho kümlabü; thaonyu khamthung, hoba khübü 
hanleplabü. 
32hoba khongmaang kaijembo thaonyu shuong, hoba khübü hanleplabü, hoba 
kelabü, hoba khübü jolüh peisilei pendou hoba khübü shanga ajanjan pendou 
yoan; hoba haoen nyen ngako haoenei künlabü on kanei lenjan. 
33Aron ungshedboueibü shou Ithamar phanga Merari shou chempen shuongei 
kamshang neichema haoenei kümlabü kümsilei pendou ho ki. 

Levibü shuong Nyendo Lühbak Webü 

34Mosa, Aron hoba tan leiyeibü shuongei Kohatbü chung chung, chempen 
chempen pakkei. 
35Kamshang neichema kümsilei shanga kümtoleito atbü mütpem po khujin ka 
thükae po anjinsem sühko; 
36hoba aoyou chempen chempen pakkei, khübü kho hajar nyito saongao 
nyetto anjinsem kikei. 
37Mosaeibü ik danko Bunyubouei sakkubü tegü, Kohat chung, kamshang 
neichema kümbüleibü pendou Mosa si Aronei pakan chühbü haoen habü ho 
ki. 
38Gershoneibü shousi shuong haoen chung chung, chempen chempen pakbü 
kho, 
39kamshang neichema kümsilei kümla shanga kümtoleito atbü mütpem weko 
po khujin thükae ka po anjinsem jaishou 
40khei haoen chung chung, chempen chempen lühbak webü hajar nyi 
saongao lakto khujin kikei. 
41Bunyubouei sakkubü tegü kamshang neichema khangenbü pendou 
Gershoneibü shousi shuong haoen chung chung, chempen chempen Mosa si 
Aronei lühbak weanchühbü habü ho ki. 

42Merarieibü shousi shuong haoen chung chung, chempen chempen pakbü 
kho; 
43kamshang neichema kümlaleila shanga kümtoleito atbü mütpem weko po 
khujin thükae ka po anjinsem jaishou sühko, 
44khei haoen chung chung, chempen chempen lühbak webü kho hajar semto 
saoan, 
45Mosaeibü ik danko Bunyubouei sakkubü tegü, Merari shousi shuong haoen 
chempen chempen Mosa si Aronei pakbü ho ki. 
46Mosa, Aron hoba Israel leiyeibü shuongei Levibü chung chung chempen 
chempen pendou pakbüei, 
47kamshang neichema on künlabü kümsilei, hoba khangenla kümtoleito atbü 
mütpem weko po khujin thükae ka po anjinsem sühko 
48khei haoen lühbak weanchühbü hajar set saongao ngaoto saonyi kikei. 
49Mütpem weko lulueibü kümsilei hoba lulueibü on Bunyubouei Mosa la 
sakkubü tegü haoen lühbak weanchühkei. 

 Wejakbü 5 

Asaopobü Mütshuong 

1Bunyubouei Mosa to laukei, 
2“Im baubü mütmang ka saangbü, haibü to meitibü ka shonbü müt 
3 haoen shaishang ka nangan sattiashi dogo Israel shousi shuong la 
ngühkhüm kuashi; haoen bousukei yaksakei kanei shaishang khongaeto shian 
sattiashi; shaishang laoboua ngo kida kho haoenei ashatijan.” 
4Israel shousi shuongei kho tegü kümbei, hoba haoen shaishang khonga 
apyokei; Bunyubouei Mosa to laubü tegü Israel shousi shuongei kümbei. 

Shedbü Kümbü shanga Shemngaibü 

5Bunyubouei Mosa to laukei, 
6“Israel shousi shuong to jo- yoashi: Bousu ayingsi yaksa cheei Bunyubou yoa 
mailem leiluko müteibü shabü at shonalonga hoba khünei shedbü kialonga, 

7 haoei shonbü shabü kho thekujan, hoba shedbü pendou shemjan, hoba ao to 
haoei amaibü kümbei hao la phejan ngaoa che aeila jinyoan kungaijan. 
8Lausikei aola shedbü shanga sanghshemlabü ki, hao thenbou akilonga 
matshembü sanghsiyung kho Bunyubou la kulabü, kho ungshedbou shangabü 
yinglabü, kho to yoko shabü delabü sanlon paang laobou hao shanga shabü 
delabü ki. 
9Hobaje Israel shousi shuongei heshaibü hoba saopobü jongsak ungshedbou 
la kulabü pendou haoeibü peisilei yeilabü. 
10Hobaje mütpem wekoeibü saopobü peisilei kho hao shangabü yeilabü, aoei 
ai ong ungshedbou la kuda, hao shangabü yeilabü.” 

Maang Alemenbü Laosishuong yoa Yaksishuongeibü Mat angbü 

11Bunyubouei Mosa to laukei, 
12“Israel shousi shuong to lenashi: Müt at yak amaiko yeian, hao khulimbo 
shabü shonalonga, 
13hoba müt atei sao to jamalonga hoba kho saoeibü laoeibü nyekei ühüpbo 
kialonga hoba sao lolo shaan apan sao alapenlonga hoba sao khulimbo 
aukabü akilonga sao lemthek alapsije, 
14khei jembü yak to maangalembü songsido che hao to kialonga, 
15haoei jembü yak ungshedbou thedangto leian loujan, hoba sao shanga barli 
wen efa che an phejan, sao shanga lembü jungjan; khünei onang ajinjan 
ayingsi kho thüka ponlem hilabü haoei ajinjan, aishanga ho maangalembü 
shausiyung lembü ki, shabü damentiko damenlabü shausiyung lembü ki.” 
16Hobaje ungshedbouei sao nyangko leijung louan Bunyubouthedanga 
phokulabü; 
17ungshedbouei thamchak che ka saopobü deia jinkulabü; 
18 hoba yaksanyu kho Bunyubou thedanga lotian phokuan yaksanyueibü khua 
khulou sengtilabü, hoba saoeibü ika damenlabü shausiyung jungtilabü, kho 

maangalembü shausi- yung lembü ki; hoba ungshedbou khoei saoeibü ika 
khauekbü dei kho jungan kijinei khüklauoklabü. 
19Hobaje ungshedbouei sao la thetilantiko yaksanyu to laulabü, “Ka to bousu 
aokei ayepbo kialonga hoba kalao phanga kian nyi shabü kümla ayingbü to 
ohauko kialonga khüksiuok baubü dei ka no satenashi. 
20Lausikei kalao phanga phoan no ayingbü to satan kialonga hoba no 
totnyinan kialonga hoba kalao to liman bousu at to yepan kialonga; 
21(yaksanyu la khüksiuok ngüh lautiko ungshedbouei sao to 
laulabü): Bunyubouei no tetla talabü yeitishi, kaibü youshi pheitiko, hoba 
kaibü shimung bokbüei haoei kaibü mütshuong yoa khüksiuok yeitishi. 
22Khükbüuokbü dei khoei kaibü youshi pheitiko hoba kaibü shimung bokko 
nasetshang to attishi.” Hobaje yaksanyu khoei laulabü, “Amen, kho khei 
yingtishi.” 
23Kheijinei ungshedbouei khükbüuokbü shuong kho le chenei doan pholabü 
hoba kho khauekbü dei khoei nyaülettilabü; 
24hoba shedsikhau baubü khauekbü dei kho sao la yungtilabü hoba sao to 
attian sao aeibou khonkutilabü. 
25Hobaje ungshedbou khoei maangalembü shausiyung lembü yaksanyueibü ik 
ka sunglabü, hobaBunyubou thedanga shausiyung lembü kho jipeilabü, hoba 
kho lemshang to jungan loulabü; 
26hoba kho damenlabü shanga ungshedbou khoei shausiyung lembü kho 
ikmaang shenko junglabü, hoba phaila dei kho yaksanyu la yungtilabü. 
27Ladang haoei sao la dei kho yungtilaje, sao totyoan kialonga saoeibü lao 
khulimbo shed shonan kialonga, khüktiuoktibü dei kho sao to atlabü hoba 
khauan aplabü, hoba sao shimung boklabü hoba sao youshi pheilabü, hoba 
yaksanyu kho jembü mütli yoa shedsikhau che kilabü. 
28Hobaje yaksanyu kho atotyoko saüenan kialonga, sao to ai ayinglabü, hoba 
saoei toukei shou buklabü. 

29-30Ladang yakei jembü lao phanga kian ayingbü to totyolaje, ho 
maangalembü ngühkhüm ki; ayingsi bousubou to maangalembü songsido che 
louan hao yak to maangalembo yeilaje, kheijinei haoei yaksanyu 
kho Bunyubouthedanga phokujan, hoba ungshedbouei kho ngühkhüm 
pendou sao to kümlabü. 
31Hobaje bousubou to akakko kilabü, hoba kho yaksanyuei jembü shedbü 
künlabü. 

Wejakbü 6 

Bunyubou shanga Khümbo kubü Langkei Ngühkhümdeikhüm 

1Bunyubouei Mosa to laukei, 
2Israel shousi shuong to lenashi: Ladang bousu yingasikei yaksa yingasikei 
jembü lolo Bunyuboushanga kuan apbü langkei kila Nazarit takletbü, khei 
lepde theletbü kilaje, 
3haoei jembü lolo ih si nyakidei ka bangenlabü, haoei ih shalepbü ayingsi 
nyakidei haijepbü ayingsi semlühdei ih ayungjan ayingsi semlüh sangtüngbü, 
ayingsi linbü ashaulabü. 
4Hao saüenan kibü chalou sünga semlüh hekei kümbü maanga lang ka khop 
sühko aikei haoei ashaulabü. 
5Hao saüenan kibü takletbü chalou pendoua haoei khua khujin aikei ajinjan; 
chalou apen shongko laoboua haoei hao lolo khümbo 
saüenan Bunyubou shanga kilaje, hao saopotham kilabü, haoei haoeibü 
khulou lounyu amjan. 
6Haoei Bunyubou shanga khümbo saüenan kibü chalou pendou haoei haibü 
mang nyangko ohaujan. 
7Haoei jembü lolo bou shanga ayingsi nyu shanga ayingsi na shanga ayingsi 
nousina shanga haoen haijinei asaopoko üpjan. 
8Hao khümbo saüenan kibü chalou pendoua Bunyubou junga hao saopobü ki. 

9Hobaje müt at hao nyangko mangde haian apsi hoba saüenan phobü khu 
kho shaan aptialonga kheijinei haoei hao saüenbü chaloua khu shuan apjan; 
nyetbounyet kho haoei shuan apjan. 
10Hobaje setbounyet haoei dukutuk penyi ayingsi jemau shoushou penyi 
ungshedbou jungto kamshang neichem koukhün jungto sungbajan. 
11Hobaje ungshedbou khoei che shabü lembü shanga hoba che kho juokbü 
lembü shanga saomei saülabü; aishanga haibü mangei haoei haoeibü shed 
shonkei, hoba khünyettham haoeibü khu saüenjan. 
12Hobaje hao khümbo kuan kibü chaloua Bunyuboushanga bangenan kijan, 
hoba sanlon paang che, po cheeibü shou shedbü lembü shanga haoei 
sungbajan; lausikei haoei thedang to khümbo saüenan kibü chalou shuong 
kho haoei ashatisije khoje wean ajinlabü. 
13Haoei khümbo saüenan kibü chalou penjinei ho Nazarit ngühkhüm ki, 
14hoba haoei Bunyubou la haoeibü lembü kujan; juokbü lembü shanga po 
cheeibü sanlon paang nali athebü che, hoba po cheeibü shou sanlon pi mo 
alebü shabü lembü shanga hoba sanlon paang mo alebü sangmai lembü 
shanga lemlabü. 
15Hobaje tokai ajinbü wentek kam che, wen inyaibü onang yoa nyatyobü on 
hoba onang tokai ajinbü wentek peklebü hoba kho yoa haoeneibü shausiyung 
lembü hoba haoeneibü yunglabü lembü. 
16 Hobaje ungshedbouei kho Bunyubou thedanga kulabü, hoba shabü lembü 
hoba juokbü lembü kulabü; 
17hoba sanlon paang kho tokai ajinbü wentek kam to yoko Bunyubou la 
sangmai lembü haitian lemlabü, khoei ungshedbouei tokei shausiyung lembü 
hoba yunglabü lembü kulabü. 
18Hobaje Nazarit hao khümbo saüenan phobü khu kho kamshang neichem 
koukhüna shuan aplabü, hoba khümbo saüenan kibü khu kho sangmai lembü 
haitibü phanga kibü wan thüka jinkulabü. 

19Hobaje ungshedbou khoei thungan kibü sanlon paangeibü phak kho 
sunglabü hoba kam ka tokai ajinbü wen on che, hoba tokai ajinbü wentek 
peklebü che haoei khümbo kuan phobü khu kho shuan apan khübü kho 
Nazarit ika phokulabü. 
20Hobaje ungshedbou khoei khübü kho jipeiko lembü 
shanga Bunyubou thedanga jipeilabü; jipeibü lembü khük yoan ungshedbou 
shanga ho saopobü, hoba kho phaia Nazarit khoei ih yungla thükkei. 
21Haoei hapenlabü to liman aoei theletda, haoei Bunyubou la haoei theletbü 
shanga lembü shanga Nazarit shanga ho ngühkhüm ki; haoei laobou theletkei 
takletbü tegütham haoei kho ngühkhüm jungeijan. 

Ungshedboueibü Haülabü 

22Bunyubouei Mosa to laukei, 
23Aron hoba haoeibü shousi shuong to lenashi: Kanei Israel shousi shuong ho 
tegü hai haükushi; kanei haoen to lenlabü: 
24Bunyubouei no haükushi, hoba no lombo kishi; 
25Bunyubouei haoeibü thenyek ka to haukushi; hoba ka to onoushi; 
26Bunyubouei ka to maangshikko ka la sangmai hakso kushi. 
27Hobaje Bunyubouei laukei, “Kho tegü Israel shousi shuong thüka haoenei 
kü nyen phokujan hoba ngei haoen haükulabü.” 

 Wejakbü 7 

Leiyeibü Shuongeibü Lembükubü 

1Ladang Mosaei lemshang neichem yeikei, haoei onang naangkukei hoba 
saüenkei hoba khoeibü peisilei hoba lemshang hoba khoeibü thungsiphau 
pendou saüenko hinseian 
2Israelbü leiyeibü shuong chempen chem- pen khuleibü shuongei lembei, 
khübü kho phang leiyeibü shuong kikei; haoen thüka aoyou kikei, 
weanchühbü habü ki. 

3Hobaje haoenei Bunyubou jungto lembü chemdak yobü kailong lak, hoba 
masu pongsu anthüknyi lembü sungbakei; leiyeibü müt nyi la kailong che che 
hoba ham bangko la masu che che hoba khübü kho haoenei lemshang 
neichem thedanga kukei. 
4HobajeBunyubouei Mosa to laukei, 
5“Kho haoen kamshang neichema kümlaleila leashi, hoba kho Levi shuong la 
mütpem weko lulueibü kümsilei haoen la kuashi.” 
6Hobaje Mosaei kailong si masu sungan kho Levi shuong la kukei. 
7Gershonbü shousi shuong la kümsilei thüng kailong penyi hoba masu lei 
haoei kukei. 
8Merarieibü shuousi shuong la Aron ungshedboueibü shou jayangshou 
Ithamar ikjai leko haoen kümsilei thüng kailong lei hoba masu set haoei 
kukei. 
9Lausikei Kohatbü shousi shuong la haoei ai aku; aishanga saopobü peisilei 
shuong kho thounoula shanga haoeneibü kümsilei ki. 
10Hobaje lemshang shanga kho onang naangkubü chaloua saopoenbü jongsak 
leiyeibü shuongei kukei; khei haoenei lemshang thedanga haoenei lembei. 
11Hobaje Bunyubouei Mosa to laukei, “Lemshang saüenla shanga lei- yeibü 
wekoei lulueibü chaloua haoeneibü lembü haoenei junglabü.” 
12Shaangbounyet aoei lembü kukei, hao kho Jihuda phang Aminadabeibü 
shou Nashon kikei; 
13hoba haoeibü lembü kho shekel saongaoto khujin takbü chandinam phau 
che, lemshanga takbü tegü shekel anjinlei takbü chandinam phauyaang che, 
penyi ham kho shausiyung lembü shanga wen inyaibüei shenan kikei; 
14ponlemei shenan kibü shekel an atbü honeibü shiklak che, 
15juokbü lembü shanga po cheeibü shou masu pongsu che, sanlon paang che 
hoba po cheeibü shou che, 
16shabü lembü shanga lonpaang che, lemla shanga lonpaang che, 

17hoba sangmai lembü haitila shanga masu pongsu penyi, sanlon ngao, po 
cheeibü shou sanlon ngao; habü ho Aminadabeibü shou Nashoneibü lembü 
kikei. 
18Nyibounyeta Issakar leiyeibü Zuareibü shou Nethanelei lembei; 
19haoei haoeibü lembü shanga lemshanga jungeibü hima chandinam phau 
che kho hauanchühbü kho shekel saongaoto khujin; shekel anjinlei atbü phau 
che, penyi ham kho shausiyung lembü shanga onang to soyoan wen inyaibüei 
shenan kikei. 
20Shekel an atbü honeibü shiklak ponlemei shenan kikei; 
21masu pongsu shoushou che, sanlon paang che, juokbü lembü shanga po 
cheeibü shou sanlon paang che; 
22shabü lembü shanga lon yoa paang che, 
23hoba sangmai lembü shanga masu pongsu penyi, sanlon ngao, lonpaang 
ngao, po cheeibü shou sanlon paang ngao; ho Zuareibü shou Nethaneleibü 
lembü ki. 
24Sembounyeta Zebuluneibü shousi shuong leiyeibü Heloneibü shou Eliabei 
lembü; 
25haoeibü lembü kho shekel saongaoto khujin atbü chandinam phau che, 
shekel anjinlei atbü chandinam phau che, lemshanga kibü shekel hima; penyi 
ham kho shausiyung lembü shanga onang to kheiyobü wen inyaibüei shenan 
kikei; 
26shekel an atbü honeibü shiklak che ponlemei shenan, 
27masu pongsu che, lonpaang che, juokbü lembü shanga po cheeibü shou 
sanlon paang che, 
28shabü lembü shanga lon yoa paang che, 
29hoba sangmai lembü haitila shanga, masu pongsu penyi, sanlon ngao, hoba 
po cheeibü shou sanlon paang ngao; ho Heloneibü shou Eliabeibü lembü 
kikei. 

30Leibounyeta Reubeneibü shousi shuong leiyeibü Shedeureibü shou Elizurei 
lembei. 
31Haoeibü lembü kho chandinam phau che, shekel saongaoto khujin atbü 
kikei, shekel anjinlei atbü chandinam phauyaang che, lemshanga kibü shekel 
hima; penyi ham kho shausiyung lembü shanga onang to kheiyobü wen 
inyaibüei shenan kikei; 
32shekel an atbü honeibü shiklak che ponlemei shenan; 
33masu pongsu shoushou che, sanlon paang che, juokbü lembü shanga po 
cheeibü shou sanlon paang che, 
34shabü lembü shanga lon yoa paang che, 
35hoba sangmai lembü haitila shanga masu pongsu penyi, sanlon paang ngao, 
lonpaang ngao, po cheeibü shou sanlon paang ngao, ho Shedeureibü shou 
Elizureibü lembü kikei. 
36Ngaobounyeta Simeoneibü shousi shuong leiyeibou Zurishadaieibü shou 
Shelumielei lembei; 
37haoeibü lembü kho chandinam phau che, shekel saongaoto khujin atbü 
shekel anjinlei atbü chandinam phauyaang che, lemshanga kibü shekel hima; 
penyi ham kho shausiyung lembü shanga onang to kheiyobü wen inyaibü 
kikei; 
38shekel an honeibü shiklak che ponlemei shenan kikei; 
39masu pongsu shoushou che, sanlon paang che, juokbü lembü shanga kikei; 
40shabü lembü shanga lon yoa paang che, 
41hoba sangmai lembü haitila shanga masu pongsu penyi sanlon paang ngao, 
lonpaang ngao, po cheeibü shou sanlon paang ngao, Zurishadaieibü shou 
Shelumieleibü lembü kikei. 
42Lakbounyet Gadeibü shousi shuong leiyeibou Deuleibü shou Elisafei lembei. 

43Haoeibü lembü kho chandinam phau che, shekel saongaoto khujin atbü 
shekel anjinlei atbü phauyaang che, lemshanga kibü shekel hima, penyi ham 
kho shausiyung lembü shanga onang yoa kheiyobü wen inyaibü shenan kikei; 
44shekel an atbü honeibü shiklak che, ponlemei shenan kikei, 
45masu pongsu che, sanlon paang che, hoba sanlon shoushou che juokbü 
lembü shanga kikei, 
46shabü lembü shanga lon yoa paang che, 
47hoba sangmai lembü haitila shanga masu pongsu penyi, sanlon paang ngao, 
ho Deuleibü shou Elisafei lembü kikei. 
48Nyetbounyet Efraimeibü shousi shuong leiyeibou Amihudeibü shou 
Elishamaei lembei; 
49haoeibü lembü kho chandinam phau che, shekel saongaoto khujin atbü 
chandinam phau che, shekel saongaoto khujin atbü chandinam phauyaang 
che shekel anjinlei, lemshanga kibü hima; penyi ham shausiyung lembü 
shanga onang yoa kheiyobü wen inyaibüei shenan kikei. 
50Shekel an atbü honeibü shiklak che ponlemei shenan; 
51masu paangshou che, sanlon paang che, po cheeibü shou sanlon paang che, 
juokbü lembü shanga, 
52shabü lembü shanga lon yoa paang che, 
53hoba sangmai lembü shanga haitila shanga masu pongsu penyi, sanlon 
paang ngao, lonpaang ngao, po cheeibü shou sanlon paang ngao; ho 
Amihudeibü shou Elishamaei lembü kikei. 
54Setbounyet Manaseeibü shousi shuong leiyeibou Pedazureibü shou 
Gamalielei lembei; 
55haoeibü lembü chandinam phau che, shekel saongaoto khujin atbü kikei, 
chandinam phauyaang che, shekel anjinlei atbü lemshanga kibü shekel hima; 
penyi ham kho shausiyung lembü shanga onang yoa kheiyobü wen inyaibüei 
shenan kikei; 

56shekel an atbü honeibü shiklak che, ponlemei shenan 
57masu paangshou che, sanlon paang che, po cheeibü shou sanlon paang che, 
juokbü lembü shanga, 
58shabü lembü shanga lon yoa paang che, 
59hoba sangmai lembü haitila shanga masu pongsu penyi, sanlon paang ngao, 
lonpaang ngao, po cheeibü shou sanlon paang ngao; ho Peda- zureibü shou 
Gamalielei lembü kikei. 
60Güboubü Benjamineibü shousi shuong leiyeibou Gideoneibü shou Abidanei 
lembei; 
61haoeibü lembü kho chandinam phau che, shekel saongaoto khujin atbü 
chandinam phauyaang che, shekel anjinlei atbü lemshanga kibü shekel hima; 
penyi ham shausiyung lembü shanga onang to kheiyobü wen inyaibüei 
shenan kikei; 
62shekel an atbü honeibü shiklak che ponlemei shenan; 
63masu paangshou che, sanlon paang che, juokbü lembü shanga kikei, 
64lon yoa paang che, shabü lembü shanga, 
65hoba sangmai lembü haitila shanga masu pongsu penyi, sanlon paang ngao, 
po cheeibü shou sanlon paang ngao; ho Gideoneibü shou Abidaneibü lembü 
kikei. 
66Anboubü Daneibü shousi shuong leiyeibou Amishadaieibü shou Ahizerei 
lembei; 
67haoeibü lembü kho chandinam phau che, shekel saongaoto khujin atbü 
chandinam phauyaang che shekel anjinlei atbü lemshanga kibü shekel hima, 
penyi ham shausiyung lembü shanga onang to kheiyobü wen inyaibüei 
shenan kikei; 
68shekel an atbü honeibü shiklak che ponlemei shenan kikei; 
69masu pongsu che, sanlon paang che, juokbü lembü shanga; 

70lon yoa paang che shabü lembü shanga; 
71hoba sangmai lembü haitila shanga masu pongsu penyi, sanlon paang ngao, 
lonpaang ngao, po cheeibü shou sanlon paang ngao; ho Amishadaieibü shou 
Ahiezereibü lembü kikei. 
72Anthükche boubü, Ashereibü shousi shuong leiyeibou Okraneibü shou 
Pagielei lembei; 
73haoeibü lembü kho chandinam phau che, shekel saongaoto khujin atbü 
chandinam phauyaang che shekel anjinlei atbü lemshanga kibü shekel hima, 
penyi ham shausiyung lembü shanga onang to kheiyobü wen inyaibüei 
shenan kikei, 
74shekel an atbü honeibü shiklak che, ponlemei shenan, 
75masu paangshou che, juokbü lembü shanga 
76lon yoa paang che shabü lembü shanga 
77hoba sangmai lembü haitila shanga masu pongsu penyi, sanlon paang ngao, 
lonpaang ngao, po cheeibü shou sanlon paang ngao ho Okraneibü shou 
Pagielei lembü ki. 
78Anthüknyi boubü Naftalieibü shousi shuong leiyeibou Enaneibü shou 
Ahiraei lembei; 
79haoeibü lembü kho chandinam phau che, shekel saongaoto khujin atbü, 
chandinam phauyaang che shekel anjinlei atbü lemshanga kibü shekel hima; 
penyi ham shausiyung lembü shanga onang to kheiyobü wen inyaibüei 
shenan kikei, 
80shekel an atbü honeibü shiklak che ponlemei shenan; 
81masu paangshou che, sanlon paang che, po cheeibü shou sanlon paang che, 
juokbü lembü shanga 
82shabü lembü shanga lon yoa paang che, 

83hoba sangmai lembü haitila shanga masu pongsu penyi, sanlon paang ngao, 
lon paang ngao, po cheeibü sanlon paangshou ngao: ho Enaneibü jayangshou 
Ahira lembü kikei. 
84Israel shousi shuongei kho onang naangkuko pienbü chaloua lemshanga 
saüenbü kho ho kiteikei: chandinam phau anthüknyi, chandinam phauyaang 
anthüknyi, hon nyaklak anthüknyi: 
85chandinam phau weko shekel saongaoto khujin atbü hoba phauyaang weko 
shekel anjinlei: chandinam peisilei pendou kho lemshanga kibü shekel 
tegütham, shekel hajar nyito saongao lei kikei; 
86ponlem hibüei shenan hon nyaklak anthüknyi, lemshanga kibü shekel 
tegütham, che chenei shekel an bang atbü kikei: honeibü nyaklak pendou kho 
shekel saongaoto saoche: 
87juokbü lembü shanga masu pongsu anthüknyi, san paang anthüknyi, po 
cheeibü sanlon paangshou anthüknyi, hoba khübü shanga shausiyung lembü 
hoba shabü lembü shanga lon yoa paang anthüknyi: 
88hoba sangmai lembü shanga masu pongsu pendouei saoto lei, sanlon paang 
saosem, hoba lon paang saosem, hoba po cheeibü sanlon paangshou saosem. 
Ho lemshanga onang naangkuan phaia ho saüenbü ki. 
89Hobaje ladang Mosaei hao yoa lemshang neichem to atkei, kheijinei onou 
setshang thükaenei ngühkhüm busen thüka kaakyembü kherabim penyi 
kanglang ka Ngühlang khoei hao to joyoko ditkei: hoba haoei hao to joyokei. 

Wejakbü 8 

Wanthung Denbü 

1Bunyubouei Mosa to laukei, 
2“Aron to lenashi, wanthung denshang thedang aenei wanthung nyet khoei 
ngesakbü kujan.” 
3Hobaje Aronei kho tegü kümbei; Bunyubouei Mosa la sakkubü tegü 
wanthungei thedang aenei haulabü lele haoei wanthung kho sapbei. 

4Hobaje wanthung denshang shanga lebü kho honei chungthem ka chipen 
pungshang sühko jangan yeitian kümbü kikei; Bunyubouei Mosa la lenbü 
noksa tegü haoei wanthung denshang kho kümbei. 

Levibü Shuong Saken Saüenbü 

5Bunyubouei Mosa to laukei, 
6“Israel shousi shuong yoka Levi shuong bangentiko haoen saüenkushi. 
7Hobaje haoen hinseitila nyi haoen to hai kümshi: shabü dean apla jungeibü 
dei kho haoen la lakkushi, hoba haoeneibü mang pendou kheijinei shuan 
apbushi, hoba haoeneibü neisimei sakan apbushi hoba haoen lolo hinseitishi. 
8Kho phaia haoenei masu pongsu che sungan, hoba khoeibü shausiyung 
lembü shanga onang to kheiyobü wen inyaibü hoba nyi shabü lembü shanga 
masu paangshou che lejan. 
9Hobaje nyi Levi shuong kamshang neichem to leian loujan, hoba nyi Israel 
shousi shuong khümbo yoshaitijan; 
10hoba nyi Levi shuong Bunyubouthedanga phokujan, hoba Israel shousi 
shuongei Levi shuong to ikei shangetjan; 
11hoba Levi shuongei Bunyubou shanga kümsilei kümlabü, Israelbü ka jipbü 
lembü che tegü Aronei haoen Bunyubouthedanga kujan. 
12Hobaje Levi shuongei masu pongsu shuongeibü khua haoeneibü ikei 
shangetjan; hoba Levi shuong shanga shabü dean apla shabü lembü shanga 
che, hoba che kho juokbü lembü shanga nyi Bunyubou to lemjan. 
13“Kho phaia nyi Levi shuong Aron si haoeibü shousi shuong thedanga 
lotiashi, hoba haoenei haoen Bunyubou thedanga jipbü lembü shanga 
kutiashi; 
14kho nyi Levi shuong Israel shousi shuong yo ka bangentiashi; hoba Levi 
shuong kho ngeibü yinglabü. 
15Hobaje nyi haoen saüenkuan, hoba jipbü lembü shanga haoen leman phaia, 
kho phaia Levi shuongei kamshang neichem kümsilei kümla atjan. 

16Aishanga Israelbü ka kü shanga khangenla haoen pienakei; Israelbü shaang 
bukbü shou pendou aoyouei shaangla nasetshang ipbei, haoen pendou jeila 
kü shanga ngei haoen lea. 
17Aishanga müt si meisiau shaang hapbü ham kho Israel shousi yo ka pendou 
ngeibü, Ijep kaodaka shaang bukbü haitibü chaloua ngei haoen kü shanga 
pienan phoa. 
18Hobaje Israelbü yoa shaang bukbü pendou jeila ngei Levi shuong lea.” 
19Israelbü shuong lemshang nyangko loujinei haoen to shieikoe asühlabü, 
hoba Israel shousi shuong shabü dean apla shanga kamshang neichema Israel 
shousi shuong kümlaleila Israel shousi yo ka ngei Levi shuong Aron hoba 
haoeibü shousi shuong la khangenla kua. 
20Kho tegü Mosa si Aron hoba Israelbü pendouei Levi shuong to kümbei. Levi 
shuong shanga Bunyubouei Mosa la sakkubü tegü Israelbü shuongei kümbei. 
21Hobaje Levi shuongei haoen lolo shabü ka hinseian haoenei haoeneibü 
neisimei sakkei; hoba Bunyubouthedanga Aronei jipbü lembü shanga haoen 
shanga lembei. 
22Hobaje kho phaia Aron hoba haoeibü shousi shuong thedanga kamshang 
neichema kümlaleila Levi shuong atkei; Levi shuong shangaBunyubouei Mosa 
la sakkubü tegü haoenei haoen to kümbei. 
23Hobaje Bunyubouei Mosa to laukei, 
24“Levi shuong shanga ngühkhüm habü ho ki: po saoto ngao jai onbü thükae 
ka haoen kamshang neichema kümtoleito atlabü; 
25lausikei po anjinsem onan phaia kümkaleika thaklabü, hoba touje 
akümaleilabü. 
26Haoenei kamshang neichema jembü jaisinasi shuong kümaleia thuila 
thükkei, lausikei kümaleia akhangenjan. Ho tegü Levi shuong kümaleia nyi 
haoen to kümjan.” 

 Wejakbü 9 

Nyiboubü Püetbü Lem 

1Bunyubouei Mosa to haoen Ijep kaodak ka longan nyibou po shaangbou lita 
Sinai lamanga joyoko laukei, 
2“Israelbüei Püetbü Lem jih tükdea noujan. 
3Kho lita anthük leibounyet chasemlamto jih tükdea kanei kho kijan; kho 
song hoba ngühkhüm pendou tegütham kanei ho lelabü.” 
4Hobaje haoenei Püetbü Lem lilabü dogo Mosaei Israel shousi shuong to 
lenkei. 
5Hobaje Sinai lamanga chasemlamto haoenei shaangbou lit chalou anthük 
leibounyet Püetbü lem likei;Bunyubouei Mosa la sakkubü pendou khümbo 
Israel shousi shuongei kümbei. 
6Hobaje müt atje müt haibü mang to meitibüei asaopoko kisije kho chaloua 
Püetbü lem akien, hibü khoei khübü kho chaloua Mosa si Aron jungto loukei; 
7hoba khübü müt shuongei hao to laukei, “Müt haibü mang che to meitibüei 
kün asaopoko apa, Israelbü yoa jih tükdea Bunyubou to lemla aila kün 
senetnyu phoda?” 
8Mosaei haoen to laukei, “Bunyubou ka kan shanga ai sakkulaje ngei adit 
shongko kanei haiteishi,” 
9Hobaje Bunyubouei Mosa to laukei, 
10“Israel shousi shuong to lenshi: Kan müt at ayingsi kaneibü shousi at haibü 
mangto meitibüei asaopoko kialonga, ayingsi yento saako hauan kisi khei 
yingsikei haoei Bunyubou shanga Püetbü lem phojan. 
11Nyiboubü lit chalou anthük leibounyet chasemlamto haoenei kho kijan, 
haoenei kho tokai ajinbü wentek hoba khauekbü yoan kho shaujan. 
12 Kho haoenei ngeyang sühko ai aphojan, ayingsi lo aikei aleilutijan; Püetbü 
lem song tegü haoenei kho jungeijan. 
13Lausikei müt ao saopoan kian ayingsi yento ohauko ki, khei yingsikei 
Püetbü lem ajungeida, kho jembü mütli ka wapan aplabü aishanga kho mütei 

jih tükdea haoei jembü lembü Bunyubou la aku, kho mütei jembü shabü 
künlabü. 
14“Küksithang at ka yoa louan thüngan kialonga hoba BunyubouPüetbü lem 
mangsühalonga Püetbü lem hoba khoeibü ngühkhüm tegü haoei kümlabü. 
Küksithang hoba sangbüshou ham shanga song jetei ong kilabü.” 

Waneibü Sangmei 
(Leiy 40.34-38) 

15Hobaje lemshang neichem yeibü chaloua lemshang neichem sangmeiei 
khuilepbei hoba chasemlamtoje lemshang neichem thüka wan tegü ngeyang 
sühko kikei. 
16Ponpen kho tegü kikei; chaloua sangmeiei khuilepan kikei, lausikei 
nangnakje wan tegü kikei. 
17Ladang ong neichem ka sangmei kho tonenlaje kheijinei Israel shousi 
shuong meimeijung haukei; hoba lanei ong lemshang neichem thüka sangmei 
otlaje khülokche haoen shaikei. 
18Bunyubouei sakkubüa Israel shousi shuong meimeijung haukei, 
hoba Bunyubouei sakkubüa Israel shousi shuong haoen shaikei; lalokche 
lemshang nei- chem thüka sangmei kho kilaje khülokche haoen shaian kikei. 
19Hobaje ladang sangmei kho lemshang neichem thüka chalou lounyu kilaje 
kheijinei Israel shousi shuongei Bunyubouei sakkubü jungeiko meimeijung 
ohau. 
20Hobaje checheje sangmei kho lemshang neichem thüka chalou shijo kikei; 
kheijinei Bunyubouei sakkubü tegü haoenei meimeijung haukei. 
21Che- cheje sangmei kho chasem ka ngeyang sühko kikei, hoba ladang 
sangmei kho tonenlaje haoen meimeijung haukei, ayingsi kho chajih ka 
nangnak sühko kialonga, ladang sangmei kho tonenlaje, kheijinei haoen 
meimeijung haukei. 

22Chalou nyi yingsikei ayingsi lit che yingsikei ayingsi po che, sangmei kho 
lemshang neichem thüka nyengan kijinei Israel shousi shuong shaian kikei, 
hoba meimeijung ohau. 
23Bunyubouei sakkubüei haoen meimeijung haukei. Mosa danko Bunyubouei 
sakkubü haoenei jungeiko kikei. 

Wejakbü 10 

Chandinam Teklaang 

1Bunyubouei Mosa to laukei, 
2“Chandinam teklaang penyi kümashi, khübü kho namjangbü kümsilei 
yingjan, hoba khübü kho nyi shuong huishaila hoba shaishang ka meimeila 
shanga jungeijan, 
3hoba ladang penyi ham metlaje tan pendou ka jungto kamshang neichem 
koukhün to yoshailabü. 
4Lausikei che ong metalonga leiyeibü shuong Israelbü hajar thüka bunyu 
shuong haoen ka jungto kamshailabü. 
5Ladang la pangko metlaje chaang aenei shaian kibü meimeilabü. 
6Hobaje ladang la ngekko nyibou metlaje, yungkük aenei shaian kibü shuong 
meimeilabü; haoen meimeila shanga la ngekko teklaang metlabü. 
7Lausikei ladang shuong yoshaila kilaje kanei la angekko ong teklaang 
metlabü. 
8Hobaje Aron ungshedbou shousi shuongei teklaang kho metlabü; hoba 
khübü jungeibü kho kan meten meten sünga song kilabü. 
9Hobaje ladang kan khonkutibü dangbou khulimbo wapyola haulaje kheijinei 
kanei teklangei la pangjan hoba kan Bunyubou thedanga damenlabü hoba 
kaneibü dangbou ka püetlabü. 
10Tokei kan bangbü chaloua hoba kan lit khangbüa kanei kaneibü teklaang 
juokbü lembü thüka hoba sangmai lembü haitibü thüka metjan; hoba kan 

shanga khübü kho Bunyubouthedanga damenlabü shanga kilabü; 
ngo Bunyubou kaneibü Mühghaü ki.” 

Israel Shousi Shuongei Shaishang Panbü 

11Hobaje po nyiboubü, lit nyiboubü chalou saoche boubüa lemshang 
neichema ngühkhüm busen thük aeka sangmei kho sungngaikei. 
12Hibü Israel shousi shuong thenei thenko Sinai lamang ka meimeijung 
haukei, hoba sangmei kho Paran lamanga shatkei. 
13Hobaje Mosa danko Bunyubouei sakkubü tegü haoen meimeian paijung 
haubü ho shaangbou kikei. 
14Hobaje shaangla Jihudabü shaishang nisan yoa shuong meimeikei, hoba 
Aminadabeibü shou Nashon kho thüka kikei. 
15Issakar chung tan kho Zuareibü shou Nethanelei leian haukei. 
16Hobaje Zebulun chung tan kho Heloneibü shou Eliabei leian haukei. 
17Ladang lemshang neichem kho pansheikei, lemshang neichem künbou 
Gershon hoba Merariei leikei. 
18Kho phaia Shedeureibü shou Elizuriei leikei. Reubenbü shaishang nisan yoa 
shuong meimeikei. 
19Hobaje Simeon chung tan thüka Zurishadaieibü shou Shelumiel kikei. 
20Hobaje Gad chung thüka Deuleibü shou Eliasaf kikei. 
21Hobaje Kohatbü saopobü peisilei shuong künan meimeikei, hoba haoen 
asühtoua lubü shuongei lemshang neichem dangkei. 
22Hobaje Amihudeibü shou Elishamaei leibü tan tan Efraim chung shaishang 
nisan yoa meimeikei. 
23Hobaje Manasse chung tan thüka Pedazureibü shou Gamaliel kikei. 
24Hobaje Benjamin chung tan thüka Gideoneibü shou Abidan kikei. 
25Hobaje Dan chung shaishang nisan yoa pendou to phaila leko haoen tan 
meimeikei, hoba kho tan thüka Amishadaieibü shou Ahizier kikei. 

26Hobaje Okraneibü shou Pagiel Asher chung tan thüka kikei 
27hoba Enaneibü shou Ahira Naftali chung tan thüka kikei. 
28Kho tegü Israel shousi tan tan thenei thenko meimeikei. 
29Hobaje Mosaei Midianbü haoeibü kou Reueleibü shou Hobab to laukei, 
“Bunyubouei ngei kan la ho kulabü dogo laubü kaonyek to kün meimeijung 
hauda; kün yoto kaiya, hoba künei ka to mailabü, aishanga Bunyubouei Israel 
shanga maibü thekua.” 
30Hobaje haoei hao to laukei, “Ngo ohaulabü, lausikei ngo ngeibü kaonyek to 
hoba ngeibü chempen jungto haujan.” 
31Hobaje haoei laukei, “Sanoudambo nyi kün tüpyoma; aieilausi kün yama 
shailabü dogo nyi ngekei, hoba no kün shanga nyek tegü kilabü. 
32Hobaje no kün yoa haualonga maimaitham Bunyubouei ai ong maibü kün 
to kümlaje, kho khei künei ka to kümlabü.” 

Mütshuong Meimeijung Haubü 

33Hobaje haoen Bunyubou shongh ka chalou semnyet lam haukei, 
hoba Bunyuboueibü the- yolanyobü Busen kho haoen thedang to chalou 
semnyet lam thedanga haoen shanga sühshang che lambo haukei. 
34Hobaje haoen sühshang ka meimeijung haujinei Bunyubousangmei kho 
chaloua haoen thükaenei kikei. 
35Hobaje saopobü Busen kho meimeijung haujinei Mosaei laukei, 
“O Bunyubou, loan kaibü dangbou shuong lintiashi, no hoba ka to 
mangsenbü shuong ka thedang ka lintiashi.” 
36Hobaje kho haksojinei haoei laukei, “O Bunyubou, Israelbü hajar juong 
jungto longeishi nou.” 

 Wejakbü 11 

Tabera Nyenbü Kaoen 

1Tou mütshuongei Bunyubouei ditko amaibü lauko nyamnyambei, hoba 
kho Bunyubouei ditsi hao khauangkei; hoba Bunyuboueibü wan haoen yoa 
longkei, hoba shaishang nongbü at juokkei. 
2 Hobaje mütshuongei Mosa to ngekkei, hoba Mosaei Bunyubou to welaukei, 
hoba wan kho nyetkei. 
3Hobaje kho kaoen la Tabera dogo nyenkukei, aieilausi Bunyuboueibü wan 
kho haoen yoa longkei. 

Mosaei Leiyeibü Müt Anjinlei Pienbü 

4Hobaje haoen yoa kheiyobü danei phe mühkei, hoba Israel shousi 
shuongeikei nyibou haapbo laukei, “Aoei kün la shaulabü phe kula? 
5Ijepa künei phe apsileko shaubü, simo, chilimo, leilangaudei, lasüng, hoba 
ishepaudei damenda; 
6lausikei tou kün mühei haida, ai aki, mana to liman künei ai aki.” 
7Mana kho koriander son tegü chühla senyak phatan kikei. 
8Mütshuongei hauan kho yoshaiko paikei, hoba kho laanga ngünan ayingsi 
shema shikei, hoba kho chaka ngouan khoei wentek kümbei hoba kho shaula 
onang yoan wen on ngoubü tegü kikei. 
9Shaishanga nin lenjinei kho thüka mana kho atkei. 
10Hobaje Mosaei eikshuong chemdang weko lulueibü neichem koukhüna 
haapbo ditkei, hoba Bunyubou khau aeibou angkei, hoba Mosa maangto 
shatko kikei. 
11Hobaje Mosaei Bunyubou to laukei, “Aila no khangenbou thüka nyi hai 
kaangko jungeida? Nyi habü mütshuongeibü on pendou kü la küntilabü lele 
ka junga ngei onou ühüp lo? 
12Ngei habü mütshuong pendou shia künkei sai? Ayingsi haoen ngeibü 
khukua tonan nanubüei senyopbü nashou leibü tegütham nyi haoeneibü pisi 
shuong to theyolanyoko theletbü kaonyek khüto leian hauashi dogo kü to nyi 
lenlabü lele ngei haoen bukkei sai? 

13Ngei habü mütshuong pendou la lakabü phe sungbakula? Aishanga, ‘Künei 
shaula kün la phe labü’, dogo haapbo haoenei kü to lauda. 
14Kü mütpemei habü mütshuong pendoueibü on künla athük, aieilausi ho kü 
shanga yongko atshaiakei. 
15Ho tegü nyi kü to jungeialonga, ngo lepde haitian apashi, dogo ngei ka to 
sudajada; ka thedanga ngei onou hapalonga kü la touje ngeibü khonsak 
tehüpti.” 
16Hobaje Bunyubouei Mosa to laukei, “Israelbü jaishou anjinlei noknyüh yoa 
jaishou shuong, hoba haoen thüka jaishou dogo nyi ngebü shuong kü jungto 
yoshaitiashi hoba haoen kamshang neichem jungto khünei ka yoa lola shanga 
leiba. 
17Hobaje ngo louyenlabü hoba khünei ka to joyolabü hoba ka to kibü soushou 
at sungan haoen thüka phokulabü, hoba müt shuongeibü on ka mütpemei 
aying haoenei kho ka to janyoko künlabü. 
18Hobaje nyi mütshuong to laushi: Kanei phe shaula shanga kan lolo ngiet 
shanga saüenashi; aishanga, ‘Aoei künla shaula shanga phe kula aishanga 
Ijepaje kün lemseko kikei’, dogo kan haapbei hoba Bunyubouei ditkua; 
hibüBunyubouei kan la phe kulabü, hoba kanei shaulabü. 
19Kanei chalou che ayingsi nyinyet ayingsi ngaonyet ayingsi annyet ayingsi 
saochenyet ong ashaulabü. 
20Lausikei lit onko kungkhün ka longeiko oko shaulabü, aishanga kan yoa 
kibü Bunyubou kanei asunglet, hoba hao thedanga aila kün Ijep ka longkei 
dogo haapbo laukei.” 
21Hobaje Mosaei laukei, “Noknyüh aoyou yoa ngo ki, youei paibü hajar 
saongaolak kia, hoba nyi laukei, ‘Haoenei lit onko shaula ngei haoen la phe 
kulabü.’ 
22Haoen souko haoen shanga san shuong hoba masu shuong haitilep sai? 
Ayingsi yungnyua ngao pendou haoen shanga lapsikei khoei haoen soulep 
si?” 

23Bunyubouei Mosa to laukei, “Bunyuboueibü ik kheinyu tuikei lo? Ngeibü 
ngüh haüthüklasi ühaüthüklaje tou nyi haplabü.” 
24Hobaje Mosaei hauan Bunyuboueibü ngüh noknyüh to lenkei, hoba 
noknyüh yo ka jaishou anjinlei haoei kamtikei, hoba neichem kaijembo 
lotikei. 
25Hobaje sangmeia Bunyubou louyenan hao to joyokei hoba hao thüka kibü 
soushou at sungan jaishou anjinlei thüka phokukei; hoba ladang soushou kho 
haoen thüka kikei, haoenei tetenbü ngüh joyokei. 
26Lausi shaishanga müt nyi, müt cheeibü nyen Eldad hoba lubü cheeibü nyen 
Medad kikei, hoba haoen thükto Soushou lotkei, hoba haoeneibü nyen doan 
jinkei, lausikei neichem ka üang; hoba haoenei shaishanga thusei ngüh 
laukei. 
27Hobaje heshou che laangjung hauan Mosa to laukei, “Eldad si Medad 
haosiei shaishanga thusei ngüh lauda.” 
28Hobaje haoei pienbü yoa che, Mosa khangenbou Naneibü shou Joshuaei 
laukei, “Ngeibü bunyubou Mosa, haosi thaktiashi!” 
29Lausikei Mosaei hao to laukei, “Nyi kü hangshong nyekto shatda 
sai? Bunyubouei haoeibü soushou haoen la jinkuko Bunyubouei noknyüh 
pendou thuseibü la yeitikua tegükei maikhoulabü!” 
30Hobaje Mosa si Israelbü jaishou shuong shaishang to ngaikei. 

Bunyubouei Aupi Yantikubü 

31Hobaje Bunyubou ka yei che hautikukei hoba yungnyu ka aupi soubakukei. 
Hobaje khübü kho shaishang nyangko jijinei chalou che thüng lam shaishang 
kaijembo tanga iknop penyi thüng shangko attikei. 
32Hobaje khünyet kho mütshuong yepbü laksepan lang- yang pendou hoba 
nyibounyetkei chaseko aupi heshaikei; pendou to shibou yoshaiboueikei 
homer an yoshaikei; hoba haoenei shaishang kaijembo khübü kho seknyinan 
phokei. 

33Tokei phe kho anyaiko hauh kanglanga kijinei Bunyubou khauang noknyüh 
khulimbo longkei, hoba Bunyubouei lim yaangbü cheei mütshuong to ik 
shatkei. 
34Hobaje kaoen khüto Kibroth Hattaava dogo laukei; aieilausi haoenei khünei 
phe mühbü shuong khünan phokukei. 
35Kibroth Hattaava ka mütshuong Hazeroth to meimeijung haukei, hoba 
haoen Hazerotha shaikei. 

Wejakbü 12 

Miriam la Kayang Kubü 

1Kheijinei Mosaei Kushbü yaksa che lekei hoba Mi- riam si Aronei kho shanga 
Mosa khulimbo nyamnyambei. 
2Haosiei laukei, “Bunyubouei Mosa danko ong joyoda si? Haoei sen to kei 
ajoyo lo?” Hobaje Bunyubouei kho ditkei. 
3(Tou kaonyeka kibü pendou to aeibü ho müt Mosa aeibou sembüambü 
kikei.) 
4Hobaje hakde ong Bunyubouei Mosa, Aron hoba Miriam to laukei, “Kan sem 
kamshang nei- chem to kaiyang.” Hobaje haoen sem longkei. 
5Hobaje Bunyubou sangmei thaonyu chenei lou- yenkei hoba neichem 
koukhüna lokei, hoba Aron si Miriam ham ngakei hoba haosi ham thedangto 
loukei. 
6Hobaje haoei laukei, “Tou ngeibü ngüh ditashi: Kan yoa thuseibü at 
kialonga, ngo Bunyubouei ngei lolo hao la mangsanga ngetilabü, ngei hao to 
mangha joyolabü. 
7Ngo khangenbou Mosa toje khei aying; ngeibü chem pendou thüka hao ikjai 
phokuakei; 
8hao toje ngeibü sembung thenan shangashatko joyoda, tetsidaei aying, 
hoba Bunyubou maimai haoei hapda; khülongaje aila kasiei ngo khangenbou 
Mosa khulimbo nyamnyamla maang yaangkei?” 

9Bunyubou haosi khulimbo khauangkei hoba hao bangjung satkei. 
10Hobaje neichem chemdak ka yaülangkei; hoba chühashi, ninthu tegü 
thupaitham Miriam to im longkei; hoba Aronei Miriam to chühkei, hoba 
chüh- ashi, sao to im kikei. 
11Hobaje Aronei Mosa to laukei, “O ngeibü bunyu, küsiei ngoualonga kümbü 
hoba künei shabü shonbü shanga küsi teshi tekoema. 
12Sao nyueibü shimung ka bukjinei phe jamde ayoko bukbü müt tegü sao 
haibü hima teyeitima dogo ngei sudajada.” 
13Hibü Mosaei Bunyubou to ngekko laukei, “O Mühghaü ngei sudajada sao 
maitishima.” 
14Hobaje Bunyubouei Mosa to jongaikei, “Bouei saoeibü thenyek to eokei 
thokalonga sao himoua chalou nyetnyet the ahulepsi? Shaishang napheinei 
sao khinlepnyu phokushi hoba kho phaia sao nyibou leingaila thükkei.” 
15Hibü nyetnyet shaishang na- pheinei Miriam khinan phokei, hoba Miriam 
nyibou aleingaiba shongko ameimei. 
16Kho phaia mütshuong Hazeroth ka meimeijung haukei hoba Paran lamanga 
shaikei. 

 Wejakbü 13 

Kokpheibü shuong 
(NA 1.19-33) 

1Bunyubouei Mosa to laukei, 
2“Israelbü la ngei kula kibü Kanan kaodak shuchühla nyi müt hautiashi, ho 
bou chung weko ka müt che che hoba haoen yoa haoen mütpem weko kho 
leiyeibou che che yingjan.” 
3-15Hobaje Bunyubouei sakkubü tegü, Mosaei Paran lamang ka haoen 
hautikei; haoen pendou Israel shousi leiyeibü shuong. Khübü kho haoeneibü 
nyen kikei: 

Phang Bou Leibou 

Reuben Zakur Shammua 
Simeon Hori Shafat 
Jihuda Jeffune Kaleb 
Issakar Josef Igal 
Efraim Nan Hoshea 
Benjamin Palti Rafu 
Zebulun Sodi Gadiel 
Manesse Susi Gadi 
Dan Gemali Amiel 
Asher Mikhael Sethur 
Naftali Vofsi Nabi 
Gad Maki Geuel 

16Kaonyek pheila Mosaei hautibü mütshuong nyen habü ho ki. 
17Hobaje Kanan kaodak pheila Mosaei haoen hautikei, hoba haoen to laukei, 
“Yungkük aeto atashi, hoba shongh to angashi, 
18hoba kaonyek kho ailai tegübü, khünei kibü mütshuong hau kibü si akibü, 
haoen shisho si juong chühashi. 
19Hobaje haoen kibü kaonyek kho ai tegübü maia si amai hoba haoen kishang 
sangnyu shuong kho ngasinyua si wetba phanga kida; 
20hoba kao kho lai tegübü haabü ki si kaolo ki, lamang yaangbü kilao? 
Hobaje maang kaangashi hoba kho kaodak kabü buhek sungba.” (Tou kho 
jihsiphai kho semlüh elibou sembü jihsiphai kiteikei.) 
21Hibü haoen angkei, hoba Hamat ae Zin lamang ka Rehob sühko kaonyek 
kho shuchühkei. 
22Hobaje haoen yungkük aeto atkei, hoba Hebron to loukei; hoba khünei 
Anak shousi Ahiman, Sheshai, hoba Talmai kikei. (Tou Hebron kho Ijepa 
Zoan toje po nyet thedangto sangan kikei.) 

23Hobaje haoen Eshkol pholi to loukei hoba khünei semlüh shen che thonan 
wetan sungkei, hoba kho müt nyiei kaanga lengkei; tokei haoenei chilang hek 
si bhuk sungbakei. 
24Kho pholi kho to Eshkol dogo laukei, aieilausi Israel shousi shuongei khünei 
semlüh shen wetan sungkei. 
25Hobaje chalou saonyinyet kian phaia shuchühbü shuong kaonyek ka 
sepeinyu longeikei. 
26Hobaje Mosa, Aron hoba Kadesha Paran lamanga Israel shousi tan pendou 
jungto haoen longeikei; hoba haoen tan pendou jungto sepeinyu ngühlang 
sungbakei, hoba kaonyeka hekbü buhek kho haoen la lenkei. 
27Hobaje haoenei hao to laukei, “Nyi kün laito hautikei kho kaonyek to 
haukei, hoba khünei maimaitham sendei hoba naodei kouda, hoba khükabü 
buhek ho ki. 
28Khei yingasikei khünei kibü müt hau kibü hoba sangnyu shuong ba lelepan 
kia, hoba aeibou yaangkei, hoba khüto liman künei Anakbü shousi shuong 
khünei hapa. 
29Yungkük kaonyeka Amalekbü kia hoba Jebusbü hoba Amorbü kida; hoba 
Kananbü Yungko hoba Jordan yungkoa kida.” 
30Kheijinei Mosa thedanga Kalebei mütshuong ngüh üangtiko laukei, “Sen 
meimeijung angkho hoba kho kaonyek lekho aishanga senei kho thükenakei.” 
31Lausikei hao yoa angbü shuongei laukei, “Aying, senei khübü mütshuong 
limbo angla athük, aishanga sen toje haoen hau kibou ki.” 
32Hobaje haoenei shuchühbü kaonyek shanga ngühlang amaibü sungbaan 
laukei, “Laobou kaonyek künei shuchühla haukei, kaonyeka kibü 
mütshuongei shauthüng ongkei langle kesiong alongda, hoba khünei künei 
hapbü mütshuong süngsilop loubü yaangbü ong ki. 

33Hobaje khünei Nefilim ka loubü Anak shousi shuong Nefilimbü künei 
hapbei, hoba kün koksüng tegü ong kikei, hoba kün haoen to takteisi khei 
ong kikei.” 

Wejakbü 14 

Mütshuong Nyamnyambü 

1Kheijinei mütshuong pendouei ngüh angko ngekkei, hoba khüyou 
mütshuong haapbei. 
2Hobaje Israel shousi pendouei Mosa si Aron khulimbo nyamnyambei hoba 
shuong pendouei haosi to laukei, “Mühghaüei kün Ijep kaodaka haitian kikei 
yingma! ayingsi kho lamanga haitikei tegüje maikhoulabü! 
3Aila kün inei tuongtila Mühghaüei leian loukei? Küneibü yaksi hoba shousi 
shuong haitilabü lele yeilabü kün shanga Ijep to sepeian ngaibü maibou aying 
lo?” 
4Hobaje haoen cheei che to laukei, “Senei lajamleibou che pienan Ijep to 
sepeinyu ngaikho.” 
5Kheijinei mütshuong pendou kaman kibü thedanga Mosa si Aron haosi ham 
the khüman apbei. 
6Hobaje kaonyek saabü to haubü yoa Naneibü shou Joshuaei si Jefuneeibü 
shou Kaleb haosi hamei jembü neisimei jitnyinkei, 
7hoba Israel shousi pendou to haosiei laukei, “Kaonyek laobou shuchühko 
künei danjung haukei kho kao maibü ki. 
8Bunyubouei sen to maang shikalanga haoei kho kaodak to sen leian haulabü 
hoba sendei si naodei kouko kibü kaodak kho sen la kulabü. 
9Bunyubou khulimbo ong temeimei ayingsi kaonyeka kibü mütshuong to kan 
tehütma; aishanga khübü kho sen shanga shausiyung ong yinglabü, haoen 
püetlabü hau haoen ka sungngaia, hoba Bunyubou sen yoa kia; haoen to 
tehütma.” 

10Lausikei shuong pendouei haosi to laangei tetla lauyokei, 
kheijinei Bunyubousoneikangbü kamshang neichema Israel shousi pendou 
thüka longkei. 

Mosaei Mütshuong Pendou Shanga Welaubü 

11Bunyubouei Mosa to laukei, “Habü mütshuongei kü la lalokche nyikula? 
Haoen yoa ngei tetsida pendou kümasikei lalok- che haoenei kü to 
maialemla? 
12Ngei haoen limeilangei shemtilabü hoba haoenei phet aphantilabü, hoba 
haoen toje ka ka phang yaangbü hoba yaangenbü yeitilabü.” 
13Hobaje Mosaei Bunyubou to laukei, “Khei yingalonga Ijepbüei kho ditlabü, 
aishanga haoen yo ka kaibü hauei nyi habü mütshuong leiyenkei; 
14hoba kho haoenei kho kaonyeka kibü shuong to lenlabü. 
No Bunyubou habü mütli yoa kia dogo haoenei dida. Aishanga 
noBunyubou theshuok hapda hoba kaibü sangmei haoen thüka loda, hoba 
changea sangmei thaonyua hoba nangnak wan thaonyua no haoen thedanga 
hauda. 
15“Tou nyi habü mütshuong müt che tegü haitikho laualonga kheijinei kaibü 
nyenhaang ditbü phangshuongei, 
16‘Bunyubouei haoen la thekubü kaodak to haubü haoei leian loula athük, 
hibü haoei haoen yama haitikei’ dogo laulabü. 
17Hobaje tou ngei ka to sudajada, ‘Bunyubou khauang longla apanteida hoba 
üeisanoua souetnyu, shabü shonbü hoba ngühkhüm lulimbü shed apbuda, 
khoei shedbü kaakbü aieikei asaopoenkuda; nyusibousiei shed shonbü shanga 
shisi shousi thükto sembou leiboubü meten sühko peanchühda,’ 
18dogo nyi laubü tegü Bunyuboueibü hau yaangbou. 
19Ngei ka to sudajada, kaibü üeisanou yaangbü tegü habü mütshuongei shed 
shonbü, hoba Ijep ka tou sühko habü mütshuong la shed apbubü tegü shedbü 
apbushima.” 
20Hobaje Bunyubouei laukei, “Kaibü ngüh tegü ngei shedbü apbuda, 

21lausikei ngo tükde lang kibü hoba kaodak pendou ngeibü soneikangbüei 
shenlabü; 
22aieilausi ngei Ijepa hoba yama kümbü hapbü shuongei toukei tou hoei 
anboubü ngo takteia hoba ngeibü ngüha ale. 
23Kheijinei ngei haoeneibü nyusibousi la thekubü kaodak haoenei ühüplabü, 
ayingsi kü la nyikubü cheei ongkei kho ühüplabü; 
24lausikei ngo khangenbou Kaleb to soushou phangche kisije hao haubü 
kaonyek khüto ngei hao leian loulabü, hoba haoeibü shousi shuongei kho 
lelabü. 
25Tou Amalekbü si Kananbü pholia kisije ngiet kan sepeiashi, hoba Saklangbü 
Yungnyu ae yam khüto atashi.” 

Mütshuong Nyamnyambü shanga Bunyubouei Kayang Kubü 

26Bunyubouei Mosa si Aron to laukei, 
27“Lalokche ngo khulimbo nyamnyambü habü amaibü dan to ngei aman 
apla? Israel shousi shuongei nyamnyambü laobou haoenei ngo khulimbo 
lauyokei kho ngei dida. 
28Haoen to lenashi, Bunyubouei lauda, Ngo lang kisije, maimaitham kanei 
ngei ditko lauyobü tegü, kho tegü ngei kan to kümlabü. 
29Kaneibü haibü mang ho yamlamanga nyaüan aplabü, hoba kaneibü lühbaka 
yobü dan khümbo po saoche ka thükae aoyouei ngo khulimbo nyamnyambei, 
30maimaitham Jefuneeibü shou Kaleb hoba Naneibü shou Joshua to liman, 
laobou kaodak shanga kan kitila ngei ngeibü ik tuokkei, khüto kan aloulabü. 
31Lausikei kan nashou hanbü shuong, aoyou haitila shanga kilabü dogo kanei 
laukei, haoen ngei leian loulabü, hoba kanei asungletbü kaodak kho ngelabü. 
32Lausikei kan shangaje kaneibü mang nyaüan aplabü. 
33Hobaje kaneibü shousi shuong yama po saonyi sanlombou la yeian kilabü, 
hoba yama kaneibü mang anyaület shongko kan pejapelabü on kanei 
künlabü. 

34Kanei kaonyek saabü chalou tetan, khei chalou saonyi, chalou che che kho 
po che che, khei po saonyi, kanei shonshaibü shedbü kanei künlabü, hoba 
kanei kü ka thangetbü ngejung loulabü. 
35 Ngo Bunyubouei lauan apa, ngo khulimbo yoshaian kibü amaibü dan 
pendou maimaitham ngei kümlabü; ho yama haoen hailabü, hoba khünei 
haoen hailabü.” 
36Hobaje Mosaei kaonyek shu- chühla hautibü sepeinyu longeibü mütshuong, 
aoyouei kaonyek khulimbo ngühlang amaibü künan loubüei shuong pendouei 
hao khulimbo nyamnyamtikei, 
37khei kaonyek shangabü ngühlang amaibü sungbabü 
shuong Bunyubouthedanga limei haitikei. 
38Lausikei kaonyek shuchühla haubü shuong yoa Naneibü shou Joshua hoba 
Jefuneeibü shou Kaleb lang joukei. 

Kaonyek kho Shila Shaangla Huongbü 
(NA 1.41-46) 

39Ladang Mosaei Israel shousi shuong pendou to habü ngüh laukei, haoen 
pendou khauko mang haapbei. 
40Hobaje haoen pian ngeyang shongh to angan laukei, “Bunyubouei lenbü 
kaonyek to angla kün hanei kia; aishanga künei shabü shona.” 
41Lausikei Mosaei laukei, “Thük ühüplabü dogo kan lolo chühenan 
aila Bunyubouei sakkubü ngüha aleko hauda? 
42Kaneibü dangbou thedanga kan haitisi amaibüla tüang, 
aishanga Bunyubou kan yoa aki. 
43Aishanga kan thedanga Kananbü si Amalekbü kia, hoba haoeneibü inei kan 
tuonglabü; aieilausi kanei Bunyubou phai asembo sepeinyu ngaikei, 
hibü Bunyubou kan yoa aki.” 
44Lausikei haoenei ü dogo tukosekko shongh to angkei; khei 
yingsikei Bunyubou thebülanbü ngühkhüm Busen hoba Mosa shaishang ka 
ameimei. 

45Kheijinei Amalekbü si kho shongha kibü Kananbü louyenkei, hoba haoen to 
wapyokei, hoba Horma sühko haoen shikei. 

 Wejakbü 15 

Lembüsabü shanga Ngühkhüm 

1Bunyubouei Mosa to laukei, 
2Israel shousi shuong to lenashi, Ladang ngei kan la kubü kan jembü kaonyek 
to louan kilaje, 
3hobaBunyubou la lembü kulaje, juokbü lembü ayingsi haitibü lembü ayingsi 
maangmai lembü ayingsi masu si sanlon tan ka Bunyuboushanga ponlem 
hilabü kanei hangang leko kibü lema theletbü haüthükla shanga lemlaje, 
4-5kheijinei aoei lembü kulaje, onang hin che phejan leiboubü yoa wen 
inyaibü efa chea anboubü phejan kheiyoan shausiyung 
lembü Bunyubou shanga kujan. 
6Ayingsi sanlon paang che shanga shausiyung lembü penyi lamlela shanga 
wen inyaibü efa che anboubü phejan penyi yoa onang hin che semboubü 
phejan kheiyoan nyi lemjan. 
7Hobaje yunglabü lembü shanga ih hin che phejan semboubü ponlem maibü 
shanga Bunyubou to nyi lemashi. 
8Hobaje juokbü lembü ayingsi phangche takletbü loushedtila haitian lembü 
ayingsi sangmai lembü shanga Bunyuboushanga nyi masu pongsu kujan. 
9Haoei masu pongsu yoa shausiyung lembü wen inyaibü efa an phejana 
semthüng onang hin thoche yoa lemjan. 
10Hobaje Bunyubou shanga ponlemhibü wanei lembü ih hin che tho yunglabü 
lembü shanga nyi lemjan. 
11Kho tegü masu pongsu weko, sanlon weko, sanlon paang weko, hoba 
lonshou weko shanga kümjan. 
12Kanei lajuche lemlaje kho weko shanga kho tegü khübü lühbak thüng kanei 
kümjan. 



361 

 

 
   Saopobü Lai 

© 2002, Bible Society of India. 
 

 
 

 

13Bunyubou la ponlem maibü shanga lembü kujinei sangbüshou wekoei ho 
tegü kümjan. 
14Hobaje yenbou che ka yoa kialonga, ayingsi kan yoa ponpen kibü 
yingasikei, haoei Bunyubou la ponlem maibü lemmang sühalonga, haoei 
tükde kanei kümbü tegü kümjan. 
15Mütshang pendou shanga hoba yenbou shanga ngühkhüm deikhüm che ong 
kijan, kan meten sünga lole ngühkhüm yenbou hoba kanBunyubou junga jetei 
kilabü. 
16Kan hoba kan yoa kibü yenbou shanga ngühkhüm deikhüm che ong kilabü. 
17Bunyubouei Mosa to laukei, 
18Israelbü to lenashi: Ngei kan leian loulabü kaodak to kan ladang atlaje, 
19kheijinei kaonyek kabü shausiyung kanei shaujinei kanei Bunyubou to 
lemjan. 
20Shaangla wen kümbü jihsi- phaia amshang ka heshaibü tegü lulu phoan 
kanei wentek che lemla shanga kujan. 
21Kanei shaangla wen kümbü ka kan meten sünga Bunyubou la phejan che 
kuashi. 
22Hobaje ladang Bunyubouei Mosa la kubü habü ngühkhüm ajungeiko 
mashiklaje, 
23khei Mosa danko Bunyubouei kan la sakkubü pendou Bunyubouei 
ngühkhüm kubü chalou ka, hoba kaneibü meten sünga; 
24kheijinei kho shuongei angeko mashikan kümsi ngühkhüm tegü shausiyung 
lembü yoa yunglabü lembü yoa, hoba shabü lembü shanga lonpaang 
che, Bunyubou la ponlem maibü shanga noknyüh pendouei masu pongsu che 
juokbü lembü shanga lemjan. 
25Hobaje Israel shousi shuong shanga ungshedbouei shabü debü kümsilei 
kümjan, hoba haoen la shedbü apbulabü, aishanga kho mashikbü kikei, 

hoba Bunyubou to wanei lembü, haoenei lulueibü lembü sungba hoba 
haoenei mashikbü shanga Bunyubou jungto lembü junga, 
26hoba Israel shousi khümbo hoba haoen yoa kibü yenboula shedbü 
apbulabü, aishanga müt pendouei alemlele mashikkei. 
27Hobaje müt cheei mashikan shabü shonalonga, kheijinei shabü lembü 
shanga haoei po cheeibü shou lon saoen cheei lemjan. 
28Hobaje mashikbü müt shanga ungshedbouei shabü debü kümsilei kümjan, 
ladang haoei Bunyubou thedanga angeko shabü shonlaje, hao shanga shabü 
hangan apbulabü, hoba hao la shedbü apbulabü. 
29Israelbü yoa kaonyek kabü sangbüshou yingsikei ayingsi kan yoa 
küksithang yingasikei, aoei angeko denche kümlaje hao shanga ngühkhüm 
che kijan. 
30Lausikei aaomüt aoei ngean shabü shonlaje, hao kaonyeka bukmüt 
yingasikei, yenbou yingasikei haoei Bunyubou khulimbo aweasüngda, hibü 
hao mütli ka wapan aplabü. 
31Aieilausi khoBunyuboueibü ngüh haoei aweasüngda, hoba haoei sakkubü 
haoei leilukuda, kho müt kho saopotham wapan aplabü, haoei shonbü shedbü 
hao to kilabü. 

Nounyet Leilubü Müt 

32Hobaje Israel shousi shuong yamlamanga kijinei haoenei müt che Nounyet 
bu lakko hapbei. 
33Hobaje aoyouei hao bu lakko hapbei haoenei hao Mosa, Aron hoba shuong 
pendou jungto leian loukei. 
34Hobaje haoenei hao thüngshanga phokei, aieilausi hao to ai kümla hao la 
angetiko kikei. 
35Hobaje Bunyubouei Mosa to laukei, “Müt kho tükde haitijan; shaishang 
khongaenei noknyühei hao to laangei tetlabü.” 

36Bunyubouei Mosa to laubü tegü, noknyühei hao shaishang ka leian longan 
laangei hao to tetkei hoba hao haikei. 

Nei-ikthon Shobü shangabü Ngühkhüm 

37Bunyubouei Mosa to laukei, 
38Israel shousi shuong to lenashi, hoba haoen to haoen meten sünga nei-
ikshobü wekoa pi leithonei phenan haoen shanga nei-ik haoenei kümjan dogo 
lenshi. 
39Hobaje nei-ik kho kan shanga kanei chühlabü hoba Bunyubouei sakkubü 
pendou damenlabü hoba khübü kho kümlabü; hoba laobou phaito pejapelako 
haukei, kho phai kan lulueibü maangpon hoba kan jembü nyek ohautila 
shanga kho kilabü. 
40Khei ngeibü ngühkhüm pendou kanei damenko khübü kümla hoba kaneibü 
Mühghaü shanga saüenan kila shanga. 
41Ngo Bunyubou kaneibü Mühghaü ki; ngo kaneibü Bunyubou yingla shanga 
ngei kan Ijep ka leibakei. NgoBunyubou ki. 

Wejakbü 16 

Kora, Dathan hoba Abiramei Khulimbü 

1Tou Levi ka pakbü Kohateibü shou Izhareibü shou Kora, Reuben ka pakbü 
Peleteibü shou Eliab hoba Oneibü shou Dathan hoba Abiram yoan, 
2haoenei Israel mütshuong yoa at yoan nyenshen müt tan ka pienan tan 
leiyeibü 250ei Mosa khulimbo meimeikei; 
3hoba Mosa khulimbo, hoba Aron khulimbo haoen takshatkei hoba haosi to 
laukei, “Ho yongko limshanga; aishanga tan pendou khei müt weko saopobü 
ki; khülonga aila kanei Bunyuboueibü tan thüka kan lolo yaangenda?” 
4Mosaei kho ditjinei hao the khümbei; 
5kho phaia haoei Kora hoba haoeibü tan pendou to lenkei: 
“Ngeyang Bunyuboueibü ao haoeibü, hoba ao saopobü ki kho lenlabü, hoba 
hao kho hao nyangko loutilabü; 

6Ho kümashi, Kora hoba haoeibü tan pendouei wankak suokjin phau 
jungashi; 
7hoba khünei wan jinashi; hoba ngietBunyubou junga jen jinashi, 
hoba Bunyubouei ao pienlaje hao saopobü kilabü. Kan Levi shousi shuong 
yongko dansepa!” 
8Hobaje Mosaei Kora to laukei, “Tou ditashi, kan Levi shousi shuong; 
9Israelbü shuong yo ka kan ong khanan pian sungan hao nyangko 
loutibü, Bunyuboueibü lemshang neichema khangenlabü, hoba shuong 
thedanga loan haoen khangenlabü; 
10hoba haoei no hao nyangko loutilabü, hoba ka yoa kaibü jaisina Levi shousi 
pendou hao nyangko loutibü, ho kan shanga takübü kümsilei sai? hoba kanei 
ungshed kümsileikei lamda sai? 
11Khei yingsije khoei no hoba kaibü phaisembü pendou chela takshatbü 
ho Bunyubou khulimbo ki; hoba kanei Aron khulimbo nyamnyamlabü lele 
haoei ai kümbei?” 
12Hobaje Mosaei Eliabeibü shou Dathan si Abiram ngala hautikei; hoba 
haosiei kün alonglabü dogo laukei. 
13“Sendei hoba naodei kouko kibü kaonyek ka nyi kün leian louan yama 
haitila, hoba kün thüka no lolo leiyeibü lela ho takübü che ong sai? 
14Tokei nyi sendei hoba naodei kouko kibü kaonyek to kün leian alou, ayingsi 
kün la sek ayingsi semlühlaak phetphanla aku; habü mütshuongeibü nyek nyi 
thutikulep sai? Kün alonglabü.” 
15Kheijinei Mosa aeibou khau- angkei, hoba Bunyubou to laukei, “Haoeneibü 
lembü tesunglet ngei haoen ka gadu che ongkei alekei, ayingsi haoen aotokei 
ai amaibükei aküm.” 
16Hobaje Mosaei Kora to laukei, “Ngiet no hoba kaibü tan 
pendouBunyubou thedangto loujan, no hoba haoen hoba Aron; 

17hoba kan müt wekoei lulueibü wanphau junglabü, kho wanphau 250 kilabü; 
no hoba Aron kasikei lulueibü wanphau jungashi.” 
18Hobaje haoen mütpem wekoei lulueibü wanphau jungkei, hoba khünei wan 
jinkei hoba khünei jen phokei, hoba kamshang neichem koukhüna Mosa hoba 
Aron yoa lokei. 
19Hobaje Koraei haoen khulimbo kamshang nei- chem koukhüna mütshuong 
pendou kamshaitikei; hobaBunyubou soneikangbü tan pendou thükto 
longkei. 
20HobajeBunyubouei Mosa si Aron to laukei, 
21“Haoen lepde mautilabü lele kan ho tan ka bangashi.” 
22Lausikei Mosa si Aron haosi lolo the khümbei hoba laukei, “O Mühghaü, 
khunak shousi soushou pendou thükkabü Mühghaü, müt cheei ong shabü 
shonbü shanga ho tan khümbo thükto khau anglep lo?” 
23Hibü Bunyubouei Mosa to laukei, 
24“Shuong to lenashi, Kora, Dathan hoba Abiram lan ki, kho nyangko ka 
kukashi.” 
25Kheijinei Mosa meimeian Kora, Dathan hoba Abiram jungto haukei, hoba 
Israelbü jaishou hao phai sembei. 
26Kheijinei haoei shuong to laukei, “Habü müt amaibüeibü neichem ka 
kukashi, hoba haoeneibü peisilei aitokei temeiti; khei ayinglonga haoeneibü 
shabü pendou yoa nokei yoan kujung satlabü.” 
27Hibü Kora, Dathan hoba Abiram haoeneibü yaksi, shousi, hoba hanbü 
shuong yoan longan haoeneibü neichem koukhüna lokei. 
28Hobaje Mosaei laukei, “Habü ho ngei maangei kümda aying, habü kümsilei 
pendou kümlaBunyubouei ngo hautikei dogo kanei ngelabü. 
29Habü mütshuong, pendou haibü tegü haialonga, ayingsi müt pendou 
haangei haibü tegü haialonga, khei yingalonga Bunyubouei ngo ohauti. 



366 

 

 
   Saopobü Lai 

© 2002, Bible Society of India. 
 

 
 

 

30LausikeiBunyubouei den che haanbü kümalonga hoba kaoei jembü 
sembung ipan haoenei kibü pendou yoan haoen suialonga hoba haoen lang 
kian Sheol to yanalonga kheijinei kanei habü mütshuongei Bunyubouekla lea 
dogo ngelabü.” 
31Kheijinei habü ngüh pendou laukhümjinei, haoen phanga kao kho 
paknyinkei; 
32hoba kaoei sembung kaakei hoba haoen pendou hoba haoeneibü peisilei 
pendou suikei. 
33Hibü haoen hoba haoen yoa yobü pendou Sheol to lang ong yankei, hoba 
kaoei haoen thüka küplepbei, hoba shuong yo ka haoen maukei. 
34Kheijinei haoen kaijembo kibü Israelbü pendou haoenei ngekjinei, “Hali 
khou! Senkei kaoei suisi amailabü,” dogo lauko satyokei. 
35Hobaje Bunyubou ka wan longan jen lembü müt 250 kho lonshembei. 

Wan Phau 

36Kheijinei Bunyubouei Mosa to laukei, 
37“Aron ungshedboueibü shou Eleazar to, longan kibü wan kho phaua 
yoshaishi dogo lenshi, hoba nyi wan kho pendou aeto saabü to phinan 
apyoshi, aieilausi phau shuong kho saopobü ki. 
38Aishanga habü shabü mütei haoeneibü langkeiei mubü habü wan phau 
saopobü yeitia. Hibü Israelbü shanga tetlatalabü yeila shanga lemshang 
shanga küpjinla lela khübü kho sheletham apbo jangjan, aishanga khübü 
khoBunyubou junga haoenei lembei, hibü khübü kho saopobü la yeian kia.” 
39Hobaje Eleazar ungshedbouei chinam wanphau laobou juoketbü shuongei 
lembei, haoenei kho lemshang küpjin shanga jangkei. 
40Kho tetlabü Aron shousi to liman lubü aokei Bunyubouthedanga jen juokla 
shanga lemshon to loula athük dogo Israel shousi shuong la maangsangla 
lenbü ki. Khei ayingalonga haokei Kora si haophai sembü shuong tegütham 
shemlabü. Khübü pendouBunyubouei Mosa danko Eleazar la sakkubü tegü 
kümbei. 

Aronei Mütshuong Püetbü 

41Lausikei nyibounyet Israel shousi shuong pendouei Mosa si Aron khulimbo 
nyamnyambo laukei, “Kanei Bunyuboueibü eikshuong haitia.” 
42Hobaje ladang mütshuongei Mosa si Aron khulimbo takshatko kikei, 
haoenei kamshang neichem naphei to chühkei, hoba chühashi, sangmeiei kho 
yuklepbei, hoba Bunyubou soneikangbü longkei. 
43Hobaje Mosa si Aron kamshang neichem thedang aeto loukei. 
44Hobaje Bunyubouei Mosa to laukei, 
45“Ngei haoen lepde mautila shanga shuong yo ka kukashi, hoba haoen the 
khüman apbei.” 
46Hobaje Mosaei Aron to laukei, “Kaibü wan phau sungjung louan lemshang 
ka khünei wan jinashi, hoba kho thüka jenjuokbü denan phokushi, hoba kho 
shuong yoto hali jungan haushi, hoba haoen shanga shabü debü kümsilei 
kümashi; aishanga Bunyubou ka khauang longan apa; limsilang khanga.” 
47Hobaje Mosaei laubü tegü Aronei jungkei hoba kamshaian kibü jenyu to 
laangjung atkei, hoba chühashi, müt yoa lim kho khangan kiteikei; hoba 
haoei jenjuokbü kho phokukei hoba mütshuong shanga shabü apbula haoei 
kho kümbei. 
48Hobaje hao haibü si langkeibü kanglanga lokei, hoba lim kho thakkei. 
49Tou limei haibü kho, Koraeibü kümsilei shanga haibü ayoko hajar 14,700 
kikei. 
50Hobaje Aron kamshang neichem ka Mosa jungto sepeinyu ngaikei hoba lim 
kho thakkei. 

 Wejakbü 17 

Aroneibü Julo 

1Kheijinei Bunyubouei Mosa to laukei, 

2“Israel shousi shuong to lenshi; hoba haoen chung weko ka julo che che 
sungbashi, haoen chung leiyeibü ka pendouei anthüknyi, mütpem wekoeibü 
juloa lulueibü nyen nyi doashi, 
3hoba Levieibü juloa Aroneibü nyen nyi dojan; aishanga haoen chung 
leiyeibü weko julo che che kilabü. 
4Hobaje kamshang neichem ainei ngo ka to haüyoda khünei Ngühkhüm 
Busen junga nyi khübü kho phokushi. 
5Hobaje müt ao ngei pienlaje haoeibü juloa tonglabü, hoba Israelbü 
nyamnyambü laobou haoenei ka khulimbo nyamnyamda, kho ngei lolo 
thaktilabü.” 
6Hibü Mosaei Israel shousi shuong to joyokei, hoba haoeneibü leiyeibü 
pendouei hao la julo kukei; haoen chung chung leiyeibü wekoei che che khei 
julo anthüknyi, hoba haoeneibü julo yoa Aroneibü julo kikei. 
7 Hobaje Mosaei Ngühkhüm Busen neichemaBunyubou junga julo shuong kho 
phokukei. 
8Hobaje nyibounyet kho Mosa ngühkhüm Busen neichem to atkei, hoba 
chühashi, Aroneibü julo Levi chung shangabü tongan kikei, hoba tongbü kho 
pungkei, hoba almond hek sembü hekkei. 
9HobajeBunyubou jungka Mosaei julo shuong kho Israel shousi shuong jungto 
jungan longkei, hoba haoenei chühko mütpem wekoei lulueibü julo sungkei. 
10 Hobaje Bunyubouei Mosa to laukei, “Ngühkhüm Busen junga Aroneibü julo 
kho khulimbü shanga tetsida lela sepeian phoashi; khei haoen ühaila shanga 
ngo khulimbo haoenei nyamnyambü nyi thontilabü.” 
11Kho tegü MosaeiBunyubouei hao la sakkubü tegütham haoei kümbei. 
12Hobaje Israel shousi shuongei Mosa to laukei, “Chüh- ashi, kün shemda, 
kün mauda, kün akisap. 
13Bunyuboueibü lemshang nyangko loubü mütpem weko hailabü. Kün 
pendou hailep lo?” 

Wejakbü 18 

Levibü si Ungshedbou Shuongeibü Kümsilei 

1Bunyubouei Aron to laukei, “Lemshanga shed shonbü shanga no hoba kaibü 
shousi shuongei kaibü chungkei yoan onat künlabü, hoba kaibü ungshed 
kümaleia shed shonbü shanga no hoba ka yoa kaibü shousi shuongei onat 
künlabü. 
2Hobaje toukei kaibü jaisinasi shuong, Levibü shuong, kho kaibü bousi 
shuong chung haoen ka yolabü, no khangenlabü, nyi haoen ka jungto 
nyangko leian loushi; lausikei no hoba ka yoa kaibü shousi shuong ngühkhüm 
Busen neichem thedanga kijan. 
3Haoenei no hoba neichem pendou thounoulabü; haoenkei kankei ühaila 
shanga haoen ong lemshanga peisilei hoba lembü kushang nyangko aloujan. 
4Hobaje haoenei neichem kümsilei pendou shanga kamshang nei- chem 
chühlabü; hoba küksithang kan jungto nyangko telouti. 
5Hobaje Israel shousi thük to touje khauang lotbü akila shanga kanei 
lemshang hoba lembü kushang chühlabü. 
6Hobaje chühashi, ngo boushou, ngei kaibü jaisinasi Levibü Israel shousi yo 
ka piena; ka shanga haoen khoBunyubou to kamshang neichem kümsilei 
kümla kubü jongsak ki. 
7Hobaje no hoba kaibü shousi shuongei lembü kushanga ajanjan kümsilei 
hoba thangtet nei maang aenei ungshed kümsilei kümlabü, hoba khübü kho 
kanei chühlabü; ngei kan la ungshed kümsilei kho jongsak kümsilei tegü 
kubü ki; hoba küksithang ao nyangko loulaje haitilabü.” 

Ungshed Shuongeibü Phejan 

8Kheijinei Bunyubouei Aron to laukei, “Chühashi, ka shangaje lembü thüka 
ikjai lela ngei ka la kuda; Israel saopobü jongsak pendou shanga ngei khübü 
kho kaibü phejan hoba kaibü shousi shuong la ponpen phejan yingla kuda. 
9Wana ajuokko jouletbü saopoboutham peiseilei shuong kaibü yinglabü; 
haoeneibü lembü weko hoba haoeneibü shausiyung lembü weko, hoba 



370 

 

 
   Saopobü Lai 

© 2002, Bible Society of India. 
 

 
 

 

haoeneibü shabü lembü weko laobou haoenei kü la kuda, ka shanga hoba 
kaibü shousi shuong shanga saopoboutham kilabü. 
10Pendou to saopobou tegütham nyi kho shaulabü; bousu phaiei kho 
shaulabü; kho ka shanga saopobü kilabü. 
11“Hobaje kho ka shangabü lembü jongsak, khei Israel shousi jipbü lembü 
pendou; khübü kho ngei ka la, hoba kaibü shousi, hoba ka yoa kibü kaibü 
nou- yangnyu shuong la ponpen phejan kua; kaibü chung hinseitham kibü 
wekoei kho shaulabü. 
12“Onang maiboutham pendou hoba ih hoba youshou maiboutham pendou 
shaangbü buhek laobou haoenei Bunyubou la kuda, kho ka la kua. 
13Haoeneibü kaonyeka shaang libü buhek, laobou haoeneiBunyubou la 
sungbada, ka shangabü kilabü; kaibü chema hinseian kibü mütpem wekoei 
kho shaulabü. 
14“Israelbüei khümbo meiko kubü saüenbü peisilei pendou ka shangabü. 
15“Ajanjan pendou büngbü nasetshang ipbü Bunyubou la kubü meisiau 
pendou müt yingsikei meisiau yingasikei, ka shangabü. Khei yingasikei, 
shaangla bukbü müt nyi angngaijan hoba chebou sitbü asaopobü meisiau 
paang shuong nyi angngaijan. 
16Hobaje angngaila kibü shuong kho lit che jailebü ka nyi khübü munam 
lemshanga kibü shekel tegütham nam shekel ngao nyi lolo lenenbüei 
angngaijan (kho gera saoche). 
17Lausikei shaangla shatbü masu ayingsi shaangla shatbü sanlon, ayingsi lon 
nyi üangngaijan; haoen saopobü ki; haoeneibü sii nyi lemshanga lakkulabü, 
hoba Bunyubou shanga ponlem maibü shanga wanei lembü haoeneibü haabü 
juokjan. 
18Lausikei haoeneibü phe kan shanga yingjan; jipbü senlang hoba maeae 
youshi kho ka shangabü kilabü. 

19“Saopobü peisilei lembü pendou laobou Israel shousi shuongeiBunyubou to 
lemda kho ka la hoba kaibü shousi hoba ka yoa kibü nouyangnyu la ponpen 
phejan shanga ngei kua; Ho Bunyubouthedanga ponpen aleilulabü no hoba 
ka yoa kibü kaibü chempen shanga theyolanyobü ki.” 
20Hobaje Bunyubouei Aron to laukei, “Haoeneibü kaonyeka no ai phetphan 
akilabü, ayingsi haoen yoa no ai phejan akilabü; Israel shousi yoa kaibü 
phejan hoba kaibü phetphan ngo kia.” 

Levi Shuongeibü Phejan 

21Hobaje Bunyubouei laukei, “Ngei Levi shousi shuong la khei kamshang 
neichema haoenei khangenbü kümsilei mu, Israelbüeibü an phejan pendou 
phet- phanla kua. 
22Hobaje tou ka jaüan Israel shousi shuongei haoenei shabü shonan ühaila 
shanga kamshang neichem nyangko aloujan. 
23Lausikei Levi shuongei kamshang neichem kümsilei kümlabü, hoba haoenei 
luluei shed shonbü künlabü, hoba haoen meten sünga kho ponpen shanga 
kho ngühkhüm kilabü, hoba Israel shousi shuong yoa haoen phetphan 
akilabü. 
24Aishanga Israel shousi shuongeibü an phejan laobou haoenei Bunyubou la 
lembü kuda, kho ngei Levibü shuong la phetphan shanga kua, hibü ngei 
haoen to lena, Israelbü yoa haoen phet- phan akilabü.” 

Levi Shuongeibü An Phejan 

25Bunyubouei Mosa to laukei, 
26“Nyi Levibü shuong to lenshi, ladang kanei Israel shousi shuong ka ngei kan 
la kaneibü phetphan shanga haoen ka an phejan lelaje, 
kheijinei Bunyubou shanga an phejan ka an phejan lemla kujan. 
27Hobaje kan shanga lembü kho amshanga youshou kibü tegütham hoba 
semlühhek nitshang ka longbü semlühdei tegü weeilabü. 

28Kho tegü kanei Israel shousi shuong ka hapbü kaneibü an phejan pendou 
ka Bunyubou la tokei lembü kujan; hoba Bunyuboueibü lembü kho Aron 
ungshedbou la kanei kujan. 
29Bunyubou shanga lembü weko kanei jongsak pendou ka khübü maiboutham 
khei kho ka saopobü phejan kanei lemjan. 
30Hibü nyi haoen to laulabü, ‘Ladang kanei maiboutham lemlaje, kheijinei 
Levi shuong shanga amshang ka hapbü tegü, hoba semlüh nitshang ka hapbü 
tegü kho weeilabü. 
31Hobaje kho kanei pendou aenei kan hoba kan chempenei shaulabü; 
aishanga kamshang neichema kaneibü kümsilei shanga hapmaibü kan shanga 
pailetbü ki. 
32Hobaje kho ka maiboutham kanei sungan phoan phaiaje kho danko kan 
aikei shabü akilabü; lausikei kan ühaila shanga kanei Israel shousi 
shuongeibü saopobü peisilei ashatikujan.’” 

 Wejakbü 19 

Masu Pi Saklangbüeibü Tap 

1Bunyubouei Mosa si Aron to laukei, 
2“Ho Bunyubouei sakkubü song ngühkhüm ki; Israel shousi shuongei kap 
anakbü hoba nali athebü, hoba ladangkei buleng jinan achühbü masu pi 
saklangbü che ka jungto sungba dogo lenshi; 
3hoba kanei kho Eleazar ungshedbou la kulabü, hoba haoei shaishang 
khoongaeto kho leijung angan hao thedanga haitilabü; 
4hoba Eleazar ungshedbouei khoeibü sii kho haoeibü ikjishoua sungbalabü, 
hoba kamshang neichem thedang aenei sii kho nyetnei laklabü; 
5hoba hao thedanga müt cheei masu pi kho juoklabü. 
6Kheijinei ungshedbouei cedar bu hoba hisop hoba nakthüngan sakbü peisilei 
sungan kho masu pi jikbü jenyu to jinkulabü. 

7Kho phaia ungshedbouei haoeibü neisimei saklabü, hoba kho phaia hao 
shaishang neichem to atlabü, hoba ungshedbou kho chasem sühko asaopoko 
kilabü. 
8Hobaje aoei kho jiklaje, haoei haoeibü neisimei saklabü, hoba hao mang 
yulabü, hoba chasem sühko asao- poko kilabü. 
9Hobaje saüenan kibü müt cheei masu jikbü tap kho yoshaian shaishang 
khong- aenei sakteibü kaoena pholabü, hoba kho Israel shousi dan shanga 
asaopobü dei shanga pholabü; ho shabü lembü ki. 
10Hobaje aoei masueibü tap kho yoshailaje jembü neisimei saklabü, hoba 
chasem sühko asaopoko kilabü, hoba kho Israel shousi shuong hoba 
küksithang haoen yoa kibü shanga ponpen shanga song kilabü.” 

Haibümang to Phenyobü 

11Aoei müt at haibümang to meitilaje chalou nyet sühko asaopoko kilabü. 
12Chalou semnyet hoba nyetbounyet haoei jembü lolo dei khoei shabü ka 
saüenlabü; lausikei haoei sembounyet hoba nyetbounyet hao lolo 
asaüenlonga, hao ihinseilabü. 
13Aoei ong haibümang, khei müt haibü manga meitilaje, hoba jembü lolo 
ahinseiko kilaje hoba Bunyuboueibü lemshang neichem shatida, kho müt 
Israel ka wapan aplabü; aieilausi hinseibü dei kho hao to alakkei, hao 
ihinseiko kilabü, hao asaopobü kho toukei hao to kia. 
14Neichema haijinei ho ngühkhüm kia; neichem to atbü mütpem weko chalou 
nyet asao- poko kilabü. 
15Hobaje ipan kibü chaksiam laoboua küpjin ayoko ki, asaopoko kilabü. 
16Hobaje ao- youei tangakhonga haitian kibü to ayingsi haibümang to ayingsi 
müt ateibü lo to ayingsi heea meitilaje chalou nyet asaopoko kilabü. 
17Hobaje asaopobü shanga haoenei shabü juokbü tap sunglabü hoba dei 
haanbü khünei chak chenei jinlabü. 

18Hobaje hinseian kibü müt cheei hisop sungan kho deia shemlabü, hoba 
neichem thüka hoba chaksiam pendou thüka hoba khünei kibü müt to ayingsi 
haitian kibü to ayingsi haibü, ayingsi hee to meitibü la lakkulabü. 
19Hobaje saüenbü müt khoei asaopobü khola sembounyet hoba nyetbounyet 
haoei hao saüenkulabü, hoba haoei haoeibü neisimei saklabü, hoba hao lolo 
mang yulabü, hoba chasem hao saüenan kilabü. 
20Lausikei müt ao asaopoko kilaje, hoba jembü lolo asaüenda kho mütshuong 
yo ka wapan aplabü, aieilausi haoei Bunyuboueibü lemshang shatia; hinseibü 
dei hao la alakkukei; hoba hao toukei ihinseikei. 
21Hobaje haoen shanga kho ponpen song kilabü; hoba aoei asaopobü dei kho 
lakkulaje haoeibü neisimei sakjan; hoba aoei asaopobü dei to meitilaje, 
chasem sühko asaopoko kilabü; 
22hoba asaopobü mütei ai ong meitilaje asaopoko kilabü; hoba müt aoei 
khüto meitilaje chasem sühko asaopoko kilabü. 

Wejakbü 20 

Kadesha Haüthükbü 
(Leiy 17.1-7) 

1Kheijinei shaangbou lita Israelbü tan khümbo Zin yam sühkei, hoba 
mütshuong haoen lolo Kadesha kikei; hoba khünei Miriam haikei, hoba 
khünei khünkei. 
2Hobaje shuong shanga khünei dei akitei; hoba haoen liko haoen lolo Mosa si 
Aron khulimbo takshatkei. 
3Hobaje mütshuongei Mosa to tokyoko laukei, “Bunyubou thedanga küneibü 
jaisinasi haijinei künkei Mühghaüei haitian kiteikei yingma! 
4Hobaje ailaBunyuboueibü tan, kün hoba meisiau haitila ho yam to kanei 
leian loukei? 
5Kaonyek ho youshou, ayingsi bhuk, semlüh, chilang, ayingsi ai yunglabü dei 
akishang kaonyek haang alongbü hato leian loula aila Ijep ka kanei kün leian 
loukei?” 

6Hobaje Mosa si Aron haosi hamei takshatan kibü shuong thedang ka kukan 
kamshang neichem koukhün to atan haosieibü the khümbei 
hoba Bunyubou soneikangbü haosi thükto longkei. 
7Hobaje Bunyubouei Mosa to laukei, 
8“Julo kho sungashi, hoba shuong kamtiashi, hoba kaibü jai Aron kasiei 
haoen thedanga kasiei laang to dei longtila joyoashi, hoba nyi haoen shanga 
laang ka dei longtilabü; kho tegü nyi shuong hoba haoeneibü meisiau la 
yunglabü kulabü.” 
9Hobaje haoei sakkubü tegü Mosaei Bunyubou thedang ka julo sungkei. 
10Mosa si Aronei laang thedanga shuong kamtikei, hoba haoei haoen to 
laukei, “Kan khulimbo lobü shuong; tou ditashi; küsiei ho laang ka dei 
longtikulabü.” 
11Hobaje Mosaei haoeibü ik shingan haoeibü juloei laang to nyinei ngümbei; 
hoba dei juongnyu longkei, hoba mütshuongei hoba haoeneibü meisiauei 
yungkei. 
12Lausikei Bunyubouei Mosa si Aron to laukei, “Israel shousi thedanga kanei 
ngo saopotham phola kü to maangalemsije ngei haoen la kubü kaonyek to 
kasiei ho tan leian aloulabü.” 
13Habü ho Meriba dei shuong ki; aieilausi Israel shousi shuongeiBunyubou to 
tokyokei, hoba haoei haoen lolo haoen yoa saüenkei. 

Edom Chobaei Israel shuong Dantimang Asühbü 

14Mosaei Kadesh ka Edombü choba jungto ngühlang künbü hautikei; hoba 
laukei, “Hai kaibü jaisina Israelei lauda, kü to haüthükbü khonsak pendou nyi 
ngeakei; 
15laobou küneibü pisibousi shuong Ijep to louyenkei, hoba kün Ijepa jih 
lounyu kikei, hoba Ijepbüei kün hoba küneibü pisibousi shuong to amaiko 
jungeikei; 

16hoba ladang künei Bunyubou to ngekkei, haoei küneibü ngühlang ditkei 
hoba Ijep ka kün leiyenkei, hoba chühashi, kaibü leilang thonbüa kibü 
Kadesh sangnyua kün kia. 
17Ngei ka to sudajada, kaibü kaonyek danko kün dantikaima; kün sek danko, 
ayingsi semlühlaak danko ohaulabü, ayingsi deikhün ka künei dei ayunglabü, 
kün chobaeibü khongtang lam ae to haulabü, künei kaibü leilang adankhüm 
shongko maeae ayingsi nanaeto asepeilabü.” 
18Lausikei Edombüei hao to laukei, “Kakhu limbo ngo in yoan longakei, no 
ngo danko adanlabü.” 
19Hobaje Israel shousi shuongei hao to laukei, “Kün kaoyaülam to anglabü; 
hoba künei kaibü dei, ngo hoba ngeibü samkeisamuk shuongei yungalonga 
munam kulabü. Kü to khei ai amaibü akümbo ngeibü youei dantikaima.” 
20Lausikei haoei laukei, “No adanlabü.” Hobaje Edombüei hao khulimbo müt 
juong yoan hoba sekbülakbü dan yoa longkei. 
21Kho tegü Edombüei haoeibü leilang aiko Israelbü la lam aku; khünei 
Israelbü hao ka sepeinyu ngaikei. 

Aron Haibü 

22Israelbü mütshang pendou Kadesh ka meimeijung haukei. Hobaje Israel 
shousi shuong khei tan pendou, Hor shongh to loukei. 
23Hobaje Hor shongha Edom kaodak leilang nyangko Bunyubouei Mosa si 
Aron to laukei, 
24“Aron jembü mütshuong yoa yolabü, aishanga ngei Israel shousi shuong la 
kubü kaonyek to hao aloulabü; aieilausi Meriba dei shanga kasiei ngeibü 
ngüh khulimbo lokei.” 
25Aron hoba haoeibü shou Eleazarei leian Hor shongh sühkei, 
26hoba Aronei haoeibü neisimei hangletashi hoba haoeibü shou Eleazar la 
khübü kho yukkuashi; hoba Aron haoeibü mütshuong yoa yolabü, hoba 
khünei hailabü. 

27Hobaje Bunyubouei sakkubü tegü Mosaei kümbei, hoba shuong pendouei 
hapbo haoen shongh to angkei. 
28Hobaje Mosaei Aroneibü neisimei kekletan hao shou Eleazar la lekukei, 
hoba khünei shongh khua Aron haikei; hoba Mosa si Eleazar haosi ham 
shongh ka louyenkei. 
29Hobaje ladang shuong pendouei Aron haibü hapbei, Aron shanga haoenei 
chalou khujin khei Israel chung pendou haapbei. 

 Wejakbü 21 

Kananbü Thükbü 

1Ladang yungküka kibü Aradbü choba Israelbü shuong Atharimbüeibü lam to 
louda dogo laubü ditkei, hoba haoei Israelbü khulimbo wapyokei, hoba at 
lapbei, 
2kheijinei Israelbüei Bunyubouto theletbü che theletko laukei, “Nyi tükde 
habü mütshuong ngeibü ikto khümbo kualonga, kheijinei ngei haoeneibü 
sangnyu shuong lemailela shemtikulabü.” 
3Bunyubouei Israelbü to ngüha lekukei, hoba Kananbü khümbo kukei; hoba 
haoenei lemailela haoen hoba haoeneibü sangnyu shuong shemtikei; hoba ho 
kaonyek to Horma dogo laukei. 

Chisak Namei Kümbü Pinyu 

4Kheijinei haoen Hor shongh ka Saklangbü Yungnyu aeto Edom kaiko haukei; 
lausikei mütshuongei lama anatenko apbei. 
5Hobaje mütshuongei Mühghaü si Mosa khulimbo ngüh angko laukei, “Aila 
kanei kün yama haitilabü lele Ijep ka leian loukei? aieilausi shausiyung aki, 
deikei aki; hoba ho lejim akibü wentekei kün oda.” 
6Kheijinei Bunyubouei hatlamoklabü pinyu mütshuong yoto hautikei, hoba 
khübü khoei müt to püpbei, hoba Israelbü juong haikei. 
7Hobaje mütshuong Mosa jungto louan laukei, “Künei shabü shona, aishanga 
künei Bunyubou hoba kakhu limbo laua;” hoba Mosaei mütshuong shanga 
welaukukei. 

8Bunyubouei Mosa to laukei: Chisak namei sekbülakbü pinyu che kümashi, 
hoba kho phodonga lonan phoashi, hoba kho phaia ao to ong püpbei haoei 
chühsi lang kilabü. 
9Hibü Mosaei chisak namei pinyu che kümbei, hoba kho phodonga lonan 
phokei, hoba pinyuei müt atto püpsi haoei chisak nam pinyu khüto chühjinei 
hao lang kikei. 

Hor Shongh ka Moab Pholi to Loubü 

10Hobaje Israelbü shuong meimeijung haukei, hoba Obota otkei. 
11Hobaje haoen Obot ka meimeijung hauan Iye Abarima Moab thedanga kibü 
yama chaangbou aenei shaikei, 
12kho ka haoen meimeijung haukei hoba Zered pholia shaikei. 
13Kho ka haoen meimeijung haukei, hoba Amorbü leilang ka longjinei yama 
Arnon napheinei shaikei, (aishanga Arnon kho Moab si Amor kanglanga 
leilang ki.) 
14Kho khei yingbüei Bunyuboueibü wapyobü lea hai lauda, “Waheb, Sufa, 
hoba Arnon pholi shuong. 
15Hobaje pholi anglek Ar kibü aenei yeian hoba Moab leilang thüka nongan.” 
16Khüka haoen Beeri to meimeikei; ho Bunyubouei Mosa to, “Mütshuong liko 
yoshaitiashi, hoba ngei haoen la dei kulabü dogo laubü deikhün kho ki.” 
17Kheijinei Israelbüei ho chia laukei: “Ongjung longashi, O deikhün, kanei ho 
shangabü chia atkushi; 
18Sonenbü shuongei thubü deikhün, Yaangenbü choba shousi shuongei 
thuatlangbü; Chobaeibü ju hoba juloei.” Hobaje yamlamang ka haoen 
Mahana to haukei; 
19hoba Ma- hana ka Nahaliel hoba Nahaliel ka Bamoth; 
20hoba Bamoth ka Moab kaonyeka kibü pholi to loukei, laobou Pisga 
khuaenei nyangko phetsen kaodak to chühan yantida. 

Sihon Choba si Og Choba Thükenbü 
(NA 2.26—3.11) 

21Kheijinei Israelbüei Amorbü Choba jungto ngühlang künbü hautiko laukei, 
22“Kaibü kaonyek danko ngo hautikai; künei sek aeto, ayingsi semlühlaak 
aeto asepeilabü, künei deikhün ka dei ayunglabü, kaibü leikhüm 
adanshongko kün Chobaeibü khongnyu lama haulabü.” 
23Lausikei Sihon chobaei haoeibü leikhüm danko Israelbü haula asakku; hoba 
tokei hao mütshuong pendou leishaikei, hoba Israelbü khulimbo yamlamang 
to haukei, hoba Jahaz to loukei, hoba Israelbü khulimbo wapyokei. 
24Lausikei Israelbüei haoeneibü in maeei haoen thükkei hoba haoeneibü 
kaonyek Arnon ka Jabok sühko, khei Amonbü sühko lekei, aishanga Amonbü 
la ba leilang aeibou kaangan kikei. 
25Hobaje Israelbüei khübü sangnyu pendou lekei, hoba Amonbü sangnyu 
pendoua Heshbona hoba khübü sang pendoua Israelbü kikei. 
26Aishanga Heshbon kho Amorbü choba Sihon sangnyu kikei, aoei shaangbü 
Moab Choba khulimbo wapyokei hoba hao ka kaonyek pendou Arnon sühko 
sokei. 
27Khei yingbüei ong Tetenbü ngühei hai lauda: “Kan Heshbon to kaiya! kho 
kümetngaitiashi; hoba longeitiashi. 
28Aishanga Heshbon ka wan, Sihon sangnyu ka wanlong longa, Khoei Moaba 
Ar hoba Arnon shongha bunyubou shuong suia. 
29O Moab, ka shanga ügütü! Kan akisap, Khemoshbü mütshuong; haoei 
haoeibü shousi shuong lintibü la yeitiko Amorbü choba Sihon ikto kukei. 
30Hibü haoeneibü shousi shuong Heshbon ka Dibon sühko mautikei; Medeba 
nyangko Nashim ka Nofa sühko wan sapbua.” 
31Hibü Israelbü Amorbü kaonyeka kikei. 
32Hobaje Mosaei Jazer pheian chühla hautikei; hoba haoenei khübü sangnyu 
shuong komlepbei; hoba khünei kibü Amorbü shian sattikei. 

33Hobaje haoen sepeikei hoba Bashan ae lamnyu to sepeian angkei; hoba 
Bashanbü choba Ogei haoen khulimbo hao hoba haoeibü mütshuong pendou 
Edreia wapyola longkei. 
34Hobaje Bunyubouei Mosa to laukei, “Hao to tehüt, aishanga ngei hao hoba 
haoeibü mütshuong pendou hoba haoeibü kaonyek ka la khümbo kua; hoba 
nyi Heshbona kibü Amorbü choba Sihon to kümbü tegü hao to kümashi.” 
35Hibü haoenei hao la aikei aphoku shongko hao hoba haoeibü shousi shuong 
hoba haoeibü mütshuong haitikei. 

Wejakbü 22 

Moab Choba Balakei Balaam Ngala Hautibü 

1Kheijinei Israelbü shuong meimeijung haukei, hoba Jordan yungko thena 
Moab pholi Jerikhoa shaikei. 
2Tou Ziporeibü shou Balakei Amorbü to Israelbüei kümbü pendou hapbei. 
3Hobaje Moabüei mütshuong to aeibou hatko kikei; aieilausi haoen juong 
kikei, hoba Moabei Israel shousi shuong hapan hatjihatko kikei. 
4Hobaje Moabei Midianbü jaishou shuong to laukei, “Masu pongsuei 
khongthua sang jepbü tegü ho tan hoei sen kaijembo pendou sean künlabü, 
hoba kho chaloua Zipor shou Balak Moaba Choba kikei.” 
5Hobaje Eufrates Shumang nyangko Pethora Beoreibü shou Balaam jungto 
ngühlang künbü haoen mütshuong hautiko laukei, “Chüh- ashi, Ijep ka 
longbü mütshuong hanei kia; chühashi, haoen kaothe shenko hoba ngeibü 
thea khulimbo kia. 
6Hibü tou kaiya, hoba habü mütshuong to kü shanga khükku uokkuashi; kü 
shanga haoen juongsapbei; aingean ngei haoen thüklabü hoba kaonyek ka 
haoen shian apenlabü yingkei; aieilausi ngei ngekei nyi ao haükulaje haoei 
haüda, hoba nyi ao to khükdauokda hao shedsikhau bauda.” 
7Hobaje Moab si Midianbü jaishou shuong haoenei seibü yaübü mu jungan 
meimeikei, hoba Balaam jungto louan haoenei Balakeibü ngühlang lenkei. 

8Hobaje haoei haoen to laukei, “Tao hanei otshi,Bunyubouei kü to joyobü 
tegü ngei kan jungto ngühlang sungbakulabü.” Hobaje Moabbü jaishou 
shuong Balaam yoa sühkei. 
9Kheijinei Balaam jungto Mühghaü louan laukei, “Ka yoa kibü kho aoyou?” 
10Balaamei Mühghaü to laukei, “Moabbü Choba Zipporeibü shou Balakei kü 
jungto hai lauko ngühlang künan hautikei, 
11‘Chüh- ashi, Ijep ka loubü mütshuong hanei kao the shenko kia, tou kaiya, 
hoba kü shanga haoen to khükku uokkushi; aingean ngo haoen to wapyoan 
thükan shian sattienlep yingkei.’ ” 
12Hobaje Mühghaüei Balaam to laukei, “No haoen yoa ohaujan, nyi 
mütshuong to akhük auokjan; aieilausi haoen haükuakei.” 
13Hibü nyibounyet ngeyang Balaam pienan Balakeibü jaishou shuong to 
laukei, “Kan lulu kishang to ngaiashi; aieilausi ngo shiletda.” 
14Hibü Moabbü jaishou shuong sepeinyu ngaian Balak to laukei, “Balaam kün 
yoa tohaukho dogo lauda.” 
15Kheijinei Balakei haoen to juongbou hoba nyenshen mütshuong nyibou 
hautikei, 
16hoba Balaam jungto louan haoenei hao to laukei, “Zippor shou Balakei hai 
lauda, ‘Sanoudambo no kü jungto loula aieikei tethangetti. 
17Aishanga ngei no nyenhaang yaangei pailettilabü, hoba nyi lauda, kho ngei 
kümlabü. Hibü ngei ka to sudajada, habü mütshuong to kü shanga khükku 
uokkushima.’ ” 
18Lausikei Balaamei jongaiko Balakeibü khangenbü shuong to laukei, 
“Balakei haoeibü Choba chem chandinam hoba honei shenko kü la kua 
tegükei, Bunyubou ngeibü Mühghaüeibü ngüh to limbo ayingsi ngei aonko ai 
kümla athük. 
19Hibü tou Bunyubouei toukei kü la ai lenlaje kho ngela shanga tao kan hanei 
otngaiashi dogo ngei kan to sudajada.” 

20Khüyou Mühghaü Balaam jungto louan laukei, “No ngala khübü mütshuong 
loualonga, haoen yoa meimeijung hauashi, lausikei ai ngüh ngei ka to 
joyolaje, kho ong nyi lenjan.” 
21Hobaje ngeyang Balaam pikei, hoba haoeibü gadua setan Moabbü jaishou 
shuong yoa haukei. 

Balaam hoba Haoeibü Gadu 

22Hao haubü hangshong Mühghaü khauangkei, hoba hao haoeibü gadua 
setan haoeibü sambü müt nyiei hangan haujineiBunyuboueibü hangangbü 
haoeibü lama hao khulimbo lokei. 
23Hobaje gadu khoei Bunyuboueibü khuthük hangangbü kho haoeibü ika in 
jungan lama hapjinei gaduei lam ka sepeikei, hoba yam to atkei, lausikei 
Balaamei gadu to lam to sepeitila ngümbei. 
24KheijineiBunyuboueibü khuthük hangangbü semlühlaak kanglanga jijihama 
ba kibüa lokei; 
25hoba gaduei Bunyuboueibü khuthük hangangbü hapjinei haoei hao lolo 
kümthang to uyolangkei, hoba Balaameibü you kümthanga kipan nitjinei 
haoei nyibou gadu to ngümbei. 
26Kheijinei Bunyuboueibü hangangbü longche haukei hoba nanae maeae 
sepeila akishanga nyunyembü kaoen chenei lokei; 
27hoba gaduei Bunyuboueibü hangangbü hapjinei haoei Balaameibü you 
phanga leketnyu yepbukei, hibü khoei Balaam khauangkei, hoba haoeibü juei 
gadu to sembei. 
28Kheijinei Bunyubouei gadueibü sembung ipbukei hoba saoei Balaam to 
laukei, “Nyi kü to hoei sembou sühko ngümlabü lele ngei ka to ai kümbei?” 
29Balaamei gadu to laukei, “Aieilausi nyi ngo louyola lekei, ngeibü ika in 
kikei tegüje ngei no haitian kikhoulabü.” 
30Gaduei Balaam to jongaikei, “Kaibü langkei sünga tat sühko no setbü kaibü 
gadu ngo aying lo? Ngei ho tegü ka to jungeian chühlao?” Haoei jongaikei, 
“Ajungei.” 

31Kheijinei Bunyubouei Balaameibü nyek ipbukei, hoba Bunyuboukhuthük 
hangangbü in jungan lama loan hapbei; khünei haoei haoeibü khu khüpjung 
yanan hao thedanga khüpetkei. 
32“Aila nyi kaibü gadu to semnei ngümbei,” dogo Bunyubou hangangbüei hao 
to laukei. “Chü- hashi, no thangetla loubou kho ngo kikei; aishanga kaibü 
lam kü thedanga maangto shatlabü kia; 
33hoba gaduei ngo hapbei, hoba semnei sühko kü jungka sepeikei, haoei kü 
jungka asepei tegüje ngei no tou haidangaje haitian kikhoulabü, lausikei 
gaduje lang kikhoulabü.” 
34Kheijinei Balaamei Bunyubou hangangbü to laukei, “Ngei shabü shona. 
Aishanga no ngo khulimbo lama loan kiteikei dogo ngei ange. Ngo ohaujan 
yingalonga haka sepeinyu ngaikho.” 
35Lausikei Bunyubou hangangbüei Balaam to laukei, “Mütshuong yoa 
hauashi, lausikei ngei ai laulaje kho ong nyi laujan.” Hibü Balaam Balakeibü 
jaishou shuong yoa haukei. 

Balakei Balaam Olinko Sungletbü 

36Ladang Balakei Balaam louada dogo ditkei Moab sangnyu sühko shuokla 
haukei, kho leilang thonbü Arnon leilanga kia. 
37“Ngei no ngala panteiko ohauti lo?” dogo Balakei Balaam to laukei. “Aila 
no kü jungto alou? Maimaitham ngei no yaangentila athüksi?” 
38Khünei Balaamei Balak to jongaikei, “Chühashi, ngo ka jungto louakeinai 
lo? Tou kü to denche ongkei hau kia si? Mühghaüei kü la sembunga jinkubü 
ngüh ong ngei laula thükkei.” 
39Kheijinei Balaam Balak yoa haukei, hoba haoen Kiriat Huzot to loukei. 
40Hobaje Balakei masu pongsu si sanlon haitikei, hoba at Balaam hoba hao 
yoa kibü jaishou shuong jungto hautikukei. 

Balaameibü Shaangbou Thusei-ngüh 

41Hobaje nyibounyet Balakei Bamoth Baal laobou ka nyangbou hapla thükla 
khüto hao leian angkei. 

 Wejakbü 23 

1Kheijinei Balaamei laukei, “Hanei kü la lemshang che kümbü, hoba hanei kü 
la masu pongsu nyet hoba sanlon paang nyet lamlebu.” 
2Kheijinei Balaamei laubü tegü Balakei kümbei; hoba Balak si Balaamei 
lemshang wekoa masu pongsu che che hoba sanlon paang che che lembei. 
3Kheijinei Balaamei Balak to laukei, “Kaibü lembü nyangko loan kiteishi; ngo 
kukkho, aingenyu kü to haüyolaBunyubou loulep yinglabü; ai ong haoei kü la 
tang khittikulaje, ngei ka la lenlabü.” Hobaje hao shongh khu suokbü che to 
angkei. 
4Hobaje Mühghaü hao to haüyokei hoba Balaamei laukei, “Ngei lemshang 
nyet kho lamlea, hoba lemshang wekoa masu pongsu che che hoba sanlon 
paang che cheei lema.” 
5Kheijinei Bunyubouei Balaameibü sembunga ngüh che jinkukei hoba laukei, 
“Balak jungto sepeiashi hoba kho tegü nyi joyojan.” 
6Hibü hao hao jungto sepeinyu ngaikei, hoba Moabbü jaishou shuong pendou 
yoa liko hao juokbü lembü nyangko hao loan hapbei. 
7Hobaje haoei haoeibü ngühphatbü sungbaan laukei, “Balakei ngo Aram ka 
leian loukei, Chaang aephei ka Moabbü chobaei, 'Kaiya, kü shanga Jakob to 
khükku uokkuashi, hoba kaiya Israel khulimbo huiletkuashi.’ 
8Mühghaüei akhükuokbü ngei lai khüklauokla? Hobaje Mühghaüei ahuiletbü 
ngei lai huiletla? 
9Aishanga laangshong thüka ngei hao hapda, hoba shongh ka ngei hao to 
chühda; Lo, ho boushou kibü phang che ki. Hobaje phang yoa pakan ajinlabü. 
10Aoei Jakobeibü thamngu wela thükla, ayingsi phejan leia che weenla? 
Ngühmaanglanbü shuong haibü tegü ngo haitishi. Ngeibü thonbü haoen tegü 
kitishi.” 
11Kheijinei Balakei Balaam to laukei, “Nyi kü to lai jungeikei?, hoba chühashi 
nyi haoen ong haükua!” 

12Hobaje haoei jongaikei, “Bunyubouei ngeibü sembunga ai jinkukei kho ngei 
alaulep si?” 

Balaameibü Nyiboubü Thusei-ngüh 

13Kheijinei Balakei hao to laukei, “Haoen pendou ayingsikei, ka junga 
nyangko kibü shuong ongkei nyi haoen hapenlabü lele sanoudambo no kü 
yoa kaoen che to kai; khüka kü shanga haoen to khükku uokkushi.” 
14Hibü haoei hao Zofim khongthu to leian, Pisga shongh khu to angkei, lan 
haoei lemshang nyet kümbei hoba lemshang wekoa masu pongsu che che 
hoba sanlon paang che che lemla kukei. 
15“Thinei ngo Bunyubou to haüyola haujinei kaibü juokbü lembü nyangko no 
hanei kishi,” dogo haoei Balak to laukei. 
16Kheijinei Bunyubou Balaam to haüyola loukei hoba haoeibü sembunga 
ngüh che jinkuko laukei: Balak jungto sepeiashi, hoba nyi hao to hai laulabü. 
17Hibü hao jungto hao sepeinyu longeikei, hoba Moabbü jaishou shuong yoa 
liko hao juokbü lembü nyangko loan hapbei. Bunyubouei ai laukei? dogo 
Balakei hao ka phekei. 
18Kheijinei haoei haoeibü thusei ngüh lenkei. “Kaiya, Balak hoba ditashi, 
Zipor shou, kü to nou haangashi. 
19Mühghaü kho jembü ngüh leilulabü lele müt tegü aying. Haoei lauan, kho 
haoei akümlep lo? Ayingsi haoei joyoan kho haoei ühaüthüklep lo? 
20Chühashi, haükulabü shanga ngei sakkubü sungletakei, hoba haoei haükua, 
Ngei kho jeila athük. 
21 Jakob to shedbü achühen, ayingsi khonsak aikei Israel to ühüplabü; 
Bunyubou haoeibü Mühghaü hao yoa kia. Hobaje chobaei ngekbü haoen yoa 
kia. 
22Mühghaüei haoen Ijep ka leiyenkei, Hao to mühghaü ngoueibü laang 
yemakei. 

23Aishanga Jakob khulimbo khüksiuok ngüh aki; hoba Israel khulimbo 
tetenbü ngüh aki, Mühghaüei latetche kümbei dogo ong Jakob si Israel 
shanga laulabü. 
24Chühashi, molosaonyu pi laksepbü tegü, müt tan che kia. Khei molosaonyu 
tegü jembü lolo pida. Haitilabü meisiau asui shongko, hoba haitibü sii ayung 
shongko ladangkei lengan akida.” 
25Kheijinei Balakei Balaam to laukei, “Kholongaje haoen to aikei tekhüktuok 
hoba haükei tehaüku.” 
26Lausikei Balaamei Balak to jongaiko laukei, “Bunyubouei ai ong lenlaje ngei 
kho kümlabü dogo ngei ka to alen lo?” 

Balaameibü Semboubü Thusei-ngüh 

27Kheijinei Balakei Balaam to laukei, “Kaiya, ngei no kaoen che to leian 
haukho; aingenyu khükaje nyi kü shanga haoen to khüklauokla muko haplep 
yingkei.” 
28Hibü Balakei Balaam Peor shongh khu laobou ka phetsen kaodak to chühan 
yantida, khüto leian haukei. 
29Hobaje Balaamei Balak to laukei, “Kü shanga lemshang nyet hanei 
kümbuashi, hoba kü shanga masu pongsu nyet hoba sanlon paang nyetei 
lemashi.” 
30Balaamei lenbü tegü Balakei kümbei, haoei lemshang wekoa masu pongsu 
che che hoba sanlon paang che cheei lembei. 

Wejakbü 24 

1Ladang Bunyubouei Israel haükula olinda dogo Balaamei chühenkei, lubü 
jihsi- phaia tegütham haoei tetenbü ngüh lamla ohau, lausikei haoei haoeibü 
thenyek yam aeto se- peikei, 
2hoba Balaamei haoeibü nyekei chühan angtikei hoba Israel chung shuong 
shaibü hapbei; hoba Mühghaü soushou hao jungto loukei, 

3hoba haoei khübü ngühphatbü sungbaan laukei, “Beoreibü shou Balaamei 
lauda: Hobaje nyek longan kibü mütei lauda; 
4Mühghaüeibü ngüh aoei ditda haoei lauda, aoei pendou thükenbou 
mangsang hapda, khüpetda lausikei nyek longda; 
5O Jakob, kaibü neichem lai maikei, O Israel, no kishang lai maikei, 
6Yosiyang nyünglo nyüngan kibü phatko, shumang nyangko kibü bamang 
phatko, Bunyubouei kebü phoulo bu phatko shumang nyangko cedar bunyu 
kibü phatko, 
7haoeibü meisok ka dei koulabü. Haoeneibü jemdei juong kilabü. Haoeneibü 
Choba Agag tokei thükkabou yeilabü. Hobaje haoeneibü songle tonenlabü. 
8Mühghaüei haoen Ijep ka leiyenan haoen la mühghaü ngoueibü laang tegü 
kia. Haoeneibü dangbou phangshuong haoenei suilabü. Hobaje haoeneibü lo 
netla yeitikulabü. Hobaje haoeneibü laujinei paiko kiplabü. 
9Hao khüpetkei, hao molosaonyu tegü yepbei, hoba molosaonyu pi phatko; 
aoei hao phonla, aoei kan haükuda, haoen pendou haübou yingshi. Aoei kan 
to khükdauokda haoen pendou khüksiuok yingshi.” 
10Kheijinei Balakei Balaam to maangpokkei hoba haoei ik ipbo laukei, 
“Ngeibü dangbou to khüklauokla ngei no ngakei, hoba nyi shangashatko 
semnei haoen haükua. 
11Hibü no tou kaibü chem to hali ngaiashi; ngei no nyen- hang yaangei 
tonenla dambei, lausikei chühashi, Bunyubouei no nyenhang ka senetan 
phokei.” 
12Hobaje Balaamei Balak to laukei, “Nyi kü jungto ngühlang künan hautibou 
to ngei ho hai alau lo? 
13Balakei tou haoeibü chem chandinamei shenko kuasikei Bunyubouei maibü 
ayingsi amaibü kümla sakkubü to liman ngei ngo lolo leilula 
athük, Bunyubouei ai lenda kho ong ngei lenla thükkei.” 

Balaameibü Thonbü Thusei-ngüh 

14Tou chühashi, ngo ngeibü mütli jungto ngaida; kaiya, loulabü chaloua habü 
mütshuongei kaibü mütli to ai kümla kho ngei ka la lenkho. 
15Hobaje haoei haoeibü ngühphatbü sungjung louan laukei, “Beoreibü shou 
Balaamei lauda: 
16Mühghaü ngüh aoei ditda haoei lauda, Aoei pendou Thükenbou mangsang 
hapda, khüpetda lausikei nyek longda. 
17Ngei hao to chühda lausikei nyangbüa aying; Jakob ka khanshoulitshou che 
longlabü, hoba Israel ka Chobaeibü julo che longlabü; hoba Moab kaodak 
sühko jangnyinkulabü; hoba Seth shousi pendou shemtikulabü. 
18Hobaje Israelei hau kiko kümjinei Edom lean aplabü. Tokei haoeibü 
dangbou kibü Seir lean aplabü. 
19Hobaje Jakob ka choba sangle longlabü, hoba sangnyu ka joubü 
mautilabü.” 
20Hobaje haoei Amalekbü to chühkei, hoba ngühphatbü sungbaan laukei, 
“Phang yoa shaangbou kho Amalekbü kikei, Lausikei thonla hao 
mautikulabü.” 
21Hobaje haoei Kenbü to chühan, haoeibü ngühphatbü sungbaan laukei: “No 
kishang kaangko sekkotham kia, kaibü hap laanga kümakei. 
22Khei yingasikei Ken lemailela mautilabü, lalokche Ashurei no thüngbou la 
yeitila?” 
23Kho phaia haoei haoeibü ngühphatbü sungbaan laukei: “ügütü, Mühghaüei 
hai kümjinei ao lang kila? 
24Lausikei Kittim ka long shuong loulabü, hoba khübü khoei Ashur 
khonsaktilabü, hoba Eber khonsaktilabü, hoba haokei maubüei sühlabü.” 
25Kheijinei Balaam meimeijung hao kishang to ngaikei, hoba Balakkei 
haoeibü lam to haukei. 

 Wejakbü 25 

Peora Israelbü Shuong 

1Ladang Israelbü shuong Shittima kikei, kheijinei mütshuongei Moabbü yaksa 
to pejapelala khangkei. 
2Aishanga haoenei mütshuong kho haoenei lembüsabü haitishang to ngakei, 
hoba mütshuongei lembüsabü phe shaukei, hoba haoeneibü mühghaü 
thedanga khüpetkei. 
3Hobaje Israelbüei Peora Baal to jaman apbei; hibü Israel 
khulimbo Bunyubou khauangkei. 
4Hobaje Bunyubouei Mosa to laukei, “Mütli leiyeibü shuong pendou leishaian 
Israel ka Bunyuboukhauang maangpok yaangbü lotbü sepeinyu ngaila shanga 
haoenBunyubou shanga chaloua phenetnyu haitiashi.” 
5Hobaje Mosaei Israelbü matjembü shuong to laukei, “Aoyou Peorbü Baal to 
homan ki, khübü müt weko kanei haitiashi.” 
6Hobaje chühashi, haoen kamshang neichem koukhüna haoen haapbo kijinei, 
Israelbü shousi yoa cheei jembü jaisinasi shuong jungto Midianbü yaksa che 
leian loukei. 
7Hobaje ladang Aron ungshedboueibü shi Eleazareibü shou Finehasei kho 
hapbei, hao shuong ka longkei hoba haoeibü ika aubu che jungkei; 
8hoba Israelbü kho phaito popchem to semjung atkei, hoba Israelbou si 
yaksanyu kho shimung paiko haosi ham kho suettikei. Kho tegü Israel shousi 
ka lim kho thakkei. 
9Kheinyu yingsikei limei haibü shuong kho hajar saoto lei kikei. 
10Bunyubouei Mosa to laukei, 
11Aron ungshedboueibü shi Eleazareibü shou Finehasei ngei khambü tegü 
haoen yoa maangshatei Israelbü thonan üpti. 
12Hibü ho lenashi, chühashi, ngei hao la ngeibü sangmai theyolanyobü kuda, 
13kho hao shanga hoba hao ka pakbü shuong shanga ponpen ungshed 
kümsilei shanga theyolanyobü kilabü; aieilausi haoei haoeibü Mühghaü 

shanga dühko kikei, hoba Israel shousi shuong shanga shabü ngean apla 
kümbei. 
14Tou haitibou Israelbü ao Midian sao yoa haitikei, haoeibü nyen Simeon 
chung leiyeibou Salueibü shou Zimri kikei. 
15Hobaje haitibü Midian saoeibü nyen kho Zureibü nouyangnyu Kozbi kikei; 
Zur kho Midiana haoeneibü chunga leiyeibou che kikei. 
16Bunyubouei Mosa to laukei, 
17“Midianbü to wapyo khangashi, hoba haoen shiashi; 
18aishanga Peorbü laüa Midianbü leiyeibou cheeibü nouyangnyu Kozbi laüa 
hoba ao Peor haangjung lima haitikei.” 

Wejakbü 26 

Nyiboubü Lühbak Webü 

1Hobaje lim danan phaia, Bunyubouei Mosa si Aron ungshedboueibü shou 
Eleazar to laukei, 
2“Israelbü tan khümbo, haoen chung weko, po saoche ka thükae Israela 
wapyola haula thükbü weanchühashi.” 
3-4Hibü Mosa si Eleazar ungshedbouei haoen yoa Moab pholia Jordan 
nyangko Jerikhoa joyoko laukei, “Po saoche thükae ka müt wean 
chühashi.” Bunyubouei Mosa la sakkubü tegü habü ho Ijep kaodak ka longbü 
Israelbü shuong ki: 
5Israeleibü shaang bukbü shou Reuben; Reuben ka pakbü shuong: Hanok ka 
Hanok chempen; Pallu ka Pallu chempen 
6Hezron ka Hezron chempen, Karmi ka Karmi chempen. 
7Habü ho Reuben chung ki, hoba haoen lühbak hajar 43,730. 
8Hobaje Pallueibü shousi shuong: Eliab, 

9Eliabeibü shousi shuong, Nemuel, Dathan, hoba Abiram. Habü Dathan si 
Abiram haosiei Koraeibü tan yoa Bunyuboukhulimbo tokyojinei Mosa si Aron 
khulimbo tokyobü dan ka pienbü kikei; 
10khübü tan ladang haikei, kaoei jembü sembung kaakei hoba Kora yoa 
haophai sembü shuong suikei; wanei haoen 250 suijinei haoen tetlatalabü che 
yeikei. 
11Kheijinei yingsikei Koraeibü shousi shuongje ühai. 
12Simeon ka pakbü chung chung janbü: Nemuel ka Nemuel chempen, Jamin 
ka Jamin chempen, Jakin ka Jakin chem- pen. 
13Zera ka Zera chempen, Shaul ka Shaul chempen. 
14Habü ho Simeon chung ki, hajar 22,200. 
15Gad ka pakbü chung si phang janyinbü: Zefun ka Zefun chempen, Haggai 
ka Haggai chempen, Shuni ka Shuni chem- pen, 
16Osni ka Osni chempen, Eri ka Eri chempen 
17Arod ka Arod chempen, Areli ka Areli chempen, 
18Habü ho Gad chung lühbak hajar 40,500. 
19Jihudaeibü shousi shuong: Er si Onan; Er si Onan Kanan kaoa haikei. 
20Hobaje Jihuda ka pakbü chung chung janyinbü: Shela ka Shela chempen, 
Perez ka Perez chempen, Zera ka Zera chempen. 
21Hobaje Perezeibü shousi shuong: Hezron ka Hezron chem- pen, Hamul ka 
Hamul chempen. 
22Habü ho Jihuda chung weanchühbü ki, hajar 76,500. 
23Issakar ka pakbü chung, chung janyinbü. Tola ka Tola chempen, Puna ka 
Puna chempen; 
24Jashub ka Jashub chempen, Shimron ka Shimron chempen. 
25Habü ho Issakareibü chung, lühbak hajar 64,300. 

26Zebulun ka pakbü chung, chung janyinbü, Sered ka Sered chempen, Elon ka 
Elon chempen, Jahleel ka Jahleel chempen. 
27Habü ho Zebulun chung lühbak ki, hajar 60,500. 
28Josef ka pakbü chung, chung janyinbü, Manasse hoba Efraim. 
29Manasseeibü shousi shuong: Makir ka Makir chempen hoba Makir ka Gilead 
pakkei; Gilead ka Gilead chempen. 
30Habü ho Gileadeibü shousi shuong: Leser ka Leser chempen, Helek ka Helek 
chempen, 
31hoba Asriel ka Asriel chempen, 
32hoba Shemida ka Shemida chempen, hoba Hefer ka Hefer chempen. 
33Hobaje Hefereibü shou Zelofehad shousi aki, yaksa shousi ong: Zelofe- 
hadeibü yaksa shousi shuong nyen: Mahla, Noa, Hogla, Milka, hoba Tirza. 
34Habü ho Manasse chung; hoba haoen lühbak hajar 52,700. 
35Habü ho Efraim ka pakbü chung: chung janyinbü: Shuthela ka Shuthela 
chempen, Becher ka Becher chempen, Tahan ka Tahan chempen, 
36hoba ho Shuthelaeibü shousi shuong: Eran ka Eran chempen, 
37Habü ho Efraim chung lühbak ki, hajar 32,500. Ho Josefeibü shousi shuong 
chung kia. 
38Benjamin ka pakbü chung, chung janyinbü: Bela ka Bela chempen, Ashbel 
ka Ashbel chempen, Ahiram ka Ahiram chempen. 
39Shufam ka Shufam chempen, Hufam ka Hufam chempen. 
40Hobaje Belaeibü shousi shuong: Ard si Naaman kikei; Ard ka Ard chempen, 
Naaman chempen ka Naaman. 
41Habü ho Benjamineibü chung: hoba haoen lühbak hajar 45,600. 
42Habü ho Dan ka pakbü chung, chung janyinbü: Shuham ka Shuham 
chempen; habü ho Daneibü chung janbü ki. 
43Shuham chung pendou haoen lühbak hajar 64,400. 

44Asher ka pakbü chung, chung janyinbü: Imna ka Imna chempen, Ishvi ka 
Ishvi chempen, Beria ka Beria chempen 
45Be- riaeibü shousi shuong: Heber ka Heber chempen, Makhiel ka Makhiel 
chempen, 
46Hobaje Ashereibü nouyangnyu nyen Sera kikei. 
47Habü ho Ashereibü chung lühbak hajar 53,400. 
48Naftali ka pakbü chung, chung janyinbü: Jazrel ka Jazrel chempen, Guni ka 
Guni chempen, 
49Jezer ka Jezer chempen. Shilem ka Shilem chempen, 
50Habü ho Naftali chung chung janyinbü ki; hoba haoen weanchühbü hajar 
45,400. 
51Habü ho Israel shousi shuong lühbak weanchühbü ki, hajar 601,730. 
52Hobaje Bunyubouei Mosa to laukei, 
53“Habü ho shanga haoeneibü nyen phaito phetphanla shanga kaonyek kho 
janlabü. 
54Juongbü la juongbü phet kujan, hoba shibü la shibü thüng phet kho kujan; 
chung weko la nyi phet kho che che lulueibü lühbak thüng kushi. 
55Khei yingsikei kao kho phaang pakan janlabü, haoen pisibou chung lühbak 
thüng haoeneibü phet haplabü. 
56Phaangpakbüa longbü tegü juongbü shibü thüng phet kho janlabü. 
57Habü ho Levi chung chung lühbak webü ki; Gershon ka Gershon chempen, 
Kohat ka Kohat chempen, Merari ka Merari chempen, 
58Habü ho Levibü chung ki. Libni chung, Hebron chung, Mathli chung, Mushi 
chung, Kora chung. Hobaje Kohat ka Amram pakkei. 
59Hobaje Amrameibü yak nyen Jokhebed kikei; Levieibü nouyangnyu ao Ijepa 
Levi la bukkukei, hoba saoei Amram la Aron si Mosa hoba haosieibü nou 
Miriam bukkukei. 

60Hobaje Aron la Nadab, Abihu, Eleazar hoba Ithamar bukkukei. 
61Hobaje Nadab si Abihu haosi ham Bunyubou thedanga ajanbü wanei 
lemjinei haikei. 
62Hobaje haoen lühbak webü hajar 23,000; bousu phai pendou lit che ka 
thükae, aishanga haoen Israel shousi shuong yoa lühbak webüa ayo, aieilausi 
Israel shousi shuong yoa haoen la phetphanla aku. 
63Mosa si Eleazarei wean- chühbü habü ki; haoenei Moab pholia Jordan 
nyangko Jerikhoa Israel shousi mütshang pakkei. 
64Lausikei khübü yoa Mosa si Aron ungshedbouei Israel shousi shuong Sinai 
yamlamanga wean chühbüa haoen ayobü che ongkei aki. 
65Aishanga haoen shanga Bunyubouei lenkei, “Maimaitham haoen 
yamlamanga hailabü.” Hobaje Jefuneeibü shou Kaleb si Naneibü shou Joshua 
to liman che ongkei ajou. 

 Wejakbü 27 

Zelofehadeibü Yaksa shousi Shuong 

1Kheijinei Josefeibü shou Manasse chung ka Manasseeibü shou Makir hoba 
haoeibü shou Gileadeibü shou Hefereibü shou Zelofehadeibü yaksa shousi 
shuong thedang to loukei, hoba habü ho haoeibü yaksa shousi shuong ki: 
Mahla, Noa, Hogla, Milka hoba Tirza. 
2Hobaje haoenei Mosa thedanga hoba Eleazar ungshedbou thedanga hoba 
leiyeibü shuong thedanga hoba noknyüh pendou thedanga kamshang 
neichem koukhüna loan laukei, 
3“Küneibü bou yama haikei, hoba Bunyubou khulimbo haoen lolo takshatan 
shuong yoa Koraeibü tan yoa ayo; lausikei hao haoeibü shabüa haikei, hoba 
haoei bousushou akitei. 
4Haoei bousushou akisikei, aila haoeibü chempen yoka aboueibü nyen 
apbukei? Aboueibü jaisina yoa kün la phet labü.” 
5Mosaei haoeneibü mat Bunyubou thedangto sungbakei, 

6hobaBunyubouei Mosa to laukei, 
7“Zelofehadeibü yaksa shousi shuongei laubü kho tükde lauda, maimaitham 
nyi haoeneibü boueibü chempen yoa phet kho kujan; hoba nyi haoeneibü 
boueibü phet haoen jungto hautikushi. 
8Hobaje nyi Israel shousi shuong to lenashi, ‘Müt che bousushou akiko haisi 
kheijinei kanei haoeibü phet kho haoeibü nouyangnyu jungto hautikushi. 
9Hobaje haoeibü nouyangnyu akisikei haoeibü phet haoeibü jailanala kanei 
kujan. 
10Hobaje jaisina akilonga, kheijinei kanei haoboueibü jaisina la haoeibü phet 
kuashi. 
11Hobaje haoboueibü jaisina akilonga kheijinei kanei haoeibü chempen 
thenboulenbou nyangbou la haoeibü phet kujan, hoba haoei kho lelabü. 
Hobaje Bunyubouei Mosa la sakkubü tegü ho Israel shousi shuong shanga 
ponpen jungeibü ngühkhüm kilabü.’ ” 

Joshua Mosa Jeibou Pienbü 
(NA 31.1-8) 

12Kheijinei Bunyubouei Mosa to laukei, “No Abarim shongh to kaiyang hoba 
ngei Israelbü la kubü kaonyek chühashi. 
13Hobaje ladang nyi kho haplaje, nokei kaibü jai Aron tegü jembü himshuong 
yoa yolabü; 
14aieilausi deia haoen thedanga kü la hanglenlabü shangabüa Zin 
yamlamanga shuongei khulimbo meimeijinei kanei ngeibü ngühkhüm 
laangdak khuliman apbei.” (Khübü kho Zin yamlamanga Kadesh si Meriba 
dei shuong ki.) 
15Hobaje Mosaei Bunyubou to laukei, 
16“Bunyubou khunak shousi pendoueibü soushou Mühghaü, shuong thüka 
müt che pienkushima. 
17Bunyuboueibü tan sanlombü akibü tegü ayingla shanga hao haoen thea 
haula hoba loula, hoba haoei haoen leian haulabü hoba leian loulabü.” 

18Hobaje Bunyubouei Mosa to laukei, “Naneibü shou Joshua aoto soushou ki, 
nyi hao leashi hoba kaibü ikei hao to shanget- ashi; 
19hoba Eleazar ungshedbü thedanga hao lotiashi; hoba haoenei hapbo hao la 
khümbo kuashi. 
20Hobaje Israel shousi tan pendouei ngüha lelabü lele nyi kaibü hau hao 
thüka phokushi. 
21Hobaje hao Eleazar ungshedbou thedanga lolabü hoba ungshedbouei hao 
shangaBunyubou thedanga Urimei janenla phelabü; haoeibü ngühei haoen 
haulabü, hoba haoeibü ngühei haoen loulabü, khei hao hoba Israelbü 
pendou, tan pendou khümbo. 
22Hobaje Bunyubouei hao la sakkubü tegü Mosaei kümbei; hoba haoei Joshua 
leian louan Eleazar ungshedbou thedanga hoba tan pendou thedanga lotikei. 
23Hobaje haoei hao to ikei shangetkei, hoba Bunyubouei Mosa danko joyobü 
tegü hao la khümbo kukei.” 

Wejakbü 28 

Hanghangleko Lembükubü 
(Leiy 29.30-46) 

1Bunyubouei Mosa to laukei, 
2Israel shousi shuong la sakkuashi: Ngeibü lembü, kü la shausiyung lembü, 
wanei lembü kubü, kü shanga ponlem teibü, habü ho jih tükdea kü to lemla 
shanga kanei maangsangjan. 
3Hobaje nyi haoen to laulabü: Bunyubou to kanei lemlabü wanei lembü ho ki, 
athakko juokbü lembü shanga sanlon paang nali athebü po cheeibü shou 
chalou angbüa penyi. 
4Nyi ngeyang sanlon shoushou cheei hoba chasem lubü cheei; 
5wen inyaibü efa anboubü phejan, oliv onang nitbü hin leiboubü phejan yoa 
lemlabü. 
6Ho athakko juokbü lembü, laobou ponlem teibü shanga 
wanei Bunyuboushanga lembü Sinai shongha khangenbü ki. 

7Hobaje yunglabü lembü kho sanlon shoushou wekoa hin che ka phejan leia 
phejan che yingjan. Saopobü lemshanga Bunyubou la nyi yunglabü kho 
jonkulabü. 
8Lubü sanlon shou che kho nyi chasem lemashi,Bunyubou shanga ponlem 
teibü, wanei lembü yunglabü lembü tegü nyi kho ngeyang shausiyung lembü 
tegü lemjan. 

Nounyet Lembükubü 

9Hobaje po cheeibü shou sanlon nali athebü paang penyi hoba shausiyung 
lembü shanga wen inyaibü efa phejan ana nyiboubü, onang yoa kheiyoan 
lembü yoa, 
10athakko juokbü lembü hoba yunglabü lembü to limbo ho Nounyet weko 
juokbü lembü ki. 

Lita Shaangbounyet Lembükubü 

11Hobaje lita shaangbounyet kanei Bunyubou la juokbü lembü che kujan; 
masu paangshou penyi, sanlon penyi, sanlon paang che, po cheeibü shou nali 
athebü sanlon paang nyet; 
12hoba shausiyung lembü shanga masu pongsu weko onang to kheiyoan, wen 
inyaibü efa che an phejana phejan sem; hoba shausiyung lembü shanga 
sanlon che shanga kho wen inyaibü phejan ana phejan penyi, 
13hoba shausiyung lembü sanlon shoushou weko wen inyaibü yoa kheiyoan, 
efa anboubü phejan, Bunyubou shanga wanei lembü ponlem maibü shanga 
juokbü lembü. 
14Hobaje haoeneibü yunglabü lembü kho masu pongsu che shanga ih hin 
thoche, hoba sanlon paang shanga kho hin phejan semboubü hoba sanlon 
shoushou che shanga hin che phejan leiboubü po kanglanga lit haanbü weko 
juokbü lembü kia. 
15Hobaje Bunyubou la shabü lembü shanga lonpaang che, kho athakko 
juokbü lembü hoba yunglabü lembü to limbo lemjan. 

Tokai Ajinbü Lema Lembükubü 
(Lev 23.5-14) 

16Kheijinei shaangbou lit anthükleiboubü kho Bunyubou shanga Püetbü lem 
ki. 
17 Hobaje ho lit anthükngao boubüa lem che kilabü, chalou nyet tokai ajinbü 
wentek shaulabü. 
18Shaangbounyet saopobü kamshai che kilabü; kanei kümsilei kaangbüsekbü 
aikei akümlabü; 
19lausikei wanei lembü che, juokbü lembü che Bunyubou la kanei lembü 
kuashi, masu paangshou penyi, hoba sanlon paangshou che, hoba po cheeibü 
shou sanlon paang nyet; khübü kho nali athebü yingjan. 
20Khübü shausiyung lembü wen inyaibü onang to kheiyoan efa phejan ana 
semboubü masu pongsu weko hoba sanlon paang shanga efa phejan ana 
penyi; 
21sanlon shoushou pennyet weko shanga anboubü phejan nyi lemjan; 
22ka shanga shabü delabü shabü lembü shanga lon paang che. 
23ngeyang juokbü lembü laobou ponpen shanga juokbü lembü ki, kho to 
limbo nyi habü ho lemjan. 
24Kho tegü lembü shuong chalou nyet shanga, shausiyung wanei lembü, 
ponlem maibü Bunyubou shanga kho athakko juokbü lembü hoba yunglabü 
lembü to limbo lemlabü. 
25Hobaje chalou nyetbounyeta saopobü kambü che kilabü; kanei kümsilei 
kaangbüsekbü akümjan. 

Nyaksungbü Lema Lembükubü 
(Lev 23.15-22) 

26Tokei shaangbü langle shuokbü chaloua ladang shausi- yung lembü 
haanbü Bunyubou shanga kanei bale lema lembü kulaje, kanei saopobü 
kambü che kilabü. 
27Lausikei kanei ponlem maibüBunyubou shanga juokbü lembü kujan; masu 
paangshou penyi, sanlon paangshou che, po cheeibü shou sanlon paang nyet; 

28hoba haoen shausiyung lembü wen inyaibü onang yoa kheiyoan, masu 
pongsu weko phejan ana phejan sem, sanlon paang che shanga phejan ana 
penyi, 
29sanlon shoushou nyet kho sanlon shoushou weko anboubü phejan; 
30kan shanga shabü dean apla shanga lonpaang che. 
31Athakko juokbü lembü si shausiyung lembü to limbo kanei habü yunglabü 
lembüei lemjan. (Khübü kho kan shanga nali athebü kijan.) 

 Wejakbü 29 

Po Haanbü Lema Lembükubü 
(Lev 23.23-25) 

1Tou lit nyetboubü lit khangnyet, kanei saopobü kambü che kilabü; kanei 
kümsilei kaangbüsekbü aikei akümjan, kan shanga ho teklaang metbü chalou 
ki. 
2Kanei juokbü lembü che, Bunyubou shanga ponlem teibü shanga lemjan, 
masu paangshou che, sanlon paang che, nali athebü po cheeibü shou sanlon 
paang nyet. 
3Hobaje habü shausiyung lembüwen inyaibü onang yoa kheiyoan, masu 
pongsu shangabü kho phejan ana phejan penyi, 
4hoba sanlon shoushou pemnyet shanga sanlon shoushou weko phejan chenei 
phejan che, 
5hoba shabü dela shanga shabü lembü shanga lonpaang che, 
6kho to yoko litnyu haanbüa juokbü lembü shausiyung lembü yoan, hoba 
yunglabü lembü khübü shanga ngühkhüm hangsilam 
tegütham,Bunyubou shanga haitian lembü ponlem teibü shanga. 

Jeilahaitibü Lembükubü 
(Lev 23.26-32) 

7Kho lit nyetboubüa kanei saopobü kambü che kilabü; hoba kan jembü lolo 
khonkujan; kanei kümsilei ai akümlabü; 



400 

 

 
   Saopobü Lai 

© 2002, Bible Society of India. 
 

 
 

 

8lausikeiBunyubou la ponlem teibü shanga juokbü lembü kujan; masu 
paangshou che, sanlon paangshou che, po cheeibü shou sanlon pemnyet; 
khübü kho nali athebü kijan; 
9hoba khübü shausiyung lembü wen inyaibü onang to kheiyoan masu pongsu 
shanga an phejana sem sanlon paang che shangabü kho an phejana penyi; 
10sanlon paangshou nyet shanga che che weko an phejana che, 
11shabü dean apla shanga shabü lembü athakko kubü, juokbü lembü hoba 
shausiyung lembü khübü yunglabü lembü khübü kho shaanglathama shabü 
lembü shanga lonpaang che. 

Neichem Lem Lembükubü 
(Lev 23.33-44) 

12Lit nyetboubü chalou anthük ngaoboubüa kanei saopobü kambü che che 
kilabü, kanei kümsilei kaangbüsekbü aikei akümlabü, hobaBunyubou shanga 
kanei chalou nyet lem lilabü. 
13Hobaje kaneiBunyubou to ponlem shanga juokbü lembü che lemlabü; masu 
paangshou anthük sem, sanlon paang penyi, po cheeibü shou sanlon paang 
anthüklei; khübü kho nali athebü yingjan. 
14Hobaje haoeneibü shausiyung lembü wen inyaibü onang yoa kheiyoan, 
masu pongsu anthüksem shanga masu pongsu weko an phejan penyi, 
15hoba sanlon shoushou anthüklei, sanlon weko an phejana che; 
16hoba athakko juokbü lembü shausiyung lembü khübü kho shaangla thama 
shabü lembü shanga lon paang che. 
17Nyibounyet kanei masu paangshou anthüknyi sanlon paang penyi nali 
athebü po cheeibü shou sanlon anthükleiei lemjan; 
18hoba haoeneibü shausi- yung lembü hoba yunglabü lembü masu pongsu 
shuong shanga sanlon hoba sanlon shoushou shuong shanga ngühkhüm song 
tegü haoeneibü lühbak thüng; 
19athakko juokbü lembü shausi- yung lembü to limbo shabü lembü shanga 
lon paang che. 

20Sembounyet masu pongsu anthükche, sanlon paang penyi, nali athebü po 
cheeibü shou sanlon anthüklei, 
21hoba khübü shausiyung lembü hoba khübü yunglabü lembü masu pongsu 
shuong shanga, sanlon paang shuong shanga hoba sanlon shoushou shuong 
shanga ngühkhüm song tegü lühbak thüng. 
22Hobaje athakko juokbü lembü shausiyung lembü hoba yunglabü lembü to 
liman shabü lembü shanga lon che. 
23Leibounyet masu pongsu an, sanlon paang penyi, nali athebü po che shou 
sanlon paang anthüklei. 
24Haoeneibü shausiyung lembü hoba yunglabü lembü masu pongsu shanga, 
sanlon shuong shanga, sanlon shoushou shuong shanga ngühkhüm song tegü 
lühbak thüng. 
25Athakko juokbü lembü hoba yunglabü lembü to limbo shabü lembü shanga 
lonpaang che. 
26Ngaobounyet masu pongsu gü, sanlon paang penyi, nali athebü po cheeibü 
shou sanlon paang anthüklei; 
27hoba haoeneibü shausiyung lembü hoba yunglabü lembü masu pongsu 
shuong shanga, sanlon shuong shanga, ngühkhüm song tegü lühbak thüng; 
28hoba athakko juokbü lembü, shausiyung lembü hoba yunglabü lembü to 
limbo shabü lembü shanga lonpaang che. 
29Lakbounyet masu pongsu pemset, sanlon paang penyi nali athebü po 
cheeibü shou sanlon anthüklei; 
30hoba shausiyung lembü hoba yunglabü lembü masu pongsu shuong shanga, 
sanlon shuong shanga hoba sanlon shoushou shuong shanga ngühkhüm song 
tegü lühbak thüng. 
31Hobaje athakko juokbü lembü, shausiyung lembü hoba yunglabü lembü to 
limbo shabü lembü shanga lonpaang che. 

32Nyetbounyet masu pongsu pemnyet, sanlon paang penyi nali athebü po 
cheeibü shou sanlon anthüklei; 
33hoba haoeneibü shausiyung lembü hoba yunglabü lembü, masu pongsu 
shuong shanga hoba sanlon shoushou shuong shanga ngühkhüm song tegü 
haoen lühbak thüng; 
34hoba athakko juokbü lembü shausi- yung lembü hoba yunglabü lembü to 
limbo shabü lembü shanga lonpaang che. 
35Setbounyet kanei saopobü kambü che kilabü; kanei kümsilei kaangbüsekbü 
aikei akümlabü; 
36lausikei Bunyubou shanga ponlem maibü juokbü lembü kanei kujan, masu 
pongsu che, sanlon paang che, nali athebü po cheeibü shou sanlon paang 
pemnyet; 
37haoeneibü shausiyung lembü hoba yunglabü lembü masu pongsu shanga, 
sanlon paang shanga, hoba sanlon shoushou shuong shanga ngühkhüm song 
tegü lühbak thüng; 
38hoba athakko juokbü lembü, shausiyung lembü to limbo shabü lembü 
shanga lonpaang che. 
39Kaneibü theletbü, hoba kaneibü maangmai lembü, hoba kaneibü 
shausiyung lembü hoba kaneibü yunglabü lembü hoba kaneibü sangmai 
lembü to limbo habü ho kanei Bunyubou to lemjan. 
40Hobaje Bunyubouei Mosa la sakkubü pendou tegü Mosaei Israel shousi 
shuong to lenkei. 

Wejakbü 30 

Theletbü shanga Ngühkhüm 

1Kheijinei Mosaei Israel shousi khuleibü shuong to laukei:Bunyubouei 
sakkubü kümsilei kho ho, 

2Ladang müt cheei Bunyuboushanga thebülanbü che theletlaje ayingsi 
theletbü cheei theyolanyoko khühan kilaje haoei jembü ngüh aleilujan; haoei 
haoeibü sembung ka laubü tegü pendou kümjan. 
3Tokei ladang yaksa cheei Bunyuboushanga den che takletlaje hoba saoei lolo 
theletbüei khühan kilaje sao toukei boueibü chema medeia kijinei hoba saoei 
theletbü shanga hoba laobou theletbüei sao lolo khühan ki, 
4kho bouei didalonga, hoba bouei sao to ngüh üangko kialonga; kheijinei 
saoei theletbü ayingsi saoei theletbü laobouei sao khühan ki kho aleiluko 
kilabü. 
5Lausikei bouei haoei ditbü chaloua sao la asakkulonga saoei theletbü ayingsi 
saoei takletbü laobouei sao khühan ki, aikei alelabü; hoba Bunyubouei sao la 
shedbü apbulabü; aieilausi bouei sao la asakku. 
6Hobaje saoei takletan kibü jihsiphaia ayingsi damanchühko theletbü cheei 
sao to khühan kibü jiha sao chem kanalonga, 
7hoba kho saoeibü laoei didalonga hoba haoei ditbü chaloua ngüh üangko 
kialonga, kheijineije saoei takletbü aleilulabü hoba theletbü laobouei sao lolo 
khühan ki kho aleilulabü. 
8Lausikei haoei ditbü chaloua haoei kho asakkulonga kheijinei haoei sao to 
saoei takletan kibü kho hoba saoei damanchühko sao lolo theletbüei khühan 
kibü kho inletkulabü, hoba Bunyubouei sao la amai apbulabü. 
9Lausikei latnyu ayingsi bangbü yaksa shangabüa aiei saoei sao lolo khühan 
ki, kho sao to khühan kilabü. 
10Hobaje saoei saoeibü lao chema theletbü lealonga, ayingsi takletbüei sao 
khühan kialonga, 
11hoba saoeibü laoei kho didalonga hoba sao to ngüh üangko kialonga, hoba 
sao athangetlonga, kheijinei saoei takletbü pendou aleilulabü; hoba saoei sao 
lolo theletbüei sao khühbü pendou aleilulabü. 

12 Lausikei laoei kho ditbü chaloua khübü kho amai apbualonga; kheijinei 
saoeibü sembung ka ai ong theletbü shanga ayingsi saoei jembü lolo theletbü 
shanga longlaje kho alelabü, saoeibü laoei kho apbua, hoba Bunyubouei sao 
la shedbü apbulabü. 
13Theletbü weko hoba ektokhuian theletbü weko laobouei jembü lolo 
khonsak leda kho jembü laoei kümbula thükkei, ayingsi amai apbula thükkei. 
14Lausikei saoeibü laoei chalou angboua ngüh üangko kialonga, kheijinei 
saoei theletbü hoba sao to kibü theletbü pendou kümbulabü, aishanga haoei 
sao thedanga kho ditbü chaloua ngüh üangko kikei. 
15Lausikei khübü kho haoei ditan phaia haoei akümtilonga, kheijineije haoei 
jembü yak shedbü künlabü. 
16Bousubou si haoyak haosi kanglanga hoba bou si haoeibü nouyangnyueibü 
bou chema kibü medei jih haosi kanglangaBunyubouei Mosa la sakkubü 
ngühkhüm habü ki. 

 Wejakbü 31 

Midianbü Khulimbo Saopobü Wapyo 

1Bunyubouei Mosa to laukei, 
2“Israel shousi shuongei Midianbü to phok lamlabü; hoba kho phaia no 
hailabü.” 
3Hobaje Mosaei mütshuong to laukei, “Midianbü to Bunyuboueibü 
phoklambü kan yoa Midianbü khulimbo hauan wapyola shanga kan bousu 
shuong insiaubu lamleashi. 
4Israelbü chung pendou ka chung weko ka hajar che che kanei wapyola 
hautilabü.” 
5Hibü Israelbü hajar juong ka chung weko ka hajar che bang hean hajar 
anthüknyi wapyola lamlekei. 

6Kheijinei Mosaei haoen, Eleazar ungshedboueibü shou Finehas yoan, chung 
weko ka hajar che bang lemshang kabü chaksiam hoba laphangla shanga 
haoeibü ika teklaang jungan hautikei. 
7Hobaje Bunyubouei Mosa la sakkubü tegü haoenei Midianbü to wapyokei, 
hoba haoen bousu phai pendou haitikei; 
8hoba joubü haitibü yoa haoenei Midianbü choba shuong haitikei, Evi, 
Rekem, Zur, Hur, hoba Reba Midianbü choba ngao; tokei Beoreibü shou 
Balaamkei haoenei inei haitikei. 
9Hobaje Israelbü shuongei Midianbü sao hoba haoeneibü shousi shuong 
pendou lapshaikei, hoba masu dan pendou hoba haoeneibü sanlon shuong 
shuonga hoba haoeneibü peisilei pendou haoenei soan sungkei. 
10Hobaje haoen kibü sangnyu pendou hoba haoen kishang pendou haoenei 
wanei thean apbukei. 
11Hobaje haoenei sangshibü ka soletbü pendou müt si meisiau ham lekei. 
12Hobaje haoenei langsenbü shuong hoba soletbü peisilei Mosa si Eleazar 
ungshedbou jungto hoba Israelbü tan pendou jungto Jordan nyangko 
Jerikhoa Moab pholi to sungbakei. 

Sepai shuong Sepeinyu Longeibü 

13Mosa, Eleazar hoba tan leiyeibü pendou shaishang khong aeto haoen 
shuokla haukei. 
14Hobaje lakjaibü dan leiyeibü shuong, hajar thüka lajam leibou hoba 
saongao thüka lajam leibou wapyobü ka longeibü shuong to Mosa khau 
angkei. 
15Mosaei haoen to phekei, “Kanei yaksa pendou lang leakei sai? 
16 Chüh- ashi, habü hoei Israel shousi shuongei Balaameibü ngühsidei 
danko Bunyubou khulimbo Peora Israelbü shuong ayingbü to sepeitian, 
khoei Bunyuboueibü mütshuong yoto limsilang loutikei. 

17Hibü tou hanbü shuong yoa bousu phai haitiashi, hoba bousu to jambü 
yaksa pendou haitiashi. 
18Lausikei bousu to ajambü yaksa pendou kan jembü shanga lang phoshi. 
19Hobaje kan shaishang khong aenei chalou nyet kishi; aoyouei müt at 
haitikei, hoba aoyouei haibü mang at to meitikei, kan lolo sembounyet hoba 
nyetbounyet saüenashi. 
20Hobaje neisimei weko hoba phekhonei kümbü pendou hoba buei kümbü 
peisilei pendou kanei kan lolo saüenashi.” 
21Hobaje Eleazar ungshedbouei lason to haubü mütshuong to laukei, 
“Bunyubouei Mosa la sakkuko ngühkhüm yeikubü kho ho. 
22Khei yingsikei, hon, chandinam, chinam, namkung, tin hoba sishai, 
23 wanei alonbü peisilei phai kanei wana jinkujan. 
24Hobaje nyetbounyet kaneibü neisimei sakjan hoba kan saopoan kilabü, kho 
phaia kan shaishang to loulabü.” 

Soyet Peisilei Janbü 

25Bunyubouei Mosa to laukei, 
26“Müt si meisiau ham soletbü weanchühashi, Eleazar ungshedbou kasi hoba 
tan leiyeibü shuong; 
27hoba peisilei kho penyi la yeiko lason to haubü lakjaibü hoba tan pendou 
yoa janashi. 
28Bunyubou shanga lason to haubü phejan ka khüm heashi; müt, masu, gadu 
hoba sanlon tan tan ka saongao phejana che che, 
29kho haoeneibü phei ka helabü, hoba Bunyubou to lemla shanga Eleazar 
ungshedbou la kulabü. 
30Israelbü la janletkubü ka nyi müt, masu, gadu, hoba sanlon anjinsem bang 
weko ka che che sungenlabü, hoba Bunyubou lemshang neichema ikjaibü 
Levi shuong la kulabü.” 

31Hobaje Bunyubouei Mosa la sakkubü tegü Mosaei Eleazar ungshedbouei 
kümbei. 
32Tou soletbü, lakjaibü shuongei sungbü yoshaibü kho sanlon hajar 675,000, 
33masu hajar 72,000, 
34gadu hajar 61,000, 
35hoba bousu to ajambü yaksa medei hajar 32,000. 
36Lason to haubü phejan phei kho sanlon hajar 337,500, 
37hoba sanlon khüka Bunyubou la khüm 675 kikei. 
38Hobaje masu hajar 36,000 ka Bunyubou la khüm 72. 
39Hobaje gadu hajar 30,500 ka Bunyubou la khüm 61, 
40Hobaje müt hajar 16,000 ka Bunyubou la khüm müt 32, 
41Hobaje Bunyubouei Mosa la sakkubü tegü Mosaei Bunyuboueibü kho 
Eleazar ungshedbou la kukei. 
42Hobaje Israel shousieibü phejan jamde lakjaibü shuong la Mosaei jankubü 
ka, 
43tou shuong shangabü jamde kho sanlon hajar 337,500, 
44masu hajar 36,000 
45gadu hajar 30,500, 
46hoba müt hajar 16,00047Israelbü phejan jamde müt si meisiau ham ka 
anjinsem bang weko ka sungkei, hoba Bunyubouei Mosa la sakkubü 
tegü Bunyuboulemshang neichem ikjaibü shuong Levibü la khübü kho kukei. 
48Kheijinei sepai hajar juong janbüa yaangbü shuong hajar che janbü thüka 
lajamleibou hoba saongao thüka lajamleibou Mosa jungto haukei, hoba Mosa 
to laukei, 
49“No khangenbü shuongei küneibü ika kibü lakjaibü shuong künei 
weanchüha, hoba kün che ongkei amaukei. 

50Bunyubou thedanga kün jembü shanga shabü dela shanga mütpem wekoei 
jungan loubü lembü, hon, khüngkhap, chinyu, ikjikhap, chimen, ashenjang, 
khübü kho sungbakei.” 
51Hibü Mosa si Eleazar ungshedbouei haoen ka hon hoba lubü peisilei pendou 
lekei, 
52hoba hajar hoba saongao janbü thüka lajamleibou shuongei Bunyubou la 
kubü hon pendouei shekel hajar 16,750. 
53Aishanga lakjaibü shuongei soletbü peisilei jembü shanga luluei lekei. 
54Ladang Mosa hoba Eleazar ungshedbouei hajar hoba saongao janbü thüka 
lajam leiboueibü ka hon kho sungkei, haoenei kho Israelbü 
shanga Bunyubou thedanga damenla shanga kamshang neichem to 
sungbakei. 

Wejakbü 32 

Jordan Chaangbou Aekabü Mütlishuong 
(NA 3.12-22) 

1Tou Reuben si Gadeibü shousi shuongei samkeisamuk langkeibü meisiau 
juong kikei; hoba ladang haoenei Jazer kaonyek hoba Gilead kaonyek hapbei, 
chühashi, kho shatsinam samkeisamuk shanga paplepbü kaoen kikei. 
2Hibü Gad si Reuben shousi shuongei Mosa, Eleazar ungshedbou hoba tan 
leiyeibü shuong to laukei, 
3“Atarot, Dibon, Jazer, Nimra, Heshbon, Eleale, Sebam, Nebo, hoba Beon, 
4laobou kaonyek Bunyubouei Israelbü tan thedanga yantian phokukei, 
samkeisamuk shanga paplepbü hoba kaibü sambü shuongeibü samkeisamuk 
shangakei maibü.” 
5Hobaje haoenei laukei, “Nyi kün to onoukho laualonga ho kaonyek ho no 
khangenbou la phetphan kushi; Jordan danko kün leian tohauma.” 
6Hobaje Mosaei Gad si Reubeneibü shousi shuong to laukei, “Kaneibü 
jaisinasi shuong wapyola haujinei kanje hanei setan kila se? 

7Aila Bunyubouei Israel shousi shuong la kubü kaodak to haula kanei 
haoeneibü maang hantida? 
8Kaonyek chühla shanga Kadesh-Barnea ka ngei haoen hautijinei kaneibü 
bousi shuongei hai kümbei. 
9Aieilausi haoen Eshkol pholi to angan kaonyek kho limchühkei,Bunyubouei 
Israel shousi la kubü kaonyek khüto Israel shousi shuong ohaujan dogo haoen 
maang koutikei. 
10Hobaje kho chalouaBunyubou khau angkei; hoba haoei theyolanyoko 
laukei, 
11‘Maimaitham ngei Abraham la Isak la hoba Jakob la thekubü kaodak kho 
Ijep ka longbü po saoche ka thükaeei ühüplabü; aieilausi haoenei küphai 
khümboje asem.’ 
12Khei Kenizbü Jefuneeibü shou Kaleb hoba Naneibü shou Joshua to limbo; 
aieilausi haosieije küphai khümbomeiko kuan sembei. 
13Hobaje Israelbü khulimbo Bunyuboukhau angkei hoba Bunyubou thedanga 
amaibü kümbü meten pendou amau shongko haoei haoen ang louyan dogo 
po saonyi sühko yama shoongaitikei. 
14Hobaje chühashi, Israel khulimbo Bunyubouei hatlamoklabü khauang 
longbü aei longentilabü lele hanei kaneibü bousi shuong jeiko meten haanbü 
shabü tan haako kan longakei. 
15Aishanga hao phai asembo kan sepeinyu ngaialonga haoei nyibou haoen 
yama apyolabü.” 
16Hobaje haoenei hao jungto nyangko louan laukei, “Samkeisamuk shanga 
künei hanei chem danglabü hoba nashou yaksa shanga sangnyu kümbho; 
17lausikei haoen jembü kishang to aloushongko kün lolo Israel shousi shuong 
thedang aeto haula insiaubu lamlean kilabü, hoba kaonyek kabü müt ka 
khümenan kila küneibü shousi shuong künei sangnyu banyu maanga kitilabü. 

18Israel shousi mütpem weko haoei phet aphan shongko kün jembü chem to 
angailabü. 
19Aishanga Jordan thiaenei hoba uthinei künei haoen yoa phet aphanlabü; 
aieilausi kün shangabü phetphanlabü Jordan hiphainei chaangbou aenei kia.” 
20Hobaje Mosaei haoen to laukei, “Kanei ho kümbo lausije, 
kaneiBunyubou junga thinei wapyola kan lolo lamleko laualonga, 
21hoba haubü mütpem wekoei jembü thedang ka dangbou shian asatti 
shongko Bunyubou thedanga Jordan danko haukho lausije, 
22hobaBunyubou thedanga kaonyek kho lekho lausije, kheijineije kan 
sepeinyu ngaian Bunyubou aenei hoba Israel aenei shedbü akilabü. Hobaje 
kho kaonyek kho Bunyubou junga kan shangabü kilabü. 
23Lausikei kanei khei akümlongaje, chühashi, kanei Bunyuboukhulimbo shed 
shona; hoba kaneibü shabüei kan lamenlabü dogo ngeashi. 
24Kaneibü shousiyak shanga sangnyu hoba kaneibü samkeisamuk, shatsinam 
shanga chem dangashi, hoba kaneibü sembung ka longbü kho kümashi.” 
25Hobaje Gad si Reubeneibü mütliei Mosa to laukei, “No khangenbü shuongei 
ngeibü bunyubouei sakkubü tegü kümlabü. 
26Küneibü shousi yaksi shuong, küneibü samkeisamuk, shatsinam pendou 
Gilead sangnyu shuonga kilabü; 
27lausikei kün no khangenbü shuongei ngeibü bunyuei laubü 
tegü Bunyubou thedanga insiaubu jungan lason to wapyola haula shanga 
danjung haulabü.” 
28Hibü Mosaei Eleazar ungshedbou la hoba Naneibü shou Joshua la hoba 
Israel shousi chung leiyeibü la khübü phokukei. 
29Hobaje Mosaei haoen to laukei, “Gadeibü mütli shuong hoba Reubeneibü 
mütli shuong insiaubu jungbü pendouei Bunyubou thedanga Jordan danko 
laualonga kheijinei kanei kaonyek kho shian apashi, hoba haoen la Gilead 
letiashi; 

30lausikei haoenei kan yoa insiaubu jungan ohaulonga, khei yingsije haoenei 
Kanan kao kan yoa janletjan.” 
31Hobaje Gilead si Reubeneibü mütli shuongei jongaiko laukei, “Bunyubouei 
no khangenbou to laubü tegü kho tegü künei kümlabü. 
32Künei insiaubu jungan Bunyubou jungka Kanan to atlabü, hoba Jordan 
chanyu angbou kaodak kho kün shangabü tegü kilabü.” 
33Kheijinei Mosaei haoen la khei Gad si Reubeneibü mütli Josefeibü shousi 
Manasse chung jamde la Amorbü choba Sidon sangle, hoba Bashana choba 
Og sangle, sangnyu shuong hoba haoen kaijembo kibü kaonyek khümbo 
kukei. 
34Hobaje Gadbü mütli shuongei Dibon, Atarot, Aroer, 
35Atroth Shofan, Jazer, Jogbeha, Beth Nimra hoba Beth Haran sangnyu 
kümbei, 
36hoba kümthang sangnyu hoba sanlon shanga chem dangkei. 
37Hobaje Reubeneibü mütliei Heshbon Eleale, hoba Kiriatham kümetkei. 
38Hobaje Nebo si Baalmeon (habü nyen jeiyoda), hoba Sibma kümetkei. 
Haoenei kümetbü sangnyu shuong la nyen lubü nyenkukei. 
39Hobaje Manasseeibü shou Makireibü chung Gilead to hauan, khünei kibü 
Amorbü ka kho soan lekei. 
40Hobaje Mosaei Manasseeibü shou Makir la Gilead kukei, hoba hao khünei 
kikei. 
41Hobaje Manasseeibü shou Jair haukei hoba khübü sangnyu shian apbei, 
hoba khübü kho Haavoth Jair dogo nyenkei. 
42Nobaei Kenat hoba khünei kibü sangnyu shuong lekei, hoba haoeibü 
nyenphai ka Noba dogo nyenkei. 

 Wejakbü 33 

Ijep ka Moab to HaubüWakou 

1Mosa si Aronei leian Israelbü Ijep kaodak ka wakou paijinei haoen tan 
thüngko thüngko haubü shaishang kaoen nyen habü ho ki. 
2Hobaje Bunyubouei sakkubüa Mosaei haoen meimeishang kaoen che ka che 
to haubü dokei, hoba khübü kho hanei che phaia che dogo kia. 
3Hobaje shaangbü lit, chalou anthük ngaoboubüa haoenei Rameses ka 
meimeikei; Püetbü lem danan nyibounyet kho Israelbüei thük hapan Ijep 
khümbo limchühngaiko, 
4Bunyubouei haitibü shaang bukbü bousu shou shuong pendou khünko kijinei 
meimeijung satkei; tokei Bunyubouei haoeneibü mühghaü shuong 
shieikoekei. 
5Hobaje Rameses apyoan Israelbü Sukkota shaikei. 
6Hobaje Sukkot apyoan yamlamang thona haoen Ethama shaikei. 
7Hobaje Etham apyoan, haoen Baal Zefon chaangbou ae Piharot to sepeikei, 
hoba haoen Migdola shaikei. 
8Hobaje Hahirot apyoan, haoen yungnyu danko yamlamang to haukei, hoba 
Etham yamlamang danko chalou sem lam paian Maraa shaikei. 
9Hobaje Mara apyoan, haoen Elim sühkei; khünei Elima deikük shushou 
anthüknyi hoba pünglong anjinlei kikei, khünei haoen shaikei. 
10Hobaje Elim apyoan haoen Saklangbü Yungnyu nyangko shaikei. 
11Saklangbü Yungnyu apyoan haoen Sin yamlamanga shaikei. 
12Hobaje Sin yamlamang apyoan haoen Dofkaa shaikei. 
13Dofka apyoan haoen Alusha shaikei, 
14Alush apyoan haoen Refidima shaikei, khünei mütshuongei yunglabü dei 
ühüpen. 
15Hobaje Refidim apyoan haoen Sinai yamlamanga shaikei. 
16Sinai yamlamang apyoan haoen Kibroth Hattaavaa shaikei 
17Kibroth Hataava apyoan haoen Hazerotha shaikei. 

18Hazeroth apyoan haoen Rithmaa shaikei. 
19Rithma apyoan haoen Rimmon Pereza shaikei, 
20Rimmon Perez apyoan haoen Libnaa shaikei. 
21Libna apyoan haoen Rissaa shaikei. 
22Rissa apyoan haoen Kehelathaa shaikei. 
23Kehelatha apyoan haoen Shefer shongha shaikei. 
24Shefer shongh apyoan haoen Haradaa shaikei. 
25Harada apyoan haoen Makhelota shaikei. 
26Makhelot apyoan haoen Tahata shaikei. 
27Tahat apyoan haoen Teraa shaikei. 
28Tera apyoan haoen Mithkaa shaikei. 
29Mithka apyoan haoen Hashmonaa shaikei. 
30Hashmona apyoan haoen Moserota shaikei. 
31Moserot apyoan haoen Bene Jaakana shaikei. 
32Bene Jaakan apyoan haoen Hor Haggidgada shaikei 
33Horhaggidgad apyoan haoen Jotbathaa shaikei. 
34Jotbatha apyoan haoen Abronaa shaikei. 
35Abrona apyoan haoen Ezion Gebera shaikei. 
36Ezion Geber apyoan haoen Zin yamlamanga shaikei (kho Kadesh) 
37Kadesh apyoan Edom kaonyek thonbü Hor Shongha shaikei. 
38Hobaje Bunyubouei ngabüei Aron ungshedbou Hor shongh to angan khünei 
haikei. Kho Israelbüei Ijep kaodak apyoan po saonyi boubü lit ngaoboubü 
shaangbounyet kikei. 
39Hobaje Hor shongha Aron haijinei hao po saolakto sem jai lean kikei. 

40Hobaje Kananbü Aratbü choba ao Kanan kaodaka Negeba kikei, haoei 
Israelbü loubü shangabü ditkei. 
41Hobaje Hor shongh apyoan haoen Zalmona to loukei, 
42Zalmona apyoan haoen Punona shaikei, 
43Punon apyoan haoen Obot to loukei, 
44Obot apyoan haoen Moab leilanga Iye Abarim to loukei, 
45Iye Abarim apyoan haoen Dibon Gad to loukei; 
46Dibon Gad apyoan haoen Almondiblathaima shaikei. 
47Almon Diblathaim ap- yoan haoen Nebo nyangko Abraim shongha shaikei. 
48Abraim shongh apyoan haoen Jordan nyangko Jerikhoa Moab pholia 
shaikei. 
49Hobaje haoen shaishang khünei Moab pholia Jordan peiko Bethjeshimot ka 
Abelshittim sühko kikei. 

Jordan Shumang Adanjinei Hangsilam Sheanlenbü 

50Hobaje Jordan nyangko Jerikhoa Moab pholia Bunyubouei Mosa to laukei, 
51“Israelbü shousi to lenashi, ladang kanei Jordan nyangko Kanan kaodak to 
atlaje, 
52kaonyek ka khünei kibü mütshuong pendou shian apjan, haoeneibü 
laangeibü si nameibü heangsho shuong kanei netla yeiko leilukujan hoba 
haoeneibü shuibao shonghkhu kabü lemshang pendou leilukujan; 
53kho phaia kaonyek kho leashi hoba khünei kishi; aishanga kan shangabü 
ngei kho kan la kua. 
54Hobaje phaangpakbüei chung chung weko kanei kaodak kho phet 
phanlabü; chung juongbü la juongbü; shibü la shibü dogo phet jankushi; 
mütpem weko phaang pakbüei ai penlaje kho hao shangabü kilabü; chung 
chung janbüei phet phanlabü. 

55Lausikei kanei kaonyek ka khünei kibü shuong shian asattilonga, aoyou 
kanei khünei kila sakkulaje haoen kho kaneibü nyeka odnepbü tegü ayingsi 
kaneibü hipa jak ngütbü tegü kan kishanga kan hongeilabü. 
56Hobaje ngei haoen to lai jungeilabü ki kho tegü ngei kan to jungeilabü.” 

Wejakbü 34 

Kaonyek kabü Leilang shuong 

1Bunyubouei Mosa la ngühkhüm kuko laukei, 
2“Ladang kan Kanan kaodak to atlaje (kanei phet phanlabü kaonyek kho ho 
ki, khei Kanan latetcheje khütetche kho khümbo) 
3Kaneibü yungkük ae leilang kho Zin yamlamang ka Edom aedang sühko; 
kaneibü yungkük ae leilang kho Jemdei Yungnyu phangae thonbü ka 
chaangbou ae, 
4hoba kaneibü leilang kho Akrabbim anglek yungthang aeto sepeilabü, hoba 
Zin lamnyu aeto haulabü, hoba Kadesh Barnea yungthanga thonlabü, kho 
Hazar Addar sühko haulabü; 
5hoba Azmona leilang kho Ijep Shumang aeto sepeilabü, hoba yungnyua 
thonlabü. 
6“Chanep leilang shanga yungnyu yaangbü kho yungko yoan kilabü, kho 
kaneibü chanep kilabü. 
7“Habü ho kaneibü yungkük leilang kilabü; Yungnyu Yaangbü ka Hor shongh 
sühko kanei shenla ngelabü kümashi, hoba leilang kho Zedaa thonlabü; 
8hoba Hor Shongh ka nyi Hamath to jenshuoklabü hoba leilang thonbü kho 
Zedada kilabü. 
9kho phaia leilang kho Zifron aeto haulabü, hoba Hazar Enana thonlabü. Ho 
kaneibü chanep leilang. 
10“Chaangbou leilang shanga kanei Hazar Enan ka Shefam sühko tetsida 
kümashi, 

11hoba Shefam ka Ain chaangbou Ribla sühko leilang yanlabü; hoba kho 
phaia leilang kho Kinneret yungnyu shonghyoua meiyouko chaangbou sühko 
yanlabü; 
12kho phaia leilang kho Jordan sühko yanan Jemdei yungnyua thonlabü. 
“Leilang den luluei kaijeman kanei lelabü kaonyek kho ho ki.” 
13Hibü Mosaei Israelbü to sakkuko laukei, “Chung gü tho mütli che 
la Bunyubouei kula sakkubü kan yoa phaang pakko janlabü kaonyek kho ho 
ki; 
14aishanga Reubeneibü chung shanga chempen chempen hoba Gad chung 
shanga chempen chempen hoba Manasse chung jamde shanga haoenei 
haoeneibü phet sungan apa; 
15phang nyi tho khoei Jordan khatan chaangbou Jerikho sühko chaang ae 
haoenei phet phanlanga.” 

Kao Janla shanga Leiyeibü shuongeibü Onat 

16Bunyubouei Mosa to laukei, 
17“Kan shanga kaonyek janlabü müt nyen habü ho ki. Ungshedbou Eleazar, 
hoba Naneibü shou Joshua, 
18tokei kaonyek phejan janletla shanga chung weko ka leiyeibü che che lejan” 
19-28Habü ho Bunyubouei pienbü mütshuong ki: 

Chung Leiyeibou 
Jihuda Jefunne shou Kaleb 
Simeon Ammihud shou Shelumiel 
Benjamin Kislon shou Elidad 
Dan Jogli shou Bukki 
Manasse Efod shou Hanniel 
Efraim Shiftan shou Kemuel 
Zebulun Parnakh shou Elizafan 
Issakar Azzan shou Paltiel 
Asher Shelomi shou Ahihud 

Naftali Ammihud shou Pedahel 

29Kanan kaodaka phet phanla Israel phang aoyou to janyinbü lelaBunyubouei 
sakkukei kho habü mütshuong ki. 

 Wejakbü 35 

Levibü shuong la Janletkubü Sangnyu shuong 

1Tou Jordan nyangko Jerikhoa Moab pholia Bunyubouei Mosa to laukei, 
2“Israelbü to haoenei phetphanbü kao ka Levibü la kishang sangnyu kula 
sakkuashi; tokei nyi Levibü la sangnyu kaijembo lamshaushang kao kujan. 
3Haoen kishang shanga sangnyu shuong hoba lamshaushang kao khoei 
haoeneibü samkeisamuk haoeneibü nyaksinam hoba shatsinam pendou 
khangenlabü. 
4Nyi Levibü la kubü to khangyoko lamshaushang kao kho sangnyu banyu 
thük pendou ae kaijembo iknop hajar che kilabü. 
5Hobaje sangnyu thükae chaangbou shanga iknop hajar penyi takletashi, 
hoba yungkük shanga iknop hajar penyi hoba chanep shanga iknop hajar 
penyi hoba yungthang shanga iknop hajar penyi hoba sangnyu kho jenyua 
kilabü. Haoeneibü sangnyu shuong shanga habü ho lamshaushang kao 
yinglabü. 
6Hobaje kanei Levibü la kubü sangnyu kho satenshang sangnyu lak kilabü; 
laobou kanei müt haitibü la satenshang shanga kulabü; hoba khübü to limbo 
kanei sangnyu saonyito nyi kulabü. 
7Kanei Levibü la kubü sangnyu pendouei saonyito set yinglabü, khübü kho 
lamshaushang yoan kulabü. 
8Hobaje sangnyu shuong shanga, laobou kanei Israel shousi shuong shangabü 
ka kulaje, juongbü la juongbü, shibü la shibü kuashi; juongbü ka juongbü 
hoba shibü ka shibü sungashi; chung wekoei luluei hapbü phet thüng 
sangnyu shuong kho Levibü la kulabü.” 

Satenshang Sangnyu 
(NA 19.1-13; Jos 20.1-9) 

9Bunyubouei Mosa to laukei, 
10“Israel shousi shuong to lenashi: Ladang kan Jordan danko Kanan kaodak to 
atlaje, 
11Kheijinei müt atei mashikan haitisi, müt haitibou khünei satenla shanga 
kanei kan shanga satenshang sangnyu pienashi. 
12Hobaje kan shanga sangnyu shuong kho phoklambü ka satenshang shanga 
kilabú, khei müt haitibou kho shuong thea matjemla alo shongko ühaiko kila 
shanga. 
13Hobaje kanei kubü sangnyu shuong kho kan shanga satenshang sangnyu lak 
kilabü. 
14Kanei Jordan danan sangnyu sem kulabü, hoba sangnyu sem kanei Kanan 
kaodaka kujan; khübü kho satenshang sangnyu kilabü. 
15Israel shousi shuong shanga, küksithang shanga, hoba haoen yoa homan 
kibü shuong shanga khübü sangnyu lak satenshang shanga kilabü, khei müt 
aoei mashikan müt at haitilaje khünei satenla shanga. 
16“Lausikei haoenei namkung atei hao to ngüman kho tegü hao haialonga hao 
müt haitibou ki, müt haitibou kho maimaitham haitijan. 
17Hobaje haoeibü ikei müt haitilabü hele laang che jungan hao to tetalonga, 
hoba hao haialonga hao müt haitibou; müt haitibou kho tükde haitijan. 
18Hobaje haoeibü ika kibü buei hailabü lele ngümalonga, hoba hao 
haialonga, hao müt haitibou, müt haitibou kho maimaitham haitijan. 
19Siiei phoklambüei jembü lolo müt haitibou kho haitilabü. 
20“Hobaje mangsenbüei hao jaangan koutialonga, ayingsi thoan hao to 
tetalonga hoba hao haialonga; 
21ayingsi theshat maangshatei haoei haoeibü ikei ngümalonga hoba haian 
apsi, aoei hao to ngümbei, maimaitham hao haitilabü, hao müt haitibou ki. 
Siiei phoklambouei ladang hao haüyolaje müt haitibou kho haoei haitilabü. 

22“Lausikei theshat maangshat akiko ong mangde hao to thangkutialonga, 
ayingsi athoko dencheei hao to mülanglimde tetousi 
23ayingsi hao ühüpbo müt haitilabü lele laang atei hao to tetousi, hoba hao 
haian apsi hoba haoeibü dangbou ayingsi hao to amaibü kümla alam; 
24kheijinei habü songei ngümbou müt hoba phoklambou müt kanglanga 
shuongei mat jemlabü. 
25Hobaje siiei phoklambou müteibü ik ka shuongei müt haitibou kho 
leiyenlabü, hoba hao satbü satenshang sangnyu khüto shuongei hao leiyetan 
phokulabü, hoba saopobü onangei naangkubü thükkabou ungshedbou 
ühaishongko hao khünei kilabü; 
26lausikei hao satshang satenshang sangnyu leilang danko müt haitibou kho 
ladang satlaje, 
27hoba haiboueibü chempenei hao hapan haitialonga, kho phoklambü 
kümsilei kho hao khulimbo haitibü shedbü akilabü. 
28Müt haitibou shedbou kho thükkabou ungshedbou kho ühaishongko hao 
satenshang sangnyua kijan kikei, lausikei thükkabou ungshedbou haian phaia 
müt haitibou kho jembü phet phanshang to ngailabü. 
29Habü kümsilei kan meten sünga kan kishang pendoua ponpen song kilabü. 
30 “Aoyouei müt haitilaje, müt haitibou kho aukabü shuong sembung danko 
hao haitilabü; lausikei müt aokhu limbokei aukabü che kubüei hao 
ühaitilabü. 
31Khüto liman haila mubü müt haitilabou shanga kanei angnam alelabü; 
lausikei hao haitijan. 
32Hobaje thükkabou ungshedbou ühaijineitham ao satenshang sangnyua 
satenan ki, hao nyibou longeian kaonyeka kila shanga kanei angnam ai 
alejan. 

33Hibü kanei kan kishang ashatijan, aishanga kaonyek shatibü kho sii ki; 
aoeibü sii apbei kho sii to limbo kaonyeka sii phinbü shanga shabü debü aikei 
akümjan. 
34Hobaje kan kibü kaodak nyi ashatijan, kho yoa ngo kia, aishanga 
ngo Bunyubou Israel shousi yoa kida.” 

Wejakbü 36 

Chemdang Yeibü Yaksaeibü Phetphan 

1Hobaje Gilead shousi chemdang leiyeibü shuong, Makireibü shou, Josefeibü 
shousi shuong chempen, Manasseeibü shou, nyangko louan Mosa thedanga 
hoba leiyeibü thedanga hoba Israel shousi chung leiyeibü thedang to louan 
joyokei. 
2Hobaje haoenei laukei, “Phaang pakko kaonyek kho phetphanla Israel shousi 
shuong la kula shangaBunyubouei ngeibü bunyu la sakkua; hoba kün jaisina 
Zelofehadeibü phet haoeibü shou nouyangnyu shuong la kula Bunyubouei 
ngeibü bunyu la sakkua. 
3Hobaje Israel shousi chung lubü shousi at jungto hauan chemkana longa, 
kheijinei haoeneibü phet kho küneibü bousi shuongeibü phet ka sungjung 
hauan, haoen laobou chung ki haoen la jinkulabü, kho tegü küneibü phet 
hapbü ka langlabü. 
4Hobaje ladang Israelbü jubilee kilaje, haoeneibü phet kho haoen laobou 
chunga yoan ki khola kulabü, hoba kho tegü haoeneibü phet kho küneibü 
bousi shuongeibü phet ka sunglanglabü.” 
5Hobaje Bunyubouei sakkubüei Mosaei habü ngühkhüm Israel shousi la kuko 
laukei, “Josef shousi chungei tükde lauda. 
6Zelofehad nouyangnyusi shuong shanga Bunyubouei sakkubü kho ho ki. 
Haoenei aoyou mangsühda haoen jungto laolamla hautishi; haoenei 
haoeneibü bousi shuong chung chempen jungto ong laolamla haulabü. 
7Kho tegü Israelbüeibü phetkei aikei phang che ka che to ohaulabü; aieilausi 
Israel shousi shuongei jembü boueibü chung phet phanko kilabü. 

8Hobaje Israelbü phanga yaksa shou aoei phet phanlabü lele longlaje, Israel 
shousi shuongei jembü boueibü phet phanlabü lele saoei saoeibü boueibü 
chung at jungto laolamla haujan. 
9Kho tegü ai phetkei phang che ka che to ohautijan; aishanga Israel phang 
wekoei jembü phet phanjan.” 
10Zelofehadeibü nouyangnyu shuongei Bunyubouei Mosa la sakkubü tegü 
kümbei; 
11aieilausi Mahla, Tirza, Hogla, Milka, hoba Noa, Zelofehadeibü nouyangnyu 
shuongei haoeneibü boueibü naeibü shousi shuong to chem kankei. 
12Haoen Josefeibü shou Manasse ka pakbü chempen jungto haukei, 
haoeneibü phet haoeneibü boueibü chempen to kikei. 
13Jordan nyangko Jerikhoa Moab pholia Bunyubouei Mosaeibü ik danko 
Israel shousi la kubü ngühkhüm hoba song habü ki. 

Ngühküpaibü 

Ngühküpaibü 1 

Ngühip 

1Jordan shumang danan yamlamanga Suf thedanga Arabaa Paran hoba Tofel, 
Laban, Hazeroth hoba Dizahab kanglanga Israel shousi pendou to Mosaei 
lenyobü habü ho ki. 
2Ho Horeb ka Seir shongh to haubü lam Kadesh Barnea sühko chalou 
anthükche lam ki. 
3Bunyubouei hao la ai sakkukei pendou Israelbü la lenla shanga Mosaei 
haoen to po anboubü lit anthük- che boubü shaangbou nyet joyokei. 
4Kho Heshbona kibü Amorbü choba Sihon, hoba Edreia Ashtarota kibü 
Bashanbü choba Og thükan phaia. 
5Jordan danan Moab kaodaka kho ngühkhüm Mosaei wanenkula khangan 
laukei. 
6“Bunyubou seneibü Mühghaüei sen to Horeba laukei, 
7‘Ho shongha kan kithüng kia, sepei- ashi, meimeijung hauashi, hoba 
Amorbüeibü shongh kaodak to hoba kho kaijembo kibü kaonyek pendou 
Arabaa shongh kaodak chanep aephei shongh you hoba Negeba hoba Jordan 
yungko nyangkoa, Kanan kao hoba Lebanon shumang yaangbü Eufrates 
Shumang sühko hauashi. 
8Chühashi, ngei kan thedanga kaonyek kho phokua; Bunyubouei kaneibü 
nyusibou Abraham, Isak hoba Jakob, haoen la hoba haoen phainei haoeneibü 
shousi la kula thekubü kaodak to atashi hoba leashi.’ ” 

Mosaei Matjembü shuong Pienbü 
(Leiy 18.13-27) 

9Mosaei mütshuong to laukei, “Hobaje kho chaloua ngei kan to lena, ‘Ngei kü 
mütpemei kaneibü onat künla athük, 
10Bunyuboukaneibü Mühghaüei kan aeibou bukyohaayotia, hoba chühashi, 
tat kan shuong müha khanshoulitshou hima kia. 

11Bunyubou kaneibü nyusibou Mühghaüei kan hajar juongei toukei aei 
yeitiashi, hoba haoei kan la thekubü tegü, kan haükushi! 
12Lai küman ngo kü mütpemei kaneibü on atshaibü hoba oyophetyobü künla? 
13Kan chung weko ka songsido kibü, ditenbü kibü hoba hapbüngebü müt 
pienashi, hoba ngei kan thüka haoen leiyeibü yeitikulabü.’ 
14Hobaje kanei kü to laukei, ‘Nyi laubü kho kün shanga maiakei.’ 
15Hibü ngei kan chung jaishou ka songsido kibü müt hoba hapbü ngebü 
pienan kan thüka leiyeibü yeitikei, hajar thüka, saongao thüka, anjinsem 
thüka, an thüka lajamleibou hoba ikjaibü ka chung wekoa pienkei. 
16“Hobaje kaneibü matjembou la ngei sakkuko laukei, ‘Kaneibü jaisina 
kanglanga ngüh ditan chühashi, hoba müt che hoba haoeibü jaisina 
kanglanga hoba hao yoa kibü küksithang yoa ngühmaanglanko mat jemashi. 
17Mat jemjinei kanei the techüh, kanei hanbü si yaangbü ham to jetei 
ditkujan, kanei müt to tehüt, aishanga matjembü kho Mühghaü shangabü ki, 
hoba kan shanga ngüh aeibou sekbü kho kanei kü jungto sungba, hoba ngei 
kho ditlabü.’ 
18Kho jihsi- phaia kanei kümlabü pendou ngei kan la sakkua. 

Kadesh Barnea ka Kokpheibü shuong Hautibü 
(Wej 13.1-33) 

19“Kheijinei Bunyubou seneibü Mühghaüei sakkubü tegü, sen Horeb ka 
meimeijung haukei, hoba kanei hapbü yamlamang yaangbü hoba 
hatlamoklabü danko Amorbüeibü shongh kaodak aeto haukei; hoba sen 
Kadesh Barnea sühkei. 
20Hobaje ngei kan to laukei, ‘Bunyubou seneibü Mühghaüei kubü 
Amorbüeibü shongh kaodak to sen loua. 
21Chühashi, Bunyubou kaneibü Mühghaüei kaonyek kho kan thedanga 
phokuakei; Bunyubou kaneibü nyusibou Mühghaüei kan to joyobü tegü 
angashi hoba lenashi: Tehüt ayingsi temok.’ 

22“Lausikei kan mütpem weko kü jungto louan laukei, ‘Sen shanga kaonyek 
kho pheila haulabü hoba sen laobou lam to angla hoba laobou sangnyu 
shuong to loula, kho ngühlang sen jungto künla sen thedangto senei müt 
hautikho.’ 
23“Kho ngei maian dambei; hoba kan ka ngei müt anthüknyi chung weko ka 
che che pienkei; 
24hoba haoen shongh aeto angkei, hoba Eskol pholi to louan kho 
pheianchühkei. 
25Hobaje kaonyeka kibü buhek at haoeneibü ika jungan sen jungto louyenkei. 
26“Lausikei kanei üangsaplep dogo laukei, hoba Bunyubou kaneibü 
Mühghaüei sakkubü khulimbo meimeikei. 
27Hobaje kanei kaneibü neichema nyamnyambo laukei, ‘Bunyubouei sen to 
mangsensi Amorbü ik to sen mautila khümbo kula shanga haoei sen Ijep ka 
leian longkei. 
28Sen lato hauda? Seneibü jaisinasi shuongei seneibü maang- pon koutiko 
laukei: Mütshuong kho sen tokei yaangbou hoba thong loubü ki; khünei 
sangnyu yaangbü hoba müh sühko ba leakei; hoba khoto limbo künei khünei 
Anakimbü shousi shuong hapa!’ 
29“Kheijinei ngei kan to laukei, ‘Temok, ayingsi haoen to tehüt, 
30Bunyubou kaneibü Mühghaü ao kan thedangto hauda, haoei Ijepa kanei 
hapbo kümbü pendou tegütham, haoei kan shanga wapyolabü; 
31 hoba yama kanei ngekei, khei mütei jembü shou bukbü tegü ho kaonyek 
asühshongko Bunyubou kaneibü Mühghaüei kan paibü lamnyu sünga bukan 
loua.’ 
32Khei yingasikei khünei Bunyuboukaneibü Mühghaü to kanei maialem. 
33Haoei kaneibü lam shanga nangnak wanei hoba kan ai lam to haula kho 
lenla shanga chaloua sangmeia kan thedangto haukei. 

Bunyubouei Israelbü shuong Shieikoebü 
(Wej 14.20-45) 

34“Hobaje ladang kan nyamnyambo khauang lemenbü Bunyubouei ditkei, hao 
khauangko theyolanyoko laukei, 
35‘Maimaitham ho meten amaibü habü mütshuong che ongkei kaonyek maibü 
laobou kaneibü nyusibousi la ngei kula thekukei, 
36kho Jefuneeibü shou Kaleb to liman ühüplabü; hoba hao la hoba haoeibü 
shousi la haoyou yaüatlangbü kaonyek kho kulabü; aieilausi haoei khümbo 
kuanBunyubou phai sembei.’ 
37Hobaje kan hangshong Bunyubouei küto khauangko laukei: ‘No mangkei 
khüto üetlabü. 
38Naneibü shou Joshua, ao ka thedanga loan ki, hao khüto atlabü, nyi hao 
thungeijangeiashi; aishanga haoei Israelbü la kho phet phantilabü.’ 
39“Bunyubouei sen pendou to laukei, ‘Tokei kaneibü shousi shuong aoyou 
haitila shanga yeilabü dogo kanei laukei, hoba kaneibü shousi aoyouei tat 
sühko maibü amaibü angekei, haoen khüto atlabü, hoba haoen la ngei kho 
kulabü, hoba haoenei kho lelabü. 
40Lausikei kanje sepeiashi, hoba Saklangbü Yungnyu ae yam to atashi.’ 
41“Kheijinei kanei kü to laukei, ‘Mosa, Bunyubou khulimbo künei shed 
shona, Bunyubou seneibü Mühghaüei sen la sakkubü pendou tegü kün 
angkho hoba wapyokho. Hobaje kan müt- pem wekoei wapyobü insiaubu 
jungkei, hoba shongh aeto angla songoktham dambei. 
42“Bunyubouei kü to laukei, ‘Haoen to lenshi, kaneibü dangbou la kan 
thüktisi amaibula angkei tüang, ayingsi maangkei temangpok aishanga ngo 
kan yoa ayokei.’ 
43Kho tegü ngei kan to joyokei, hoba kanei ngüha ale; lausikei Bunyubouei 
sakkubü khulimbo kan meimeikei hoba lemenko shongh to angkei. 
44Kheijinei khübü shongha kibü Amorbü kan khulimbo longkei, hoba naoei 
shieibü tegü kan Seir ka Horma sühko shian koutikei. 

45Kheijinei kan sepeikei hoba Bunyubou thedanga haapbei, 
lausikei Bunyubouei kaneibü ngühlang adit. 
46Kho tegü kan Kadesha thüngbü sühko chalou juong kikei. 

Ngühküpaibü 2 

Yamlamanga Kibü Poshuong 

1“Kho phaia Bunyubouei kü la lenbü tegü, Saklangbü Yungnyu aeto sen 
sepeikei hoba yamlamang to meimeikei, hoba jih lounyu senei Seir shongh 
kaiko paikei. 
2“Kheijinei Bunyubouei kü to laukei: 
3Kanei ho shongh kaiko paithüng paia; yungthang aeto sepeiashi. 
4Hobaje mütshuong to lenashi, ‘Seira kibü kaneibü jaisina Esaueibü shousi 
leilang danjung haula lamlean ong kia; hoba haoenei kan to hatlabü hibü 
kanei maisho ditashi; 
5haoen to tewapyo; aishanga ngei kan la haoeneibü kao youphen lamshang 
che ongkei akulabü, aieilausi ngei Esau la Seir shongh kho phet kua. 
6Kanei haoen ka namei shaula shausiyung jeklabü, hoba tokei kanei nam lu 
kanei yunglabü dei haoen ka jeklabü.’ 
7“Aishanga Bunyubou kaneibü Mühghaüei kümsilei pendoua kan haükua; ho 
yamlamang yaangbü danko paibü haoei ngeakei; habü po saonyi kan 
yoa Bunyubou Mühghaü yoan kikei; kan aieikei sha aleko kikei. 
8“Hibü Seira kibü seneibü jaisina Esaueibü shousi shuong ka sen bangan 
Araba lam ka Elath ka hoba Eziongeber ka haukei. 
9HobajeBunyubouei kü to laukei, ‘Moab la kipjim teku, ayingsi haoen to la 
teshuok; aishanga haoeneibü kao aikei kan la ngei akulabü; aieilausi ngei 
Loteibü shousi la Ar phet kua.’ ” 
10(Emimbü shangied khünei kikei, eikshuong juong yaangbü hoba Anakimbü 
tegü thong loubü; 
11Anakim tegü haoen to Refaim dogo lauda. 

12Horbükei shangied Seira kikei, lausikei Esaueibü shousi shuongei haoen 
kakan apbei, hoba haoen thedanga haoen mautikei, hoba haoen jeiko 
kikei, Bunyubouei haoen la kubü kaonyeka Israelbüei kümbü tegü.) 
13“Tou meimeiashi, hoba Zered shumang danashi. Hibü Zered shumang 
dankei. 
14Hobaje senei Kadesh Barnea ka meimeian loubü jih ka Zered shumang 
danbü sühko po khujinto set kikei, khoBunyubouei haoen to theyolanyobü 
tegü haoeneibü shaishang kabü yoa wapyola haubü meten pendou 
amaushongko kikei. 
15 Khüto liman haoen amauti shongko haoen shaishanga kibü shuong ka 
mautila Bunyuboueibü ik haoen thüka kikei. 
16“Hibü eikshuong yoka wapyola haubü pendou mautian 
17Bunyubouei kü to laukei, 
18Tat kanei Moab leilang Ar danlabü, 
19hoba ladang Ammonbü leilang nyangko kan loulaje hao to la la teyei, 
ayingsi haoen to tewapyo, aishanga ngei Ammonbü kao kan la phetphanla 
akulabü; aieilausi ngei Loteibü shousi la kho phetphan kua.” 
20(Khoto tokei Refaim kaonyek dogo lauko kikei; shangied Refaim khünei, 
lausikei Ammonbüei haoen to Zamzamin dogo lauda. 
21Eikshuong kho yaangbang hoba juong hoba Anakimbü tegü thong loubang 
yaangbang, lausikei haoen thedanga Bunyubouei haoen mautikei, hoba 
haoenei haoen aüanapbei, hoba haoen kishanga kikei. 
22Khei Bunyubouei Horbü haoen thedanga mautiko, Esaueibü shousi shanga 
haoei kümbü tegü; hoba tat sühko haoenei kakan sattian haoen kishanga kibü 
tegü; 
23hoba sangkhonga Gaza sühko hauan kibü Avvimbü, Kaftor ka loubü 
Kaftorbüei haoen mautikei, hoba haoen kishanga kikei.) 

24“Senei Moab danjung hauan phaia Bunyubouei sen to laukei, ‘Kan 
meimeijung hauashi hoba Arnon pholi danko haushi, chühashi, Heshbonbü 
Choba Amorbü Sihon, hoba haoeneibü kaonyek ngei kaneibü ika khümbo 
kua, shila khangashi, hoba hao lason to shuokyola ngaashi. 
25Tat ka khangan mühnyu phanga pendou aenei ka shanga hatlamoklabü ngei 
mütshuong thükto jinkulabü, haoenei kan shanga ditlabü hoba lühlabü, hoba 
kan hangshong khonkulabü.’ 

Israelbüei Sihon Choba Thükbü 
(Wej 21.21-30) 

26“Hobaje Kedemot yam ka ngei ngühlang künbü Heshbon sangnyua kibü 
Sihon choba jungto sangmai ngühlang hautiko laukei, 
27‘Ngo kaibü kaodak danko hautishi, ngo khongnyu lama ong setlabü; nanae 
maeae aitokei asepeiko ong haulabü. 
28Nyi kü la ngei shaulabü shausiyung yaakkulabü, hoba kü la yunglabü dei 
nam lu yaakkushi. 
29Bunyubou küneibü Mühghaüei kün la kula kibü kaonyek to Jordan danko 
ütshongko Seira kibü Esaueibü shousi shuong hoba Ara kibü Moabbüei kü to 
kümbü tegü ngo youei ong dantishi.’ 
30“Lausikei Heshbonbü Choba Sihonei hao danko sen adanti, aishanga tat 
haüthükbü tegü kaneibü ika kulabü shanga Bunyuboukaibü Mühghaüei 
haoeibü maangpon kaangtikei hoba haoeibü maangpon kaangkhühtham 
aptikei. 
31“Hobaje Bunyubouei kü to lenkei, ‘Chühashi, Sihon hoba haoeibü kaonyek 
ka la khümbo kula shanga haoeneibü kaodak phanla shanga kho lela 
khangashi.’ 
32Kheijinei kan khulimbo Sihon, hao hoba haoeibü eikshuong pendou Jahaza 
lason to longkei. 
33HobajeBunyubou seneibü Mühghaüei sen la hao khümbo kukei, hoba senei 
hao hoba haoeibü eikshuong pendou haitikei. 

34Hobaje senei kho chaloua haoeibü sangnyu lekei, hoba müt kibü sangnyu 
pendou komlepbei hoba bousu yaksa, nashousi shuong che ongkei ajoutiko 
haitikei. 
35Samkeisamuk ong sen shanga haitikei, shian apbü sangnyu ka peisilei yoan 
senei sungkei. 
36Arnon pholi thonbüa kibü Aroer ka hoba pholia kibü sangnyu ka khei 
Gilead sühko sen shanga sangnyu che ongkei senei asühlabü lele 
akitei; Bunyubou seneibü Mühghaüei pendou sen la khümbo kukei. 
37Bunyubou seneibü Mühghaüei thangetbüei ong, kanei Ammonbü kaonyek 
nyangko, ayingsi Jabbok shumang aenei ayingsi shongh kaodak nyangko 
alou. 

 Ngühküpaibü 3 

Israelbüei Og Choba Thükbü 
(Wej 21.31-35) 

1“Kheijinei sen sepeinyu Bashan aeto angkei, hoba Bashanbü choba Og hao 
hoba haoeibü eikshuong pendou sen khulimbo Edreia lason longkei. 
2Hobaje Bunyubouei kü to laukei, ‘Hao to tehüt, aishanga hao hoba haoeibü 
eikshuong pendou hoba haoeibü kaonyek kaibü ikto ngei khümbo kua, hoba 
Heshbona kibü Amorbü choba Sihon to nyi kümbü tegü nyi hao to kümlabü.’ 
3“Hibü Bunyubou seneibü Mühghaüei Bashanbü choba Og hoba haoeibü 
eikshuong pendou seneibü ikto khümbo kukei; hoba che ongkei jouan aphoku 
shongko senei hao thükkei. 
4Hobaje kho chaloua haoeibü sangnyu ka alebü sangnyu che ongkei akitei; 
sangnyu saosem, Bashana Og sangle Argob kongshui pendou. 
5Ataklepbo kibü sangnyu juong to liman khübü pendouei ba suoketnyu 
bakhün hoba bakouei kaplepan kibü sangnyu kikei. 
6Hobaje Heshbonbü choba Sihon to senei kümbü tegü müt kibü sangnyu 
weko bousu, yaksa hoba nashousi yoan senei haoen maisho mautikei. 

7Lausikei samkeisamuk, meisiau pendou hoba sangnyu ka makshaibü peisilei 
sen shanga soan phokei. 
8“Hobaje kho chaloua Jordan danan kibü Amorbü choba müt nyieibü ik ka 
Arnon pholi ka Hermon shongh sühko, senei kaonyek lekei; 
9(ho Hermon to Sihonbüei Siron dogo lauda) 
10pholia kibü sangnyu pendou Gilead pendou, hoba Bashan pendou Saleka 
hoba Edrei sühko, Bashana Og sanglea sangnyu shuong senei lekei.” 
11(Aishanga Bashanbü Choba Og ong Refaima joubü ka jouan kikei; chühashi, 
haoeibü shen kho namkung shen kikei, kho Amonbü Rabbaa akilo? Müteibü 
iknopei tousüng iknop gü, hoba khaang iknop lei) 

Jordan Chaangboua Setan Apbü Phangshuong 
(Wej 32.1-42) 

12“Hibü senei kho jih khünei kho kaodak lekei, Arnon pholi nyangko kibü 
Aroer ka, hoba Gilead shongh kaodak jamde hoba kho sangnyu shuong ngei 
Reubenbü hoba Gadbü la kukei. 
13Hobaje Gilead joubü hoba Og sangle, Bashan pendou ngei Manasse chung 
jamde la kukei; kho Argob kongshui pendou, khei Bashan pendou. (Ho to ong 
Refaim kaonyek dogokei lauda. 
14Manasseeibü shou Jairei Argob kongshui pendou Geshur hoba Makat 
leilang sühko lekei, hoba Bashan ong hao jembü nyen phaito nyenkei, tat 
sühko Havoth Jair dogo lauda.) 
15“Hobaje Makir la ngei Gilead kukei. 
16Hobaje Reubenbü si Gadbüla Gilead ka Arnon shumang sühko yomang 
jenyu hoba khoeibü leilang, Ammonbü leilang Jabbok shumang sühko ngei 
kukei; 
17tokei Arba hoba Jordan hoba khoeibü leilang hoba Kineret ka chaangbou ae 
Pisga shongh youa Araba yungnyu kho Jemdei Yungnyu sühko. 
18“Hobaje kheijinei ngei kan la sakkuko laukei, ‘Bunyubou kaneibü 
Mühghaüei kho kaodak kanei phetphanla kukei; kan maangkaangbü pendou, 

Israel shousi kaneibü jaisinasi shuong thedangto insiaubu jungan danjung 
haulabü. 
19Lausikei ngei kan la kubü sangnyua kaneibü shousi yaksi nashou hanbü 
shuong hoba kaneibü samkeisamuk kilabü (aieilausi kaneibü samkeisamuk 
juong kia dogo ngei ngekei), 
20khei Bunyubouei kaneibü jaisina la hakso akushongko, hoba 
tokei Bunyubou kaneibü Mühghaüei Jordan danjung hauan thi aedanga, kan 
la tegü haoen la kubü kaodaka haoen akishongko, kheijinei ngei kan la kubü, 
kan luluei kibü jungto kan mütpem weko sepeinyu loulabü.’ 
21“Hobaje kho jihsiphaia ngei Jihuda la sakkuko laukei, ‘Habü choba müt nyi 
to Bunyubou kaneibü Mühghaüei kümbü pendou kaibü nyekei hapda; kho 
tegü nyi danjung haulabü sangle pendou toBunyubouei kümlabü. 
22Haoen to hatko teki, aishanga kan shanga wapyolabü 
kho Bunyubou kaneibü Mühghaü ki.’ 

Mosa Kanan to Atla Asakkubü 

23“Hobaje kho jihsiphaia ngei Bunyubou to kaangkosekko sukeijakei. 
24‘O Bunyubou Mühghaü, nyi no khangenbou la no yaangbü lenla khanga, 
aishanga müha hoba kaodaka mühghaü aoei nyi tegü ho hai kümsilei 
yaangbü kümenla! 
25Ngei ka to sudajada, Jordan danan thi aedang kaodak maibü kho shongh 
maibü hoba Lebanon, chühla ngo hautikai.’ 
26“Lausikei kan hangshong Bunyubouei kü to maangpokkei, hoba kü to ngüha 
ale; hoba Bunyubouei kü to laukei, ‘Khüaeleshi! ho shanga touje kü la telen! 
27Pisga shongh to angashi, hoba chaang, chanep, yungkük hoba yungthang to 
kaibü nyekei tangko chühko limchühashi, aishanga nyi Jordan ho danjung 
ohaulabü. 
28Lausikei Joshua la kümsilei khümbo kuashi, hao thungeijangeiashi, hoba 
hao hau kitiashi, aishanga haoei habü mütshuong Jordan danko leian 
haulabü, hoba nyi hapbü kaonyek kho haoei haoen la letilabü.’ 

29“Hibü sen Beth Peor thedanga thüngkei.” 

Ngühküpaibü 4 

Mosaei Israelbü shuongei Ngüha Letila Thungeibü 

1Hobaje tou, O Israel, ngei kan la lenbü ngühkhüm hoba matjembü jungeila 
shanga ditashi, “Khei Bunyubou kaneibü nyusibou Mühghaüei kan la kubü 
kaodak to atla hoba lela, hoba kan lang kilabü lele, 
2Bunyubou kaneibü Mühghaüei laobou kan la kuda kho kanei jungeila shanga 
ngei kan la sakkubü ngüha aei ajinyolabü ayingsi kanei kho ashitilabü. 
3Kanei jembü nyekei Bunyubouei Baal to Peora ai kümbei kho hapa; aishanga 
Peorbü Baal phai sembü mütpem weko Bunyubou kaneibü Mühghaüei kan yo 
ka mautia. 
4Lausikei kan aoyouei Bunyubou kaneibü Mühghaü to hatlepnyu khüpbei tat 
sühko kan mütpem weko langkei kia. 
5“Chühashi, Bunyubou ngeibü Mühghaüei kula sakkubü tegü kanei lelabü, 
hauko kibü kaonyeka jungeila shanga ngei ngühkhüm hoba matjembü kan la 
lena. 
6Hibü khübü kho jungeiashi hoba kümashi, aishanga phang shuong thedanga 
ho kaneibü songsido hoba ditenbü ki; haoenei khübü pendou dittijinei 
laulabü, ‘Maimaitham habü phang yaangbü ho songei keibü hoba ditenbü 
mütshuong ki!’ 
7“Aishanga Bunyubou seneibü Mühghaü to ladang ong senei ngalaje hao 
aeibou nyangko kibü tegü ai phangyaangeibü mühghaü kho tegü ki? 
8Hobaje tat ngei kan la phokuko kibü ai phang yaangbüa habü ngühkhüm 
pendou saopobü tegü sakkubü ngühkhüm hoba matjembü ki? 
9Kan jembü nyekei habü kümsilei shuong kho amaalabü, hoba khübü kho 
kaneibü maanga kan lang kishongko amaala shanga ong maangsangashi; 
hoba kan lolo pialeman kishi, lausikei khübü kho kaneibü shousi hoba 
kaneibü shila shoula ngetiashi; 

10laobou Horeba Bunyubou kaibü Mühghaü thedanga kan lobü 
chaloua Bunyubouei kü to laukei: ‘Ngeibü ngüh haoen la dittilabü lele hoba 
khoei haoen salang sünga kü to hatko kila ditletlabü lele hoba kho tegü 
haoeneibü shousi shuong la lenla shanga mütshuong kü junga kamtiashi.’ 
11“Hobaje kan nyangko loukei hoba shongh phanga lokei, hoba sangmei 
nakthühbü, hoba daomauei küplepan mühyaak sühko shongha wan longkei. 
12Hobaje Bunyubouei kan to wan ka joyokei, kanei ngühlang ditkei, lausikei 
mang ühüp, ngühlang ong kikei. 
13Hobaje haoei haoeibü theyolanyobü kan la ngetikei, laobou haoei kan la 
jungeila sakkukei, kho ngühkhüm an hoba haoei kho laangdak nyia dokei. 
14Hobaje kanei tou phet phanla hauko kibü kaonyeka jungeilabü lele kan la 
thebülanbü hoba ngühkhüm lenla shangaBunyubouei kü la sakkukei. 

Heangsho lembü Khulimbo Maangsangtibü 

15“Hibü kan lolo maangsang- ashi, aishanga wan ka Bunyubouei Horeba kan 
to joyobü chaloua kanei mang ühüp. 
16Kho khei ayinglonga kanei heangsho kümbo pi si paang phatko noksa 
mangthem küman aplabü. 
17Khei kaoa kibü meisiau phatbü at ayingsi müha sengeibü au phatbü at, 
18ayingsi kaoa shanbü phatbü at, ayingsi kaonyu maanga deia kibü ngao 
phatbü at küman kanei shatilabü; 
19ladang kanei müh to chühlaje, hoba müha kibü chanyu, litnyu, hoba 
khanshoulitshou haplaje khei müh kabü tan pendou kaneibü maangpon to 
senjung louan khübü kho alemla hoba akhangenla shanga maangsangashi; 
khübü kho müh phanga müt pendou la Bunyubou kaneibü Mühghaüei 
janletkuakei; 
20lausikei kanje Bunyubouei tat tegü jembü mütshuong yeila shanga, Ijep ka 
namyaüshang wan ka kan leian loukei. 

21Kho ong aying, kan hangshong Bunyubouei kü to maangpokkei, hoba 
Jordan danko ngoje ohaulabü, ayingsi kaodak maibü 
laobou Bunyubou kaneibü Mühghaüei kan la phetphanla shanga kukei khüto 
ngoje ütla theyolanyoa. 
22Lausikei ngoje ho kaodaka hailabü, ngo Jordan danjung ohaulabü, khei 
yingsikei kanje haulabü, hoba kho kaodak maibü kho lelabü. 
23Bunyubou kaneibü Mühghaü to theyolanyobü laobou haoei kan yoa kümbei 
hoba kan jembü shanga heangsho noksa akümla shanga Bunyubou kaibü 
Mühghaüei thangetbü shanga kanei amaala maangsangashi; 
24aishanga Bunyubou kaneibü Mühghaüeibü mautibü wan, nyekto shatbü 
Mühghaü ki. 
25“Kanei ladang shousimi hoba shisi shousi shuong haplaje hoba kaonyeka 
lounyu kilaje, hoba heangsho noksa at küman kan lolo shalaje 
hoba Bunyubou kaibü Mühghaü thedanga ai amaibü ki kho kümbo hao 
khauang longtilaje, 
26tou kanei Jordan danjung atan lela kibü kaodak ka kan tongde lepde shanga 
mautilabü, tat ngei kan khulimbo müh si kao aukabü lela ngaan sungda, kan 
kho thüka saalanglabü, lausikei lemailela maulabü. 
27Hobaje Bunyubouei mütshuong yoto kan lintilabü, hoba Bunyubouei kan 
lae aeto leilaje kan phangshuong yoa kan mütshang shisho ong kilabü. 
28Khünei kanei mühghaü shuong khangenlabü, mütei kümbü bu si laang, 
laobouei hapbei ühüpda, ayingsi aditda, ayingsi ashauda ayingsi lümbei 
ajemda. 
29Khei yingsikei khünei kanei Bunyubou kaibü Mühghaü lamalonga, hoba 
kaibü maangpon khümboei, kaibü soushou pendouei hao lamalonga, kanei 
hao haplabü. 
30Ladang kan khonku khonsak kilaje hoba ho pendou thonbü chaloua ka to 
haüthükla Bunyubou kaibü Mühghaü jungto sepeinyu longeilabü hoba 
haoeibü ngüh dittilabü. 

31Aishanga Bunyubou kaibü Mühghaü onoubü Mühghaü ki; haoei kan 
üpyolabü, ayingsi amautilabü, ayingsi kaneibü nyusibousi to theyolanyobü 
amaalabü. 
32“Aieilausi tou khei Mühghaüei kaodaka müt pakentida, kan to shaang kibü, 
danbü chalou shanga pheyoleyoashi, hoba müh jithon ka jithon sühko 
phanashi, ho tegü kümsilei yaangbü haüthükan chühlao ayingsi ditkei 
ditoulao? 
33Mühghaüei wan ka joyobü kanei ditbü tegü müt atei ditan lang kia sai? 
34Ayingsi mühghaü ateiBunyubou kaneibü Mühghaüei kan shanga Ijepa 
kümbü kanei hapbü tegü, takteibüei, tetsidaei, seikümseilei, wa- pyobüei, hau 
kibü ikei hoba phemshingbüei hoba hatlabü yaangbüei lubü phang yo ka 
jembü shanga lela maangkangko küman chühasai? 
35 KaneiBunyubou kho Mühghaü dogo ngela shanga kho kan la lenkei; hao to 
limbo ao aki. 
36Kan thepetla haoei müh ka kan la haoeibü ngüh dittikei; hoba kaodaka 
haoei haoeibü wan yaangbü kan la haptikei, hoba wanlong jenyu ka kanei 
haoeibü ngüh ditkei. 
37Hobaje haoei kaneibü nyusibou sanousije haoen phainei haoeneibü lilabü 
pienkei, hoba Ijep ka hau yaangbüei hao yoan kan leiyenkei, 
38hoba kan to yaangbou hoba hau kibü phangshuong shian apbo, khei tat 
sühko kibü tegü haoei kan la haoeneibü kao phetphanla kula shanga. 
39Hibü tat ngeashi, thükaenei khuthüka, hoba phangaenei 
kaodakaBunyubou hao Mühghaü dogo maanga phoashi, lubü ao aki. 
40Bunyubou kaibü Mühghaüei ponpen shanga kan la kubü kaodak kan 
phainei kaneibü shousi shuong kikokeiko kilabü hoba kaonyeka kan lounyu 
salangko haangko kila shanga tat ngei kan la kubü haoeibü ngühkhüm hoba 
sakkubü shuong kanei jungeijan.” 

Jordan Chaangbou ae Satenshang Sangnyu shuong 

41Kheijinei müt haitibou aoei angeko shaangla mangsenyoko akibü 
shanshedte jembü lepbou haitilaje khübü sangnyu chenei satenan hao langkei 
kila shanga, 
42Mosaei Jordan chaangboua sangnyu sem bangan phokukei; 
43khei Reubenbü shanga yomanga yamlamanga Bezer; Gadbü shanga Gileada 
Ramoth, hoba Manassebü shanga Bashana Golan. 
44Hobaje Israel shousi thedanga Mosaei phokubü ngühkhüm habü ho; 
45Ijep ka haoen longjinei Mosaei Israel shousi to joyobü aukabü, yeikubü 
ngühkhüm, janthetkubü habü ki; 
46Jordan danjung hauan, Beth Peor thedanga pholia Heshbona kibü Amorbü 
choba Sihon kaodaka aoyou Mosa si Israelbüei haoen Ijep ka longjinei 
thükkei, 
47hoba haoenei haoeneibü kaodak hoba Bashanbü choba Og kaodak Jordan 
danjung hauan Chaangbou Amorbü choba müt nyi haoenei lekei. 
48Arnon pholi thonbüa kibü Aroer ka Siyon (kho Hermon) shongh sühko. 
49Hobaje Jordan danan chaangbou Araba pendou khei Pisga anglek phang 
Araba yungnyu sühko. 

 Ngühküpaibü 5 

Ngühkhüm An 
(Leiy 20.1-17) 

1Kheijinei Mosaei Israelbü pendou ngakei hoba haoen to laukei, “O Israel, tat 
ngei kaneibü nouei ditko lenbü hoba yeikubü ngühkhüm kanei ditletan 
khübü kho jungeila ditashi. 
2Bunyubou seneibü Mühghaüei Horeba sen to theyolanyobü che kümbei. 
3Bunyubouei ho theyolanyobü seneibü nyusibou to aying, lausikei sen aoyou 
tat ki khei sen to kümbei. 
4Bunyubouei shongha wan jenyu ka kan to the thenthen joyokei, 

5kho jiha Bunyuboueibü ngüh kan la lenla shangaBunyubou si kan kanglanga 
ngo lokei, aishanga kan wan to hatko kikei, hoba shongh to along.” 
Hobaje Bunyubouei laukei, 
6“No Ijep kaodak aaothu ka leiyenbou ngo Mühghaü Bunyubou kho ngo ki. 
7“‘Nyi kü thedanga lubü Mühghaü aikei tekiti. 
8“‘Thükaenei müh, ayingsi maang aenei kao ayingsi kao phanga deia kibü 
phatbü aikei ka thedanga heangsho teküm; 
9Nyi haoen thedanga tekhüpet, ayingsi haoen telem, aieilausi kü to 
mangsenbü nyusiboueibü shabü hangshong haoeneibü shousi shuong meten 
sem lei sühko shieikoebü; 
10hoba kü to sanoubü hoba ngeibü ngüh ditbü hajar hajar to onoubü 
ngo Bunyubou kaibü Mühghaü nyekto shatbou Mühghaü ki. 
11“‘Nyi Bunyubou kaibü Mühghaü nyen amlanga telauei; aishanga aoei 
haoeibü nyen amlanga laueilaje Bunyubouei hao ayuktiko aphokulabü. 
12“‘Bunyubou kaibü Mühghaüei ka la sakkubü tegü, Nounyet saopotham 
phoko nouashi. 
13Kan chalou laknyet koua ungashi, hoba kaibü kümsilei pendou kümashi, 
14lausikei nyetbounyet khoBunyubou kaibü Mühghaü shanga Nounyet ki; 
khünei nyi kümsilei ai akümlabü, no yingsikei, kaibü shou yingsikei, kaibü 
yaksashou yingsikei, kaibü sambou yingsikei, kaibü samnyu yingsikei, kaibü 
masu pongsu yingsikei, kaibü gadu yingsikei, kaibü samkeisamuk yoa 
yingsikei, kaibü chema kibü yenbou yingsikei, khei kaibü sambou si samnyu 
no tegü haksolabü lele, 
15Hobaje no Ijep kaodaka sambula lean kikei, hoba Bunyubou kaibü 
Mühghaüei hau kibü ikei hoba phem shingan no khüka leian loukei dogo nyi 
damenlabü; hibüBunyubou kaibü Mühghaü Nounyet saopotham phola ka la 
sakkukei. 

16 “‘Bunyubou kaibü Mühghaüei ka la sakkubü tegü kabou si kanyu to soumo 
hatashi; khünei Bunyubou kaibü Mühghaüei laobou kaonyek ka la kuda 
khünei no salangko hoba maisho kilabü. 
17 “ ‘Nyi müt tehaiti. 
18 “ ‘Nyi asangalanbü tejungei. 
19“ ‘Nyi tekok. 
20“ ‘Nyi kaibü lepbü khulimbo amlangbü aukabü tüt. 
21“ ‘Nyi ka lepboueibü yak to tedüh, nyi kaibü lepboueibü chem yingsikei, 
haoeneibü sek yingsikei, haoeneibü sambü yingsikei, haoeibü masu yingsikei, 
haoeibü gadu yingsikei, ayingsi ai ong ka lepboueibü kilaje kho tedüh.’ 
22“Habü ngüh Bunyubouei kan kaman kibü pendou la wan jenyu ka shongha 
sangmei ka hoba nakthüh shangbü yaangbü ka ngüh yaangbüei joyokei, hoba 
haoei aeila ajinku. Hobaje haoei khübü kho laangdak penyia dokei hoba kho 
kü la kukei. 

Mütshuong Hatbü 
(Leiy 20.18-21) 

23“Hobaje shongh wanei laakko kijinei, ladang kanei nakthüh shangbü jenyu 
ka ngühlang kho ditkei khei kan chung leiyeibü shuong hoba kan jaishou 
shuong kü jungto nyangko loukei, 
24hoba kanei laukei, ‘Chühashi, Bunyubou seneibü Mühghaüei sen la haoeibü 
soneikangbü hoba hao yaangbü lena, hoba wanlong jenyu ka senei haoeibü 
ngühlang ditda, hoba hao lang kida dogo senei hapa. 
25Hibü tou aila sen haila? aishanga ho wan yaangbüei sen shemlabü; 
tokei Bunyubou seneibü Mühghaüeibü ngühlang senei didalonga kheijinei sen 
hailabü. 
26Aishanga langkeibü Mühghaüei wan ka joyobü senei ditbü tegü müt aoei 
ditan lang ki? 



439 

 

 
   Saopobü Lai 

© 2002, Bible Society of India. 
 

 
 

 

27No nyangko hauashi, hoba Bunyubou seneibü Mühghaüei lenla kibü pendou 
ditashi, hoba Bunyubou seneibü Mühghaüei ka to joyobü pendou nyi kün la 
lenbü; künei kho ditlabü hoba kümlabü.’ 
28“Hobaje ladang kanei kü to joyokei, Bunyubouei kaneibü ngüh ditkei; hoba 
haoei kü to laukei, ‘Habü mütshuongei ka to joyobü haoeneibü ngüh ngei 
dida; haoenei laubü pendou kho tükde lauda. 
29Oh, khei haoen hoba haoeneibü shousinasi ponpen maian kila shanga 
haoenei kü to soumo hatko hoba ponpen ngeibü ngühkhüm ditlabü lele 
haoeneibü maangpon khei ong kiama! 
30Hauan haoen to lenashi: Kan neichem to sepeinyu ngaiashi. 
31Lausikei noje kü junga nyangko loteishi, hoba ngei ka la sakkubü 
ngühkhüm hoba matjem pendou ngei haoen kila kubü kaonyeka haoenei 
kümlabü ngei ka la lenlabü.’ 
32“Hibü khoei Bunyubou kaneibü Mühghaüei kan la sakkubü tegü kanei 
kümla jungeiashi; kan nanae maeae to tesepei. 
33Kan lang kila hoba kan maian kila hoba kanei lebü kaonyeka kan langkei 
salang loula shanga, Bunyubou kaneibü Mühghaüei kan la sakkubü lamnyu 
pendoua kanei paijan. 

Ngühküpaibü 6 

Ngühkhüm Yaangbü 

1“Tou kanei laobou kaodak lela atda, kho kaodaka khübü kho 
kümla Bunyubou kaneibü Mühghaüei kan to lenla sakkubü ngühkhüm 
deikhüm hoba matjembü ho ki: 
2Khei haoeibü ngühkhüm hoba haoei sakkubü laobou ngei ka la sakkuda, no 
hoba kaibü shousi hoba kaibü shisishousiei, hoba kaibü salang sünga, hoba 
khei kaibü salang loula shanga nyi Bunyubou kaibü Mühghaü to soumo 
hatlabü hoba ho po pendoua jungeila shanga ki. 

3Khoei, O Israel, Bunyuboukaneibü nyusibou Mühghaüei kan la thekubü tegü 
sendei hoba naodei kouko kibü kaodaka kan naang mailabü, hoba 
bukyohaayola shanga khübü kho maangsangko jungeila shanga ditashi. 
4 “Ditashi, O Israel, Bunyubou seneibü Mühghaü kho Bunyubouche ong ki; 
5 hibü nyi Bunyubou kaibü Mühghaü kaibü maangpon pendouei, kaibü 
soushou pendouei hoba kaibü hau pendouei sanouashi. 
6Tat ngei kan la sakkubü ho kaneibü maanga phojan. 
7Habü ho nyi kaibü shousi la moshikko lenashi, hoba no chema setjinei hoba 
no lama paijinei hoba no yepjinei hoba no pijinei habü ho shangabü lauashi, 
8hoba nyi khübü kho shensinge kaibü ika khühashi, hoba khübü kho kaibü 
khüngjaa shensinge kilabü; 
9hoba nyi khübü kho kaibü koukhua hoba bakhüna dojan. 

Ngüha Alebü shanga Maangsanglabü 

10“Hobaje ladang Bunyubou kaneibü Mühghaüei kaneibü pisibou Abraham, 
Isak hoba Jakob to kan la kula sangnyu yaangbü hoba maibü shuong laobou 
kanei aküm, 
11kanei ayoshaibü peisileiei chem shenko, kanei athubü deikhün lamlean 
semlüh ba, hoba oliv bunyu, laobou kanei ake, lausikei kanei shishenko 
shaula thükkei, khüto ladang nyi haoen leian loulaje. 
12Kheijinei Ijep kaodaka aaochem ka kan leiyenbü Bunyubou amaako kila 
maangsangashi. 
13 NyiBunyubou kaibü Mühghaü to soumo hatashi, hao ong nyi khangenjan, 
hoba haoeibü nyena thealanashi. 
14Bunyubou kaibü Mühghaüei kakhu limbo khauangko kaonyu ka no 
amautila shanga, 
15no kaijembo kibü phangeibü mühghaü küksithang mühghaü phai asemjan, 
aishanga kan yoa kibü Bunyubou kaibü Mühghaü nyekto shatbü Mühghaü ki. 

16“Kanei Massaa hao takteibü tegü kanei Bunyubou kaneibü Mühghaü 
atakteijan. 
17Bunyubou kaneibü Mühghaüei sakkubü shuong hoba haoei kan la sakkubü 
ngühkhüm shuong kanei tükde jungeiashi. 
18Bunyubouei thekubü tegü kan naangmailabü hoba kaonyek maibü khüto 
atan kila Bunyubou kaneibü pisibou to theyolanyoko laobou shanga kaneibü 
lamnyu ka kaneibü dangbou pendou shian apbula shanga 
19Bunyubou junga ai tükde hoba maibü ki kho kanei kümjan. 
20“Ladang kaibü shouei ka to loulabü jihsiphaia, ‘Aila 
seneibüBunyubou Mühghaüei sen la habü sakkubü ngühkhüm, song 
ngühkhüm hoba matjem jungeila sakkukei?’ dogo phelaje, 
21kheijinei nyi ka shou to lenshi, ‘Sen Ijepa Faraoeibü aao la yeian kikei, 
hoba Bunyubouei hau kibü ikei sen Ijep ka leiyenkei. 
22Kün thedanga Ijepbü thükto, Farao thükto hoba haoeibü chema kibü 
pendou thükto shenla ngelabü hoba seikümseilei yaang hoba hatlamoklabü 
lenkei. 
23Lausikei haoei seneibü pisibou la thekuko theyolanyobü kaodak kho sen la 
kula leian loula shanga haoei khüka sen leiyenkei. 
24Hibü tat sühko kibü tegü, haoei sen lang phokula hoba sen ponpen maila 
shanga Bunyubou seneibü Mühghaü to souhatla habü ngühkhüm pendou 
kümla Bunyubouei sen la sakkukei. 
25Hibü khoei Bunyubou seneibü Mühghaü thedanga haoei sen la sakkubü 
tegü kho sakkubü pendou kümalonga sen shanga kho saopobü kilabü.’ 

 Ngühküpaibü 7 

Bunyuboueibü Mütshuong 
(Leiy 34.11-16) 

1 “Ladang Bunyubou kaibü Mühghaüei nyi lela kibü kaodak to no leian 
loulaje, hoba ka thedang ka phang juong, Hitbü, Girgasbü, Amorbü, Kananbü, 

Perizbü, Hivbü hoba Jebuzbü, kan to yaangbou hoba hau kibou phang nyet 
kan thedang ka shian aplaje; 
2hoba ladang Bunyubou kaibü Mühghaüei haoen kaibü ik to kulaje hoba nyi 
haoen thüklaje, kheijinei haoen lemailela mautiashi; nyi haoen to aikei 
theyolanyobü teküm, ayingsi haoen to üeisanou telen; 
3ayingsi haoen to laolam yaknga teki, kaneibü nou- yangnyu haoeneibü 
jayangshou la teku, ayingsi haoeneibü nou- yangnyu kaneibü jayangshou la 
teleti: 
4Aishanga kaneibü ja- yangshou küphai asembo haoenei lubü mühghaü 
khangenla haoenei sepeitilabü; khoeiBunyubou khauang kakhu limbo 
longlabü hoba haoei no tongde mautilabü. 
5Lausikei kanei haoen to hai jungeiashi, kanei haoeneibü lemshang leilukuko 
haoeneibü sao- pobü thaonyu netla yeiko leilukuashi, haoeneibü Asherim 
chengan koutikuashi, hoba haoeneibü heangsho wanei jikan apbuashi. 
6Aishanga Bunyuboukaibü Mühghaü shanga kan saopobü mütli 
ki, Bunyubou kaibü Mühghaüei kaodaka phang pendou thüka haoei jembü 
mütli phangche yeila haoei kan pienkei. 
7“Lubü toje kan mütli juongbou yingbü ka Bunyubouei kan to maangshikkei 
hoba pienkei aying, aishanga phang pendou to kan shibou ki; 
8lausikei kho Bunyubouei kan to sanoubü ka hoba kaneibü pisibou to 
theyolanyoan kibü ka Bunyubouei hau kibü ikei kan leiyenkei, hoba Ijepbü 
choba Farao ik ka aaochem ka kan khümenkei. 
9Hibü Bunyubou kaneibü Mühghaü kho maanglemlabü Mühghaü dogo 
ngeashi; ao hao to sanoubü hoba haoei sakkubü jungeibü dan to meten hajar 
sühko thebülanbü hoba üeisanou lenbou ki; 
10lausikei hao to mangsenbü la lemthek haoen mautila sepeinyu khüpngaida, 
hao to mangsenbü to hao nyibutham akida, lausikei lemthek hao to 
shemngaida. 

11Hibü tat ngei kan la kubü sakkubü, ngühkhüm, hoba matjembü nyi 
maangsangko jungeiashi. 

Ngühalebüeibü Haülabü 
(NA 28.1-14) 

12“Hobaje kanei habü ngühkhüm didalonga, phoalonga, hoba jungeialonga, 
khei Bunyubou kaneibü Mühghaüei kaneibü pisibou to theyolanyobü tegü, 
takletbü hoba üeisanou kan yoa pholabü. 
13Hobaje haoei kan to sanoulabü, hoba haükulabü hoba bukyohaa- yotilabü, 
tokei haoei kan ka pakbü hoba kaneibü kao ka longbü kaneibü youshou, 
kaneibü semlühdei, kaneibü onang, kaneibü samkeisamuk, hoba kaneibü 
sanlon haabüyaangbü haoei kan la kulabü dogo kaneibü pisibou to thekuko 
lenbü kaonyeka haükulabü. 
14Phang pendou to aei no haükulabü; kan yoa bousu yingsikei yaksa 
yingsikei, ayingsi kaneibü samkeisamuk yoa yingsikei angkongbü che ongkei 
akilabü. 
15Hobaje Bunyubouei tokei kan shatsinyat pendou ka satentilabü; hoba kanei 
ngebü Ijepbüeibü shatsinyat amaibü aieikei kan to abaulabü; lausikei kan to 
mangsenbü pendou thükto kho jinkulabü. 
16Hobaje Bunyubou kaneibü Mühghaüei kan la khümbo kubü müt pendou 
kanei mautijan; kaneibü nyekei haoen to sanouko achühjan, ayingsi kanei 
haoeneibü mühghaü alemjan; aishanga kho kan shanga sung che kilabü. 
17“Habü phang kün to yaangbou künei lai shian apla? dogo kanei kan lolo 
telau. 
18Kan haoen to ühütjan; Bunyubou kaneibü Mühghaüei Farao hoba Ijepbü 
pendou to kümbü kanei damen- ashi; 
19Kan jembü nyekei hapbü takteibü yaangbü, tetsida, seikümseilei, hau kibü 
ik, hoba phemshingbü, laobouei ong Bunyubou kaneibü Mühghaüei kan 
aoyou to hatda haoen to kümlabü. 

20Tokei haoen jouan kibü hoba haoen lolo huan kibü kanei amauti 
shongkoBunyubou kaneibü Mühghaüei haoen yoto naoyang hautilabü. 
21Kan haoen thedanga temok; aishanga Bunyubou kaneibü Mühghaü 
hatlamoklabü Mühghaü yaangbü kan yoa kia. 
22Hobaje Bunyuboukaneibü Mühghaüei habü phang ho hangsho hangsho ka 
jungka apbulabü, yama yamkabü meisiau yongko ühaala shanga kanei haoen 
chemala amautijan. 
23Kaneibü Bunyubou kaneibü Mühghaüei haoen kaneibü ika kulabü, hoba 
haoen amaushongko haoen aeibou phenyemtilabü. 
24Haoeneibü choba shuong haoei kaneibü ika khümbo kulabü, hoba 
haoeneibü nyen mühnyu phang ka kanei mautikulabü, kanei haoen amauti 
shongko cheei ongkei kan khulimbo alolabü. 
25Haoeneibü mühghaü heangsho shuong kanei jikan apjan; haoen to kibü 
chandinam ayingsi hon kanei adühjan, ayingsi kho jembü shanga asungjan; 
kho khei ayinglonga khoeibü sunga minan aplabü; aishanga 
ho Bunyubou kaneibü Mühghaü thedanga mangsenlabü ki, 
26hoba kaneibü chem to mangsenlabü aikei asungbajan, hoba kho phatko 
khüksiuok ayeitijan, kanei kho lepde asungletlabü hoba kho mangsenjan, 
aishanga ho shedsikhau peisilei ki. 

Ngühküpaibü 8 

Kaodak Maibü Kimlabü 

1“Kan lang kilabü, hoba bukyo- haayolabü, hoba Bunyubouei kaneibü pisibou 
la thekubü kaodak to atlabü hoba lela shanga sakkubü pendou laobou ngei ka 
la sakkuda kho kanei kümjan. 
2Hobaje haoei kan semtiamtila, kan takteila kaneibü maanga ai kikei kho 
ngela haoei sakkubü kanei jungeiasaoje ngela shanga Bunyuboukaneibü 
Mühghaüei khübü po saonyi yama kan leibü lamnyu pendou kanei damenjan. 
3 Hobaje müt wentekei ong lang akida, lausikeiBunyuboueibü sembung ka ai 
ong longlaje khoei müt lang kida dogo haoei kan la ngetila shanga, haoei kan 

ea aoa yeitikei, hoba kan mühei haitikei, hoba manaei haoei kan sambei, 
laobou nyikei hoba kaneibü pisibousieikei angeko kikei. 
4Khübü po saonyi kaneibü neisimei ühang ayingsi kaneibü you abok. 
5 Hibü mütei jembüeibü shou thepetbü tegü Bunyubou kaneibü Mühghaüei 
kan thepetda dogo kaneibü maanga damashi. 
6Hobaje haoeibü lamnyua paibüei hoba hao to souhatbüei 
kanei Bunyubou kaneibü Mühghaüei sakkubü jungeiashi. 
7Aishanga Bunyubou kaneibü Mühghaüei kan kaodak maibü che to leian 
louada, shushou kibü kaonyek, deikhün hoba deikük pholi hoba shongh ka 
kouko kishang, 
8whet si barli youshou kibü kaonyek, semlühlaak, hoba bhuklong, hoba 
chilang kishang; onang longbü oliv long hoba naodei kibü kaonyek, 
9kongbü kaangbü akiko kanei wentek shaulabü kaonyek, khünei kan aieikei 
shaalelabü; laang kho namkung kishang hoba kho shongh ka chinam 
thuenlabü kaonyek ki. 
10Hobaje ladang kan shishenko shaulaje, Bunyuboukaneibü Mühghaüei kan la 
kaonyek maibü kubü shanga kanei hao nyen sanglabü. 

Bunyubou Maabü shanga Maangsanglabü Kubü 

11“Tat ngei kan la kubü haoeibü sakkubü, matjembü hoba haoeibü ngühkhüm 
ajungeibüei Bunyubou kaneibü Mühghaü amaala maangsangashi; 
12hoba ladang kan shishenko shauan, hoba kishang chem dangan, 
13hoba kaneibü chandinam hoba hon haalaje hoba nyi kibü pendou haako 
yaangko yeilaje; 
14kheijinei kaibü maanga yonglam liliko Ijep kaodak aaochem ka kan lei- 
yenbü Bunyuboukaneibü Mühghaü amaala shanga, 
15aoei kan yam yaangbü hoba hatlamoklabü ainei pinyu hoba sinkip ki hoba 
dei lako kibü dei akishang kaonyek danko leian angkei hoba laangkoklok ka 
kan la dei longtikei; 

16hoba yama kaneibü pisibouei angebü manaei sambei, kho khei kan eaaoa 
yeitila hoba takteila, khei thonla kan maila kümlabü shanga kikei, 
17hoba kanei jembü maanga kün jembü seisihauei ho nyaksinam kün shanga 
hapbei dogo alaula maangsangashi. 
18Lausikei nyi Bunyubou kaibü Mühghaü damenjan, aishanga ka la kaibü 
nyaksinam hapla sei kubou kho hao ki, tat sühko kibü tegü, kaneibü pisibou 
la haoei thekubü haoei haüthüktila shanga kho khei kikei. 
19Kanei Bunyubou kaneibü Mühghaü maan lubü mühghaü phaito paialonga 
hoba haoen khangenalonga hoba hao to lemalonga maimaitham kan maulabü 
dogo tat kan khulimbo ngei aukabü kuda. 
20Kan thed- anga Bunyubouei phang shuong mautibü tegü kankei mautilabü, 
aieilausi Bunyubou kaneibü Mühghaüei lenbü ngüh kanei adit. 

 Ngühküpaibü 9 

Mütshuongei Ngüha Alebü 

1“Ditashi, O Israel, tat no Jordan danjung haulabü kia, kan to yaangbou hoba 
hau kibou phangshuong aüan apbo sangnyu yaangbü hoba müh sühko ba 
lelepan 
2mütshuong kho yaangbü hoba thong loubü Anakim shousi shuong aoyou 
shangabü kan lolo ngean laukei, ‘Anakim shousi thedanga aoei loenla?’ 
3Hibü Bunyubou kaibü Mühghaü, ka thedanga mautibou wan tegü hao hauda 
dogo nyi tat ngeashi, haoei haoen mautilabü hoba ka thedanga haoei haoen 
yantilabü, hibü Bunyubouei joyobü tegü, nyi haoen shian aplabü hoba haoen 
sosotham mautilabü. 
4“Bunyubou kaibü Mühghaüei haoen ka thedang ka shian apbusi nyi ho no 
lolo, ‘Ngo saopobüei Bunyubouei ngo ho kaonyek phet- phanla leian loukei 
dogo ladangkei telau;’ lausikei habü phang amaibü hangshong Bunyubouei 
kan thedang ka haoen shian apbü ki. 
5Ho no saopobüei ayingsi no maang tangbüei haoeneibü kaonyek lela no 
hauda dogo aying lausikei khübü phang amaibü hangshongBunyubou kaibü 

Mühghaüei haoen ka thedang ka shian sattibü ki; khei kaneibü pisibou, 
Abraham, Isak hoba Jakob la thekubü haüthükla ki. 
6Hibü maisho ngeashi, kan sao- pobü shangaBunyubou kaibü Mühghaüei ho 
kaonyek maibü lela ka la kuda aying, aishanga kan maangkaangbü ki. 
7“Nyi lai Bunyubou kaibü Mühghaü khau angtikei kho damenashi, hoba nyi 
tema; Ijep kaodak apyoan haubü chalou ka ho kishang asühshongko 
kanei Bunyubou to dangyoko ong louda. 
8Horebakei khei kanei Bunyubou khauangtikei hoba kan mautilabü lele haoei 
kan to khauangkei. 
9Ladang ngo laangdaka dobü sungletla ngo shongh to angkei, kho kan 
to Bunyubouei thekubü laangdak kikei, ngo chalou saonyi shongha kikei, 
ngei shaukei ashau, deikei ayung. 
10Kheijinei Bunyubouei laangdak penyia Mühghaüeibü ikjishouei doan kü la 
kukei; hoba shuong yoshaibü chaloua wan kaBunyuboueibü shongha kan to 
joyobü ngüh pendou khünei doan kikei. 
11Hobaje chalou saonyi langyang saonyi thonbüa khei theyolanyobü dobü 
laangdak penyi Bunyubouei kü la kukei. 
12“Hobaje Bunyubouei kü to laukei, ‘Meimeiashi, haka panteiko yanashi, 
aishanga nyi Ijep ka leian loubü kaibü eikshuong haoen lolo shaa; ngei haoen 
la sakkubü lam ka haoen lolo tongde sepeinyu ngaia, haoenei haoen lolo nam 
tühnyinbüei heangsho küma.’ 
13“Tokei Bunyubouei kü to laukei, habü mütshuong ngei hapa, hoba 
chühashi, ho maangkaangbü mütshuong ki; 
14ngei haoen mautilabü hoba mühnyu phang ka haoeneibü nyen haman 
aplabü, ngo kü mütpem apyoshi; hoba ngei ka ka haoen to aeibü hau kibü 
hoba phangyaang che yeitikulabü. 
15“Hibü ngo sepeikei hoba shongh ka yankei, hoba wanei shongh kho 
juokkei, hoba theyolanyobü laangdak penyi kho ngeibü ika jungan kikei. 

16Hobaje ngei chühkei hoba chühashi, Bunyuboukaneibü Mühghaü khulimbo 
kanei shabü shonan kikei; kanei jembü shanga namdei jonbü masu 
paangshou küman kikei; Bunyubouei kan la sakkubü lam ka kan tongde 
sepeinyu ngaian kikei. 
17Hobaje ngei laangdak penyi kho jungkei, hoba ngeibü ik penyi ka attikei, 
hoba kan thedanga khübü kho phetnyinkei. 
18Hobaje Bunyubou thedanga shaangla tegütham chalou saonyi hoba 
langyang saonyi ngo khüpetkei; ngei ashau ayung; kho kanei shonbü shedbü 
pendou, kheiBunyubou junga lai amaibü kikei, hoba hao maangto shatko 
khau angtikei kho tegü kümbü hangshong kikei. 
19Aishanga khau angbü hoba aeibou aolinbü laobouei Bunyubouei kan 
khulimbo kan mautila khauangko kikei, kho ngei hatko kikei. Lausikei kho 
jihsiphaiakeiBunyubouei kü to ngüha lekei. 
20Hobaje Bunyubouei Aron mautila aeibou khau angko kikei, hoba tokei kho 
jihsiphaiatham ngei Aron shanga welaukei. 
21Hobaje kanei kümbü masu paangshou, kaneibü shabü ngei wanei jikan 
apbukei hoba jangnyinkei hoba kho thamngu la ayeishongko netla phoula 
yeiko ngümnyinkei, hoba shongh ka loukoubü shumanga tap kho jinkukei. 
22“Hobaje Teberaa, Maasaa, Kibroth Hataavaa, 
kanei Bunyuboumaangpoktikei. 
23Hobaje ladang Bunyubouei kan Kadesh Barnea ka hautiko, ‘Angashi, ngei 
kan la kubü kaodak kho leashi’ dogo laukei, kheijinei 
kanei Bunyubou kaneibü Mühghaüei sakkubü khulimbo kanei meimeikei, 
hoba kanei hao to maialem, ayingsi haoeibü ngühlang maialem. 
24Ngei kan ngebü chalou ka kanei Bunyuboukhulimbo louda. 
25“Hibü ngo Bunyubou thedanga chalou saonyi langyang saonyi khüpetan 
kikei; aieilausi Bunyubouei kan mautilabü dogo laukei. 

26Hobaje ngei Bunyubou to welaukei, hoba laukei, ‘O Bunyubou, kaibü 
mütshuong kaibü phetphanbü shuong aoyou no yaangenbü danko nyi 
jekthetkei, hau kibü ikei nyi laobou Ijep ka leiyenkei, haoen temautima. 
27No khangenbou Abraham, Isak, hoba Jakob damenashima; habü mütshuong 
maangkaangbü ayingsi haoen amaibü ayingsi haoeneibü shabü to techühma; 
28kho tegü ayinglonga nyi kün leiyenbü kaonyekei, Bunyubouei haoen la 
thekubü kaodak to haoen leian loula athüksi, hoba haoei haoen to mangsensi 
haoei haoen yama haitila haoen leian loukei dogo laulabü. 
29Kho khei yingasikei haoen kaibü mütshuong kaibü phetphanbü, laobou nyi 
kaibü sei yaangbüei hoba kaibü ik shingbüei leian loukei.’ 

Ngühküpaibü 10 

Mosaei Ngühkhüm Laangdak Nyibou Sungletbü 
(Leiy 34.1-10) 

1“Kho jihsiphaia Bunyubouei kü to laukei, ‘Shaangla tegü nyi laang penyi 
thüngenashi hoba kü jungto shongh to kai- yang, hoba buei busen che 
kümashi. 
2Hobaje nyi shaangla leilubü laangdaka kibü ngüh shuong kho ngei 
laangdaka dolabü; hoba nyi khübü kho saopobü busena jinlabü.’ 
3“Hibü ngei akasia buei busen che kümbei hoba laangdak penyi shaangla 
kümbü phatko thüngenkei hoba laangdak penyi kho jungan shongh to angkei. 
4Hobaje shaangla dobü tegü ngühkhüm an haoei laangdaka dokei, laobou kan 
takshatbü chaloua Bunyubouei shongha wan ka kan to joyokei; hoba khübü 
kho Bunyubouei kü la kukei. 
5Kheijinei ngo sepeikei hoba shongh ka louyenan ngei kümbü busena 
laangdak penyi kho ngei phokei; hoba Bunyubouei kü la sakkubü tegü khübü 
kho khünei kia.” 
6(Hobaje Israel shousi shuong Beeroth Benejaakan ka meimeian Mosera to 
loukei, khünei Aron haikei hoba khünei hao khünkei, hoba haoeibü shou 
Eleazarei ungshed kümsileia hao jeikei. 

7Khüka haoenei Gudgoda to meimeijung haukei, hoba Gudgoda ka Jotbatha 
shumang dei kishang to loukei. 
8Kho jihsiphaia Bunyuboueibü ngühkhüm busen jungla Bunyubou junga loan 
hao khangenla, hoba haoeibü nyena haükula khei tat sühko haoenei kümbü 
tegüBunyubouei Levi chung khümbo kuan phokei. 
9Khei Levi jembü mütli yoa ai phejan ayingsi phetphan akiko 
ki; Bunyubou kaibü Mühghaüei ka to laubü tegü, Bunyubou kho haoeibü 
phetphan ki.) 
10“Kho tegü shaangbü phatko ngo shongha chalou saonyi hoba langyang 
saonyi kikei, hoba kho jihsiphaiakei Bunyubouei kü to ngüha lekei, 
hoba Bunyubouei kan amauti. 
11Hobaje Bunyubouei kü to laukei, ‘Meimeiashi, hoba mütshuong thedangto 
no you yaüjung hauashi, hoba haoeneibü pisibou to haoen la kulabü dogo 
thekubü kaonyek to haoen atlabü hoba lelabü.’ 

Mühghaüei Maangsühbü 

12“Hobaje tou, O Israel, Bunyubou kaibü Mühghaü to soumo hatlabü, hoba 
haoeibü ngühkhüm pendoua pailabü hoba hao to sanoulabü 
hoba Bunyubou kaibü Mühghaü kaibü maangpon pendouei hoba kaibü 
soushou pendouei khangenlabü. 
13Hobaje kan maila shanga Bunyubouei sakkubü haoeibü ngühkhüm jungeila, 
hoto liman Bunyubou kaibü Mühghaüei ka ka ai hida? 
14Chühashi, müh hoba thükkabou mühshuong, kaodak hoba khünei kibü 
pendouBunyubou kaibü Mühghaüeibü ki. 
15Khei yingasikei kaneibü pisibousi to haoen to 
sanoula Bunyubou maangshikkei, hoba tat sühko mütoje kan to aei 
maangshikko kibü tegü haoeneibü shousi shuong pienkei. 
16Hibü kaneibü maangpon tangkabü kho kipan apashi, hoba touje kan 
maangpon kaangko teki. 

17AishangaBunyubou kaibü Mühghaü kho Mühghaü shuong pendou thüka 
Mühghaü, bunyu shuong thüka Bunyubou yaangbü, hau yaangbü, hoba 
hatlamoklabü Mühghaü, aoei theto achühda, ayingsi besa aleda. 
18Haoei aao müt si latnyu shanga ngühmaiei mat jembuda, hoba yenbou la 
neisimei hoba shausiyung kuko sanouda. 
19Hibü kanei yenbou to sanoushi, aishanga kan jih chenei Ijep kaodaka yen la 
lean kikei. 
20 Nyi Bunyubou kaibü Mühghaü to soumo hatjan; hao to nyi khangenjan; 
hoba hao to nyi kaangkhühtham hatlepashi, hoba hao nyen phongko 
theyolanyoashi. 
21Hao kho kaibü nyensang ki, hoba hao kaibü Mühghaü, aoei no jembü 
nyekei hapbo habü kümsilei yaangbü hoba hatlamoklabü ka shanga kümbei. 
22Kaneibü pisibou müt anjinlei yoan Ijep to yankei, hoba 
touje Bunyubou kaibü Mühghaüei müha khanshoulitshou tegü no mütshang 
la yeitia. 

 Ngühküpaibü 11 

Bunyubou Yaangenbü 

1“Hibü nyi Bunyubou kaibü Mühghaü sanoujan, hoba ponpen haoei sakkubü 
haoeibü ngühkhüm, haoeibü matjem hoba haoei sakkubü jungeiashi. 
2Hobaje kanei tatbü chalou hanei ngeashi, aieilausi kaneibü shousi 
aoyouei Bunyubou kaneibü Mühghaüei hakbü ange ayingsi langkeia takteian 
achüh, hao yaangbü haoeibü hau kibü ik hoba phemshingbü, haoeibü tetsida 
shuong, 
3hoba haoeibü kümsilei shuong Ijepbü choba Farao to Ijepa kümbü; 
4hoba Ijepbü sepai dan to haoei ai kümbei, haoeneibü koli hoba kailong 
shuong laobou saklangbü yungnyu to haoenei kan shijung loujinei 
khüpeitikei, hoba tat sühko Bunyubouei haoen mautikei; 
5hoba kanei ho kishang asühshongko yama haoei kan to ai kümbei; 

6hoba Reubeneibü shou Eliabeibü shou Dathan hoba Abiram to haoei ai 
kümbei, lai kaoei jembü sembung ipbei, hoba Israelbü pendou thedanga 
haoen chemdang, haoeneibü neichem hoba haoen phainei sembü lang kibü 
pendou yoan, haoen suikei; 
7lausikei Bunyubouei kümsilei yaangbü kümbü pendou kaneibü nyekei hapa. 

Thekubü Kaodak Haülabü 

8“Hibü kan hau kila, hoba kanei laobou kaonyek lela atda, khüto atan kila 
shanga, ngei tat sakkubü ngühkhüm pendou jungeijan; 
9khei sendei si naodei kouko kibü kaonyek laobou Bunyubouei kaneibü 
pisibou la hoba shousinasi la kula thekukei, khünei kan salangko kila shanga. 
10Aishanga kaonyek laobou kanei lela atda kho kan loubü Ijep kaonyeka kibü, 
kanei lilabü jinko kaibü youei dei leian jinko shiklaak bamang lebü che tegü 
aying. 
11Lausikei kanei lela kibü kaonyek kho shongh hoba pholi kaodak hoba müh 
kabü dei yungda; 
12Bunyubou kaibü Mühghaüei thounoubü kaonyek po khangbü ka po thonbü 
sühko athakko Bunyubou kaibü Mühghaüei chühan yantibü kaonyek. 
13“Tat ngei kan la kubü sakkubü ngüh kanei ditkho 
laualonga,Bunyubou kaneibü Mühghaü sanoukho laualonga hoba kaibü 
maangpon pendouei hoba kaibü soushou pendouei hao khangenkho 
laualonga, 
14jih tükdea ngei kaneibü kaonyek shanga lang yantikulabü, khei shaangbü 
hoba phaibü lang yantikulabü, khei yingsije kanei kaneibü youshou, 
semlühdei, hoba oliv onang yoshailabü. 
15Hobaje ngei kaneibü shatsinam shanga kaneibü khongthua sang 
yemtikulabü, hoba kanei shauan senyühshemlabü. 
16Bunyubou khauang kan khulimbo longko haoei lang aloutilabü lele müh 
khinan apbo, hoba kaoei lang ehekkuko, hoba kan la kula kibü kaonyek 
maibü ka kan tongde mautibula, 

17kan lubü mühghaü ae sepeian haoen khangenko hoba haoen lembo kaneibü 
maangpon akhüpettila shanga kan maangsangashi. 
18“Hibü kanei ngeibü ngüh shuong kaneibü maanga hoba kaneibü soushoua 
thanan phoashi; hoba amaaphelabü che tegü khühbü kho kaneibü ika khühan 
phoashi, hoba khübü kho kaneibü khüngjaa shensinge shanga kaiashi. 
19Kanei kho kaneibü shousi shuong la lenashi; no chema setjinei hoba no 
yento haujinei, no yepjinei hoba pijinei khübü shanga nyi laueiashi. 
20Nyi kaibü chem kouyema hoba bakoua khübü kho doashi, 
21hibü langkei hoba kaibü shousi shuong langkei Bunyubouei kaneibü pisibou 
la kaonyu thüka müh kishongko haoen la kula thekubü kaonyeka salangko 
kilabü. 
22“Ngei kan la sakkubü pendou kanei maangsangko jungeia 
longa,Bunyubou kaneibü Mühghaü sanouko, haoeibü lam pendoua paiko, hao 
to kaangkhühtham hatlepnyu khüpalonga, 
23kheijinei kan thedang ka Bunyubouei phang pendou shian aplabü, hoba kan 
to yaangbou hoba hau kibou phang kanei shian sattienlabü. 
24Kaneibü youei naksühbü pendou kaneibü yinglabü; yam ka Lebanon sühko, 
shumang ka, kho Eufrates chanep yungnyu sühko kaneibü leilang yinglabü. 
25Kan khulimbo aoeikei alouenlabü; hoba haoei kan to lenbü 
tegü, Bunyubou kaneibü Mühghaüei ainei ong you yaüjung atlaje kaonyek 
pendoua kan to hatbü hoba mokbü longtikulabü. 
26“Chühashi, tat ngei kan thedanga haülabü che hoba shedsikhau che 
phokuda; 
27tat ngei kan la kubü Bunyubou kaneibü Mühghaüei sakkubü kanei ngüha 
lealonga haülabü kilabü; 
28hoba Bunyuboukaneibü Mühghaüei sakkubü kanei ngüha alelonga hoba tat 
kan la sakkubü ka bangjung hauan kanei angebü lubü mühghaü phai semjung 
haualonga, shedsikhau kilabü. 

29Ladang Bunyubou kaibü Mühghaüei kanei lela hauko kibü kaonyek to kan 
leian loulaje kanei haülabü kho Gerizim shongha pholabü hoba shedsikhau 
kho Ebal shongha pholabü. 
30Morea yembulong nyangko Gilgal thedanga Arabaa kibü Kananbü kaonyeka 
Jordan danjung hauan, chanep aenei khübü kho aki lo? 
31Aishanga Bunyubou kaneibü Mühghaüei kan la kubü kaonyek lela Jordan 
danan kan atlabü lele ong kia; ladang kanei kho lelaje, hoba khünei kilaje, 
32ngei kan thedanga phokubü ngühkhüm songkhüm pendou jungeila kan 
maangsangjan. 

Ngühküpaibü 12 

Lemshang Kaoen Che shanga 

1“Bunyubou kaneibü pisibou Mühghaüei, kaodaka kan lang ki shongko kula 
kibü kaonyeka kanei maangsangko jungeilabü ngühkhüm hoba song habü ho 
ki. 
2Kaoen pendou lanei aoyou phang kanei lelabü ki, haoeneibü shongh 
suokbüa shonghshoua bunyu bukhu shangbü phanga ainei haoeneibü 
mühghaü khangenko kikei, khübü pendou kanei maisho mautikujan; 
3kanei haoeneibü lemshang leilutikuashi hoba haoeneibü saopobü thaonyu 
shuong ngümnyinkuashi, hoba khünei haoeneibü nyen mautikuashi. 
4“Bunyubou kaneibü Mühghaü to kanei khei alemjan, 
5lausikeiBunyubou kaneibü Mühghaüei kan chung pendou ka haoeibü nyen 
phola laobou kaoen pienlaje hao kishang kaoen lamjung loujan; 
6khüto kanei juokbü lembü kanei haitibü lembü hoba kaneibü an phejan 
hoba kaneibü ikei lembü, hoba kaneibü takletbü hoba maangmai lembü hoba 
kaneibü masu hoba sanlon shuong shaang shatbü kanei sungbajan; 
7hoba khünei Bunyubou kaneibü Mühghaü thedanga shaujan; hoba kanei 
kümbü pendou laoboua Bunyuboukaibü Mühghaüei kan haükuda; kan 
chemdang yoan olinyolabü. 

8“Kanei tat senei hanei kümbü tegü, mütpem wekoei jembü maangleko aikei 
ajungeijan; 
9aishanga Bunyubou kaneibü Mühghaüei kan la kula kibü kan haksoko 
kishang hoba phetphanlabü kho kanei mo asühkei. 
10Lausikei ladang Jordan danlaje, hobaBunyubou kaneibü Mühghaüei kan la 
kubü kaodaka kilaje, hoba kan kaijembo kibü dangbou pendou ka kan 
haksotiko kan khümenan kilaje. 
11Kheijinei laobou kaonyeka kan phokulaje khüto ngei kan la sakkubü 
pendou jungan kai, kaneibü juokbü lembü, kanei haitibü meisiau, kaneibü an 
phejan, hoba kaneibü ik ka lembü hoba kanei pienbü takletbü laobou 
kanei Bunyubou la takletkuda, 
12hobaBunyuboua kaneibü shousi, kaneibü yaksa shou, kaneibü sambü hoba 
sambüsao, hoba kaneibü sanga kibü Levibü olinyolabü, aishanga hao kan yoa 
phejan ayingsi phetphanbü aki. 
13Nyi hapbü tagübü kaoen pendoua juokbü lembü akula maangsangashi; 
14lausikei kaneibü chung yoa kaoen che laoboua Bunyubouei pienlaje khünei 
nyi kaibü juokbü lembü kuashi, hoba khünei ngei ka la sakkubü pendou 
kümashi. 
15“Khei yingasikei, Bunyubou kaneibü Mühghaüei ka la kubü haülabü thüng, 
meishi tegü, saak tegü, asaopobü hoba saopobü meisiau nyi latetche 
shaumangsühlaje, kaibü ba phang mangthembüa shaula thükkei. 
16Nyi sii ong ashaujan, nyi kho kaoa dei tegü jonashi. 
17Kaibü nyak an phejan, ayingsi sanlon shuong ka shaang shatbü ayingsi 
tetan phobü, takletbü atbü at, ayingsi kaibü maangmai lembü, ayingsi kaibü 
ik ka kubü lembü an phejan nyi kaibü ba phanga ashaujan; 
18lausikei nyi Bunyubouei pienbü kaoena no, kaibü nouyang ja- yangshou, 
kaibü sambü, samnyu hoba kan yoa kibü Levibü shuongei Bunyubou kaibü 

Mühghaü thedanga shaujan, hoba nyi kümbüleibü pendoua Bunyubou kaibü 
Mühghaü thedanga no olinko kilabü. 
19No kaibü kaoa kishongko Levibü shuong awailetla maangsangashi. 
20“Bunyubouei ka la thekubü tegü, ladang haoei kaibü leilang 
yaangngaitilaje, hoba nyi, ‘Ngei phe shaulabü,’ dogo laulaje, nyi latetche 
shaumangsühda shaula thükkei, aieilausi nyi phe shaula maangdakda. 
21Bunyubou kaibü Mühghaüei haoeibü nyen phola pienbü kho ka jungka 
lounyu hauan kialonga kheijinei kaibü masu ayingsi sanlon 
shuong Bunyubouei ka la kubü ka haitiashi, hoba ngei ka la sakkubü tegü 
kaibü soushouei latetche shaumangsühda kho kaibü ba phanga shauashi. 
22Nyi kho meishi, saak hoba asaopobü hoba saopobü phe liko shaubü tegü 
kho shaujan. 
23Sii ong ashaula maangsangashi, aishanga sii kho langkei ki, hoba langkei 
kho phe yoa ashaujan. 
24Nyi kho ashaujan, nyi kho kaoa dei tegü jonashi. 
25Bunyubou thedanga ai janbü ki kho nyi kümashi; no hoba ka phainei kaibü 
shousi maian kila shanga nyi kho ashaujan. 
26Ka shangabü ai saopobü peisilei hoba takletbü ki kho junganBunyubouei 
pienbü kaoen to hauashi. 
27Hobaje kaibü juokbü lembü phe si sii yoan Bunyubou kaibü Mühghaü 
lemshanga lemashi; hoba kaibü haitibü meisiaueibü sii kho Bunyubou kaibü 
Mühghaü lemshanga yeian jinkulabü hoba phe kho nyi shaulabü. 
28NyiBunyubou kaibü Mühghaü junga ai maibü hoba tükdebü kho kümjinei, 
no hoba ka phainei kaibü shousi shuong ponpen maian haula shanga ngei ka 
la sakkubü pendou jungeiashi hoba ngüha leashi. 

Heangsho Khulimbo Maangsangla Lenbü 

29“Ladang Bunyubou kaibü Mühghaüei kanei shian apan lela haubü phang 
shuong kan thedang ka mautilaje hoba nyi haoen kuktienlaje, hoba 
haoeneibü kaodaka kilaje, 
30ka thedanga haoen mautian, khüpeinyu haoen phai asemla no lolo 
maangsangashi; hoba nyi haoeneibü mühghaü shangabü, ‘Habü phangei 
haoeneibü mühghaü lai khangenda? Küneikei kho tegü kümlabü,’ dogo lauko 
tekhüpetti. 
31Nyi Bunyubou kaibü Mühghaü khei telem; aishanga Bunyubouthedanga 
mangsenlabü kümsilei pendou, laobou haoei mangsenda, kho haoen jembü 
mühghaü shanga kümda; aishanga haoeneibü shousi bousukei yaksakei wana 
haoeneibü mühghaü shuong shanga haoenei juokettia. 
32“Ai ong ngei kan la sakkuda kho kanei kümla jungeiashi, nyi khünei 
tejinyo, ayingsi ho ka teshiti. 

 Ngühküpaibü 13 

1 “Kan yoa thuseibü che ayingsi manghalibü mang tetenbü che longan tetsida 
che ayingsi seikümseilei che kan la kualonga, 
2hoba, ‘Senei nyi angebü lubü mühghaü phaito haukho hoba senei haoen 
khangenkho,’ dogo haoei kan to lenbü tetsida hoba seikümseilei kho haüthük- 
alonga, 
3kanei kho thuseibou ayingsi manghlibou ngüha alejan; 
aishanga Bunyubou kaneibü Mühghaüei kaibü maangpon pendouei hoba 
kaibü soushou pendouei Bunyubou kaneibü Mühghaü maimaitham sanouda 
si asanouda kho ngela kan takteida. 
4Bunyubou kaneibü Mühghaü phaito kan semjan, hoba kanei hao to soumo 
hatjan, hoba haoei sakkubü jungeijan, hoba haoeibü ngühlang ditjan, hoba 
hao ong kanei khangenjan, hoba hao to kaangkhühtham hatlepan kijan. 
5Hobaje kho thuseibou kho ayingsi mangh tetenkubou kho haitijan, 
aieilausi Bunyubou kaneibü Mühghaü, aoei kan Ijep kaodak ka leiyenkei 
hoba aaochem ka angngaikei hao khulimbo haoei laukei, 

hoba Bunyubou kaneibü Mühghaüei ka la sakkubü lamnyu ka leilangla 
haujembei. Kho tegü kanei amaibou kan yo ka wapan apjan. 
6“Kaibü jaimai namai ayingsi kaibü jayang nouyangshou ayingsi kaibü 
sanounyu yak, ayingsi kaibü maangjam thangbouei huphanga sueijaeiko, ‘Nyi 
ayingsi kaibü nyusibousiei ai angebü 
7khei no kaijembo kibü, no nyangko ayingsi ka jungka lounyu saako kibü 
kaodak jithon ka jithon sühko kibü lubü mühghaü shanga sen haukho hoba 
lubü mühghaü lembho,’ dogo lensi, 
8nyi hao to hehoat akijan, ayingsi hao to ngüha alejan. Kaibü nyekei hao 
sanoudambü alenjan, ayingsi nyi hao khei ong tephoku, ayingsi nyi hao to 
akhüpetjan; 
9lausikei maimaitham nyi hao haitijan; hao haitila shanga nyi hao khulimbo 
kaibü ik shaangjan, hoba kho phaia ong müt pendou ik lijan. 
10Nyi hao laangei tetetjan aishanga aaochem ka Ijep kaodak ka 
leiyenkubü Bunyubou kaibü Mühghaü ka haoei no leilangla haoei lambei. 
11Hobaje Israelbü pendouei kho ditlabü hoba hatlabü, hoba kho tegü kümsilei 
amaibü kan yoa ladangkei akümlabü. 
12“Bunyubou kaibü Mühghaüei kan la kan kila kubü sangnyu chenei, 
13kan yoa shosiek atei thinei sangnyua kibü at suletan, ‘Senei hauan kanei 
angebü Mühghaü lubü mühghaü khangenkho,’ dogo laualonga, 
14kheijinei nyi pheiei phaneiko maisho lamjan, hoba chühashi, kan yoa kho 
mangsenlabü kümsilei küma dogo aukabü kuko maimaitham dogo laualonga; 
15kanei kho sangnyua kibü shuong maimaitham inei maisho shemtilabü, hoba 
khünei kibü pendou hoba samkeisamuk yoan inei wapetkhümjan. 
16Hobaje soletbü peisilei pendou kho nyi khongji to sungbajan, hoba sangnyu 
kho soletbü peisilei yoan Bunyubou la khümbo juokbü lembü kubü tegü 
wanei juokan apjan, hoba kho ponpen shanga leilubü che kilabü; kho 
ladangkei nyibou akümetlabü. 

17Hobaje Bunyubouei hao khauang longbü hatlamoklabü ka sepeian haoei 
kaneibü pisibou la thekubü tegü ka to onou lenlabü, hoba no bukko haako 
hautila shanga khümbo kubü peisilei aikei ka shanga aphojan; 
18tat ngei ka la kubü haoei sakkubü pendou nyi jungeikho lausi, 
hobaBunyuboukaibü Mühghaü junga ai tükde kho kümalonga 
hobaBunyubou kaibü Mühghaüeibü ngüh nyi ditkualonga kho tegü kilabü. 

Ngühküpaibü 14 

Manghaap Kümsilei Thangetbü 

1 “Kaneibü Bunyubou kaneibü Mühghaü shousi shuong yingsije kanei kan 
lolo awapngaijan, ayingsi haibü shanga kaneibü khüngja kütan üpjan. 
2Aishanga Bunyubou la khümbo kubü eikshuong kan ki, hoba kao thea kibü 
müt pendou yoka kan hao jembü eikshuong phangche yeila pienan kia. 

Saopobü hoba Asaopobü Meisiau 
(Lev 11.1-47) 

3“Nyi asaopobü peisilei aikei ashaujan. 
4Habü ho nyi shaula thükbü meisiau ki; masu pongsu, sanlon, lon, 
5meishi, saak, kongmeishi, yao, dishon, yamkabü masu, hoba shongh kabü 
sanlon, 
6hoba haak pheinyinbü weko haak penyi pheinyinbü, hoba shatnyaibü nyi 
shaula thükkei. 
7Khei yingasikei, shatnyaibü hoba haak pheinyinbü meisiau yoa nyi habü ho 
ashaujan: ut, langyuk hoba sanshou; aieilausi shat nyaisikei haoen haak 
apheinyinkei, khübü kho kan shanga asaopobü ki. 
8Tokei uk, aieilausi haak pheinyinsikei shat anyaingaida, kho kan shanga 
asaopobü, kho phe kanei ashaujan; hoba khübü haibü mang to ameitijan. 
9“Deia kibü pendou kanei shaula thükkei, ai ong kaak hoba kou yeman ki, 
kanei shaula thükkei; 
10lausikei ai ong kaak hoba kou aki, kho kanei ashaujan; kho kan shanga 
asaopobü ki. 

11“Au saopobü pendou kanei shaula thükkei, 
12lausikei habü ho kanei ashaujan: wekekshou, aulumai, ngau shaubou aulu, 
13sou aulu, auluhamshang, hoba aulu haoen phang lulu; 
14aukhomakmak, hoba haoen phang lulu, 
15ostrik, nangnak au, yung- au, aulu hoba khübü phang lulu, 
16ukhoungba hanbou hoba yaangbou, laang angbü ukhoungba; 
17thimkak au, hogon, kormorant, 
18dei au, dei au yaangbou hoba khübü phang lulu, shujem dukutuk hoba pak. 
19“Hobaje kaakyembü yangsikok pendou pendou kan shanga asaopobü ki, 
khübü kho ashaujan. 
20Ausiyuk saopobü pendou kanei shaula thükkei. 
21“Hao lolo haibü aikei kanei ashaujan; aishanga kan Bunyuboukaibü 
Mühghaü shanga saopobü mütli ki, kanei kho kan yoa kibü yenbou at la 
kujan, haoei kho shaula thükkei, ayingsi kho küksithang la yaakashi. “Nyi 
lonshou khoeibü nyueibü sendeia athungjan. 

An phejan shanga Ngühkhüm 

22“Po weko langle ka longbü kaibü sek ka an phejan kujan. 
23Hobaje laobou kaoen haoeibü nyen shanga haoei pienlaje, 
khüneiBunyubou kaibü Mühghaü thedanga kanei lembü kaneibü youshou, ih, 
hoba onang hoba kaneibü masu hoba sanlon shuong shaangla shatbü an 
phejan kho Bunyubou kaibü Mühghaü to soumo hatko ponpen kila shanga 
ditletla shanga kanei shaujan. 
24Kanei kho jungan alouenlabü lele lam kho aeibou saalonga, 
aieilausi Bunyuboukaibü Mühghaüei hao kila shanga pienbü kho kan jungka 
lounyu hauan kialonga, kheijinei Bunyubouei ladang kan haükulaje, 
25kanei kho nam la yeitiashi, hoba nam kho kaneibü ika 
jungan BunyubouMühghaüei pienshang to hauashi, 

26hoba nyi ai ong maangangda, masu pongsu shanga yingasikei, sanlon 
shanga yingasikei, nyakidei yingasikei, ayingsi nyi ai ong maangangkei kho 
shanga jungeila thükkei, hoba nyi Bunyubou kaibü Mühghaü thedanga 
shaujan, hoba no hoba kaibü chemdangei olinyolabü. 
27“Hobaje kan yoa kibü Levibü shuong nyi üpyojan; aishanga kan yoa 
haoeibü phejan ayingsi phetphanlabü aki. 
28Po sem weko thonbüa kho po jeteibüa an phejan hapbü pendou chem to 
sungjung louan phojan. 
29Hobaje Levibü shuong haoeneibü phejan ayingsi phetphanlabü kan yoa aki 
yingsije, kan yoa kibü yenbou shoujit, latnyu, kan yoa kibü shuong khei kanei 
ai ong kümlaje Bunyuboukaneibü Mühghaüei kan haükula shanga haoen 
louan maangamaiko shaulabü. 

 Ngühküpaibü 15 

Po Nyetboubü 
(Lev 25.1-7) 

1“Po nyetboubü thonbü wekoa nyi litila sakkujan. 
2Hobaje litibü kho tegü kilabü; nam lotkubou wekoei haoeibü lepbou la ai 
lotkuan ki kho apbulabü haoei kho jembü lepbou ayingsi jaisina ka kho 
tukosekko asungjan; aishanga sanghsiyung apbula Bunyubouei ngühlang kua. 
3Yenbou ka nyi kho hila thükkei; lausikei kaibü jaisina ika ai ong ki kho nyi 
kuan apjan. 
4“Khei yingasikei kan yoa shalebü akilabü; aishanga nyi ong tat ngei ka la 
sakkubü habü pendou jungeila shanga Bunyubou kaibü Mühghaüei lenbü 
ditkho laualonga; 
5Bunyubou kaibü Mühghaüei phetphan lela ka la kubü kaonyeka Bunyubouei 
maimaitham no haükulabü. 
6Aishanga haoei thekubü tegü, ladang Bunyubou kaibü Mühghaüei no 
haükulaje, nyi phang juong la lotkulabü, lausikei nyije ladangkei lotkoleko 

akilabü, hoba nyi phang juong thüka songdaklabü, lausikei haoen aoeikei ka 
thüka song adaklabü. 
7 “Shalebü müt at, kaneibü jaisina yoa at, Bunyubou kaibü Mühghaüei kan la 
kubü sangnyua kisi nyi kaibü maanga makhetko akijan, ayingsi kaneibü 
jaisina shalebü ka kaibü ik asemeijan; 
8lausikei nyi kaibü ik hao la sengkujan, hoba hao khambü shanga souko 
amakhetko lotkuashi. 
9Po nyetboubü, sanghsiyung apbubü po nyangko kia dogo kaibü maangpona 
amaibü adamla maangsangashi; hoba kaibü jaisina shalebü khulimbo amaibü 
dambo hao la nyi aikei akuko phoan haoei ka khulimbo Bunyubou to 
ngekjinei ka la shedbü jinkulabü. 
10 Nyi hao la maangmai kuashi, hoba nyi hao la kujinei maangnyuangko 
kuashi, aishanga ho shangabü Bunyubou kaibü Mühghaüei nyi ai ong 
kümlaje pendoua no haükulabü. 
11 Aishanga kaneibü kaonyeka shalebü ladangkei akiko akilabü; khoei 
kaonyeka kaneibü shalebü, kaneibü jaisina hoba khambü shuong to kaneibü 
ik maisho sengla ngei kan la sakkuda. 

Aaomüt Jungeibü 
(Leiy 21.1-11) 

12“Kaibü jaisina, Ibribü bousu ayingsi yaksa che ka la yaakkuan kialonga, 
haoei po lak no khangenlabü, lausikei po nyetboubüa nyi hao kaibü 
kümkaleika litijan. 
13Hobaje ladang nyi kaibü kümkaleika hao litilaje, nyi hao ikkong angaitijan; 
14Bunyubou kaibü Mühghaüei ka la haükubü thüng, hao la nyi amakhetko 
kaibü sanlon shuong ka, amshang ka, semlüh nitshang ka, hao la kujan. 
15Jih cheneije kankei Ijep kaodaka aaola lean kikei, hoba Bunyubou kaibü 
Mühghaüei kan khümenkei dogo nyi damenashi, kho tat ngei ka la ho 
sakkubü kuda. 

16“Khei yingasikei haoei ka to ngei kaibü kümsilei üpyolabü dogo laualonga, 
aieilausi haoei no hoba kaibü chemdang sanouda, hoba ka yoa maian 
kümbei, 
17kheijinei nyi jalongei haoeibü nou koukhüna sepbulabü, kheijinei ponpen 
shanga hao kaibü aao la lelabü; kho tegü ong nyi kaibü aaosao tokei 
kümlabü. 
18Nyi kaibü kümkaleika hao litijinei nyi hoje seka dogo adamjan, aishanga 
haoei ka shanga po lak mulambü müteibü mukei jamde ong lekuko haoei 
kümsilei küma. Hobaje nyi kümbüleibü pendoua Bunyubou ka Mühghaüei no 
haükulabü. 

Shaang Shatbü Masu si Sanlon 

19“Kaibü masu shuong hoba sanlon shuong ka shaang shatbü 
pendou Bunyubou kaibü Mühghaü la khümbo kuashi, shaang shatbü masu 
pongsu la aikei kümsilei akümtijan, ayingsi shaang shatbü saneibü wi 
akipjan. 
20Bunyubouei pienbü kaoena no hoba kaibü chemdangei Bunyubou kaibü 
Mühghaü thedanga kho shaujan. 
21Khei yingasikei, khünei denche chühenlabü amaibü at kialonga, nyi 
kho Bunyubou kaibü Mühghaü la lemla teku. 
22Kho kanei kaneibü bakhün maanga asaopobü hoba saopobü meisiau khei 
saak ayingsi meishi tegü shaujan. 
23Kanei sii ashaujan; kho kanei dei tegü kaoa jonan apjan. 

Ngühküpaibü 16 

Püetbü Lem 
(Leiy 12.1-20) 

1“Abib lit nou nouashi, hoba Püetbü lem Bunyubou kaneibü Mühghaü la 
likuashi; aishanga Abib lita Bunyubou kaibü Mühghaüei Ijep ka nangnak no 
leiyenkei. 

2Kanei Püetbü lem shanga sanlon shuong hoba masu shuong ka 
lanei Bunyubouei haoeibü nyen phola pienlaje khünei Bunyubou kaibü 
Mühghaü la haitikuashi. 
3Tokai jinbü wentek nyi kho yoa ashaujan; aishanga chalou nyet nyi ho yoa 
tokai ajinbü wentek, khonkulabü wentek shaujan; aishanga kan Ijep ka 
panteiko longkei; kaneibü salang sünga kanei Ijep kaodak apyobü chalou 
damenla shanga kanei shaujan. 
4Chalou nyetnyet kan kishang aineikei tokai ühüptijan, hoba phe laobou 
khangnyet chasem kanei haitian lemda, ngeyang sühko aikei ajoutijan. 
5Bunyubou kaibü Mühghaüei kan la kubü sangnyu aineikei kanei Püetbü lem 
lembü kho akulabü; 
6lausikei Bunyubou kaibü Mühghaüei lanei haoeibü nyen phola pienlaje, 
khünei kanei Ijep apyobü chalou chasemlamto chanyu neplamto kanei 
Püetbü lem lembü kho kujan. 
7Bunyuboukaibü Mühghaüei pienbü kaoena kanei thunganjuokan shaujan; 
hoba ngeyang kaneibü neichem lamjung sepeinyu longeijan. 
8Chalou lak kanei tokai ajinbü wentek shaujan, hoba 
nyetbounyeta Bunyuboukaibü Mühghaü shanga saopobü kambü che kijan; 
kheijinei kanei kümsilei ai akümjan. 

Langlesungbü Lem 
(Leiy 34.22; Lev 23.15-21) 

9“Kanei bale nyet wean chühjan; kanei bale nyet wean chühbü kho youshoua 
shaangbou langku hautibü jih ka youshou loan kibü sühko wean chühjan. 
10Hobaje Bunyubou kaibü Mühghaüei kan la haükubü thüng, Bunyubou kaibü 
Mühghaü shanga mütpem wekoei luluei maangangbü jongsak kuko bale lem 
lijan; 
11hoba kaibü shou yoa, kaibü nou- yangnyu yoa, kaibü sambou hoba samnyu 
yoa, kaneibü sangnyua kibü Levibü yoa, yenbou, aaomüt, latnyu aoyou kan 

yoa ki,Bunyubou kaibü Mühghaüei haoeibü nyen doan phola pienbü 
kaoenaBunyubou kaibü Mühghaü thedanga kanei olinyojan. 
12Kankei jih cheneije Ijepa aaola lean kikei, dogo kanei damenjan; hibü kanei 
habü yeikubü ngühkhüm maangsangko jungeijan. 

Dip Lem 
(Lev 23.33-43) 

13“Nyi kaibü aam ka hoba kaibü semlüh nitshang ka yoshaian phaia chalou 
nyetbounyet Dip lem nyi noujan. 
14Hobaje no kaibü jayang nouyang shousi, kaibü sambou hoba samnyu, 
Levibü, yenbou, shoujit, latnyu, aoyou kaneibü sanga kida, haoen yoan kaibü 
lem olinyojan. 
15Chalou nyet Bunyubouei pienbü kaoen che Bunyuboukaibü Mühghaüei nyi 
mouenbü pendoua hoba kaibü ikei kümbü pendoua haükulabü, hoba no 
lemailela olinlabü. 
16“Poa semnei kan bousu pendou Bunyubou kaibü Mühghaü jungto haoei 
pienbü kaoen to loujan; tokai ajinbü wentek lema, bale lema, hoba dip lema; 
hoba haoen Bunyubou jungto ik kong aloujan. 
17Mütpem weko Bunyubou kaibü Mühghaüei ka la haükubü thüng, haoei 
thükbü sungbajan. 

Ngühmai Songdak 

18“Bunyubou kaibü Mühghaüei ka la kukho laubü sangnyu pendoua kan 
phang lulu shanga mütshuong mat tükde jemla shanga matjembü shuong 
hoba kümsilei bunyu shuong pienjan. 
19Nyi ngühmai anangletjan, nyi the achühjan; aishanga besaei songbüdobü 
nyek thutida, hoba saopobü mütshuongeibü inletkuda. 
20No lang kila hoba Bunyubou kaibü Mühghaüei ka la kubü kaonyek 
phetphanla shanga ngühmai hoba nyi ngühmai ong shijan; 
21“Bunyubou kaibü Mühghaüeibü lemshon thedanga nyi Ashera tegübü ai 
bulongkei akelabü; 

22ayingsi Bunyubou kaibü Mühghaüei mangsenbü saopobü thaonyu aikei 
kean aphojan. 

 Ngühküpaibü 17 

1“Nyi Bunyubou kaibü Mühghaü to chühenlabü kakbü ayingsi nali thebü 
masu pongsuei ayingsi sanlonei telem; aishanga kho Bunyuboukaibü 
Mühghaü thedanga mangsenlabü ki. 
2“Kan yoa hoba Bunyubou kaibü Mühghaüei ka la kubü sangnyua luluei 
theletlanletbü leiluko bousuei yingsikei yaksaei yingsikeiBunyubou kaibü 
Mühghaü thedanga amaibü kümalonga, 
3hoba thinei lubü mühghaü khangenalonga, khei ngei asakkubü, chanyu 
ayingsi litnyu müha kibü dan lembo hapalonga; 
4hoba kho kan la lenalonga, hoba kho kanei dida longa, kanei maisho 
lamenjan, hoba chühashi, kho tükde dogo aukabü longan khei Israela 
mangsenlabü kümbei dogo chunga lapbü kialonga, 
5kheijinei kanei bousu yingasikei yaksa yingasikei amaibü kümbü müt kho 
batak aijung longan laangei tetetjan. 
6 Müt nyi ayingsi sem aukabüei shedkubü müt kho haitijan; müt cheeibü 
aukabüei hao ühaitijan. 
7Hao haitila shanga hao khulimbo aukabü shuongei shaangla ik shatjan, kho 
phaia ong müt pendouei ik shatlabü, kho tegü kan yoka müt amaibou kho 
apjan. 
8“Ngüh at kan shanga matjemla aeibou sekan longalonga, sii angbü ngüh 
shanga ayingsi ngümyobü ayingsi kan yoa ngühsaknepbü shanga kaneibü 
bamanga lemenbü kisi kheijinei kanei meimeianBunyubou kaibü Mühghaüei 
pienbü kaoen to angashi. 
9Hobaje kho jiha Levi ungshedbou shuong hoba matjembü shuong jungto no 
loujan, hoba nyi haoen ka phelabü, hoba haoenei ka la matjembü ngetilabü. 

10Hobaje kaoen laobou Bunyubouei pienlaje, khünei haoenei ka la lenbü 
pendou kho tegü nyi kümla maangsangjan. 
11Ngühkhüm laobou haoenei janenan ka la lenlaje kho tegütham hoba 
matjembü laobou haoenei ka to lenlaje nyi kümlabü, maeae yingsikei nanae 
yingsikei matjem laobou haoenei ka la lenlaje kho ka no asepeijan. 
12Hobaje ao mütei Bunyubou kaibü Mühghaü thedanga khangenla khünei 
loan kibü ungshedbou to ayingsi matjem ngüha aleko, jembü maangleko 
kümlaje kho müt hailabü. Kho tegü kanei Israel ka amaibü apjan; 
13hoba müt pendouei kho ditlabü, hoba hatlabü, hoba touje jembüei dambüei 
ongje akümlabü. 

Choba che Shangabü Wananlenbü 

14“Bunyubou kaibü Mühghaüei ka la kubü kaonyek to no ladang loulaje, hoba 
kho jembüeibü yeian khünei kilaje, hoba ngo kaijembo kibü phang pendou 
phatko ngei kü thüka choba che pholabü dogo laulaje, 
15Bunyubou kaibü Mühghaüei ao pienlaje nyi hao ka thüka choba yeitijan; 
kaibü mütli yo ka che ka thüka choba phokujan; kaibü mütli ayingbü 
küksithang nyi ka thüka aphojan. 
16Khei yingsikei haoei hao shanga koli juong apholabü, ayingsi koli juong 
phola shanga mütshuong nyibou Ijep to üttijan, aishanga Bunyubouei ho hai 
lenakei, ‘Tou kan thito asepeilabü.’ 
17Ayingsi haoei maangpon sepeinyu angaila shanga haoei yak juong aphojan, 
ayingsi haoei jembü shanga hon hoba chandinam juong thanan aphojan. 
18Ladang hao choba setshanga setlaje Levi ungshedbou shuong thedanga kibü 
ka haoei jembü shanga ho ngühkhüm le chenei dojan; 
19hoba haoei kho hao yoa pholabü, khei Bunyubou haoeibü Mühghaü to 
soumo hatla ditletlabü shanga hoba ho ngühkhüm hoba sakkubü ngühkhüm 
shuong kümla shanga haoei haoeibü langkei salang sünga ho wejan. 

20Khei haoeibü maangpon jembü jaisina thüka atonenlabü, hoba hao hoba 
haoeibü shousi shuong athakko lounyu Israelbü yoa sanglea kila shanga haoei 
sakkubü ngühkhüm ka maeae ayingsi nanae asepeijan. 

Ngühküpaibü 18 

Ungshedbou shuongeibü Phejan 

1“Levi ungshedbou shuong, khei Levi chung pendou Israelbü yoa ai phejan 
ayingsi phetphan akilabü; Bunyubou to lembüsabü sakkubü hoba hao la kubü 
haoenei shaulabü. 
2Hobaje haoen jembü mütli yoa haoeneibü phet akilabü, haoei haoen to 
lenbü tegü Bunyubou kho haoeneibü phet ki. 
3“Masu pongsu ayingsi sanlon haitian lembü ka ungshedbou shuong mütli ka 
haplabü phejan ho kilabü; phak, kaoshang, hoba shiang. 
4Tokei nyi shaangla hekbü youshou, semlühdei hoba onang kaibü sanlon wi 
shaangla kipbü, nyi hao la kujan. 
5AishangaBunyubou kaibü Mühghaüei kaibü chempen pendou 
ka Bunyubounyena loan hao khangenla hao hoba haoeibü shousi shuong 
ponpen shanga pienkei. 
6“Hobaje Levibü che, hao kishang ka, sangnyu at ka Israelbü pendou ka 
longan loualonga, hoba haoeibü soushou maangdak pendouei Bunyubouei 
laobou kaonyek pienlaje khüto loualonga; 
7kheijinei Levibü haoeibü jaisina pendouei Bunyubou thedanga loan kümbü 
tegü, haoei Bunyubou haoeibü Mühghaü nyena khangenlabü. 
8Jembü phet yaakbü ka loubü to liman haoenei shaula phejan jeteitei kilabü. 

Maialembüei Kümbüleibü Khulimbo Maangsangla Lenbü 

9“Ladang Bunyubou kaibü Mühghaüei ka la kubü kaonyek to no loulaje kho 
phangeibü mangsenlabü kümsilei nyi achühletjan. 
10Kan yoa aoeikei lulueibü jayang nouyangshou wana ajuokettijan; seibü 
yaübü, tetbütabü, ayingsi shedsikhau kubü, ayingsi khopjikseibü, 

11ayingsi soumei ipbü ayingsi yemshan manghtakbü kheibü aokei akijan. 
12Aishanga aoyouei khübü kümlaje Bunyubou thedanga mangsenlabü ki; 
khübü mangsenlabü kümsilei shanga Bunyuboukaibü Mühghaüei kaneibü 
lam ka haoen shian apbuda. 
13 NoBunyubou kaibü Mühghaü thedanga mubü yingshi.” 

Thuseibü Che Hautila Thekubü 

14Aishanga khübü phang ao- you kanei shian aplabü ki, haoenei manghtakbü, 
seibüyaübü to ngühaleda, lausikei kanje Bunyuboukaibü Mühghaüei kho tegü 
kümla asakkuda. 
15 Bunyubou kaibü Mühghaüei kaibü jaisina, kaibü mütli yo ka ngo phatko 
thuseibü che longtilabü, hao to kanei ditkushi. 
16“Kan yoshaibü chaloua Horeba Bunyubou kaibü Mühghaü to 
kanei Bunyubou ngeibü Mühghaüeibü ngühlang nyibou kü la teditngaiti, 
ayingsi ngo ühaila shanga touje wan yaangbü kü la tehüpti dogo laubü tegü; 
17hoba Bunyubouei kü to laukei, ‘Haoenei tükde laua, 
18 Ngei haoen shanga haoen jembü mütli yoka no tegü thuseibü lela 
longtilabü; khei haoeibü sembunga ngeibü ngüh jinkulabü; hoba ngei hao la 
sakkubü pendou haoei haoen la lenlabü. 
19 Hobaje kü nyena haoei lenbü aditbü müt at kialonga, ngei kho shanga ngei 
lolo hao la jongaitilabü. 
20Lausikei thuseibü aoei ngei hao to lenashi dogo asakkunyu jembü maangei 
lenlaje, ayingsi aoei lubü mühghaü nyena lenlaje kho thuseibou kho hailabü.’ 
21“Hobaje nyi kaibü maanga Bunyubouei joyobü lai ngela dogo laualonga, 
22ladang Bunyubou nyena thuseibouei joyolaje, kho kümsilei kho aloulonga, 
ayingsi ühaüthüklonga, kho Bunyubouei lenbü aying, thuseibouei jembü 
maangleko kho laua. No hao to tehüt. 

 Ngühküpaibü 19 

Satenshang Sangnyu shuong 
(Wej 35.9-28; Jos 20.1-9) 

1“Ladang Bunyubou kaibü Mühghaüei aoyoueibü kaonyekBunyubou kaibü 
Mühghaüei ka la kuan khübü phang mautilaje, hoba nyi haoen shian apan 
haoeneibü sangnyu hoba chema kilaje, 
2kaneibü kaoa Bunyubou kaibü Mühghaüei laobou ka la kuda, ka shanga 
sangnyu sem nyi phangche phojan. 
3Müt haitibou weko khüto satetlanglabü lele Bunyubou kaibü Mühghaüei ka 
la phet phantibü kho lamnyu yeitilabü hoba kaibü kaonyek leilang kho sem 
la janjan. 
4Müt haitibou aoei jembü langkei püetla khüto satetlanglaje ho tegü kilabü; 
aoei shanshedte mü haitilaje, khei shangied hao to mangsenyoko aki. 
5Khei ladang müt che yam to bu akla koulaje hoba woukung ka wou lakan 
lubü la hao hailabü lele tetouda, kho müt kho tegübü sangnyu chenei 
satetlangan langkei püetla thükkei. 
6Kho khei ayinglonga sii angbü phoklambüei müt haitibou kho shieiko hao 
khauang longan lam saasikei hao laphetan, khei hao haila muko akisikei 
hailabü lele hao to ngümlabü. 
7Khei yingbü khoei ngei ka la sangnyu sem phangche kila sakkuda. 
8“Hobaje Bunyubou kaibü Mühghaüei kaneibü pisibousi shuong to kan la 
kula thekubü tegü kaonyek pendou kan la kualonga, 
9tat ngei laobou sakkuda, kho sakkubü pendou nyi jungeiko laualonga 
kheiBunyubou kaibü Mühghaüei sanoulabü, hoba pon- pen haoeibü lamnyua 
pailabü; kheijinei kho sangnyu sem to limbo nyi sangnyu sem toukei jinyola 
thükkei. 
10Khünei Bunyubou kaibü Mühghaüei phetphanla ka la kubü kaonyeka 
shedbü akibü sii aphinlabü, khei ayinglonga sii phinbü shedbü ka to 
jinkulabü. 

11“Lausikei müt atei lubü to mangsenyoko kialonga, hoba hao shanga thoko 
kiteian, hoba hao khulimbo meimeian hao to hailabü lele ngümalonga, hoba 
khübü sangnyu che to laangatlanga longa; 
12kheijinei haoenei sangkabü leiyeibü jaishou shuongei tongde hao khüka 
lapan hao haitila shanga sii phinbou si phoklambou ika khümbo kujan. 
13Nyi hao to aikei phokei adamjan, lausikei kan haülabü hapla shanga shed 
akibü müteibü sii Israel ka sungan apashi. 

Shangiedbü Leilang 

14“Nyi Bunyubou kaibü Mühghaüei kan kila kubü kanei phetphanlabü 
kaonyeka shang- iedbü mütshuongei küman kibü kaibü leiboueibü leilang 
sungan üpjan. 

Ngühchung Lapbü Shangabü 

15“Müt che khulimbo aukabü cheei ong ngühkhüm leilubü ayingsi shed 
shonbü, khei ai ong haoei shed shonlaje yuktila athük, aukabü penyi ayingsi 
sem sembungei ngüh yeila thükkei. 
16Müt at khulimbo amlang aukabü at longan haoei shedtiyatibü shanga hao 
khulimbo aukabü kualonga 
17kheijinei müt nyi lemen kibü Bunyubou thedanga ungshedbou thedanga 
hoba kho jihsiphaia kibü matjembou thed- anga lojan. 
18Hobaje matjembouei ngüh haükokuokko lamlabü, hoba chühashi, aukabü 
kho amlangbü aukabü yingan kialonga 
19kheijinei kanei hao to haoei haoeibü jenabou to kümla dambo kibü tegü 
kümashi. Kho tegü nyi ka yo ka müt amaibü apjan. 
20Hobaje aoyou jouan ki haoenei kho ditlabü, hoba hatlabü hoba touje kan 
yoa kho tegü amaibü ajungeilabü. 
21 Hobaje kaibü nyekei phokeiko achühjan; langkei jeila langkei, nyek jeila 
nyek, hauh jeila hauh, ik jeila ik, you jeila you. 

Ngühküpaibü 20 

Wapyobü Shanga Dambubü 

1“Ladang no dangbou khulimbo lason to haulaje, hoba katoje koli, kailong 
hoba müt juongbou haplaje, no haoen to hatko teki, aishanga Ijep ka leian 
longbou Bunyubou kaibü Mühghaü ka yoa kia. 
2Hobaje ladang kan lason che nyangko loulaje, ungshedbouei louan 
mütshuong to joyojan. 
3Haoei haoen to laulabü, ‘Ditashi, O Israel, kan dangbou khulimbo tat lason 
che to hauda, kan maang tekou, te- hüt, ayingsi telüh, ayingsi haoen 
thedanga kan temok. 
4AishangaBunyubou kaneibü Mühghaü kan yoa hauda, kaneibü dangbou 
khulimbo kan wapyolabü hoba kan khümenlabü.’ 
5“Kho phaia leiyeibü shuongei eikshuong to lenlabü, ‘Aoyouei chem haanbü 
dangan kho asaüenkei, hao chemto ngaila thükkei, kho khei ayinglonga hao 
lasona haisi lubüei kho saüenlabü. 
6Aoyouei semlühlaak lean phoan kho ka hek shauan achüh, hao chem to 
sepeinyu ngaila thükkei, kho khei ayinglonga hao lasona haisi lubü mütei 
buhek kho shaulabü. 
7Aoyouei yaksa phean, lausikei sao to chem akanko ki, hao chem to sepeinyu 
ngaila thükkei, kho khei ayinglonga hao lasona haisi lubüei sao lelabü.’ 
8“Hobaje leiyeibü shuongei toukei laulabü, ‘Aoyou hatda, hoba maang ka 
ngaian ki, hao chemto sepeinyu ngaijan, kho khei ayinglonga hao himshuong 
maang ka ngailabü.’ 
9Leiyeibü shuongei eikshuong to joyobü thonjinei eikshuong thüka 
sekbülakbü lajamleibou haoenei pienjan. 
10“Ladang nyi sangnyu che khulimbo wapyola haulaje shaangla nyi ka to 
sangmai kümla lenashi. 
11Sangnyu to sangmai kümbo kan la bakhün ipbualonga kheijinei khünei kibü 
müt kümtileitiashi. 

12Lausikei sangnyu khoei ka to sangmai akümlonga hoba ka khu limbo 
wapyoalonga, kheijinei nyi hao koman sungashi. 
13Hobaje ladang Bunyubou kaibü Mühghaüei kho ka la khümbo kulaje nyi 
khünei kibü bousu pendou inei haitijan. 
14Lausikei nashou yaksa hoba samkeisamuk hoba sangnyua kibü pendou khei 
soletbü peilaleila yeian lelabü hoba Bunyubou kaibü Mühghaüei ka la kubü 
dangbou shangabü soletbü kho nyi shaujan. 
15Sangnyu laobou no kaijembo kibü phang shangabü aying, ka ka lounyu 
bangjung hauan kibü sangnyu pendou to nyi kho tegü kümshi. 
16“Lausikei hanei kibü phang sangnyua laobou Bunyubou kaibü Mühghaüei 
ka la phetphanla kuda, nyi langkei che ongkei jouan tephoku. 
17Lausikei Bunyubou kaibü Mühghaüei ka la sakkubü tegü nyi maisho Hitbü, 
Amorbü, Kananbü, Perizbü, Hivbü hoba Jebuzbü shuong mautijan. 
18Khünei haoenei kan la haoeneibü Mühghaü shuong shanga haoenei kümbü 
mangsenlabü kümsilei pendou achühlettilabü hoba kho 
tegü Bunyubou kaneibü Mühghaü khulimbo shabü ashonlabü. 
19“Ladang kanei lela shanga wapyoko jih lounyu leko sangnyu kho 
komleplaje kan wou jungan hauan bunyu kho awapjan, aieilausi kanei khübü 
buhek shaulakei aingean, kheibü kho kanei akan üpjan; aishanga khongthua 
bunyu shuong kho müt tegü kanei shilep sai? 
20Nyi ngebü bunyu laobou lang hekbü bunyu aying, kho ong nyi mautilabü, 
hoba sangnyu kho atuongshongko ka to wapyobü sangnyu khulimbo nyi 
kaijembo thangetlabü kümjan. 

 Ngühküpaibü 21 

Müt Haitibü Alapenbü Shangabü 

1“Bunyubou kaibü Mühghaüei no kila kubü kaodaka khongthua müt at aoei 
ngümettikei kho angeko haitian hapalonga, 

2kaneibü leiyeibü hoba matjembü shuong jungto haujan, hoba hao haitibü 
kaijembo kibü sangnyu shuong müt haibü kaoen ka lalokche kho 
takanchühjan. 
3Hobaje haibü mang nyangetnyu kibü sangnyu jaishou shuongei kümsilei 
küman achühbü hoba sek shapan achühbü masu saoen che sungbalabü. 
4Hobaje kho sangnyu jaishou shuongei ladangkei sek amoubü hoba lilabú 
jinan achühbü dei kouko kishang yomang to leian yanlabü hoba yomang 
khünei masu saoeneibü ngüm kho leilutikulabü. 
5Hobaje Levi shousi ungshedbou shuong nyangko loulabü, aishanga haoenei 
hao khangenlabü, hoba hao nyen haükulabü. Bunyubou kaibü Mühghaüei 
haoen pienkei, hoba kho tegü lemenbü pendou hoba ngümyobü pendou 
haoenei panlabü. 
6Hobaje kho sangnyu kabü leiyeibü jaishou shuong pendouei haibü mang 
nyangko kibü yomanga masu saoeneibü ngüm leilubü thüka ik sakan aplabü. 
7Kho phaia haoenei ho hai laulabü, ‘Küneibü ikei ho sii üangti, ayingsi 
küneibü nyekei ho kümbo ühüp. 
8Kaibü mütli Israel nyi ao- you khümenkei shedbü apbushi. O Bunyubou, 
hoba shedbü akibü sii shanga ka mütli Israel thüka tentian tephokuma. 
Hobaje haoen la sii phinbü shedbü apbushi.’ 
9Kho tegü Bunyubouthedanga ai tükde ki kho nyi kümjinei shedbü akakbü sii 
kan yo ka saüenlabü. 

Langsenbü Yaksa Che Chemdang Yeibü Shangabü 

10“Ladang kaibü dangbou khulimbo lason to haulaje, hobaBunyubouei haoen 
kaibü ika thüngbou yeitilaje, 
11langsenbü yoa saomaibü yaksa at nyi mangsühko damalonga yakla lela nyi 
sao ngala thükkei. 
12Kheijinei nyi sao kaibü chem to leian loulabü, hoba saoeibü khu shuan 
aplabü hoba saoei iksen linan aplabü. 

13Hobaje saoei langsenbü neisimei aplabü hoba kaibü chema kilabü, hoba 
saoeibü nyusibou shanga lit che manghaaplabü. Kho phaia no sao jungto 
haula thükkei, hoba no saoeibü lao yeilabü, hoba sao kaibü yak yeilabü. 
14Nyi sao to maang ühailonga nyi sao haumangsühbü to hautiashi; lausikei ai 
nam lukei sao ayaakjan; nyi sao himou bautisikei sao to nyi aao che tegü 
tejungei. 

Shaangbü Shoueibü Phetphan Shangabü 

15“Müt cheei yak müt nyi kialonga che haoei sanouda, cheje haoei nangletda, 
hoba haoei sanoubü hoba nangletbü hamei hao la shou bukkualonga, hoba 
shaangbü shou kho nangletnyu apyonyueibü shou yingalonga, 
16kheijinei haoei haoeibü shousi la jembü nyaksinam phet phantinyet haoei 
sanounyueibü shou kho haoei nangletnyu apyonyueibü shou, ao shaangbü 
shou ki, hao to jai teyeiti. 
17Lausikei haoei nangletnyu apyonyueibü shou la haoei kibü ka phejan nyi 
aei kuko hao sungletjan; aishanga hao ka shaang pakbü hao ki, hoba jaishou 
phejan kho hao shangabü ki. 

Ngüha Alebü Shou Shangabü 

18“Müt ateibü shou maang amaibü hoba ngüha alebü at kialonga, khei 
nyueibouei haksikei haoen to aditkuko kialonga, 
19nyusibouei hao laplabü hoba haoeneibü sangnyu leiyeibü shuong jungto 
hoba hao kishang sangnyu bakhün to leian loulabü. 
20Hobaje sangnyu leiyeibü jaishou shuong to laulabü, ‘Küneibü shou ho 
maang amai hoba ngüha aleda, haoei künei lenbü aditda; hao apsileko kibü 
yoa ihei jaakbü müt ki.’ 
21Kheijinei sangnyua kibü müt pendouei hao laangei tetetkulabü; kho tegü 
kan yoka kan la amaikubü aplabü, hoba Israelbü pendouei ditan hatlabü. 

Ngühkhüm Den Juong 

22“Hobaje müt atei haila muko shabü shonalonga, hoba hao haitialonga hoba 
bua saütian phoalonga, 

23 haoeibü mang langyang sünga bua aphokujan, lausikei nyi khünyettham 
khünan apjan, aishanga ao phenetnyu hailaje, hao Mühghaüeibü shedsikhau 
phanga kia; hoba Bunyubou kaibü Mühghaüei kanei phetphanla kubü 
kaonyek ashatijan. 

Ngühküpaibü 22 

1“Nyi kaibü jaisinaeibü masu pongsu ayingsi sanlon lam maan satbü hapan 
nyi hukoshepbo teki; nyi haoen kaibü jaisina jungto nyibou leian longeikujan. 
2Hobaje kaibü jaisina kho ka junga nyangko akilonga, ayingsi nyi hao 
angelonga, kheijinei nyi kaibü chem to leian loulabü hoba kho ka yoa kaibü 
jaisinaei lamjung alou shongko phokulabü hoba nyi nyibou hao la kungaijan. 
3Hobaje kho tegü nyi haoeibü gadu shangakei kümjan; hoba haoeibü neisimei 
shangakei kho tegü kümlabü; hoba kaibü jaisina ka maubü ajanjan pendou 
haoei ai maukei, hoba laobou nyi hapbei, kho tegü kümjan, nyi no lolo 
tehuei. 
4“Nyi kaibü jaisinaeibü gadu ayingsi haoeibü masu pongsu lama tuongan 
hapsi nyi khübü ka no hueiko teki, nyi maimaitham haoen thuiko phonashi. 
5“Yaksa cheei bousueibü neisimei alejan, ayingsi bousuei yaksaeibü neisimei 
alejan, aishanga aoyouei khübü kümsilei kümlaje, Bunyuboukaibü Mühghaü 
thedanga mangsenlabü ki. 
6“Kaibü lamnyua aueibü hap che ka thedanga kialonga, bunyu ata ayingsi 
kaoa shoushou ayingsi tei kisi ayingsi teia ayingsi shoushou yoa pakan kisi 
nyi nyunyu kho asungjan. 
7Nyi nyunyu kho sattiashi, lausikei shoushouje nyi sungla thükkei, khünei no 
maian kilabü, hoba kaibü salang louko kienlabü. 
8“Ladang nyi chem haanbü danglaje, kheijinei nyi kaibü chemdaka chem 
kaijembo thangngaijan, khüka müt at atetsi, kho ka nyi kaibü chemdang 
thükto sii angbü shedbü asungbalabü. 

9“Nyi kaibü semlühlaaka lilabü den penyi awenjan; khei ayinglonga buhek 
khümbo kho nyi wenbü lilabü hoba semlühlaak ka longbü kho saoposhanga 
khümbo kuan apjan. 
10“Nyi masu che si gadu che la liko sek alaütijan, 
11“Nyi wi si phemba souyobü nei aneijan. 
12“Kaibü nei laobou nyi neida nei nyek leia neiyik jinashi. 

Bousu-yaksa Hinseibü Ngühkhümdeikhüm Shangabü 

13“Müt cheei yaksa che ngasi hoba sao jungto atsi, hoba sao amangsühlonga, 
14hoba himou kümsilei sao la jinkualonga, hoba sao la nyenshed 
sungbualonga, ‘Hobaje ngei ho yaksa ngakei, hoba ngo sao nyangko loujinei 
ngei sao to saosüng medei tetsida ühüp,’ dogo laualonga; 
15“kheijinei medeinyueibü nyusibouei medeinyu saosüngbü tetsida shuong 
sungjung louan bakhüna sangnyu jaishou shuong jungto sungbalabü. 
16Hobaje medeinyueibü bouei leiyeibü jaishou shuong to laulabü, ‘Ngei kü 
shou nouyangnyu ho müt la yakla lela kukei hoba haoei sao amangsühda; 
17hoba chühashi, haoei sao la himou baulabü kümsilei jinkuko laukei: Ngei 
sao to saosüngbü medei tetsida ühüp; khei yingsikei, habü ho kü shou 
saosüngbü medei tetsida shuong ki!’ Hobaje haoenei sangnyu leiyeibü jaishou 
shuong thedanga nei laman phokulabü. 
18Hobaje sangnyu leiyeibü jaishou shuongei müt kho leijung louan hao to 
ngümlabü. 
19Hobaje haoenei hao ka namshau chandinam saongao shaulabü, hoba 
medeinyueibü bou la kho kulabü; aieilausi Israelbü medei che thükto 
nyenshed sungbakukei; hoba sao haoeibü yakla yeingailabü; haoei haoeibü 
langkei salang sünga sao asattijan. 
20“Lausikei kho tükde yingan kialonga, hoba saosüngbü medei tetsida sao to 
ühüplonga; 

21kheijinei haoenei medeinyu kho boueibü koukhün to leian longlabü, hoba 
sao sangnyu kabü mütshuongei sao haitila laangei tetlabü; aieilausi saoei 
Israela boueibü chema pejapela yeian kümbei; kho tegü nyi kan yo ka amaibü 
apjan. 
22 “Müt cheei lubüeibü yak to jambo hapalonga kheijinei haosiham hailabü, 
yaksanyu to asangalanbou bousubou hoba yaksanyu kho; kho tegü nyi Israel 
ka amaibü tekan apjan. 
23“Phean phobü yaksa che kisi, hoba müt cheei sangnyua sao haüyoan sao to 
jamalonga, 
24kheijinei nyi sangnyu bakhün ka haosi ham leijung longjan, hoba kanei 
haosi ham laangei tetetjan; aieilausi sao sangnyua kisikei, yaksanyuei thuibü 
shang- a angek, hoba bousubou khokei jembü lepboueibü yak haoei 
leilukukei; kho tegü nyi kan yo ka amaibü tekan apjan. 
25“Lausikei bousubou khoei phean kibü yaksanyu kho seka hapan bousubou 
khoei sao to tukosekko jamalonga; kheijineije bousu aoei sao to jambei hao 
ong hailabü. 
26Lausikei medeinyu kho to nyi ai akümlabü, medeinyu to haila muko shedbü 
aki; aishanga ladang müt cheei jembü lepbou khulimbo meimeilaje hoba hao 
haitilaje, kho tegü ong kho kümsilei ki. 
27Aishanga haoei sao seka hapbei; phean phobü medeiei ngekkei hoba sao 
khümenla khünei ao akitei. 
28“Müt cheei saosüngbü medei nashou che, ao müei phean aki sao hapan sao 
to hatyolanga longa hoba sao to jamalonga hoba haoen hapenalonga; 
29kheijinei aoei sao to jambei haoei medeinyueibü bou la chandinam shekel 
anjinsem kulabü, hoba sao haoeibü yak la lelabü; aieilausi haoei sao 
leilutikei, haoeibü salang sünga sao üpbo kijan. 
30 “Müt cheei haoeibü boueibü yak alejan, hoba boueibü yak to ajamjan. 

 Ngühküpaibü 23 

Bunyuboueibü Mütli ka Pakan Apbü 

1“Aoeibü temlang nitnyinan ki, ayingsi mütlüh lipan apan ki, 
haoBunyuboueibü kamshang to atla athük. 
2“Dangshouei Bunyuboueibü kamshang to atla athük; meten anboubü sühko 
hao ka pakbü shuongei Bunyuboueibü saopobü kamshang to ütlabü. 
3“Amonbü ayingsi Moabbü Bunyuboueibü kamshang to ütjan. 
4Aieilausi kan Ijep ka longjinei haoenei shausiyung hoba dei jungan kan 
shuokla alou, hoba kan to khükti uoktila shanga Mesopotamaiaa kibü Pethor 
ka Beoreibü shou Balaam haoenei chikei. 
5Khei yingasikei Bunyubouei Balaameibü ngüha ale, lausikei Bunyuboukaibü 
Mühghaüei khükbüokbü kho ka shanga haülabü yeitikei, 
aieilausi Bunyubou kaibü Mühghaüei ka to sanoukei. 
6Nyi kaibü langkei sünga haoeneibü hakso ayingsi haoen naangmaibü telam. 
7“Nyi Edombü amangsenjan, aieilausi hao kan bukjambü ki. Nyi Ijepbü to 
amangsenjan, aieilausi haoeneibü kaoa no yen la lean kikei. 
8Meten semboubüa bukbü haoeneibü shousi shuongei Bunyuboueibü 
kamshang to atla thükkei. 

Sepai Shuongeibü Kishang Saopoan Phobü 

9“Ladang nyi kaibü dangbou shuong khulimbo meimeilaje, hoba shaishanga 
kilaje, kheijinei nyi kümsilei amaibü pendou ka saüenan kijan. 
10Kan yoa müt at nangnak saangan apbüei asao- poko apalonga hao 
shaishang ka longtijan, hao shaishang to ütjan. 
11Lausikei chasem haoei jembü lolo mang yuan apjan, hoba chanyu nepan 
hao shaishang to loulabü. 
12“Tokei no kishang khongaenei apshang leshang kijan, hoba no khüto 
khongaeto haujan. 
13Kaibü shapsikün yoa thamsuokjin che kijan, hoba ladang nyi khongaenei 
aplalelaje nyi khoei thujan, hoba nyi apbü kho jonlepan phojan. 

14Aishanga Bunyubou kaibü Mühghaüei kan khümenla hoba kaneibü 
dangbou shuong kaneibü ika kula shanga kan shaishanga paida, hibü ka to 
aikei asaopobü ühüplabü, hoba ka jungka hao sepeijung asatla shanga kan 
shaishang saopobü kijan. 

Ngühkhüm Den Juong 

15“Sambü ao jembü bunyu jungka satjung louan ki, hao bunyu la khümbo 
akujan. 
16Kan yoa hao kimangsühbü tan laoboua hao kila haoei pienlaje khünei hao 
ka yoa kilabü, nyi hao to mangthem ajungeilabü. 
17“Israel sao aokei suonlamnyu la ayeijan, hoba Israelbü bousu aokei 
suonlambou la ayeijan. 
18Bunyubou kaibü Mühghaü chem to takletbü lembü shanga pejapelabü 
mueibü nam, ayingsi keieibü munam aikei asungbajan; aishanga penyi ham 
kho Bunyubou kaibü Mühghaü thedanga mangsenlabü. 
19“Nyi kaibü jaisina la phopbü yoan, nam phopnam yingsikei, shauayunga 
ayingsi ajanjan phopbü yoan alotkujan. 
20Küksithang la nyi phopnam yoan lotkula thükkei, lausikei laobou kaodak 
nyi lela hauda khünei nyi kümbü pendoua Bunyubou kaibü Mühghaüei no 
haükulabü shanga jembü jaisina la nyi phopbü yoan alotkujan. 
21“Ladang nyi Bunyubou kaibü Mühghaü la denche takletkulaje, kho nyi 
aphaiko kujan, aishanga Bunyubou kaibü Mühghaüei kho ka ka lelabü haang, 
hoba kho ka shanga shedbü yinglabü. 
22Lausikei atheletko kialonga kho ka to shabü akilabü. 
23Lauan apbo thekubü kho nyi maangangko thekubü yingsije Bunyubou kaibü 
Mühghaü to nyi thekubü tegü nyi kümjan. 
24“Ladang kaibü lepboueibü semlühlaak to atlaje, nyi shaumang sühbü tegü 
semlüh hek shaumang maiko shaula thükkei; lausikei nyi kaibü ona aikei 
ajinjan. 

25 Ladang kaibü lepboueibü loan kibü youshou laak to no atlaje, nyi kaibü 
ikei youman yetan shaula thükkei, lausikei kaibü lepboueibü youshou to nyi 
laangku alitijan. 

Ngühküpaibü 24 

Bangbü hoba Chemkanbü 

1 “Ladang bousu cheei yaksa che lelaje, hoba sao yoa chem kanlaje, yaksanyu 
to den- che chühenbü ka yaksanyuei hao aolintiko aptisi, haoei sao la bangbü 
le che dokulabü, hoba kho saoeibü ika kuan haoeibü chem ka sao sattilabü. 
2Hobaje ladang haoeneibü chem ka sao bangjung satlaje, sao hauan lubüeibü 
yakla lela thükkei. 
3Hobaje lao khoei sao amangsühsi hoba sao la bangbü le dokualonga, hoba 
kho saoeibü ika kualonga hoba haoeibü chem ka sao sattialonga, ayingsi 
haoeibü yakla lela sao ngabü nyiboubü lao kho haian apalonga; 
4saoeibü shaangbü lao aoei sao sattikei, sao nyibou hao yakla lela shanga sao 
asaopoko yeisije haoei alejan; aishangaBunyubou thedanga kho mangsenlabü 
ki; hoba Bunyubou kaibü Mühghaüei ka la phetphanla kubü kaodak nyi 
teshati. 

Ngühkhüm den Juong 

5“Ladang müt cheei yaksa haanbü ngalaje, hao sepai tan yo to ohaujan, 
ayingsi ai kümaleiakei hao pakan ajinjan; po cheje hao chema hopatham 
kilabü, hoba haoei yaksa kho olinko kitijan. 
6Aoeikei ngünbü laang ayingsi ngünbü laangdakei athealanjan, aishanga 
haoei langkei cheei theyolanyoda. 
7“Müt cheei jembü müt Israel shousi at kokla haubü lapensi, hoba hao to aao 
tegü jungeialonga, ayingsi hao yaakalonga, kho kokbou kho haitijan. Kho 
tegü kan yoka amaibü nyi apbulabü. 
8“Im longjinei Levi ungshedbou shuongei kan la lenbü tegü pendou 
amashikko kümla maangsangashi; ngei haoen la sakkubü, kanei kho tegü 
jungeiko kümashi. 

9Kan Ijep ka longjinei lama BunyubouMühghaüei Miriam to ai kümbei 
damenashi. 
10“Ladang nyi kaibü lepbü sangmang la denche lotkulaje no haoeibü chem to 
haoei theletbü hila ütjan. 
11No khonga haiteijan, hoba aola nyi lotkuda haoei authebü kho khongto ka 
jungto jungan longlabü. 
12Hao shalebü müt yingalonga haoei authebü peialeia ayepjan. 
13Hao jembü neia yeplabü hoba no haükulabü shanga maimaitham ladang 
chanyu neplaje nyi sepeian hao la authebü kungaiashi, hoba 
kho Bunyubou kaibü Mühghaü thedanga ka shanga saopobü kilabü. 
14“Nyi jembü mütli yingsikei, ayingsi kaibü kaonyek, kaibü bamanga kibü 
kaibü yenbou yingsikei eikmu lambü sambü ao yongko shalebü ki, nyi 
akhangsejan. 
15 Chanyu anepjinei nyi haoeibü munam khünyettham kuashi; aishanga hao 
shalebü kho maanglema ki; khei ayinglonga haoei kakhu limbo Bunyubou to 
ngeklabü, hoba kho ka shanga shabü kilabü. 
16“Shousi shanga nyusibou ühaitijan, ayingsi nyusibou shanga shousi 
ühaitijan, mütpem weko jembü shanga haitilabü. 
17“Yenbou ayingsi bou akibü matjem nyi ajuknyinkujan, ayingsi latnyueibü 
neisimei angla tepho. 
18Lausikei Ijepa no aaola lean kikei, hoba Bunyubou kaibü Mühghaüei kho ka 
khümenkei dogo nyi damenashi. 
19“Ladang nyi kaibü sek ka nyak sunglaje, hoba seka youshang che maalaje, 
no kho sungla nyibou tengai; nyi kümbü kümsilei pendouaBunyubou kaibü 
Mühgaüei no haükula shanga kho yenbou, bou akibü hoba latnyu shanga 
kilabü. 
20 Ladang oliv long ka hek kheilaje, nyi nyibou bhek lamjung ohaujan, kho 
yenbou, bou akibü, hoba latnyu shuong shanga kilabü. 

21Ladang nyi kaibü semlühlaak ka semlüh hek kheilaje, nyi phaito kho 
heshaila angailabü; ho yenbou, bou akibü hoba latnyu shuong shangabü 
kilabü. 
22Hobaje Ijep kaodaka no aaola lean kikei dogo nyi damenlabü; hibü ngei ka 
la ho kümla sakkuda. 

 Ngühküpaibü 25 

1“Ladang müt yoa lemen longan haoen matjemshang to loulaje hoba 
matjembouei haoen mat jemlaje kheijinei haoenei ngühmaanglanbou mat 
maitilabü hoba amaibou kho yuktilabü. 
2Hobaje shedbou to ngümla muan kialonga, matjembouei hao thedanga hao 
amaibü thüng chühan ngümla the khüman yeptilabü. 
3Ngümbü kho saonyinei sühko hao la kula thükkei, haoei limankei angümjan; 
khei ayinglonga khübü kho aei ngümbüei nyi jembü mütli yuktida. 
4“Masu pongsuei youshou nakjinei nyi haoeibü sembung tekhühku. 

Jaisina Che Haibüeibü Kümsilei 

5 “Ladang jaisina liko kian haoen yoa shousi üpyoko che haian aplaje 
haiboueibü yak küksithang to chemdang ayeilabü; laoeibü jaisinaei sao 
jungto hauan sao yakla lela ngalabü, hoba sao to jaisinaeibü lao cheei kümjan 
kümsilei kümlabü. 
6Hobaje saoei bukbü shaangbou shouei haiboueibü nyena Israel ka haoeibü 
nyen haman üpla shanga jeijan. 
7Müt khoei haoeibü jaieibü yak kho lemang asühlonga, kheijinei haoeibü 
jaieibü yakei bakhün to jaishou shuong jungto anglabü, hoba laulabü, 
‘Külaoeibü naei haoeibü jaieibü nyen Israela tephokukho lauda, haoei kü to 
jaisina bepou kümsilei tekümbho lauda.’ 
8Kheijinei sangnyu jaishou shuongei hao ngalabü, hoba hao to joyolabü; hoba 
shaüde, ‘Ngei sao amangsühda’, dogo laualonga, 

9kheijinei haoeibü jaieibü yakei jaishou shuong thedanga hao jungto loulabü, 
hoba haoeibü you ka ngok hangletkulabü, hoba haoeibü thenyeka eokei 
thoklabü, hoba laulabü, ‘Ao mütei jembü jaieibü chemdang ayaüda hao to hai 
kümlabü.’ 
10Hobaje Israela hao nyen, ‘Ngok hangletbou,’ dogo nyenlabü. 

Lubü Ngühkhüm 

11“Ladang müt nyi cheei che to oyolaje, cheeibü yakei jembü lao to ngümbü 
ik ka püetla shanga nyangko louan jembü ik shingan hao to huphang peisilei 
to nyatyolanga longa, 
12nyi sao to aikei sanou adambo saoeibü ik wapan apbushi. 
13“Nyi kaibü nyungkaia seret laang den lulu yaangbü hanbü aphojan. 
14Nyi kaibü chema kam yaangbü hanbü den lulu aphojan. 
15Bunyubou kaibü Mühghaüei ka la kubü kaonyeka no salangko kila shanga, 
seret penko hoba tükde kijan; 
16aishanga kho tegü kümbüleibü pendou khei ngühmaang alanko kümbü 
pendouBunyubou kaibü Mühghaü thed- anga mangsenlabü ki. 

Amalekbü Haitila Ngühkhüm Kubü 

17“Kan Ijep ka longjinei Amalekbüei ka to ai kümbei damenashi. 
18Kan hü shuokan hoba semthetan kijinei, haoen kaneibü wakoua 
kühshuokkei hoba phaibü shuong hoba hau akibü shuong wapthetkukei; 
haoen to Mühghaü to hatbü akitei. 
19Hibü Bunyuboukaibü Mühghaüei kaneibü phet yingla kan la kubü kaodaka 
ladangBunyubou kaibü Mühghaüei kan kaijembo dangbou pendou ka kan la 
hakso kulaje, kheijinei kanei mühnyu phanga Amalekbü damenbü haman 
apashi. Kho kanei amaalabü! 

Ngühküpaibü 26 

Langle ka Lembü kubü 

1“Ladang Bunyubou kaibü Mühghaüei kan la phet- phan kubü kaonyek to kan 
atlaje hoba khonei shaian aplaje, hoba khünei kilaje 
2Bunyubou Mühghaüei kan la kubü kaodak ka hapbü pendou ka shaangbü 
buhek kanei jungan loulabü, hoba kho kama phoashi, hobaBunyubou kaibü 
Mühghaüei haoeibü nyen laobou kaonyeka kitila pienlaje khüto haulabü. 
3Kho jiha ungshed jaishoubou jungto no haulabü, hoba hao to lenashi, 
‘Bunyubouei seneibü pisibou la thekubü kaodak to ngo lotan kia dogo tat 
ngei Bunyubou kaibü Mühghaü to ngekda.’ 
4“Hobaje ungshedbouei kaibü ik ka kam kho sungletlabü, hoba 
khoBunyubou kaibü lemshang thedanga pholabü. 
5Kho phaia nyiBunyubou kaibü Mühghaü thedanga laulabü, ‘Ngeibü bou 
shoongaiko kibü Arambü che kikei, hao tan hanbü che yoa Ijepa kila yankei, 
hoba khünei hao phang che, yaangbü, hau yaangbü hoba juong la yeikei; 
6Ijepbüei kün to kaangko jungeikei, kün aaola lekei, hoba kün la aaoeibü 
kümsilei jangan phokukei. 
7Lausikei künei küneibü pisibou Mühghaü to ngekkei, hoba Bunyubouei 
küneibü ngühlang ditkei, hoba kün aaola lebü, kün hükomangko kümbü hoba 
kün khonkutibü hapbei. 
8Hobaje Bunyubouei hau kibü ik hoba phem shingan, hatlamoklabü yaang 
tetsida hoba seikümseileiei kün Ijep ka leiyenkei. 
9Hobaje ho kaodak to kün leian louan haoei kün la sendei hoba naodei koubü 
kaodak kukei. 
10Hobaje tou chühashi, OBunyubou, nyi kü la kubü kao ka longbü shaangbü 
buhek ngeiBunyubou jungto sungbada.’ “Hobaje nyi Bunyubou kaibü 
Mühghaü thedanga kho phokulabü, hoba Bunyubou kaibü Mühghaü 
thedanga lemashi. 
11HobajeBunyubou Mühghaüei ka la hoba kaibü chemdang la kubü maibü 
pendou, no hoba Levibü kan yoa kibü yenbou yoan olinyoashi. 

12“Sembou poa, kho an phejan kubü po, ladang nyi an phejan kubü pendou 
thonlaje, kheijinei nyi kho Levibü la, yenbou la, bou akibü la hoba latnyu la 
kaibü bakou phanga haoen shishenko shaula nyi kujan. 
13Hobaje Bunyubou kaibü Mühghaü to nyi laulabü, ‘Nyi kü la sakkubü tegü, 
nyi sakkubü aikei aleilutiko ayingsi khübü kho amaako, ngei kün chema ngei 
khümbo kubü peisilei sungena, hoba tokei, ngei kho Levibü la, ngeibü 
benbou yenbou la, bou akibü hoba latnyu la kua; nyi sakkubü at ongkei ngei 
aleilukukei, ayingsi ngei khübü kho amaakei. 
14Ngo mang haapjinei ngei an phejan ashau, ayingsi ngo ihinseibü chaloua 
khübü denche ongkei sungan üp, ayingsi haibü la khübü ka ai aku; 
ngei Bunyubou kü Mühghaüeibü ngüha lekei, hoba khübü pendou nyi kü la 
sakkubü tegü kümbei. 
15Kaibü saoposhang khuthük ka chühyantiashi, hoba kaibü mütli hoba 
küneibü pisibou la thekubü sendei hoba naodei koubü kaodak haübuma.’ 

Mühghaüeibü Mütshuong 

16“Tat Bunyubou kaibü Mühghaüei sakkubü ngühkhüm deikhüm kümla ka la 
sakkuda; hibü nyi habü ho kaibü maangpon pendouei hoba kaibü soushou 
pendouei jungeiashi. 
17Haoeibü lamnyua paila hoba haoeibü sakkubü ngühkhüm hoba haoeibü 
matjem hoba haoeibü ngüha lela, tat Bunyubou kho kaibü Mühghaü yingla 
theleda. 
18Hobaje haoei thekubü tegü hoba nyi haoeibü ngühkhüm pholabü 
lele Bunyubouei no tat chalou hao shanga mütli phangche yeila takleda. 
19Hobaje haoei kümbü phang pendou thüka nyen shanga, hoba hao nyena 
hoba nyenhanga thükkabou yeitilabü; hoba haoei laubü tegü Bunyubou kaibü 
Mühghaü shanga no saopobü mütli kilabü.” 

 Ngühküpaibü 27 

Laanga Dobü Mühghaüeibü Ngühkhüm shuong 

1Kheijinei Mosa hoba Israelbü leiyeibü jaishou shuongei mütshuong la 
sakkuko laukei, “Tat ngei kan la sakkubü pendou jungeiashi, 
2Hobaje Bunyubou kaibü Mühghaüei kan la kubü kaodak to kan Jordan 
danko atbü chaloua tham laang yaangbü at shini naangan kanei kean phojan. 
3Hobaje Bunyubou kaneibü pisibou Mühghaüei kan la thekubü 
tegütham Bunyubou kaibü Mühghaüei kan la kubü, sendei hoba naodei 
kouko kibü kaodak to kan atla shanga kanei khübü ngühkhüm ho pendou 
danga dojan. 
4Kanei Jordan dansi lengko kanei habü laang, ngei tat kan la sakkubü tegü, 
Ebal shongha kean phojan, hoba nyi shini naangjan. 
5Hobaje khüneiBunyubou kaibü Mühghaü to lemshang che, laangei kümbü 
lemshang kümjan, khünei nyi nameibü peisilei aikei ayojan. 
6Bunyubou kaibü Mühghaü lemshang kho athüngbü laangei kümjan, hoba 
khüneiBunyubou kaibü Mühghaü la nyi juokbü lembü kujan. 
7Hobaje nyi sangmai lembü lemjan, hoba khünei shaulabü, hoba 
nyi Bunyuboukaibü Mühghaü thedanga olinlabü. 
8Hobaje nyi laang thüka ngühkhüm pendou shangashatko dojan.” 
9Mosa si ungshedbou shuong Levi shuongei Israelbü pendou to laukei, “Ngüh 
üangko kishi hoba ditashi, O Israel, tat no Bunyuboukaibü Mühghaüeibü 
mütli yeia. 
10Hibü nyi Bunyubou kaibü Mühghaüeibü ngüh ditashi, hoba haoei sakkubü 
hoba haoeibü ngühkhüm deikhüm laobou tat ngei ka la sakkuda kho 
kümashi.” 

Ngüha Alebüa Shedsikhau 

11Khünyet chalouatham Mosaei mütshuong la ngühkhüm kuko laukei, 
12“Ladang kanei Jordan danjung haulaje, habü hoei mütli haükula shanga 
Gerizim shongha lojan: Simon, Levi, Jihuda, Issakar, Josef, hoba Benjamin. 

13Hobaje habü hoei khükla uokla shanga Ebal shongha lojan: Reuben, Gad, 
Asher, Zebulun, Dan hoba Naftali. 
14Hobaje Levibüei Israelbü pendou to ngühlang yaangbüei laulabü: 
15“ ‘Bunyubou thedanga aeibou mangsenlabü maangli maangsang müteibü 
ikei kümbü huphanga phoan heangsho jakenbü ayingsi nam leman jonbü aoei 
kümlaje hao shedsikhau yingshi.’ “Hobaje müt pendouei laulabü, ‘Amen!’ 
16“‘Aoei bou ayingsi nyu to soumo ühütdaje hao shedsikhau yingshi.’ “Hobaje 
müt pendouei laulabü, ‘Amen!’ 
17“‘Aoei jembü lepboueibü leilang khokan aplaje hao shedsikhau yingshi.’ 
“Hobaje müt pendouei laulabü, ‘Amen!’ 
18“‘Aoei nyekthubü lam ayingbü to leilaje, hao shedsikhau yingshi.’ “Hobaje 
müt pendouei laulabü, ‘Amen!’ 
19“‘Aoei yenbou, bou akibü hoba latnyu matjembü juknyinkulaje, hao 
shedsikhau yingshi.’ “Hobaje müt pendouei laulabü, ‘Amen!’ 
20“‘Aoei jembü bou himou bautiko boueibü yak to jamlaje, hao shedsikhau 
yingshi.’ “Hobaje müt pendouei laulabü, ‘Amen!’ 
21“‘Aoei meisiau at to ongkei jamlaje, hao shedsikhau yingshi.’ “Hobaje müt 
pendouei laulabü, ‘Amen!’ 
22“‘Aoei jaisinaeibü nouyangnyu ayingsi jembü nyueibü nouyangnyu to 
jamlaje, hao shedsikhau yingshi.’ “Hobaje müt pendouei laulabü, ‘Amen!’ 
23“‘Aoei jembü yakeibü nyu to jamlaje hao shedsikhau yingshi.’ “Hobaje müt 
pendouei laulabü, ‘Amen!’ 
24“‘Aoei lepbou huphanga haitilaje hao shedsikhau yingshi.’ “Hobaje müt 
pendouei laulabü, ‘Amen!’ 
25“‘Aoei shedbü akibü müt haitilaje, hao shedsikhau yingshi.’ “Hobaje müt 
pendouei laulabü, ‘Amen!’ 
26 “‘Aoei ho ngühkhüm hoba lenbü ühütleplaje hao shedsikhau yingshi.’ 
“Hobaje müt pendouei laulabü, ‘Amen!’ 

Ngühküpaibü 28 

Ngüha Lebüeibü Haülabü 
(Lev 26.3-13; NA 7.12-24) 

1“Ngei tat kan la kubü haoei sakkubü pendou jungeila Bunyuboukaibü 
Mühghaü ngüh kanei noua nepbo ditko laualonga, Bunyubouei kaodak phang 
pendou thüka kan phokulabü. 
2Hobaje Bunyuboukaibü Mühghaü ngüh kanei ditko laualonga khübü 
haülabü pendou kan thükto loulabü hoba kan phai semlabü. 
3“Sangnyua no haükulabü hoba seka no haükulabü. 
4“Kaibü mang lilabü, kaibü kaokabü buhek, hoba kaibü samkeisamuk 
shoushou hoba kaibü masu hoba sanlon shoushou haabüa no haükulabü. 
5“Kaibü kam hoba shem haükulabü. 
6“No loujinei haükulabü hoba no haujinei haükulabü. 
7“Dangbou aoei ka to wa- pyolaje Bunyubouei ka thedang ka satyotilabü, 
kakhu limbo haoen lam che ka loulabü, lausikei haoen lam nyet to linlabü. 
8“Kaibü bunga hoba kaibü ikei kümbü pendoua Bunyubouei ka jungto 
haülabü kaiya dogo sakkulabü; hoba Bunyubou kaibü Mühghaüei sakkubü ka 
la kubü kaodaka haoei no haükulabü. 
9“Bunyubou kaibü Mühghaüei sakkubü nyi jungeialonga hoba haoeibü 
lamnyua paialonga Bunyubouei ka la thekubü tegü hao shanga haoei no 
saopobü mütli che yeitkulabü. 
10Hobaje kaodakbü müt pendouei no Bunyubou nyena ngaakei dogo haplabü, 
hoba haoenei ka to hatlabü. 
11Bunyubouei kaneibü pisibou to ka la kulabü dogo thekubü kaodaka kaibü 
mang lilabüa, kaibü samkeisamuk lilabüa, kaibü kao buheka Bunyubouei no 
juonga haati juongtilabü. 
12Bunyubouei kaibü ikküm iklei pendou haükula shanga hoba kaneibü kao to 
jih tükdea lang yantila shanga haoei thanshang maibü müh ipbulabü. 

13Bunyubouei no mei aying khu yeitilabü, hoba no phangaenei aying, thük 
letilabü, nyi ong Bunyubou kaibü Mühghaüei sakkubü laobou tat ngei ka la 
kuko ki kho maangsangko jungeialonga. 
14Hobaje lubü Mühghaü khangenla haula shanga tat ngei sakkubü ngüh ka 
nanae ayingsi maeae to tohau. 

Ngüha Alebüeibü Pailetbü 
(Lev 26.14-46) 

15“Lausikei tat ngei ka la sakkubü Bunyubouei sakkubü hoba haoeibü 
theletbü ngühkhüm pendou jungeila shanga Bunyubou kaibü Mühghaü ngüh 
teditkho laualonga haoeibü shedsikhau pendou ka jungto loulabü hoba ka to 
sühlabü. 
16“Sangnyua no shedla khaulabü, hoba seka no shedla khaulabü. 
17“Kaibü kam hoba shem shedla khaulabü. 
18“Kaibü mang lilabü, hoba kaibü kao kabü buhek, kaibü masu hoba sanlon 
shoushou shuong shedla khaulabü. 
19“No loujinei hoba haujinei shedla khaulabü. 
20“Nyi ngo hangletnyu apan nyi kümbü amaibü shanga no amauti shongko 
hoba no tongde ashem shongko Bunyubouei ka thükto nyi kümbü pendoua 
shedsikhau khonsak maangto shatlabü hoba hakbü hautilabü. 
21Nyi laobou kaodak lela atda, khünei kho kaodak ka no amau 
shongko Bunyubouei ka to khonkubü lim khaangtian phokulabü. 
22Bunyubouei ka to mangshatbü, mangbokshat, mangbokbü, mang auko 
shatbü, hoba inei, pangnyintibüei, senmaangbokbüei sühtilabü, hoba khübü 
khoei no amauti shongko no shieilabü. 
23Hobaje kaibü khu thüka kibü thükaenei kibü müh kho chinam kilabü, hoba 
kaibü phangaenei kibü kaodak kho namkaang kilabü. 
24Kaneibü kaoa lang kho Bunyubouei thamngu hoba maksilak yeitikulabü, no 
amauti shongko müh ka kho ka thükto yantikulabü. 

25“Kaibü dangbou thedanga Bunyubouei no thüktilabü; no haoen khulimbo 
lam che ka haulabü, lausikei no lam nyetla yeian haoen thedanga sateilabü, 
hoba kaodak sangle pendou thed- anga no kongaedanga jimlabü. 
26Kaibü haibü mang kho müh kabü au pendou hoba kaodak kabü meisiau 
shanga shausiyung yinglabü hoba khübü shian sattikula ao akilabü. 
27Bunyubouei no ladangkei amaibü Ijepbüeibü bokbü mouei, mou puyopuyo 
longbüei sühtilabü. 
28Bunyubouei ka to dalabü, nyekthubü, hatbümokbüei sühtilabü; 
29hoba nyekthubüei daomaua youei shongan chühko paibü tegü no chaloua 
shongan chühko pailabü, hoba kaibü langkei müisiman akilabü; ponpen no 
ong khonkulabü hoba soshau soyunglabü, hoba no püetla ao akilabü. 
30“Nyi yaksa che phelabü lausikei lubüei sao to yeplabü; nyi chem che 
danglabü, lausikei khünei no akilabü; nyi semlüh laak lelabü, hoba hek nyi 
ashaulabü. 
31Kaibü masu pongsu ka thedanga haitilabü, lausikei nyi kho ashaulabü. 
Kaibü gadu to ka thedanga ik shatan solanglabü, lausikei ka la angaitilabü; 
kaibü sanlon kaibü dangbou la kuan aplabü, lausikei no püetla aokei akilabü. 
32Kaibü jayang nouyang shousi lubü la kulabü, hoba chaseko nyi haoen 
chühmangsühsikei ühüplabü, hoba kaibü ika aikei hau akilabü. 
33Kaibü kao kabü hek hoba nyi küten ongenbü pendou nyi angebü phang 
cheei ong shauan apbulabü hoba no ong khonkulabü hoba nitnyinan aplabü. 
34Hibü nyi ai haplaje kho hapbü khoei no langet bautilabü. 
35Kaibü youjishou ka khunyuyo sühko, Bunyubouei ka to youküka hoba youa 
bokbü mou amaibü kaibü youa longtilabü, laobou ka to maila athüklabü. 
36“Bunyubouei no hoba ka thüka nyi phobü choba, nyi ayingsi kaibü 
pisibouei angebü phang che to hautilabü. Khünei nyi lubü Mühghaü, laang 
hoba bu khangenlabü. 

37Hobaje Bunyubouei no leian haubü aenei mütli pendou yoa no konga 
jimbü, tetlatalabü hoba amaaphelabü yeilabü. 
38“Nyi sek to youli juong künan koulabü, lausikei shisho ong latlabü, 
aishanga koksüngei kho shaukhümbulabü. 
39Nyi semlühlaak lelabü hoba kümlaleilabü, lausikei nyi semlüh ih ayunglabü 
ayingsi hek akheilabü; aishanga yangei khübü kho shaulabü. 
40Kaibü kao pendoua oliv bunyu kilabü, lausikei nyi jembü lolo onang 
anaanglabü. 
41Ka ka jayang nouyang shousi paklabü, lausikei haoen ka shangabü 
ayinglabü, aishanga haoen phangkabou to atlabü. 
42Hobaje kaibü bunyu pendou hoba kaibü kaoa buhek koksüngei pakleplabü. 
43“Ka yoa kibü yenbou ong ka to thükkabou to anglabü hoba no phangkabou, 
phangkabou to ong yanlabü. 
44Haoei ka la lotkulabü, lausikei nyi hao la alotkulabü, hao khu, hoba no mei 
kilabü. 
45“Hobaje no amauti shongko habü shedsikhau shuong pendou ka thüka 
kilabü hoba no shieilabü, hoba no laphetlabü; aishanga haoei ka la sakkubü 
hoba haoei jaletkubü ngühkhüm shuong jungeila shanga Bunyubou kaibü 
Mühghaü ngüh adit. 
46Habü ho ponpen shanga no hoba kaibü shisi shousi la tetsida hoba 
maangpanglabü kilabü. 
47Aieilausi nyi apsileko hapan olin angko hoba maanga 
olinbüei Bunyubou kaibü Mühghaü akhangen. 
48Khei yingbü khoei mühei haiko, dei lako, mütkong, hoba peisilei pendouei 
kongsepan,Bunyubouei no khulimbo hautibü dangbou shuongei no amauti 
shongko haoei kaibü ngüma nameibü kaang jinkulabü. 
49Aulu seengeibü tegü Bunyubouei no khulimbo saabü ka kaonyek thonbü ka 
phang che leibalabü, kho phangeibü ngühyem nyi aditenlabü. 

50Hatlamoklabü thenyek yembü phang, laobouei jaishou shuong wela 
alelabü, ayingsi nashou meten to onou alenlabü; 
51hoba no amauti shongko haoei kaibü samkeisamuk shoushou hoba kaibü 
kaokabü hek shaulabü; tokei haoei kan amauti shongko kaibü youshou ih 
ayingsi onang, kaibü masu ayingsi kaibü sanlon ühaa ayaangtilabü. 
52Hobaje nyi maanglembü kaibü ba suokbü kaonyek pendoua athaplet 
shongko haoei kaibü bakhün pendou komleplabü hoba Bunyubou kaibü 
Mühghaüei kubü kaibü kaonyek pendoua kaneibü sang badang pendoua 
haoei no komleplabü. 
53“Hibü nyi, Bunyubou kaibü Mühghaüei kubü jembü jayang nouyang 
shousieibü phe, kaibü dangbou shuongei komlepan hoba aüyoko no 
khonkutibüei, nyi shaulabü. 
54Kan yoa bousu ao teiteitham hoba aeibou inyaitham ki, haoei jembü jaisina 
hoba haoei sanoubü yak, hoba jouan kibü haoeibü shousi shuong shaulabü. 
55Hibü kaibü bakhün pendoua kaibü dangbou shuong komlepan kibü hoba 
khonkutiko aüyobüei haoei shaula kibü haoeneibü shousieibü phe haoen la 
akulabü, aieilausi haoei aikei jouan aki. 
56Kan yoa ao teiteitham hoba inyaitham, khei teiteibü hoba inyaibüei saoeibü 
youei kaoa nakmang asühko ki, saoei sao sanoubou lao to hoba saoeibü 
shousi to 
57hoba saoeibü nasetshang ka lotbü sam, hoba saoei bukbü nashou to amaiko 
jungeilabü; aishanga kaibü sangnyua kaibü dangbouei khonkutiko hoba 
aüyotiko komlepbüei ajanjan pendouei mühbüei saoei hu- phanga khübü kho 
shaulabü. 
58“Ho soneikangbü hoba hatlamoklabü nyen Bunyubou kaibü Mühghaü to 
hatko ho lea doan kibü ho ngühkhüm pendou nyi kümla tejungeikho 
laualonga, 

59kheijinei Bunyubouei no shieikoelabü, ka to, ka ka bakbü to shieikoe yaang, 
lounyu athakko kibü lim yaangbü hoba lounyu athakko kibü maangpanglabü 
yeitikulabü. 
60Hobaje Ijepbü kishang laobou nyi hatko kikei, pendou haoei ka jungto 
nyibou sungbakulabü hoba khübü khoei ka to khapetnyu kilabü. 
61Tokei no amauti shongko, ho ngühkhüm lea doan akibü shatsinyat pendou 
hoba lim pendou Bunyubouei ka thükto sungbakulabü. 
62Kan che khanshoulitshou lühbak tegü kiasikei lühbak shisho ong yeilabü, 
aieilausi nyi Bunyubou kaibü Mühghaü ngüha ale. 
63Bunyubouei jih chenei kan to maitila hoba haatila olinbü tegü, kho 
tegü Bunyubouei kan mautila hoba haitila olinlabü; hoba kan laobou kaodak 
lela atda, kho kaonyek ka kan pheian aplabü. 
64“Hobaje kaodak jithon ka jithon sühko phang pendou yoaBunyubouei kan 
phinnyintilabü hoba kaneibü pisibouei angebü lubü mühghaü, bu si laang 
khangenlabü. 
65Khübü phang yoa hopatham akilabü hoba kaibü you hakso akilabü; 
lausikei Bunyubouei ka la maangkhu yuibü, nyeklong athükbü hoba koujung 
ngaibü soushou kulabü. 
66Kaibü langkei ka thedanga kuia saüan ong kilabü, hoba no change nangnak 
hatlenbü phang- a ong kilabü, hoba kaibü langkei shanga aikei tükde akilabü. 
67Kaibü maangpona hatlabüei moktibü hangshong hoba kaibü nyekei ai 
hapda, kho hangshong, ngeyang nyi laulabü, ‘Mühghaüei ho chasem la 
ongkei yeitikua yingma!’ hoba chasem nyi ‘Mühghaüei ho ngeyang la ongkei 
yeitikua yingma!’ dogo laulabü. 
68Bunyubouei no nyibou Ijep to longchema leian ngaitilabü, laobou lamnyu 
shanga ngei ka to, ‘Nyi touje kho nyibou ühüplabü,’ dogo laukei, hoba khünei 
kan lolo aaomüt hoba aaosao la yeian yaaklabü, hoba aoeikei kan ajeklabü.” 

 Ngühküpaibü 29 

Moab Kaodaka Israelbü to Bunyuboueibü Thesilan 

1Israel shousi shuong yoa Bunyubouei Horeba theyolanyobü lebü to 
liman Bunyubouei Mosa to Moab kaodaka haoen yoa theyolanyobü lela 
sakkubü habü ngüh ki. 
2Kheijinei Mosaei Israelbü pendou ngakei, hoba haoen to laukei, “Ijep 
kaodaka Bunyubouei Farao to hoba haoeibü khangenbü pendou to hoba 
haoen kaonyek pendou to kümbü kanei hapa. 
3Takteibü yaang, tetsida, hoba seikümseilei shuong kho kanei hapa. 
4 Lausikei tat sühko Bunyubouei kan la ngelabü maang- pon, haplabü nyek, 
ditlabü nou aku. 
5Po saonyi ngei kan yamlamanga leia; kaneibü neisimei ühang, hoba kaneibü 
ngokkei aleilu. 
6Kanei ngo Bunyuboukaneibü Mühghaü dogo ngela shanga kanei wentek 
ashau, hoba ih ayung. 
7Ladang kan ho kaodak to loukei, Heshbol choba Sihon, hoba Bashanbü 
choba Og, sen naklepbo lason to longkei, lausikei senei haoen thükkei. 
8Hobaje haoeneibü kaodak senei lekei, hoba kho Reubenbü la hoba Gadbü 
hoba Manasse chung jamde la phetphanla shanga kukei. 
9Hibü kanei kümbü pendoua naangmaila shanga ho theyolanyobü ngüh 
shuong maangpona phoashi hoba khübü kho kümashi. 
10“Tat kan pendou Bunyubou kaneibü Mühghaü thedanga loashi, kaneibü 
leiyeibü shuong, kaneibü chung shuong, kaneibü jaishou shuong hoba 
songdakbü shuong, khei Israel mütshuong pendou, 
11kaneibü nashou hanbü shuong, kaneibü yaksi shuong hoba kan shaishanga 
kibü yoa yenbou bu shenbü ka deikhubüa sühko. 
12KheiBunyubou kaibü Mühghaüei tat ka yoa kümbo kibü Bunyubou kaibü 
Mühghaüeibü thesilan to, hoba haoeibü thekubü to no atenlabü lele, 

13khei ka to joyobü tegü hoba haoenei kaneibü pisibou to, Abraham to, Isak 
to hoba Jakob to thekubü tegü, khei tat haoei no jembü mütli yeitilabü hoba 
hao kaibü Mühghaü yeitila shanga, 
14ho theyolanyobü hoba theletbü ho ngei kan yoa ong kümda aying; 
15lausikei tat sen yoa Bunyubou seneibü Mühghaü thedanga loan kibü hoba 
tokei tat sen yoa ayobü shuong yoa ngei kümda. 
16“Aieilausi sen Ijepa, lai kikei senei ngekei, hoba lai kanei danjung loubü 
phang yoa senei lai dankei, 
17hoba haoen yoa kibü haoeneibü heangsho hoba laang, chandinam hoba 
hon, haoen mangsenlabü kanei hapa. 
18Kho khei ayinglonga kan bousu, yaksa, chempen ayingsi chung yoa 
maangpon sepeian Bunyubou seneibü Mühghaü jungka satlabü hoba khübü 
phangeibü mühghaü khangenlabü hoba kan yoa kom khauekbü longbü li 
kilabü. 
19Hobaje ladang haoei theletbü ditlaje, jembü lolo yonglambo laulabü, 
‘Nembü kho ulangbüei mautila shanga kü maangpon kaangbüei paiasikei, 
ngo hakso kilabü.’ 
20Bunyubouei hao la amai üpbulabü, lausikei kheijineiBunyubou khauangbü 
hoba nyekto shatbü kho müt khulimbo longlabü, hoba ho lea doan kibü 
shedsikhau pendou hao to baulabü, hoba haoeibü nyen mühnyu phang ka 
haman apbulabü. 
21Hobaje ho ngühkhüm lea dobü shedsikhau thesilan pendou tegütham 
Israelbü chung pendou ka hao amaibü la kula shanga Bunyubouei hao sungan 
aplabü. 
22“Kheijinei loulabü metena kan phainei longbü kaneibü shousiei hoba 
kaodak saabü ka loubü yenbouei ladang haoenei ho kaodak lim hoba 
shatsinyat laobouei Bunyubouei kho shattida, 

23hoba khei kaodak khümbo wansat moli hoba wanui hoba tühnyinbü, khei 
youli awenshang hoba ai ayemshang, ayingsi khünei sang ayemda, 
lausikeiBunyubouei hao khau lotjinei hoba maangpokjinei khüpan apbubü 
Sodom hoba Gomora, Adma hoba Zeboiim leilutibü tegü, haoenei hapjinei, 
24khei phang pendouei laulabü, ‘Aila Bunyubouei ho kaodaka hainyu 
kümbei? Ho tegü khauang lotbü tetlabü ai?’ 
25Kheijinei mütshuongei laulabü, ‘Aieilausi Bunyubouei Ijep kaodak ka haoen 
leian longjinei haoei haoen yoa kümbü Bunyubouhaoeneibü pisibou 
Mühghaü yoa theyolanyobü haoenei inletnyu apbei. 
26Hobaje haoenei angebü hoba laobou haoei haoen la aku, thinei lubü 
mühghaü shuong khangenkei, hoba haoen to lembei. 
27Hibü ho lea dobü shedsikhau pendou ho mütli thükto sungbakukei. Ho 
kaodak khulimbo Bunyubou khauang longkei. 
28Hobaje tat sühko kibü tegü, hoba khauang yaang longbüei, Bunyubouei 
haoen kaodak ka haoen pheian apbei.’ 
29“Huphanga kibü shuong Bunyubou seneibü Mühghaü shangabü ki, lausikei 
senei ho ngühkhüm ngühshuong pendou kümlabü lele tang khitan kibü 
shuong khoje ponpen shanga sen hoba seneibü shousi shuong shangabü ki. 

Ngühküpaibü 30 

Kungaibü hoba Haülabü Thusilam 

1“Hibü ladang habü pendou kan to haüthüklaje, haülabü yingsikei shedsikhau 
yingsikei ngei kan thedanga ai phokua, hoba lae aetoBunyubou kaneibü 
Mühghaüei kan shian sattikei, khübü phang pendou yoa kaneibü maanga 
khübü kho shuokenashi. 
2Hobaje kan hoba kaneibü shousi shuong Bunyubou kaneibü Mühghaü jungto 
sepeinyu longeia longa hoba kaneibü maangpon pendouei, tat ngei kan la 
sakkubü haoeibü ngüh ditkho lausi; 

3kheijinei Bunyuboukaneibü Mühghaüei kan lae laeto ong phinnyintian ki, 
phang pendou ka nyibou kan leishaian kan to sanouko 
dambo Bunyubou kaneibü Mühghaüei kaneibü thu kümetkulabü. 
4Kan tekan apan kiasikei, khüka Bunyubou kaneibü Mühghaüei kan 
leishailabü, hoba kho ka haoei kan leian loulabü. 
5Hobaje Bunyubou kaibü Mühghaüei kaneibü pisibouei lebü kaodak to kan 
leian loulabü hoba kho kanei lelabü; hoba haoei kan naang maitilabü hoba 
kaneibü pisibou toje aei bukyo haayotilabü. 
6Hobaje kan lang kila shanga Bunyubou kaneibü Mühghaü kaibü maangpon 
pendouei hoba kaibü soushou pendouei sanoutila shanga Bunyubou kaibü 
Mühghaüei no hoba kaibü shisishousi shuongeibü maangpon kipan apbulabü. 
7HobajeBunyubou kaibü Mühghaüei ho shedsikhau pendou kaibü dangbou 
shuong aoyouei ka to mangsenda hoba shieikoeda haoen la jinkulabü. 
8Hobaje kan sepeinyu longailabü hoba Bunyubou ngüh ditlabü hoba ngei tat 
kan la kubü haoei sakkubü pendou jungeijan. 
9Hobaje Bunyubou kaibü Mühghaüei kanei kümbü pendoua püngti 
juongtilabü; kaneibü shousimia, kaneibü samkeisamuk haabüyaangbüa hoba 
kaneibü kao ka longbüa; aishanga kaneibü pisibou to tegü 
nyibou Bunyubou kan püngti juongtibüa olinlabü, 
10kanei ong ngühkhüm lea doan kibü tegü, haoeibü ngühkhüm hoba sakkubü 
shuong jungeiko kanei Bunyubou kaneibü Mühghaü ngüh ditko laualonga; 
hoba Bunyubou kaibü Mühghaü jungto kaibü maangpon pendouei hoba 
soushou pendouei sepeijung longeia longa. 
11“Aishanga ho sakkubü ngei tat kan la sakkuda, ho kan shanga yongko sekbü 
aying, ayingsi kanei asühlabü lele aying. 
12‘Kho künei kümla shanga hoba kho kün jungto sungbaan künla kho dittila 
shanga ao kün shanga müh to angla?’ dogo kanei laulabü lele kho müha aki. 

13Ayingsi, ‘Künei kho kümlabü lele kün shanga aoei yungnyu to kün shanga 
hauan kho kün jungto sungbaan kün la dittila?’ dogo nyi laulabü lele kho 
yungnyu danjung hauan aki. 
14Lausikei nyi kümla shanga kho ka junga aeibou nyangko kaibü sembunga 
hoba kaibü maangpona kia. 
15“Chühashi, tat ngei kan thedanga langkei hoba püngbü juongbü, haibü 
hoba amaibü phokuda. 
16Tat ngei kan la Bunyubou kaibü Mühghaü sanoubüei haoeibü lamnyua 
paibüei haoei sakkubü hoba jaletkubü ngühkhüm deikhüm ditko jungeikho 
laualonga, kheijinei kaibü langkei kilabü hoba bukyohaayolabü hoba kanei 
lela atan kibü kaodaka Bunyubou kaibü Mühghaüei kan la haükulabü. 
17Khei yingsi dogokei, kan maangpon sepeinyu satan hoba maang akuko 
küksithang mühghaü to lemla hoba haoen khangenla ditletan satalonga, 
18ngei kan to lenda, kanei lela shanga Jordan danjung atbü kaodaka lounyu 
akiko maimaitham kan maulabü. 
19Kan thed- anga langkeibü hoba haibü, haülabü hoba shedsikhau phokua 
dogo kan khulimbo tat aukabü lela ngei müh si kao phongko lauda; hibü 
langkei pienashi, khei no hoba kaibü shousi langkei kienla shanga; 
20Bunyubou kaibü Mühghaü sanoula, haoeibü ngüh ditla, hoba hao to 
khapetan kila shanga, aishanga hao kho kaibü langkei hoba kaibü salang ki, 
khei Bunyubou kaibü pisibousi to, Abraham to, Isak to, hoba Jakob to, haoen 
la kula thekubü kaodaka no kienlabü.” 

 Ngühküpaibü 31 

Joshua Mosaeibü Jeibou Yeibü 

1Hibü Mosa hauan Israelbü pendou to habü ngüh laukei. 
2Hobaje haoei haoen to laukei, “Tat ngo po saongaoto sao- che kia, touje ngo 
hau longei dogo paila athükda, hoba Bunyubouei kü to laukei, ‘No ho Jordan 
danjung ohaulabü.’ 

3Bunyubou Mühghaü kan thedanga haulabü, haoei khübü phang ka thedang 
ka mautikulabü, hoba nyi habü ho leilabü; hoba Bunyubouei laubü tegü 
Joshua kan thedanga haulabü. 
4Hobaje Bunyubouei Sihon to hoba Amorbü choba Og to hoba haoeneibü 
kaodak to kümbü tegü haoen to kümlabü, haoei haoen mautikei. 
5Hobaje Bunyubouei kan la khümbo kulabü hoba sakkubü pendou tegütham 
ngei kan la lenbü tegü kanei haoen to kümlabü. 
6Hau kiashi, hoba maangkaangashi; tehüt, hoba haoen to hatko teki, 
aishanga Bunyubou kaibü Mühghaü ka yoa haubou kho hao ki, haoei no 
üpyolabü, ayingsi anangletlabü.” 
7Kheijinei Mosaei Joshua ngakei, hoba Israelbü pendou thedanga laukei, 
“Hau kiashi, hoba maangkaangashi, aishanga habü mütli yoa Bunyubouei 
haoeneibü pisibousi la kula thekubü kaodak to no atlabü hoba nyi haoen la 
kho phet phantilabü. 
8Ka thedanga haubou kho haoBunyubou ki, hao ka yoa kilabü, haoei no 
üpyolabü ayingsi anangletlabü; tehüt, ayingsi temok.” 

Ngühkhüm kho Po Nyet penbü Wekoa Welabü 

9Hibü Mosaei ngühkhüm kho dokei, hoba haoei kho Bunyuboueibü 
Ngühkhüm Busen jungbü Levi shousi ungshedbou shuong, hoba Israelbü 
jaishou leiyeibü shuong pendou la khümbo kukei. 
10Hobaje Mosaei haoen la sakkuko laukei, “Po nyet weko thonbüa 
sanghshembü po jih takletbüa, lemshang neichem lema, 
11ladang Israelbü shuong pendou Bunyubou kaibü Mühghaü thed- anga haoei 
pienbü kaoena kamlaje nyi Israelbü pendou thedanga haoenei ditko ho 
ngühkhüm wejan. 
12Bousu shuong, nashou hanbü shuong, yaksa shuong, hoba kan yoa kibü 
yenbou khoei haoenei ditla hoba ditletla hoba kaneibü Mühghaü to soumo 
hatla hoba kho ngühkhüm pendou jungeiko kümla shanga. 

13Hobaje ngühkhüm angebü haoeneibü shousi shuongei kho ditlabü, hoba 
Jordan danan lato kan atko ki khonei ki shongko Bunyubou kaneibü 
Mühghaü to souhatko kila shanga eikshuong yoshaitiashi. 

Mosa to Bunyuboueibü Thonbü Songlen 

14Kheijinei Bunyubouei Mosa to laukei, “No hailabü chalou nyangko louada; 
Joshua ngaashi, hoba ngei hao la ikjai lela kümsilei kula shanga kamshang 
neichem to kan kaiya.” Hobaje Mosa si Joshua haukei hoba haosi lolo 
kamshang neichema lokei. 
15Kheijinei neichema sangmei thaonyua Bunyubou longkei, hoba sangmei 
thaonyu kho neichem thüka lokei. 
16Kheijinei Bunyubouei Mosa to laukei, “Chühashi, no kaibü pisibou yoa 
yeplabü, hoba habü mütli haoen lan kila atda, kho kaodak küksithang yoa 
haoeneibü mühghaü phai pejapelako haula khanglabü hoba ngo nangletlabü 
hoba thebülanbü laobou ngei haoen yoa kümbei kho leilulabü. 
17Kheijinei kho chaloua ngeibü khauang haoen khulimbo longlabü hoba ngei 
haoen inletlabü, hoba ngei haoen ka ngeibü thenyek hulabü, hoba haoen 
suian aplabü, hoba amaibü hoba khonsak juong haoen jungto loulabü, hibü 
kho chaloua haoenei laulabü, ‘Seneibü Mühghaü sen junga akibü hangshong 
habü khonsak amaibü sen jungto louda aying lo?’ 
18Hobaje haoenei amaibü kümbo küksithang mühghaü shuong jungto sepeibü 
hangshong ngei maimaitham kho chaloua ngeibü thenyek huan aplabü. 
19“Hibü tou ho chia doashi, hoba Israel shousi shuong to lenashi, khei Israel 
shousi shuong khulimbo ho chia kü shanga aukabü che yingla shanga 
haoeneibü sembung to jinkuashi. 
20Aishanga ladang sendei hoba naodei kouko kibü haoeneibü pisibou la 
thekubü kaodak to ngei leian loulaje, hoba haoeneibü shi shenlaje hoba 
netlaje kheijinei haoen lubü mühghaü jungto se- peilabü, hoba haoen 
khangenlabü, hoba ngo aweasünglabü, hoba ngeibü thebülanbü leilulabü. 

21Hobaje khonsak hoba amaibü juong haoen thükto loujinei ho chiaei haoen 
thedanga aukabü che tegü kulabü, aishanga haoeneibü shieishouei ho 
amaalabü, aishanga ngei thekubü kaodak to haoen leian ütjineitham ngei 
haoeneibü lamthen aila yeilaje ngei ngeakei.” 
22Hibü khünyettham Mosaei kho chia dokei, hoba Israel shousi shuong to kho 
lenkei. 
23Hobaje Naneibü shou Joshua la ikjai kuko haoei laukei, “Hau kiashi, hoba 
maangkaang- ashi; aishanga ngei haoen la thekubü kaodak to Israel shousi 
shuong nyi leibalabü, hoba ngo ka yoa kilabü.” 
24Mosaei khübü kho thon sühko Mühghaü ngüh le chenei dobü thonkei. 
25Hobaje Mosaei Bunyuboueibü Ngühkhüm Busen jungbü Levibü la sakkuko 
laukei, 
26“Habü le leashi, khei Bunyubou kaneibü Mühghaüeibü Ngühkhüm Busen 
nyangko khünei kan khulimbo aukabü lela phoashi. 
27Aishanga kanei ngühkhüm lulimbü hoba kan ngüm kaangbü ngei ngekei, 
chühashi, tat ngo kan yoa lang kian ongkei kanei Bunyuboueibü ngühkhüm 
khulimbo meimeidanyuje ngo haianje lai aei ayeila? 
28Kan chung leiyeibü jaishou shuong hoba songdakbü shuong pendou 
haoeneibü nouei ditko habü ngüh laulabü, hoba haoen khulimbo müh si kao 
aukabü lela kü jungto yoshaitiashi. 
29Aishanga ngo haian phaia ngei kan la sakkubü lam ka kan sepeinyu ngaian 
kan lolo aeibou amailabü dogo ngei ngekei, hoba phaiaje amaibü kan to 
baulabü, aieilausi kaneibü ikkümiklei danko hao 
khauangtiko, Bunyubou thedanga laobou amai kho kanei kümlabü.” 

Mosaeibü Chia 

30Hobaje Israelbü shuong kamshaibü pendoueibü nouei ditko Mosaei ho chia 
ngüh shuong khangbü ka thonbü sühko weko laukei. 

Ngühküpaibü 32 

1“Nou haangashi, kan Mütshuong hoba ngei laukho; hoba kaodakei kü 
sembung kabü ngüh ditashi. 
2Ngeibü lenbü lang tegü yantiashi; ngeibü ngüh nindei tegü sinlettiashi. Sang 
inyaibü thüka lang tapnin tegü; hoba kesiong thüka nindei lakbü tegü. 
3Aishanga ngei Bunyuboueibü nyen ngekan jinkukho; küneibü Mühghaü la 
kanei nyensang kuashi. 
4“Hao Laangnyudak kia, haoeibü kümsilei penbüsoubü, aishanga haoeibü 
lamnyu pendou tükde; maanglemlabü hoba shedbü akibü Mühghaü, hao 
Ngühmai hoba lanbü ki. 
5 Hao to haoenei amaiko jungeikei, haoen haoeibü shousi shuong aying, kho 
haoen shedbü. Haoen ayingbü to haubü, hoba khüpbülangbü meten kia. 
6O ngoubü hoba songsido akibü mütli, kanei Bunyubou to hai jungeida lo? 
Hao kan kümbou kaneibü bou aying lo? Haoei kan kümbei hoba yaüenkei. 
7“Shangiedbü chalou shuong damenashi, po meten juong shanga damenashi; 
kabou to pheashi, haoei ka to lenlabü. Kaneibü jaishou shuong to pheashi 
hoba haoei kan to lenlabü. 
8Ladang Thükkabouei phangshuong la haoeneibü phetphan kukei, ladang 
khunakshousi yoa haoei janyinbü kümbei, haoei Israel shousi shuong lühbak 
thüng mütli shuong la leilang jakukei. 
9Aieilausi Bunyuboueibü phejan kho jembü mütli shuong ki; haoeibü 
phetphan jaletbü kho Jakob ki. 
10“Haoei hao phetsen kaodaka, hoba apshang dangbü ngühko kibü yamlema 
hapbei; haoei hao aüetkei, haoei hao shanga nongnaekei; haoeibü nyekei 
dühko chühbü shongbe tegü haoei hao lombei. 
11Auluei jembüeibü hap saklettian jembü shoushou thüka seengeibü tegü, 
haoei haoeibü kaak seengan haoen sungletkei, hoba haoei jembü kaak thüka 
haoen tonkei. 

12Bunyubouei ong hao leian haukei, hoba hao yoa küksithang mühghaü 
akitei. 
13“Haoei hao kaodak thükkaboua settikei, hoba haoei hao ka longbü 
shautikei; hoba haoei hao la laang ka naodei, hoba laangkoklok ka onang 
sheptikei. 
14“Masu ka haabü onbü, sanlon ka sendei, san shoushou ka hoba nyunyu ka 
haabü Bashan masu pongsu hoba lon ka, kelang haabü hoba whet wen. 
Hobaje semlühdei ka nyi ih yungkei. 
15“Lausikei Jeshurun netkei hoba laukei; 'No neta no shangtüngtham chinga; 
no lenglengtham apa.’ Kheijinei hao Kümbou Mühghaü nangletkei, hoba hao 
khümenbou Laang inletkei. 
16 Küksithang mühghaü shuongei hao to nyekto shatko yeitikei, 
mangsenlabüei haoenei hao maangto shattikei. 
17Haoenei angebü mühghaü shuong, tou nyangko loubü haanbü mühghaü 
shuong, aoyou to kaneibü pisibousi shuongei ühüt; laobou tükdebü Mühghaü 
aying, lausikei kaonyu kabü mühghaü ong. Haoenei haitibü lembü kukei. 
18No bukbü Laang nyi nangletkei, hoba no paktibü Mühghaü nyi maan apbei. 
19“Hobaje Bunyubouei hao hapbei hoba haoen mangsenkei; aieilausi haoeibü 
jayang nouyang shousiei khau angtikei. 
20Hobaje haoei laukei, ‘Ngei haoen ka ngeibü the hulabü, Haoen thonbü ai 
yeilaje ngei chühkho.’ Aishanga haoen aeibou ngüha alebü meten, 
maangalemlabü shousi shuong ki. 
21 Laobou Mühghaü aying, khoei kü to nyekto shattila yeikei. Haoeneibü 
amlangbü kümsileiei ngo khau angtikei; hibü ao phang che aying haoen yoa 
ngei theshat maangshat yeitikulabü. Ngei haang alongbü phang che to haoen 
khauang longtikulabü. 

22Aishanga püngkhün haüboutham sühko juokko, hoba kaodak hoba khünei 
longbü suiko, hoba shongh chemshanga wan longko, ngo khauang longbüa 
wan longan kia. 
23“Ngei haoen thüka khonsaklabü ongshaikulabü. Ngei haoen to ngeibü laujin 
lekhümlabü. 
24Mühei haibüei haoen maulabü, hoba wankak yasebüei suilabü. Hobaje 
aeibou amaibü maula longlabü. Haoen jitnyinla meisiau shuong; hoba haoen 
komattila pinyu shuong ngei haoen thükto hautikulabü. 
25Khongaenei inei hailabü, hoba chemmanga moklabü kilabü; khoei heshou 
hoba saosüngbü medei ham, senyopbü nasak yoa khuthubü mautilabü. 
26Ngei haoen saabüa phinnyintilabü, müt yoa ngei haoen adamentilabü, dogo 
ngei laukhoulabü; 
27Lausikei haoeneibü dangbou shuongei yonglamlabü, haoeneibü dangbou 
shuongei mashikan ngeklabü, seneibü ikei thük yaang hapa. Ho 
kümsilei Bunyubouei kümbü aying, dogo laubü la ngo hatda. 
28“Aishanga haoen songsido akibü phang shuong ki. Hobaje haoen to ditenbü 
aki. 
29O, haoen songsido kiko haoenei ho ditenan, khei haoen phaikabü thu 
shanga daman chüha tegüje! 
30Haoeneibü Laangei haoen ayaak tegüje, Bunyubouei haoen khümbo aku 
tegüje, Lai küman cheei hajar che shieila? Hobaje müt nyiei hajar an lintila? 
31Aishanga haoeneibü laang seneibü Laang tegü aying, khei seneibü 
laboueikei haoen lolo ngeakei. 
32Aishanga haoeneibü semlühdei Sodom ka, hoba Gomora bamang ka louda; 
haoeneibü semlüh khauekbü semlüh ki, haoeneibü shen khauekbü ki. 
33Haoeneibü ih kho pinyueibükom hoba piyangeibü kom kaangbü ki. 
34 “Ngeibü thanshanga shaangda ho kü yoa thanan phoakei aying lo? 

35 Haoeneibü you ladang sheketlaje phoklambü hoba sepeian kungaibü kü 
shangabü ki; aishanga haoen khonsaklabü nyangko kia, hoba hao thükto 
haüthüklabü shuong panteiko loulabü. 
36Aishanga ladang haoeneibü hau satda dogo haplaje, hoba haoen che ongkei 
aaola leko hoba dongebü thua akilaje, Bunyubouei jembü khangenbü shuong 
shanga sanou dambuko haoei haoeneibü mat jemlabü. 
37Hobaje haoei laulabü, 'Haoen satenshang laang haoeneibü mühghaü 
shuong. Aoyouei haoeneibü haitibü lembü shaukei, hoba haoeneibü yunglabü 
lembü ih yungkei haoen lanei ki? 
38Haoen louan kan to thuitiashi; kan khümenla haoen yeitiashi.’ 
39 “Kü to liman lubü mühghaüshuong ao aki, 'Ngo hao ki,’ dogo tou ngeashi. 
Ngei haitida hoba ngei langngaitida. Hobaje ngeibü ik ka solangla ao aki. 
40Aishanga ngei müh ae ngeibü ik shingda hoba thekolanko lauda. 
41Ngeibü soneikangbü in ngei ulabü, hoba ngeibü ikei ngühmaia hatleplabü; 
ngeibü dangbou la ngei phoklambü kulabü; hoba kü to mangsenbü 
shieikoelabü. 
42Haitibü hoba thüngbü siiei, ngeibü laujin siiei jaaktilabü, laobou leiyeibü 
shuong khulou loubang kibü khu ka, ngeibü inei phe suilabü. 
43 “Phangshuong yoa olinyoko ngekashi, O kan haoeneibü mütli shuong. 
Aishanga hao khangenbü shuongeibü sii shanga haoei phoklamlabü. Hobaje 
haoeibü dangbülebü la phoklambü kulabü. Hobaje haoeibü kaodak haoeibü 
mütli shanga haoei shabü hangan apbulabü.” 
44Hobaje Mosa louan kho chisichia ngüh pendou mütli pendouei ditko, hao 
yoa Naneibü shou Joshua yoan joyokei. 

Mosaeibü Thonbü Songlen 

45Ladang Mosaei habü ngüh pendou Israelbü pendou to lenkhümbei, haoei 
haoen to laukei, 

46“Tat kan to sanglabü ngüh lenbü kho ngühkhüm ngüh pendou khümbo 
jungeila kaneibü shilashoula ngühkhüm kula shanga ho pendou kaneibü 
maanga phoashi. 
47Aieilausi ho kan shanga amlangbü kümsilei aying; aishanga ho kaneibü 
langkei ki, hoba ho danko kanei Jordan danko hauan lela kibü kaodaka 
kaneibü salang lounyu kilabü.” 
48Hobaje Bunyubouei khünyettham Mosa to laukei, 
49“Moab kaodaka Jerikho ae yeian kibü, kho Abarim shongh, hoba Kanan 
laobou ngei Israel shousi shuong la lela kukei, kho chühashi. 
50Hobaje kaibü jai Aron ailai Hor shongha haikei, hoba hao himshuong yoa 
yokei, kho tegü no angshang shongha haishi hoba kaibü himshuong yoa 
yoshi. 
51Aieilausi Zin yamlamanga, Kadesh sangnyu nyangko Meriba deia, Israel 
shousi shuong yoa kanei kükhu limbo shed shonkei; aieilausi Israel shousi 
yoa kanei ngo saüenan apho. 
52Nyi saabü ka kaonyu to chühlabü, lausikei ngei Israel shousi shuong la kuko 
kibü kaonyu to no üetlabü.” 

 Ngühküpaibü 33 

Mosaei Israel Phangshuong Haükubü 

1Tou Mühghaü müt Mosaei hao ühaijinei Israel shousi shuong haükubü 
haülabü kho ho ki. 
2Haoei laukei, Bunyubou Sinai shongh ka loukei, hoba haoen jungto Seir ka 
longkei. Haoei haoeibü mütshuong la Paran shongh ka hauan yantikukei. 
Hobaje saopobü hajar an yo ka hao loukei; haoeibü mae aenei haoeibü 
ngühkhüm kaangbü kikei. 
3 Haü, haoei jembü mütli sanouda, haoeibü saopobü shuong pendou kaibü 
ika kia; Hobaje ka thedanga haoen setda Mütpem wekoei kaibü ngüh 
sungletlabü. 

4Mosaei kün la ngühkhüm che sakkukei; Jakobeibü tan shanga phetphanlabü 
kia. 
5Mütshuong leiyeibü shuong kaman Israel phang pendou kijinei hao 
Jeshuruna choba yeikei. 
6Mosaei Reuben phang shangabü laukei, “Reuben hao junga shisho ong 
yingasikei ühaiko lang kitishi.” 
7Hobaje Jihuda haülabü ho ki; hoba haoei laukei: “Jihudaeibü ngüh ditashi, 
O Bunyubou, Hao jembü mütli jungto leian loutiashi; Hao lolo haoeibü ikei 
wapyoa; Hobaje hao khulimbü shuong khulimbo kaibü thuibü che kilabü.” 
8Hobaje Levi shangabü haoei laukei, “Kaibü Thummim hoba kaibü Urim nyi 
aoyou sanouda haoen yoa kia. Nyi haoen Massaa takteikei, No haoen to 
Meriba deia wapyokei. 
9Aoei haoeibü nyu si bou shangabü, 'Ngei haoen ühüp’ dogo laukei. Hobaje 
haoei jaisinakei asunglet hoba jembü shoukei angeko apbei. Aishanga 
haoenei kaibü ngüh jungeikei hoba kaibü thebülanbü phoda. 
10Haoenei Jakob to haoeneibümatjembü Hobaje Israel to kaibü ngühkhüm 
lenlabü; Haoei kaibü kunga ponlem jinkulabü. Hobaje kaibü lemshanga 
juokbü lembü khümbo lemlabü. 
11Haükuashi, Bunyubou, haoeikibü, Hobaje haoeibü ikkümiklei sungletashi; 
Hao khulimbo longbü hoba hao mangsenbü shuong khei hao khulimbo 
nyibou alolabü lele haoeneibü ngeilo ngoktikuashi.” 
12Benjamin shangabü haoei laukei, “Bunyubouei sanoubü hao ki Hao yoa 
haoei khümenan kilabü; Chalou sünga haoei hao kaplepan kida.” 
13Josef shangabü haoei laukei, “Haoeneibü kaodak Bunyubouei haükushi; 
Müh thükaenei nyakeinamei nindei yoa, Hobaje thungshing akibü haübü 
deiei. 
14Chanyu ngesakbü ka namsek buhek langei, Hobaje lit weko apsileko 
longtibüei; 

15Shangieda kibü shongha longbü maibouthamei, Hobaje ponpen kibü shongh 
nyaksinamei; 
16Kaodak nyaksinam hoba khünei shenko kibüei, Hobaje buhama kibü 
haoeibü maangshikbüei, Josef haoeibü jaisina yoa yaangenbou, Haoeibü khu 
thükto haülabü louyantiashi. 
17Hao kho soumo kibüa, shaang shatbü masu pongsu phatkei; Haoeibü laang 
kho Mühghaü ngou tegü; Khünyi khoei phang pendou to thenlabü, Khei 
kaodak thonbü sühko shian aplabü; Hibü Efraim shanga kho tegü hajar an 
kilabü. Hobaje Manasse shanga kho tegü hajar juong kilabü.” 
18Hobaje Zebulun shangabü haoei laukei, “Zebulun no haushanga olinangko 
kishi. Hobaje Issakar, kaibü neichema no olinangko kishi. 
19Haoenei mütshuong shongh to ngalabü; Khünei haoenei saopobü lembü 
kulabü. Aishanga haoenei yungnyu nyaksinam Hobaje phetsena huan kibü 
nyaksinam sheplabü.” 
20Hobaje Gad shangabü haoeihai laukei, “Gad yaangentibou haobou yingshi. 
Hao molosaonyu tegü thoan kida, hoba phem si ngümjong phenthetkuda. 
21Haoei jembü shanga büngbükhangbü phejan pienkei Aishanga songdakbou 
phejanje lipletan sungletan kiteikei; Hobaje hao mütli leiyeibü shuong jungto 
loukei, Hobaje haoei Bunyubouei maangangbü ngühmai, Hobaje Israel 
shanga matjembü kümbei.” 
22Hobaje Dan shangabü haoeilaukei, “Dan Bashan ka tomjung longbü 
molosaonyu shoushou ki.” 
23Naftali shangabü haoei laukei: “O Naftali, Bunyubou senyühshembü 
maangshik hoba haülabü shenko Yungnyu hoba yungkük kho leashi.” 
24Hobaje Asher shangabü haoei laukei, “Shousiei haükubou, Ashereibü shousi 
to aei haübou yingshi. Hobaje haoeibü you onanga naketlangtishi. 
25Kaibü ngok nam hoba chinam kilabü; Hobaje kaibü chalou shuong tegü 
kaibü hau kilabü.” 

26O Jeshurun, kaibü Mühghaü tegü lubü ao aki. Aoei kaibü thuibü shanga 
khuthüka hoba hao yaangenbüa müh danko sangda. 
27Thon akibü Mühghaü kho no kishang, hoba phangaenei ponpen thon akibü 
ik ki. Hobaje kaibü thedang ka dangbou shian apbei, hoba laukei, ‘Mauashi.’ 
28Hobaje youshou si ih kibü kaodak Jakob deikük hao ong Israel khümenbüa 
kikei. Haü, haoeibü mühei nindei yantikuda. 
29O Israel, no olinlabü, no tegü Bunyubouei püetbü mütli ao ki? Kaneibü 
thuibü shanga aih, hoba kaneibü hangenbü ik kho hao ki! Kaneibü dangbou 
shuong kan phangto loulabü. Hobaje nyi haoeneibü angudonga saiyeilabü. 

Ngühküpaibü 34 

Mosa Haibü 

1Hobaje Mosa Moab pholi ka Jerikho aenei kibü Nebo shongh, Pisga 
shonghkhu to angkei. Hobaje Bunyubouei Gilead kaodak pendou Dan sühko 
lenkei; 
2hoba Naftali pendou hoba Efraim hoba Manasse kaodak hoba Jihuda kaodak 
pendou chanep yungnyu sühko, 
3Negeb hoba kaonop wekoeibü Pünglong Sangnyu Jerikho pholi ka Zoar 
sühko hao la lenkei. 
4Hobaje Bunyubouei hao to laukei, “Abraham la, Isak la hoba Jakob la ngei 
kaibü shilashoula kulabü dogo thekubü kaodak kho ho ki; kaibü nyekei ngei 
ho ka la haptida, lausikei no khüto ohaulabü.” 
5Hibü Bunyuboueibü ngüh tegütham khünei Moab 
kaodakaBunyubou khangenbou Mosa haikei 
6Hobaje Beth Peor tangküng aenei Moab kaodaka haoei hao khünkei; lausikei 
tat sühko aoeikei haoeibü hee angekei. 
7Hobaje Mosa hao haijinei po saongaoto saoche kikei, haoeibü nyek ayuiko 
kikei, hoba haoeibü mang ka hau angaiko kikei. 

8Hobaje Israel shousi shuongei Mosa shanga Moab pholia chalou khujin mang 
haapbei; kho tegü Mosa shanga mang haapbü penkei. 
9Hobaje Naneibü shou Joshua songbüdobü soushouei shenan kikei; aieilausi 
Mosaei hao to haoeibü ikei shangetkei; hoba Israel shousi shuongei hao to 
ditkei, hoba Bunyubouei Mosa la sakkubü tegü kümbei. 
10Hobaje tetsida pendou hoba seikümseilei pendoua laobou Ijep kaodaka 
Farao to hoba hao khangenbü pendou to hoba haoeibü kaonyek pendoua 
kümla Bunyubouei hao hautikei, 
11hoba hau yaangbü ik hoba hatlamoklabü yaang laobou Mosaei Israelbü 
pendou thedanga kümbei; 
12kho tegü Bunyubouei theshuok joyoko ngebü Mosa tegübü tou sühko 
Israela thuseibü che ongkei longan aki. 

Joshua 

Joshua 1 

Mühghaüei Joshua la Kanan Thükenla Ngühkhüm Kubü 

1Tou ho tegü loukei, Bunyubou khangenbou Mosa haian phaia Mosa 
khangenbou Naneibü shou Joshua to Bunyubouei laukei, 
2“Ngo khangenbou Mosa haia, hibü tou meimeiashi, ngei haoen khei Israel 
shousi la kubü kaodak khüto no hoba habü mütli pendou Jordan to hauashi. 
3Ngei Mosa to lenbü tegü, kaibü you yaüetlangshang pendou kho kan la kua. 
4Yamlamang hoba ho Lebanon ka shumang yaangbü Eufrates shumang sühko 
Hitbü kaodak pendou hoba chanep shumang yaangbü sühko kaibü leilang 
kilabü. 
5Kaibü salang sünga no khulimbo lola thükbü müt cheongkei akilabü, ngo 
Mosa yoa yobü tegü ka yoa yolabü, ngei ka la athük alotilabü, ayingsi no 
ainletlabü. 
6Hau kiashi, hoba maang kaangashi, aieilausi ngei haoeneibü pisibou la kula 
shanga laobou thekulankukei kho kaodak nyi habü mütli la phet phantilabü. 
7Ngo khangenbou Mosaei ka la sakkubü ngühkhüm pendou jungeiko kümlabü 
lele hau kiashi hoba maang ong aeibou kaang- ashi, no lato ong haulaje 
hausikei, thük haplabü lele ho ngühkhüm ka mae ayingsi nanae tesepei. 
8Ho ngühkhüm le ho kaibü sembung ka abanglabü, lausikei khünei doan kibü 
pendou paplepbo jungeienlabü lele nyi change nangnak kho daman 
chühlabü, khoei nyi kaibü langkei lam naang mailabü hoba nyi thük maibü 
haplabü. 
9Ngei ka la asakku sai? Hau kiashi hoba maang kaangashi; hatko deki ayingsi 
maang hanko teyei aishanga no lato ong haulaje hausikei Bunyubou kaibü 
Mühghaü ka yoa kia.” 

Joshuaei Mütshuong la Ngühkhüm Kubü 

10Kheijinei Joshuaei mütli leiyeibü shuong la sakkuko laukei, 

11“Shaishang peko hauan mütshuong la ngühkhüm kuko lauashi, ‘Kan lolo 
shausiyung lamleashi, aishanga Bunyubou kaneibü Mühghaüei kan la kubü 
kaodak kho lela chalou semnyet kanglanga kan ho Jordan danjung haulabü.’ 
” 
12Hobaje Reubenbü hoba Gadbü hoba Manasse chung jamde to laukei, 
13“Bunyubou khangenbou Mosaei kan to, ‘Bunyubouei kan la hakso kuda, 
hoba ho kaodak kan la kulabü dogo sakkuko laubü ngüh damenashi.’ 
14Jordan thi aenei Mosaei kan la kubü kaodak khünei kaneibü yaksi, kaneibü 
nashou hanbü shuong hoba kaneibü samkeisamuk kilabü; 
15lausikei Bunyubouei kan la kubü tegü kaneibü jailanala hakso aku shongko 
hoba Bunyubou kaneibü Mühghaüei haoen la kubü kaodak kho haoeneibü la 
ale shongko sekbülakbü pendou kaneibü jaisina thedanga insi aubu jungan 
haulabü, hoba haoen to thuilabü; kheijinei ong Bunyuboukhangenbou Mosaei 
Jordan danan chaang aenei kibü kan la kubü kaonyek khüto sepeilabü hoba 
kho lelabü.” 
16Hobaje haoenei Joshua to laukei, “Nyi kün la sakkubü pendou künei 
kümlabü hoba nyi kün lae to ong hautilaje kün haulabü. 
17Künei Mosa to pendou ngüha lebü tegü ka to künei ngüha lelabü; Mosa to 
yobü tegü ka yoa ong Bunyubou Mühghaü yoan kishi: 
18Hobaje aoei ong kaibü ngühkhüm khulimbo meimeilaje hoba nyi sakkubü 
pendou ngüha alelaje hao haitiashi, hau kiashi hoba maang kaangko kishi.” 

Joshua 2 

Joshuaei Jerikho to Kokpheibü Hautibü 

1 Kheijinei Naneibü shou Joshuaei müt nyi kokpheibü tegü huphanga Shittim 
ka hautiko laukei, “Hauashi, Jerikho hoba kaonyek kho shuichühashi.” 
Hobaje haoen hauan asangalan sao che nyenei Rahabeibü chem to atkei hoba 
khünei otkei. 
2Hobaje Jerikhobü Choba to hai lenkei, “Chühashi, tao hato Israel shousi 
shuong kaodak pean chühla louakei.” 

3Hobaje Jerikhobü Chobaei Rahab jungto hautiko laukei. “Ka jungto louan 
kaibü chem to lotbü mütshuong kho leiba; aishanga haoen kaonyek pendou 
pheian chühla louda.” 
4Lausikei yaksanyu khoei müt nyi kho leiyetan kho huan phokei, hoba saoei 
laukei, “Haü mütshuong kho kü chem to loukei, lausikei haoen laka loukei 
ngei angekei. 
5Hobaje bakhün khinbü jih nangnakjinei mütshuong kho satan apbei, haoen 
lai to haukei ngei angekei; tongde shijung hauashi, aishanga kanei haoen 
shijung hausije kanei haoen leioulabü.” 
6Lausikei saoei, haoen kho chemdak to leian angkei hoba haoen kho saoei 
yenei yenko chemdaka phobü hanthep yoa huan phokei. 
7Hobaje mütshuongei Jordan deiko sühko haoen shijung haukei, haoen kho 
haubüyam bakhün kho khinkei. 
8Hobaje haoen tou ayepbo kijinei, sao haoen jungto chemdak to angkei; 
9hoba saoei müt shuong to laukei, “Bunyubouei kan la kaonyek kho kua, 
hoba kan to hatbü kün thük to lotakei hoba ho kaodaka kibü pendou kan 
thedanga tühnyinda dogo ngei ngekei. 
10Aishanga kan Ijep ka longjinei Bunyubouei Saklangbü Yungnyu kan 
thedanga lai ulangtham aptikei, hoba Jordan danjung hauan kibü Amorbü 
Choba müt nyi Sihon hoba Og, aoyou kanei lemailela mautikei, khübü to 
kanei ai kümbei künei dida. 
11Hobaje künei ho ditjinei kan to hatbü ka küneibü maangpon tühnyinkei; 
touje kün aotokei maang kaangbü soushou ajoukei; 
aishanga Bunyuboukaneibü Mühghaü kho thükaenei müh hoba phangaenei 
kaodaka kibü Mühghaü ki. 
12Hibü tou ngei kan to sanouko jungeibü tegütham kanei kü bou chemdang to 
sanoubü jungeila, hoba kü la ngühmai tetsida che kula Bunyubou nyena kü to 
thealanashi dogo ngei kan to sudajada. 

13Hobaje kanei kübou hoba künyu hoba ngeibü jaisina hoba ngeibü nousina 
langkei, hoba haoen kibü pendou küneibü langkei haibü ka püetkaima:” 
14Hobaje mütshuongei sao to laukei, “Küneibü langkei ka shanga yingshi, 
khei künei kümbü kümsilei ho nyi alenlonga, ladangBunyubouei kün la 
kaonyek kho kulaje, künei ka to sanou hoba ngühmai jungeilabü.” 
15Kheijinei saoei haoen kho koulom danko janglühei yantikei, aishanga 
saoeibü chem kho sangnyu kümthang ba thüka kikei hoba sao kümthang 
thüka kikei. 
16 Hobaje saoei haoen to laukei, “Shongh khüto angashi, khei ayinglonga kan 
shibü shuongei kan leiatlabü; hoba kan shibü shuong sepeinyu angai shongko 
khünei chalou semnyet huan kishi; kho phaia kanei jembü lam to haula 
thükkei.” 
17Hobaje mütshuongei sao to laukei, “Künla theyolanyotibü kaibü thebülanbü 
shanga kün ai shedbü akilabü. 
18Chühashi, künei kaonyek kho lela loujinei ho saklangbü lüh laobouei nyi 
kün sattikei ho koulom khünei khühjan, hoba kabou, kanyu, kaibü jaisina 
hoba kaboueibü chempen pendou kaibü chem to ngashaishi. 
19Hobaje ho haüthüklabü, aoyouei kaibü chem koukhün ka longan khong to 
satlaje haoeibü sii kho haoeibü khua kilabü. 
20Lausikei küneibü kümsilei shanga nyi kaibü sembungei jukeisaia longa 
kheijinei nyi kün to theyolanyoko theletbü shanga kün shedbü akilabü.” 
21Hobaje saoei laukei, “Kaneibü ngüh tegü kitishi,” hoba saoei haoen hautikei 
hoba haoen meimeijung haukei, hoba saoei saklangbü lüh kho kouloma 
phentian phokei. 
22Hobaje haoen hauan shongh aeto loukei, hoba haoen shieibü shuong kho 
sepeijung angai shongko khünei chalou semnyet kikei hoba shibü shuong 
khoei haoen lam pendoua lambei, lausikei haoenei ühüp. 

23Kheijinei müt nyi kho sepeijung longeikei, hoba shongh ka louyenkei, hoba 
kho danko Naneibü shou Joshua jungto loukei hoba haoen to ai kühshuokkei 
pendou hao la lenkei. 
24Hobaje haoenei Joshua to laukei, “Tükde Bunyubouei kaonyek pendou kho 
sen ik to khümbo kua; tokei kho to limbo kaonyeka kibü pendou sen 
thedanga tühnyinda.” 

 Joshua 3 

Israel Mütshuongei Jordan Shumang Danbü 

1Nyibounyet ngeyang enyu Joshua pikei, hoba hao hoba Israel shousi pendou 
Shittim ka meimeijung Jordan to loukei hoba shumang danjung ohautoua 
haoen khünei shaikei. 
2Hobaje semnyet kian phaia leiyeibü shuong kho shaishang danthetjung 
haukei. 
3Hobaje haoenei noknyüh la ngühkhüm kuko laukei, “Ngühkhüm Busen kho 
Levi phang ungshedbou shuongei ladang lengan hauko haplaje, kheijinei 
kanei jembü kishang ka kuklabü hoba kho phaito haushi. 
4Lausi dogokei kan si kho kanglanga iknop hajar nyi thüng kilabü, kan 
laobou lam to haujan kho ngelabü lele kho nyangko kan ohoujan; aieilausi 
kanei kho lam to hauan achühkei.” 
5Kheijinei Joshuaei mütshuong to laukei, “Kan lolo saüenan kishi, aishanga 
ngiet Bunyubouei kan shanga seikümseilei kümlabü.” 
6Hobaje Joshuaei ungshedbou shuong to laukei, “Ngühkhüm Busen kho 
lengan mütshuong thedang to danashi,” hoba haoenei Ngühkhüm Busen kho 
lengkei hoba mütshuong thedang khüto haukei. 
7Hobaje Bunyubouei Joshua to laukei, “Tat Israelbü pendouei hapbo no 
yangentila khangda, hibü Mosa yoa ngo yoan kibü tegü ka yoa kei ngo yobü 
haoenei ngelabü. 
8Hobaje nyi Ngühkhüm Busen jungbü shuongla sakkuko laushi, ‘Ladang kanei 
Jordan yungkou to loulaje, kanei Jordana ngüh üangko loshi.’” 

9Kheijinei Joshuaei mütshuong to laukei, “Hato kaiya hobaBunyubou kaneibü 
Mühghaü ngüha leashi.” 
10Hobaje Joshuaei laukei, “Hoei ponpen thon akibü Mühghaü kan yoa kia 
dogo kanei ngelabü hoba Kananbü, Hitbü, hoba Hivbü, Perizbü, Girgasbü, 
Amorbü, hoba Jebusbü pendou kho haoei kan ka lepde maimai shian aplabü. 
11Chühashi, kaodak pendou thüka Bunyubou thebülanbü Ngühkhüm Busen 
kan yoa Jordan danko hauda. 
12Hibü Israelbü phang weko müt anthüknyi, phang wekoka müt che che 
pienashi. 
13Hobaje ho haüthüklabü, kaodak pendou 
thüka BunyubouMühghaü, Bunyubou thebülanbü Ngühkhüm Busen lengbü 
ungshedbou shuong khoei ladang Jordan deia you naksühlaje, thükae ka 
loukoubü Jordan dei kho janyinlabü hoba ontou chela ong yeian kiteilabü.” 
14Hobaje ladang mütshuongei Jordan danla jembü neichem ka kukkei, hoba 
Ngühkhüm Busen lengbü ungshedbou shuong haoen thedanga haukei, 
15hoba ladang Ngühkhüm Busen lengbü shuong Jordan to loukei, hoba 
Ngühkhüm Busen lengbü ungshedbou shuong you yungkoa naksühkei, 
(aishanga youlat jih pendoua Jordan yungko pendou kho deiei danglepan 
kida). 
16Kheijinei thükae ka loukoubü dei shuong kho Zaretan nyangko Adam 
sangnyu ka lounyu nangan on che ong yeian dangshatkei, hoba Araba 
yungnyu ka angbü Jemdei Yungnyu ham khümbo janyinkei hoba 
mütshuongei danjung hauan Jerikho thedanga sühkei. 
17Hobaje Bunyuboueibü thebülanbü Ngühkhüm Busen lengbü ungshedbü 
shuongei Jordan jenyu kao ulangbü thüka kaangkhühtham lokei, hoba phang 
khümbo lemailela adankhüm shongko Israelbü pendou kao ulangbü thüka 
danjung haukei. 

Joshua 4 

Amaaphelabü Laang Kebü 

1Ladang phang pendouei Jordan kho lepde dankei, Bunyubouei Joshua to 
laukei, 
2“Nyi mütli yoka anthüknyi phang weko ka che che pienashi, 
3hoba haoen la hai sakkuashi: Kanei Jordan jenyu lan ungshedbou shuong 
you kaangkhühtham lokei, khüka laang anthüknyi sungenashi, hoba khübü 
kho kan yoa künan hauan tao kan lan shailaje khünei phoshi.” 
4Hibü Joshuaei müt anthüknyi aoyou haoei Israelbü phang weko ka che che 
pienkei, haoen ngakei. 
5Hobaje Joshuaei haoen to laukei, “Kanei Bunyubou kaneibü Mühghaüeibü 
Ngühkhüm Busen kho danjung hauan Jordan jenyu khüto atashi, hoba 
loulabü chaloua kaneibü shisishousiei, ‘Habü laang anthüknyi tetlabü ai?’ 
dogo phea longa, ho kan yoa tetsida che kilabü lele, 
6Israel shousi chung damenla tegü kan mütpem wekoei lulueibü ika laang che 
che tonashi. 
7Aishanga kheijinei kanei haoen to, Jordan shumang kho Bunyuboueibü 
theyolanyobü Ngühkhüm Busen thedanga janyinkei dogo lenlabü. Ladang 
kho Jordan danthetko dankei, Jordan deishuong kho janyinkei, hoba khübü 
laang ho Israel shousi shuong shanga thon akibü nyenshou nyenyaang 
kilabü.” 
8Hobaje Israel shousi shuongei Joshuaei sakkubü tegü, Israel shousi shuong 
phang to chühan haoenei Jordan shumang jenyu ka laang anthüknyi 
sungenkei hoba haoen yoa khübü kho shaishang to sungjung hauan phokei. 
9Hobaje lan theyolanyobü Ngühkhüm Busen lengan ungshedbou shuong 
lokei, khünei Joshuaei laang anthüknyi kho kean phokei, hoba tou sühko 
khübü kho khünei kia. 
10Aieilausi Mosaei Joshua la sengkubü tegü Bunyubouei Joshua la mütshuong 
to lenla sengkubü awan shongko Ngühkhüm Busen lengan ungshedbou 
shuong kho Jordan jenyua loan kiteikei; hoba mütshuongei panteiko danjung 
haukei. 

11Hobaje ladang mütshuongei danjung haukei,Bunyuboueibü Ngühkhüm 
Busen hoba ungshedbou shuong kho noknyüh thedang to danjung loukei. 
12Hobaje Mosaei haoen to lenbü tegü Reubeneibü shousi shuong, Gadeibü 
shousi shuong, hoba Manasseeibü chung jamde in si aubu jungan Israel 
shousi thedang to haukei. 
13Wapyola lamlebü mütshuong hajar saonyi thüng Bunyubouthedang khüto 
danjung lason to Jerikho pholi to haukei. 
14KhünyetBunyubouei Joshua Israelbü thea yaangentikei hoba haoenei Mosa 
to souhatbü tegü haoeibü langkei sünga haoenei soumo hatkei. 
15Hobaje Bunyubouei Joshua to laukei, 
16“Thebülanbü Ngühkhüm Busen lengbü ungshedbou shuong Jordan ka 
longla ngühkhüm kushi.” 
17Kheijinei Joshuaei ungshedbou shuong la ngühkhüm sengkuko laukei, “Kan 
Jordan ka kaiyang.” 
18Hobaje ladangBunyuboueibü theyolanyobü Ngühkhüm Busen lengbü 
ungshedbou shuong Jordan shumang ka longkei, hoba ungshedbou 
shuongeibü you kao ulangbü to yaüenkei, Jordan dei kho haoen nyishou tegü 
lulu kaoen to sepeijung ngaikei, hoba shaangla tegü yungko pendou kho 
sopbo koukei. 
19Hobaje shaangboubü lit chalou anbounyet mütshuong kho Jordan ka 
longkei hoba Jerikho chaangbou leilang Gilgala shaikei. 
20Hobaje Jordan ka sungenbü khübü laang anthüknyi kho Joshuaei Gilgala 
kean phokei. 
21Hobaje haoei Israel shousi shuong to laukei, “Habü laang tetlabü ai? dogo 
loulabü metena kaneibü shieishouei haoeneibü nyusibou to phesi, 
22Israelbü kao ulangbüa ho Jordan danko loukei dogo ngetiashi. 
23Aishanga kaodaka kibü müt pendoueiBunyuboueibü ik kho hau yaangbü 
dogo ngelabü lele hoba kaneibü Mühghaü to thon akiko soumo hatlabü lele, 

24Bunyubou kaneibü Mühghaüei Saklangbü Yungnyu to kümbü tegü 
adankhüm shongko sen thedanga dei hapan apbukei, kho 
tegü Bunyubou kaneibü Mühghaüei kan adankhüm shongko Jordan dei kan 
thedanga ulangtham phokukei.” 

 Joshua 5 

1Ladang Jordan danan chanep aenei kibü Amorbü Choba pendouei hoba 
yungnyu nyangko kibü Kananbü Choba pendouei Bunyubouei Israel shousi 
shuong thedanga laobou Jordan dei kho haoen adankhüm shongko 
ulangtham aptibü shanga ditkei, haoeneibü maangpon yuian apbei hoba 
Israelbü to hatbüei haoen to touje soushou akiko apbei. 

Gilgala Kipan Apbü 

2Kho jihsiphaia Bunyubouei Joshua to laukei, “Nyi inshou akbü lamleashi, 
hoba Israel shousi shuong kho nyibou kipngaiashi.” 
3Hobaje Joshuaei inshou ukei, hoba Israel shousi shuong kho Gibeat-aralot 
shongha kipan apbukei. 
4Hobaje Joshuaei aila kipbukei kho aukabü ho; Ijep kaodak ka loubü 
eikshuong yoa bousu pendou, khei Ijep kaodak ka longan phaia yama lam 
loma wapyobü pendou haian apbei. 
5Aishanga longbü müt pendou kipbei, lausikei Ijep kaodak ka longjinei yama 
lamoua bukbü müt pendou akip. 
6Aieilausi haoeneiBunyuboueibü ngüha alebü haangshong phang pendou khei 
Ijep kaodak ka longbü wapyobü müt yoan amau shongko, Israel shousi 
shuong yama po saonyi nongaikei; aieilausi haoei haoen la kulabü dogo 
haoeneibü pisibou la thekubü sendei si naodei koubü kaodak kho 
ühüptila Bunyubouei theyolanyokei. 
7Hobaje haoeneibü shisishousi aoyouei haoen saüenkei Joshuaei haoen 
kipbei; haoen kho lama akipsije haoen kho tokei akipbo kikei. 
8Hobaje ladang phang khümbo kipbei, haoen mou amai shongko shaishanga 
lulu chema kikei. 

9Hobaje Bunyubouei Joshua to laukei, “Tat ngei ka ka Ijepbü shieikoe 
thonglangtida. Hibü kho kaodak kho to tat sühko Gilgal dogo lauda.” 
10Hobaje Israel shousi shuong Gilgala shaikei hoba Jerikho pholia kho lit 
anthük leiboubü kho Püetbü Lem chasem noukei. 
11Hobaje Püetbü lem lian phainyet kho, kho kaodak ka longbü tokai ajinbü 
wentek hoba ulangbü khünyet shaukei. 
12Hobaje haoenei kaonyek ka longbü kho shauan phaia ngiet kho mana 
khüman apbei, hoba Israel shousi shuongei touje mana ühüp; lausikei 
khüpoje haoenei Kanan kaodak kabü buhek deihek shaukei. 

Joshua hoba Inlou jungbü Müt che 

13Hobaje ladang Joshua Jerikho nyangko loukei, haoei haoeibü nyek ipbei 
hoba tangküng to chühkei hoba khünei müt che haoeibü ika in jungan hao 
khulimbo lokei hoba Joshuaei hao jungto hauan laukei, “No kün shanga si 
küneibü dangbou shanga?” 
14Hobaje haoei laukei, “Aying, lausikei, lakjaibou Bunyuboueibü lajamleibou 
tegü ngo louda.” Joshuaei haoeibü thenyek kao ae khüpetan lembei, hoba 
hao to laukei, “Ngeibü bunyuei hao khangenbou to ai laulabü ki?” 
15Hobaje Bunyuboueibü lajamleibouei Joshua to laukei, “Kaibü you ka kaibü 
ngok hangletashi, aieilausi no loshang kao kho saopobü ki.” Hobaje Joshuaei 
kho tegü kümbei. 

Joshua 6 

Jerikho Tuongbü 

1Tou Israel shousi shuong to hatbüei Jerikho sangnyu kho kaangkhühtham 
khinkei; aokei tangto üang ayingsi aokei alot. 
2Hobaje Bunyubouei Joshua to laukei, “Chühashi, Jerikho hoba khünei kibü 
Choba hoba sekbülakbü maang kaangbü mütshuong kho kaibü ika kuda. 
3Hobaje wapyobü müt pendouei sangnyu kaiko che haulabü hoba kanei 
sangnyu kho kailabü; kho tegü ong kanei chalou lak kümlabü. 

4Hobaje ungshedbou nyetei sanlon laangei kümbü teklaang nyet Ngühkhüm 
Busen thedanga junglabü; hoba nyetbounyet kanei sangnyu kho nyetnei 
kailabü hoba ungshedbou shuongei teklaang kho metlabü. 
5Hobaje ladang haoenei sanlon laangeibü teklaang ngüh kho ditlaje kheijinei 
müt pendouei ngüh yaangbüei ngeklabü, hoba sangnyu kümthang kho 
shimde tuonglabü, hoba müt pendou lulu tangbou tangshaitham haulabü.” 
6Hibü Naneibü shou Joshuaei ungshedbou shuong ngakei hoba haoen to 
laukei, “Ngühkhüm Busen kho lengashi hoba Bunyuboueibü Ngühkhüm 
Busen thedanga ungshedbou müt nyet la sanloneibü laang teklaang pem nyet 
jungtiashi.” 
7Hobaje haoenei mütshuong to laukei, “Meimeiashi, hoba sangnyu kho 
kaiashi hoba in si aubu jungbü mütshuong kho Bunyuboueibü Ngühkhüm 
Busen thedang to hautiashi.” 
8Hobaje ladang Joshuaei mütshuong to joyokei, ungshedbou müt nyet khoei 
sanloneibü laang teklaang kho metkei hoba Bunyuboueibü thebülanbü 
Ngühkhüm Busen kho haoen yoto phai sembei. 
9Hobaje insiaubu jungbü mütshuong kho teklaang metbü ungshedbou 
thedang to haukei, hoba phaibou tan kho Ngühkhüm Busen phaito sembei, 
hoba haoen haujinei ungshedbou shuongei teklaang metko haukei. 
10Hobaje Joshuaei mütshuong la ngühkhüm kuko laukei, “Kan to ngekashi 
dogo sengkubü chalou asühshongko kanei angeklabü, ayingsi kanei ngühlang 
kho teditti, ayingsi ngüh che ongkei kaneibü sembung ka telongti, hoba kho 
phaia ong kanei ngeklabü.” 
11Kho tegü Bunyuboueibü Ngühkhüm Busen kho la sangnyu kho che 
kaijembo haoei hautikei, hoba haoen shaishang khüto haukei hoba khünei 
otkei. 
12Hobaje Joshua ngeyang enyu pikei hoba ungshedbou 
shuongeiBunyuboueibü Ngühkhüm Busen kho lengkei. 

13Hobaje sanloneibü laang teklaang nyet jungbü ungshedbou nyet 
kho Bunyuboueibü Ngühkhüm Busen thedang to athakko haukei, hoba 
teklaang kho metkei, hoba in si aubu jungbü mütshuong kho haoen thedang 
to haukei hoba thonbü tan kho Bunyuboueibü Ngühkhüm Busen phaito 
loukei; haoen hauko kian ungshedbou shuongei teklaang metko haukei. 
14Hobaje nyibounyet haoenei sangnyu kho che kaikei, hoba shaishang to 
sepeijung longaikei; kho tegü haoenei chalou laknyet kümbei. 
15Hobaje nyetbounyet haoenei ngeyang enyu ushen ngeko pikei hoba 
shaangbou tegü sangnyu kümthang kho nyetnei kaikei. 
16Hobaje nyetboubüa ho longkei, ladang ungshedbou shuongei teklaang kho 
metkei, Joshuaei mütshuong to laukei, “Ngekashi, aishanga Bunyubouei kan 
la sangnyu kho kua. 
17Hobaje sangnyu hoba khünei kibü pendou Bunyubou la leilula khümbo 
kulabü; asangalan sao Rahab sao hoba saoeibü chema kibü shuong ong lang 
kilabü, aieilausi senei hautibü ngühlang künbü shuong saoei huan phokei. 
18Lausi dogokei kan shangaje khübü leilula khümbo kubü peisilei ka kan lulu 
bangan kishi, khei ayinglonga kanei ho khümbo kujinei, kanei khümbo kubü 
peisilei lean, khoei kanei Israelbü shaishang to shetsikhau sungbalabü hoba 
khonkutilabü. 
19Lausikei hon, chadinam pendou, hoba chinam hoba nameibü thung shuong 
kho Bunyubou thedanga saopobü ki, khübü kho Bunyubou thanshang 
lamjung sungbajan.” 
20Hibü mütshuongei ngekkei hoba ungshedbou shuongei teklaang kho 
metkei; hoba ladang teklaang ngühlang kho ditkei noknyühei kaang ngekkei, 
hoba kümthang kho shimde tuongkei; hibü müt pendou lulu thedang to 
tangshaitham sangnyu khüto atkei, hoba haoenei sangnyu kho lekei. 
21Hobaje haoenei sangnyua kibü bousu hoba yaksa, nashou hoba chingbü, 
masu pongsu hoba sanlon hoba gadu pendou inei shemtikei. 



524 

 

 
   Saopobü Lai 

© 2002, Bible Society of India. 
 

 
 

 

22Hobaje Joshuaei kaonyek shuchühbü müt nyi kho to laukei, “Asangalan sao 
chem to atashi hoba kanei sao to theyolanyobü tegü yaksanyu hoba saoei 
kibü khüka sungba.” 
23Hobaje shu- chühbü heshou shuong kho atkei, hoba Rahab hoba saoeibü 
bou hoba nyu, saoeibü jaisinasi shuong, hoba saoei kibü pendou leian 
longkei. Haosi hamei saoeibü chempen pendou yoan leian longkei, hoba 
Israelbü shaishang napheinei haoen phokei. 
24Hobaje haoenei sangnyu hoba khünei kibü pendou wanei jikan apbukei 
hoba hon si chandinam hoba chinam hoba namei kümbü peisilei shuong 
haoeneiBunyuboueibü thanshang chema phokei. 
25 Lausikei asangalan sao Rahab, hoba boueibü chempen hoba saoei kibü 
Joshuaei langkei khümenkei, hoba sao Israelbü yoa tat sühko kia, aieilausi 
saoei Joshuaei Jerikho pheian chühla hautibü ngühlang künbü shuong huan 
phokei. 
26Hobaje kho jiha Joshuaei haoen to nyen phongko laukei, “Aoei ho Jerikho 
sangnyu dangngaila thungeijangeilaje, kho müt khoBunyubou thedanga 
shedsikhau yingshi. Haoeibü shou jaishouboueibü langkeiei haoei sangnyu 
chemshang kho ten khanglabü, hoba haoeibü shou napeibou langkeiei 
bakhün yaüngailabü.” 
27Kho tegü Joshua yoa Bunyubou yoan kikei, hoba haoeibü nyen kaonyek 
pendoua kikei. 

 Joshua 7 

Akhaneibü Shabü 

1Lausikei Israel shousi shuongei asakkubü peisilei aenei maang alanbü shanga 
Jihuda phang Zeraeibü shou Zabdiereibü shou Karmieibü shou Akhanei 
asakkubü peisilei künkei, hibü Israel shousi khulimbo Bunyubou khau angkei. 
2Hobaje Joshuaei Jerikho ka Bethaven nyangko Bethel chaangbou aenei kibü 
Ai to mütshuong hautikei, hoba haoen to laukei, “Angashi hoba kaonyek 
shuchüh- ashi,” hoba mütshuong angkei hoba Ai shuchühkei. 

3Hobaje haoen Joshua jungto sepeijung longeian laukei, “Mütshuong 
pendouje tüangti, müt hajar nyi ayingsi sem ong angtishi, hoba Ai kho 
shiashi, müt pendou hauan hüla manglabü tehuongei, aishanga haoen shijo 
ong ki.” 
4Hibü khito hajar sem thüng ong angkei, hoba haoen Aibü thedang ka satkei. 
5Hobaje Aibüei haoen khujin to lak thüng haitikei, hoba haoen bakhün ka 
Shebarim sühko shijung louan haoen yanko kijinei haitikei hoba 
mütshuongeibü maang tühnyinkei hoba deila yeikei. 
6Hobaje Joshuaei haoeibü nei jitnyinkei, hoba Bunyuboueibü Ngühkhüm 
Busen thedanga kaoa haoeibü the khüman hao hoba Israelbü jaishou 
shuongei chasem sühko khüpetkei, hoba haoenei haoeneibü khua tham 
mokan jinkei. 
7hoba Joshuaei laukei, “Ügütü! O Bunyubou Mühghaü, kün Amorbü ika 
khümbo kuan kün maula shanga nyi aila habü mütshuong Jordan danko leian 
loukei? Kün Jordan thidang to hauan kibü maibou yingkhoulabü: 
8O Bunyubou, Israelbü touje haoeneibü dangbou ka satjung louda; ngei ai 
laula! 
9Aishanga Kananbüei hoba kaonyeka kibü pendouei ho ditlabü hoba kün 
kaileplabü hoba küneibü nyen kaodak ka wapan aplabü, hoba kaibü 
yaangenbü nyen shanga nyi ai kümla?” 
10Hobaje Bunyubouei Joshua to laukei, “No piashi, ailaibü kho tegü kaibü 
thenyek kao ae khü- petan kida? 
11Israelei shedbü shona haü, ngei haoen la sakkubü thebülanbü haoenei 
leilua; tokei haoenei khümbo kubü peisileikei küna, haoenei koka hoba 
haoenei huan phokei hoba haoenei kho haoeneibü peisilei yoa phoa. 
12Hibü Israel shousi shuongei haoeneibü dangbou thedanga aloen, haoen 
dangbou shuong thedangka satda, aieilausi haoen shedsikhau baukei. Kanei 
khümbo kubü peisilei kho kan ka amautilonga; touje ngo kan yoa yola athük. 

13Pienashi hoba mütshuong saüenashi, aieilausi Israel Mühghaü Bunyubouei 
hai laukei, ‘Kan yoa khümbo kubü peisilei kia.’ O Israelbü kanei khümbo 
kubü peisilei kho kan yoka asungen shongko kanei kaneibü dangbou 
thedanga aloenlabü. 
14Hibü ngeyang kan phang phang hoba Bunyubouei pienbü chempen 
chempen hoba Bunyubouei pienbü chemdang chemdang hobaBunyubouei 
pienbü mütpem mütpem leian louashi. 
15Hobaje aoei khümbo kubü peisilei kho jungkei hao hoba haoei kibü pendou 
wanei juokettilabü, aieilausi haoei Bunyuboueibü thebülanbü kho leilukei 
hoba Israelbü la yaütang nyenshed sungbakei.” 
16Hibü Joshua ngeyang enyu pikei, hoba Israelbü kho phang phang nyangko 
leian loukei, hoba Jihuda phang kho pienkei. 
17Hobaje Jihuda phang hao jungto nyangko leibakei hoba Zerabü phang 
pienkei hoba Zera chempen mütpem che che loutikei, hoba Zabdi pienkei. 
18Hobaje haoei haoen chempen mütpem che che nyangyoko leian loukei, 
hoba Jihuda phang Zera shou Zabdi shou Karmi shou Akhan pienkei. 
19 Hobaje Joshuaei Akhan to laukei, “Kü shou; Israel Mühghaü Bunyubou la 
nyen kuashi, hoba hao to shedbü thekuashi dogo ngei ka to sudajada; hoba 
nyi ai kümbei kho kü ka huan aphoko kü la tou lenashi.” 
20Hobaje Akhanei Joshua to laukei, “Maimaitham Israel Mühghaü khulimbo 
ngei shabü shona hoba ngei ho tegü kümbei, 
21ladang sangshibü peisilei yoa Shinarbüei danga yukbü mangsho che, 
chandinam shekel sao an hoba hon ontou che yaüan chühbüa shekel 
anjinsem ngei hapbei, kheijinei khübü kho ngei dühkei, hoba khübü kho ngei 
lekei hoba chühashi, ngeibü neichem maang- a chandinam kho phang lean 
ngei khübü kho kaoa khünan phoakei.” 
22Hibu Joshuaei hangangbü shuong hautikei, hoba haoen neichem khüto 
laangjung loukei hoba chühashi, chandinam kho phang lean, kho haoeneibü 
neichema khünan kikei. 



527 

 

 
   Saopobü Lai 

© 2002, Bible Society of India. 
 

 
 

 

23Hobaje haoenei khübü kho neichem mangka sungenkei hoba haoenei khübü 
kho Bunyubouthedanga phokei. 
24Hobaje Joshua hoba hao yoa kibü Israelbü pendouei Zeraeibü shou Akhan 
hoba chandinam hoba mangsho hoba hon ontou hoba haoeibü shousi shuong 
hoba haoeibü yaksa shousi shuong hoba haoeibü masu hoba haoeibü gadu 
hoba haoeibü sanlon, haoeibü nei- chem hoba haoei kibü pendou hian 
haoenei khübü pendou Akhor pholi to jungan loukei. 
25Joshuaei laukei, “Aila nyi kün khonkutikei? Bunyubouei no tat 
khonkutilabü.” Hobaje Israelbü pendouei hao to laangei tetkei, hoba haoenei 
khübü kho laangei tetettikei hoba juokan apbei. 
26Hobaje haoenei hao thüka laangshaang yangbü che shaangkei, kho tat 
sühko kia, hobaBunyubouei hao hatlamoklabü khau lotbü ka sepeikei. Khoei 
tat sühko kho kaonyek to Akhor pholi dogo lauda. 

Joshua 8 

Ai Shibü hoba Leilutibü 

1Tou Bunyubouei Joshua to laukei, “Tehüt, ayingsi maang tekou, wapyobü 
mütshuong pendou kayoa leian meimeiashi, Ai to angashi, chühashi, ngei 
kaibü ik to Ai Choba, hao mütshuong hoba haoeibü sangnyu, hoba haoeibü 
kaonyek kua. 
2Hobaje nyi Jerikho hoba khoeibü Choba to jungeibü phatko nyi Ai hoba 
khoeibü Choba tokei kümlabü; khünei sangshibü peisilei hoba samkeisamuk 
kho ong kanei soletbü peisilei tegü künlabü, sangnyu kho khulimbo kho 
phainei khünei huan kiteishi.” 
3Hibü Joshua hoba wapyobü müt pendou Ai to haula meimeikei, hoba 
Joshuaei lakjaibü müt hajar khujin pienan haoen kho nangnak hautikei. 
4Hobaje haoen la sakkuko laukei, “Chühashi, sangnyu kho khulimbo kanei la 
tholabü, sangnyu phai aenei khünei sangnyu kho ka saako tohau, lausikei kan 
pendou lamlean kishi. 

5Kheijinei ngo hoba kü yoa kibü müt pendou sangnyu nyangko anglabü, hoba 
ladang haoen kün khulimbo loulaje, shaangla tegütham künei haoen thedang 
ka satkulabü. 
6Hobaje kün haoeneibü sangnyu ka bangjung asat shongko sangnyu khüka 
haoen kün khulimbo longlabü, aishanga haoenei laulabü, ‘Shaangla tegütham 
haoen sen thedang ka satda,’ kho tegü künei haoen thedang ka satlabü. 
7Hobaje kanei la thoshang ka longlabü hoba sangnyu kho leashi, 
aishanga Bunyubou kaneibü Mühghaüei kaneibü ika kho khümbo kulabü. 
8Hobaje ladang kanei sangnyu kho shian aplaje, Bunyubouei laubü tegü kanei 
kümlabü lele khei sangnyu khünei kanei wan sapbulabü; chühashi, ngei kan 
la sakkua.” 
9Hobaje Joshuaei haoen hautikei hoba haoen la thola haukei hoba Ai chanep 
ae Ai si Bethel kanglanga kikei, lausikei khüyou kho Joshua mütshuong yoa 
kikei. 
10Hobaje Joshua ngeyang enyu pikei, hoba mütshuong huishaikei hoba hao 
hoba Israelbü jaishou shuong Aibü thedang to angkei. 
11Hobaje müt pendou khei hao yoa kibü wapyobü mütshuong yoan angkei 
hoba nyangko yoshaikei hoba sangnyu thedang to loukei, hoba Ai chanep 
phei aenei shaikei hoba khünei hao si Ai haosi kanglanga yomang che kikei. 
12Hobaje haoei müt hajar ngao thüng pienkei hoba Ai si Bethel kanglanga 
sangnyu chanep aenei haoen la thokei. 
13Kho tegü haoenei müt shuong kho khei sangnyu chanep pheia kibü tan 
khokei yoan meimeitikei hoba Joshuaei khüyou khünei otkei. 
14Hobaje ladang Ai Chobaei kho hapbei, haoenei la pangan tongde pikei hoba 
sangnyua kibü mütshuong hao hoba haoeibü müt shuong pendou Araba 
thedanga janenbü jih tükdea Israelbü khulimbo lason to haukei, lausikei 
sangnyu napheinei tan che hao khulimbo la thokei dogo haoei ange. 

15Hobaje Joshua hoba Israelbü pendouei athükbü tegü haoen thedanga 
lenkei, hoba yam aeto satkei. 
16Hobaje haoen shijung haula sangnyua kibü pendou huishaikei, hoba 
haoenei Joshua shijung haukei hoba haoen sangnyu ka bangjung loukei. 
17Hobaje Israelbü phai ohaubü müt che ongkei Ai si Bethela jouan akitei, 
hoba haoenei sangnyu kho alombo kaijembo apyoan Israelbü shuong kho 
shijung haukei. 
18Hobaje Bunyubouei Joshua to laukei, “Kaibü ika kibü aubu kho Ai aeto 
attiashi, aishanga ho ngei ka la kua;” hoba Joshuaei haoeibü ika kibü aubu 
kho sangnyu aeto attikei. 
19Hobaje la thoan kibü dan kho tongde hauan kishang ka longkei, hoba haoei 
ik kho sengbüyam haoen laangjung longkei, hoba sangnyu khüto atan kho 
shian apbei hoba haoenei panteiko sangnyua wan sapbukei. 
20Hobaje ladang Aibü shuongei phai chühngaikei haoenei hapbei, hoba 
chühashi, sangnyu ka longbü wankhük kho müh sühko angkei hoba haoen 
hito, thito lae aeto satla huon ühüp, hoba yam to linjung satbü mütshuongei 
sepeinyu haoen shijung haukei. 
21Hobaje ladang Joshua hoba Israelbü pendouei huan kibü tan khoei sangnyu 
kho lebü hoba sangnyu ka longbü wankhük hapbei, kheijineitham haoenei 
nyibou sepeikei hoba Aibü mütshuong kho haitikei. 
22Hobaje lubü shuong kho sangnyu ka haoen khulimbo longkei, haoen 
jijineikei Israelbü kanglanga kikei; at hinei hoba at thinei hoba haoenei 
haoen kho aokei ajoutiko hoba asattiko haitikei. 
23Hobaje haoenei Aibü Choba kho lang lapan hao kho Joshua jungto leibakei. 
24Hobaje ladang Israelbüei yama haoeneibü labou shieikei hoba haoen 
pendou ashem shongko inei tuongtikei, kheijinei Aia kibü pendou thonleko 
haitikei, hoba Israelbü pendou Ai to longeikei hoba kho inei shemtikei. 

25Hobaje khünyet tuongbü müt khei Aibü pendouei bousu yaksa yoan hajar 
anthüknyi kikei. 
26Aishanga Aia kibü müt leimailela amautishongko Joshuaei aubu litibü ik 
asepei. 
27Bunyubouei Joshua la sakkubü ngüh tegü Israelbüei shatsinam hoba peisilei 
haoen shanga sangnyu makletbü nyaksinam tegü künlangkei. 
28Hibü Joshuaei Ai jikan apbukei hoba ponpen shanga kho kaoen ontolou che 
la ong yeitikei, tat sühko kho maubü sangnyu che ong ki. 
29Hibü haoei Aibü Choba chasem sühko bunyu chenei saükei hoba chanyu 
neplamto Joshuaei ngühkhüm kukei hoba haoenei bunyu ka haoeibü mang 
sungletkei hoba kho sangnyu bakhün to atshanga phokei hoba tat sühko 
laangshaang yaangbü che shaangan kia. 

Ebal shongha Ngühkhüm Webü 

30Kheijinei Joshuaei Ebal shongha Israel Mühghaü Bunyuboushanga 
lemshang che kümbei. 
31Bunyubou khangenbou Mosaei Israel shousi shuong la sakkubü tegü hoba 
Mosa Ngühkhüm lea doan kibü tegü laangei lemshang che kümbei laobou 
thüka aoeikei namshem che ongkei ajungei hoba khünei haoenei Bunyubou la 
juokbü lembü hoba sangmei lembü kukei. 
32Hobaje haoei laang thüka haoei dobü Mosaeibü Ngühkhüm chühletan, 
Israel shousi shuong thedanga dokei. 
33Hobaje Israelbü pendou hoba haoeneibü leiyeibü shuong hoba songdak 
jaishou shuong hoba haoeneibü matjembü shuong, ngühkhüm busen 
jiaepheinei phokei, hoba naphei chenei Levi ungshedbou 
thedanga Bunyuboueibü Ngühkhüm Busen jungbou hoba sangbüshou hoba 
yenbou pendou haoen jamde Gerazim thedangto hoba jamde Ebal shongh 
thedanga lokei, aishangaBunyubou khangenbou Mosaei sakkubü tegü 
Israelbü shaang haükujan. 

34Hobaje longche haoei ngühkhüm le pendoua doan kibü tegü haülabü hoba 
shedsikhau ngühkhüm pendou wean chühkei. 
35Mosaei sakkubü ngüh pendou che ongkei üpbo Joshuaei Israelbü tan 
pendou, yaksa shuong, nashou hanbü shuong, hoba haoen yoa yenla lean 
kibü pendou kaman kian wekei. 

 Joshua 9 

Gibeonbüei Joshua Lepettibü 

1Ladang Jordan napheinei kibü shongh kaodak hoba pholi kaodaka kibü hoba 
Lebanon thedanga Yungnyu Yaangbü yungkoa kibü Hitbü, Amorbü, Perizbü, 
Hivbü hoba Jebusbü Choba pendouei kho ditkei, 
2haoenei Joshua hoba Israelbü to wapyola maangpon chela lean liko 
yoshaikei. 
3Lausikei ladang Gibeona kibü mütshuongei Joshuaei Jerikho hoba Ai to ai 
kümbei kho ditkei, 
4haoenei lepbolangko kümbei hoba haoen ngühthonbü shuong tegü yeikei, 
hoba haoenei nyingkou hangbü hoba jephot hangbülangbü lühei khühetbü 
haoeneibü gadu taaka künkei. 
5Hobaje ngok hangbü shibülebü haoeneibü youa yukkei hoba neisimei 
hangbü haoenei lekei, hoba haoeneibü shausiyung wentek pendou kho linbü 
hoba monpungan apan kikei. 
6Hobaje haoen Joshua jungto Gilgala shaishang to haukei hoba hao hoba 
Israel mütshuong to laukei, “Kün kaonyek saabü ka loukei, hibü tou kanei 
kün to yenshik che kümashi.” 
7Hobaje Israel mütshuongei Hivbü to laukei, “Aingenyu kan kün yoa kibü 
müt nyangbükei yinglabü, lai küman kan to yenshik che kümla?” 
8Hobaje haoenei Joshua to laukei, “Kün kaneibü sambü ki” hoba Joshuaei 
haoen to laukei, “Kan aoyou? hoba kan lae ka loukei?” 

9Hobaje haoenei hao to laukei, “Bunyubou kaibü Mühghaü nyen phongko 
kaibü sambü shuong kaonyek saabü ka loukei; aishanga künei hao shanga 
hoba haoei Ijep kaodaka kümbü pendou 
10hoba Jordan danjung hauan kibü Amorbü Choba müt nyi to kümbü pendou, 
Heshonbü Choba Sihon to hoba Ashtarota kibü Bashanbü Choba to kümbü 
dida. 
11Hobaje küneibü jaishou shuong hoba kün kaodaka kibü pendouei kün to 
laukei, ‘Lam shanga shausiyung kaneibü ika jungashi hoba haoen shuokla 
hauashi, hoba haoen to lenshi: ‘Kün kaneibü sambü, hibü kanei tou kün to 
yenshik che leashi.’ 
12Kan jungto loulabü chaloua ho wentek küneibü shausiyung shanga chem ka 
lematham jungan loukei, lausikei tou chühashi kho lina, hoba monpunga; 
13hoba künei takbü ih shongmok haanbü kikei, lausikei chühashi, khübü kho 
paknyina hoba kün lama lounyu paibüei küneibü neisimei hoba ngok hanga.” 
14Hobaje Bunyubou ka apheko Israel mütshuongei shausiyung sungletkei. 
15Hobaje Joshuaei haoen to yenshik kümbei, hoba haoen lang kitila 
theyolanyobü che kümbei, hoba shuong yoa leiyeibü shuongei haoen to ngüh 
linyokei. 
16Hobaje haoenei haoen yoa sangmai küman chalou semnyet kian phaia 
haoen kho jembü lepsang hoba haoen yoa kida dogo ditkei. 
17Hobaje Israel shousi shuong wakou haukei, hoba sembounyet haoen 
sangnyu shuong to loukei. Haoeneibü sangnyu Gibeon Kefira, Beerot hoba 
Keriatjearim kikei. 
18Hobaje Israel shousi shuongei haoen to awap, aishanga shuong yoa bunyu 
shuongei Israel MühghaüBunyubou nyena haoen to thealana hoba shuong 
pendouei bunyu shuong to nyamnyambei. 

19Lausikei bunyu shuongei shuong to laukei, “Israel 
Mühghaü Bunyubou nyena künei haoen to thealana, hibü senei haoen to 
meitila athük. 
20Kho tegü senei kümlabü hoba haoen lang kitilabü, kho khei ayinglonga 
senei haoen to thebülanbü laüa Mühghaüeibü khauang sen thükto lotlabü.” 
21Hobaje bunyu shuong khoei haoen to laukei, “Hao lang kitiashi, hoba 
bunyu shuongei haoen to lenbü tegü tan pendou shanga haoen pendou 
bushenbü hoba deikhubü la yeikei.” 
22Hobaje Joshuaei haoen ngakei, hoba haoei haoen to laukei, “Kan kün yoa 
kian, ‘Kün kan ka lounyu hauan kia,’ dogo aila lepettida? 
23Hibü tou kan shedsikhau la yeia hoba ngeibü Mühghaü phang shanga 
deikhubü hoba bushenbü la yeian aaothu ka ladangkei abanglabü.” 
24Hobaje haoenei Joshua to laukei, “Bunyubou kaibü Mühghaüei hao 
khangenbou Mosa to kan la kao pendou kulabü, hoba ho kaodaka kibü 
pendou kan thedang ka mautilabü dogo sakkubü kho kaibü sambü shuong to 
shangashatko lenkei, khoei künei lulueibü langkei shanga kün aeibou hatan 
apbei, hoba ho kümsilei kümbei. 
25Hobaje tou chühashi, kün kaibü ika kia, hoba nyi kün to kümlabü ai tükde 
hoba maiakei dogo chühenda kho kümshi.” 
26Hobaje haoei haoen to kho tegü jungeikei hoba Israel shousi shuong ik ka 
leiyenkei hoba haoenei haoen ühaiti. 
27Hobaje tat sühko haoen kho shuong shanga hoba haoei pienbü shanga 
bushenbü hoba deikhubü shanga Joshuaei khünyet khangenkukei. 

Joshua 10 

Amor Thükbü 

1Tou ho longkei, ladang Jerusalembü Choba Adoni- zedekei lai Joshuaei 
Jerikho hoba kho Choba to kümbü tegü haoei Ai hoba kho Choba to kümbo 
Ai shian apbei hoba kho khümbo mautikei, hoba lai Gibeona kibü shuong 
Israelbü yoa sangmai kümbei hoba haoen yoa kibü ditkei, 

2kheijinei haoen aeibou hatkei, aieilausi Gibeon kho Chobaeibü sangnyu yoa 
che yingsije, sangnyu yaangbü che kikei, hoba kho Ai to yaangbou hoba 
khünei kibü müt pendou laakbü hongbü kikei. 
3Hibü Jerusalem kabü Choba Adonizedekei Hebronbü Choba Hoham, 
Jarmuthbü Choba Piram to hoba Lakhishbü Choba Jafia to hoba Eglonbü 
Choba Debie to sühko laukei: 
4“Kü yoa yoshi hoba kü to thuikai, hoba senei Gibeon mautikho, aishanga 
haoei Joshua hoba Israelbü to sangmai küma.” 
5Hibü Amor Choba ngao, Jerusalem, Hebron Choba, Jarmuth Choba, Lakhish 
Choba, Eglon Choba, haoen pendou liko yoshaikei, hoba haoen hoba 
haoeneibü sepai pendou yoan Gibeon khulimbo takshatkei, hoba kho 
khulimbo wapyokei. 
6Hobaje Gibeonbü shuongei Gilgal shaishang khüto Joshua jungto you sühko 
louan laukei, “Kaibü sambü shuong ka kaibü ik senetan tepho, kün jungto 
tongde kaiya hoba kün püetashi, hoba kün to thuikai, aishanga shongh 
kaodaka kibü Amorbü Choba kün khulimbo liko yoshaiakei.” 
7Hibü Joshuaei hao hoba wapyobü müt pendou hoba lakjaibü pendou hao 
yoa Gilgal ka angkei. 
8Bunyubouei Joshua to laukei, “No haoen to tehüt, aishanga ngei kaibü ika 
haoen khümbo kuan apa; haoen yoa ka thea loenlabü müt che ongkei aki.” 
9Hibü Joshua mangde ong haoen jungto loukei, aishanga langyang sünga hao 
Gilgal ka haukei. 
10Hobaje Bunyubouei Israelbü thedangka haoen shian apbei, hoba Gibeona 
haoei haoen juong haitikei, hoba Beth Horon lam to angbü sühko shijung 
haukei, Azeka hoba Makkeda sühko haoen haitikei. 
11Hobaje ho longkei, Israelbü thedang ka haoen satjung hauan Beth Horon to 
yanko kijinei Azekaa haoen toBunyubouei senlaang yaangbü müh ka yantikei 
hoba haoen haikei. Israel shousi shuongei inei haitibü toje senlaangei haibü 
juongbou kikei. 

12Bunyubouei Israelbü la Amorbü khümbo kubü chaloua Joshuaei Israel 
shousi shuong thedanga Bunyubou to joyoko laukei, “Chanyu, no Gibeon 
thüka atopeiko loashi; hoba litnyu, no Aijalon pholia atopeiko loashi.” 
13Hobaje chanyuei atopeiko lokei hoba litnyuei haiyeikei. Khei phang khoei 
haoeneibü dangbou labou to phok alamshongko. Ho Jashar lea doan aki lo? 
Hobaje chanyu kho mühjia haiyeiko, hoba chaseko anepbo haiteikei. 
14Hobaje Bunyubouei müt che to ngüha lebü tegü shangied ayingsi kho phaia 
kho chalou tegü akitei; aishanga Bunyubouei Israel shanga wapyokei. 
15Hobaje Joshua hoba Israelbü pendou hao yoa Gilgala shaishang to longkei. 

Joshuaei Amor Choba Ngao Thükbü 

16Hobaje khübü Choba ngao satkei, hoba Makkedaa haoen lolo laangpoba 
hukei. 
17Hobaje Joshua to ho tegü laukei, “Choba ngao kho Makkedaa laangpoba 
huan kia.” 
18Hobaje Joshuaei laukei, “Laangpob koukhüna laang yaangbü baman 
jinkushi, hoba haoen lomla kho nyangko müt apyoashi; 
19lausikei kan khünei haiko teki, kaneibü labou shuong shijung hauashi, hoba 
haoen yoa phaibou thonbou sühko haitiashi, hoba haoen haoeneibü sangnyu 
shuong to tütti; aishanga Bunyubou kaneibü Mühghaüei haoen kaneibü ika 
kua.” 
20Hobaje haoen amauti shongko hoba haoen yoa satenan kibü shuong 
khümenan kibü sangnyu khüto ütshongko Joshua hoba Israel shousi shuongei 
haoen juong haitibü thonbü to loukei. 
21Kheijinei Makkedaa shaishang khüto Joshua jungto sangmaia sepeinyu 
longeikei, aoeikei Israel shousi shuong at ongkei khulimbo lishang atopei. 
22Kheijinei Joshuaei laukei, “Laangpob koukhün ipashi, hoba laangpob ka 
khübü Choba ngao kü jungto leiba.” 

23Hobaje laubü tegü haoenei kümbei, hoba khübü Choba ngao Jerusalem 
Choba, Hebron Choba, Jarmuth Choba, Lakhish Choba hoba Eglon Choba 
laangpob ka leiyenan hao jungto leian loukei. 
24Hobaje ladang khübü Choba haoenei Joshua jungto leian loukei, Joshuaei 
kheijinei Israel mütshuong ngakei, hoba hao yoa haubü lakjaibü thüka 
konglebü shuong to haoei laukei, “Nyangko kaiya, khübü Choba shuongeibü 
ngüma kanei kaneibü you phoashi;” hoba haoen nyangko loukei hoba 
haoeneibü you haoeneibü ngüma phokei. 
25Hobaje Joshuaei haoen to laukei, “Tehüt ayingsi maang tehün, hau kiashi, 
hoba maang kaangashi; aishanga kaneibü dangbou shuong aoyou khulimbo 
kan wapyolaje Bunyubouei pendou kho khei kümlabü.” 
26Hobaje longche kian, Joshuaei haoen khonkutikei, hoba haoen haitikei, 
hoba haoen bunyu ngaoa saükei, hoba chasem sühko haoen bunyua saüan 
phokei. 
27Hobaje chanyu neplamto Joshuaei ngühkhüm kukei hoba haoenei bunyu ka 
haoen sungletkei hoba ainei haoen lolo hukei kho laangpob khüna jinan 
phokukei hoba laangpob koukhüna laang yaangbüei küpan phokei hoba kho 
tat sühko kia. 

Joshuaei Amorbü Kaodak Lubü Thükbü 

28Hobaje khünyet kho Joshuaei Makkeda lekei, hoba kho sangnyu hoba 
khünei kibü Choba inei haitikei; haoei khübü kho hoba khünei kibü müt 
pendou aokei ajoutiko lemailela mautikei; hoba haoei Jerikho Choba to 
jungeibü tegü Makkedabü tokei kümbei. 
29Hobaje Joshua hoba Israelbü pendou hao yoa Makkeda ka meimeian Libna 
sühkei, hoba Libna khulimbo wapyokei. 
30HobajeBunyubouei khokei hoba khünei kibü Choba Israelbü ika khümbo 
kukei, hoba haoei sangnyu hoba khünei kibü müt pendou inei haitikei, 
haoenei khünei aokei jouan aphoku; haoei Jerikho Choba ong jouan 
phokukei, haoei Jerikho Choba to jungeibü tegü kho Choba to kümbei. 

31Hobaje Joshua hoba Israelbü pendou hao yoa Libna ka meimeian Lakhish 
sühkei hoba kho khulimbo wapyola lamlekei. 
32HobajeBunyubouei Israelbü ika Lakhish khümbo kukei hoba nyibounyet 
haoei kho lekei, hoba Libna to kümbü pendou tegü haoei khünei kibü müt 
pendou inei mautikei. 
33Kheijinei Gezer Choba Horamei Lakhish to thuila loukei, lausikei müt aokei 
ajoutiko Joshuaei hao hoba haoen müt shuong shemtikei. 
34Hobaje Joshua hoba Israelbü pendou hao yoa Lakhish ka kukjung Eglon 
sühkei hoba haoenei kho khulimbo wapyola lamlekei; 
35Hobaje kaonyek kho haoenei lekei, inei kho leilukukei, hoba khünei kibü 
müt pendou haoei mautikei, haoei Lakhish to kümbü tegütham khünei kibü 
müt pendou lemailela mautikei. 
36Hobaje Joshua hoba Israelbü pendou hao yoa Eglon ka Hebron to angkei 
hoba haoenei kho khulimbo wapyokei. 
37Hobaje haoenei kho lekei, hoba haoei Eglon to kümbü pendou phatko 
khünei kibü Choba hoba kho sangnyu pendou haoei aokei ajoutiko inei 
mautikei; tokei haoei kho hoba khünei kibü müt pendou lemailela mautikei. 
38Hobaje Joshua hoba Israelbü pendou hao yoa Debir to sepeijung longaikei, 
hoba kho khulimbo wapyokei. 
39Haoenei khünei kibü Choba hoba kho sangnyu pendou haoei lekei; haoenei 
khübü kho inei mautikei, hoba aokei ajoutiko khünei kibü müt pendou 
lemailela mautikei. Hobaje haoenei Libna si khoeibü Choba to, hoba Hebron 
to kümbü tegütham haoenei Debir to jungeikei. 
40Kho tegü kaonyek pendou shongh kaodak, hoba chaangbou phei hoba pholi 
kaodak, shimpük kaodak, hoba khübü Choba pendou Joshuaei shian apbei. 
Israel Mühghaü Bunyubouei sakkubü tegü haoei ai joutian aphoku, lausikei 
lang kibü pendou lemailela mautikei. 



538 

 

 
   Saopobü Lai 

© 2002, Bible Society of India. 
 

 
 

 

41Hobaje Joshuaei Kadesh Barnea ka Gaza sühko hoba Goshen ka Gibeon 
sühko haoen pendou mautikei. 
42Hobaje khübü Choba pendou hoba haoeneibü kaodak Joshuaei jih chenei 
ong lekei, aieilausi Israel Mühghaü Bunyubouei Israel shanga wapyokei. 
43Hobaje Joshua hoba Israelbü pendou hao yoa Gilgal shaishang to longeikei. 

 Joshua 11 

Joshuaei Jabin hoba Haoeibü Yenlambü dan Thükbü 

1Hobaje ladang Hazorbü Choba Jabinei kho shangabü ditkei, Madonbü Choba 
Jobab hoba Shimron si Aksafbü Choba 
2hoba chanepae kibü shongh kaodaka kibü Choba shuong hoba Khinerot 
chaangbou phei Arabaa kibü hoba kho pholia kibü hoba chanep Dor 
shonghkhua kibü, 
3hoba chaangbou hoba chanepa kibü Kananbü hoba Perizbü hoba shongh 
kaodaka kibü Hermon, phanga Hivbü jungto haoei ngühlang hautikei. 
4Hobaje haoen yoa sepai tan tan müt juong khei yungkoa phetsen tegü koli 
hoba kailong juong yoan haukei, 
5hoba khübü Choba pendou liko haüyokei hoba haoenei louan Israelbü to 
wapyola Merom deia shaikei. 
6Hobaje Bunyubouei Joshua to laukei, “Haoen loubü shanga tehüt, aishanga 
ngiet ho jiha Israelbü thedanga pendou haitilabü lele ngei haoen khümbo 
kulabü; nyi haoeneibü koli shuong you peipeileilei aptikulabü, haoeneibü 
tongjin kailong shuong wanei jikan apbulabü.” 
7Hibü Joshua hoba hao yoa wapyobü mütshuong pendou hao yoa Merom dei 
nyangko haoen khulimbo mangde loukei, hoba haoen to ik shatkei. 
8Hobaje Bunyubouei haoen Israelbü ik to khümbo kukei, hoba haoenei haoen 
shemtikei, hoba haoen Sidon sangnyu hoba Misrefot Maim hoba Mizpa 
chaangbou pholi sühko haoen shijung haukei; haoenei aokei jouan aphoku 
shongko haoen haitikei. 

9Hobaje Bunyubouei laubü tegü Joshuaei haoen to jungeikei; haoei 
haoeneibü koli peipeileilei aptikukei, hoba haoeneibü kailong shuong wana 
jikan apbukei. 
10Hobaje kho chaloua Joshua sepeinyu louan Hazor lekei hoba khükabü 
Choba inei haitikei; aishanga kho thedangto khübü Choba sangnyu pendou 
thüka Hazor bunyu yeikei. 
11Hobaje khünei kibü langkeibü pendou hoba Choba pendou Joshuaei 
haitikei. 
12Hobaje Bunyubou khangenbou Mosaei sakkubü tegü haoei haoen lemailela 
inei mautikei; hoba khünei langkei che ongkei jouan aphoku, haoei wanei 
jikan apbukei. 
13Lausikei Joshuaei jikan apbubü Hazor to liman shongha sangnyua kibü 
sangnyu shuongje Israelbüei jikan üpbu. 
14Hobaje khübü sangnyua apsilebü peisilei pendou hoba samkeisamuk Israel 
shousi shuongei soletbü peisilei tegü haoen shanga künkei, lausikei haoen 
aokei langkei aphoku, pendou inei shemtikei. 
15Bunyubouei hao khangenbou Mosa la sakkukei hoba Joshuaei kho tegü 
kümbei; Bunyubouei Mosa la sakkubü pendou haoei akümbo üpyo. 

Joshuaei Sungbü Kaodak 

16Hibü kaodak pendou, shongh kaodak hoba chaangbou phei pendou hoba 
Goshen kaodak pendou pholi kaodak hoba Araba kaodak hoba Israelbü 
shongh hoba pholi kaonyek pendou Joshuaei lekei; 
17khei Halak shongh ka louyenbü Seir sühko tokei Hermon shongh phang 
Lebanon pholia Baalgad sühko hoba khübü Choba pendou haoei lekei, hoba 
haoen to ngümbei hoba haoen haitikei. 
18Khübü Choba pendou to Joshuaei po lounyu jakkei. 
19Gibeona kibü Hivbü to liman sangnyu cheei ongkei sangmai aküm; pendou 
wapyoa thükkei. 

20Aishanga Bunyubouei Mosa la sakkubü tegü haoen to üeisanou akaakku; 
lausikei haoei haoen lemailela shemtilabü lele lasona Israelbü khulimbo 
loula Bunyubouei haoen maangpon yaangtikei. 
21Hobaje kho jiha Joshua loukei, hoba shongh kaodak pendou ka Hebron ka, 
Debir ka, Arab ka, Jihuda shongh kaodak pendou ka, hoba Israel shongh 
kaodak pendou ka Joshuaei Anakim mautikei, haoeneibü sangnyu shuong 
yoa liko haoen lemailela mautikei. 
22Israel shousi shuong kaonyeka Anakimbü aokei jouan akitei, khei Gaza, 
Gath hoba Ashdoda ong at jouan kiteikei. 
23Kho tegü,Bunyubouei Mosa to joyobü pendou tegütham, Joshuaei kaonyek 
pendou lekei, hoba haoen phang janbü hima Joshuaei Israelbü la kaonyek 
kho phet phantikei. Hobaje kaonyek wapyo ka hakso hapbei. 

Joshua 12 

Mosaei Thükenbü Chobashuong 

1Tou Jordan danjung hauan chaangbou ae Araba pendou chaangbou Araba 
pholi ka Hermon shongh sühko Israelbüei lebü kaonyek hoba shian apbü 
Choba shuong habü ki; 
2Amorbü Choba Sihon, aoei Heshbona kian Arnon pholi thonbüa kibü Aroer 
hoba yomang jenyua kibü sangnyu ka Ammon shousi shuong leilang Jabbok 
shumang, Gilead jamde sühko, 
3hoba Araba chaangbou ae Khinerot yungnyu sühko hoba Araba yungnyu 
khei Jemdei Yungnyu hoba chaangbou Beth-Jeshimot aenei kibü sühko, hoba 
chaangbou phei Pisga Shongh you phang yaüentok sühko songdakkei. 
4Hobaje Refaima jouletbü Bashanbü Choba Og leilang, aoei Edri hoba 
Ashtarota kia. 
5Hermon hoba Saleka shongh hoba Bashan pendoua hoba Geshur si 
Maakatbü leilang sühko hoba Hesbonbü Choba Sihon leilang Gilead jamdea 
songdakkei. 

6Bunyubou khangenbou Mosa hoba Israel shousi shuongei haoen aüan apbei 
hoba Bunyubou khangenbou Mosaei Reubenbü, Gadbü, hoba Manasse phang 
jamde la kho haoenei lela kukei. 

Joshuaei Thükenbü Choba Shuong 

7Jordan danjung hauan chanep ae Lebanon pholia kibü Baalgad ka Seir to 
angbü Halak shongh sühko Joshua hoba Israel shousi shuongei thükenbü 
kaonyek Choba shuong hoba Israel phang shuong haoen janbü to chühan, 
8shongh kaodaka kaonop Araba angleka chaangbou phei yamlamanga Hitbü, 
Amorbü, Kananbü, Perizbü, Hivbü, hoba Jebuzbü, khübü kho Joshuaei 
haoenei lela kubü ki. 
9Jerikho Choba che, Bethel napheinei kibü Ai Choba che, 
10Jerusalem Choba che, Hebron Choba che, 
11Jarmut Choba che, Lakish Choba che, 
12Eglon Choba che, Gezer Choba che, 
13Debir Choba che, Geder Choba che, 
14Horma Choba che, Arad Choba che 
15Libna Choba che, Adullam Choba che; 
16Makkeda Choba che, Bethel Choba che, 
17Tappua Choba che, Hefer Choba che; 
18Afek Choba che, Lasharon Choba che, 
19Madon Choba che, Hazor Choba che; 
20Shimronmeron Choba che, Akhshaf Choba che, 
21Taanak Choba che, Meggido Choba che, 
22Kadesh Choba che, Karmela Jokneam Choba che; 
23Dorbü shongh khua Dor Choba che, Gilgala Goyim Choba che, 
24Tirza Choba che; Choba pendouei khujinto che. 

 Joshua 13 

Kaonyek Athakko Kimlabü 

1Tou Joshua aeibou baushi sinan kikei; hoba Bunyubouei hao to laukei, “No 
aeibou baushi sinsi dogokei toukei kaonyek juong sunglabü jouakei. 
2Jouan kibü kaonyek kho ho ki: Filistia hoba Geshurbü kaonyek pendou; 
3Ijep thedanga kibü Shihor shumang ka Kananbü dogo weeibü chanep pheiae 
Ekron leilang sühko; Filistiabü bunyu ngao, Gazabü, Ashdodbü, Ashkelonbü, 
Gatbü hoba Ekronbü; toukei chaangbou pheia kibü Avimbü yoan; 
4Kananbüeibü kaonyek pendou hoba Sidonbüeibü Meara, Amorbü leilang Ara 
Afek sühko; 
5Hobaje chaangbou ae Gebal si Lebanonbü kaonyek Harmon phang Baalgad 
ka Lebo Hamat asühshongko; 
6shongh müt kibü kaonyek pendou Lebanon ka Misrepoth Maim sühko, khei 
Sidonbü pendou yoan; Israelbü thedang ka ngei haoen shian aplabü; ngei ka 
la sakkubü tegü nyi kho ong Israelbü la phetphan shanga tükde janshi. 
7Hibü tou phang gü hoba Manasse phang jamde la kho kaonyek ho jankukei.” 

Jordan Chaang Aephei Kaonyek Jankubü 

8Jordan shumangeibü chaang aephei danan hao yoa Reubenbü si Gadbüei 
lulueibü phetphan la Mosaei kubü hapbei, laobou Bunyuboukhangenbou 
Mosaei kukei. 
9Arnon pholi jenyua kibü sangnyu yoa hoba Medeba kao pholi pendou Dibon 
sühko; 
10hoba Amorbü Choba Sihon, aoei Heshbon ka Ammon shousi shuong leilang 
sühko songdakkei, haoeibü sangnyu pendou, 
11hoba Gilead hoba Geshur si Maakabü leilang hoba Hermon shongh khümbo 
Bashan pendou Saleka sühko; 

12hoba Bashana Og Choba, aoei Ashtarot hoba Edrei (Refaima jouan apyobü) 
a songdakkei; haoeibü sangle pendoua haabü tegü, aieilausi Mosaei khübü 
kho thükenkei, hoba haoen shian apbei. 
13Khei yingasikei Israel shousi shuongei Geshur si Maakabü shian asatti hoba 
tat sühko Geshur hoba Maakat Israel yoa kia. 
14Levi phang la ong haoei phetphan aku, haoei haoen la lenbü tegü Israel 
Mühghaü Bunyubou wanei kümbü lembü shuong kho haoeibü phet yinglabü. 

Reuben la Jankubü Kaonyek 

15Hobaje Mosaei haoen chemdang thüng Reubeneibü shousi chempen la 
kukei. 
16Hobaje haoeibü leilang Arnon pholi thonbüa kibü Aoer ka yomang jenyua 
kibü sangnyu Medeba kao yomang pendou; 
17Heshbon hoba kho yo kaonyeka kibü sangnyu pendou, Dibon hoba Bamoth 
Baal Beth Baalmeon; 
18Jahaz, hoba Kedemot hoba Mefaat; 
19hoba Keriathaim, hoba Sibma hoba yomanga shongh tokbü Zereth- Shahar; 
20hoba Beth-Peor hoba Pisga shimpük hoba Beth Jeshimot; 
21hoba pholi kaodak sangnyu pendou hoba Amorbü Choba Sihon sangle 
pendou aoei Heshbona songdakkei hoba aoei Midianbü konglebou Evi, 
Rekem, Zur, Hur, hoba Reba kaonyeka kibü Sihon phanga bunyu shuong 
yoan shian apbei. 
22Hobaje haitibü shuong yoa jouan kibü Beoreibü shou Balaam thulenbou 
Israel shousi shuongei inei haitikei. 
23Hobaje Reuben shousi shuong leilang Jordan hoba kho kommanga kikei. 
Khünei kibü sang hoba sangnyu shuong kho chemdang thüng Reubenbü 
shousi shuongei phetphanbü kikei. 

Gad la Jaletkubü Kaonyek 

24Hobaje Gadeibü shousi shuong, Gad phang la Mosaei haoen chemdang 
thüng kukei. 
25Hobaje haoeneibü leilang Jazer Gilead sangnyu pendou hoba Ammonbü 
shousi shuong kaonyek jamde Rabbaa kibü Aroer sühko; 
26hoba Heshbon ka Ramath-Mizpa sühko, hoba Betonim hoba Mahanaim ka 
Debir leilang sühko; 
27hoba pholi kaodaka Beth Haram hoba Bethnimra hoba Sukkot hoba Zafon, 
hoba Heshbonbü Choba Sihin sangnyu joubü Jordan hoba kho kaijembo 
chaang naphei Jordan danjung hauan Khineret yungnyu thon sühko kikei. 
28Khünei kibü sang hoba sangnyu shuong kho haoen chemdang thüng Gadbü 
shousi shuongei phetphanbü kikei. 

Chaang ae Manasse la Jaletkubü Kaonyek 

29Hobaje Mosaei Manasse phang jamde la phetphan kukei; kho haoen phang 
jamde shousi shuong shanga haoen chemdang thüng ong kikei. 
30Hobaje haoeneibü leilang Mahanaim ka Bashanbü Choba Og sangle pendou 
hoba Bashana kibü Jair sangnyu saosem, khübü pendou; 
31hoba Gilead pheiche, Choba Bashan sangle Ashtarot hoba Edrei sangnyu 
shuong Manasseeibü shou Makhireibü mütli pheiche shanga haoen chemdang 
thüng kikei. 
32Jordan danan Jerikhoeibü chaangbou ae Moab pholia Mosaei jankubü 
phetphanbü shuong habü ho ki. 
33Lausikei Mosaei Levi phang la phetphan aku; haoei haoen to lenbü 
tegü Bunyubou Israel Mühghaü haoeneibü phet ki. 

Joshua 14 

Jordaneibü Chanep Kaonyek Janbü 

1Hobaje Eleazar ungshedbou hoba Naneibü shou Joshua hoba Israel shousi 
shuong phang yoa chempen jaishou shuongei Kanan kaodaka Israel shousi 
shuong la jankubü phet shuong, 

2Bunyubouei Mosaeibü ik danko phaang pakbüei phang gü tho shanga 
sakkubü tegü haoen habü ho kia. 
3Aieilausi phang penyi thoeibüje Mosaei Jordan danjung hauan kua; lausikei 
haoen yoa Levi phang laje phetphanla aku. 
4Aieilausi Josefeibü shousi shuong phang nyi kikei. Manasse hoba Efraim; 
hoba haoeneibü shatsinam lamshaushang hoba haoeneibü shausiyung kao 
yoan haoen kila sangnyu shuong to limbo haoei kaonyeka Levi phang la 
phejan aku. 
5Bunyubouei Mosa la sakkubü tegü Israel shousi shuongei kümbei, hoba 
haoenei kaonyek kho jankei. 

Kaleb la Hebron Janletkukei 

6Kheijinei Gilgala Jihudabü shousi shuong Joshua jungto loukei, hoba 
Kanezbü Jefuneibü shou Kalebei hao to laukei, “Kadesh Barneaa no hoba kü 
shanga Bunyubouei Mühghaü müt Mosa to joyobü nyi ngeakei. 
7Bunyubou khangenbou Mosaei kaonyek shuchühla hautijinei ngo po saonyi 
jai kiteikei, hoba ngeibü maangpona kibü tegü hao la ngühlang künan 
longeikukei. 
8Khei yingasikei kü yoa haubü shuongei mütshuong maang ka ngaitikei, 
lausikei Bunyubou ngeibü Mühghaü phai ngo khümbo kuan sembei. 
9Hobaje khünyet Mosaei theyolanyoko laukei, ‘Maimaitham kaibü you 
yaüatlangshang kaonyek kho no hoba kaibü shousi shuong shanga ponpen 
phet kilabü, aieilausi Bunyubou ngeibü Mühghaü phai khümbo kuan no 
sembei.’ 
10Hobaje tou chühashi, Israel yamlamanga paijinei Bunyubouei Mosa to ho 
ngüh laubü jih ka haoei joyobü tegü Bunyubouei khübü po saonyito ngao 
langkei phokukei, hoba chühashi, tat ngo po saoleito ngao jai lea. 
11Lausikei Mosaei ngo hautibü chaloua tegü tat sühko ngo sekoktham kia, 
shangied kibü hau tegü wapyola hoba hau longei dogo lela hau kia. 

12HibüBunyubouei kho chaloua laubü tegü ho shongh kaodak ho kü la labü, 
aieilausi khünei Anakimbü hoba sangnyu yaangbü shuong kümthangei 
balepan lai kikei, kho nyi khünyet chalou ka dida.Bunyubouei joyobü tegü kü 
yoa yolabü hoba ngei haoen shian apla thükakei.” 
13Hobaje Joshuaei hao haükukei hoba Jefuneeibü shou Kaleb la Hebron 
phetphanla kukei. 
14Hibü tat sühko Hebron Kenizbü Jefuneeibü phetla yeikei; aieilausi haoei 
Israel Mühghaü Bunyubouphai khümbomeiko sembei. 
15Tou Arba Anakimbü yoa müt yaangboutham yingbü ka shangied Hebron 
nyen kho Kiriath-Arba kikei, hoba kaonyek kho wapyo ka solo hapbei. 

 Joshua 15 

Jihuda la Janletkubü Kaonyek 

1Tou haoen chemdang thüng Jihuda shousi phang shanga jaletkubü Edom 
leilang sühko yungthang phei thonbüa kibü Zin yungthang aephei 
yamlamang sühko kikei. 
2Hobaje haoen yungthang aenei leilang kho Jemdei Yungnyu thonbü ka hoba 
yungthang pheiae yeian kibü yungnyu sembung ka. 
3Hobaje kho Akrabbim to angbü pheiae athakko hauan Zin danjung loukei, 
hoba Kadesh Barnea yungthang aephei to hauan Hezron danjung loukei, hoba 
Addar sühko hauan Karka aephei to sepeikei; 
4hoba kho Azmon danjung hauan Ijep shumang to angkei; hoba leilang 
yungnyua thonko hauan kikei. 
5Hobaje chaang aephei leilang Jemdei Yungnyu, Jordan thon sühko kikei, 
hoba yungkük leilang Jordan yungko ka Jordan thon sühko kikei. 
6Hobaje leilang kho Beth-Hogla sühko hauan Beth-Araba yungkük danjung 
haukei, hoba Reubeneibü shou Bohaneibü Laang sühko leilang haukei. 

7Hobaje yungkük aenei kibü shumang Adummin to angbü to tangyoko Gilgal 
ae yeian kibü yungkük ae Akhor yomang ka Debir sühko leilang haukei, hoba 
leilang kho En Shemesh dei danjung hauan Enrogela thonkei; 
8hoba Hinnom yomang aephei to yungkük Jebus ae sühko leilang haukei, 
(kho Jerusalem) hoba Refaim yungthang yo thona kibü chanep Hinnom yo 
9thedang shongh khu sühko ka Neftoa deikük sühko hoba Efron shongha 
sangnyu shuong sühko leilang haukei hoba leilang kho Baala chanep sühko 
jangshuokkei, kho Kiriath-Jearim 
10hoba leilang kho Baala chanep ka sepeian Jearim shongh yungthang ae 
(kho Chesalon) danjung hauan Seir shongh sühko, hoba Timna yomang 
danjung hauan Beth- Shemesh sühko yankei. 
11Hobaje yungthang ae Ekron sühko leilang kikei; hoba Shikkeron sühko 
leilang haayokei hoba Baala shongh danjung hauan Jabneela thonkei, hoba 
leilang thonbü kho yungnyua kikei. 
12Hobaje chanep leilang Yungnyu Yaangbou hoba kho kommang kikei, hoba 
haoen chemdang thüng Jihuda shousi shuong kommang leilang ho kikei. 

Kalebei Debir si Hebron Thükenbü 
(Matj 1.1-15) 

13Hobaje Bunyubouei Joshua la sakkubü tegü Jihudaeibü shousi shuong yoa 
Jefuneeibü shou Kaleb la haoei phejan che, Kiriath-Arba, ao Arba Anakeibü 
shou kikei, (kho Hebron) kho yoan kukei. 
14Hobaje Anakeibü shousi müt sem, Sheshai, Ahiman, hoba Talami. Anak 
shousi shuong kho ka Kalebei shian sattikei, 
15hoba kho ka haoei Debira kibü mütshuong khulimbo angkei, tou Debir nyen 
shangied Kiriath-Sefer kikei. 
16Hobaje Kalebei laukei, “Aoei Kiriath-Sefer thükkulaje hoba kho lelaje, hao 
la yak la kü shou Aksa kulabü.” 
17Hobaje Kalebeibü jaisina Kenazeibü shou Othnielei sangnyu kho thükan 
lekei, hoba haoei haoshou Aksa hao la yakla lela kukei. 

18Hobaje ladang sao hao jungto loukei, saoei bou to sek che phelabü lele hao 
suletkei, hoba sao saoeibü gadu ka louyenkei hoba Kalebei sao to laukei, “Nyi 
ai mangsühda?” 
19Hobaje saoei laukei, “Kü la haülabü che labü; nyi ngo yungkük kaodaka 
kilabü lele yeitisije, deikük khokei kü la labü.” Hobaje haoei sao la thükae si 
phangae deikük kukei. 

Jihudabü Sangnyu Shuong 

20Haoeneibü chemdang thüng Jihuda shousi phang phet ho kikei. 
21Yungkük Edom leilang ae Jihuda shousi phang sangnyu habü kikei; 
Kabzeel, Eder hoba Jagur, 
22Kina, Dimona, hoba Adada, 
23Kedesh, Hazor, hoba Ithnan; 
24Zif, Tetem, hoba Bealoth, 
25Hazor, Hadatta hoba Kerioth Hesron (kho Hazor) 
26Aman, Shema, hoba Molada; 
27Hazor Gadda, Heshmon, hoba Beth Pelet; 
28Hazor Zarshual, Beersheba, hoba Biziothia, 
29Baala, Iim, hoba Ezem, 
30Etolad, Chesil, hoba Horma, 
31Ziglak, Madamama, hoba Sansama, 
32Lebaot, Shilhim, Ain hoba Rimmon; haoeneibü sang yoan sangnyu pendouei 
saoto gü. 
33Shonghyou kaonopa habü ho ki: Eshtaol, Zora, hoba Ashna; 
34Zanoa, Engannim, Tappua hoba Enam, 
35Jarmut, Adullam, Sukkot, hoba Azeka, 

36Shaaraim, Adithaim, Gedera, hoba Gedorothaim, haoen haoeneibü sang 
yoan sangnyu anthüklei. 
37Zenan, Hadasha, hoba Migdalead; 
38Dilean, Mizpa hoba Joktheel; 
39Lakhish, Bozkath hoba Eglon; 
40Kabbon, Lahman hoba Kitlis; 
41Gederot, Beth-dagon, Namaa hoba Makkeda; haoeneibü sang yoan sangnyu 
anthüklak. 
42Libna, Ether, hoba Ashan, 
43Ifta, Ashaa, hoba Nazib 
44Keila, Akzib hoba Maresha; haoeneibü sang yoan sangnyu gü. 
45Ekron kho sangnyu hoba sang yoan; 
46Ekron ka Ashdod nyangko kibü pendou haoeneibü sang yoan yungnyu 
sühko. 
47Ashdod kho sangnyu hoba sang; Gaza kho sangnyu hoba sang, Ijep 
shumang hoba Yungnyu Yaangbü kommang leilang sühko. 
48Hobaje shongh kaodaka Shanur, Juthir hoba Soko 
49Danna, hoba Kiriath Sanna (kho Debir); 
50Anab, Estemo hoba Anim; 
51Goshen, Holon, hoba Gilo; haoeneibü sang yoan sangnyu anthükche. 
52Arab, Duma, hoba Eshan, 
53Janim, Beth-Tappua hoba Afeka; 
54Humta, Kiriath Arba (kho Hebron) hoba Zior; haoeneibü sang yoan sangnyu 
gü. 
55Maon, Karmel, Zif hoba Juta; 
56Jezreel, Jokdeam, Zanoa. 

57Kain, Gibea, hoba Timna; haoeneibü sang yoan sangnyu an. 
58Halhul, Bethzur, hoba Gedor, 
59Maarat, Beth-anot hoba Eltekon; haoeneibü sang yoan sangnyu lak 
60Kiriath-Baal (kho Kiriath- Jearim) hoba Rabba; haoeneibü sang yoan 
sangnyu nyi. 
61Yamlamanga Beth-Arba, Middin, hoba Sekaka, 
62Nibshan hoba Jem sangnyu hoba Engedi; haoeneibü sang yoan sangnyu lak. 
63Hobaje Jerusalema kibü Jebusbüje Jihuda shousi shuongei shian asattien; 
hibü Jerusalema Jihuda shousi shuong yoa Jebusbü tat sühko kia. 

Joshua 16 

Chanepbü Manasse hoba Efraim la Jaletkubü Kaodak 

1Hobaje Josef shousi shuong shanga janletkubü Jerikhoa Jordan ka angkei, 
Jerikho shumangeibü chaangbou khei yam kho Jerikho ka shongh kaodak 
danko Bethel sühko; 
2hoba kho Bethel ka Luz sühko hoba Arkbü leilang Atarot sühko danjung 
haukei. 
3Hobaje kho Jafletbü kaophei ka Horon Sangyou leilang hoba Gezer sühko 
haukei; hoba khoka haubü yungnyua thonan kikei. 
4Hobaje Josefeibü thensilen Manasse si Efraim phangei kho haoeneibü phet la 
lekei. 

Efraim 

5Hobaje chemdang thüng kubü Efraimeibü shousi shuong leilang hai kikei; 
chaangbou ae haoeneibü leilang Atarot Addar, Beth Horon Sangkhu sühko, 
6hoba leilang kho chanep aeto Mikmethath yungthang aeto haukei; hoba 
leilang kho chaangbou ae danjung haukei: 
7hoba kho Janoa ka Atarot hoba Naara sühko hoba Jerikho onlangko Jordan 
to yankei. 

8Tappua ka chanep aeto Kana shumang sühko leilang haukei hoba kho ka 
haubü yungnyua thonkei. Efraim shousi phang haoen chemdang thüng phet 
phanbü ho hai kikei. 
9Manasseeibü shousi shuong phet ka Efraim shousi shuong shanga den lulu 
sungenan phobü sangnyu shuong yoan liko haoeneibü sang yoa sangnyu 
pendou haoeneibü chemdang thüng kubü Efraim shousi shuong phet ho ki. 
10Hobaje Gezera kibü Kananbü haoenei shian asattien; khoei tat sühko 
Kananbü Efraim phang yoa kida; lausikei tukosekko kümtilabü sambü yeikei. 

 Joshua 17 

Chanepbü Manasse 

1Manasse chemdang shanga ho janletkei, aieilausi hao Josefeibü shou 
jaishoubou kikei. Manaseeibü shou jaishoubou Makir, Gileadeibü bou, haoei 
Gilead si Bashan lekei, aieilausi hao lakjaibü che kikei. 
2Hobaje haoen chemdang thüng joubü Manasseeibü shousi shuong shanga 
Abizer shousi shuong shanga, Helekeibü shousi shuong shanga, Asriel shousi 
shuong shanga, Shekhem shousi shuong shanga, Hefer shousi shuong shanga, 
Shenida shousi shuong shanga phet janletkei, jembü chemdang thüng habü 
ho Josefeibü shou Manasseeibü bousu shousi ki. 
3Lausikei Makireibü shou, Gileadeibü shou, Hefereibü shou, Zelofahadeibü 
bousushou aki, yaksa ong kikei, hoba haoeneibü nyen shuong habü ho ki, 
Mala, Noa, Hogla, Milka hoba Tirzaa. 
4Hobaje haoenei Eleazar ungshedbou hoba Naneibü shou Joshua hoba 
bunyubou shuong thedangto louan laukei, “Küneibü jaisina yoa liko kün la 
phet kula Bunyubouei Mosa la sakkua.” Hibü Bunyubouei sakkubü tegü 
haoeneibü bou jaisina yoa haoei haoen la phet kukei. 
5Hobaje Jordan danjung hauan kibü Bashan hoba Gilead kaonyek to limbo 
phejan Manasse jungto haukei. 
6Aieilausi Manaseeibü shousi yoa haoeibü yaksa shousi shuong phet che 
kikei, hoba Gilead kaodak kho joubü Manasse shousi shuong shanga yeikei. 

7Hobaje Manasse leilang Asher ka Shekhem thedang Mikmetal hoba khoeibü 
napheito hauan En-Tappuabü kishang sühko kikei. 
8Tappua kaonyek Manasse shangabü lausikei Manasse leilanga kibü Tappua 
Efraim shousi shuong shanga kikei. 
9Hobaje kho leilang Kana shumang chaangbou aephei sühko yanan kikei; 
Manasse sangnyua habü sangnyu Efraim shangabü kikei, hoba Manasse 
leilang shumang chanep aephei kikei, hoba kho yungnyua yoan kikei. 
10Chaangbou aephei Efraim shangabü chanep aephei Manasse shangabü kikei 
hoba yungnyu kho haoeneibü hoba chanep phei Asher hoba chaangbou 
Issakhar onko hauan kikei. 
11Hobaje Isaakhara Beth Shan hoba kho sang shuong Endorbü hoba khoeibü 
sang shuong Taanakbü hoba khoeibü sang shuong hoba Megidobü hoba 
khoeibü sang shuong tokei shongh khu sem yoan Manasse shangabü. 
12Lausi dogokei Manasse shousi shuongei khübü sangnyua kibü shian 
asattien, lausikei Kananbü kho kaonyeka kikei. 
13Hobaje ladang Israelbü hau kiko yeikei haoenei Kananbü kümsilei 
kaangbüsekbü kümbü shuong la yeitikei hoba haoen lemailela shian üp. 

Efraim si Chanep aekabü Manasseei Kao aei Hiletbü 

14Hobaje Josefeibü shousi shuongei Joshua to laukei, “Bunyubouei haükubü 
tegü kün mütshang juong yingan phet- phanla shanga aila nyi janletbü che 
hoba phejan che ong kün la kukei?” 
15Hobaje Joshuaei haoen to laukei, “Kan müt juong yingalonga shongh khüto 
angashi, hoba khünei kan shanga Perizbü hoba Refaimbü kaonyek kho 
wapenashi, aishanga Efraim shongh kaodak khoje kan shanga kaang ayen.” 
16Hobaje Josefeibü shousi shuongei laukei, “Shongh kaodak kho kün shanga 
soubü aying, hoba Beth Shan hoba kho sangnyu shuong hoba Jezreel pholi 
kaodak hama kibü Kananbü nameibü tongjin kia.” 
17Hobaje Joshuaei Josefeibü chemdang Efraim si Manasse chemdang to 
laukei, “Kan müt juong hoba hau yaangbü ki, kan phejan che ong akilabü; 

18lausikei shongh kaodak shanga kilabü, aishanga kho yam kiasikei kanei kho 
imlabü hoba kho thon sühko kan shangabü kilabü, aishanga haoen hau 
kiasikei hoba nameibü tongjin kiasikei kanei Kananbü shian aplabü.” 

Joshua 18 

Joubü Kao Janbü 

1Kheijinei Israel shousi pendou liko Shiloa kamshaian Lemshang Neichem 
dangkei, hoba kaonyek kho shian apbei. 
2Hobaje Israel shousi yoa phang nyet toukei kaophei ajanletko kikei. 
3Hobaje Joshuaei Israel shousi shuong to laukei, “Kaneibü pisibou 
MühghaüBunyubouei kubü kaonyek to atan kho lela shanga kan lalokche 
nyibutham kila? 
4Kan chung weko ka müt sembang pienashi; ngei haoen hautilabü hoba 
haoen meimeijung kaonyek shuchühko haulabü hoba haoeneibü phet shanga 
kaonyek chühletnyu pholabü hoba haoen kü jungto loulabü. 
5Hobaje haoenei kho phejan la yeiko janlabü; Jihuda chaangbou aenei 
haoeibü leilanga kilabü hoba Josef chemdang chanep aephei haoeneibü 
leilanga kilabü. 
6Kanei kho phejan nyetla janlabü hoba kho janyinbü kho kü jungto hato 
sungbalabü; hoba Bunyubou seneibü Mühghaü thedanga kan shanga ngei 
hanei phaang paklabü. 
7Aishanga kan yoa Levi chemdangje phejan aki, aishanga Bunyubou shanga 
ungshed kümsilei haoeneibü phet ki; hoba Gad, Reuben, hoba Manasse 
chemdang janbü chaangbou Jordan danan Bunyubou khangenbou Mosaei 
haoen la kubü phet haoenei sungletda.” 
8Hobaje mütshuong meimeijung haukei, hoba Joshuaei kaonyek shuchühla 
haubü to ho ngühkhüm kuko laukei, “Pheian chühko paiashi hoba kü jungto 
sepeinyu ngühlang sungba hoba ShiloaBunyubou thedanga ngei kan shanga 
phaang paklabü.” 



554 

 

 
   Saopobü Lai 

© 2002, Bible Society of India. 
 

 
 

 

9Hobaje mütshuong haukei hoba kaonyek kho shuchühko haukei hoba kho 
tulai chenei sangnyu phejan nyetla janbü thüng dokei hoba haoenei kho 
Shiloa shaishang to Joshua jungto jungan ngaikei. 
10Hobaje Shiloa Bunyubou thedanga Joshuaei haoen shanga phaang pakkei, 
hoba haoenei janbü to chühan Joshuaei Israel shousi la kaonyek kho 
jankukei. 

Benjamin la Janletkubü Kaonyek 

11Hobaje Benjamineibü shousi chemdang haoen chemdang thüng janletkei 
hoba haoeneibü phejan leilang Jihudaeibü shousi shuong si Josefeibü shousi 
shuong haosi kanglanga kikei. 
12Hobaje yungkük ae haoeneibü leilang Jordan ka kikei, hoba kho yungkük 
aephei Jerikho aeto angan chanep ae shongh kaodak danjung haukei, hoba 
khüka haubü Beth-Aven yama thonan kikei. 
13Hobaje leilang kho ka haubü chaangbou aephei Luz naphei (kho Bethel) 
sühko kikei, hoba Beth Horon Sangthon chaangbou aephei kibü shongh 
nyangko Atarothadar sühko leilang yanan kikei. 
14Hobaje yungthang kaonyek ka jenshuokan chaangbou aephei sepeinyu leian 
chaangbou aephei Beth Horon thedanga kibü shongh ka Jihudabü shuong 
sangnyu che Kiriath Baal (Kiriath Jearim) a thonan kikei; kho chanep aephei 
kaonyek phejan kikei. 
15Hobaje yungthang aephei kaonyek phejan Kiriath Jearim thonbü ka kikei, 
chanep aeto haubü Neftoa deikük sühko leilang kikei. 
16Hobaje chanep ae Refaim pholia kibü Ben Hinnomeibü pholi thedanga 
shongh thonbü sühko leilang yanan kikei, hoba kho Hinnom pholi to yanan 
chaangbou phei Jebusbü ae thona En Rogel sühko yankei. 
17Hobaje kho athakko chanep aephei Enshemesh to hauan Adummim youa 
kibü Gelilot sühko haukei hoba Reubeneibü shou Bohan Laang sühko yankei. 
18Hobaje kho chanep aephei Araba ae danjung hauan Araba sühko yanan 
kikei. 

19Hobaje chanep aephei Beth Hogla ae danjung leilang haukei hoba Jordan 
chaang aephei thonbüa chanep phei Jemdei Yungnyu yungkoa leilang thonan 
kikei; chaangbou aephei kaonyek leilang ho ki. 
20Chaangbou kaonyek leilang Jordan kikei. Khübü kaijembo leilang ho 
haoeneibü chemdang thüng hapbü Benjamineibü shousi shuongeibü phet 
kikei. 
21Haoen chemdang thüng kubü Benjamineibü shousi shuongeibü sangnyu 
habü ki; Jerikho, Beth Hogla hoba Emek-Keziz; 
22Beth Araba, Zemaraim, hoba Bethel, 
23Avvim, Para, hoba Ofra; 
24Chefar Ammoni, Ofni, hoba Geba, haoeneibü sang yoan sangnyu anthüknyi; 
25Gibeon, Rama, hoba Beerot; 
26Mizpa, Chefra, hoba Moza 
27Rekem, Irpeel, hoba Taralah, 
28Zela, Haelef, hoba Jebus (kho Jerusalem), Gibeat, hoba Kiriath, haoeneibü 
sangnyu anthüklei. Ho Benjamineibü shousi shuong haoen chemdang thüng 
hapbü phet ki. 

 Joshua 19 

Simeon la Janletkubü Kaonyek 

1Nyiboubü phejan Simeon shanga khei Simeoneibü shou chung shanga 
haoeneibü chemdang thüng hapbü; hoba haoeneibü phet Jihuda shousi phet 
yoa kikei. 
2Haoeneibü phet shanga haoenei habü ho hapbei. Beersheba (ayingsi Sheba) 
hoba Malada; 
3Hazarshual, Bala, hoba Ezem; 
4Eltolad, Bethul, hoba Horma, 
5Zielak, Beth Markaboth, hoba Hazar Sura, 



556 

 

 
   Saopobü Lai 

© 2002, Bible Society of India. 
 

 
 

 

6hoba Beth Lebaot, hoba Sharuhen, haoeneibü sang yoan sangnyu anthüksem. 
7Ain, Rimmon, Ether, hoba Ashan, haoeneibü sang yoan sangnyu lei; 
8hoba khübü sangnyu kaijembo kibü sang pendou Baalath Beer, kho 
chaangbou phei Rama sühko kikei. Simeoneibü shousi shuong chung haoen 
chemdang thüng hapbü phet ho ki. 
9Jihudaeibü shousi shuong phejan ka sungenan Simeomeibü shousi shuong 
phet kikei, aieilausi Jihudaeibü shousi shuong phet haoen shanga liman kikei, 
hibü Simeoneibü shousi shuong phet haoeneibü phet yoa kikei. 

Zebulun la Janletkubü Kaonyek 

10Hobaje semboubü phejan haoen chemdang to chühan Zebuluneibü shousi 
shuong shanga kukei hoba haoeneibü phet leilang Sarid sühko kikei, 
11hoba haoeneibü leilang chanep aenei Marala sühko hauan Dabbeshet 
sühkei; 
12hoba chaangbou aenei Sarid ka sepeian chaangbou Kistot Tabor leilang 
sühko haukei; hoba Daberat hoba Jafia sühko kikei; 
13hoba kho ka chaangbou aenei Gath Hefer hoba Et Kazin danan Zimmon to 
haukei, hoba Neah sühko weanjinkei; 
14hoba leilang yungkük ae Hanathon aephei to hauan Ifiahel yomanga thonan 
kikei; 
15hoba Kahat, hoba Nahalal hoba Shimron, hoba Idala hoba Bethlehem sühko 
haoeneibü sang yoan sangnyu anthüknyi. 
16Haoeneibü sang yoan khübü sangnyu haoen chemdang to chühan hapbü 
Zebuluneibü shousi shuong phet ki. 

Issakar la Janletkubü Kaonyek 

17Leiboubü phejan Issakar hoba Issakareibü shousi shuong shanga haoen 
chemdang to chüh- an kukei. 
18Hobaje haoeneibü leilang Jezreel Kesulot hoba Shunem, 
19Hafaraim, Shion, hoba Anaharat; 

20Rabit, Kishion, hoba Ebez, 
21Remet, Engannim, Enhadda hoba Beth Pazzez sühko kikei, 
22hoba Tabor, Shabazuma; hoba Beth Shemesh sühko leilang kikei; hoba 
haoeneibü leilang Jordana thonan kikei; haoeneibü sang yoa sangnyu 
anthüklak. 
23Ho haoeneibü chemdang to chühan hapbü haoeneibü sang yoa sangnyu 
shuong Issakareibü shousi shuong chemdang phet ki. 

Asher la Janletkubü Kaonyek 

24Hobaje ngaoboubü phejan Ashereibü shousi shuong phang shanga 
haoeneibü chemdang to chühan hapbei. 
25Hobaje haoeneibü leilang Helkat, Hali, Beten, hoba Akhshaf, 
26Allammelek, Amad, hoba Mishal kikei hoba kho chanep aephei Karmel 
hoba Shihor, Libnat sühko kikei. 
27Hobaje chaangbou aephei Beth dagon aephei to sepeian Zebulun chanep 
aephei Iftahel pholi Beth hoba Neiel sühkei, hoba nanaenei Kabul. 
28Hobaje Ebron, Rehob, Hammon, hoba Kana, khei Zidon yaangbou sühko 
haukei. 
29Hobaje baei lelepbü Tur sangnyu sühko Ram to leilang sepeikei hoba 
leilang kho Hosa aeto sepeikei hoba khoka haubü Akzib kaonyek nyangko 
yungnyua thonan kikei. 
30Umma, Afek, hoba Peho yoan; 
31haoenei sang yoan khübü sangnyu kho Asher chung shousi shuong 
chemdang to chühan hapbü phet kikei. 

Naftali la Janletkubü Kaonyek 

32Lakboubü phejan Naftali shousi shuong shanga khei haoen chemdang to 
chühan Naftali shousi shuong shanga kikei. 
33Hobaje haoeneibü leilang Helef Zaanammina yembulong hoba Adaminekeb 
hoba Jabneel ka Lakkum sühko kikei, hoba kho Jordana thonan kikei; 

34hoba leilang kho chanep ae Azoth Tabor to sepeikei, hoba Hukkok to 
haukei, hoba kho chaangbou aephei to Zebulun chanep Asher hoba 
chaangbou ae Jordana Jihuda sühko haukei. 
35Laang baei kailepbü sangnyu habü ho kikei, Ziddim, Zer, Hammat, Rakkat, 
hoba Khineret; 
36Adama, Rama, hoba Hazor, 
37Kadesh Edrei hoba Enhazor, 
38Iron, Migdalel, Horem, Beth Anat, hoba Beth Shemesh; haoeneibü sang 
yoan sangnyu anthükgü; 
39haoeneibü sang yoa khübü sangnyu kho Naftali chung shousi shuong haoen 
chemdang to chühan hapbü phet kikei. 

Dan la Janletkubü Kaonyek 

40Nyetboubü phejan Daneibü shousi chung shanga haoen chemdang to 
chühan longkei. 
41Hobaje haoeneibü phet leilang ho kikei; Zora, Eshtaol, hoba Irshemesh, 
42Shaalabim, Aijalon, hoba Itla, 
43Elon, Timoa, hoba Ekron, 
44Eltekeh, Gibbethon hoba Baalath; 
45Jehud, Bene Berak, hoba Gathrimon; 
46Mejarkon, Rakkon, hoba Jopa thedanga leilang yoan, 
47hoba Daneibü shousi shuong chung leilang habü ho danjung haukei; 
aishanga Dan shousi shuongei hauan Leshem khulimbo wapyokei hoba kho 
shian apbei hoba kho inei mautian haoeneibü la yeikei, hoba khünei kian 
haoeneibü bou Dan nyenphai ka Leshem la Dan nyenkukei. 
48Haoeneibü sang yoa sangnyu habü ho Daneibü shousi shuong chung haoen 
chemdang to chühan hapbü phet ki. 

Thonleko Janletbü Kao 

49Kho tegü haoeneibü phet shanga kaonyek leilang janbü thon lekei; hoba 
Israel shousi shuongei haoen jenyua Naneibü shou Joshua la phet kukei. 
50Bunyuboueibü ngühkhüm tegü haoenei haoei phebü sangnyu Efraim 
shongha kibü Timna Sera hao la kukei, hoba haoei khünei sangnyu kümetkei. 
51Shiloa Bunyubou junga kamshang neichem koukhüna phaang pakko 
phetphanla shanga Eleazar ungshedbou hoba Naneibü shou Joshua hoba 
Israel shousi shuong chung leiyeibü shuongei jankubü phet habü ho ki. Kho 
khei haoenei kaonyek janbü thon lekei. 

Joshua 20 

Satenshang Sangnyu Shuong 

1Kheijinei Bunyubouei Joshua to hai laukei, 
2“Israel shousi shuong to hai lenashi: Ngei kan to Mosa danko joyobü tegü 
satenshang sangnyu pienashi; 
3müt haitibouei mashikan ayingsi angeko müt at haitijinei khüto 
satetlanglabü lele; kan shanga habü ho haitibou phoklambou ka satenshang 
kilabü. 
4Hobaje haoei khübü sangnyu che to satetlanglabü hoba sangnyu bakhün 
kishanga lobouei haoeibü ngühlang kho sangnyua konglebou shuongeibü 
noua thenkulabü hoba haoenei hao haoen jungto sangnyu to leian haulabü, 
hoba hao la kishang chem che kuko hao haoen yoa kila thüklabü. 
5Hobaje haitibou phoklambouei hao shijung loualonga kheijinei haoenei 
haitibou kho haoeibü ik to khümbo akulabü aishanga shangied haoei hao 
amangsen, lausikei shanshedte haoei haoeibü lepbou haitikei. 
6Hobaje kho jiha thükkabou ungshedbou ühaishongko ayingsi matjemla 
shanga hao haoen shuong thedanga aloshongko hao kho sangnyua kilabü, 
kho phaia ong müt haitibou kho haoeibü sangnyu to sepeinyu longeian 
haoeibü sangnyu hoba haoeibü chem to ngailabü.” 

7 Hibü Naftali shongh kaodaka kibü Galila Kadesh Efraim shongh kaodaka 
Shekhem hoba Jihuda shongh kaodaka Kiriath Arba (kho Hebron) phangche 
pienan phokei. 
8Hobaje haoei Jordan danan Jerikho chaangbou ae Reuben chung ka yam 
pholia Bezer hoba Gad chung ka Gileada Ramoth, hoba Manasse chung ka 
Bashana Golan pienkei. 
9Israel shousi pendou hoba haoen yoa hombü yenbou shanga pienbü sangnyu 
khübü kho kikei, hibü aoyou müt atei mashikan haitilaje khüto satetlanglabü 
hoba shuong thedanga hao aloshongko haitibou phoklambou ika hao 
ühailabü. 

 Joshua 21 

Levi Shuongeibü Sangnyu Shuong 

1Kheijinei Levi chung leiyeibü shuong Eleazar ungshedbou hoba Israel shousi 
chung leiyeibü shuong nyangko loukei. 
2Hobaje Kanan kaodak Shiloa haoenei haoen to laukei, “Kishang sangnyu 
shuong yoa küneibü samkeisamuk shanga lamshaushang kao kün la 
kulaBunyubouei Mosa danko sengkua.” 
3Hobaje Bunyuboueibü ngühkhüm tegü, Israel shousi shuongei haoeneibü 
phet ka khübü sangnyu yoa lamshaushang kao Levi shuong la kukei. 
4Hobaje Kohatbü phangsi chung shanga phejan longkei; hoba Levi phang 
Aron ungshedboueibü shousi shuong phejan sangnyu anthüksem, Jihuda 
phang ka Simeon phang ka, hoba Benjamin phang ka hapbei. 
5Hobaje joubü Kohat shousi shuong phejan sangnyu an Efraim phang chung 
ka Dana phang si chung ka, hoba Manasse phang jamde ka hapbei. 
6Hobaje Gershon shousi shu- ong phejan sangnyu anthüksem Issakhar 
phangsi chung ka Asher phang ka Naftali phang ka hoba Bashana Manasse 
phang jamde ka hapbei. 
7Merari shousi shuong phejan haoen chemdang to chühan Reuben phang ka, 
Gad phang ka hoba Zebulun phang ka sangnyu anthüknyi hapbei. 

8Hobaje Bunyubouei Mosa danko sengkubü tegü Israel shousi shuong khübü 
sangnyu yoa lamshaushang kao phejan Levibü la kukei. 
9Hobaje Jihudaeibü shousi phang ka hoba Simeon phang ka nyen weko 
khübü sangnyu kukei; 
10hoba khübü kho Kohatbü chung Levi shousi shuong, Aroneibü shousi 
shuong shanga kikei, aishanga haoenei shaangbou phejan hapbei. 
11Hobaje haoenei haoen la Jihuda shongh kho kaijembo lamshaushang kao 
Kiriath Arba kukei, Anak (kho Hebron) bou Arba kikei. 
12Lausikei kaonyeka yamshui hoba sang shuong haoenei Jefuneeibü shou 
Kaleb shangabü lela kukei. 
13Hobaje müt haitibou shanga satenshang sangnyu Hebron yoa kho 
lamshaushang kao, Libna yoa kho lamshaushang. 
14Jattir yoa kho lamshaushang kao, Eshtemoa yoa kho lamshaushang kao. 
15Holon yoa kho lamshaushang kao. 
16Ain yoa kho lamshaushang kao, Jutta yoa kho lamshaushang kao, hoba 
Beth-Shema yoa kho lamshaushang kao khübü phang penyi kho ka sangnyu 
gü haoenei Aron ungshedboueibü shou la kukei. 
17Hobaje Gibeon yoa kho lamshaushang kao, Geba yoa kho lamshaushang. 
18Anathot yoa kho lamshaushang kao, hoba Almon yoa kho lamshaushang 
kao, sangnyu lei Benjamin phang ka kukei. 
19Aroneibü shousi shuong ungshedbou sangnyu pendouei lamshaushang yoan 
anthüksem kikei. 
20Hobaje Levi phang Kohat shousi chemdang shuong, khei joubü Kohat shousi 
shuong yoa Efraim phang ka haoeneibü phejan sangnyu shuong hapbei. 
21Hobaje müt haitibü shanga satenshang sangnyu Efraim shongha Shekhem 
yoan kho lamshaushang kao Gezer yoa kho lamshaushang kao. 

22Kibzaim yoa kho lamshaushang kao hoba Beth-Horon yoa kho 
lamshaushang kao, sangnyu lei haoen la kukei. 
23Elteka yoa kho lamshaushang kao, 
24Aijalon yoa kho lamshaushang kao, Gathrimon yoa kho lamshaushang kao 
sangnyu lei Dan phang ka kukei. 
25Hobaje Taanak yoa kho lamshaushang hoba Gathrimon yoa kho 
lamshaushang kao, sangnyu penyi Manasse phang jamde ka kukei. 
26Joubü Kohat shousi shuong chemdang sangnyu pendou an yoan 
lamshaushang kao kikei. 
27Hobaje Manasse phang jamde ka sangnyu penyi, müt haitibü satenshang 
sangnyu Golana Bashan hoba kho lamshaushang kao, sangnyu penyi haoen 
Gershoneibü shousi Levi chemdang la kukei. 
28Hobaje Issakar phang ka sangnyu lei Kishon yoa kho lamshaushang kao, 
29Jarmut yoa lamshaushang kao Engannim yoa kho lamshaushang kao, 
30hoba Asher phang ka sangnyu lei, Mishal yoa kho lamshaushang kao, 
31Helkat yoa kho lamshaushang kao, hoba Rehob yoa kho lamshaushang kao 
32hoba Naftali phang ka sangnyu sem müt haitibü satenshang sangnyu Galila 
Kadesh yoa lamshaushang Hammoth-Dor yoa kho lamshaushang kao hoba 
Kartan yoa kho lamshaushang kao. 
33Gershon phang haoen chemdang to chühan hapbü sangnyu pendouei 
anthüksem yoan khübü lamshaushang kao kikei. 
34Hobaje Merarieibü shousi chemdang kho joubü Levi phang la Zebulun 
phang ka sangnyu lei Jokneam yoa kho lamshaushang kao, Karta yoa kho 
lamshaushang kao, 
35Dimna yoa kho lamshaushang kao 
36hoba Reuben phang ka sangnyu lei, Bezer yoa kho lamshaushang kao, 

37Kedemoth yoa kho lamshaushang kao hoba Mefaat yoa kho lamshaushang 
kao. 
38Hobaje Gad phang ka sangnyu pendouei lei, müt haitibü satenshang 
sangnyu Gileada Ramoth yoa kho lamshaushang kao, Mahanaim yoa kho 
lamshaushang kao, 
39Heshbon yoa kho lamshaushang kao hoba Jezer yoa kho lamshaushang kao; 
40khübü pendouei Merarieibü shousi shuong joubü Levibü chemdang shuong 
haoen chemdang shuong to chühan hapbü sangnyu shuong kikei, hoba 
haoeneibü phejan sangnyu anthüknyi kikei. 
41Israel shousi shuong phejan janbü kao yoa Levi phang sangnyu pendouei 
saonyito set yoa khübü lamshaushang kikei. 
42Khübü sangnyu weko haoen kaijemboa lamshaushang kikei, khübü sangnyu 
pendou kho tegü kikei. 

Israelbüei Kaophei Lebü 

43Hibü haoeneibü pisibou la thekubü kaodak pendou Bunyubouei Israelbü la 
kukei hoba haoenei kho lekei hoba khünei kikei. 
44Hobaje haoei haoeneibü pisibou la thekubü tegü haoen 
kaijemboaBunyubouei haoen la hakso kukei hoba haoeneibü dangbou müt 
che ongkei haoen thedanga aloen; haoeneibü dangbou pendouBunyubouei 
haoeneibü ika khümbo kukei. 
45Hobaje Bunyubouei Israel chemdang to thekubü tegü kümsilei maibü 
pendou che ongkei athük alot; pendou haüthükjung loukei. 

Joshua 22 

Joshuaei Chaangbou Pheikabü Phangshuong Chemto Ngaitibü 

1Kheijinei Joshuaei Rebuenbü hoba Gadbü hoba Manasse chung jamde ngaan 
haoen to laukei, 
2“Bunyubou khangenbou Mosaei kan la sakkubü pendou kanei jungeikei hoba 
ngei kanla sakkubü pendoua kanei ngeibü ngüh ditkei. 

3Tat sühko khübü chalou juong kaBunyubou kaneibü Mühghaü ngühkhüm 
kümboleiko kanei kaneibü jaisina üpyo. 
4Hobaje tou haoei haoen to joyolauyobü tegü,Bunyubou kaneibü Mühghaüei 
kaneibü jaisina la hakso kua; hibü Jordan danan Bunyubou khangenbou 
Mosaei kan la kubü jembü kaodak to kaneibü neichem to sepeiashi. 
5Kaneibü maangpon pendouei, kaneibü soushou pendouei hao khangenla, 
hao to khapyoan kila, haoeibü ngühkhüm jungeila, haoeibü lamnyu pendoua 
paila, hoba Bunyubou kaneibü Mühghaü sanoua Bunyuboukhangenbou 
Mosaei kan la sakkubü ngühkhüm maangkuko jungeiashi.” 
6Kho tegü Joshuaei haoen haükukei hoba haoen hautikei hoba haoen lulueibü 
neichem to ngaikei. 
7Tou Manasse phang jamde la Mosaei Bashana phet- phanla kukei, lausikei 
lubü jamde la Joshuaei haoeneibü jaisina yoa Jordan danan chanep aenei 
kukei. Kho to limbo Joshuaei haoen neichem to ngaitijinei haoei haoen 
haükukei; 
8hoba haoen to laukei, “Nyaksinam juong, shatsinam juong, hon, chandinam, 
chinam, namkung hoba neisimei juong yoa kan lulueibü neichem to sepeinyu 
ngaiashi hoba kaneibü dangbou ka hapbü nyaksinam kaneibü jaisina yoa 
janyoashi.” 
9Hobaje Reubeneibü shousi shuong hoba Gadeibü shousi shuong hoba 
Manasse phang jamde sepeinyu longeian Mosa dankoBunyubouei sakkubü 
tegü, Kanan kaodaka kibü Shilo ka longan Israel shousi shuong yo ka bangkei 
hoba haoenei lelabü kaonyek Gilead to haukei. 

Jordana Lemshang Dangbü 

10Hobaje ladang haoen Kanan kaodaka kibü Jordan kaijembo kibü kaonyek to 
loukei, Reuben shousi shuong hoba Gad shousi shuong hoba Manasse phang 
jamdeei Jordan nyangko lemshang che dangkei, chühla kho lemshang 
yaangbü che kikei. 

11Hobaje Israel shousi shuongei ngühlang che hai ditkei, “Chühashi, Israel 
shousi shuong shangabü yeila Jordan kaijembo kabü kaonyeka Kanan kaodak 
thedanga Reuben shousi shuong hoba Gad shousi shuong hoba Manasse 
phang jamdeei lemshang che danga.” 
12Hobaje ladang Israel shousi shuongei kho ditkei, Israel shousi shuong tan 
khümbo haoen khulimbo wapyola haula Shiloa kamshaikei. 
13Kheijinei Israel shousi shu- ongei Eleazar ungshedboueibü shou Finehas 
hoba hao yoa bunyu an Israel phang pendou shanga boueibü chung ka bunyu 
che; 
14Reuben shousi shuong hoba Gad shousi shuong, Manasse phang jamde 
jungto Gilead kaodak to hautikei; hoba haoen kho mütpem weko Israelbü 
hajar yoa bou chung thüka boujai kikei. 
15Hobaje haoenei Reuben shousi shuong hoba Gad shousi shuong hoba 
Manasse phang jamde jungto Gilead kaodak to louan haoenei haoen to 
joyoko laukei, 
16“Bunyuboueibü tan khümboei hai lauda, ‘Tat Bunyubou khulimbo lola 
kanei lemshang che kümbüei Bunyubou phai to sembü ka sepeila aila shedbü 
ho Israel Mühghaü khulimbo shonda? 
17Peora shabü laobou kaBunyuboueibü tan thüka lim louasikei tat sühko sen 
asaopoenko kia, kho sen shanga yongko hanbü sai? 
18Hobaje tat kan Bunyubou phai sembü ka sepeida sai? hoba ho kilabü, tat 
kanei Bunyubou khulimbo lobü hapan ngiet haoei Israelbü tan khümbo to 
ong khauanglabü. 
19Lausi dogokei kaneibü phejan kaonyek asaopoko kialonga khei 
yingsije Bunyuboueibü phejan kaonyek lanei Bunyuboueibü lemshang 
neichem ki khüto kaiya hoba kün yoa kiashi, lausikeiBunyubou seneibü 
Mühghaü lemshang to limbo lubü lemshang che dangbüei 
kanei Bunyubou khulimbo, ayingsi kün khulimbo temeimei. 



566 

 

 
   Saopobü Lai 

© 2002, Bible Society of India. 
 

 
 

 

20Zeraeibü shou Akhanei khümbo kubü peisileia shed shonbü danko Israelbü 
shuong phang pendou thükto shieikoe lotkei aying lo? hoba haoeibü shedbü 
shanga kho müt kho ong amau.’ ” 
21Kheijinei Reubeneibü shousi shuong hoba Gadeibü shousi shuong hoba 
Manasse phang jamdeei Israelbü hajar thüka lei- yeibü to laukei, 
22“Yaangenbou, Mühghaü, Bunyubou! Yaangenbou, Mühghaü, Bunyubou! 
Haoei ngekei! hoba Israelei ngeashi! Ho khulimbo meimeibü kümsilei 
yingalonga, hoba Bunyubou khulimbo shed shonalonga tat kün tejouti. 
23Bunyubou phai sembü ka sepeila, ayingsi khünei juokbü lembüei lemla, 
ayingsi shausi- yung lembü ayingsi kho thüka sangmai lembü che lemla künei 
lemshang che dangko kialonga kho Bunyubouei haoei lolo phok lamashi. 
24Lausikei phaia kaneibü shousi shuongei küneibü shousi shuong to ‘Israel 
Mühghaü Bunyubou yoa kaneibü phejan ai ki?’ dogo laubula künei ho 
kümbei. 
25Aishanga kan Reuben shousi shuong hoba Gad shousi shuong kan si kün 
kanglanga Bunyubouei Jordan leilang kümbei hoba Bunyuboua kan phejan 
aki, kho tegü kaneibü shousi shuongei küneibü shousi shuong Bunyubou to 
hatbü ka thaktilabü. 
26Hibü künei laukei, ‘Kaiya, senei lemshang che lamlekho, juokbü lembü 
ayingsi haitibü lembü shanga aying.’ 
27Lausikei ho kün si kan kanglanga sen phaiabü meten shuong kanglanga 
aukabü che kilabü, hoba sen hao junga juokbü lembüei hoba haitibü lembüei 
hoba sangmai lembüei Bunyubou khangenlabü, hoba loulabü jihsiphaia 
kaneibü shousi shuongei küneibü shousi shuong to, ‘Kan Bunyuboua phejan 
aki,’ dogo alaulabü. 
28Hibü künei laukei, ‘Ladang haoenei kün to ayingsi loulabü jihsiphaia 
küneibü meten shuong to laulaje ho hai kilabü: Seneibü pisibousi shuongei 
kümbü lemshang tetsida chüh- ashi, ho you che lemla shanga ayingsi haitibü 
lembü shanga aying, lausikei kün si kan kanglanga aukabü che ki.’ 

29Haoeibü lembü neichem thedanga Bunyubou seneibü Mühghaü lemshang to 
limboBunyubou khulimbo awap- yolabü ayingsi tat ka Bunyubou phai sembü 
ka sepeila juokbü lembü shanga, shausiyung lembü shanga ayingsi haitibü 
lembü shanga lemshang akümla Mühghaüei shiletashi.” 
30Hobaje ladang ungshedbou Finehas, mütshang thüka bunyu shuong, hoba 
hao yoa kibü Israelbü hajar thüka kongnyu shuongei Reubeneibü shousi hoba 
Gadeibü shousi shuong hoba Manasse shousi shuongei lenyo lauyobü ditkei 
haoen to maang haikei. 
31Hobaje Eleazar ungshedboueibü shou Finehasei Reubeneibü shousi shuong, 
Gadeibü shousi shuong hoba Manasseeibü shousi shuong to laukei, “Senei 
ngekei, tat sen yoa Bunyubou kia, aieilausi kanei Bunyuboukhulimbo ho shed 
ashon; tou Bunyuboueibü ik ka Israel shousi shuong kanei leiyena.” 
32Hobaje Eleazer ungshedboueibü shou Finehas hoba bunyu shuongei Reuben 
shousi ka hoba Gad shousi shuong ka Gilead kaodak ka longan Israel shousi 
shuong jungto Kanan kaodak to ngaikei, hoba haoen jungto nyibou sepeinyu 
ngühlang sungbakei. 
33Hobaje kho kümsilei khoei Israel shousi shuongei Mühghaü nyen sangkei, 
hoba Reuben shousi shuong Gad shousi shuong kibü kaodak leilukula hoba 
haoen khulimbo wapyola haula touje alou. 
34Hobaje Reuben si Gad shousi shuongei lemshon kho “Aukabü” dogo 
nyenkukei, aieilausi haoenei laukei, “Ho sen kanglangaBunyubou Mühghaü 
aukabü ki.” 

 Joshua 23 

Joshuaeibü Bangbü Ngühlau 

1Chalou lounyu kian phaia ho longkei, ladang Bunyubouei Israelbü la haoen 
kaijembo kibü dangbou pendou ka hakso kukei, hoba Joshua baushi hoba 
aeibou sinan kikei, 

2kheijinei Joshuaei Israelbü pendou ka haoeneibü leiyeibü shuong hoba 
haoeneibü jaishou shuong, haoeneibü matjembü shuong, haoeneibü ikjaibü 
shuong ngaan haoen to laukei, “Ngo baushi hoba aeibou sina, 
3hobaBunyubou kaneibü Mühghaüei kan shanga habü phang pendou to 
kümbü pendou kanei hapa, aishanga Bunyubou kaneibü Mühghaüei kan 
shanga wapyoa. 
4Chühashi, habü jouan kibü phang shuong kan phang shanga phetphanla 
Jordan ka ngei shian apbü phang pendou yoan chanep aenei Yungnyu 
Yaangbü sühko, ngei kan la janan kua. 
5Hobaje Bunyubou kaneibü Mühghaüei haoen kan thedang ka shian apla 
hoba Bunyubou kaneibü Mühghaüei kan to lenbü tegü kanei haoeneibü 
kaonyek lelabü. 
6Hibü Mosaeibü Ngühkhüm lea doan kibü pendou khümbo jungeila hoba ho 
ka maeto ayingsi nanaeto asepeila, 
7hoba kan yoa jouan kibü habü phang yoa kan akheineplabü ayingsi 
haoeneibü mühghaü nyen alaueilabü ayingsi haoen nyena athealanlabü; 
haoen akhangenlabü, ayingsi haoen thedanga kanei akhüpetlabü. 
8Lausikei tat sühko kanei kümbü tegüBunyubou kaneibü Mühghaü to 
himlepan kila maangkaangko kishi. 
9Aishanga Bunyubouei kan thedanga hau kibü hoba phang yaangbü pendou 
kan thedang ka shian sattikei hoba tat sühko müt aoeikei kan khulimbo kan 
thedanga alo. 
10Kan yoa müt cheei hajar che shijung haulabü, aishanga haoei kan to laubü 
tegü Bunyubou kaneibü Mühghaüei kan shanga wapyoda. 
11Hibü Bunyubou kaneibü Mühghaü ponpen sanoula aeibou maangsangko 
kishi. 

12Ayingsi kanei lepde sepeinyu ngaian khübü jouan kibü phang yoa kheiyoko 
kan haoen jungto hauko hoba haoen kan jungto louko haoen to laolam 
yaknga kialonga, 
13ho maisho ngeashi, kaneibü Bunyubouei khübü phang touje kan ka shian 
üplabü, lausikei Bunyubou kaneibü Mühghaüei kan la kubü ho hemaibü 
kaodak ka kan amaushongko haoen kho sung che, hoba laanglip che, hoba 
kaneibü hipa semlabü hoba kaneibü nyeka jak che kilabü. 
14“Hobaje chühashi, tat ngo kaodak haang tegü hauda; hoba kanei kaneibü 
maang hoba kaneibü soushoua haüko ngekei, khei kan 
shanga Bunyubou kaneibü Mühghaüei joyobü maibü pendou che ongkei 
aleilu; kan thedanga pendou haüthükko loua, che ongkei aleilu. 
15Hobaje ho haüthüklabü, kaneibü Mühghaü Bunyubouei kan to thekolanko 
lenbü kümsilei maibü pendou haüthükko loubü tegü,Bunyubou kaneibü 
Mühghaüei kan la kubü ho hemaibü kaodak ka haoei kan 
amautishongko Bunyubouei kan jungto shabü amaibü kümsilei sungbalabü. 
16Ladang kanei Bunyubou kaneibü Mühghaüei kan la sakkubü haoeibü 
theyolanyobü leilujung hauan lubü mühghaü shuong thedanga khüpetko 
khübü kho khangenlaje, kheijineiBunyubou maangshat kan khulimbo 
longlabü, hoba haoei kan la kubü hemaibü kaodak ka kan tongde maulabü.” 

Joshua 24 

Joshuaei Shekhema Mütshuong to Joyobü 

1Kheijinei Joshuaei Israel phang pendou Shekhem to yoshaitikei, hoba Israel 
jaishou shuong hoba haoeneibü lamleibü shuong hoba haoeneibü matjembü 
shuong hoba haoeneibü yaangbü ikjaibü shuong ngakei, hoba haoen 
Mühghaü jungto loukei. 
2Hobaje Joshuaei mütshuong pendou to laukei, “Israel Mühghaü Bunyubouei 
hai lauda, shangied kaneibü pisibou Abraham hoba Nahoreibü bou Tera 
haoen shumang aian thinei kikei, hoba haoenei lubü mühghaü khangenkei. 

3Hobaje ngei kaneibü bou Abraham shumang aian thiae ka leijung louan hao 
Kanan kaodak pendou danko leikei, hoba haoeibü lilabü kaonyu shenko 
hautikei, hoba ngei hao la Isak kukei. 
4Hobaje ngei Isak la Jakob si Esau kukei hoba ngei Esau la Seir shongh lela 
kukei, hoba Jakob hoba haoeibü shousi shuong Ijep kaodak to yankei. 
5Hobaje ngei Mosa si Aron hautikei, hoba ngei khünei kümbü tegü ngei Ijep 
limeilangei shieikoekei; hoba phaila ngei haoen leiyenkei. 
6Hobaje ngei kaneibü pisibou Ijep ka leiyenkei, hoba kan yungnyu to loukei, 
hoba Ijepbüei kailong hoba kolia setan saklangbü yungnyu sühko kaneibü 
pisibou shijung loukei. 
7Hobaje ladang haoenei Bunyubou to ngekkei haoei kan si Ijepbü kanglanga 
nakthühtham yeitikei, hoba haoen thükto yungsen koutikuan haoen deiei 
nyembei hoba ngei Ijepa ai kümbei kho kaneibü nyekei hapa; hoba chalou 
juong kan yama kikei. 
8Hobaje Jordan danan kibü Amorbü kaodak to ngei kan leian loukei hoba 
haoenei kan to wapyokei, hoba ngei haoen kaneibü ik to kukei, hoba kanei 
haoeneibü kaonyek lekei, hoba kan thedanga ngei haoen mautikei. 
9Kheijinei Moabbü Choba Zipporeibü shou Balakei Israel khulimbo meimeikei 
hoba wapyokei, hoba haoei Beoreibü shou Balaam ngaan kan to khüklauokla 
hautikei; 
10lausikei ngei Balaam to ngüha ale hibü haoei sepeian kan haükukei; kho 
tegü ngei haoeibü ik ka kan leiyenkei. 
11Hobaje kanei Jordan danjung hauan Jerikho to loukei, hoba Jerikhobü 
mütshuong, Amorbü, hoba Perizbü, hoba Kananbü, hoba Hitbü, hoba 
Girgasbü hoba Hivbü hoba Jebusbü mütshuongei kan khulimbo wap- yokei; 
hoba ngei haoen kaneibü ik to khümbo kukei. 
12Hobaje kaneibü laujin ayingsi kaneibü in ajungeiko ong kan thedang ka 
Amorbü Choba müt nyi yoan haoen shian apbei; ngei kan thedangto naoyang 
hautikei. 

13Hobaje kaonyek che laoboua kan ühü, laobou sangnyu shuong kanei ayaü 
hoba lanei kanei semlüh hoba onang bu akeaong, kanei shauda, ngei kan la 
kho kukei hoba khünei kan kida. 

Künei Bunyubou Khangenlabü 

14 “Hibü tou kanei Bunyubou to hatashi hoba ngühmai hoba maimaithamei 
hao khangenashi hoba Ijepa hoba shumang danan kaneibü pisibouei 
khangenbü mühghaü shuong sungan apashi hobaBunyubou khangenashi. 
15Hobaje Bunyubou khangenla kanei shabü tegü chühenalonga, kanei ao 
khangenla tattham pienashi; shumang danan kaneibü pisibouei khangenbü 
mühghaü shuong ayingsi Amorbü mühghaü shuong aoyoueibü kaonyeka kan 
kida; lausikei ngo hoba kün chemdangeije künei Bunyubou khangenlabü.” 
16Hobaje noknyühei laukei, “Künei Bunyubou inletan lubü Mühghaü 
khangenlabü kho kün ka Mühghaüei shiletshi. 
17Aishanga aoei kün leian loukei, hoba küneibü pisibou Ijep kaodak aaochem 
ka leiyenkei, aoei habü tetsida yaangbü kümbei, hoba kün haubü lamnyu 
pendoua hoba künei danjung haubü müt pendou ka khümenan phokei, hao 
küneibü Mühghaü Bunyubou ki. 
18HobajeBunyubouei müt pendou khei kho kaodaka kibü Amorbü kün 
thedang ka shian apbei, hibü küneikei Bunyubou khangenlabü, aishanga hao 
Mühghaü ki.” 
19Hobaje Joshuaei mütshuong to laukei, “Kanei Bunyuboukhangenla athük, 
aishanga hao saopobü Mühghaü hoba nyekto shatbü Mühghaü ki; haoei 
kaneibü shedbü hoba shabü üpbulabü. 
20Kanei Bunyubou inletan küksithang mühghaü khangenalonga, kheijinei 
haoei sepeian haoei kan to maibü küman phaia kan to amaibü kümlabü hoba 
kan mautilabü.” 
21Hobaje mütshuongei Joshua to laukei, “Aying, 
künei Bunyuboukhangenlabü.” 

22Hobaje Joshuaei mütshuong to laukei, “Kanei hao 
khangenlaBunyubou pienbü kho kan khulimbo aukabü ki,” hoba haoenei 
laukei, “Haü, kün aukabü ki.” 
23Hibü haoei laukei, “Tou kan yoa kibü küksithang mühghaü sungan apashi, 
hoba kaneibü maangpon sepeiashi.” 
24Hobaje mütshuongei Joshua to laukei, “Künei Bunyubou küneibü Mühghaü 
khangenlabü hoba künei haoeibü ngüh ditlabü.” 
25Hibü khünyet kho Joshuaei mütshuong yoa theyolanyobü che kümbei, hoba 
haoen la Shekhema ngühkhüm hoba songle ngühkhüm kukei. 
26Hobaje Joshuaei Mühghaüeibü ngühkhüm lea habü ngüh dokei, hoba haoei 
laang yaangbü che sungbakei hoba Bunyuboulemshang chem nyangko 
yembulong chungthema kho khünkei. 
27Hobaje Joshuaei mütshuong pendou to laukei, “Chüh- ashi, ho laang ho sen 
shanga aukabü che kilabü, aishanga hoei kan to joyobüBunyuboueibü ngüh 
pendou dida, hibü kanei kaneibü Mühghaü athekulonga ho kan shanga 
aukabü che kilabü.” 
28Hibü Joshuaei mütshuong haoen mütpem weko haoen jembü phetphan 
kaodak to ngaitikei. 

Joshua si Eleazar Haibü 

29Hobaje khübü chalou danan phaia ho loushedkei, Naneibü 
shouBunyubou khangenbou Joshua po saongaoto an kian haikei. 
30Hobaje Gaash shongh chaaenei Efraim shongh kaodaka kibü haoeneibü 
phetphan leilang Timnat Seraa haoenei hao khünkei. 
31Hobaje Joshuaeibü jihsiphai pendoua hoba Joshua phaia kibü jaishou 
shuong jihsiphai pendoua Israelei Bunyubou khangenkei; hoba haoei Israel 
shanga kümbü kümsilei pendou ngean kikei. 
32Hobaje Israel shousi shuongei Ijep ka sungbabü Josefeibü lo Shekhemeibü 
bou Hamoreibü shousi shuong ka Jakobei nam saongaoei jekbü kao 

hanbüshou Shekhema khünkei, hoba khübü kho Josefeibü shisi shoueibü phet 
la yeikei. 
33Hobaje Aroneibü shou Eleazar haikei, hoba haoeibü shou Finehas la kubü 
Efraim shongh kaodak Gibeaa khünkei. 

Matjembüshuong 

Matjembüshuong 1 

Jihuda si Simeon Phangei Adonibezek Lapbü 

1Tou ho longkei, Joshua haian phaia, Israelbü shuongei Bunyubouto phekei, 
“Kün shanga Kananbü to wapyola ao shaang angla?” 
2Bunyubouei laukei, “Jihuda anglabü; chühashi, kaonyek kho ngei haoeibü ik 
to kua.” 
3Hobaje Jihudaei haoeibü jaisina Simeon phang to laukei, “Kü la janletkubü 
kaophei to kü yoa kaiyang, senei Kananbü khulimbo wapyokho hoba ngei 
kho tegü ka la janletkubü kaophei to ka yoa haulabü.” Hibü Simeon hao yoa 
haukei. 
4Kheijinei Jihuda angkei hoba Bunyubouei Kananbü si Perizbü haoen ik to 
kukei, hoba haoenei hajar an Bezeka thükkei. 
5Haoenei Bezeka Adonibezek hapbei, hoba hao khulimbo wapyokei, hoba 
haoenei Kananbü hoba Perizbü thükkei. 
6Lausikei Adonibezek alapouko sattikei; lausikei haoenei hao shijung haukei, 
hoba hao lapbei, hoba haoeibü ikbem si youbem jeman apbukei. 
7Hobaje Adonibezekei laukei, “Choba anjinlei haoeneibü ikbem hoba youbem 
jeman apan ngeibü khümsok phanga atbülebü haushaiko kikei, ngei kümbü 
tegü kho maimai Mühghaüei kü la ngeitikua.” Hobaje haoenei hao Jerusalem 
to sungbakei hoba hao khünei haikei. 

Jihuda Phangei Jerusalem si Hebron Thükenbü 

8Hobaje Jihudabü shousi shuongei Jerusalem khulimbo wapyokei, hoba kho 
lekei, hoba inei wapshembei, hoba sangnyua wan sapbukei. 
9Hobaje thonla Jihudabü shousi shuongei shongh kaodaka chaangbou 
aepheia hoba pholi kaodaka kibü Kananbü khulimbo wapyola yankei. 
10Hobaje Jihudabüei Hebrona kibü Kananbü khulimbo haukei; (tou Hebron 
kho shangiedje Kiriath Arba kikei) hoba haoenei Sheshai, Ahinaan hoba 
Talmai thükkei. 

Othnielei Debir Sangnyu Thükbü 
(Jos 15.13-19) 

11Kho ka haoen Debira kibü khulimbo haukei, (Shangiedje Debir nyen kho 
Kiriath Sefer kikei.) 
12Hobaje Kalebei laukei, “Aoei Kiriath Sefer thüklaje hoba lelaje, ngei ngeibü 
nouyangshou Aksa yakla lela hao la kulabü.” 
13Hobaje Kalebeibü na Kenazeibü shou Othnielei kho lekei, hoba haoei haola 
haoeibü nouyangshou Aksa hao la yakla lela kukei. 
14Ladang sao hao jungto loukei, saoei hao to saoeibü bou to sek che phela 
thungeikei, hoba saoei saoeibü gadu ka lotkei, hoba Kalebei sao to laukei, 
“Nyi ai mangsühda?” 
15Saoei hao to laukei, “Kü la jongsak che labü, nyi ngo yungkük kaodaka 
apyosije kü la deikhün kushi.” Hobaje Kalibei sao la deikhün thükkabou hoba 
phangaenei kibü deikhünkei kukei. 

Jihuda si Benjamin Phangei Thükenbü shuong. 

16Hobaje Mosaeibü koueibü mütlang mütli shousi shuong chaangbou aephei 
Arad nyangko kibü woklong sangnyu ka Jihuda shousi shuong yoa angan 
Jihuda yam to atkei; hoba haoen hauan mütshuong yoa kikei. 
17Hobaje Jihudabü shuong Simeonbü shuong yoa haukei, hoba haoenei 
Zefata kibü shuong thükkei, hoba kho lepde mautikei. Hibü sangnyu nyen 
kho Horma nyenkei. 
18Jihudaei toukei Gaza kho kaophei yoan hoba Ekron kho kaophei yoan lekei. 
19Hobaje Bunyubou Jihuda yoa kikei, hoba haoei shongh kaodak lekei, 
lausikei haoei yomanga kibü shuong shian asattien, aieilausi haoenei 
nameibü kailong kikei. 
20Hobaje Mosaei laubü tegü Kaleb la Hebron kukei, hoba kho ka haoei Anak 
shousi sem shian apbei, 
21Lausikei Benjaminbüei Jerusalema kibü Jebusbü shian asatti, hibü tat sühko 
Jerusalema Benjaminbü yoa Jebusbü kida. 

Efraim si Manasse Phangei Bethel Thükbü 

22Hobaje Josef chemdang kei Bethel khulimbo angkei, hobaBunyubou haoen 
yoa yokei. 
23Hobaje Josef mütliei Bethel pheian chühla hautikei. (Tou sangnyu nyen kho 
shangiedje Luz kikei.) 
24Hobaje pheian chühbü shuongei sangnyu ka müt che longko hapbei, hoba 
haoenei hao to laukei, “Sanoudambo sangnyu to atbü lam künla lenbüma, 
hoba künei ka to sanouko jungeikho.” 
25Hobaje haoei haoen la sangnyu lamnyu kho lenkei, hoba haoenei sangnyu 
kho inei wapshembei, lausikei haoenei müt kho hoba haoen chempen pendou 
sattikei. 
26Hobaje müt kho Hitbü kaonyek to haukei, hoba sangnyu che kümbei, hoba 
kho nyen Luz nyenkei; tat sühko kho nyen kho kia. 

Israelbüei Shian Asattibü Mütshuong 

27Hobaje Manasseei Bethshean hoba kho sanga kibü shuong ayingsi Taanak 
ayingsi kho sanga kibü shuong ayingsi Dora kibü shuong hoba kho sanga 
kibü shuong ayingsi, Ibleama kibü shuong, hoba kho sanga kibü shuong 
ayingsi Meggiddoa kibü shuong, hoba kho sanga kibü shuong shian asatti; 
lausikei Kananbüei khei ong kaonyeka kikei. 
28Ladang Israel hau kian apbei, haoenei Kananbü shuong tukosekko kümsilei 
kümtikei, lausikei haoen lepdeje shian üp. 
29Hobaje Efraimei Gezera kibü Kananbü shian asatti; lausikei haoen yoa 
Kananbü Gezera kikei. 
30Zebulunei Kitrona kibü shuong, ayingsi Nahalola kibü shuong shian asatti; 
lausikei Kananbü haoen yoa kikei, hoba kümaleia tukosekko kümtibü phanga 
kilabü lele yeikei. 
31Asherei Akoa kibü shuong, ayingsi Sidona kibü shuong, ayingsi Ahlaba kibü 
shuong, ayingsi Akziba kibü shuong, Helbaa kibü shuong, ayingsi Afeka kibü 
shuong, ayingsi Rehoba kibü shuong shian asatti; 

32lausikei kaonyeka kibü mütli Kananbü yoa Asherbü kikei; aishanga haoenei 
haoen shian asatti. 
33Naftali Beth Shemesa kibü shuong ayingsi Beththanata kibü shuong shian 
asatti, lausikei haoei Kananbü kho kaonyeka kibü shuong yoa kikei, 
kheiyingsikei Beth Shemes si Beth Anata kibü shuong shanga kümaleia 
tukosekko kümlabü lele yeikei. 
34Hobaje Amorbüei Danbü shongh kaodak to thungan sattikei, aishanga 
haoenei haoen yomang to louyanla asakku; 
35lausikei Amorbü Heres shong- ha Aijalona hoba Shaalbima akukkuko ong 
kikei. Lausikei Josef chemdangeibü ik haoen thüka kaangkhühtham kikei, 
hoba haoen kümaleia tukosekko kümlabü lele yeikei. 
36Hobaje Amorbü leilang kho Akrabbim Danshang ka Sela ka thükae sühko 
angan kikei. 

Matjembüshuong 2 

Bokima Bunyubou Khuthük Hangangbü 

1Tou Bunyuboueibü hangangbü Gilgal ka Bokim to angkei; hoba haoei laukei, 
“Ngei kan Ijep ka angtikei, hoba ngei kaneibü pisibou la thekubü kaodak to 
kan leian loukei; hoba ngei laukei, ‘Ngei kan to theyolanyobü ladangkei 
aleilulabü;’ 
2hoba ho kaodaka kibü to kanei theyolan- yobü akümjan; kanei haoeneibü 
lemshang leilukujan. Lausikei ngeibü ngüha ale. Aila kanei ho kümbei? 
3Hibü ngeikei lauda, ‘Kan thedang ka ngei haoen shian asattilabü, lausikei 
kan shanga haoen dangbou kilabü, hoba haoeneibü mühghaü shuong kan 
shanga sung che kilabü.’” 
4Ladang Bunyubou khuthük hangangbüei habü ngüh Israel shousi pendou to 
joyokei, mütshuongei ngüh longkei hoba haapbei. 
5Hobaje haoenei kho kaonyek to Bokim dogo laukei, hoba khünei 
haoenei Bunyubou la haitibü lembü kukei. 

Joshua Haibü 

6Ladang Joshuaei mütshuong lintikei, Israelbü wekoei lulueibü phet kibü 
kaonyek kho lela haukei. 
7Hobaje Joshua salang sünga hoba jaishou shuong aoyou Joshua phainei 
langkei kikei, hoba aoyouei Bunyubouei Israel shanga kümsilei yaangbü 
kümbü hapbei, haoeneibü salang sünga Israelei Bunyubou khangenkei. 
8Hobaje Naneibü shou Joshua Bunyubou khangenbou, salang po saongao to 
saochea haikei. 
9Hobaje Gaash shongh chanep aephei Efraim shongh kaodaka haoeibü phet 
Timnat Heres leilang phanga haoenei hao khünkei. 
10Hobaje kho meten pendou haoeneibü pisibou jungto yoshaikei; hoba haoen 
phainei Bunyubou angebü ayingsi haoei Israel shanga kümbü angebü meten 
longkei. 

Israelbüei Bunyubou to Lemla Nangbü 

11Hobaje Israel shousi shuongei Bunyubou thedanga ai amai kho kümbei, 
hoba Baal shuong khangenkei. 
12Hobaje haoen Ijep kaodak ka leian longbü haoeneibü pisibou 
Mühghaü Bunyubou inletnyu apbei, hoba lubü mühghaü phai sembei, haoen 
kaijembo kibü mühghaü shuong, hoba haoen lolo khübü to khüpetkei, hoba 
haoeneiBunyubou khauangtikei. 
13Hobaje haoenei Bunyubou inletkei hoba Baal hoba Ashtarot khangenkei. 
14Hobaje Israel khulimbo Bunyuboukhauangkei. Hobaje soshausoyungbü la 
haoen soshausoyungtikei. Hobaje haoei haoen kaijembo kibü dangbou labou 
shuong la haoen yaakkei, hibü touje haoen dangbou thedanga aloenen. 
15Bunyubouei haoen la maangsangla kubü tegütham hoba Bunyubouei haoen 
to thebülanbü tegü haoen lato ong haukei, Bunyuboueibü ik haoen khulimbo 
amaibü shanga kikei, hoba haoen ailai ong aleko kikei. 
16 Kheijinei Bunyubouei matjembü shuong longtikei, aoyouei haoen 
soshausoyungbü dan ik ka haoen püetkei. 

17Hobaje kho khei yingsikei haoenei matjembü shuong to ngüha ale; aishanga 
lubü mühghaü shuong phaito pejapelako haukei, hoba haoen lolo khübü to 
khüpetkei. Haoeneibü pisibou aoyouei Bunyubouei sakkubü ngüha leko kikei 
haoen paibü lamnyu ka tongde haoenei sepeian satan apbei hoba haoenei kho 
tegü aküm. 
18Hobaje ladang ongBunyubouei haoen shanga matjembü longtikei, kheijinei 
matjembü yoa Bunyubou kiteikei, hoba haoeneibü dangbou ik ka matjembou 
salang sünga püetkei, aishanga aoyouei haoen khonkutikei hoba khonsaktikei 
kho shangabü ngühbü ngühlangei meitiko Bunyubouei onouan apbei. 
19Lausikei ladang ong matjembü haikei, haoen sepeinyu satkei, hoba 
haoeneibü pisibou to kei amaibou kümbo lubü mühghaü shuong phai hauko 
haoen to khangenko haoen to khüpetkei, haoenei kümbü shuong ka ayingsi 
haoen maangpon kaangbü ka haoen anang. 
20Hobaje Israel khulimbo Bunyuboukhauangkei, hoba haoei laukei, “Ho 
mütliei ngei haoeneibü pisibou la sakkubü ngeibü thebülanbü leilua, hoba 
ngeibü ngüha alebü, 
21ngeikei tou ka jaüanje Joshuaei hao haijinei apyobü phang che ongkei 
haoen thedang ka shian asattilabü. 
22Khoei haoen danko haoeneibü pisibousi shuongei tegü Bunyuboueibü 
lamnyua paiasaoje Israel shousi shuong takteilabü.” 
23Hibü khübü phang chemalaje shian üpbo Bunyubouei apyokei. Hobaje 
haoei haoen Joshua ik to khümbo aku. 

 Matjembüshuong 3 

Kaonyeka Jouan kibü Phangshuong 

1Tou lajucheei Kanana wap- yobü shanga ai angekei, khei haoen danko 
Israelbü takteila shanga Bunyubouei apyobü phangshuong habü ho ki. 
2Israelbü meten shuongei wapyo kho ngelabü, khei shangied ngean achühbü 
shuong la haoei lenla shanga ho kikei. 

3Phang habü ho ki, Filistiabü bou ngao, hoba Kananbü pendou hoba Sidonbü 
hoba Lebanon shongha kibü Hivbü Baal Hermon shongh ka Hamat lamnyu to 
haushang sühko thinei kibü sühko. 
4HobajeBunyubouei Mosa danko haoeneibü pisibou la sakkubü ngüha lela si 
alelaje dogo ngela haoenei Israelbü takteila shanga kikei. 
5Hibü Kananbü, Hitbü, Amorbü, Perizbü Hivbü, hoba Jebusbü yoan Israelbü 
shousi shuong kikei. 
6Hobaje haoenei haoeneibü nouyangshousi shuong yakla ngakei, hoba 
haoeneibü shousi la haoeneibü jembü nouyangshousi shuong kukei, hoba 
haoenei haoeneibü mühghaü shuong khangenkei. 

Othniel 

7Hobaje Israel shousi shuongei Bunyubou thedanga ai amai kho kümbei, 
hoba Bunyubou haoeneibü Mühghaü maan apbei hoba Baal hoba Ashtarot 
khangenkei. 
8Hibü Israelbü khulimbo Bunyuboukhauang longkei, hoba haoei haoen 
Mesopotamiabü Choba Kushan Rishathaim la yaakkei, hoba Israelbüei 
Kushan Rishathaim po set khangenkei. 
9Lausikei ladang Israelbü shuongei Bunyubou to ngekkei, Bunyubouei 
Israelbü shuong shanga khümenbou che longtikukei, Kalebeibü na Kenazeibü 
shou Othniel aoei haoen khümenkei. 
10Hobaje Bunyuboueibü soushou hao thük to loukei, hoba haoei Israelbü 
matjembei, hao wapyola haukei. HobajeBunyubouei haoeibü ika 
Mesopotamiabü Choba Kushan Rishathaim kukei, hoba Kushan Rishathaim 
thüka haoei thük hapbei. 
11Hibü kaonyeka po saonyi hakso kikei. Kheijinei Kenazeibü shou Othniel 
haikei. 

Ehud 

12Hobaje nyibou Israel shousi shuongei Bunyubou thedanga ai amai kho 
kümbei, hoba Israel khulimbo Bunyubouei Moabbü Choba Eglon hau kitikei, 
aieilausi haoenei Bunyubou thedanga ai amai kho kümbei. 
13Hobaje haoei hao jungto Ammon hoba Amalekbü shousi shuong leishaikei; 
hoba hao haukei hoba Israel thükkei, hoba haoenei pünglong sangnyu lekei. 
14Hobaje Israel shousi shuongei Moabbü Choba Eglon po anthükset 
khangenkei. 
15Lausikei ladang Israelbü shuongei Bunyubou to ngekkei,Bunyubouei haoen 
shanga khümenbou che longtikukei. Nanthükbü müt che Benjaminbü 
Geraeibü shou Ehud; hoba Israelbü shuongei Moabbü Choba Eglon jungto 
hao danko khüm kukei. 
16Hobaje Ehudei hao shanga jijiham akbü in che süng iknop che yaükei, hoba 
haoei kho mae youshia neimanga hopbei. 
17Hobaje haoei Moabbü Choba Eglon la khüm kho kukei. Tou Eglon aeibou 
müt netthembü kikei. 
18Hobaje ladang Ehudei khüm kho kukhümbei khüm jungbü shuong kho 
haoei ngaian aptikei. 
19Lausikei haoje Gilgal nyangko laangeibü heangsho kishang ka sepeijung 
ngaikei hoba laukei, “O Choba, ka shanga ngei huphang ngüh che kia.” 
Hobaje haoei laukei, “Ngüh tüang,” hoba hao nyangko lobü pendou hao 
jungka angan apbei. 
20Hobaje Ehud hao jungto haukei, hoba hao mütpem pop- chem lubüa setan 
kikei. Hobaje Ehudei laukei, “Ngei ka shanga Mühghaü ka ngühlang che 
künbakei.” Hobaje hao haoeibü setshang ka meimeikei. 
21Hobaje Ehudei haoeibü nanae ik kho sungenkei, hoba haoeibü mae youshi 
ka in kho setenkei, hoba haoeibü shimunga sepbei. 
22Hobaje in yoa singketkei atkei. Hobaje haabüei in kho naanglepbei; 
aishanga haoei shimung ka in kho asenen, hoba phet nujung longkei. 

23Kheijinei Ehud chem ka longkei, hoba shemjang koukap shuong kho 
khinkukei. 
24Tou hao satan phaia haoeibü sambü shuong loukei, hoba haoenei hapbei 
hoba chühashi, popchem shuong kho koukhinjinei khinkhüman kikei, hoba 
haoenei laukei, “Maimaitham hao shemjang liboua yei suda.” 
25Hobaje haoen phenyeman ayei shongko haoenei haiyeiko kikei, hoba 
chühashi, haoei shemjang kho aip, hibü haoenei lipthetlabü sungjung louan 
khübü kho ipbei, hoba chühashi, haoeneibü bunyubou kho shona tuongan 
haian kikei. 
26Haoen haiyoko kijinei Ehud satkei, hoba heangsho jakenbü laang kishang 
danjung haukei, hoba Seira to satetlangkei. 
27Hobaje ladang hao loukei, haoei Efraim shongh kaodak kaonyeka teklaang 
metkei, hoba Israel shousi shuong shongh kaodak ka hao shaangan yankei. 
28Hobaje haoei haoen to laukei, “Kü phai semashi, aishangaBunyubouei 
kaneibü dangbou Moabbü kaneibü ik to kua, hoba haoen hao phai to yankei.” 
Hobaje Moab aei Jordan dei haübü kho kiman sungkei hoba müt che ongkei 
adantiko lapbei. 
29Hobaje kho chaloua haoenei Moabbü hajar an thüng haitikei; pendou hau 
kibü hoba lanthükbü ong kikei, hoba müt che ongkei asaten. 
30Kho tegü kho chaloua Moab kaodak Israelbü ik to lotkei. Hobaje po saolei 
sühko kaonyeka hakso kikei. 

Shamgar 

31Hobaje hao phainei Amateibü shou Shamgar kikei aoei Filistiabü saongao 
lak masu nangbü juei haitikei; hoba haoeikei Israelbü khümenkei. 

Matjembüshuong 4 

Debora si Barak 

1Ehud haian phaia Israelbü shuongei nyibou Bunyubou thedanga ai amai kho 
kümbei. 

2Hobaje Bunyubouei haoen Hazora songdakko kibü Kananbü Choba Jabin ik 
to yaakkei; haoeneibü sepai lajamleibou Sisera ao Haroshet Küksithang 
kaodaka kikei. 
3Kheijinei Israelbü shuongei thuibü shanga Bunyubou to ngekkei, aishanga 
haoei namtongjin saongao gü kikei, hoba Israelbü shuong po saoche onou 
akiko khonkutikei. 
4Tou kho jiha Lappidoteibü yak Debora, thuseinyu saoei Israel matjembo 
kikei. 
5Hobaje Efraim shongh kaodak Rama hoba Bethel kanglanga Debora woulong 
phanga sao setko lekei, hoba Israelbü shuong matjemla sao jungto angkei. 
6Saoei Kadesh Naftali ka Abinaemeibü shou Barak ngala hautiko hao to 
laukei, “Israel Mühghaü Bunyubouei ka la hai asakku lo? Hauashi, Tabor 
shongha Naftali phang hoba Zebulun phang ka kaibü mütli hajar an 
leishaiashi. 
7Hobaje ngei Jabineibü sepai tan lajamleibou Sisera kan yoa Kishon shumang 
nyangko haüyola shanga haoeibü kailong hoba se- pai shuong leian 
longtilabü, hoba ngei kaneibü ik to hao kulabü.” 
8Barakei sao to laukei, “No kü yoa haukho laua longa ngo haulabü. Lausikei 
no kü yoa tohaukho laua longa ngo ohaulabü.” 
9Hobaje saoei laukei, “Ngo tükde ka yoa haulabü, khei yingsikei no laobou 
lama hauda khoei ka la nyenhang akulabü; aishangaBunyubouei yaksa 
cheeibü ika Sisera yaaklabü.” Kheijinei Debora meimeikei hoba Barak yoa 
Kedesh to haukei. 
10Hobaje Barakei Zebulun si Naftali Kedesh to ngakei, hoba müt hajar an hao 
phai to haukei, hoba Debora hao yoa angkei. 
11Tou Mosaeibü kou Heber ka bakbü Kenit bou Heber Kenitbü ka bangan 
kikei, hoba Kedesh nyangko Zaanannima yembu long sühko thi aedanga 
haoei neichem dangko kikei. 

12Ladang Sisera to Abinoameibü shou Barak Tabor shongh to anga dogo 
ngetikei. 
13Sisera nameibü kailong saongao gü Küksithang Haroshet ka Kishon 
shumang ka hao yoa haubü müt pendou leishaikei. 
14Hobaje Deboraei Barak to laukei, “Khou; aishanga Bunyubouei Sisera ka 
kaibü ik to kubü chalou kho ho ki. Ka thedanga Bunyubouohauda lo?” Hibü 
Tabor shongh ka Barakei hao phainei müt hajar an semtian yankei. 
15Hobaje Bunyubouei Sisera hoba haoeibü kailong pendou Barakeibü in 
thedanga lintikei. Hobaje Sisera haoeibü kailong ka lotkei hoba youei satkei. 
16Lausikei Barakei kailong hoba sepai tan kho Küksithangbü Haroshet shijung 
haukei hoba Sisera sepai tan pendou inei shemtikei, müt che ongkei ajouti. 
17Lausikei Sisera Kenitbü Hebereibü yak Jael, saoeibü neichem lambo youei 
satkei, aishanga Hazor Choba Jabin hoba Kenitbü Hebereibü chemdang 
kanglanga sangmai kikei. 
18Hobaje Sisera to haüyola Jael khong to longkei, hoba hao to laukei, 
“Kaiyeda, ngeibü bunyubou, kü jungto kaiyeda; tehüt.” Hobaje hao neichem 
to atkei hoba saoei neiei hao seilepbei. 
19Hobaje haoei sao to laukei, “Sanoudambo kü la yunglabü dei shisho labü; 
aieilausi ngo deilada.” Hibü saoei sendei thung che ipbei hoba hao la yungla 
kukei, hoba hao küplepnyu phokei. 
20Hobaje haoei sao to laukei, “Neichem koukhüna loashi, hoba müt at louan 
ka to hanei müt at kiasai dogo phesi aki dogo laushi.” 
21Lausikei Hebereibü yak Jaelei neichema jangbü bu che sungjung loukei, 
hoba saoeibü ika bungem che jungkei hoba hao jungto hangsho yankei hoba 
kaoa ayon shongko nyilit to thüngan jinkukei, aieilausi hüan hao maisho 
ngakan kikei. Kho tegü hao haikei. 
22Hobaje chühashi, Barakei Sisera shijung loujinei Jaelei hao to haüyola 
angkei hoba hao to laukei, “Kaiya, nyi lambü müt kho ngei ka la lenkho.” 

Hibü hao saoeibü neichem to atkei; hoba chühashi, khünei Sisera haoeibü 
nyilita neichem phenbü bu ngetan haibü mang lengan kikei. 
23Hibü kho chaloua Mühghaüei Israelbü shuong thedanga Kananbü Choba 
Jabin letikei. 
24Hobaje Israelbü shuongei Kananbü Choba Jabin amauti shongko haoeneibü 
ikei Kananbü Choba Jabin thüka aei aei thük hapbei. 

 Matjembüshuong 5 

Debora si Barakeibü Chia 

1Kheijinei Debora si Abinoameibü shou Barakei chia atko laukei: 
2Israela leiyeibü shuongei thük hapbü shanga, maangnyu angko mütshuongei 
lembü kubü shanga kanei Bunyubou sangashi. 
3Ditashi, O Choba shuong, nou haangashi, O konglebü shuong, Bunyubou la 
ngei chia atkulabü. 
4Bunyubou no ladang Seir ka longkei; ladang no Edom khongthu ka longkei. 
Kaonyudakei lühkei, tokei mühshuong moletnyu atkei. Haü, sangmei 
shuongei dei sinan yantikei. 
5Bunyubou thedanga shongh shuongei lühkei, khei hauan Sinai, Israel 
Mühghaü Bunyubou thedanga lühkei. 
6Anateibü shou Shamgar chaloua, Jael chaloua thusheda müt akitei, hoba 
walama paibü shuongei kolama paikei. 
7Israela sangsiyam, sangliphang la yeikei. No Debora Israela yaksa che tegü 
along shongko haoen thakan apbei. 
8Haoenei mühghaü shuong pienkei. Kheijinei bakhüna wapyo kikei; Israel, 
hajar an yoa, Aih ayingsi aubu che ongkei haplao? 
9Ngeibü maangpon Israel lajamleibü shuong; Aoyouei maanglansele haoen 
lolo lembei, haoen yoa kia. Kanei Bunyubou sangashi. 
10Kan gadu thupaibüa setbü shuongei kho shanga lenashi. Kan shona imbü 
nei maibüa setbü shuong, Hobaje kan lama paibü shuong. 

11Dei khushang ka, laujin kipbü ngühlang ka lounyu bangan. 
Khünei Bunyubou thükbü shuong shanga nopngaiko laulabü, Khei Israela 
sangkhong thüksimin kümsilei shanga. Kheijinei Bunyuboueibü mütli shuong 
bakhün to yankei. 
12Piashi, Piashi, Debora; Piashi, Piashi, chia che atkuashi. Meimeiashi, Barak, 
thüngbü shuong leilangashi, O Abinoameibü shou. 
13Kheijinei yaangenbü shuong, joubü paijung louyankei. Bunyuboueibü mütli, 
hao shanga hau yaangbü khulimbo louyankei. 
14Efraim ka khüto haoen meimeijung Amalek yomang to haukei; Benjamin 
kaibü mütli yoa ka phaito sembei. Makir ka sepai leiyeibü shuong louyankei; 
Hobaje Zebulun ka sepai leiyeibüeibü ju jungbü shuong louyankei. 
15Debora yoa Issakareibü leiyeibü shuong kikei; Issakar ailai kikei, kho tegü 
Barak kikei. Pholi khüto haoen hao phai nyangko nujung atkei. Reuben 
phang yoa maangpon takteiyobü yaangbü kikei. 
16Sanlon ngala metbü ditla. Aila nyi san chema haiyeida? Reuben phang yoa 
maangpon lamyobü yaang kikei. 
17Jordan phainei Gilead haiyeiko kikei; hoba Dan, aila haoeibü long shuong 
yoa kikei. Hobaje yongkoa hao louyanshang Asher atopeiko setakei. 
18Haoeneibü langkei hailabü, thushed yeitibü kho Zebuluna mütli kikei. 
Hobaje Naftali yamshui shongh thüka. 
19Choba shuong louan wapyokei, Taanaka Meggido dei nyangko; haoenei 
nam aikei ku ühüp. 
20Khuthük ka haoenei wapyokei. Khanshoulitshou shuongei jembü lama 
Sisera khulimbo wapyokei. 
21Kishon shumangei haoen kujung koukei. Shangied kibü shumang Kishon 
shumang O kü soushou, hau yaangbüei paijung hauashi. 
22Kheijinei haoeibü koli shuong laangyoko paibü, Kolieibü youmangei paibü 
ngühlang yaang longkei. 

23“Meroz khükeiuokeiashi, dogo Bunyubou hangangbüei lauda, Khünei kibü 
aeibou khükeiuokeiashi. Aieilausi Bunyuboueibü thuibü jungto alou; hau 
yaangbü khulimbo Bunyubou thuibü jungto alou.” 
24Yaksa pendou to haünyu kho, Kenbü Hebereibü yak Jael, Neichema kibü 
yaksa pendou yoa sao haünyu. 
25Haoei dei hikei hoba saoei sendei kukei, Saoei sendei onbü yaangbü phau 
chenei hao la sungbakukei. 
26Saoei saoeibü ikei neichema jaangbü bu, hoba saoeibü ik maeae 
kümbüleibü bungüma yembei; saoei Sisera to thüngkei, saoei haoeibü khu 
jangnyinkukei. Saoei haoeibü nilit netla yeitikukei hoba hanyetkukei. 
27Sao thedanga hao khüpetkei, hao tuongkei hoba hao leketkei. Sao thedanga 
hao khüpetkei, hao tuongkei. Lan hao khüpetkei khünei hao haibü mang 
leketkei. 
28Koulom ka saoei chühan yantikei, hoba ngekkei Siseraeibü nyuei 
kümkhünyet ka ngekkei; “Aila haoeibü kailong halokche phaida? Aila 
haoeibü kailong you khülokche phai senngaida? 
29Saoeibü maanglimaangsang. Yaangennyu saoei jongaiko sao to laukei, haü, 
sao lolo sao to jongaida. 
30Haoen soletbü peisilei lamyobü hoba janyobü che aying lo? Bousu weko 
medei che che ayingsi nyibang Sisera laje pa nei soletbü laü jinbü pa nei, 
Ngeibü ngüm shangakei jijiham noksa jinbü nei dogo se?” 
31Kho tegü kaibü dangbou pendou mauashi, O Bunyubou; lausikei ladang hao 
jembü haua meimeijung haulaje haoen chanyu tegütham kitiashi! Hobaje po 
saonyi kaonyeka hakso kikei. 

Matjembüshuong 6 

Gideon 

1Toukei Israelbü shuongei Bunyubou thedanga ai amai kho kümbei; 
hoba Bunyubouei haoen Midianbü ika po nyet khümbo kukei. 

2 Hobaje Midianbü ikei Israelbü thükkei, hoba Midianbü kibüei Israelbüei 
haoen lolo shongha püngkhün, laangbob, hoba lapheishon kümbei. 
3Hobaje ladang ong Israelbüei kesiong lilabü wenkei, kheijinei Midianbü, 
Amalekbü, hoba chaangbou aekabü mütshuong longan haoen shiko kikei. 
4Hobaje haoen khulimbo la tho hoba Gaza sühko hauan kao kabü langle 
leiluku dogo kümbei hoba Israelbü shanga ai peisileikei aphoku hoba sanlon, 
masu, ayingsi gadu aikei aphoku. 
5Aishanga haoen lulueibü samkeisamuk, shatsinam yoa neichem künan 
angkei, koksüng shoongbü tegü haoen tan tan lotkei, haoen hoba haoeneibü 
ut wesiawekhümbo kikei. Hobaje kaonyek kho leilukula haoen khüto lotkei. 
6Hobaje Midianbüei Israelbü aeibou yantikei. Hobaje Israel shousi 
shuongeiBunyubou to ngekkei. 
7Ladang Israelbü shuongei Midianbü shanga Bunyubou to ngekkei, 
8Bunyubouei Israelbü shuong jungto thuseibü che hautikei, hoba haoei haoen 
to laukei “Israelbü Mühghaü Bunyubouei hai lauda, Ngei kan Ijep ka leian 
longkei, hoba aao chem ka lei- yenkei. 
9Hobaje ngei kan Ijepbü ik ka khümenkei, hoba kan thedang ka haoen shian 
apbei hoba haoeneibü kaodak kan la kukei. 
10Hobaje ngei kan to lenkei, ‘Ngo kaneibü Mühghaü Bunyubou ki hoba kanei 
Amorbü, aoeibü kaoa kan ki, haoeneibü mühghaü shuong to soumo teku.’ 
Lausikei kanei ngeibü ngüh ditashi.” 
11 Hobaje Bunyubou khuthük hangangbü loukei hoba Ofraa yembulong 
phanga setkei, kho Abiezerbü Joash shangabü kikei, hoba haoeibü shou 
Gideonei Midianbü ka kho huan phola shanga onang nitshang whet youshou 
nakko kikei. 
12Hobaje Bunyuboueibü hangangbü hao jungto longkei hoba hao to laukei, 
“Bunyubou ka yoa kia, no hau yaangbü müt!” 

13Hobaje Gideonei hao to laukei, “Ngeibü bunyubou, Bunyuboukün yoa kia 
longa, khülonga aila khübü pendou kün to haüthükkei? Hobaje küneibü 
pisibousi shuongei Bunyubouei sen Ijep la leian longkei dogo lauko haoeibü 
maangpanglabü kümsilei shanga lenbü pendou kho lan ki? Lausikei 
touje Bunyubouei kün nanganapbei, hoba Midianbü ika khümbo kuan apbei.” 
14 Hobaje Bunyubouei hao to chühkei, hoba laukei, “Kaibü hau haka jaüan 
hauashi, hoba Midianbü ik ka Israel khümenla ngei no ohauti lo?” 
15Hobaje haoei hao to laukei, “O Bunyubou, ngei ailai küman Israel 
khümenla? Chühashi, Manassea kün chung hau akiboutham, hoba kün 
chempen yoa ngo hanboutham ki.” 
16Hobaje Bunyubouei hao to laukei, “Maimaitham ngo ka yoa kilabü, hoba 
nyi Midianbü müt che tegü ong thüklabü.” 
17Hobaje haoei hao to laukei, “Ka thedanga ngei onou hapan kia longa kü to 
joyobü ho no dogo laula kü la tetsida che lenbüma?” 
18Ngei ka to sudajada ngo ka jungto louan ngeibü lembü shausiyung 
sungbaan kho ka thedanga aphoku shongko ha ka tesatma. Hobaje haoei 
laukei, “No nyibou alongei shongko ngei haiteilabü.” 
19Hobaje Gideon atkei hoba lonshou che, hoba wen efa che, tokai ajinbü 
wentek lamlekei, phe kho haoei kam chenei jinkei, hoba haoei shikdei kho 
chak chenei jinkei, hoba yembulong phang che to sungbakei, hoba lembei. 
20Hobaje Mühghaü hangangbüei hao to laukei, “Phe hoba tokai ajinbü 
wentek kho sungashi, hoba kho laangthüka tenan phoashi, hoba shikdei kho 
yeian jinashi;” hoba kho tegü haoei kümbei. 
21Kheijinei Bunyubou hangangbüei haoeibü ika kibü ju thon khoei phe si 
tokai ajinbü wentek kho to meitikei hoba laang kho ka wan longkei hoba phe 
si tokai ajinbü wentek kho lonshembei, hoba Bunyuboueibü hangangbü kho 
hao thedang ka bangkei. 

22Hobaje Gideonei hao Bunyuboueibü hangangbü dogo ngekei, hoba 
Gideonei laukei, “Ügütü, O Bunyubou Mühghaü! Tou ngeiBunyuboueibü 
hangangbü theshuok haüyobü hapa.” 
23HobajeBunyubouei hao to laukei, “No hakso kishi, tehüt, no ühailabü.” 
24Kheijinei Gideonei khünei Bunyubou la lemshang che kümbukei, hoba kho 
“Bunyubou kho sangmai ki” dogo nyenkei. Tat sühko kho Abiezerbü Ofraa 
kia. 
25Khüyoutham Bunyubouei hao to laukei, “Kaboueibü masu pongsu leashi, 
khei nyiboubü masu pongsu po nyet kibü kho leashi, hoba kaboueibü Baal 
lemshang kho leilukuashi hoba kho nyangko kibü Ashera kho wapan 
koutiashi. 
26Hobaje kho lapheishon thükaBunyubou kaibü Mühghaü la senyühshembo 
lemshang che kümashi, hoba nyiboubü masu pongsu kho leashi, hoba nyi 
Ashera wapan koutibü bu yoa kho juokbü lembü kuashi.” 
27Kheijinei Gideonei haoeibü sambü müt an leikei hoba Bunyubouei hao to 
joyobü tegü kümbei; lausikei haoei kho chalou sakteia kümlaje chempen si 
sangnyua kibü to hatsije haoei kho nangnak kümbei. 
28Hobaje ladang sangnyua kibü ngeyang enyu pikei, chühashi, Baal lemshang 
leiluan kikei, hoba kho nyangko kibü Ashera wapan apan kikei, hoba 
nyiboubü masu pongsu ong lemshang küman kishanga leman kikei. 
29Hobaje haoen cheei che to laukei, “Ho aoei kümbei?” Hobaje ladang 
haoenei pheyokei, haoenei laukei, Joasheibü shou Gideonei ho kümsilei 
kümbei. 
30Kheijinei sangnyubü püh pendouei Joash to laukei, “Kaibü shou haitila 
leian kaiyang; aieilausi haoei Baal lemshang leilukua, hoba haoei kho 
nyangko kibü Ashera wapan koutikei.” 
31Lausikei Joashei hao khulimbo lobü pendou to laukei, “Kanei Baal shanga 
tokyolep lo? Ayingsi haoeibü pü lelep lo? Aoyouei hao shanga tekyolaje 

ngeyangje hao haitilabü, hao mühghaü che, yingalonga haoei hao lolo 
tokyoko wapyotiashi, aieilausi haoeibü lemshang müt cheei leilukua.” 
32Hibü kho chalou ka khangan hao to Jerubbaal dogo laukei kho tetlabü ‘Hao 
khulimbo Baalei tokyotiashi,’ aieilausi haoeibü lemshang haoei leilukua. 
33Kheijinei Midianbü, Amalekbü chaangbou aenei kibü pendou liko 
yoshaikei, hoba Jordan danan Jezreel pholia shaikei. 
34LausikeiBunyubou soushou Gideon thük to loukei; hoba haoei teklaang 
metkei; hoba Abiezera kibü hao phai haula liko yoshaikei. 
35Hobaje haoei Manasse pendou aeto ngühlang künbü hautikei; hoba 
haoenkei hao phai semla liko yoshaikei; hoba haoei ngühlang künbü Asher 
to, Zebulun to hoba Naftali to hautikei; hoba haoenei haoen shuokla angkei. 
36Hobaje Gideonei Mühghaü to laukei, “Nyi lenbü tegü nyi Israel ngeibü ika 
khümenlep yingalonga, 
37chühashi, ngei amshanga sanloneibü wi iman phokukho; wia ong nin 
mongan kia longa, hoba kao pendou ulangtham kia longa kheijinei nyi lenbü 
tegü nyi Israel ngeibü ikei khümenlabü dogo ngei ngelabü.” 
38Hobaje kho, kho khei kikei, aishanga hao nyibounyet kho enyu pikei, hoba 
wi kho haushaian nyatsi wi ka dei khuongphau che semletkei. 
39Hobaje Gideonei Mühghaü to laukei, “Ngo khulimbo no khau tüangma 
hoba ngei khei tou ho ong joyokho, ngei ka to sudajada, wi ho toukei che ong 
aukabü kutiashi; touje wi kho ulangtham aptiashi, hoba kaoen pendoua nin 
mongtiashi.” 
40Khüyou kho Mühghaüei kho tegü kümbei, aishanga wi kho ong ulangtham 
kikei, hoba kao pendou nin dangan kikei. 

 Matjembüshuong 7 

Gideonei Midianbü Thükbü 

1Kheijinei Jerubbaal (kho Gideon) hoba hao yoa kibü müt pendou tongde 
meimeikei hoba Harod deikhün nyangko shaikei, hoba Midianbü shaishang 
kho haoen aenei chanep phei More shongh nyangko pholia kikei. 
2Hobaje Bunyubouei Gideon to laukei, “Ngei haoen la Midianbü kula shanga 
ka yoa kibü mütshuong kho juongsepa khei ayinglonga Israelei haoen lolo 
liliko, küneibü ikei kün lolo khümenkei dogo laulabü. 
3Hibü tou müt shuongeibü noua ho dittiashi, ‘Aoyou hatko lühko ki, hao 
Gilead shongh ka chem to ngaiashi.’” Hobaje hajar saoto nyi sepeinyu ngaikei 
hoba hajar an joukei. 
4Kheijinei Bunyubouei Gideon to laukei, “Mütshuong kho toukei juonga, 
haoen dei to leian kaiyan hoba ngei ka shanga haoen takteilabü; hoba ao 
shanga ngei ka to, ‘Ho müt ka yoa haulabü,’ dogo laulaje ka yoa haulabü. 
Hobaje ao shanga, ‘Ho müt ka yoa ohaulabü,’ dogo lenlaje hao kho 
ohaulabü.” 
5Hibü haoei haoen dei to leiyankei, hoba Bunyubouei Gideon to laukei, 
“Mütpem weko aoei keiei sebü tegü lishangei dei selaje nyi hao bangnyinan 
phoshi, aoei dei yungla youkükei khüpetda kho tegü lulu phoshi.” 
6Hobaje sembunga ikei mokjung louan jenbü, müt saongao sem kikei. 
Lausikei joubü pendou kho dei yungla haoeneibü youkükei khüpetkei. 
7Hobaje Bunyubouei Gideon to laukei, “Ikei mokjung louan yungbü saongao 
sem khoei ngei kan khümenlabü hoba Midianbü kaibü ika khümbo kuan 
aplabü, hoba müt pendou jembü kishang to ngaitiashi.” 
8Hibü mütshuongei haoeneibü insiaubu hoba teklaang jungkei hoba haoei 
Israel mütli pendou kho mütpem weko lulueibü neichem to ngaitikei. 
Lausikei saongao sem khoje haiteikei, hoba Midianbü shaishang haoeibü 
youdang aenei yomanga kikei. 
9Hobaje khüyoutham Bunyubouei hao to laukei, “Meimeiashi, shaishang to 
no yanashi, aishanga ngei kho kaibü ika kua.” 
10Lausikei no yanla hatalonga, kaibü sambü Pura yoan yanashi; 

11hoba haoen ai lauyodaje nyi ditlabü. Hobaje phaila shaishang to haula 
shanga kaibü ik hau kingaitilabü. Kheijinei haoei haoeibü sambü Pura yoa in 
si aubu jungbü shaishang thükkabou to yankei. 
12Hobaje koksüng shoongbü tegü yomanga Midianbü, Amalekbü, hoba 
chaangbou aenei kibü müt pendou phekde yeplepan kikei, hoba yungnyu 
phetsen tegü tan tan haoeneibü ut aweenko kikei. 
13Hobaje ladang Gideon loukei, chühashi, müt cheei hao thangbou to mangh 
che lenko kikei, hoba laukei, “Chühashi, ngei mangh che likei, hoba ditashi, 
barli wentek che Midianbü shaishang to shanjung louyankei hoba neichem to 
loukei, hoba khoei thangouan kho tuongkei. Hobaje hekolambo khüpeikei 
hoba kaoa shimde yepbei.” 
14Hobaje hao thangbouei jongaiko laukei, “Ho Israelbü müt che Joasheibü 
shou Gideoneibü in to liman lubü ai aying; haoeibü ika Mühghaüei Midian 
hoba tan pendou khümbo kua.” 
15Ladang Gideonei mangh lenbü hoba tetlabü kho ditkei, hao khüpetan kaoa 
youkükei thungan lembei, hoba Israelbü shaishang to ngaikei, hoba laukei, 
“Meimeiashi, aishanga Bunyubouei Midianbü kaneibü ik to khümbo kua.” 
16Hobaje müt saongao sem kho tan sem la jankei hoba haoen pendoueibü ika 
teklaang hoba kongbü thamchak maanga wanthung jinan haoei ika jungtikei. 
17Hobaje haoei haoen to laukei, “Kü to chühashi, ladang ngo shaishang 
thükkabou to loulaje, ngei lai kümlaje, kho tegü, kaneikei kümlabü. 
18Ladang ngei teklaang metlaje, ngo hoba kü yoa kibü pendouei kheijinei 
shaishang pendou aeka kanei teklaang metshi, hoba laushi, 
‘Bunyubou shanga hoba Gideon shanga.’ ” 
19Hibü Gideon hoba hao yoa müt saongao kho aukoujih asüh shongko haoen 
lapheibü longsilengko shaishang thükkabou khüto loukei; hoba haoenei 
teklaang kho metkei. Hobaje haoeneibü ika thamchak shuong kho netla yeiko 
phetnyinkei. 

20Hobaje tan sem khoei teklaang metkei hoba thamchak shuong phetnyinkei 
hoba wansembung kho haoeneibü ik nanaenei hoba haoeneibü mae ika 
teklaang metla jungkei hoba haoenei uihinkei, “Bunyubou hoba Gideon 
shangabü in!” 
21Hobaje haoen mütpem weko haoen kishang shaishanga lokei, hoba tan 
pendou laangkei, hoba haoenei uihinkei hoba haoen lintikei. 
22Hobaje haoenei teklaang saongao sem kho metkei, hoba Bunyubouei 
mütpem weko lulueibü jenabou to hoba tan pendou khulimbo in litikei, hoba 
shuong kho Zesera ae Beth-Shitta sühko Tabbat nyangko Abelmehola leilang 
sühko laangjung satkei. 
23Hobaje Israelbü kho Naftali ka hoba Asher ka hoba Manasse pendou ka 
ngashaikei, hoba Midianbü shijung haukei. 
24Hobaje Gideonei Efraim shongh kaodak pendou to ngühlang hautiko laukei, 
“Midianbü khulimbo kaiyena, hoba haoen thedanga Jordan shumang kho 
leashi, Beth-bara sühko, khei Jordan sühko leashi.” 
25Hobaje haoenei Midianbü leiyeibü müt nyi Oreb si Zeeb lapbei, hoba 
haoenei Oreb laanga haitikei. Hobaje Zeeb semlüh nitshanga haitikei, hoba 
Midian shijung haukei, hoba haoenei Oreb si Zeebeibü khu Jordan danjung 
Gideon jungto sungbakei. 

Matjembüshuong 8 

Midianbü Thonleko Thükbü 

1Kheijinei Efraimbü mütshuongei hao to laukei, “Midianbü to wapyola 
haujinei kün angabü ho nyi ai kümbei? Hobaje haoenei hao to ngüh kaangko 
lauyokei.” 
2Lausikei haoei haoen to laukei, “Tou ngei kan to takteiyoko ai kümjan? 
Efraim semlüh pienbü kho Abiezer ih nyatbü maibou kho aying lo? 
3Mühghaüei kaneibü ik to Midianbü leiyeibü Oreb si Zeeb khümbo kukei, kan 
to takteiyoko ngei ai kümenkei”. Kheijinei haoenei kho ditjinei hao khulimbo 
haoen khauangbü koujung ngaikei. 

4Hobaje Gideon Jordan to loukei, hoba kho dankei, hoba hao yoa müt 
saongao sem semthetkei, lausikei shisho ong haukei. 
5Hobaje haoei Sukkotbü to laukei, “Ngei kan to sudajada, kü phai sembü la 
shausiyung okshi aishanga haoen mühei haiyetnyu kia. Hobaje ngo Midianbü 
Choba Zeba si Zalmunna phai shijung hauda.” 
6Hobaje Sukkotbü leiyeibü shuongei laukei, “Ngei kaibü sepai shuong la 
wentek kulabü lele Zeba si Zalmunna tou kaibü ika kilao?” 
7Hobaje Gideonei laukei, “Khülonga ladang Bunyubouei Zeba si Zalmunna 
ngeibü ik to kulaje ngei yam kabü jak hoba bijakei no seinyinkulabü.” 
8Hobaje khoka hao Penuel to angkei hoba haoen to kho khei sukeijakei, hoba 
Sukkotbüei jong- aibü tegü Penuelbüei jongaikei. 
9Hobaje haoei Penuelbü to kei laukei, “Ladang ngo sangmaia nyibou 
longailaje ngei ho lapheishon leilutikulabü.” 
10Tou Zeba si Zalmunna Karkora kikei, chaangbou aenei kibü tan pendou ka 
jouan kibü pendou; aishanga in jungbü hajar saongao to saoche tuongkei. 
11Hobaje Noba si Jogbeha chaangbou neichema kibü lamnyu khüto Gideon 
angkei, hoba sepai tan yoa khüto wapyokei, aishanga sepai tan alamleko 
kikei. 
12Hobaje Zeba si Zammunna laangjung satkei, hoba haoei haoen shieikei, 
hoba haoei Midianbü Choba müt nyi, Zeba si Zalmunna lapbei hoba sepai tan 
pendou linjung satkei. 
13Kheijinei Joasheibü shou Gideon lason ka Heres angshang ka sepeijung 
loukei. 
14Hobaje Sukkotbü heshou che lapbei hoba hao to pheyokei; hoba hao shanga 
haoei Sukkotbü leiyeibü jaishou müt anjinlei to nyet doletan phokei. 
15Hobaje hao Sukkotbü jungto louan laukei, “Zeba si Zalmunna to chühashi, 
aoyou shanga kanei kü to phangko laukei, ‘Kaibü eikshuong mühei nyengko 
kibü la ngei wentek kulabü lele Zeba si Zalmunna ka ika kiasi?’ 

16Hobaje haoei sangnyu ka jaishou shuong lapbei hoba haoei yamkabü jak si 
bijak sungjung louan khoei Sukkotbü thepetko lenkei. 
17Haoei tokei Penuelbü laangeibü lapheishon leilutikukei, hoba sangnyua 
kibü shuong haitikei.” 
18Kheijinei Zeba si Zalmunna to laukei, “Kanei Tabora haitibü mütshuong kho 
laibü müt?” Hobaje haoenei jongaikei, “Haoen kei no tegübü kikei. Haoen 
mütpem weko Chobaeibü shou phatko kikei.” 
19Gideonei laukei, “Haoen ngeibü jaisinasi shuong, künyueibü shousi shuong 
ki. Bunyubou lang kisije, nyi haoen langkei khümenan phokei tegüje ngei kan 
tühaitikhoulabü.” 
20Hobaje haoei haoeibü shou jaishoubou to laukei, “Meimeiashi, hoba haosi 
haitiashi.” Lausikei heshoubou khoei ik ashaten, aishanga hao hatkei aieilausi 
hao toukei nashou ong kikei. 
21Kheijinei Zeba si Zalmunnaei laukei, “No lolo louan haitiashi; aishanga müt 
kho laibü yingkeije haoeibü haukei kho hima ong ki.” Hobaje Gideon loenkei 
hoba Zeba si Zalmunna haitikei hoba haoei haosieibü uteibü ngüma kibü 
asenjang kho sungkei. 
22Kheijinei Israelbü shuongei Gideon to laukei, “Kün thüka no, kaibü shousi 
hoba kaibü shisi shousieikei songdakshi, aishanga Midianbü ik ka nyi kün 
khümenkei.” 
23Gideonei haoen to laukei, “Ngei kan thüka songadaklabü ayingsi ngeibü 
shousieikei kan thüka songadaklabü, kan thüka Bunyubouei songdaklabü.” 
24Hobaje Gideonei haoen to laukei, “Ngei kan ka den che himangsühda; kan 
mütpem wekoei soletbü peisilei chimen yakmen kü la labü.” (Aishanga khübü 
kho honeibü chimen yakmen kikei, aieilausi haoen Ishmaelbü kikei.) 
25Hobaje haoenei jongaikei, “Künei maangnyu angko khübü kho kulabü;” 
hoba haoenei nei che iman mütpem wekoei luluei soletbü peisilei kho khünei 
jinkukei. 

26Hobaje haoei subüjabü honei kümbü nouchi shuong yaüan chühbü kho 
shekel hon hajar cheto saongao nyet kikei. Khübü kho Midianbü Choba 
shuongei tetsida shanga lenbü namsek peisilei khapbü hoba nakthüngbü hele 
ayoko hoba haoeibü uteibü ngüma yakbü peisilei ayoko kikei. 
27Hobaje Gideonei khoei ungshedbou sao- pobü neisimei che kümbei hoba 
kho haoeneibü sangnyu Ofraa phokei, hoba Israelbü pendouei kho phai 
pejapelako satkei, hoba kho ong Gideon si haoeibü chempen shanga sung che 
yeian apbei. 
28Kho tegü Israelbü thedanga Midianbü yantikei, hoba haoen touje khu 
aphonen. Hobaje Gideon hanga po saonyi kaonyeka hakso kikei. 

Gideon Haibü 

29Hobaje Joasheibü shou Jerubbaal ngaikei hoba haoen chema kikei. 
30Tou Gideoneibü shousi anjinlei kikei, aishanga haoei yak juong kikei. 
31Hobaje Shekhema kibü thangnyuei hao la bousushou che bukkukei, hoba 
haoei haoeibü nyen Abimelek nyenkukei. 
32Hobaje Joasheibü shou Gideon baushi sinan haikei, hoba haobou Joasheibü 
heea Abiezer chungeibü Ofra sangnyua khünkei. 
33Gideon haisilengko Israelbüei nyibou sepeian apbei, hoba Baal phai 
pejapelako jungeikei hoba Baal Berith haoeneibü mühghaü la yeikei. 
34Hobaje Israelbüei Bunyubou haoeneibü Mühghaü, aoei haoen dangbou 
labou pendou ka khümenkei, hao adamen. 
35Hobaje haoenei Jerubbaal, (kho Gideon) haoei Israelbü to maibü pendou 
kümasikei haoen chemdang to sanou alen. 

 Matjembüshuong 9 

Abimelek 

1Tou Jerubbaaleibü shou Abimelek kho nyueibü chempen jungto Shekhem to 
haukei hoba haoen hoba hao nyueibü chempen pendou to lenkei. 

2Shekhembü bukmüt pendou to lenashi, “Kan shanga laobou maibou, 
Jerubbaaleibü shousi anjinlei pendou khoei kan thüka songdakla si cheei ong 
songdakla? Toukei ngo kaneibü lo hoba phe dogo damenashi.” 
3Hobaje hao nyueibü chempen shuongei habü ngüh pendou hao shanga 
Shekhembü pendoueibü nouei ditko laukei, hoba haoeneibü maangponei 
Abimelek phai semmang sühko yeikei; aishanga haoenei laukei, “Hao 
küneibü jaisina ki.” 
4Hobaje haoenei hao la Baal-berith lemshang chem ka chandinam anjinlei 
kukei, hoba haoei khoei haangalongbü hoba maang ashikbü mütshuong hao 
phainei semla munam kukei. 
5Hobaje haoei Ofraa boueibü chem to haukei hoba haoei jaisinasi shuong, 
Jerubbaaleibü shousi shuong müt anjinlei laang che thüka haitikei. Lausikei 
Jotham Jerubbaaleibü shou nashoubou thamje joukei, aishanga hao lolo hao 
huan apbei. 
6Hobaje Shekhembü müt pendou kamshaikei hoba Milo chung pendou hoba 
haoen haukei, hoba Shekhema yembueibü thaonyu nyangko Abimelek choba 
yeitikei. 
7Ladang kho Jotham to lenkei, hao haukei hoba Gerizim shongha lokei. 
Hobaje kaang ngekko haoen to laukei, “Mühghaüei kan to ditlabü shanga 
Shekhembü kü to ditshima. 
8Nyetche chalou bunyu shuong haoen thüka choba che naangenko pienla 
haukei hoba haoenei oliv bu jungto hauan laukei, ‘Kün thüka songdakshima!’ 
9Lausikei oliv bunyuei haoen to laukei, ‘Ngei ngeibü haabü laobouei seneibü 
Mühghaü hoba müt hangentida kho ngei apyoan bunyu thüka soueila haulep 
lo?’ 
10Hobaje bunyu shuongei bhuklong to laukei, ‘No kaiya, hoba kün thüka 
songdakashi.’ 
11Lausikei bhuklongei haoen to laukei, ‘Ngei ngeibü teibü apyoan hoba hek 
maibü apyoan bunyu shuong thüka soueila haulep lo?’ 

12Hobaje bunyu shuongei semlüh long to laukei, ‘No kaiya, hoba kün thüka 
songdakashi.’ 
13Hobaje semlühlongei haoen to laukei, ‘Ngei ngeibü ih laobouei Mühghaü si 
müt olintida kho apyoan bunyu thüka soueila haulep lo?’ 
14Kheijinei bunyu pendouei bilong to laukei, ‘No kaiya hoba kün thüka 
songdakashi.’ 
15Hobaje bilong khoei bunyu shuong to laukei, ‘Tükdebü kanei ngo pienda 
yingalonga khülonga kaiya hoba ngeibü yeme phanga kanei maanglemashi 
hoba khei ayinglonga bilong ka wan longashi hoba Lebanon cedar bulong 
shuong suiashi.’ 
16“Khei yingsije tou kanei Abimelek choba yeitibü kho maia hoba tükdebüei 
yingalonga hoba kanei Jerubbaal hoba hao chempen to maian jungeikei 
yingalonga hoba haoeibü kümeileieibü mubü kümbei yingalonga. 
17(Aishanga kan shanga kübouei wapyokei, hoba haoeibü langkeiei lemla 
kuko kümbei, hoba Midianbü ik ka kan khümenkei; 
18hoba tat kanei kübou chempen khulimbo longda hoba haoeibü shousi 
shuong laang che thüka ong müt anjinlei haitikei, hoba haoeibü 
sambüsaoeibü shou Abimelek ong Shekhem bukmüt thüka choba yeitikei, 
aieilausi hao kho kaneibü thenbou ki.) 
19Kholonga tat kanei maia hoba tükdebüei Jerubbaal hoba haoen chempen to 
kümbei yingalonga Abimelek to olinangko kishi hoba haoeikei kan to 
olinangko kishi. 
20Lausikei kho tegü ayinglonga Abimelek ka wan longashi, hoba Shekhem 
bukmüt hoba Milo chung suiashi, hoba Shekhem bukmüt hoba Milo chung ka 
wan longashi hoba Abimelek suiashi.” 
21Hobaje Jotham laangjung haukei hoba satkei hoba Beer to haukei hoba jai 
to hatbüei khünei kikei. 
22Hobaje Abimelekei Israel thüka po sem songdakkei. 

23Hobaje Mühghaüei Abimelek si Shekhembü kanglanga shabü soushou che 
hautikei, hoba Shekhembüei Abimelek to maangshat lamlam amaiko kümbei; 
24khei Jerubbaaleibü shousi müt anjinlei to ik atbü mu loutikei hoba 
haoeneibü sii haoeneibü jaisina Abimelek la nyeilabü, aoei haoen haitikei; 
hoba Shekhembü aoyouei haoeibü jaisinasi shuong haitila hao hau kitikei kho 
shanga. 
25Hobaje Shekhembü mütshuongei hao khulimbo shongh thüka la thotikei, 
hoba khüto haubü pendou haoenei maklangkei hoba kho Abimelek la lenkei. 
26Hobaje Ebedeibü shou Gaal haoeneibü thenbou yoa Shekhem to atkei; hoba 
Shekhembü mütshuongei hao to maanglembei. 
27Hobaje haoeneibü sek to koukei, hoba haoeneibü semlühlaak ka semlühhek 
yoshaikei hoba khübü kho nitkei hoba lem likei hoba haoeneibü mühghaü 
chem to atkei, hoba shaukoyungko Abimelek to khükkei uokkei. 
28Hobaje Ebedeibü shou Gaalei laukei, “Abimelek ai? Senei hao khangenlabü 
lele sen Shekhembü ao ki? Hao Jerubbaaleibü shou hoba hao kongnyubou 
Zebul aying lo? Shekhemeibü bou Hamur kanei khangenashi; lausikei aila 
hao khangenla? 
29Habü mütshuong ngeibü ika kikei tegüje kheijinei ngei Abimelek 
kuktikhoulabü.” Hobaje haoei Abimelek to laukei, “Kaibü sepai tan juong la 
yeitiashi hoba longashi!” 
30Hobaje ladang sangnyu songdakbou Zebulei Ebedeibü shou Gaaleibü ngüh 
ditkei, hoba hao khauangbü ditkei, 
31hoba haoei Arumaa Abimelek jungto ngühlang hautiko laukei, “Chühashi, 
Ebedeibü shou Gaal hoba haoeibü thenbou shuong Shekhem to louakei, hoba 
chühashi, haoenei no khulimbo sangnyu tensepda. 
32Hibü tou tao nangnak hauashi, no hoba ka yoa kibü mütshuong hauan seka 
thoteishi. 

33Hobaje chanyu phamsi lengko tongde meimeian sangnyu to nujung atshi, 
hoba chühashi ladang no hoba hao yoa kibü mütshuong no khulimbo longlaje 
nyi haoen to ka la maibü che kümshi.” 
34Hibü Abimelek hoba hao yoa kibü mütshuong pendou nangnak meimeikei, 
hoba Shekhem khulimbo tan leia thoan haiteikei. 
35Hobaje Ebedeibü shou Gaal longkei hoba sangnyu to atshanga bakhüna 
lokei, hoba Abimelek hoba hao yoa kibü mütshuong thoshang ka meimeikei. 
36Hobaje ladang Gaalei mütshuong kho hapbei, haoei Zebul to laukei, 
“Chühashi, shonghkhu ka mütshuong louyenada!” Hobaje Zebulei hao to 
laukei, “Nyi shongh shuong yeme kho müt tegü hapbü onga.” 
37Gaalei nyibou jongaiko laukei, “Chühashi, kaonyek jenyu ka mütshuong 
louada, hoba tan cheje thulenbü yembu long aeka louada.” 
38Kheijinei Zebulei hao to laukei, “Senei khangenlabü lele Abimelek ao dogo 
nyi laubü kho touje kaibü sembung lanei ki? Nyi nyikubü mütshuong habü 
ho aying lo? Tou hauan haoen to wapyoashi.” 
39Hobaje Shekhem thüka leiyeibü lean Gaalei Abimelek to wapyola haukei. 
40Hobaje Abimelekei shijung haukei hoba hao thedanga hao satkei, hoba 
bakhün to atshang sühkoa müt juong leiluan tuongkei. 
41Hobaje Abimelek Arumaa kikei, hoba Zebulei Gaal si haoeibü chempen 
Shekhemaje akienlabü lele shian apbei. 
42Nyibounyet mütshuong sek to koukei. Hobaje Abimelek la ngetikei. 
43Hobaje haoei jembü mütshuong kho sungkei hoba tan sem la jankei, hoba 
seka thoan haiteikei, hoba haoei chühkei hoba chühashi, mütshuong kho 
sangnyu ka longbü hapbei, hoba haoei haoen khulimbo meimeikei hoba 
haoen haitikei. 
44Abimelek hoba hao yoa kibü tan thedang aeto laangkei hoba sangnyu 
bakhün lamnyua loan kijinei tan penyi khoei seka kibü pendou haitikei. 

45Hobaje khünyet chaseko Abimelekei sangnyu khulimbo wapyokei, hoba 
haoei sangnyu kho lekei, hoba khünei kibü mütshuong haitikei, hoba haoei 
sangnyu kho lemailela mautikei hoba jem phinan phokukei. 
46Ladang Shekhem laang- chema kibü pendouei kho ditkei haoen El Berith 
chem lapheishon to atkei. 
47Hobaje Abimelek to Shekhem laangchema kibü müt pendou kamshaiakei 
dogo ngetikei. 
48Hobaje Abimelekei Zalmon shongh to angkei, hao hoba hao yoa kibü müt 
pendou hoba Abimelekei haoeibü ika wou che jungkei hoba bulong bubhek 
che wapan attikei hoba kho hekei hoba kho haoeibü phaka pekei. Hobaje hao 
yoa kibü müt to haoei laukei, “Kanei ngo ai kümbo hapbei, panteiashi, hoba 
ngei kümbü tegü kümashi.” 
49Hobaje pendouei kho tegü mütpem wekoei bubhek che che wapletkei hoba 
Abimelek phai sembei, hoba khubü kho lapheishona shaangan phokukei, 
hoba kho thüka haoenei lapheishona wan jinkukei, hibü toukei Shekhem 
laangchem lapheishona kibü müt pendou bousu yaksa hajar che thüng haikei. 
50Kheijinei Abimelek Thebez to haukei, hoba Thebez khulimbo louan setkei, 
hoba kho lekei. 
51Lausikei sangnyu manga hau kibou laangchem che kikei, hoba sangnyua 
kibü pendou khüto satetlangkei, bousu yaksa pendou haoen lolo 
khinngailangkei, hoba laangchem chemdak to angan apbei. 
52Hobaje Abimelek laangchem khüto loukei hoba kho to wapyokei, hoba kho 
wanei jikkula haujembo laangchem koukhün to haukei. 
53Hobaje yaksa cheei Abimelekeibü khu to ngünbü laang che baman 
yantikuan haoeibü khu tetnyinkukei. 
54Kheijinei haoei haoeibü in si aubu jungbou heshoubou kho ngaan laukei, 
“Kaibü in setenan ngo haitiashi, aishanga ngo yaksa cheei ong haitikei dogo 
laulabü;” hoba haoeibü heshoubouei hao haitikei. 

55Hobaje ladang Israelbüei Abimelek haia dogo ngekei, haoen mütpem weko 
lulu kishang to linkei. 
56Kho tegü Abimelekei hao bou khulimbo haoeibü jaisina müt anjinlei haitibü 
ka Mühghaü phoklambü hao thükto loukei. 
57Hobaje toukei Shekhembü amaibü kümsilei pendou haoeneibü khua 
Mühghaüei attikukei. Hobaje haoen thükto Jerubbaaleibü shou Jothameibü 
khüksiuok loukei. 

Matjembüshuong 10 

Tola 

1Hobaje Abimelek phaia Israelbü khümenla Puaeibü shou hoba Dodoeibü shi 
Tola Issakar ka longkei. Hobaje hao Efraim shongh kaodak Shamira kikei. 
2Hobaje haoei po saoto sem Israel matjembei. Kho phaia hao haikei hoba 
Shamira khünkei. 

Jair 

3Hao phainei Gileadbü Jair longkei, haoei Israel po saoto nyi matjembei. 
4Hobaje haoeibü bousushou khujin kikei, hoba haoenei jungeila gadu khujin 
phokei hoba haoenei Gilead kaoa Havoth aenei sangnyu khujin kikei hoba 
kho tat sühko kia. 
5Hobaje Jair haikei, hoba Kamona khünkei. 

Jeftha 

6Hobaje nyibou Israelbüei Bunyubou thedanga ai amai kho kümbei hoba Baal 
hoba Ashtarot Sira mühghaü, Sidon mühghaü, Moab mühghaü, Ammon 
shousi shuongeibü mühghaü, hoba Filistiabü mühghaü shuong khangenkei, 
hoba haoenei Bunyubou apyokei, hoba hao akhangen. 
7Hobaje Israelbü khulimbo Bunyubou khauangkei hoba haoei haoen 
Filistiabü ikto hoba Ammonbü shuong ikto yakkukei, 
8hoba khüpo kho haoenei Israelbü shousi shuong shieinangeikei hoba 
khonkutikei. Po anthükset Israelbü pendou Jordan danjung hauan Gileada 
Amorbü kaodaka kibü pendou haoenei khonkutikei. 

9Hobaje Jihuda khulimbo, Benjamin khulimbo, hoba Efraim chemdang 
khulimbo wapyola shanga Ammonbü shousi shuongei Jordan danjung 
haukei, khei yingbü khoei Israel aeibou khonsakko kikei. 
10Hobaje Israel shousi shu- ongei Bunyubou to ngekko laukei, “Künei ka 
khulimbo shabü shona, aieilausi künei Mühghaü inletkei hoba Baal 
khangena.” 
11Hobaje Bunyubouei Israelbü to laukei, “Ngei kan Ijepbü ka hoba Amorbü 
ka, Ammonbü ka hoba Filistiabü ka akhümen lo? 
12Toukei Sidonbü hoba Amalekbü hoba Moabbüei kan khonkutikei hoba 
kanei kü to ngekkei hoba haoeneibü ik ka ngei kan khümenkei. 
13Khei yingsikei kanei ngo inletkei hoba lubü mühghaü lembei; hibü touje 
ngei kan akhümenlabü, 
14hauashi hoba kanei pienbü mühghaü shuong to ngekashi, kan khonkubü 
chaloua haoenei kan khümentiashi.” 
15Hobaje Israelei Bunyubou to laukei, “Künei shabü shona, ai ong ka 
thedanga maia dogo damda kho kün to kümshi, khei tat kün ong khümenshi 
dogo künei ka to sudajada.” 
16Hibü haoenei küksithang mühghaü shuong apbei 
hoba Bunyubou khangenkei; hoba Israelbü khon- yaangsakbü shanga hao 
maangshat yeikei. 
17Kheijinei Ammonbü liko takshatkei, hoba Gileada shaikei. Hobaje Israel 
shousi shuong haoen lolo liko yoshaikei, hoba Mizpaa shaikei. 
18Hobaje mütshuong, Gileada leiyeibü shuongei cheei che to laukei, 
“Ammonbü shousi shuong khulimbo wapyo khangla ao ki? Gileada kibü 
pendou thüka hao kongnyubou lelabü.” 

 Matjembüshuong 11 

1 Tou Gileadbü Jeftha kho hau yaangbü lakjaibou che kikei, hoba hao 
asangalan saoeibü shou che kikei hoba Gilead ka Jeftha pakkei. 

2Hobaje Gileadeibü yakei hao la bousu shousi shuong bukkukei, hoba ladang 
hao yakeibü shousi shuong chingkei haoenei Jeftha shian sattikei, hoba hao 
to laukei, “Aboueibü chemaje nyi phet aphanlabü, aishanga no lubü 
yaksaeibü shou ki.” 
3Kheijinei haoeibü jaisinasi shuong yo ka hao satkei, hoba Tob kaodaka kikei, 
hoba Jeftha yoa sousiwat mütshuong jambei hoba haoen hao yoa haukei. 
4Hobaje jih tuisho kian Ammonbü Israel to wapyo khangkei. 
5Hobaje ladang Ammonbüei Israel khulimbo wapyokei, Gileadbü jaishou 
shuongei Tob kaodak ka Jeftha leian loula haukei. 
6Hobaje haoenei Jeftha to laukei, “Kaiya hoba senei Ammonbü khulimbo 
wapyola no küneibü leiyeibü la leshi.” 
7Lausikei Jefthaei Israelbü jaishou shuong to laukei, “Kanei kü to amangsen 
lo? Hobaje kübou chem ka ngo shian sattikei aying lo? Aila tou khonsaka 
kijinei kan kü jungto louda?” 
8Haoenei Jeftha to laukei, “Khei yingbü khoei ong tou künei ka jungto 
sepeinyu louda, kün yoa no haulabü hoba Ammonbü to wapyolabü, hoba 
Gileada kibü pendou thüka küneibü khu lelabü.” 
9Jefthaei Gileadbü jaishou shuong to laukei, “Kanei nyibou ngo chem to 
leijung louan Ammonbü to wapyosi hoba Bunyubouei haoen kü la kusi ngo 
kaneibü khuleibü lela se?” 
10Kheijinei Gileadbü jaishou shuongei Jeftha to laukei, “Sen 
kanglanga Bunyubou aukabü yinglabü, nyi laubü tegü künei maimaitham 
kümlabü.” 
11Hibü Jeftha Gileadbü jaishou shuong yoa haukei, hoba mütshuongei hao 
haoen thüka khu hoba leiyeibü yeitikei, hoba Jefthaei haoeibü ngüh pendou 
Mizpaa Bunyubouthedanga joyokei. 

12Hobaje Jefthaei Ammonbü Choba jungto ngühlang künbü hautiko laukei, 
“Ngeibü kaodak khulimbo wapyola no kü jungto loubü ho ngo khulimbo no 
ai ki?” 
13Hobaje Ammonbü Chobaei Jefthaeibü ngühlang künbou to jongaikei, 
“Aieilausi Ijep ka louan Israelei ngeibü kaodak Arnon ka Jabbok sühko hoba 
Jordan sühko langa; hibü tou sangmaia kungaiashi.” 
14Hobaje Jefthaei nyibou Ammonbü Choba jungto ngühlang künbü hautikei. 
15Hobaje hao to laukei, “Hai, Jefthaei lauda, Israelei Moab kaodak ayingsi 
Ammonbü kaodak alang. 
16Lausikei ladang Ijep ka angkei, Israelbü Saklangbü yungnyu to haukei hoba 
Kadesh to loukei. 
17Kheijinei Israelei Edombü Choba jungto ngühlang hautiko laukei, ‘Kaibü 
kaodak danko kün hautishi, dogo künei sudajada;’ lausikei Edombü Chobaei 
ngüha ale. Kho tegü toukei haoenei Moabbü Choba jungto hautikei. Lausikei 
haoei ü dogo laukei. Hibü Israelbü Kadesha kikei. 
18Kheijinei haoenei yamlamang danko haukei, hoba Edom kaodak si Moab 
kaodak chaangbou ae sühkei, hoba Arnon jipheinei sühkei, lausikei haoen 
Moab kaophei to üt, aishanga Arnon kho Moab leilang kikei. 
19Kheijinei Israelei Amorbü Choba Sihon hoba Heshbonbü Choba jungto 
ngühlang künbü hautikei. Hobaje Israelei hao to laukei, ‘Kaneibü kaodak 
danko küneibü kaodak to kün hautishi dogo künei sudajada.’ 
20Lausikei Sihonei haoeneibü leilang dantila Israel to maangalem, hibü 
Sihonei haoeibü mütli pendou yoshaitikei; hoba Jahaza shaikei, hoba Israel to 
wapyokei. 
21HobajeBunyubou Israel Mühghaüei Sihon hoba haoeibü mütli pendou 
haoeibü ikto kukei, hoba haoenei haoen thükkei. Hibü kho kaodaka kibü 
Amorbü kaodak pendou kho Israelei lekei. 

22Hobaje haoenei Arnon ka Jabbok sühko hoba yamlamang ka Jordan sühko 
Amorbü kaodak pendou lekei. 
23Hibü tou kho tegü Bunyubou Israelbü Mühghaüei jembü mütli Israel 
thedanga Amorbü ka sungletkukei, hoba khübü kho nyi lela se? 
24Kaibü mühghaü Khemoshei ai ka la kukei, kho alelep lo? 
Hobaje Bunyubou küneibü Mühghaüei kün thedanga aoyou ka ong 
sungletkukei pendou kho künei lelabü. 
25Tou Moabbü Choba Zippereibü shou Balak toje no maibou sai? 
26Ladang Israel Heshbon hoba kho sangnyu shuonga hoba Aroer hoba kho 
sang shuonga hoba Arnon yungkoa sangnyu pendoua po saongao sem kikei, 
kheijinei nyi aila kho jihaphaia sepeinyu alengai? 
27Hibü ngei no khulimbo shabü ashon hoba kü to wapyobüei nyi kü to 
amaibü jungeida, Bunyubou matjembouei tat Israel mütli hoba Ammonbü 
kanglanga janthetkushima.” 
28Lausikei Ammonbü Chobaei Jefthaei ngühlang laobou hao jungto hautikei 
kho aditku. 
29Kheijinei Bunyuboueibü soushou Jeftha thükto loukei hoba haoei Gilead 
hoba Manasse danko hoba Gileada Mizpa danko haukei, hoba Gileada Mizpa 
ka haoei Ammonbü jungto haukei. 
30Hobaje JefthaeiBunyubou la thekuko laukei, “Nyi Ammonbü ngeibü ik to 
maimaitham kua longa, 
31hoba ladang ngei Ammonbü thüka thük hapan longeilaje ngeibü chem 
koukhün ka ao kü to haüyola loulajeBunyubou shangabü yinglabü. Hobaje 
ngei hao juokbü lembü shanga kulabü.” 
32Hibü haoen khulimbo wap- yola Jefthaei Ammonbü jungto danthetjung 
haukei, hoba Bunyubouei haoeibü ika haoen kukei. 

33Hobaje haoei Aroer ka Minnith kommaang sühko, sangnyu saoche, hoba 
Abel Keramim sühko hoba juong haitiko haoen thükkei. Kho tegü Ammonbü 
Israelbü phanga phokei. 

Jefthaeibü Nouyangshou 

34Kheijinei Jeftha haoeibü chem Mizpa to longeikei; hoba chühashi, haoeibü 
shou senkaangbü jungan saikosaiko hao shuokla longkei, sao kho, haoeibü 
shou che kho ong kikei. Sao to liman haoei bousu yaksa shousi che ongkei 
akitei. 
35Hobaje ladang haoei sao hapbei haoei haoeibü neisimei jitnyinkei, hoba 
laukei, “Ügütü, ngeibü nouyangshou! Nyi ngo maiko yantia, hoba nyi ngo 
khonsak yaang yeitia; aishanga ngei Bunyubou to ngeibü sembung ipa, hoba 
ngei takletbü sungngaila athük!” 
36Hobaje saoei hao to laukei, “Abou, nyi Bunyubou to kaibü sembung ka ailai 
longkei kho tegü kü to kümshima, aishangaBunyubouei kaibü dangbou 
shuong Ammonbü to ka shanga phok lambua.” 
37Hobaje saoei bou to laukei, “Kü shanga ho ong kümshima, lit nyi kü 
mütpem apyokai, khünei ngo shongh to angan nongailabü hoba ngo hoba 
ngeibü himshuong saosüngbü medei manghaaplabü.” 
38Hobaje haoei laukei, “Hauashi.” Hobaje haoei sao lit nyi hautikei; hoba sao 
bangjung haukei; sao hoba saoeibü himshousi shuong shongh to angan sao 
saosüngbü medei jih waangko mang haapbei. Aieilausi sao saosüngbü medei 
kikei. 
39Hobaje lit nyi thonlama sao bou jungto ngaikei, aoei haoei theletbü tegü 
sao to kümbei; hoba saoei ladangkei bousu angeko kikei. Hobaje Israela ho 
song che yeian apbei. 
40Khei Israelbü sao shuongei po weko Gileadbü Jefthaeibü nouyangnyu mang 
haapla po chenei chalou leinyet haukei. 

Matjembüshuong 12 

Jeftha hoba Efraimbü 

1Hobaje Efraimbü liko kamshaikei hoba Zafon danko haukei hoba Jeftha to 
laukei, “Aila Ammonbü khulimbo wapyola danjung haukei hoba künje anga? 
Künei ka thükto kaibü chem jikan apbulabü.” 
2Hobaje Jefthaei haoen to laukei, “Ngo ngeibü mütli Ammonbü to aeibou 
dangan kikei; hoba ngei kan ngajinei kanei haoeneibü ik ka kün akhümen. 
3Hobaje ladang kanei ngo akhümenlabü dogo chühenkei ngei ngeibü langkei 
ngeibü ika jungan Ammonbü khulimbo danjung haukei, hoba Bunyubouei 
haoen ngeibü ik to kukei, khülonga tat kan aila kü jungto longkei, ngo 
khulimbo wapyola se?” 
4Kheijinei Jefthaei haoeibü mütli pendou leishaikei hoba Efraim to wapyokei, 
hoba Gileadbüei Efraim shikei, aieilausi haoenei laukei, “Kan Efraim ka satbü 
shuong kan Gileadbü, Efraim si Manasse yoa kibü shuong.” 
5Hobaje Efraimbü khulimbo Gileadbüei Jordan dei khatshang kaian sungkei. 
Hobaje ladang Efraim ka satbü atei, “Ngo dantikai,” dogo laulaje Gileadbüei 
hao to laukei, “No Efraimbü sai?” Ladang haoei, “Aying,” dogo laulaje, 
6haoenei hao to laulabü, “Khülonga Shibboleth dogo laushi,” hoba haoei 
laukei, “Sibboleth,” aishanga haoei ngüh tükde alongen; kheijinei haoenei 
hao lapjung loukei hoba Jordan dei khatshanga haitiko lekei. Hobaje kho jiha 
Efraimbü hajar saonyito nyi haitikei. 
7Jefthaei po nyet Israelbü matjembei. Kho phaia Gileadeibü bou Jeftha 
haikei, hoba Gileada haoeibü sangnyua khünkei. 

Ibzan, Elon hoba Abdon 

8Hao phainei Bethlehembü Ibzanei Israel matjembei. 
9Haoeibü bousu shousi khujin kikei; hoba yaksa shou khujin kho haoei 
kounyangsi shuong to chem kantikei, hoba haoshou bousu shuong shanga 
küksithang ka lubü yaksa khujin ngakukei. Hobaje haoei po nyet Israel 
matjembei. 
10Kho phaia Ibzan haikei, hoba Bethlehema hao khünkei. 

11Hao phainei Zebulunbü Elonei Israel matjembei, hoba haoei po an Israel 
matjembei. 
12Kho phaia Zebulunbü Elon haikei hoba Zebulun kaodak Aijalona khünkei. 
13Hao phainei Pirathonbü Hilleleibü shou Abdonei Israel matjembei. 
14Haoeibü shou saonyi hoba shi bousu khujin kikei, hoba haoen gadu 
anjineileia setkei, hoba haoei po set Israel matjembei. 
15Hobaje Pirathonbü Hilleleibü shou Abdon haikei, hoba Amalekbü shongh 
kaodak Efraim kaonyeka Pirathona khünkei. 

 Matjembüshuong 13 

Samson Bukbü 

1Hobaje nyibou Israelbüei ai Bunyubou thedanga amai kho kümbei; 
hoba Bunyubouei haoen Filistiabü ik to po saonyi kukei. 
2Hobaje Danbü phang ka Zorabü che nyenei Manoa kikei, hoba yak angkong 
kikei, hoba shou abuk. 
3 Hobaje Bunyuboueibü hangangbü kho yaksanyu jungto longkei hoba laukei, 
“Chühashi, no angkong shou abukda, lausikei no mang akongko aplabü hoba 
bousu shou che buklabü, 
4 khoei maangsangashi, ih ayingsi nyakidei teyung, hoba asaopobü aikei 
teshau. 
5Aishanga ditashi, no mangakongko aplabü hoba bousu shou che buklabü. 
Haoeibü khua khujin ajinkulabü, aishanga bukjinei thama nashou kho 
Mühghaü shanga Nazarit che kilabü hoba Filistiabü ik ka haoei Israelbü 
khümenla khanglabü.” 
6Kheijinei yaksanyuei jembü lao to lenkei, “Mühghaü müt che kü jungto 
loukei, hoba haoeibü thenyek Mühghaüeibü hangangbü phatko aeibou 
hatlamoklabü kikei, hao lakaje ngei hao to aphe, hoba haoei kü la haoeibü 
nyen alen; 

7lausikei haoei kü to laukei, ‘Chühashi, no mang akongko aplabü, hoba 
bousushou che buklabü; hibü ih ayingsi nyakidei teyung hoba asaopobü aikei 
teshau, aishanga nashou kho buknyet ka hao hainyet sühko Mühghaü shanga 
Nazarit che kilabü.’ ” 
8Kheijinei Manoaei Bunyubou to sukeijakei hoba laukei, “OBunyubou, ngei 
ka to sudajada, nyi hautibü Mühghaü müt kho kün jungto hautibüma, hoba 
bukla kibü nashou to künei ai kümlaje künla lenbüma?” 
9Hobaje Mühghaüei Manoaeibü ngüha lekukei. Hobaje Bunyubouhangangbü 
kho nyibou yaksanyu jungto sao khongthua setan kijinei loukei, lausikei lao 
Manoa, sao yoa akitei. 
10Hobaje yaksanyu kho panteiko laangkei hoba saoeibü lao to laukei, “Chüh- 
ashi, nyetche kü jungto longbü müt kho kü jungto longakei.” 
11Hobaje Manoa meimeikei hoba yakphai to haukei, hoba müt kho jungto 
louan hao to laukei, “Ho yaksa to joyobü kho no sai?” Hobaje haoei laukei, 
“Haü, kho ngo.” 
12Hobaje Manoaei laukei, “Ladang kaibü ngüh haüthüklaje shoueibü langkei 
haang ailai kila, hoba haoei ai kümla?” 
13Hobaje Bunyubou hangangbüei Manoa to laukei, “Ngei yaksanyu to laubü 
pendou saoei maangsangko kishi.” 
14Semlüh hek ka longbü aikei saoei ashaulabü, ayingsi sao la ih ayingsi 
nyakidei teyungti ayingsi asaopobü peisilei aikei ashaulabü; ngei sao la 
sakkubü pendou sao la jungeitiashi. 
15Hobaje Manoaei Bunyubou hangangbü to laukei, “Sanoudambo künei no 
senetmangsühda, hoba ka shanga lonshou che lemlekukho.” 
16Hobaje Bunyubou hangangbüei Manoa to laukei, “Nyi ngo senetsi dogokei 
ngei kaibü shausiyung ashaulabü; lausikei nyi juokbü lembü che lamlea longa 
kheijinei Bunyubou la kuashi.” (Aishanga Manoaei hao Bunyuboueibü 
hangangbü dogo angeko kikei.) 

17Hobaje Manoaei Bunyuboueibü hangangbü to laukei, “Kaibü ngüh 
haüthükjinei künei ka to souhat lenla shanga kaibü nyen ao?” 
18Hobaje Bunyuboueibü hangangbüei hao to laukei, “Ho maangpanglabü” 
dogo ngean aila nyi ngeibü nyen pheda? 
19Hibü Manoaei lonshou kho shausiyung lembü yoa lekei hobaBunyubou aoei 
maangpanglabü kümda hao la kho laang thüka lembei. 
20Hobaje ladang lemshang ka wanlong kho müh ae angkei,Bunyuboueibü 
hangangbü kho Monoa si haoyak haosiei chühko kijinei wanlonga angkei, 
hoba haoeneibü thenyek kaoei khüpbei. 
21Lausikei Bunyuboueibü hang- angbü touje Manoa si haoyak haosi jungto 
along. Kheijinei ong Manoaei hao Bunyuboueibü hangangbü dogo ngekei. 
22Hobaje Manoaei haoyak to laukei, “Maimaitham seti hailabü, aieilausi setiei 
Mühghaü hapa.” 
23Lausikei hao yakei laukei, “Bunyubouei seti haitilabü tegüje setiei juokbü 
lembü hoba shausiyung kubü tesungletkhoulep, ayingsi habü pendou seti la 
alenkhoulep, ayingsi ho sühkoje seti la angetilabü.” 
24 Hobaje yaksa khoei bousushou che bukkei, hoba haoeibü nyen Samson 
nyenkei, hoba nashou kho chingkei. Hobaje Bunyubouei hao haükukei. 
25Hobaje Zora hoba Eshtaol kanglanga Mahanedana hao 
to Bunyubou soushouei thungeila khangkei. 

Matjembüshuong 14 

Samson hoba Timna kabü Yaksa 

1Hobaje Samson Timna to yankei, hoba Timnaa haoei Filistiabü yaksa at 
hapbei. 
2Kheijinei hao angkei hoba nyusibou to laukei, “Ngei Timnaa Filistiabü yaksa 
yoa yaksa che hapa; hibü tou ngeibü yak shanga sao leibakushi.” 
3Lausikei nyusibouei hao to laukei, “Akipbü Filistiabü ka ong kaibü yakla 
lelabü lele kaibü thenboulenbou yaksa yoa ayingsi sen mütli yoa yaksa che 



613 

 

 
   Saopobü Lai 

© 2002, Bible Society of India. 
 

 
 

 

ongkei aki lo?” Lausikei Samsonei bou to laukei, “Sao kü la leibakushi, 
aishanga sao kü la maikua.” 
4Lausikei nyusibouei kho Bunyubou ka dogo ange, aishanga Filistiabü 
khulimbo haoei jih che chühko kikei. Kho chaloua Israel Filistia songdak 
phanga kikei. 
5Kheijinei Samson nyusibou yoa Timna to yankei hoba Timnaa semlüh sek to 
loukei. Hobaje chühashi, molosaonyu heshouabü cheei ngühko phangkei. 
6Hobaje Bunyuboueibü soushou hau yaang kian hao thük to loukei; hoba 
haoei lonshou che jitnyinbü tegü haoei molosaonyu kho phenthetkei, hoba 
haoeibü ika ai akitei. Lausikei haoei ai kümbei kho nyusibou la alen. 
7Hobaje hao louyankei hoba yaksanyu kho to joyokei, hoba Samsonei sao 
maikukei. 
8Hobaje longche kian, haoei sao lela sepeikei, hoba haoei molosaonyu haibü 
mang kho chühla atkei hoba chühashi, molosaonyu mang khünei nyangkit 
oman hoba naodei kikei. 
9Haoei kho haoeibü ika jungkei hoba haoei kho shauko shauko haukei hoba 
haobou si haonyu jungto loukei, hoba haoen la kukei, hoba haoenei shaukei. 
Lausikei haoei molosaonyu haibü mang ka sungkei dogo alen. 
10Hobaje haobou yaksanyu jungto yankei, hoba Samsonei khünei lem che 
likei; aishanga kho tegü heshou shuongei kümbo kikei. 
11Hobaje ladang mütshuongei hao hapbei, haoenei hao yoa kila jenabou 
khujin leian loukei. 
12-13Hobaje Samsonei haoen to laukei, “Tou ngei kan ka phenyemlabü che 
phekho; lem chalou nyet kanglanga kanei kü la kho ai yingkeije lenena longa 
hoba lamena longa, kheijinei ngei kan la phemba mangyuk khujin hoba lem 
kabü mangyuk khujin kukho, lausikei kanei kho kü la awanenku longa 
kheijinei kanei phemba mangyuk khujin hoba lem kabü mangyuk khujin kü 
la kulabü.” Hobaje haoenei hao to laukei, “Künei ditanchühkho, nyi 
phenyemlabü kho lenshima.” 

14Hobaje haoei haoen to laukei, “Shaubou ka den che shaulabü longkei; Hau 
kibü ka den che teibü longkei” Hobaje sembounyetkei haoenei phenyemlabü 
kho alenen. 
15Leibounyeta haoenei Samsoneibü yak to lenkei, “Phenyemlabü kho ai 
yingkeije kaibü lao kho suletashi, khei aying longa no hoba kaibü boueibü 
chem künei wanei jikan apbulabü. Kün shale phamtila nyi kün ngashaikei 
sai?” 
16Hobaje hao thedanga Samsoneibü yak haapbei hoba laukei, “Nyi ngo 
mangsenda, nyi ngoje asanouda; kün sangbü thedanga nyi phenyemlabü che 
kukei hoba kho ai yingkeije nyi kü la alen.” Hobaje haoei sao to laukei, 
“Chühashi, ngei kü bou ayingsi künyu lakei alen, hoba ka la je lenlep lo?” 
17Hobaje haoen lem athonshongko saoei chalou nyetnyet haapbei, hoba 
nyetbounyet haoei sao to lenkei, aieilausi saoei hao aeibou thungeikei. 
Kheijinei saoei jembü sangbü la phen- yemlabü kho lenkei. 
18Hobaje sangnyubü shuongei nyetbounyet chanyu anepjinei hao la lenkei. 
“Naodei toje ai teibou? Molosaonyu toje ai hau kibou?” Hobaje haoei laukei, 
“Ngeibü masu saoenei kao alaünyinku tegüje, kanei ngeibü phenyemlabü 
telamenkhoulabü.” 
19Hobaje Bunyubou soushou hau yaangbü hao thükto loukei, hoba hao 
Ashkelon to yankei hoba haoen müt khujin haitikei hoba haoeneibü peisilei 
sokei, hoba phenyemlabü lenenbü la lemkabü mangyuk kukei. Hobaje khau 
aeibou angko haobou chem to ngaikei. 
20 Hobaje Samsonei haoyak kho haoeibü thangbou aoei hao hangkei hao la 
kukei. 

 Matjembüshuong 15 

1Lausikei longche kian, whet youshou latbü jiha Samsonei lonshou che 
jungan yak peanchühla yankei, hoba haoei laukei, “Ngo yak jungto shemjang 
to atlabü.” Lausikei saoeibü bouei atla asakku. 



615 

 

 
   Saopobü Lai 

© 2002, Bible Society of India. 
 

 
 

 

2Hobaje saoeibü bouei laukei, “Maimaitham nyi sao lepde mangsenda dogo 
dambei; hibü ngei ka thangbou la sao kua. Saoeibü na aei saomaibü ayinglo? 
Sanoudambo sao jeila na ong leashi.” 
3Hobaje Samsonei haoen to laukei, “Toubüaje ngei Filistiabü to ladang 
amaibü kümlaje kü la shed khühkula akaklabü!” 
4Hibü Samsonei hauan selong saongao sem lapbei, hoba wanemshang 
sungbaan haoei mei si mei khüh- yoan mei penyi bang kanglanga 
wanemshang che che khühkukei. 
5Hobaje ladang haoei wanemshanga wan sapbukei, haoei selong shuong kho 
Filistiabüeibü sek youshou angko kishang to hautikukei hoba youthep hoba 
youshou angko kibü hoba oliv bamang jikan apbukei. 
6Kheijinei Filistiabüei laukei, “Ho aoei kümbei?” Hobaje haoenei laukei, 
“Timna boueibü kounyangbou Samson; aieilausi haoei sao yakla lekei hoba 
sao haoeibü thangbou la kuan apbei. Hobaje Filistiabü angkei hoba sao hoba 
saoeibü bou wanei juokettikei.” 
7Hobaje Samsonei haoen to laukei, “Kanei hai kümda yinga longa, ngei kan 
to phoklamlabü, kho phaia ong ngei nanglabü.” 
8Hobaje haoei youshon si youshi to meitiko juong haitikei, hoba hao 
louyankei hoba Etam laanglip poba kikei. 

Samsonei Filistiabü Thükbü 

9Kheijinei Filistiabü angkei hoba Jihudaa shaikei hoba Lehia shikei. 
10Hobaje Jihuda mütshuongei laukei, “Aila kün khulimbo kan longkei?” 
Haoenei laukei, “Haoei kün to kümbü tegü hao to kümlabü lele kün Samson 
khühla longkei.” 
11Kheijinei Jihudabü müt hajar sem Etam laanglip pob to louyankei, hoba 
Samson to laukei, “Filistiabü sen thüka songdakbü dogo nyi angekei lo? 
Khülonga ho nyi kün to ai kümbei?”. Hobaje haoei haoen to jongaikei, “Kü to 
haoenei kümbü tegü ngeikei haoen to kümbei.” 

12Hobaje haoenei hao to laukei, “Filistiabü ik to künei no kula shanga no 
khühla kün louyankei.” Samsonei haoen to laukei, “Kanei ngo ühaitilabü 
dogo kan lolo kü la thebü.” 
13Haoenei hao to laukei, “Tükde ong, künei no khei ong khühlabü hoba 
haoeneibü ik to kulabü, künei no ühaitilabü.” Hibü haoenei hao janglüh 
haanbü penyiei khühkei hoba hao laanglip ka sungankei. 
14Ladang hao Lehi to loukei, Filistiabüei hao to haüyola uihinjung angkei, 
hoba Bunyuboueibü soushou hao thükto loukei, hoba haoeibü phema kibü 
janglüh kho haana wan lapbü phatko kikei, hoba haoeibü phema khübü kho 
tühnyinkei. 
15Hobaje haoei gadueibü kaolo haansang che hapbei hoba haoeibü ik longan 
kho japan sungkei hoba khoei haoei müt hajar che haitikei. 
16Hobaje Samsonei laukei, “Gadueibü kaolo cheei shaang shaang onko, Gadu 
cheeibü kaoloei müt hajar che ngei haitikei.” 
17Ladang haoei laubü nangkei haoei kaolo kho haoeibü ik ka wenan apbei; 
hoba kho kao to Ramath Lehi dogo nyenkei. 
18Hobaje hao aeibou deilako kikei, hoba haoei Bunyubou to ngakei hoba 
laukei, “No khangenboueibü ikei ho khümembü yaangbü nyi sakkua, hoba 
ngo tou deilaei hailep lo? Hobaje kipan üpbü ik to ngo atlep lo?” 
19Hobaje Lehia kibü kaokhong Mühghaüei ipan kho ka dei pakkei, hoba 
ladang yungkei haoeibü soushou nyibou loungaikei, hoba hao hau kingaikei. 
Hibü kho nyen kho Enhakor dogo nyenkei, tat sühko kho Lehia kia. 
20 Hobaje Filistiabü jihaphaia haoei po saoche Israel matjembei. 

Matjembüshuong 16 

Gazaa Samson 

1Samson Gaza to haukei, hoba khünei haoei suonlamnyu che hapbei, hoba 
hao sao jungto atkei. 

2Hobaje Gazabü la Samson loua dogo ngetikei, hoba haoenei hao kailepbei, 
hoba langyang sünga bakhüna thokei. Haoenei langyang sünga sangsembo 
thoko laukei, “Ngeyang lange asao shongko senei haiteikho, kho phaia ong 
senei hao haitikho.” 
3Hobaje saotometu- phang sühko Samson yepbei, hoba methuphang hao 
meimeikei hoba sangnyu bakhün koukhün si thaonyu penyia jungkei, hoba 
khübü kho lühenkei, khinjin hoba lubü pendou haoeibü phaka khübü kho 
pean Hebron thedanga kibü shongh khu to jungan angkei. 

Samson hoba Delila 

4Kho phaia Sorek pholia yaksa che nyenei Delila haoei sanoukei. 
5Hobaje Filistiabü bunyu shuong sao jungto louan sao to laukei, “Hao 
suletashi, hoba haoeibü hau yaangbü kho ainei kije lapenshi, hoba senei hao 
khühlabü hoba hao thüka bunyu lelabü lele ai huonei senei hao lapla kho 
chühashi, hoba kün mütpem wekoei ka la chandinam hajar cheto saongao 
bang kulabü.” 
6Hobaje Delilaei Samson to laukei, “Kaibü hau yaangbü lanei ki, hoba no lai 
khühenla hoba thepetan phoenla kho sanoudambo kü to lenbüma?” 
7Hobaje Samsonei sao to laukei, “Laubük haanbü nyetei haoenei ngo khüha 
longa ngo hau akiko aplabü hoba takübü müt tegü ong yeilabü.” 
8Kheijinei Filistiabü bunyu shuongei sao la laubük haanbü nyet sungbakukei, 
hoba khübü khoei saoei hao khühkei. 
9Tou shemjang maangkaboua saoei müt lombo setteitikei hoba saoei hao to 
laukei, “Samson! Filistiabü no lapla louda.” Lausikei wana jolühei 
meiyoujinei tegü laubük kho haoei jangthetkei. Hibü haoeibü hau ainei kije 
ange. 
10Hobaje Delilaei Samson to laukei, “Chühashi, nyi ngo aweasüng, hoba kü to 
yepeia. Sanoudambo no lai khühlaje kü to lenbü.” 
11Hobaje haoei sao to laukei, “Haoenei ngo janglüh jolüh haanbüei 
khühalonga, kheijinei ngo hau akiko aplabü hoba lubü tegü ong kilabü.” 

12Hibü Delilaei jolüh haanbü sungbakei, hoba khübü khoei hao khühkei, hoba 
hao to laukei, “Samson! Filistiabü no lapla louada! Hobaje shemjang 
maangkaboua müt thoakei.” Lausikei haoei haoeibü phem ka lüh kho lei tegü 
ong jangthetkei. 
13Hobaje Delilaei Samson to laukei, “Tou sühko nyi ngo aweasüng hoba 
yepeia. No lai khühlaje kü la lenbüma.” Hobaje haoei sao to laukei, “Ngeibü 
khua khulou shen nyet neia takyoa longa hoba kho kaangkhühtham shenyoa 
longa kheijinei ngo hau akiko aplabü hoba lubü müt tegü yeilabü.” 
14Hibü hao yepan kijinei Delilaei khulou shen nyet kho neia takyokei; hoba 
khübü kho saoei kaangkhühtham phenyokei; hoba hao to laukei, “Samson 
Filistiabü no lapla louada!” Lausikei yepbü ka hao pikei, hoba nei kong, jajin 
natjin hoba jim senlangkei. 
15Hobaje saoei hao to laukei, “Kaibü maangpon kü yoa akinyu nyi lai ngei no 
sanouda dogo lenenla? Nyi ngo semnei aweasüng, hoba nyi kaibü hau 
yaangbü lanei ki, kü la alenda.” 
16Hobaje ladang saoei hao chalou angbou aeibou thungeikei, haoeibü 
soushou oan sheman apbei. 
17Hobaje haoei sao la haoeibü maangpon pendou ngetikei, hoba sao to laukei, 
“Khujin ladangkei ngeibü khua jinan achüh. Aishanga ngeibü nyueibü 
nyusem ka ngo Mühghaü shanga Nazarit ki. Ngeibü khu shuan apalonga, 
kheijinei ngeibü hauei ngo apyolabü, hoba ngo hau akiko aplabü, hoba lubü 
müt tegü yeilabü.” 
18Ladang Delilaei sao to haoeibü maangpon pendou lena dogo chühenkei, 
saoei Filistiabü leiyeibü shuong ngala hautiko laukei, “Touje kaiyanga, 
aishanga haoei kü la haoeibü maangpon khümbo lena.” Kheijinei Filistiabü 
leiyeibü shuong pendou sao jungto longkei, hoba haoeneibü ika nam kho 
jungan loukei. 

19Hobaje saoei hao saoeibü youshia yeptikei, hoba saoei müt che ngakei hoba 
hao la haoeibü khua khulou shen nyet kho shuan aptikei. Kheijinei saoei hao 
khon kutila khangkei, hoba haoeibü hau satkei. 
20Hobaje saoei laukei, “Samson, Filistiabü no lapla louda!” Hobaje ngakbü ka 
hao pienkei hoba laukei, “Ngo nyishou tegü satan aplabü hoba ngo lolo 
hopatham kilabü.” Lausikei Bunyubouei hao apyoa dogo haoei ange. 
21Hobaje Filistiabüei hao lapjung louan, haoeibü nyek phekan apbukei, hoba 
Gaza to hao leijung yankei hoba chinam namlühei khühkei hoba thüngshanga 
hao la youshou nittikei. 
22Lausikei khu shuan apan haoeibü khua nyibou khulou yemla khangkei. 

Samson Haibü 

23Hobaje Filistiabü leiyeibü shuongei haoeneibü mühghaü Dagon la lembü 
yaangbü lemla hoba olinyola kambei; aishanga haoenei laukei, “Seneibü 
mühghaüei seneibü dangbou Samson sen ik to kua!” 
24Hobaje mütshuongei hao hapjinei haoenei haoeneibü mühghaü nyen 
sangkei, aishanga haoenei laukei. “Seneibü mühghaüei sen la seneibü 
dangbou hoba seneibü kaodak leilukubou, aoei sen juong haitikei hao kua.” 
25Hobaje haoeneibü maangpon olinyoko kijinei, haoenei laukei, “Sen shanga 
louyola Samson ngaashi.” Hibü haoenei thüngshang ka Samson ngakei, hoba 
haoen thedanga hao louyojayola yeitikei. Hobaje haoenei hao thaonyu 
kanglanga lotikei. 
26Hobaje Samsonei haoeibü ika jenan kibou nashou khoto laukei, “Ngo 
nongla shanga chem thungetbü thaonyu kho kü la peman chühtishi.” 
27Tou chem kho bousu yaksaei shenan kikei; hoba Filistiabü songdakbü 
pendou khünei kikei, hoba chemdaka bousu yaksa hajar sem thüng Samson 
louyola lebü chühko kikei. 
28Kheijinei Samsonei Bunyubou to welaukei, “Ngei ka to sudajada, ngo 
damenkaima, hoba hau kitikaima, ngei ka to sudajada, toubü ho ong, O 

Mühghaü, khei ngeibü nyek penyi shanga ngei Filistiabü to phoklamlabü 
lele.” 
29Hobaje Samsonei chem thungetan kibü chenyu thaonyu penyi to hatlepbei, 
hoba haoei khübü to nongetkei, che haoeibü mae ikei hoba che kho nanae 
ikei hatlepbei. 
30Hobaje Samsonei laukei, “Filistiabü yoa ngo haitikai.” Hobaje haoeibü hau 
pendouei hao khüpjung koukei, hoba chem kho songdakbü shuong hoba 
khüto adan kibü pendou thük to atkei. Hibü langkei kijinei haoei lajuche 
haitikei, khotoje hao haijinei haitibü juongbou kikei. 
31Kheijinei haoeibü jaisina hoba haoeibü chempen pendou louyenkei, hoba 
hao sunglangkei, hoba hao sungjung angan Zora hoba Eshtaol kanglanga 
haoeibü bou Manoaeibü heea hao khünkei. Haoei po saoche Israel 
matjembei. 

 Matjembüshuong 17 

Mikaeibü Heangsho 

1Efraim shongh kaodaka müt che nyenei Mika kikei. 
2Haoei haonyu to laukei, “Nyi mautibü chandinam saongaoto anthükche 
laobou shanga nyi khükko uokko laukei, hoba toukei ngeibü nouei ditko 
laukei, chühashi, chandinam kho ngei kia, kho ngei sungkei.” Hobaje haoeibü 
nyuei laukei. “Bunyubouei no haükushima!” 
3Hobaje haoei chandinam saongaoto anthükche kho haoeibü nyu la 
kungaikei, hoba haonyuei laukei, “Ngei ngeibü ik ka kü shou shanga 
heangsho che hoba tühnyinbü noksa che kümla Bunyubou la khümbo kuda, 
hibü tou ngei ka la nam kho kungailabü.” 
4Hobaje ladang haoei haonyu la nam kho kungaikei, haonyuei chandinam 
saoan kho sungkei, hoba kho chandinam yaübü la kukei, haoei heangsho che 
hoba tühnyinbü noksa che kümbei, hoba kho Mikaeibü chema kikei. 

5Kho Mikaeibü chema mühghaü chem che kikei, hoba haoei ungshedbou 
saopobü hele hoba terafim kümbei hoba hao shou che khümbo kukei, ao 
haoeibü ungshedbou yeikei. 
6Khübü chaloua Israela Choba akitei, müt- pem wekoei lulu maang ong lekei. 
7 Tou Jihuda chempen ka Jihudaa kibü Bethlehem ka heshou che kikei, hao 
Levibü, hoba hao khünei homan kikei. 
8Hobaje müt kho Jihudaa kibü Bethlehem ka kishang hapbü chenei kila 
kukjung haukei, hoba hao haujinei Efraim shongh kaodaka Mikaeibü chem to 
loukei. 
9Hobaje Mikaei hao to laukei, “No laka louda?” Hobaje haoei hao to laukei, 
“Jihudaa kibü Bethlehembü Levibü che ki, hoba ngo kishang hapbü chenei 
homan kila hauda.” 
10Hobaje Mikaei hao to laukei, “Kü yoa kishi hoba ngeibü boumai tegü hoba 
ngeibü ungshedbou che tegü yeishi, hoba ngei ka la po chenei chandinam an 
kulabü, hoba neisimei soukoaoko hoba kaibü shausiyung kulabü.” Hibü Levi 
bou kho atkei. 
11Hobaje Levi bou kho müt kho yoa kila maang haikei, hoba heshoubou kho 
haoeibü shousi yoa che tegü hao thedanga kikei. 
12Hobaje Mikaei Levi bou kho saüenko khümbo kukei, hoba heshoubou kho 
haoeibü ungshedbou yeikei, hoba hao Mikaeibü chema kikei. 
13Kheijinei Mikaei laukei, “Touje Bunyubouei ngo naang maitilabü dogo ngei 
ngekei, aieilausi ngeibü ungshedbou la lela Levibü che kia.” 

Matjembüshuong 18 

Mika hoba Dan Phang 

1Khubü chaloua Israela Choba akitei, hoba khübü chaloua Dan phangei haoen 
jembü kila shanga kishang phet che lambo kikei; aieilausi kho chalou sühko 
Israel phang yoa haoeneibü phet aikei haoen jungto alouko kiteikei. 

2Hibü Danbüei haoen phang lühbak khümbo ka maangkaangbü müt ngao, 
Zora ka hoba Eshtaol ka kaonyek pheila hoba shuchühko paila hautikei, hoba 
haoenei haoen to laukei, “Hauashi, hoba kaodak kho kaikaijembo paiashi.” 
Hobaje haoenei Efraim shongh kaodak, Mikaeibü chem to loukei, hoba 
khünei shaikei. 
3Haoen Mikaeibü chema kijinei haoenei Levibü heshouboueibü ngüh shenkei. 
Hobaje haoen sepeian hao to laukei, “Aoei no hato leian loukei? Hanei no ai 
kümda? Hanei kaibü kümsilei ai?” 
4Hobaje haoei haoen to laukei, “Mikaei kü to ho tegü kümkei, haoei ngo 
jekthetan phokei, hoba ngo haoeibü ungshedbou la yeian kia.” 
5Hobaje haoenei hao to laukei, “Künei ka to sudajada, kün haubü kho thük 
hapla si ühüplaje Mühghaü ka ngetishima.” 
6Hobaje ungshedbouei haoen to laukei, “Haksoa haushi, kan 
haushanga Bunyubou kia.” 
7Hibü müt ngao kho bangjung haukei hoba Laish to loukei hoba khünei kibü 
mütshuong hapbei. Haoen lai Sidonbü tegü sangsemetnyu hoba 
khümetangetan kikei kho hapbei; aishanga khonei haoen to amaibü kümlabü 
lele hau akitei hoba haoen Sidonbü ka saabüa kikei, hoba müt aotokei ai 
phenyoan aki. 
8Hobaje ladang haoen jaisinasi shuong jungto Zora si Eshtaol to loukei; 
haoeneibü jaisinaei haoen to laukei, “Kan haubü ailai ong yingkei?” 
9Hobaje haoenei laukei, “Meimeiashi, Laish shila sen angkho, aishanga künei 
kaodak kho hapa; hoba chühashi, kho aeibou maiakei. Kan semetham kilep 
lo? Hauan kaonyek kho lela tesuktedem. 
10Kan ladang haulaje küpjemetnyu kibü kaonyek che to loulabü hoba 
kaonyek kho yaang; aieilausi Mühghaüei kho kan la kua; kaodaka kibü 
aieikei amühlabü kaonyek che ki.” 
11Hobaje Zora hoba Eshtaol ka Dan chempen müt saongao lak wapyola lason 
hele lean haukei. 

12Hobaje haoen angkei hoba Jihudaa Kiriath Jearima shaikei; hibü tat sühko 
kho kaoen to haoenei Mahane Dan dogo lauda; chühashi, kho Kiriath Jearim 
phainei ki. 
13Hobaje kho ka haoen Efraim shongh kaodak danko haukei, hoba Mikaeibü 
chem to loukei. 
14Kheijinei Laish kaodak pheila haubü müt ngao khoei haoeneibü jaisinasi 
shuong to laukei, “Ungshedbou saopobü neisimei che hoba terafim hoba 
chandinam tühnyinbüei yaübü heangsho noksa che kia dogo kanei angekei 
lo? Hibü tou kanei ai kümlaje damanchühashi.” 
15Hobaje haoen thiaeka sepeikei hoba Levibü heshoubou Mikaeibü chem to 
loukei, hoba hao to lai kije phekei. 
16Hobaje müt saongao lak, aoyou Dan shousi shuong kikei, haoen wapyobü 
hele lean bakhün to atshanga lokei. 
17Hobaje kaonyek shuchühla haubü müt ngao kho angkei hoba thi aeka atkei, 
hoba heangsho, ungshedbou saopobü hele, hoba terafim kho, hoba tühnyinan 
kümbü heangsho noksa kho sungbakei; hoba ungshedbou kho bakhün to atbü 
lamnyua wapyobü hele lebü müt saongao lak yo khünei lokei. 
18Hobaje ladang khübü kho Mikaeibü chem to atkei, hoba heangsho, 
ungshedbou saopobü hele terafim hoba tühnyinbü noksa sungbakei, 
ungshedbouei haoen to laukei, “Kan ai kümda?” 
19Hobaje haoenei hao to laukei, “No sangsembo kiashi, kaibü ikei kaibü 
sembung yemlepashi, hoba kün yo to kaiya, hoba no küneibü bou che hoba 
ungshedbou che yingashi. Ka shanga müt cheeibü chema ungshedbou yeila 
maibou si ayingsi Israela phang che hoba chung che thüka ungshedbou yingla 
maibou?” 
20Hobaje ungshedbou maang olinko kikei, hoba ungshedbou saopobü hele 
terafim hoba heangsho jungan mütshuong yoa haukei. 
21Hibü haoen sepeian bangjung haukei, hoba nashou hanbü hoba 
samkeisamuk hoba peisilei shuong haoen thedanga phokei. 

22Ladang Mikaeibü chem ka haoen longche haukei, Mikaeibü chem nyangko 
kibü mütshuong liko yoshaikei, hoba Dan shousi shuong kho laphetkei. 
23Hobaje haoenei Dan shousi shuong to ngekkei, hoba haoenei haoeneibü 
thenyek sepeikei, hoba Mika to laukei, “Shuong hatetche loulabü lele no aiei 
khonsakda?” 
24Hobaje haoei laukei, “Kanei ngei kümbü mühghaü shuong künlangda hoba 
ungshedbou leian hauda, hoba ngeije ai jouan ki? Kholonga kanei aila kü to, 
‘No aiei khonsakda’ dogo pheda?” 
25Hobaje Danbü shuongei hao to laukei, “Maangsak yembü müt atei ka to 
meitisi no kaibü langkei chemdang maubüla kün yoa ngüh tüang.” 
26Kheijinei Danbü kho haoeneibü lam to haukei, hoba haoen yongko hau kibü 
dogo Mikaei chühensi haoeibü chem to sepeinyu ngaikei. 
27-28Hobaje Mikaei ai kümbei, kho jungan hoba haoei ungshedbou leian 
Danbü sangsembo küpjembüa kibü mütli jungto Laish to loukei, hoba inei 
haoen thükenkei, hoba haoenei sangnyu wanei jikan apbei. Hobaje 
khúmenbü akitei, aieilausi kho Sidon ka lounyu bangan kikei, hoba aotokei 
phenyoan akitei; hoba kho Beth Rehob nyangko kibü yomanga kikei. Hobaje 
haoenei sangnyu kümbei hoba khünei kikei. 
29Hobaje sangnyu nyen kho haoenei haoeneibü bou Dan, ao Israela bukkei, 
haoeibü nyen phaika Dan dogo nyenkei; lausikei shaanglaje sangnyu nyen 
kho Laish kiteikei. 
30Hobaje Danbüei haoenei lemla shanga heangsho kho phokei; hoba 
Gershomeibü shou, hoba Mosaeibü shi Jonathan khünei ungshedbou kümbei; 
hoba mütshuong langsenbü to ohaushongko haoeibü shousi shisi shuong 
haoeneibü ungshedbou kikei. 
31Hibü Shiloa Mühghaüeibü chem lalokche kikei, khülokche Mikaeibü 
heangsho kho haoenei phokei. 

 Matjembüshuong 19 

Levibü hoba Haoeneibü Thangnyu 

1Khübü chaloua ladang Israela choba akitei, Levibü che Efraim shongh 
kaodak thon aenei hauan kikei; haoei Bethlehem Jihuda ka thangnyu che 
sungkei. 
2Hobaje thangnyuei hao to maangpokkei, hoba Jihuda a kibü Bethlehema 
bou chem ka sao satan apbei hoba lit lei thüng khünei kikei. 
3Hobaje saoeibü lao meimeikei, hoba sao to sukojako joyoan sao nyibou leian 
loula sao phaito haukei. Hao yoa hao haoeibü sambü hoba gadu tang che 
kikei. Hobaje hao saoeibü bou chem to loukei, hoba ladang yaksanyueibü 
bouei hao hapbei, haoei olinko hao to haüyola loukei. 
4Hobaje haoeibü kou yaksanyueibü bouei hao sühtikei, hoba hao yoa chalou 
semnyet thüngkei, hibü haoenei shaukei- yungkei, hoba khünei kikei. 
5Hobaje leibounyeta ngeyang enyu meimeikei hoba haula lamlekei, lausikei 
yaksanyueibü bouei haishoubou to laukei, “Wentek shishoei kaibü 
maanglemashi hoba kho phaia ong kan hautilabü.” 
6Hibü haoen setkei, hoba haosi ham liko shaukeiyungkei; hoba yaksanyueibü 
bouei müt khoto laukei, “Ngei sudajada, hehoat dogo kian taoje khei ong 
kishi hoba kaibü maang olinko kishi.” 
7Hobaje müt kho haula lamlekei, lausikei haishoubouei hao to sukeijakei, 
hoba khünei hao toukei thüngkei. 
8Hobaje ngaobounyet nyeyang enyu ungla meimeikei, hoba yaksanyueibü 
bouei laukei, “Ngei kato sudajada, no shauayungashi hoba chakung angom 
shongko haiteishi;” hoba haosi hamei shaukeiyungkei. 
9Hobaje ladang müt kho haula meimeikei, hao hoba thangnyu hoba haoeibü 
sambü, haishoubou, yaksanyueibü bouei hao to laukei, “Chühashi, tou 
chasem sühda, langyang sünga haiteishi, dogo ngei sudajada, chühashi, 
chalou danda hanei otashi, hoba kaibü maang olinko kishi, hoba ngenet enyu 
meimeishi, hoba chem to hauashi.” 

10Lausikei müt khoei teyepbho dogo laukei, hao meimeikei hoba bangjung 
haukei, hoba Jebus thedang ae (kho Jerusalem) sühko loukei, hao yoa gadu 
onkünbü tang che, hoba thangnyu hao yoa kikei. 
11Haoen Jebus nyangko kijinei chalou satkhüman kikei, hoba sambouei 
bunyubou to laukei, “Tou kaiya, sen Jebusbü sangnyu to sepeikho hoba 
khünei otkho.” 
12Hobaje haoeibü bunyubouei hao to laukei, “Aoyou Israelbü aying haoen 
yenbou sangnyu aeto asepeilep; lausikei sen Gibea aeto haukho.” 
13Hobaje haoei haoeibü sambü to laukei, “Kaiya, sen khübü che ayingsi 
chenei Gibea ayingsi Ramaa yepbho.” 
14Hibü haoen haoeneibü lamnyu to haukei; hoba haoen Benjamineibü Gibea 
nyangko kijinei chanyu nepbei. 
15Hobaje haoenei Gibea khünei hauan sühla sepeikei. Hobaje hao atkei, hoba 
sangnyu lambheka setkei; aishanga aoeikei haoen haoeneibü chem to aleiyet. 
16Hobaje chühashi, nangnak baushi che sek ka kümbalei ka lungko kikei; müt 
kho Efraim shongh kaodak ka kikei, hoba Gibeaa homan kikei, hoba khünei 
kibü shuong kho Benjaminbü kikei. 
17Haoei haoeibü nyekei chühangtikei, hoba sangnyu khongnyua yenbou 
paibü kho hapbei; hoba baushibou khoei laukei, “No lato hauda hoba no lae 
aeka louda?” 
18Hobaje haoei hao to laukei, “Kün Jihudaa kibü Bethlehem ka Efraim shongh 
kaodak thi aeto haukei, ngo thi aeka ki, hoba ngo Jihudaa kibü Bethlehem to 
haukei, hoba ngo tou ngeibü chem to hauda, hoba ngo leiyetla müt aokei aki. 
19Khei yingsikei küneibü gadu shanga youho si shausiyung kia; hoba kü 
shanga kaibü samnyu hoba no khangenbü shuong yoa kibü heshou shanga 
wentek si ih kia, aieikei shalean aki.” 
20Hobaje baushibou khoei laukei, “Ka yoa hakso kishi; no khambü pendou 
ngei nongnaelabü, khonga ong tesüh.” 

21Hibü haoei hao haoeibü chem to leiyetkei hoba gadu la shausiyung okkei, 
hoba haoenei haoeneibü you makkei hoba shaukeiyungkei. 
22 Haoen maang olinko kijinei, chühashi, sangnyubü sousiwat mütshuongei 
chem kho komlepbei; hoba koukapa kokeikei; hoba haoenei chem bunyubou 
baushibou to laukei, “Kaibü chem to lotbü müt kho ao yingkeije khünei 
jungeila leianba.” 
23Kheijinei chem bunyubou kho haoen jungto tangto angan laukei, “Touh! 
ngeibü jaisinasi shuong, hainyu amaiko tejungei; ho müt kün chem to tou 
loubü ki, amaibü tekümma. 
24Chühashi, hanei hao thangnyu hoba kü shou saosüngbü medei che kia, ngei 
haosi leian longkukho; hoba kanei haosi jungeiashi, hoba haosi kan maang 
leashi; lausikei ho müt toje amaibü ai teküm!” 
25Lausikei müt shuongei hao to ngüha ale; hibü müt khoei haoeibü thangnyu 
kho senjung loukei hoba haoen jungto leian angkukei; hoba haoenei sao 
jungeikei, hoba ngeyang sühko sao to aseasangko jungeikei; hoba ladang 
langesaokei haoenei sao litikei. 
26Kheijinei yaksanyu ngeyang enyu loukei, hoba saoeibü lao kishanga müt 
khoeibü koukhüna lang angeshongko phetetnyu yepbei. 
27Hobaje saoeibü lao kho ngeyang laksepbei, hoba koukhün kho ipbei, hoba 
haoeibü lam to haula longkei hoba chühashi, yaksanyu, haoeibü thangnyu 
kho saoeibü ik sangchimaanga koukhün junga lengtian kikei. 
28Hobaje haoei sao to laukei, “Piashi, haukho.” Lausikei ajongai; kheijinei 
haoei sao gadu taaka künan müt kho meimeian haoeibü chem to ungkei. 
29Hobaje ladang hao haoeibü chem to loukei haoei in che sungbakei hoba 
haoeibü thangnyu hatlepan phejan anthüknyi la wapnyinan Israel phang 
leikhu leithang pendou aeto hautikei. 
30Hobaje kho hapbü pendouei laukei, “Ijep kaodak ka Israel longbü chalou ka 
tat sühko ho tegü ladangkei ühaüthük hoba haüthükko alou; ho shanga 
damanchühashi, sangkuashi hoba lenyoashi.” 

Matjembüshuong 20 

Israelbü Wapyola Lamlebü 

1Kheijinei Israel shousi shuong pendou longkei hoba Dan ka Beersheba sühko 
Gilead kaodak yoan Mizpaa Bunyubou jungto müt che tegü ong shuong 
yoshaikei. 
2Hobaje Israel phang mütli pendou thüka kongnyu shuong Mühghaü mütli 
kamshaishanga haoen lolo yokei, in jungbü hajar saonyi. 
3Ladang Benjamineibüei Israel mütli Mizpa süha dogo ditkei, kheijinei 
Israelbüei phekei, “Ho amaibü kümsilei ho lai haüthükkeije kün la lenbüshi.” 
4Hobaje Levibou yaksanyu haitibou laoei laukei, “Benjamin shangabü Gibea 
to ngo loukei, ngo hoba ngeibü thangnyu sühla loukei. 
5Hobaje Gibeabüei ngo khulimbo meimeikei, hoba nangnak ngo kaijembo 
chem kho komlepbei,; haoenei ngo haitila loukei, hoba ngeibü thangnyu to 
amaibü kümbei hoba sao haia. 
6Hobaje ngei ngeibü thangnyu künbakei hoba netla yeiko jemnyinkei hoba 
Israel phetphan kaonyek pendou to sao hautikei; aishanga haoenei Israela 
mangsenlabü hoba pejapela jungeia. 
7Chühashi, kan Israelbü kan pendou, kanei hanei songsido hoba dambü 
lenashi.” 
8Hobaje müt pendou müt che tegütham loan laukei, “Sen che ongkei lulueibü 
neichem lambo ohaulabü.” 
9Lausikei tou Gibea to senei ho hai kümlabü; hoba kho khulimbo tan tan 
anglabü. 
10Israel phang pendou ka saongao weko ka an hoba hajar weko ka saongao 
hoba hajar an weko ka hajar che, mütshuong shanga shausiyung sungbala 
shanga hoba haoen ladang loulaje, haoenei Benjamineibü Gibeaa Israel to 
pejapelabü kümbü thüng kho haoenei kümlabü. 
11Hibü Israelbü bousu pendou müt che tegü yeian sangnyu khulimbo 
kamshaikei. 

12Hobaje Israelbü chemdang shuongei Benjaminbü mütli pendou peanchühko 
müt hautiko laukei, “Kan yoa ho ai kümsilei amaibü haüthükkei? 
13Tou Gibeaa sousiwat mütshuong kho künei haoen haitilabü hoba Israel ka 
shabü sungngaila shanga khübü kho litian apashi.” Lausikei Benjaminbüei 
haoeneibü jaisina Israelbü ngüha ale. 
14Hobaje Benjaminbüei Gibea sangnyu shuong ka Israel khulimbo lason to 
haula liko loukei. 
15Hobaje kho chaloua sangnyu shuong ka Benjaminbüeibü shousi shuong in 
jungbü hajar saoto lak kikei; kho Gibeaa kibü pienbü saongao nyetje ayoko. 
16Khübü pendou yoa lanthükbü shanan pienbü müt saongao nyet kikei; 
mütpem wekoei khuloupemei ongkei atheko püklaangsenei tetla thükan 
kikei. 
17Hobaje Israel mütshuong, Benjamin ayoko in jungbü hajar saongao lei 
kikei, khübü pendou wapyobü müt kikei. 

Benjaminbü to Wapyobü 

18Israel mütshuong meimeikei hoba Bethel to angkei, hoba Mühghaü to, 
“Benjaminbü to wap- yola kün laobou shaang angla?” dogo phekei. 
Hobaje Bunyubouei laukei, “Jihuda shaang anglabü.” 
19Kheijinei Israelbü ngeyang enyu meimeikei hoba Gibea khulimbo shaikei. 
20Hobaje Israelbüei Benjamin khulimbo wapyola haukei, hoba Israelbüei 
haoen khulimbo Gibeaa wapyo lothetko lokei. 
21Hobaje Benjaminbü Gibea ka longkei, hoba khünyet kho Israelbü hajar 
saonyi haitikei. 
22Lausikei Israelbü shuong hau kingaikei hoba khangnyet loshanga lokei. 
23Hobaje Israel mütliei Bunyubouthedanga chasem sühko 
haapbo Bunyubou to pheko laukei, “Küneibü jaisina Benjaminbü khulimbo 
künei lason wapyola toukei haulep sai?” Hobaje Bunyubouei jongaikei, 
“Haoen khulimbo angashi.” 

24Hibü Israel mütli Benjaminbü khulimbo nyibounyet loukei. 
25Hobaje nyibounyetkei Benjaminbü haoen khulimbo Gibea ka longkei, hoba 
Israelbü hajar anthükset haitikei; khübü pendou in jungbü ong kikei. 
26Kheijinei Israelbü pendou sepai tan pendouBunyubou jungto angkei hoba 
Bethel to louan haapbei. Haoen khüneiBunyubou thedanga setkei; khünyet 
chasem sühko nyengkei hobaBunyubou thedanga juokbü lembü hoba 
sangmai lembü kukei. 
27Hobaje Israelbüei Bunyubou to phekei (aishanga Mühghaüeibü saopobü 
Ngühkhüm Busen khünei kikei. 
28Hobaje Aroneibü shou, Eleazareibü shou Finehasei kho thedanga khübü 
chaloua khangenkei) hoba laukei, “Toukei küneibü jaisina Benjaminbü 
khulimbo anglep sai, si khüae lela?” Hobaje Bunyubouei laukei, “Angashi, 
aishanga ngietje ngei hao kaneibü ik to kulabü.” 
29Hibü Israelei Gibeaa kaijembo la thoan haiteikei. 
30Hobaje Israelbüei sembounyet Benjamin khulimbo angkei, hoba lubü 
chaloua tegü ong Gibea khulimbo lason leithetnyu lokei. 
31Hobaje Benjaminbüei mütli khulimbo haukei hoba sangnyu ka linjung 
longan kikei hoba lubü chaloua tegü haoenei khongthua at, Bethel to 
angshang aenei at hoba Gibea to angshang khongthua at, dogo Israelbü müt 
khujin thüng haitila khangkei. 
32Hobaje Benjaminbüei laukei, “Shaangla tegütham ong haoen sen thedanga 
tuongda.” Lausikei Israelbü shuongei laukei, “Sen atkho, hoba sangnyu ka 
haoen lamkhong to linjung loutikho.” 
33Hobaje Israelbü pendou haoen kishang ka meimeikei hoba haoen lolo 
Baaltamara leithetan lokei hoba Israelbü shuong la thoan kibü shuong haoen 
thoshang ka, khei Maare Gibea ka longkei. 

34Hobaje Gibea khulimbo Israel pendou ka pienbü hajar an loukei, hoba lason 
kho aeibou kaangan apbei; lausikei Benjaminbüei lounyu akiko haoen thükto 
thushed lotlabü dogo angeko kikei. 
35HobajeBunyubouei Israelbü la Benjamin thüktikukei, hoba khünyet 
Israelbüei Benjaminbü hajar saoto ngaoto saongao shemtikei; khübü pendou 
in jungbü ong kikei. 
36Hibü Benjaminbüei haoen athük dogo ngekei. 

Israelbü shuongei Laiküman Thükkei 

Aishanga Israelbüei Benjaminbü la younak kukei, aieilausi Gibeabü khulimbo 
la thotian phokubü to haoenei maanglem phokei. 
37Hobaje la thoan kibü shuongei tongde leithetkei, hoba la thoan kibü shuong 
longan sangnyu pendou inei wapetkhümbei. 
38Hobaje Israelbü si thoan kibü kanglanga shenla ngelabü sangkubü kho 
haoenei sangnyu ka wankhük yaang tujung angtilabü shanga kiteikei. 
39Hobaje Israelbü lason to atan lokei hoba Benjaminbüei Israelbü thükko müt 
khujin thüng haitila khangkei, aishanga haoenei laukei, “Shaangbü lason tegü 
ong haoen sen thedanga tuongda.” 
40Lausikei ladang sangnyu ka wankhük sangmei hima tujung longkei, 
Benjaminbüei haoen phai to chühngaikei hoba sangnyu khümbo ka wankhük 
angko hapbei. 
41Kheijinei Israelbü se- peikei hoba Benjaminbü mokkei, aishanga haoen 
thükto thushedei sühda dogo chühenkei. 
42Hibü Israelbü ka thenyek sepeian yamae to satkukei, lausikei lasonei haoen 
laphetkei; hoba aoyou sangnyu ka longkei, Israelbüei kanglanga haoen 
shemtikei. 
43Benjaminbü kho haoenei kailepbei, hoba haoen shijung haukei, hoba 
chaangbou Gibea thedang ae sühko nakeila leko yantikei. 
44Hobaje Benjaminbü hajar anthükset tuongkei; pendou laakbü ong kikei. 

45Hobaje haoen yamae sepeian Rimmon laang lambo satkei, hoba haoen hajar 
ngaoje lamkhonga haitikei; hoba haoen Gidom sühko khaplapbo shikei, hoba 
haoen hajar nyi haitikei. 
46Hibü khünyet Benjaminbü in jungbü haitibü pendouei hajar saoto ngao; 
haoen pendou laakbü ong kikei. 
47Lausikei müt saongao lak ngaikei hoba yamae Rimmon laang lambo satkei 
hoba Rimmon laangpoba lit lei kikei. 
48Hobaje toukei Israelbüei Benjaminbü khulimbo ngaikei hoba haoenei hapbü 
pendou, khei bousu, yaksa, nashousi hoba shatsinam khümbo haikei. Hobaje 
haoenei sangnyu khümbo wanei thean apbukei. 

 Matjembüshuong 21 

Benjamin Phang Shanga Yaksishuong 

1Tou Israelbüei Mizpaa sen aoeikei lulueibü yaksa shou Benjaminbü la yakla 
lela akulabü dogo theyolanyoan kikei. 
2Hobaje mütshuong kho Bethel to loukei hoba khünei Mühghaü thedanga 
chasem sühko setkei, hoba haoen ngüh longko aeibou haapbei. 
3Hobaje haoenei laukei, “O Bunyubou, Israel Mühghaü, Israela tat chung 
phang cheei apenko ho aila Israel to haüthükkei?” 
4Hobaje nyibounyet kho mütshuong tongde meimeikei hoba khünei lemshang 
kümbei hoba juokbü lembü hoba sangmai lembü kukei. 
5Hobaje Israelbüei laukei, “Israelbü phang tan yoshaishang 
toBunyubou jungto üangbü Israelbü phang yoa ao ki?” 
AishangaBunyubou jungto Mizpa to ao üanglaje hao shanga theletlanletbü 
yaang kikei, hoba laukei, “Hao maimaitham haitilabü.” 
6Hobaje Israelbü shousi shuongei haoeneibü jaisina Benjamin shanga 
phokaiko dambei hoba laukei, “Tat Israel ka phang che wapan apa. 
7Haoen jouan kibü shanga yakla lela senei ai kümla? Aieilausi shousi shuong 
yak shanga akulabü dogo Bunyubou nyen phongko senei thealana.” 

8Hobaje haoenei laukei, “Israelbü phang yoa Bunyubou jungto Mizpa to 
üangbü che kia sai?” Hobaje chühashi, Jabesh- Gilead ka shuong 
kamshaishang to aokei alou. 
9Aishanga ladang müt pakkei chühashi, khünei Jabesh-Gileada kibü aokei 
akitei. 
10Hibü shuongei khüto maang kaangbü müt hajar anthük nyi hautikei hoba 
haoen la sakkuko laukei, “Hauashi hoba Jabesh- Gileada kibü shuong inei 
yaksa si nashou hanbü yoan haitiashi. 
11Hobaje kanei bousu phai pendou hoba bousu to jambü yaksa pendou 
khümbo lemailela mautiashi.” 
12Hobaje haoenei Jabesh-Gileada kibü yoa bousu to ajambü saüsüngbü medei 
saongao lei hapbei, hoba Kanana kibü Shilo shaishang to haoenei khübü kho 
leian loukei. 
13Hobaje Rimmon Laanga kibü Benjaminbü shousi shuong jungto thangyenbü 
khümboei ngühlang hautikei, hoba haoen la sangmai ngekletkukei. 
14Kho chaloua Benjaminbü sepeinyu loukei, hoba senei Jabesh-Gileadbü sao 
shuong aoyou langkei khümenkei, haoen la kukei, khei yingsikei, haoen 
shanga haoen apen. 
15Hobaje mütshuongei Benjaminbü shanga phokaiko dambei, aieilausi 
Israelbü phang yoa Bunyubouei khün che yettikukei. 
16Kheijinei shuonga leiyeibü jaishou shuongei laukei, “Benjaminbü ka yaksa 
mautikusije jouan kibü shuong shanga yak shanga lai lela?” 
17Hobaje haoenei laukei, “Israel ka chung che haman üpla shanga haoen 
shanga Benjamin ka satenbü phet cheje kijan. 
18Kheiyingsi dogokei senei seneibü shousi ka yakla lela haoen la akulabü, 
aishanga Israelbü shousi shuongei theyolanyoko laukei, Benjaminbü la aoei 
yak kulaje hao shedsikhau yingshi.” 

19Hobaje haoenei laukei, “Chühashi, Shiloa po weko Bunyuboueibü lem che 
kia, khoei Bethel chanepphei Bethel ka Shekhem to angshang ae chaangbou 
aephei hoba Lebona chaangbou aepheinei kia.” 
20Hobaje haoenei Benjaminbü shousi shuong la sakkuko laukei, “Hauan 
semlühlaaka thoshi; 
21hoba Shilobü sao shuong tomshang to tombotombo longa longa kheijinei 
kan semlühlaak ka kaiyang, hoba kan mütpem wekoei Shilobü sao shuong 
lulueibü yakla lela lapshi, hoba Benjamin kaodak to haushi. 
22Hobaje ladang haoeneibü nyusibou hoba jaisinaei kün to louan ngüh 
longlaje, khei künei haoen to laulabü, ‘Sanoudambo haoen künla sakbüma, 
aieilausi lasona haoen ka mütpem weko shanga künei yak asung, ayingsi 
kanei haoen la haoen aku; khei aying tegüje kan to shed kakan kikhoulabü.’ ” 
23Hobaje Benjaminbü shousi shuongei kho tegü kümbei, hoba haoeneibü 
lühbak thüng, aoyou tombei hoba aoyou haoeibü langkeia yakla lela haoen 
lekei, hoba haoen ngaikei hoba sangnyu shuong kümbei, hoba khünei kikei. 
24Hobaje Israel shousi shuongei kho chaloua kho ka bangjung satkei, mütpem 
weko lulueibü chung hoba lulueibü chempen jungto hoba haoen mütpem 
weko lulueibü phet lamjung haukei. 
25Khübü chaloua Israela choba akitei, mütpem wekoei lulu maang lekei. 

Rut 

Rut 1 

Elimelek hoba Haoeibü Chemdang Moab to Kukbü 

1Matjembü shuongei songdakbü haanga kaonyeka mühsinou che longkei, 
hoba Jihuda kaodak Bethlehembü müt che, haoeibü yak hoba haoeibü shousi 
müt nyi Moab kaodaka kila haukei. 
2Hobaje müt khoeibü nyen Elimelek, yakeibü nyen Naomi, hoba haoeibü 
shousi müt nyieibü nyen Malon hoba Chilon kikei, haoen Jihuda kaodak 
Bethle- hema kibü Efratbü, hoba haoen Moab kaodak to louan khünei kikei. 
3Hobaje yak si haoeibü shou nyi apyoan Naomieibü lao Elimelek haian apbei. 
4Hobaje haoenei haoeneibü yak shanga Moab sao lekei, cheeibü nyen Orpa 
hoba lubü cheeibü nyen Rut, hoba haoen khünei po an thüng kikei. 
5Hobaje Malon si Chilon haosi ham haikei, hoba yaksanyu kho saoeibü 
shounyi hoba laoei apyokei. 

Naomi si Rut Bethlehem to Ngaibü 

6 Kheijinei Moab kaodak ka ngaila saoei saoeibü shounyieibü yaknyi yoa 
meimeikei, aishanga Bunyubouei jembü mütli pengaiko haoen la shausiyung 
kubü saoei Moab kaodaka ditkei. 
7Hobaje saoei shounyieibü yaknyi yoa saoei jembü kishang ka meimeikei 
hoba Jihuda kaodak to ngaila haoen lam to haukei. 
8 Hobaje Naomiei shounyieibü yaknyi to laukei, “Hauashi hoba kasi ham 
lulueibü nyu chem to ngaiashi, hoba kanei haibü to hoba kü to onouko 
jungeibü tegü Bunyubouei kan to onouko jungeishima; 
9kasi ham lulu lao chema hakso hapenlabü lele Bunyubouei kasi haükushi.” 
Hibü kho phaia saoei haoen to sembung shepbei, hoba haoen ngüh longko 
haapbei. 
10Hobaje haoenei sao to laukei, “Kün kaibü mütli jungto ka yoa sepeijung 
ngailabü.” 

11Hobaje Naomiei laukei, “Kü shounyi, ngaiashi, aila kan kü yoa haula? 
Kaneibü lao la lelabü lele ngeibü nyusema shousi kia si? 
12Ngaia, küshounyi, kaneibü lam to hauashi, aishanga ngei lao che lela 
yongko nou lea. Ngei damlabü kia dogo ngei laualonga, ngei tao lao che 
hapan shousi bukla maanglem kia dogo ngei lausi; 
13kanei haoen aching shongko haiyenlep lo? Hibü kan lao lamla ohauko kilep 
lo? Aying, küshou nyi, ho shanga ngo ong aei maangto shatkuda, 
aishanga Bunyuboueibü ik ngo khulimbo tuoka.” 
14Hobaje haoen nyibou ngüh longko haapbei, hoba Orpaei nyumaonyu to 
sembung shepbei, lausikei Rutje sao to souyonyu khüpbei. 
15Hobaje saoei laukei, “Chühashi, kanaje jembü mütli hoba jembü mühghaü 
jungto sepeijung ngaida, nokei kana phai ngaiashi.” 
16Lausikei Rutei laukei, “No apyola hoba ka phai asemla kü to 
tethungtejangei; aieilausi no lato haulaje ngokei khünei kilabü; kaibü mütli 
ngeibü mütli yeilabü, hoba kaibü Mühghaü kho ngeibü Mühghaü kilabü. 
17No lan hailaje ngo khünei hailabü, hoba khünei ngo khünlabü. Bunyubouei 
kü to khei kümshi hoba haibüei seti lintisikei kho tegü aei kümshi.” 
18 Ladang Naomiei Rut kaangkhühtham sao yoa haula maangangenbü 
chühenkei, saoei sao to joyobü nangkei. 
19 Kho tegü Bethlehem to alou shongko haosi ham haukei. Hobaje ladang 
haosi Bethlehem to loukei, sangbü pendou yoshaikei hoba yaksa shuongei 
laukei, “Ho Naomi si?” 
20Hobaje saoei haoen to laukei, “Kü to Naomi dogo angako Mara dogo 
ngaashi; aishanga Thükenbouei kü to aeibou khauko jungeia. 
21Ngo shenan haukei, lausikei Bunyubouei ngo nyibou chem to ikkong leian 
loukei, Bunyubouei pühthea ngo khulimbo kümbü hoba Thükenbouei ngo 
shieikoebü hapan aila kanei kü to Naomi dogo ngada?” 

22Kho tegü Naomi hoba saoeibü shoueibü yak Moab sao Rut, ao Moab kaodak 
ka sepeikei, sao yoa ngaikei hoba haoenei barli youshou latla khangjinei 
Bethlehem to loukei. 

 Rut 2 

Rutei Boazeibü Seka Kümsilei Kümbü 

1Tou Naomi saoei chempen che nyaksinam juong kibü müt che saoeibü lao 
Elimelekeibü you jungka kikei, haoeibü nyen Boaz. 
2Hobaje Moabbü sao Rutei Naomi to laukei, “Ngo sek to koukho hoba ao 
thedanga ngei onou haplaje hao phai ka youman atbü hekho.” 
3Hobaje sao meimeijung koukei hoba seka youlatbü phainei haoenei atbü 
youman heko paikei. Thu maiko sao Elimelek chempen Boazeibü sek to kouto 
haükei. 
4 Hobaje chühashi, Boaz Bethlehem ka loukei hoba youlatbü shuong to 
laukei, “Bunyubou kan yoa kishi!” Hobaje haoenei hao to 
jongaikei, Bunyubouei no haükushi! 
5Kheijinei Boazei youlatbou ikjaibou to laukei, “Ho aoeibü yaksa nashou?” 
6Hobaje youlatbü shuong ikjaibouei hao to jongaiko laukei, “Ho Moab 
kaodak ka Naomi yoa longeibü Moab sao ki. 
7Hobaje saoei laukei, ‘Ngei ka to sudajada, youlatbü phainei youthep yoa 
youman atbü heshaitikai.’ Hibü sao louan longche chem to ngaibü to liman 
ngeyang ka chasem sühko hedanglekei.” 
8Kheijinei Boazei Rut to laukei, “Kü shou nyi ho ditashi, müeibü sek to 
youman hela tohau ayingsi haka tebang, lausikei ngeibü samnyu shuong 
nyangko kishi. 
9Haoenei latjung danbü seka kaibü nyek theashi hoba haoen phai to haushi. 
Heshou shuong to haoenei ka to ameitila ngei ngühkhüm kua. Hobaje no 
ladang dei lalaje dei jephot to hauan heshou shuongei khubü dei yungshi.” 

10Kheijinei saoei saoeibü the khümbei hoba sao lolo kaoa khüpetan hao to 
laukei, “Ngo yenbou sao che yingan nyi kü to maangshiklabü lele aila ngo ka 
thedanga onou hapbei?” 
11Hobaje Boazei sao to jongaiko laukei, “Nyi kaibü lao haian phaia laoeibü 
nyu to nyi kümbü hoba lai kaibü nyusibou hoba jembü bukbü kaodak apyoan 
nyi shangied angebü mütshuong jungto loubü pendou shangabü kü la maisho 
lena. 
12Bunyubouei kaibü kümsilei muko kushi, hoba Israel Mühghaü Bunyubou, 
aoeibü kaakphanga hula no loukei, haoei ka la jongsak souko kushima!” 
13Kheijinei saoei laukei, “Ngeibü Bunyubou, nyi kü to aeibou onouda, 
aishanga nyi ngo senyühshemtia hoba ngo kaibü sambü sao to aei onouko 
joyoa.” 
14Hobaje shaubüyungbü jiha Boazei sao to laukei, “Hato kaiya, hoba 
shauashi, hoba kaibü shausiyung haijepbüa hamashi.” Hobaje saoei youlatbü 
shuong yoa setkei, hoba haoei sao la youshou ngoubü kukei, hoba saoei 
photko shauankei joukei. 
15Hobaje tokei ladang sao youman atbü hela haula meimeikei Boazei haoeibü 
heshou shuong la sakkuko laukei, “Sao la youthep yokakei küntiashi, hoba 
sao tethanget. 
16Tokei youthep ka sao shanga youshen at sungenashi hoba kho phokushi, 
hoba sao la yoshaitiashi hoba sao to tehak.” 
17Hobaje chasem sühko saoei seka youman atbü hekei, hoba saoei yoshaibü 
younet kho barli youshou takyang che thüng kikei. 
18Hobaje saoei kho künan sangnyu to atkei, hoba saoeibü laoeibü nyuei saoei 
ai yoshaikei kho hapbei. Tokei Rutei saoei photko shauan joubü künbaan sao 
la kukei. 
19Hobaje saoeibü laoeibü nyuei sao to laukei, “Tat nyi youman atbü laka 
hekei? Hobaje no aoeibü seka khüpkei? No aoei thounoukei hao haübou 

yingshi!” Kheijinei sao aoyoa kümbeileikei, kho saoei saoeibü laoeibü nyu la 
lenkei hoba laukei, “Tat kü yoa kümbou müt khoeibü nyen Boaz.” 
20Hobaje Naomiei saoeibü shoueibü yak to laukei, “Bunyubou aoei langkibü 
si haibü ham ka haoeibü onou asungngaida, hao haübou yingshi.” Hobaje 
Naomiei sao to laukei, “Müt kho sen chempen hoba seneibü youjungtham 
nai.” 
21Kheijinei Moabsao Rutei laukei, “Haü, haoei kü to aeila leko laukei, 
‘Haoenei ngeibü sek alatkhüm shongko no ngeibü youlatbü shuong yoa 
yangshi.’ ” 
22Hobaje Naomiei saoeibü shoueibü yak Rut to laukei, “Küshou nouyangnyu, 
müeibü seka haoenei ka to ameitilabü lele no haoeibü sambü sao yoa khüpbü 
kho maibou.” 
23Hibü barli youshou si whet youshou alatkhüm shongko youman atbü 
heshaila Boazeibü sambü sao shuong yoa aeibou paplepan khüpbei, hoba 
saoeibü laoeibü nyu yoa sao kikei. 

Rut 3 

Rutei Lao Hapbü 

1Nyetche Naomiei shoueibü yak to laukei, “Küshou, no maanghaiko kilabü 
lele ngei ka shanga chem che lambukho no? 
2Tou Boaz, aoeibü sambü sao shuong yoa no kikei, hao seneibü chempen 
ayingsi? Chühashi, tao nyi amshanga haoeibü barli youshou siplabü. 
3Hibü no lolo sakteisaopoan onang naangashi hoba kaibü neisimei 
maiboutham lean, amshang to no yanashi, lausikei hao ashauayungkhüm 
shongko nyi no lolo müt khola tengeti. 
4Hobaje ladang hao yeplaje nyi hao yepshang chühletnyu phoshi hoba no 
atashi, hoba haoeibü you waan apbushi hoba yepashi, hoba nyi ai kümla kho 
haoei ka la lenlabü.” 
5Hobaje Rutei jongaikei, “Nyi lenbü pendou ngei kümlabü.” 

6Hibü sao amshang khüto yankei hoba saoei laoeibü nyuei lenbü tegü pendou 
kümbei. 
7Hobaje ladang Boaz shaukei yungkei hoba olinko kikei, haoei yepshang 
thonbü junga yepla haukei, kheijinei Rut hangsho loukei hoba haoeibü you 
waan sao khünei yepbei. 
8Hobaje methu- phanga müt kho mokkei hoba hao lolo sepeikei hoba 
chühashi, hao junga yaksa che yepan kikei. 
9Hobaje haoei laukei, “No ao?” Hobaje saoei jongaikei, “Ngo kaibü samnyu 
Rut; hibü kaibü samnyu la kaibü shembe nei seikushi, aishanga kaibü 
thenbou nyangbü che ki.” 
10Hobaje haoei laukei, “Küshou, Bunyubouei no haükushi, shalebü yingsikei, 
keibü yingsikei nyi heshou shuong phai asembü danko khangbü toje tou 
thonlama nyi kü to onou aei lena. 
11Hobaje tou küshou, no tehüt, nyi phebü pendou ngei ka la kümbulabü, 
aishanga ngeibü mütli sangnyua kibü pendouei no mubü yaksa che dogo 
ngekei. 
12Hobaje chempen dogo laubü kho tükde; lausi dogokei kütokei nyangbou 
chempen che kia. 
13 Taoje kiteishi, ngeyang ong ngelabü, haoei ka to chempen haangei louan 
kümalonga maiakei, haoei ka to chempen phejan kümsilei 
akümlonga, Bunyubou lang kiabuba ngei ka to chempen phejan kümlabü, 
lang angeshongko hanei yepshi.” 
14 Hobaje langngeko sao hao yoa yepbei hoba sao langngesaoko kijinei pikei, 
aishanga saoei laukei, “Yaksa che amshang khüto loukei dogo angetilabü.” 
15Hobaje haoei laukei, “Nyi yukan kibü yukjin sungba hoba kho hatlepashi.” 
Hobaje saoei kho hatlepbei hoba barli youshou tak- yang lak takkuan sao la 
khünei jinkukei, hoba sao sangnyu to haukei. 

16Hobaje ladang Rut saoeibü laoeibü nyu jungto loukei, saoei laukei, “Küshou 
nouyangnyu, no laibü?” Kheijinei saoei müt khoei kümbü pendou lenkei. 
17Hobaje saoei laukei, “Barli youshou takyang lak ho haoei kü la kukei, 
aishanga haoei laukei, ‘Kaibü laoeibü nyu chem to no ikkong ohaujan.’ ” 
18Kheijinei saoei laukei, “Dambü lai haüthükjung loula kho nyi ange shongko 
sangsembo kishi, aieilausi kümsilei kho tat ayeishongko müt kho khei ongje 
akilabü.” 

 Rut 4 

Boazei Rut Yakla Ngabü 

1Tou Boaz sangnyu bakhün to angan khünei setkei, hoba chühashi, haoei 
chempen ao shanga laukei, hao louko kikei. Hibü Boazei laukei, “Hai, no kho 
hato kaishima; hoba hanei setashi,” hoba hao louan setkei. 
2Hobaje sangnyubü jaishou müt an leian louan laukei, “Kan hanei setshima,” 
hoba haoen setkei. 
3Hobaje haoei haoeibü chempen to laukei, “Naomi ao Moab kaodak ka 
sepeijung longeikei, saoei seneibü jaisina Elimelekeibü kaophai yakkho lauda. 
4Hibü ngei ka to hai laukho dogo dambei. Hanei setan kibü thedanga hoba 
ngeibü mütli jaishou thedanga kho jekashi. Nyi kho jekngaikho laualonga 
jekngaiashi, lausikei nyi kho tejekngaikho dogo laualonga ngei ngelabü lele 
kü la lenshi; aieilausi ka to liman kho jekngaila ao aki, hoba kaphainei ngo 
ong.” Hobaje haoei laukei, “Ngei kho jekngailabü.” 
5Kheijinei Boazei laukei, “Nyi ai chaloua Naomi hoba Ruteibü ik ka sek jekda 
kho yoa haibüeibü nyen haoeibü phet yoa weeilabü lele haiboueibü yak nyi 
jekngaijan.” 
6Kheijinei haoeibü chempen khoei laukei, “Kü shangabü phet leilubüla kü 
shanga ngeije ho jekngaila athük, ngei jekngaibü thüng kho nyi leashi, 
aishanga ngei kho jekngaila athük.” 

7Tou jekngaiyobü hoba jeiyobü Israelbü yoa shangiedbü song hai kikei, 
namyak tükde dogo laula shanga müt cheei ngok hangletan haoei kho lubü la 
kulabü hoba ho shangied Israelbü aukabü leyobü song kikei. 
8Hibü chempen khoei Boaz to laukei, “Kho nyi jekashi,” hoba haoei haoeibü 
ngok hangletnyu apbei. 
9Hobaje Boazei jaishou shuong hoba mütli to laukei, “Elemelek shangabü 
pendou hoba Malon si Chilon ham shangabü pendou Naomieibü ik ka ngei 
jeka dogo tat kan aukabü kia. 
10Kho to limbo haibou nyen haoeibü phet yoa kila hoba haiboueibü nyen 
haoeibü jaisina yoka hoba hao kishang bakhün ka abangtila Maloneibü yak 
Moab sao Rutkei yakla lela ngei jeka, tat kan aukabü ki.” 
11Hobaje bakhüna kibü müt hoba jaishou pendouei laukei, “Kün aukabü kia. 
Kaibü ik to lotlabü yaksa kho Rachel si Lea, aoyouei Israel phang huongena 
haosi phatko Bunyubouei yeitishi, hoba no Efrataa naangmaishi, hoba 
Bethlehema yaangenshi. 
12HobajeBunyubouei ka la kubü ho medei lilabü ka Perez chemdang ao 
Tamar ka Jihuda pakkei kho phatko kaibü chemdang kitishima.” 

Boaz hoba Haoeibü Mütli 

13Hibü Boazei Rut lekei, hoba sao yakla yeikei, hoba hao sao jungto atkei 
hoba Bunyubouei sao mang akongko aptikei, hoba saoei bousu shou che 
bukkei. 
14 Hobaje yaksa shuongei Naomi to laukei, “Bunyubou aoei tat ka chempen 
che ongkei apyoan aphoku, hao sangashi, hoba Israela haoeibü nyen 
hangentiashi. 
15Hao langkei khümenbou hoba no noushou lama haangngaitibü che kilabü; 
aishanga kashoueibü yak aoei no sanouda hoba ao ka thedanga bousushou 
nyet to khaibou ki saoei hao bukkei.” 
16Kheijinei Naomiei nashou kho tonjung louan saoeibü khukua tonkei hoba 
sao kho thuinyu la yeikei. 

17Hobaje saoeibü chempen yaksa shuongei hao la nyen che kuko laukei, 
“Naomi la bousu shou che bukkuakei,” hoba haoenei haoeibü nyen Obed 
nyenkei, hao Dawideibü bou Jesseeibü bou ki. 
18Tou habü ho Perez ka pakbü ki. Perez ka Hezron pakkei, 
19Hezron ka Ram pakkei hoba Ram ka Amminadab pakkei. 
20Amminadab ka Nashon pakkei, hoba Nashon ka Salmon pakkei. 
21Salmon ka Boaz pakkei hoba Boaz ka Obed pakkei, 
22 hoba Obed ka Jesse pakkei hoba Jesse ka Dawid pakkei. 

1 Samuel 

1 Samuel 1 

Shiloa Elkana si Hao Chemdang 

1Tou Efraim shongh kaodak kabü Ramathaim ka Zofbü müt che kikei, hoba 
haoeibü nyen Elkana kikei; hao Jerohameibü shou hoba hao Efraimbü 
Zufeibü shou Tohu hoba Elihueibü shi kikei. 
2Haoei yak müt nyi kikei, cheeibü nyen Hanna hoba lubü cheeibü nyen 
Penina; hoba Peninaei shousi kikei, lausikei Hannaei shousi aki. 
3Hobaje kho po weko sangnyu ka Shiloa lakjaibou 
ThükenbouBunyubou jungto lemla hoba lembü kula angkei. Hobaje Elieibü 
shou müt nyi Hofni si Finehas Bunyuboueibü ungshedbou khünei kikei. 
4Hobaje Elkanaei lembü kubü chalou sühjinei, haoei haoeibü yak Penina 
hoba saoeibü bousu shou si yaksa shou la phejan kukei. 
5Lausikei Hanna laje phejan penyi thüng kukei; aishanga haoei Hanna to 
sanoukei, lausikei Bunyubouei saoeibü nasetshang khinkukei. 
6Hobaje saoeibü maangjamnyuei sao nyamnyamtiko khauangtikei, 
aieilausi Bunyubouei saoeibü nasetshang khinkukei. 
7Hobaje kho tegü Elkanaei po weko kümbei, ladang ong saoBunyuboueibü 
chem to angkei, haubü weko Peninaei sao maangto shattikei, hibü sao 
haapbei hoba ashauayung. 
8Hobaje saoeibü lao Elkanaei sao to laukei, “Hanna, no aila haapda? Hobaje 
no aila ashau ayungda? Hobaje kaibü maang- pon aila ngangko ong kida? 
Bousushou an tokei ka thedanga ngo khaibou aying lo?” 

Hanna hoba Eli 

9Hibü Shiloa haoen shauan yungan phaia Hanna meimeikei. Tou ungshedbou 
Eli Bunyubou lembüchem kouthung nyangko hao setshanga setan kikei. 
10Hobaje sao soushoua ngühko kikei hobaBunyubou to welaukei, hoba aeibou 
haapbei. 

11Hobaje saoei thebülanbü che lekei, hoba laukei, “O Thükenbou Bunyubou, 
nyi maimaitham kaibü samnyu aaola lebü to chühalonga hoba ngo 
damenalonga hoba kaibü samnyu amaalonga, lausi tokei kaibü samnyu la 
bousu shou che kualonga kheijinei haoeibü langkei salang 
pendou Bunyubou la ngei kulabü hoba haoeibü khua khujin ajinkulabü.” 
12Hobaje saoei Bunyubou to athakko lounyu welaujinei saoeibü sembung 
Eliei chühenkei. 
13Tou Hanna saoei saoeibü maanga joyokei, saoei sembungkhop ong topeikei, 
lausi saoeibü ngühje adit. Hibü sao ihei jaakkei dogo Eliei dambei, 
14hoba Eliei sao to laukei, “No lalokche ihei jaakan kila?” 
15Hobaje Hannaei jongaiko laukei, “Aying, ngeibü Bunyubou, ngo soushoua 
maangngangbü yaksa che ki; ngei ih ayingsi nyakidei ayung, 
lausikei Bunyubou thedanga ngei ngeibü soushou haakletnyu phokukei. 
16Kaibü samnyu Belial nouyangnyu che tegü teweima; aishanga tou sühko 
maangthon hoba maangngangbü juong ka ngei joyoa.” 
17Kheijinei Eliei jongaiko laukei, “Haksoa haushi, hoba Israel Mühghaüei nyi 
hao ka hibü kaibü subüjabü sakkushima.” 
18Hobaje saoei laukei, “No khangenbou ka thedanga onou haptishima.” 
Kheijinei yaksanyu kho jembü lam to haukei, hoba shaukeiyungkei hoba 
saoeibü thenyek touje maangmau akitei. 

Samuel Bukbü hoba Saüenbü 

19Hobaje haoen ngeyang enyu pikei hoba Bunyubou to lembei hoba sepeikei, 
hoba haoeneibü chem Rama to loukei, hoba Elkanaei jembü yak ngekei, 
hoba Bunyubouei sao damenkei. 
20Hobaje ladang jih sühjung loukei. Hanna mang akongko apbei hoba 
bousushou che bukkei hoba saoei haoeibü nyen Samuel dogo nyenkei, 
aieilausi saoei laukei, “Ngei hao Bunyubou ka hikei.” 
21Elkana hoba hao chemdang pendou po weko haitibü lembü hoba takletbü 
lemla angkei. 

22 Lausikei Hannaje üang; aishanga saoei hao lao to laukei, “Shou in athon 
shongko ngo üanglabü, hoba kho phaia ong hao Bunyubou thedangto 
longlabü hoba khünei ponpen kila shanga ngei hao leian loulabü.” 
23Hobaje saoeibü lao Elkanaei sao to laukei, “Ka la maibü che leshi, nyi hao 
in athon shongko haiteishi; Bunyubouei ong haoeibü ngüh haüthüktishima.” 
Hibü yaksa khoei haisühkei hoba saoei hao aching shongko saoeibü 
bousushou kho senyopbei. 
24Hobaje ladang hao saoei sen aptikei, saoei sao yoa masu pongsu sem hoba 
wen efa che hoba ih jephot che künan ShiloaBunyuboueibü chem to hao leian 
loukei, hoba shou kho toukei nashou ong kikei. 
25Hobaje haoenei masu pongsu haitikei, hoba shou kho Eli jungto leian 
loukei. 
26Hobaje saoei laukei, “O ngeibü bunyubou, no lang kisije ngeibü 
bunyubou, Bunyubou to welauko hanei ka junga loan kibü yaksanyu kho ngo 
ki. 
27Ho shou shanga ngei welaukei, hoba Bunyubouei ngei hao ka hibü ngeibü 
subüjabü kü la kuan kia. 
28Hibü ngeikei hao Bunyubou la kuda, hao lang kishongko hao Bunyubou la 
kuda.” Hobaje khünei haoenei Bunyubou to lembei. 

 1 Samuel 2 

Hannaeibü Welau 

1 Kheijinei Hannaei welauan laukei: “Bunyuboua ngeibü maangpon phühenan 
kia; Ngeibü hau Bunyuboua tonenan kia, Ngeibü dangbou thedanga kü 
sembungei the lenenda. Aieilausi kaibü khümenbüa ngo olinda! 
2Bunyubou tegü aokei saopobü aki; aishanga ka to liman lubü ao aki; ayingsi 
küneibü Mühghaü tegü ai laang aki. 
3Touje yongko yonglambo telau; kaibü sembung ka yonglambü ngüh telongti. 
Aishanga Bunyubou hapbüngebü Mühghaü ki. Hobaje haoei kümbüleibü seret 
hauan chühda. 

4Lakjaibü mütshuongeibü laujin leiluakei. Hobaje aoyou phaiyetan tuongkei 
haoen hau kiko shembe kaian kia. 
5Aoyou shi shenan kikei, haoen lolo shausiyung lamtikei, hoba aoyou mühei 
haiyetnyu kikei mühei ühaida. Haü, angkongnyuei shousi nyet bukkuakei, 
hoba shousi juong kibü pheijung ngaida. 
6Bunyubouei haitida hoba langkei kitida, Haoei hee to yanlangda, hoba 
sungjung longkuda. 
7Bunyubouei shalebü kümda, hoba keibü kei kümda. Haoei yantida hoba 
tokei haoei angtida. 
8Haoei shalebü shuong thamngu ka phonenda. Hobaje khambü shuong od 
apshang ka sungenan Choba shuong yoa settida. Aishanga kaodak thaonyu 
shuong Bunyubou shangabü ki, hoba khübü thüka haoei kaodak tenan 
phoakei. 
9Haoeibü saopobü shuongeibü you haoei lombo kilabü; lausikei amaibü 
nakthüh phanga haoei ngüh üangko phoyolabü. Aishanga hauei ongje müt 
aoeikei thük ühüplabü. 
10Bunyubou to tokyobü shuong netla yeiko leilukulabü. Haoen khulimbo 
haoei müha langmak maklabü. Kaodak thonbü shuong haoei matjemlabü; 
hoba haoei haoeibü Choba la hau kulabü. Hobaje haoei pienbü hau 
yaangtilabü.” 
11Hobaje Elkana haoeibü chem Rama to haukei; hoba nashou khoei Eli 
ungshedbou thedanga Bunyubou khangenkei. 

Elieibü Shousi Shuong 

12Tou Elieibü shousi shuong kho jim akibü mütshuong kikei, 
haoenei Bunyubou ange. 
13Ladang müt cheei haitibü lembü kulaje, mütshuong yoa ungshedboueibü 
song ho kikei, ungshedbou phai sembü müt che phe kho thungko kijinei 
haoeibü ika ikji shou sem yembü phe yaüjin lak jungan loulabü. 



648 

 

 
   Saopobü Lai 

© 2002, Bible Society of India. 
 

 
 

 

14Hobaje haoei kho phaua ayingsi kitela ayingsi khaüchaka ayingsi 
nyakchaka jukettilabü, hoba sepjinei sepenbü pendou kho ungshedbouei 
shaukei. 
15Shiloa Israelbü loubü pendou to haoenei khei kümbei. Tokei haabü kho 
ajuokjinei ungshedbou khangenbou khoei haitibü lembü kubü müt to laulabü, 
“Ungshedbou shanga ngoulabü phe kushi; aishanga haoei ka ka phe thungbü 
aying sangtüngbü ong lelabü.” 
16Hobaje müt khoei hao to laukei, “Haoenei shaangla haabü juoklabü hoba 
kho phaia nyi mangsüh leshi” dogo laualonga kheijinei nyi laulabü, “Aying, 
nyi ong kü la kho kujan, kho khei aying longa kho ngei soan sunglabü.” 
17 Kho tegü heshou nyieibü shabü kho Bunyubou thedanga yaangbü kikei. 
Aishanga mütshuongei Bunyubou to lembü awealau. 

Samuel Shiloa 

18Lausikei Samuelei Bunyubou thedanga nashoua ungshed saopobü hele 
phembaneiei shembe kaian khangenkei. 
19Tokei haonyuei hao la mangyuk hanbü che shikukei, hoba saoeibü lao yoa 
po weko haitibü lembü kula sao angjinei saoei kho po weko sungbakukei. 
20Hobaje Eliei Elkana hoba hao yak haükukei, hoba laukei, 
“Bunyubou shanga kubüei Bunyubouei ho yaksa danko ka la lilabü 
haükushima.” Hobaje haoen chem to ngaikei. 
21Hobaje Bunyubouei Hanna peanchühkei hoba sao mang akongko apbei 
hoba bousushou sem hoba yaksa shou nyi bukkei. Hobaje nashou 
Samuel Bunyubou thedanga chingkei. 

Eli hoba Hao Shousi Shuong 

22Tou Eli aeibou baushi sinkei; hoba Israelbü pendou to haoeibü shounyiei 
kümbü hoba ailai kambü chem koukhüna nongnaebü yaksa shuong to haosiei 
asangalanbü jungeikei pendou haoei ditkei. 
23Hobaje haoei haosi to laukei, “Aila kasiei ho tegübü kümsilei kümda? 
aieilausi kanei amaibü jungeibü habü mütli pendou ka ngei ditda. 

24Aying, kü shounyi, aishanga ngei ditbü ngühlang ho maibü aying, 
kasiei Bunyuboueibü mütli shuong ngühkhüm leilukuda. 
25Müt cheei che khulimbo shabü shona longa Mühghaüei jembulabü; lausikei 
müt cheei Bunyubou khulimbo shabü shona longa aoei hao shanga 
sukujakula!” Kho khei yingsikei haosiei haosieibü bou to ngüha ale; 
aieilausi Bunyubouei haosi haitila maang angenan kikei. 
26 Hobaje nashou Samuel süngsilop hoba Mühghaü si müt hamei 
maangshikbüa chingkei. 

Elieibü Chemdang Khulimbo Thusei Ngüh 

27Hobaje Mühghaü müt che Eli jungto loukei, hoba hao to laukei, 
“Hai, Bunyubouei lauda: Ngo kabou chemdang to haoen Ijepa Farao chema 
aaola lean kijinei ngo lolo tang akhit lo? 
28Israelbü chung pendou ka ngeibü ungshedbou lela ngei hao apien lo hoba 
Israelbü shousi shuongei lembü pendou ngei kabou chemdang la aku lo? 
29Kholonga aila ngei takletan phokubü ngeibü haitibü lembü shuong hoba 
lembüsabü shuong kanei aweasüngda? Ngeibü mütli Israelbü shuongei lembü 
maiboutham pendouei kan lolo netan yeitibü danko kü toje kaibü shousi 
shuong aei hangenda. 
30Hibü Bunyubou Israel Mühghaüei lauda, ‘Ngei maimaitham kaibü chung 
ponpen kü yoa pailabü,’ dogo laukei, lausikei tou Bunyubouei soumo hatbü 
shuong shanga ngei soumo hatlabü hoba ngo awealaubü shuong ngei haü, 
dogo aweeilabü. 
31Chühashi, kaibü chema jaishou che ongkei akilabü lele ngei kaibü phem 
hoba kaboueibü ik wapan apbulabü chalou shuong louada. 
32Hobaje Israel la kusikhang kubü pendoua nyi dühko khonsakko chühlabü, 
hoba kaibü chema ponpen shanga baushi che ongkei akilabü. 
33Hobaje kaibü müt ao ngei ngeibü lemshang ka wapan üpbo kila hao kho 
kaibü nyek leilukula hoba kaibü maangpon maangshat khangtilabü lele 

kilabü hoba kaibü chem ka longbü pendou haoen mütla yeibü jihaphaia 
hailabü. 
34Hobaje kaibü shou müt nyi Hofni hoba Finehas thükto haüthüklabü, ho ka 
shanga tetsida kilabü, chalou chenei ong ham hailabü. 
35Hobaje kü shanga ngei maanglembü ungshedbou che ngeibü maangpona 
hoba ngeibü maanga kibü tegü kümlabü lele longtikulabü, hoba ngei hao 
shanga chemdang kaangbü che huonglabü, hoba hao ponpen shanga onang 
naangkuko ngei pienbü thedanga pailabü. 
36Hobaje ho hai haüthüklabü, khei kaibü chema jouan kibü wekoei loulabü 
hoba hao to nam shisho hoba wentek che shanga hao to khüpetlabü hoba 
laulabü, ‘Ngei ka to sudajada, khei ngei haken che ongkei shaulabü lele 
ungshed kümsilei chenei ngo jinkushima.’ ” 

1 Samuel 3 

Bunyubou Samuel jungto Longbü 

1Tou nashou Samuelei Eli thedanga Bunyubou khangenko kikei. Hobaje 
khübü chaloua Bunyuboueibü ngüh kho aeibou tetetnyu kikei, mangsang 
pühko akitei. 
2Hobaje ladang Eli hao kishanga lengan kikei, haoeibü nyek yuian kisije 
haoei hapla athükko kikei. 
3Hobaje Mühghaü wanthung monyetko kikei. Hobaje Bunyuboueibü lembü 
chem lan Mühghaüeibü Busen kikei, khünei Samuel ngakla lengan kikei; 
4Kheijinei Bunyubouei Samuel ngako laukei, “Samuel! Samuel!” Hobaje haoei 
laukei, “Ngo hanei kia!” 
5Hobaje hao Eli jungto laangjung haukei, hoba laukei, “Nyi ngo ngakei hoba 
ngo hanei kia!” Lausikei haoei laukei, “Ngei no anga, ngaian yepashi.” Hibü 
hao ngaikei hoba yepbei. 
6Hobaje Bunyubouei toukei nyibou ngakei, “Samuel!” Hobaje Samuel pikei 
hoba Eli jungto haukei, hoba laukei. “Nyi ngo ngakei hoba ngo hanei kia.” 
Lausikei haoei laukei, “Ngei no anga, kü shou; ngaian yepnga- iashi.” 

7Tou SamueleiBunyubou mo angeko kikei, ayingsi Bunyuboueibü ngüh tokei 
hao to tang mokhitko kikei. 
8Hobaje toukei Bunyubouei sembou Samuel ngakei. Hobaje hao pikei hoba 
Eli jungto haukei, hoba laukei, “Nyi ngo ngakei hoba ngo hanei kia.” 
Kheijinei Bunyubouei nashou kho ngakei dogo Eliei ngeenkei. 
9Hibü Eliei Samuel to laukei, “Hauan yepashi, hoba haoei no ngaalonga nyi 
hai laulabü, ‘Joyoashi, Bunyubou, aishanga no khangenbouei ditda.’ ” Hibü 
Samuel ngaikei hoba hao kishanga yepbei. 
10Hobaje Bunyubou kho loukei, hoba lokei, hoba lubü chaloua tegü “Samuel! 
Samuel!” dogo ngakei. Kheijinei Samuelei laukei, “Joyoashi, aishanga no 
khangenbouei ditda.” 
11Hobaje Bunyubouei Samuel to laukei, “Chühashi, ngei Israela kümsilei che 
kümlabü, laoboua ho ditbü wekoei wiyolabü. 
12Kho chaloua Eli chemdang shanga ngei laubü pendou khangbü ka khei 
thonbü sühko ngei Eli khulimbo kümlabü. 
13Aishanga haoei ngean kibü shedbü shanga ngei haoeibü chemdang ponpen 
shanga matjemlabü, aieilausi haoeibü shounyiei khüksiuok haoen lolo 
sungbakei, hoba haoei haosi athanget. 
14Hibü Elieibü chemdangei shed shonbü kho haitibü lembü ayingsi lembü 
kubüei ponpen shanga dean apla athüklabü lele ngei Eli chemdang to 
thealana.” 
15Hobaje ngeyang sühko Samuel yepan kikei, hoba Bunyuboukoukap kouyem 
shuong ipbei hoba Samuelei Eli to mangsang kho lenla hatkei. 
16Kheijinei Eliei Samuel ngakei hoba laukei, “Kü shou Samuel.” Hobaje haoei 
laukei, “Ngo hanei kia.” 
17Hobaje haoei laukei, “Bunyubouei ka to joyobü kho ai? Ngei ka to 
sudajada, kho kü to tehu; ka to haoei lenbü pendou nyi denche ongkei 
hualonga kho tegü ka to tokei aeikei Mühghaüei kümshima.” 

18Hobaje Samuelei hao la pendou lenkei hoba hao ka ai ahu. Hobaje Eliei 
laukei, “Ho Bunyubou ki, hao la ai maikei kho hao la kümtiashi.” 
19Hobaje Samuel chingkei hoba Bunyubou hao yoa kikei, hoba haoeibü ngüh 
che ongkei kaoa üatti. 
20Hobaje Dan ka Beersheba sühko Israel pendouei Samuel Bunyubou shanga 
thuseibü yeila pienkei. 
21Hobaje Bunyubou nyibou Shiloa tang khitkei, aishangaBunyubouei jembü 
lolo Samuel to Shiloa Bunyuboueibü ngühei tang khitkei. 

 1 Samuel 4 

Ngühkhüm Busen Solangtibü 

1Hobaje Samueleibü ngüh Israelbü pendou jungto loukei. Tou Filistiabü 
khulimbo Israelbü lason to haukei, hoba Ebenezera shaikei, hoba Filistiabü 
Apheka shaikei. 
2Hobaje Filistiabüei haoen lolo Israelbü khulimbo lin küman kikei hoba 
ladang haoen lasona haüyokei, Filistiabü thedanga Israelei athük hapbei, 
hoba haoenei lason lashuok wapyoshanga müt hajar lei thüng haitikei. 
3Hobaje ladang mütshuong shaishang to louko kikei, Israelbü jaishou 
shuongei laukei, “Filistiabü thedanga tat Bunyubouei aila 
shemtikei?Bunyuboueibü thebülanbü saopobü Busen kho sen yoa haulabü 
lele hoba dangbou shuong ik ka sen khümenlabü lele Shilo ka senei 
sungbakho.” 
4Hibü mütshuongei Shilo to ngühlang künbü hautikei hoba khüka 
Thükenbou Bunyuboueibü theyolanyobü Busen laobou kaakyembü kherabim 
thüka setda, haoenei sungbakei, hoba Elieibü shou müt nyi, Hofni si Finehas 
kho Mühghaüeibü theyolanyobü Busen yoa kikei. 
5Hobaje ladang Bunyuboueibü theyolanyobü saopobü Busen kho shaishang to 
lotkei, Israelbü pendouei ngühlang yaangbüei tenkeitenko ngekkei. 

6Hobaje ladang Filistiabüei ngekbü ngühlang ditkei haoenei laukei. “Ibribüei 
shaishanga ngekbü ngüh yaangbü tetlabü ai?” Hobaje Bunyuboueibü Busen 
shaishang to sungbaan kikei dogo haoenei ditenkei. 
7Hobaje Filistiabü shuong hatko kikei, aishanga haoenei laukei, “Shaishang to 
mühghaü louakei.” Hobaje haoenei laukei, “Ügütü, aieilausi shangied hai 
akitei! 
8Ügütü, habü hau yaangbü mühghaü shuong ik ka aoei sen khümenla? 
Shieikoe phang phang pendouei Ijepbü to yama sühtibü kho khübü mühghaü 
ki. 
9Ibribü thedanga kan aaola ayeila hau kiashi, hoba kan lolo bousu tegü kishi, 
hoba wapyoashi!” 
10Hobaje Filistiabüei wapyokei, hoba Israelbüei athük, hoba haoen mütpem 
weko lulueibü neichem lamjung satkei. Hobaje haitibü juong kikei; aishanga 
Israelbü hajar khujin youei wapyobü müt tuongkei. 
11Hobaje Mühghaüeibü Busen sunglangkei, hoba Elieibü shounyi, Hofni si 
Finehas kei haitikei. 

Eli Haibü 

12Hobaje lason ka Benjaminbü ka müt che laangjung haukei, hoba khünyet 
chaloutham jembü nei jitnyinan haoeibü khua tham kakan Shilo to loukei. 
13Hobaje ladang hao loukei, chühashi, bakhün nyangko Eliei chema 
setshanga limchühko setan kikei; aishanga Mühghaüeibü Busen shanga 
haoeibü maangpon lühjilühko kikei. Hobaje ladang müt kho sangnyu to 
lotkei hoba kho lenkei, sangnyubü khümbo haapyokei. 
14Hobaje ladang Eliei lemenbü ngühlang ditkei haoei laukei, “Ho lemenbü 
ngühlang tetlabü ai?” Hobaje müt kho panteiko loukei hoba Eli to lenkei. 
15(Tou Eli po anjinngaoto set kikei, hoba haoeibü nyek yuian kikei. Hibü 
haoei achühenko kikei.) 

16Hobaje müt khoei Eli to laukei, “Lason shuong ka loubü kho ngo hoba ngo 
tat lason shuong yoka satjung loukei.” Hobaje haoei laukei, “Lai yingkei kü 
shou?” 
17Hobaje ngühlang künan loubou khoei jongaikei hoba laukei, “Filistiabü 
thedang ka Israelbü lina hoba tokei mütli yoa haitibü juong kikei, hoba kaibü 
shounyi, Hofni si Finehas haia hoba Mühghaü Busen sunglanga!” 
18Hobaje ladang haoei Mühghaü Saopobü Busen shanga lenkei, bakhün 
nyangko haoeibü setshang ka phai to atkei, hoba haoeibü ngüm leiluan hao 
haikei. Haoei Israel po saonyi matjembei. 

Finehas Yak Haibü 

19Hobaje haoeibü shou Fine- haseibü yak mang akongko shou bukla nyangko 
kikei, hoba ladang saoei Mühghaü Busen langa hoba saoeibü laoeibü bou 
hoba saoeibü lao haia dogo ngühlang ditkei saoei sao lolo khüpetkei hoba 
chemnoukei, hoba na hapbei aishanga sao khonkubü sao thük to loukei. 
20Hobaje sao hailabü chaloua sao to thuibü yaksa shuongei sao to laukei, 
“Tehüt, aishanga nyi bousu shou che bukkua.” Lausikei saoei ajongai, ayingsi 
saoei kho adam. 
21Hobaje, “Israel ka soneikangbü banga,” dogo lauko saoei nashou kho 
Ikhabod dogo nyenkei; aieilausi Mühghaü Busen sunglangkei hoba saoeibü 
laoeibü bou hoba saoeibü lao maukei. 
22Hobaje saoei laukei, “Bunyuboueibü soneikangbü Israel ka banga; aishanga 
Mühghaü Busen sunglangkua.” 

1 Samuel 5 

Filistiabü yoa Theyolanyobü Busen 

1Filistiabüei Mühghaü Busen sungkei hoba haoenei kho Ebenezer ka Ashdod 
to sungbakei. 
2Hobaje Filistiabüei Mühghaü Busen sungatkei, hoba kho Dagon chem to 
sungatkei hoba kho Dagon nyangko phokei. 

3Hobaje ladang Ashdodbü kho nyibounyet ngeyang enyu pikei, 
chühashi, Bunyuboueibü Busen junga Dagon the khüman tuongan kikei. 
Hobaje haoenei Dagon hejung louan nyibou haoeibü kaoena phokei. 
4Lausikei ladang haoenei nyibounyet ngeyang enyu chühkei, Bunyuboueibü 
Busen thedanga Dagon the khüman kaoa tuongan kikei, hoba Dagoneibü khu 
si haoeibü ik penyi ham wa- pan apan kaoa atan kikei. 
5Hibü tat sühko Dagon ungshedbou shuong ayingsi Dagon chem to loubü 
aoeikei Ashdoda Dagon phoshang kaoa anakeida. 
6Lausikei Ashdodbü thüka Bunyuboueibü ikok atsheitham kikei, hoba haoei 
haoen mautikei, hoba boklimei Ashdod hoba kho leilang thük to meitikei. 
7Hobaje ladang Ashdodbüei kho khei hapbei haoenei laukei, “Israel 
Mühghaüeibü Busen yoa akilabü; aishanga sen thükto hoba Dagon seneibü 
mühghaü thükto haoeibü ikok atsheibü kia.” 
8Hibü haoenei ngühlang hautian Filistiabü songdakbü pendou haoen jungto 
leishaikei hoba laukei, “Israel Mühghaü Busen shanga senei ai kümla?” 
Hobaje haoenei jongaikei, Israel Mühghaü Busen kho Gat jungto 
sunglangtiashi. Hobaje Israel Mühghaü Busen haoenei khüto sungjung 
haukei. 
9Lausikei haoenei kho kuktian phaiaBunyuboueibü ik sangnyu khulimbo kikei 
hoba sangnyu aeibou panglangyoko kikei hoba haoei sangnyubü mütshuong 
yaangbü hanbü pendou to meitikei, hoba bokshat mou haoen to longtikei. 
10Hibü haoenei Mühghaü Busen kho Ekron to hautikei. Hobaje Mühghaü 
Busen Ekron to loujinei Ekronbüei ngekko laukei, “Sen hoba sen mütli 
shemtila Israel Mühghaü Busen sen jungto sungbakuakei.” 
11Hibü haoenei hautikei hoba Filistiabü songdakbü pendou leishaikei hoba 
haoenei laukei, “Israel Mühghaü Busen hautian apashi. Khoei sen hoba sen 
mütli ashemtila Israel Mühghaü Busen kho nyibou haoen kishang to ngaitian 
apashi.” Aishanga sangnyu pendoua aeibou panglangyoko kikei. Mühghaü ik 
khünei aeibou kaangan kikei. 

12Hobaje ühaiko kibü müt mouei sühkei, hoba sangnyu lemenyobüei müha 
onlangkei. 

 1 Samuel 6 

Ngühkhüm Busen Ngaitibü 

1Bunyuboueibü Busen Filistiabü kaodaka lit nyet kikei. 
2Hobaje Filistiabüei ungshedbou shuong hoba thu lenbü shuong ngaan laukei, 
“Bunyuboueibü Busen shanga senei ailai kümla? Kho kishang to ai yoa ho 
künei ngaitila kün la lenbü.” 
3Hobaje haoenei laukei, “Israel Mühghaü Busen kanei ngaitijinei kho kong 
tengaiti. Maimaitham hao la shedbü lembü sepeinyu ngaitikushi; kheijinei 
kan mou maian aplabü hoba haoeibü ik kan ka aila asungngaije kho kanei 
ngean aplabü.” 
4Kheijinei haoenei laukei, “Künei hao la ngaitikulabü shedbü shonbü lembü 
kho ai?” Hobaje haoenei laukei, “Filistiabü songdakbü shuong lühbak thüng 
honei kümbü takshou mou ngao hoba honei kümbü yepuk ngao; aishanga 
shieikoe che kan pendou thüka hoba kan songdakbü thüka kikei. 
5Hibü kanei kaneibü takshou mou noksa hoba kaonyek leilutikubü kaneibü 
yepuk noksa kümjan, hoba kanei Israelbü Mühghaü la soneikangbü kulabü; 
aingenyu haoei kan la kaneibü mühghaü shuong ka hoba kaneibü kaonyek ka 
haoeibü ik songoktilabü. 
6Kholonga aila kanei jembü maangpon Ijepbü hoba Farao haoeneibü maang 
kaangbü tegü kaangda? Ladang haoei kan yoa maangpanglabü kümbei 
haoenei mütshuong ohauti hoba haoen bangjung asat lo? 
7Tou hibü tongjin haanbü che, hoba kaang ajinbü sen nyatbü masu saoen 
penyi sungashi hoba lamleashi. Hobaje masu saoen shuong kho kailong 
khünei phenashi hoba khübü shoushou haoen ka chem to sungba. 
8Hobaje Bunyuboueibü Busen sungashi, hoba kho kailong thüka phoashi; 
hoba honeibü noksa laang laobou kanei hao la shedbü lembü kungaida, 

Busen chenei kho nyangko phoashi, hoba kho jembü lam to hauenlabü lele 
kho sattian apashi. 
9Hobaje kho jembü lam jembü leilang Bethshemesh to angalonga sen to 
amaibü yaangbü kümbü kho, kho ki; lausikei kho khei aying longa kheijinei 
sen to meitibü ho haoeibü ikei aying dogo senei ngelabü kho tegü thushed 
senei kühshuokbü ong yinglabü.” 
10Hobaje mütshuongei kho tegü kümbei; hoba sen nyatbü masu penyi 
sungkei, hoba kailonga khübü kho phenkei, hoba haoeneibü shoushou 
shuong chema khinan phokei. 
11Hobaje haoeneiBunyuboueibü Busen kho, hoba honeibü yepuk si takshou 
mou kibü busen kho tongjin kailong to jinkukei. 
12Hobaje masu shuong khoei lam tangbü to hauan Bethshemesh lam to 
haukei; haoen haujinei phangkabou to yankei, hoba nanae ayingsi mae aeto 
asepei. Hobaje Filistiabü songdakbü shuong haoen phai Bethshemesh sühko 
haukei. 
13Hobaje Bethshemeshbü pholia whet youshou latyoko kikei, hoba haoenei 
haoeneibü nyekei chühan litikei hoba saopobü Busen hapbei hoba kho hapan 
olinyokei. 
14Hobaje kailong Bethshemeshbü Joshuaeibü sek to lotkei, hoba laangnyu 
yaangbü che kikei khünei lokei, hoba haoenei kailongeibü bu kho leilukei 
hoba Bunyubou la masu shuong kho juokbü lembü kukei. 
15Hobaje LevibüeiBunyuboueibü saopobü Busen hoba kho yoa kibü busen 
ainei honeibü namsek laang kikei kho sungletkei, hoba khübü kho laang 
yaangbü thüka phokei, hoba Bethshemesh mütshuongei khünyet chaloua 
tham Bunyubou la juokbü lembü hoba haitibü lembü kukei. 
16Hobaje ladang Filistiabü songdakbü müt ngaoei kho hapbei, khünyet 
chaloutham haoen Ekron to sepeinyu ngaikei. 

17Hobaje Filistiabüei Bunyubou la shed shonbü lembü shanga kubü honei 
kümbü bokbü mou kho khübü kho ki; Ashdod shanga che Gaza shanga che, 
Ashkelon shanga che, Gat shanga che, Ekron shanga che. 
18Hobaje honei kümbü yepuk shuong kho songdakbü müt ngao shangabü 
Filistiabü sangnyu pendou lühbak thüng ba lelepan kibü sangnyu hoba sang 
penyi shanga kikei, hoba tat sühko tokei laang yaangbü laobou 
haoenei Bunyuboueibü saopobü Busen tenan phokei kho Bethshemeshbü 
Joshuaeibü seka kia. 
19Hobaje Bunyubou Mühghaüei Bethshemesh mütshuong müt anjinlei to 
ngümbei hoba haoen haikei; aieilausi haoeneiBunyuboueibü saopobü Busen 
to chühattikei. Hobaje Bunyubouei haoen müt juong haitibü shanga haoen 
mang haapbei. 

Kiriath Jearima Saopobü Busen 

20Hobaje Bethshemesh mütshuongei laukei, “Ho Saopobü 
MühghaüBunyubou thedanga aoei loenla? Hobaje sen yoka ao jungto hao 
longla?” 
21Hobaje haoenei Kiriath Jearima kibü jungto ngühlang künbü hautikei, hoba 
laukei, “Filistiabüei Busen sungbakua, kan kaiyena hoba kanei kho 
sunglangashi.” 

1 Samuel 7 

1Hibü Kiriath Jearimbü loukei hoba Bunyuboueibü Saopobü Busen künan 
angkei, hoba shongha Abinadabeibü chem to sungbakei, hobaBunyuboueibü 
Saopobü Busen phola haoeibü shou Eleazar saüenan phokei. 

Samuelei Israela Songdakbü 

2Hobaje Kiriath Jeariama Saopobü Busen kibü chalou jih lounyu haukei khei 
po saoche thüng, hoba Israelbü pendou Bunyubou jungto sepeikei. 
3 Hobaje Samuelei Israelbü pendou to joyoko laukei, “KaneiBunyubou jungto 
kaneibü maang- pon pendouei sepeikho laualonga kholonga kan yoka 
küksithang mühghaü shuong hoba Ashtarot apashi, hoba Bunyubou jungto 

kaneibü maangpon lamleashi, hoba hao to khangenashi, hoba haoei kan 
Filistiabü ik ka khümenlabü.” 
4Kheijinei Israelbüei Baalim hoba Ashtarot apbei hoba Bunyuboukhangenkei. 
5Hobaje Samuelei laukei, “Israelbü pendou Mizpa to yoshaiashi, hoba ngei 
kan shanga Bunyubou to welaulabü.” 
6Hobaje haoenei Mizpa to liko yoshaikei hoba haoenei dei khushaikei hoba 
khoBunyubou thedanga jonan jinkukei hoba kho chaloua mühei nyengkei 
hoba khünei laukei, “Bunyubou thedanga künei shabü shona.” Hobaje 
Samuelei Mizpaa Israelbü matjembei. 
7Hobaje ladang Filistiabüei Israelbü Mizpaa liko yoshaiakei dogo ditkei, 
Filistiabü songdakbü shuong Israelbü khulimbo longkei. Hobaje ladang 
Israelbüei kho ditkei haoenei Filistiabü to hatko kikei. 
8Hobaje Israelbüei Samuel to laukei, “Sen Filistiabü ik ka khümenla 
shanga Bunyubou seneibü Mühghaü to athakko ngekashi.” 
9Hobaje Samuelei senyungbü san shoushou che sungkei, hoba kho juokbü 
lembü pendou shanga Bunyubou to lembei hoba Samuelei Bunyubouto 
Israelbü shanga ngekkei hoba Bunyubouei hao to jongaikei. 
10Ladang Samuel juokbü lembü lembo kikei, kheijinei Filistiabüei Israelbü 
khulimbo lason wapyola nyangko loukei, lausikei kho chaloua Filistiabü 
thükto Bunyubouei ngüh yaangbüei phangkei hoba haoen panglangtikei, 
hoba Israelbü thedanga haoen thüktikei. 
11Hobaje Israel mütshuong Mizpa ka haukei, hoba haoen Bethkar phang to 
alou shongko haoen to wapbei. 
12Kho phaia Samuelei laang che sungbakei hoba kho Mizpa si Shen kanglanga 
phokei, hoba kho nyen Ebenezer dogo nyenkei, hoba laukei, “Han 
sühko Bunyubouei sen to thuia.” 
13Kho tegü Filistiabü thükkei, hoba haoen touje Israelbü leilang to alou. 
Hobaje Samuel salang sünga Bunyubou Filistiabü khulimbo kikei. 

14Hobaje Filistiabüei Israel ka sungbü sangnyu shuong Ekron ka Gat sühko 
Israelbü la nyibou kungaikei, hoba Filistiabü ik ka Israelbüei haoeneibü 
kaonyek khümenan phokei. Hobaje Israelbü si Amorbü kanglanga sangmai 
kikei. 
15Hobaje Samuelei haoeibü salang sünga Israel matjembei. 
16Hobaje haoei po weko theneithenko Bethel, Gilgal hoba Mizpa 
peanchühkei; hoba khübü kaonyek pendoua haoei Israel matjembei. 
17Hobaje hao Rama to ngaikei, aieilausi khünei haoeibü chem kikei, hoba 
khünei haoei Israel matjembei, hoba haoei Bunyubou la lemshang che 
dangkukei. 

 1 Samuel 8 

Mütshuongei Choba Mangsühbü 

1Hobaje ladang Samuel baushi sinkei, haoei haoeibü shounyi Israel thüka 
matjembü shuong yeitikei. 
2Tou haoeibü shou jaishoubou nyen kho Joel kikei, hoba nyiboubü nyen 
Abija, haosi Beershebaa matjembü kikei. 
3Hobaje haoeibü shounyiei haoeibü lamnyua apai, lausikei nyakshinam lam 
aeto sepeikei, hoba besa lekei, hoba ngühmai mat ajem. 
4Kheijinei Israelbü jaishou shuong pendou haoen lolo liko yoshaikei hoba 
Samuel jungto Rama to loukei. 
5Hobaje haoenei hao to laukei, “No baushi, hoba kaibü shounyiei kaibü lama 
apaida, tou lubü phang pendou phatko kün matjemla kün la Choba che labü.” 
6Lausikei haoenei, “Kün la matjemla Choba che labü,” dogo laubüei Samuel 
aolinti, hoba Samuelei Bunyubou to welaukei. 
7HobajeBunyubouei Samuel to laukei, “Haoenei ka to laubü pendoua 
haoeneibü ngüh ditkushi; aishanga haoenei no asunglet aying, lausikei ngo 
haoen thüka Choba yingla haoenei ngo asunglet. 

8Haoen Ijep kaodak ka ngei leian longbü chalou ka haoenei kümbü kümsilei 
pendou phatko tat sühko haoenei ngo inletan kia, hoba lubü mühghaü 
khangenbü kho tegü toukei haoenei ka to kümda. 
9Tou hibü haoeneibü ngüh ditshi, khei yingsi dogokei nyi haoen to wanan 
lenan haoen to maangsanglabü lenshi, hoba haoen thüka songdaklabü Choba 
kümthenleithen shanga haoen to lenshi.” 
10Hobaje Samuelei Bunyuboueibü ngüh pendou hao ka Choba hibü 
mütshuong to lenkei. 
11Hobaje haoei laukei, “Kan thüka songdaklabü Chobaeibü kümthenleithen 
kho hai kilabü; haoei kaneibü bousushou shuong lelabü hoba haoen hao 
shanga hoba haoeibü kailong shanga hoba haoeibü koli sepai lela pienlabü; 
hoba haoeibü kailong thedanga haoen laanglabü. 
12Haoei haoen jembü shanga hajar thüka leiyeila hoba anjinsem bang thüka 
leiyeila pienlabü hoba haoeibü sek lattilabü. Hobaje haoeibü wapyobü 
peisilei hoba kailong peisilei shuong küntilabü. 
13Ponlem kümbü, thungbüjuokbü hoba wentek kümbü yeila shanga haoei 
kaneibü yaksa shousi shuong lelabü. 
14Hobaje haoei kaneibü sek hoba kaneibü semlüh bamang hoba kaneibü oliv 
bamang khübü maiboutham lelabü, hoba khübü kho haoeibü khangenbü la 
kulabü. 
15Hobaje kaneibü youshou phejan anboubü hoba kaneibü semlüh haoei 
lelabü hoba kho sungphatbü müt hoba haoeibü khangenbü la kulabü. 
16Hobaje kaneibü sambü shuong hoba samnyu shuong hoba kaneibü masu 
shuong ka maiboutham hoba kaneibü gadu haoei haoeibü kümaleia jinlabü. 
17Kaneibü sanlon dan ka phejan anboubü haoei lelabü, hoba kan haoeibü 
sambü yeilabü. 
18Kanei pienbü Choba shanga kho chaloua kanei ngeklabü hoba kho 
chaloua Bunyubouei kan to ajongailabü.” 

19Lausikei mütshuongei Samueleibü ngüh adit hoba haoenei laukei, “Aying! 
lausikei kün thüka Choba che kijan. 
20Khei künkei lubü phang pendou tegü yeilabü, khei küneibü Chobaei kün 
thüka matjemlabü hoba kün thedanga haulabü, hoba küneibü lason 
wapyolabü.” 
21Hobaje Samuelei mütshuongeibü ngüh pendou ditkei, hoba 
haoei Bunyuboueibü noua nyibou dittikei. 
22HobajeBunyubouei Samuel to laukei, “Haoeneibü ngüh ditkushi, hoba 
haoen la Choba che longtikushi.” Hobaje Samuelei Israel mütshuong to 
laukei, “Kan mütpem weko jembü sangnyu to ngaiashi.” 

1 Samuel 9 

Saulei Samuel Haüyobü 

1Tou Benjamin ka müt che Abieleibü shou nyenei Kish kikei; Abiel kho 
Zeroreibü shou Zeror kho Bekoraeibü shou, Bekora kho Afiaeibü shou 
Benjaminbü kibükeibü müt che kikei. 
2Hobaje haoeibü shou che kikei, haoeibü nyen Saul, heshou süngsilop maibü, 
hoba Israel shousi yoa hao to süngsilop maibü che ongkei akitei. 
3Tou Sauleibü bou Kisheibü gadu mauan kikei. Hobaje Kishei haoeibü shou 
Saul to laukei, “Tou ka yoa sambü yoka müt che leiashi hoba meimeiashi 
hoba gadu shuong lamashi.” 
4Hobaje haoei Efraim shongh kaodak danko haukei, hoba Shalisha kaonyek 
danko haukei, lausikei haoei haoen ühüp; kheijinei hao Shaalim kaonyek 
danko haukei, hoba khünei haoen akitei. Hobaje haoei Benjaminbü kaonyek 
danko haukei, lausikei haoenei khübü kho ühüp. 
5Ladang haoen Zuf kaodak to loukei, Saulei hao yoa kibü haoeibü sambü to 
laukei, “Kübouei gadu chüheilabü jeila seti shangabü bouje damlabü ong 
yeian apsi amaibula, kaiya seti sepeijung ngaiakho.” 
6Lausikei sambüei jongaiko laukei, “Chühashi, ho sangnyua soumo hatko 
jungeibü Mühghaü müt che kia; haoei laubü pendou haüthükko louda. Seti 

khüto haukho; aingenyu seti ai shanga hauda kho shanga haoei seti la 
lenenlakei kilabü.” 
7Kheijinei Saulei haoeibü sambü to laukei, “Lausikei chühashi, seti hausi 
setiei müt kho jungto ai jungan haula? Aishanga setieibü nyingkoa wentek 
khüma hoba Mühghaü müt jungto jungan haula jongsak che ongkei aki, setiei 
ai ki?” 
8Hobaje sambü khoei Saul to nyibou jongaiko laukei, “Chühashi, ngei kü ika 
Shekel leiboubü kia, seti la setieibü lam lenla kho ngei Mühghaü müt la 
kukho.” 
9Shangied Israela ladang müt cheei Mühghaü ka ngelabü phelaje kho tegü 
haoei laukei, “Kaiya, hoba senei hapbou jungto haukho.” (Aishanga tou 
thuseibü dogo laubü shangiedje hapbou dogo lauko kikei.) 
10Kheijinei Saulei haoeibü sambü to laukei, “Maiakei, kaiya, seti haukho.” 
Hibü Mühghaü müt kibü sangnyu to haosi haukei. 
11Haosi sangnyu to angjinei haosiei medei shuong deikhula haubü hapbei 
hoba haoen to laukei, “Hanei hapbou kilao?” 
12Hobaje haoenei haosi to jongaiko laukei, “Hao kia, chühashi, hao kan 
thedanga kia, tou panteiashi; aieilausi hao tat sangnyu to lotakei aishanga 
mütshuong tat shongha olinyobü lembü kia. 
13 Kan sangnyu to lotsilengko kanei hao tangsheitham shongh to hao 
shaulayungla üangtoua hao haplabü. Aieilausi hao aloushongko mütshuong 
ashauayunglabü, aishanga haoei haitibü lembü haükuda, hoba phaila aoyou 
ngakei haoen shaudayungda, hibü kan tou angashi, aishanga ho jiha kanei 
hao haplabü.” 
14Hobaje haosi sangnyu to angkei; hoba haosi sangnyu to lotjinei chühashi, 
shongh to angla haosi thedangto Samuel loukei. 
15Tou Saul aloujinei chalou che kian Bunyubouei ho hai lauko Samuel to tang 
khitkei. 

16“Ngiet ho jiha ngei ka jungto müt che Benjamin kaonyek ka hautilabü hoba 
nyi hao ngeibü mütli Israel thüka leiyeibü lela onang naangkujan, hoba haoei 
ngeibü mütli Filistiabü ik ka khümenlabü; aishanga ngei kü mütli thükto 
chüha, aishanga haoeneibü ngekbü kü junga lousüha.” 
17Ladang Samuelei Saul hapbei, Bunyubouei hao to laukei, “Ngei ka to joyobü 
müt kho chühashi, ngeibü mütli thüka songdaklabou kho hao ki.” 
18Kheijinei bakhüna Saul Samuel jungto nyangko loukei, hoba laukei 
“Sanoudambo hapbou chem kho lanei ki, kü la lenbüma?” 
19Samuelei Saul to jongaikei, “Hapbou kho ngo ki, kü thedang to shongh 
khüto angashi; aishanga tat no kü yoa shaulayunglabü hoba ngeyang ngei no 
hautilabü, hoba kaibü maangpona kibü pendou ka la lenlabü. 
20Hobaje kaibü gadu shuong mauan chalou sem hauda, khübü to maang teku, 
aishanga khübü kho hapa hoba Israelei maangdak ao to ki? Kho ka shanga 
hoba kaboueibü chemdang pendou shanga aying lo?” 
21Hobaje Saulei jongaiko laukei, “Ngo Benjaminbü Israelbü mütli 
hanboutham aying lo? Hobaje ngeibü chemdang Benjaminbü mütli pendou to 
hanbou aying lo? Hibü aila nyi ho tegü kü to joyoda?” 
22Kheijinei Samuelei Saul si haoeibü sambü leian haukei, hoba yenbou 
pobchem shemjang to haoen leian loukei, hoba ngabü shuong aoyou müt 
khujin kikei, haoen yoa thükkabou setshanga haosi settikei. 
23Hobaje Samuelei thungbüjuokbü to laukei, “Ngei ka to lulu phoshi dogo 
lauko ngei ka la kubü phejan kho sungba.” 
24Hobaje thungbou juokbouei you kho hoba kho thüka kibü sungbakei hoba 
kho Saul thedanga phokukei. Hobaje Samuelei laukei, “Ai ka thedanga 
tenkula amenan phokei kho shauashi; aishanga ngei mütshuong angajinei jih 
asühtoua ka shanga phokubü ki.” Hibü khünyet chaloua Saulei Samuel yoa 
shaukeiyungkei. 
25Hobaje ladang haoen shongh ka sangnyu to louyenko kikei, haoenei Saul 
shanga chemdaka shen che imbukei hoba hao khünei yepbei. 

Samuelei Saul Songdakla Naangenbü 

26Kho phaia Samuelei ngeyang enyu lange saolamto chemdak to ngaan 
laukei, “Ngei no ungtilabü lele piashi.” Hibü Saul pikei, hoba hao yoa Samuel 
khongto haukei. 
27Haosi sangnyu thon sühko yanjinei Samuelei Saul to laukei, “Sambü kho 
seti thedangto hauteitiashi; hoba hao sepan phaia noje loteiashi, ngei ka la 
Mühghaüeibü ngüh ngetilabü.” 

 1 Samuel 10 

1Kheijinei Samuelei onang thungdou sungbakei hoba kho haoeibü khua yeian 
jinkukei, hoba hao to sembung shepbei hoba laukei, “Bunyubouei haoeibü 
phetphanbü thüka leiyeibü lela no onang naangkukei aying lo? 
2Ladang no kü jungka tat bangjung haulaje kheijinei nyi müt nyi Racheleibü 
heea Benjamin leilanga Zelzaa haplabü, hoba haoenei ka to laulabü: Gadu 
shuong laobou nyi lamjung haukei kho hapa, hoba chühashi, kabouei gadu 
thounoulabü phoan ka shanga damlabü kian lauda, ‘Kü shou shangabü ngei 
ai kümla?’” 
3Kho phaia khüka no thedang ae hauashi hoba no Tabor yembu long jungto 
loulabü hoba khünei nyi müt sem Bethel to angko, müt cheei lonshou sem 
jungan, hoba lubü cheei wentek sem hoba lubü cheei ih shongmok che 
jungan, haüyolabü. 
4Hobaje Haoenei ka la salem kulabü hoba ka la wentek sem kulabü, laobou 
nyi haoeneibü ik ka sungletlabü. 
5Kho phaia Filistiabü sepai kishang Mühghaü shongh to no loulabü, hoba 
ladang no sangnyu thito loulaje, thuseibü tan che, kongkin, busen, laangkip 
kongkin, hoba kongkin haoen thedanga jungan louyenko nyi haüyolabü hoba 
haoenei thusei ngüh lauyoko kilabü. 
6Hobaje Bunyuboueibü soushou ka thükto hau yaangbüei loulabü, hoba nyi 
haoen yoa tetenko laulabü hoba no lubü müt che la yeian aplabü. 

7Hobaje ladang khübü tetsida ka jungto loulaje kaibü jihei sakkubü tegü 
kümshi, aishanga Mühghaü ka yoa kia. 
8Hobaje no kü to shaang Gilgal to haulabü; hoba chühashi, ngo ka jungto 
juokbü lembü lemla hoba sangmai hakso lembü lemla louyenlabü, ngo ka 
jungto alou shongko hoba nyi ai kümla ka la alen shongko chalou nyet no 
haiteijan.” 
9Hobaje Samuel ka bangla hao phai sepeijinei, Mühghaüei hao la maangpon 
haanbü che kukei; hoba khübü tetsida pendou khünyet chaloua haüthükkei. 
10Hobaje haoen ladang shongh aeto loukei, chühashi, thuseibü tan cheei hao 
to haüyokei, hoba Mühghaüeibü soushou hanei hao thükto loukei, hoba haoei 
haoen yoa tetenko laukei. 
11 Hobaje ladang shangied ngeyoan kibü shuongei maimaitham haoei 
thuseibü yoa tetenko joyoda dogo hapbei, mütshuongei cheei che to laukei, 
“Kisheibü shou to haüthükbü ho ai? Saul kei thuseibü yoa yoakei si?” 
12Hobaje nyangko lobü cheei jongaikei, “Hobaje haoeneibü bou ao?” Hibü ho 
tetentanbü ngüh la yeikei, “Saul kei thuseibü yoa yoakei si?” 
13Hobaje haoei ladang tetenko laubü thonan apbei, hao shongh khüto loukei. 
14Hobaje Sauleibü bou nashoubouei hao hoba haoeibü sambü to laukei, “Kasi 
lato haukei?” Hobaje haoei laukei, “Gadu shuong lamla haukei, hoba künei 
haoen kho ühüpsi kün Samuel jungto loukei.” 
15Hobaje Sauleibü bou nashoubouei laukei, “Sanoudambo Samuelei ka to ai 
laukei kü la lenbüma.” 
16Hobaje Saulei haobou nashoubou to, “Haoei küsi to shangashatetnyu gadu 
shuong hapa dogo laukei.” Lausikei sangle kümsilei laobou shanga Samuelei 
joyokei haoei hao la alen. 

Saul Choba Yeia dogo Ngekkei 

17Kho phaia Samuelei mütshuong liko Bunyubou jungto Mizpa to ngakei. 

18Hobaje haoei Israel shousi shuong to laukei, “Hai,Bunyubou Israel 
Mühghaüei lauda: Ngei Israelbü Ijep ka leiyenkei hoba Ijepbü ik ka hoba kan 
khonkutibü sangle pendou ik ka ngei kan khümenkei. 
19Lausikei tat kanei kan thushed hoba maangshat pendou ka khümenbou 
Mühghaü asunglet, hoba kanei hao to laukei, ‘Aying lausikei kün thüka 
Choba che phobü.’ Tou hibü kan loloBunyubou thedanga kan chung chung 
hoba phang phang lenko loashi.” 
20Hibü Samuelei Israel phang pendou nyangko leijung loukei, hoba 
Benjamineibü chung pienkei. 
21Hobaje haoei Benjamin chung haoen chempen chempen nyangko leian 
loukei, hoba Matrit chem- pen pienkei; hoba Kisheibü shou Saul pikei, 
lausikei haoenei hao lamjinei haoenei hao ühüp. 
22Hibü haoenei Bunyubou to “Toukei müt che loulabü akisai dogo phekei,” 
hoba Bunyubouei jongaikei, “Chühashi, haoei hao lolo on yoa hauakei.” 
23Hibü haoei laangjung haukei hoba khüka haoen yoka hao leian loukei, hoba 
ladang hao müt yoa lokei mütshuong toje phakshok ka thükae suokbou kikei. 
24Hobaje Samuelei müt pendou to laukei, “Bunyubouei ao pikei kanei 
hapakaoba lo? Khei müt pendou yoa hao phatko ao aki.” Hobaje müt 
pendouei ngekko laukei, “Mühghaüei Choba khümenshi!” 
25Kho phaia Samuelei mütshuong la Choba sangle kümthenleithen shanga 
lenkei, hoba tulaia dokei; hoba kho Bunyubou thedanga tentian phokei, hoba 
Samuelei müt pendou lulu chem to lintikei. 
26Hobaje Saul kei haoen chem Gibea to ngaikei. Hobaje Bunyubouei 
aoyoueibü maangpona meiyoukei, khübü maangkaangbü müt at hao yoto 
haukei. 
27Lausikei Bilieleibü shousi shuong atei laukei, “Ho mütei sen lai khümenla?” 
Hobaje haoenei hao la nyikukei hoba hao jungto jongsak jungan alouku. 
Lausikei haoei ngüh üangko kikei. 

1 Samuel 11 

Saulei Ammonbü Thükbü 

1Tou lit che phaia Amonbü Nahashei leikei, hoba Jabesh Gilead shikei, hoba 
Jabeshbü müt pendouei Nahash to laukei, “Kün to theyolanyobü che 
kümashi, hoba künei no khangenlabü.” 
2Hobaje Ammonbü Nahashei haoen to laukei, “Khei kaneibü mae nyek 
phekan apsi ong ngei kan yoa kho kümlabü. Hobaje ngei kho Israelbü thüka 
himou shanga tentian phokulabü.” 
3Hobaje Jabeshbü jaishou shuongei hao to laukei, “Israelbü leilang pendou 
aeto ngühlang künbü shuong hautila shanga kün la chalou nyet onko labüma; 
hoba kho phaia kün khümenla aokei akilonga kün ka jungto longlabü.” 
4Kheijinei ngühlang künbü shuong Gibeabü Saul jungto loukei, hoba khübü 
ngüh mütshuongeibü nouei ditko lenkei; hoba müt pendou ngüh longko 
haapbei. 
5Hobaje chühashi, Saul khongthu ka masu shuong phaito loukei hoba Saulei 
laukei, “Mütshuong haapbü ho haoen khonsak ai?” Hobaje haoenei Jabeshbü 
mütshuongeibü ngüh kho hao la lenkei. 
6Hobaje ladang haoei khübü ngüh ditkei Mühghaüeibü hau yaangbü hao 
thükto loukei, hoba hao aeibou maangpokkei. 
7Hobaje haoei masu pongsu penyi sungbakei hoba khübü kho netla yeiko 
jemnyinkei, hoba khübü kho Israelbü leilang pendou to ngühlang künbü 
shuongeibü ika janjan kuan hautiko laukei, “Ao Saul si Samuel phai to 
aloulaje haoeibü masu to kho tegü kümlabü!” Hobaje pendou 
thükto Bunyubou hatbü lotkei, hoba haoen müt che maimai yeian longkei. 
8Hobaje haoei haoen Bezeka weanchühkei, hoba Israelbü hajar saongao sem 
hoba Jihudabü hajar sem kikei. 
9Hobaje louan kibü ngühlang künbü shuong to haoenei laukei, “Ho hai kanei 
Jabesh Gileadbü mütshuong to lenjan: Ngiet chanyu kaangbü jiha kan 

khümenlabü.” Hobaje ngühlang künbü shuong loukei hoba Jabesh 
mütshuong to laukei, hoba haoen olinko kikei. 
10Hibü Jabesh mütshuongei laukei, “Ngiet kün kan jungto longlabü, hoba 
kanei kün to maia dogo dambü pendou kümshi.” 
11Hobaje nyibounyet Saulei mütshuong tan sem la yeitikei, hoba haoenei 
shaishang chenyu khüto metu daomaua loukei, hoba Ammonbü shuong 
ngeyang ka chanyu chajihbou sühko haitikei hoba aoyou joukei haoen linkei; 
hibü müt nyi ongkei chela akitei. 

Saul Choba Yeibü Chongchingbü 

12 Hobaje mütshuongei Samuel to laukei, “Saul kün thüka Choba la alelabü 
dogo laubü shuong kho aoyou? Khübü mütshuong leiba, haoen haitilabü!” 
13Lausikei Saulei laukei, “Tat müt che ongkei ühaitilabü, aishanga 
tat Bunyubouei Israela khümenbü kua.” 
14Kheijinei Samuelei mütshuong to laukei, “Kaiya, sen Gilgal to haukho, hoba 
khünei Saul Choba yeibü ngekletakho.” 
15Hobaje müt pendou Gilgal to haukei, hoba khünei haoenei Saul Gilgala 
Choba yeitikei, hoba khünei haoenei sangmai hakso lembü lembei hoba 
khünei Saul hoba mütshuong pendou aeibou olinyokei. 

 1 Samuel 12 

Samueleibü Bangngüh 

1Kheijinei Samuelei mütshuong pendou to laukei, “Chühashi, kanei kü to 
lenbü pendoua ngei kaneibü ngüh ditkua, hoba kan thüka Choba che phokua. 
2Hobaje tou, chühashi, kan thedanga Choba kho paida, hoba ngo baushi, 
hoba khu thua, hoba chühashi, ngeibü shousi shuong kan yoa kia hoba ngo 
mütao ka tat sühko ngo kan thedanga paia. 
3Ngo hanei kia, ngo khulimbo Bunyubou thedanga aukabü kuashi, ngei 
aoeibü masu sungkei, ayingsi ngei aoeibü gadu sungkei, ayingsi ngei aoka 
yepeijaweko nam sungkei? Ngei ao khonkutiko jungeikei? Ayingsi ngei aoka 

besa, ayingsi nguok che lekei? Kükhu limbo aukabü kuashi, hoba kho ngei 
kanla kungaikho.” 
4Hobaje haoenei laukei, “Nyi küneibü nam lepan alekei ayingsi khon asakti, 
aoeibü ik kakei aikei alekei.” 
5 Hobaje haoei haoen to laukei, “Kanei ngeibü ika aikei ühüp dogo kan 
khulimbo Bunyubou aukabü kia.” Hobaje haoenei laukei, “Hao aukabü kia.” 
6Hobaje Samuelei mütshuong to laukei, “Mosa si Aron pienbü hoba kaneibü 
pisibousi shuong Ijep kaodak ka leiyenbü kho Bunyubou ki. 
7Tou khei yingsije Bunyubou thedanga haoei kan to hoba kaneibü pisibousi 
shuong to kümbü, Bunyubou saopobü kümsilei shuong shanga pendou ngei 
kan yoa janyolabü kan loan kiteishi. 
8Ladang Jakob Ijep to loukei hoba pisibousi shuongei Bunyubou to ngekkei, 
kheijinei Bunyubouei Mosa si Aron hautikei, aoyouei kaneibü pisibousi 
shuong Ijep ka leiyenkei, hoba ho kaoa kitikei. 
9Lausikei haoenei Bunyubou maan apbei hoba haoei haoen Hazor si Sisera ik 
to hoba Filistiabü ik to hoba Moabbü Choba ik to yaakkei, hoba haoenei 
haoen khulimbo wapyokei. 
10Hobaje haoenei Bunyubou to ngekkei hoba laukei, ‘Künei shed shona, 
aieilausi künei Bunyubouinleda, hoba Baal shuong hoba Ashtarot khangenkei; 
lausikei tou kün dangbou ik ka khümenshima, hoba künei no khangenlabü.’ 
11HobajeBunyubouei Gideon, Barak, Jeftha hoba Samuel hautikei, hoba 
pendou aeka kaneibü dangbou ik ka kan khümenkei, hoba kan khümet- 
angetbüa kida. 
12Hobaje ladang Ammonbü Choba Nahash kan khulimbo louko 
hapbei Bunyubou kaneibü Mühghaü kaneibü Choba kibü chaloua kanei 
laukei, ‘Aying, kün thüka songdak la Choba che khamda.’ 
13“Hibü tou kanei ao Choba pienkei hoba ao kanei hikei, 
chühashi,Bunyubouei kan thüka Choba che phokuakei. 

14Kanei Bunyubou to soumo hatlabü hoba hao khangenlabü, hoba hao to 
ngüha lelabü. Hobaje haoei sakkubü khulimbo alonglabü yingalonga maiakei. 
15Lausikei kanei Bunyuboueibü ngüha alelabü, lausikei Bunyubouei sakkubü 
khulimbo longko dogo yingalonga kheijinei Bunyuboueibü ik kan khulimbo 
hoba kaneibü Choba khulimbo kilabü. 
16Hibü tou loan kishi hoba kan thedanga Bunyubouei laobou kümlaje kho 
chalou yaangbü to chühshi. 
17Tat whet youshou latbü aying lo?Bunyubouei langmak si lang yantilabü lele 
ngei hao to phelabü, kanei Choba che phebüa kanei kümbü kho kümsilei 
amaibü yaangbü che dogo kanei ngelabü hoba haplabü.” 
18Hibü Samuelei Bunyubou to ngakei, hoba Bunyubouei kho chaloua langmak 
hoba lang yantikei; hoba müt pendouei Bunyubousi Samuel to aeibou hatkei. 
19Hobaje müt pendouei Samuel to laukei, “Kün ühaila 
shanga Bunyubou kaibü Mühghaü to no khangenbou shanga welauashi, 
aishanga küneibü shabü pendoua kün shanga Choba che hibü kho kümsilei 
amaibü kün lolo künngaia.” 
20Hobaje Samuelei mütshuong to laukei, “Tehüt, kanei maimaitham habü 
amaibü pendou küma khei yingsikei Bunyubouphaisembü ka tesepei, lausikei 
kanei maangpon khümboei Bunyuboukhangenashi; 
21 Ku akubü ayingsi akhümenlabü amlangbü peisilei shuong phai sepeinyu 
tengai. 
22Aishanga Bunyubouei haoeibü nyen yaangbü shanga jembü mütli 
anangletlabü, aieilausi Bunyubouei jembü shanga kan mütli che yeitila 
maangangan kia. 
23Tokei aeilaleko kü shangaje kan shanga welaukula 
nangbüei Bunyuboukhulimbo shabü ashonla Mühghaüei ngo shiletshima, 
lausikei ngei kaneibü lamnyu maibü hoba tükdebüa lenlabü. 

24Bunyubou to soumo hatashi, hoba kaneibü maangpon khümboei 
maimaithama hao khangen- ashi; aishanga kan shanga haoei lai kümsilei 
yaang kümbei damanchühshi. 
25Lausikei kanei toukei amaiko kümbo laualonga, kan hoba kaneibü Choba 
ham maulabü.” 

1 Samuel 13 

Filistiabü to Wapyobü 

1Saul Choba kümla khangjinei hao po khujin kikei, hoba haoei Israela po 
saonyito nyi songdakkei. 
2Hobaje Saulei hao shanga müt hajar sem pienkei, hajar nyije Saul yoa 
Mikmasa hoba Bethel shongha kikei, hoba joubü mütshuong haoei mütpem 
weko lulueibü neichem to ngaitikei. 
3Hobaje Gebaa Filistiabü sepai tan Jonathanei thükkei hoba Filistiabüei kho 
ditkei. Hobaje Saulei kaonyek pendoua teklaang metko laukei, “Ibribü 
ditashi.” 
4Hobaje Israelbü pendouei Saulei Filistiabü thüka dogo laubü hoba tokei 
Filistiabü yoa Israelbü mangsenyobü kikei dogo ditkei. Hobaje mütshuong 
Saul phainei Gilgala liko kamshaian kikei. 
5Hobaje Filistiabüei Israelbü to wapyola liko yoshaikei, kailong hajar khujin, 
koli sepai hajar lak; hoba mütshuong yungkoa phetsen tegü tan juong kikei, 
hoba haoen angkei hoba Mikmasa Beth-aven chaangbou aenei shaikei. 
6Ladang Israel mütshuongei ailai ong akümbo apbei, (aieilausi mütshuong 
kho thushedei sühan kikei,) kheijinei mütshuong haoen lolo laang phanga 
khünnyeta laanga hoba püngkhüna huan apbei. 
7Tou Ibribü atje Jordan danan Gad hoba Gilgala kikei, hoba müt pendouei 
lühjilühko hao phai sembei. 
8Hobaje Samuelei takletnyu phokubü jih sühkei, haoei chalou nyet haiko 
kikei, lausikei Samuel Gilgal to alou; hoba mütshuong hao ka linjung satan 
kikei. 



673 

 

 
   Saopobü Lai 

© 2002, Bible Society of India. 
 

 
 

 

9Hobaje Saulei laukei, “Kü jungto hato juokbü lembü hoba sangmai lembü 
sungba.” 
10Hobaje haoei juokbü lembü wansilengko chühsi Samuel loukei hoba hao la 
salem kula Saul hao shuokla haukei. 
11Hobaje Samuelei laukei, “Nyi ai kümbei?” Hobaje Saulei laukei, “Aieilausi 
kü jungka mütshuong linjung satbü ngei hapbei, hoba jih takletbüa no alou, 
hoba Filistiabü Mikmasa haoen liko kamshaian kikei.” 
12Hibü ngei laukei “Tou Filistiabüei kü thükto Gilgal to louyenada hoba 
ngei Bunyubou to asuaja, hibü ngei ngo lolo khonsakko juokbü lembü kukei.” 
13Hobaje Samuelei Saul to laukei, “Nyi ngoualoua küma; nyiBunyubou kaibü 
Mühghaüei sakkubü laobou haoei ka la sakkukei kho aküm; aishanga kaibü 
sangle Israel thüka ponpen shangaBunyubouei kümbuan kikhoulabü. 
14 Lausikei tou kaibü sangle thonlabü; Bunyubouei hao shanga hao 
maangsembü müt che lama hoba Bunyubou haoei jembü mütli thüka leiyeibü 
yingla piena, aieilausi Bunyubouei laobou ka la sakkukei nyi ajungei.” 
15Hobaje Samuel meimeikei hoba Gilgal ka Benjamineibü Gibea to angkei, 
hoba Saulei hao yoa kibü müt saongao lak thüng wekei. 
16Hobaje Saul hoba haoeibü shou Jonathan hoba hao yoa kibü mütshuong 
Benjamineibü Gebeaa kikei. Lausikei Filistiabü Mikmasa shaikei. 
17Hobaje sangshibü shuong Filistiabü shaishang ka tan sem la yeian longkei, 
tan che Ofra to haubü lamnyu Shual kaodak aeto sepeikei; 
18hoba lubü tan Beth Horon lam to sepeikei, hoba lubü tan yam aeto Zebaim 
yomang to chühan hautiko leilang aeto sepeikei. 
19Tou Israel kaodak pendoua in yaübü akitei, aishanga Filistiabüei laukei, 
“Ibribüei haoen lolo insiaubu yaütiashi.” 
20(Lausikei Israelbü pendou mütpem weko lulueibü youlatjin, namshou, hoba 
lulueibü chak, hoba lulueibü shap ula Filistiabü jungto yankei. 

21Khei yingsikei shap shanga hoba youlatjin, künshem shanga hoba pheyaüjin 
shanga hoba Choba chak shanga hoba takjin jinla haoeneibü ujin kikei.) 
22Hobaje lason chaloua Saul si haoshou Jonathan ika kibü to liman aoeibü ika 
kei in ayingsi aubu akitei. 
23Hobaje Filistiabü sepai tan Mikmash ngümjem lam to satkei. 

 1 Samuel 14 

Jonathaneibü Maangkaangbü Kümsilei 

1Nyetche chalou Sauleibü shou Jonathanei haoeibü insiaubu jungbü 
heshoubou to laukei, “Kaiya, thi aeto Filistiabü sepai shuong kishang to seti 
haukho.” Lausikei haoei bou to alen. 
2Hobaje Migrona kibü chilang bulong phanga Gibea napheinei Saul kikei, 
hoba hao yoa kibü müt saongao lak thüng kikei. 
3Hobaje ShiloaBunyuboueibü ungshedbou Elieibü shou Finehaseibü shou 
Ikhabodeibü jaisina Ahitubeibü shou, Ahijaei ungshedbou saopobü hele lean 
kikei. Hobaje mütshuongei Jonathan haua dogo angeko kikei. 
4Hobaje Filistiabü sepai tan jungto Jonathan haula ngümjem lam kanglanga 
khünei jipheinei laanglip che kikei hoba jipheinei laanglip che hoba cheeibü 
nyen Bozez hoba cheeibü nyen Sene kikei. 
5Laanglip che Mikmash thedang aenei yungthang aeto longan kikei, hoba che 
kho Geba thedang ae yungkük thedang ae. 
6Hobaje Jonathanei haoeibü insiaubu jungbou heshoubou to laukei, “Kaiya, 
hoba habü akipbü sepai tan yoto seti haukho, aishanga Bunyubouei seti 
shanga kümbulep yinglabü, aishanga juongei ayingsi shishoei 
khümenla Bunyubou thedangaje toknoklabü aki.” 
7Hobaje haoeibü insiaubu jungbou heshoubouei hao to laukei, “Kaibü 
maangpona kibü pendou kümashi, no sepeiashi. Chühashi kaibü maangpon 
phai ngo ka yoa kia.” 

8Kheijinei Jonathanei laukei, “Chühashi, seti mütshuong danjung haukho, 
hoba mütshuong la seti haptikho. 
9Haoenei seti to kün kasi jungto alou shongko kiteishi dogo laualonga 
kheijinei setiei setti kishang ka akukko loan kiteikho, hoba haoen jungto seti 
üanglabü. 
10Lausikei haoenei seti to, ‘Kün jungto kaiyang,’ dogo laualonga kheijinei seti 
anglabü; aishanga Bunyubouei haoen setieibü ik to kuakei, hoba seti shanga 
ho tetsida kilabü.” 
11Hobaje haoen lolo Filistiabü sepai tan to lenkei, hoba Filistiabüei laukei, 
“Chühashi, Ibribü haoen lolo huan kibü khünyet ka longan kia!” 
12Hobaje sepai tan kabü mütshuongei Jonathan hoba haoeibü insiaubu 
jungbou to jongaikei, “Kün jungto kaiyang, künei kasi la den che lenkho.” 
Hobaje Jonathanei haoeibü insiaubu jungbou to laukei, “Kü phai kaiyanga; 
aishanga Bunyubouei haoen Israelbü ik to khümbo kuan kia.” 
13Hobaje Jonathanei haoeibü youei ikei khomjung angkei, hoba haoeibü 
insiaubu jungbou hao phainei kikei; hoba Jonathan thedanga haoen tuongkei, 
hoba haoeibü insiaubu jungbouei hao phainei haoen haitikei. 
14Hobaje shaangla haitibüa Jonathan hoba haoeibü insiaubu jungbouei 
sekphai tho thünga müt saoche thüng haitikei. 
15Hobaje shaishanga hoba khongthua hoba müt pendou yoa hatbü lühbü 
kikei; sepai tan hoba sangshibü shuong haoenkei lühkei, hoba kaodak 
tennyinkei, hibü khünei hatbü lühbü yaang kikei. 

Filistiabü Thükbü 

16Hobaje Benjamineibü Gibeaa Sauleibü lapheibü shuongei chühkei, hoba 
chühashi, shuong linjung satkei, hoba haoen jiji to satkei. 
17Kheijinei Saulei hao yoa kibü müt shuong to laukei, “Tou weanchühashi, 
hoba haoen ka ao satan apbei chühashi.” Hobaje ladang haoenei 
weanchühkei, chühashi, Jonathan hoba haoeibü insiaubu jungbou khünei 
akitei. 

18Hobaje Saulei Ahija to laukei, “Hato Mühghaüeibü Saopobü Busen sungba, 
aishanga Mühghaüeibü Saopobü Busen kho chaloua Israel shousi shuong yoa 
kikei.” 
19Hobaje Saulei ungshedbou to joyoko kijinei Filistiabü shaishanga kibü 
lemenleenbü athakko aei ong yeikei, hoba Saulei ungshedbou to laukei, 
“Kaibü ik sungngaiashi.” 
20Hobaje Saul si hao yoa kibü mütshuong liko yoshaikei, hoba lason to 
loukei, hoba chühashi, mütpem wekoeibü in lulueibü jenabou khulimbo 
kikei, hoba khünei panglangbü yaang kikei. 
21Tou Ibribü shangied Filistiabü yoa kibü shuong aoyou kaijembo kibü 
kaonyek ka haoen yoa shaishang to angkei khei haoenkei, Saul hoba 
Jonathan yoa kibü Israelbü to yokei. 
22Kho tegü Israelbü müt pendou aoyou Efraim shongh kaodaka haoen lolo 
huan kikei, Filistiabü satda dogo ditjinei khei haoenkei lasona haoen phai 
khaplapbo phai sembei. 
23Hibü kho chalouaBunyubouei Israel khümenkei, hoba lason kho Bethaven 
danjung haukei. 

Wapyo phaia Haüthükbü 

24Hobaje kho chaloua Israel mütshuong maangto shatlabü thushed kikei, 
lausikei Saulei mütshuong to theyolanyoko laukei, “Aoei nanganak shongko 
hoba ngei kü mütpemei dangbou shuong to phok alamtoua shaulayunglaje 
shedsikhau baushi.” Hibü khünyet aoeikei jepansean achüh. 
25Hobaje müt pendou yam to atkei hoba khünei kaoa naodei kikei. 
26Hobaje ladang mütshuong yam to lotan kikei, chühashi, naodei yanjung 
louyenkei, lausikei ao müteikei jembü ikei jembü sembung to thoan ayung, 
aishanga mütshuongei theyolanyobü to hatkei. 
27Lausikei Jonathanei haobouei mütshuong to ngühkhüm kuko theyolanyobü 
adit, hibü haoei haoeibü ika kibü ju thon kho litian naodei hap to jukettian 
haoeibü ik haoeibü sembung to thoan jinkei; khoyam haoeibü nyek sa angkei. 

28Kheijinei mütshuong yoa cheei jongaikei, “Kabouei mütshuong to 
kaangkhühtham theyolanyoko laukei, ‘Aoei tat chaloua shaula yunglaje hao 
shedsikhau baushi;’ hoba mütshuong semthetkei.” 
29Kheijinei Jonathanei laukei, “Kübouei kaonyek khon kutida, chühashi, 
ngeibü nyek lai sa angetnyu yeian ki! Aieilausi ngei ho naodei hansho 
seanchühkei. 
30Mütshuongei haoeneibü dangbou ka haushaibü mühbü shaukei tegüje tat 
Filistiabü haitibü latetche juongbou yingkhoulabü.” 
31Hobaje khünyet chalou kho haoenei Mikmash ka Aijalon sühko Filistiabü to 
wapyokei; hoba mütshuong aeibou semthetan kikei. 
32Hobaje mütshuongei soletbü thük to laangkei hoba sanshuong, masu hoba 
masu shoushou sungkei, hoba haoeneibü kaoa haitikei, hoba mütshuongei 
khübü kho sii yoan shaukei. 
33Kheijinei müt atei Saul to ho hai laukei, “Chühashi, mütshuongei sii yoan 
shaubüei haoenei Bunyubou khulimbo shabü shona.” Hobaje haoei laukei, 
“Kanei yepeiko jungeia, tat kü jungto laang yaangbünyu tongan koutiashi.” 
34Hobaje Saulei laukei, “Kan lolo mütshuong yoa lenashi: Mütpem wekoei 
jembü masu hoba mütpem wekoei san kü jungto sungba hoba khübü kho 
haitishi, hoba shauashi, hoba sii yoan shaubüei shabü teshon; hoba müt 
pendouei lulueibü masu hao yoa khüyou sungbakei, hoba khünei khübü 
haitikei.” 
35Hobaje SauleiBunyubou lemshang che kümbei, kho büngbü khangbü 
lemshang haoei Bunyubou to kümbü ki. 
36Hobaje Saulei laukei, “Sen Filistiabü phaito tao yankho, hoba ngeyang lang 
angeshongko senei haoen shikho, hoba senei müt che ongkei tüpyokho.” 
Hobaje haoenei laukei, “Ka la aiong maikei kümashi.” Kheijinei 
ungshedbouei laukei, “Sen hanei Mühghaü nyangko haukho.” 

37Hobaje Saulei Mühghaü ka songsido phekei. “Ngo Filistiabü phaito shijung 
yanlep sai? Nyi haoen Israelbü ik to khümbo kulep sai?” Lausikei haoei hao 
to khünyet ai ajongai. 
38Hobaje Saulei laukei, “Hato nyangko kai- ya, kan mütshuongeibü leiyeibü 
shuong, hoba ho chaloua ainei shedbü ki ngeashi hoba chühashi. 
39Aishanga Bunyubou nyena, aoei theyolanyoko Israel khümenkei, kho 
küshou Jonathan yingan kiasikei, hao maimaitham hailabü.” Lausikei müt 
pendou yoa hao to jongaibü che ongkei akitei. 
40Kheijinei haoei Israelbü pendou to laukei, “Kan jipheinei kishi, hoba kü 
shou Jonathan küsi jiaenei kilabü.” Hobaje mütshuongei Saul to laukei, “Ka 
la ai maikei kho kümashi.” 
41 Hibü Saulei laukei, “O Bunyubou Israel Mühghaü, aila tat no khangenbou 
to ajongaida? Kho shedbü kü to ayingsi ngeibü shou Jonathan to kialonga, 
O Bunyubou, Israel Mühghaü, Urim kushi; lausikei ho shedbü ho ka mütli 
Israel to kialonga, Thummim kushi.” Hobaje jongaibü Jonathan si Saul 
khulimbo longkei, lausikei mütlije satenkei. 
42Hobaje Saulei laukei, “Ngo hoba küshou Jonathan kanglanga phaang 
pakashi.” Hobaje Jonathan to baukei. 
43Kheijinei Saulei Jonathan to laukei, “Nyi ai kümbei kü la lenbü.” Hobaje 
Jonathanei hao la ngetikei. “Ngei maimaitham ngeibü ika kibü ju thonei 
naodei hansho seanchühkei, hoba chühashi, ngo haijan.” 
44Hobaje Saulei laukei, “Mühghaüei khei kümshima, hoba aeikei yingshi; 
aishanga no maimaitham hailabü, Jonathan!” 
45Hobaje mütshuongei laukei, “Jonathan aoei ho thüksimin yaangbü 
sungbakei hao hailep lo! Mühghaüei shiletshi; lang kibouBunyubou nyena 
laukho: Haoeibü khu ka khulou pem che ongkei kaoa üatlabü; aishanga tat 
haoei Mühghaü thuibü yoa küma.” Hibü mütshuongei hao dekei, hoba hao 
ühai. 

46Kheijinei Filistiabü phaito sembü ka Saul angkei hoba mütshuong 
haoeneibü kishang to haukei. 

Sauleibü Songdak hoba Hao Chemdang 

47Tou ladang Saulei Israel thüka sangle lekei, haoei pendou aenei dangbou 
shuong khulimbo wapyokei. Moab khulimbo Ammon shousi shuong 
khulimbo, Edom khulimbo, Zobabü Choba shuong khulimbo hoba Filistiabü 
khulimbo hoba lae aeto ong hao sepeikei haoei thük hapbei. 
48Hobaje haoei maangkaangko kümbei hoba Amalekbü shian apbei. Hobaje 
Israel shibü pendoueibü ik ka khümenkei. 
49Tou Saulei shousi Jonathan, Ishvi hoba Malkhishua kikei, hoba haoeibü 
shou yaksa müt nyi nyen hai kikei: Noushounyueibü nyen Merab hoba 
nashounyueibü nyen Maikel. 
50Hobaje Sauleibü yak nyen Ahimaazeibü shou Ahinoam kikei, hoba haoeibü 
se- pai tan leiyeibü kongnyubou kho Sauleibü bou nashoubou Nereibü shou 
Abner kikei. 
51Hobaje Sauleibü bou nyen Kish kikei, hoba Abnereibü bou Ner, kho 
Abieleibü shou kikei. 
52Hobaje Saul salang sünga Filistiabü khulimbo wapyo kaangbüsekbü kikei. 
Hibü ladang ong Saulei lakjaibü ayingsi maang kaangbü müt at haplaje haoei 
lanthükla shanga hao eik la leko kikei. 

1 Samuel 15 

Amalekbü to Wapyobü 

1Kheijinei Samuelei Saul to laukei, “Bunyubouei jembü mütli thüka hoba 
Israelbü thüka Choba lelabü lele no naangenko pienla ngo hautikei; hibü 
tou Bunyuboueibü ngüha leashi. 
2Hai, ThükenbouBunyubouei lauda: Amalekbüei Israelbü to ai kümbei khei 
hao Ijep ka longjinei haoei lama thangetbü shanga ngei Amalekbü 
shieikoelabü. 

3Tou hauan Amalek shiashi, hoba haoenei kibü pendou khümbomeiko soashi, 
hoba haoen tejouti. Bousu yaksa ham, hoba nasak si senyopbü, masu si san, 
hoba ut si gadu pendou haitiashi.” 
4Hobaje Saulei mütshuong ngakei, hoba Telaima haoen weanchühkei, 
youeibü sepai hajar saoan, hoba Jihudabü müt hajar an. 
5Hobaje Saul Amalekbü sangnyu to loukei, hoba yomanga hao thokei. 
6Hobaje Saulei Kenbü to laukei, “Hauashi, bangashi, Amalekbü yoa ngei kan 
mautisi amaibüla haoen yoka kan yanan apashi, aieilausi Israelbü Ijep ka 
longjinei kanei Israel shousi shuong to sanou lenkei.” Hibü Kenbü Amalekbü 
yoka bangjung satkei. 
7Hobaje Saulei Amalekbü shuong Havila ka Shur sühko (kho Ijep chaang ae 
sühko) thükkei. 
8Hobaje haoei Amalekbü Choba Agag langsenkei, hoba inlouei mütshuong 
lemailela shemtikei. 
9Lausikei Saul hoba hao mütshuongei Agag hoba sanlon maiboutham hoba 
masu hoba amenbü shuong hoba sanlon shoushou shuong hoba ai maikei 
pendou joutikei hoba khübü kho lemailela ashemti, lausikei ajanjan pendou 
amaibü hoba nangletbü kho lemailela mautikei. 

Saul Choba la Aleko Apbü 

10Kheijinei Samuel jungto Bunyuboueibü ngüh hai lauko loukei. 
11“Ngei Saul Choba yeitibü shanga ngo maang shaleda, aieilausi hao kü phai 
asemda, hoba ngei sakkubü haoei aküm.” Hobaje Samuel khauangkei, hoba 
langyang sünga haoei Bunyubou to ngekkei. 
12Hobaje Samuel ngeyang enyu Saul to haüyola haukei, lausikei hao la lenkei, 
“Saul Karmel to haua, hoba chühashi, haoei jembü shanga nyenhang che 
yaüakei hoba sepeinyu louan Gilgal to yana.” 
13Hobaje Samuel Saul jungto loukei, hoba Saulei hao to laukei, 
“NoBunyubouei haükushi, ngei Bunyubouei sakkubü küma.” 

14Hobaje Samuelei laukei, “Ngeibü nouei sanlon wibü hoba masu pongsu 
wibü laobou ngei ditda kho tetlabü ai?” 
15Hobaje Saulei jongaikei, “Haoenei Amalekbü ka khübü kho sungkei; 
aishanga Bunyubou ka Mühghaü la haitibü lembü kula shanga mütshuongei 
sanlon hoba masu maiboutham jouan phokei, hoba joubü kho künei lepde 
shemtia.” 
16Kheijinei Samuelei Saul to laukei, “Khei kiteishi, Bunyubouei miou kü la ai 
lenkei ngei ka la lenkho.” Hobaje haoei hao to laukei, “Lenashi.” 
17Hobaje Samuelei laukei, “Nyi no kaibü nyeka hanbü tegü yingasikei, no 
Israel phang thüka chungthem la yeitikei ayinglo? Hobaje Bunyubouei no 
Israel thüka Choba yeila naangenko pienkei. 
18Hobaje Bunyubouei no kümsilei che to hautikei, hoba laukei, ‘Hauashi, 
hoba haoen amauti shongko haoen khulimbo wapyoashi.’ 
19Kholonga aila nyi Bunyuboueibü ngüha ale, lausikei makletbü peisilei 
shieiko laangkei, hoba Bunyubou thedanga ai amai kho kümbei?” 
20Hobaje Saulei Samuel to laukei, “Haü, ngei Bunyuboueibü ngüha lea, 
hoba Bunyubouei kü la lenbü lam to haua, hoba Amalekbü Choba Agag 
sungbaa hoba Amalekbü lepde shemtia. 
21Lausikei mütshuongei sanlon hoba masu pongsu kongnyu peisilei maulabü 
shuong Gilgala Bunyubou kaibü Mühghaü la haitibü lembü kula sungkei.” 
22 Lausikei Samuelei laukei, “Bunyubouei ngüha lebü to olinbü tetche juokbü 
lembü hoba haitibü lembü lemshanga Bunyubouei olinbü kisai? Chühashi, 
ngüha lebü kho haitibü lembü tokei khaibou hoba ngüh ditbü kho sanlon 
paangeibü haabü tokei maibou. 
23Aishanga khulimbo meimeibü kho seibüyaübü shabü tegü ki, 
nyiBunyuboueibü ngüh asungletsije haoeikei no Choba lela asunglet.” 

24Hobaje Saulei Samuel to laukei, “Ngei shabü shona, aishanga 
ngei Bunyubou hoba kaibü sakkubü ngühkhüm leilua aieilausi ngo 
mütshuong to hatkei hoba haoeneibü ngüha lekei. 
25Hibü tou ngei ka to sudajada, ngeibü shedbü shabü apbu, hoba 
ngei Bunyubou to lemla kü ae sepeikaima.” 
26Hobaje Samuelei Saul to laukei, “Ngo ka ae asepeilabü; aieilausi 
nyi Bunyuboueibü ngüh asunglet, hoba Bunyubouei no Israel thüka Choba 
lela asunglet.” 
27Hobaje Samuel satla sepeijinei haoei haoeibü neithona senetkei hoba kho 
jitnyinkei. 
28Hobaje Samuelei hao to laukei, “Bunyubouei tat ka jaüan Israel sangle 
jittheda, hoba kho kaibü lepbou ka to maibou che la kua. 
29Hobaje tokei Israel Soneikangbouei ayepeilabü ayingsi maangpon 
asepeilabü; aieilausi maangpon sepeilabü lele hao müt che aying.” 
30 Kheijinei haoei laukei, “Ngei shabü shona, khei yingsikei ngei ka to 
sudajada, kü mütli jaishou shuong thedanga hoba Israel to ngeibü soumo 
lenbüma, hoba Bunyubou kaibü Mühghaü to ngei lemenlabü lele kü aeto 
sepeinyu kaima.” 
31Hibü Samuel Saul phai nyibou sepeinyu ngaikei, hoba Saulei Bunyubou to 
lembei. 
32Kheijinei Samuelei laukei, “Amalekbü Choba Agag kü jungto hato leian 
kai.” Hobaje Agag hao jungto olinangko loukei, hoba Agagei laukei, 
“Maimaitham haibü khauekbü dankhümda!” 
33Hobaje Samuelei laukei, “Kaibü inei yaksa shuong shousi akiko aptibü tegü 
yaksa shuong yoa kaibü nyu shousi akilabü.” Hobaje 
GilgalaBunyubou thedanga Samuelei Agag netla yeiko wapnyinkei. 
34Kheijinei Samuel Rama to haukei, hoba Saul jembü chem to Sauleibü sang 
Gibea to haukei. 

35Hobaje Samuel Saul jungto hao ühai shongko touje alou; lausikei Samuelei 
Saul shanga mang haapbei, hoba Bunyubouei Saul Israel thüka Choba yeitibü 
shanga phokeiko kikei. 

 1 Samuel 16 

Dawid Choba Pienbü 

1Bunyubouei Samuel to laukei, “Ngei hao Israel thüka Choba lela 
asungletnyu, nyi Saul shanga lalokche mang haapla? Kaibü ngoulaang thung 
onangei shentiashi, hoba hauashi, ngei Bethlehembü Jesse jungto no 
hautilabü; aieilausi ngei kü shanga Choba che haoeibü shousi shuong yoka 
piena.” 
2Hobaje Samuelei laukei, “Ngo lai haula? Saulei kho dida longa haoei ngo 
haitilabü.” Hobaje Bunyubouei laukei, “Ka yoa masu saoen che leiashi, hoba 
laushi, ‘Ngo Bunyubou la haitibü lembü lemla loukei.’ 
3Hobaje lemshang to Jesse ngaashi, hoba nyi ai kümla ngei ka la lenkho; 
hoba aoeibü nyen ngei ka la lenlaje nyi hao kü shanga onang naangkujan.” 
4Hobaje Samuelei Bunyubouei ai kümla lenkei kho kümbei, hoba Bethlehem 
to loukei, Hobaje sangnyu kabü jaishou shuong hao shuokla lühjilühko loukei 
hoba laukei. “No sangmaia loudaoba lo?” 
5Hobaje haoei laukei, “Haü sangmai; ngo Bunyubou to lemla louakei, kan lolo 
saüenan kishi, hoba kü yoa lemshang to kaiya.” Hobaje haoei Jesse hoba 
haoeibü shousi shuong saüentikei hoba lemshang to haoen ngakei. 
6Hobaje ladang haoen louan kikei haoei Eliab to chühkei hoba laukei, 
“Maimaitham Bunyubouei naangenko pienbü hao thedanga kia.” 
7Lausikei Bunyubouei Sam- uel to laukei, “Haoeibü hesi- haang ayingsi 
süngsilop to techüh; aieilausi ngei hao asunglet, aishangaBunyubouei mütei 
tegü achühda, aieilausi mütei tang chühda, lausikei Bunyubouei maangpon 
chühda.” 
8Kheijinei Jesseei Abinadab ngakei, hoba hao Samuel thedang to dantikei, 
hoba haoei laukei, “HoBunyubouei apien.” 



684 

 

 
   Saopobü Lai 

© 2002, Bible Society of India. 
 

 
 

 

9Kheijinei Jesseei Shamma nyangko dantikei, hoba haoei laukei, 
“Hokei Bunyubouei api.” 
10Hobaje Jesseei haoeibü shousi müt nyet Samuel thedang to dantikei. 
11Kheijinei Samuelei Jesse to phekei, “Kaibü shousi pendou hanei kia yingkao 
lo?” Hobaje haoei laukei, “Toukei napeibou jouakei, hoba chühashi, haoei 
san lomda.” Hobaje Samuelei Jesse to laukei, “Ngala hautian leiba aishanga 
hao hato alou shongko sen asatlabü.” 
12Hibü Jesseei leila hautikei hoba hao leian loukei. Tou hao son maibü hoba 
nyek maibü yembü heshou hoba chühmangsühlabü che kikei. 
HobajeBunyubouei laukei, “Meimeiashi, hao la onang naangkuashi; aieilausi 
kho hao ki!” 
13Kheijinei Samuelei onang jinbü ngoulaang thung sungkei hoba haoeibü 
jaisinasi yoa onang naangkukei, hoba kho chalou ka jaüan Bunyuboueibü 
soushou hau yaangbüei Dawid thük to loukei. Hibü Samuel meimeijung 
Rama to haukei. 

Dawid Sauleibü Matjemshanga 

14Tou Bunyuboueibü soushou Saul ka bangjung satkei hobaBunyubou ka 
amaibü soushouei hao khonkutikei. 
15Hobaje Saul khangenbü shuongei hao to laukei, “Tou Mühghaü ka amaibü 
soushouei no khonkutida. 
16Tou küneibü Bunyubouei no khangenbou aoyou ka thedanga ki kongkin 
tuokla maangli maangsang müt che lamla sakbüma, hoba ladang amaibü 
soushou Mühghaü ka ka thükto loulaje, khei haoei haoeibü ikei kaanglabü 
hoba no maian aplabü.” 
17Hobaje Saulei haoeibü khangenbü shuong to laukei, “Tou kü shanga maisho 
kaangbü müt che lambushi hoba hao kü jungto leiba.” 
18Kheijinei heshou shuong yoa cheei jongaikei, “Chühashi, ngei Bethlehembü 
Jesseeibü shou che kongkin tuokla sangbüdobü müt che hapa, hoba hao hau 

yaangbü maang kaangbü hoba wapyobü müt, kümaleia tedtangbü hoba 
maangdühlabü müt, hoba Bunyubouhao yoa kia.” 
19Hibü ngühlang künbü Jesse jungto hautikei hoba laukei, “Kaibü shou san 
yoa kibü kho kü jungto hautibü.” 
20Hobaje Jesseei gadua wentek hoba ih shongmok che küntian lonshou che 
hoba khübü kho hao shou Dawid yoa Saul jungto hautikei. 
21Hobaje Dawid Saul jungto loukei, hoba hao thea lokei, hoba haoeibü 
insiaubu jungbou hao yeikei. 
22Hobaje Saulei Jesse jungto ho lauko hautikei, “Ngei ka to sudajada: Dawid 
kü thea lotiashi, aishanga kü thedanga hao maangshik hapa.” 
23 Hobaje ladang amaibü soushou Mühghaü ka Saul thüka kikei, Dawidei 
kongkin sungjung louan haoeibü ikei tuokkei kheijinei Saul haksoko maian 
kikei, hoba amaibü soushou hao ka bangkei. 

1 Samuel 17 

Goliatei Israelbü Lashuokbü 

1Tou Filistiabü sangjak wapyola liko yoshaikei, hoba haoen Sokoa liko 
yoshaikei, laobou Jihudabüeibü kikei, hoba Efes Dammima Soko si Azeka 
kanglanga shaikei. 
2Hobaje Saul si Israel mütshuong liko yoshaian Ela yomanga shaikei hoba 
Filistiabü to wapyola lin küman likei. 
3Hobaje Filistiabü shongha ji pheinei lokei hoba Israelbü shongha ji pheinei 
lokei; hoba haoen kanglanga yomang che kikei. 
4Hobaje Filistiabü shaishang ka lajamleibou che nyenei Goliat, Gatbü che 
longkei, ao thong iknop lak hoba ikkam che kikei. 
5Hobaje haoei khua chinam khun che hanan kikei, hoba nameibü mangyuk 
yukan kikei, hoba mangyuk kho chinam shekel hajar ngao atsheibü kikei. 
6Hobaje haoeibü youa youeibü hele hoba haoeibü phakshok kanglanga 
chinam aubu kikei. 

7Hobaje haoeibü aubu sembung kho neitakbüeibü jim tegü kikei, hoba 
haoeibü aubu phongkung nam shekel saongao lak atsheibü kikei, hoba 
haoeibü aih jungbü che thedang to haukei. 
8Hobaje hao lokei, hoba Israelbü sepai tan to ngekkei hoba haoen to laukei, 
“Aila kan lason lin küman lola longkei? Ngo Filistiabü che hoba kan Sauleibü 
khangenbü shuong aying lo? Kan shanga kanei müt che pienashi, hoba hao 
kü jungto louyantiashi. 
9Haoei kü to wapyola thükalonga hoba ngo haitialonga kheijinei kün kaneibü 
sambüla yeilabü, lausikei ngei hao thükalonga hoba hao haitialonga kheijinei 
ngeibü sambü yinglabü, hoba kün khangenlabü.” 
10Hobaje Filistia bouei laukei, “Tat ngei Israelbü sepai tan khulimbo huiletda, 
küsi liko wapyola kü la müt che kuashi.” 
11Ladang Saul hoba Israelbü pendouei Filistia boueibü ngüh kho ditkei, haoen 
aeibou mokkei hoba hatkei. 

Dawid Sauleibü Sepaishuong Shaishanga 

12Tou Dawid kho Jihudaa Bethlehem Efratbü nyenei Jesseeibü shou kikei, 
hoba haoei bousu shou müt set kikei. Hobaje Jesse kho Saul haanga baushi, 
mütshuong yoa haangkhu onbü müt che kikei. 
13Hobaje Jesseeibü jaishoubou müt semje Saul yoa lason to hauan kikei, hoba 
lason to haubü haoeibü shousi sem kho nyen Eliab, jaishoubou hoba hao 
thenkabou Abinadab hoba semboubü kho Shamma. 
14Hobaje Dawid napeiboutham kikei, hoba jaishou müt sem kho Saul phai 
sembei. 
15Tou Bethlehema hao boueibü sanlon pangteila Dawid Saul jungka hau 
longei dogo paikei. 
16Hobaje Filistiabü ngeyang si chasem aei aei nyangko loukei hoba Goliatei 
chalou saonyi longyoko lokei. 

17Hobaje Jesseei hao shou Dawid to laukei, “Tou kajaisi shuong shanga 
wentek ngoubü efa che hoba wentek an kho sungan khübü kho tongde kajaisi 
shuong shaishang to jungan hauashi. 
18Hobaje habü sendei onbü an hajar thüka leiyeibü jungto jungan hauashi 
hoba kajaisi shuong lai ong kida chühashi, hoba haoen lai ong kidaje no 
longeijinei shangashatbü ngühlang sungba. 
19Tou Saul si kaijaisi shuong hoba Israel müt shuong pendou Ela yomanga 
Filistiabü to wapyoko kia.” 
20Hobaje Dawid ngeyang enyu pikei hoba lombü la san phoyokukei hoba 
Jesseei laubü tegü jungkei, hoba haukei, hoba sepai tan san sana la phangko 
hauko kijinei thangtetlabü kümbü sühko hao haukei. 
21Hobaje Israelbü si Filistiabü haoen lason san sana theshuokyoko kikei. 
22Hobaje Dawidei haoeibü on kho lombü la phokukei hoba sepai tan yoto 
laangjung haukei, hoba louan haoeibü jaisi shuong la salem kukei. 
23Hobaje haoei haoen to joyoko kijinei, chühashi, Gata Filistiabü lajamleibou 
nyenei Goliat, Filistiabü san ka longkei hoba shaangla tegü jeteibü ngüh 
laukei, hoba Dawidei khübü kho ditkei. 
24Hobaje Israelbü pendouei ladang haoenei müt kho hapbei hao jungka satkei 
hoba aeibou hatko kikei. 
25Hobaje Israel mütshuongei laukei, “Tou angko kibü müt kho kanei haplao? 
Maimaitham Israelbü huiletla hao longakei, hoba aoei hao haitilaje Chobaei 
haoeibü nyaksinam yaangbüei keitilabü hoba hao la haoeibü nouyangshou 
kulabü. Hobaje hao boueibü sanglea hopatham kilabü.” 
26Hobaje hao nyangko loan kibü mütshuong to Dawidei joyoko laukei, “Aoei 
ho Filistiabü haitilaje hoba Israel ka himou apbulaje hao to ai kümla? 
Aishanga langkibü Mühghaüeibü sepai tan khulimbo huiletbou akipbü 
Filistiabü ho ao?” 

27Hobaje mütshuongei hao to jongaiko laukei, “Hao haitibou müt khüto kho 
khei kümlabü.” 
28 Hobaje haoei mütshuong to joyojinei haojai jaishoubou Eliabei ditkei hoba 
Dawid to Eliab khauangkei hoba laukei, “No aila louyankei? hoba sanlon 
shisho kho aola phoyokukei? No lilibü hoba kaibü maang amaibü ngei 
ngekei; aishanga no lason to chühla louyankei.” 
29Hobaje Dawidei laukei, “Ngei tou ai kümbei? Kho ngüh che ong aying lo?” 
30Hobaje haoei hao jungka lubü aeto sepeikei, hoba kho tegü laukei, hoba 
mütshuongei nyiboukei shaangla tegü ong jongaikei. 
31Hobaje ladang Dawidei joyobü ngüh shuong ditkei, haoenei khübü kho Saul 
la ngetikei, hoba haoei hao ngala hautikei. 
32Hobaje Dawidei Saul to laukei, “Hao shangabü aokei maang apbo teki! No 
khangenbou haulabü hoba ho Filistiabü to wapyolabü.” 
33Hobaje Saulei Dawid to laukei, “Ho Filistiabü khulimbo hao to wapyola no 
haula athük; aieilausi no nashou che ong, hoba hao nashoudangka thama 
wapyobü müt che ki.” 
34Hobaje Dawidei Saul to laukei, “No khangenbouei hao boueibü sanlon 
lombei, hoba sanshuong yoka ladang molosaonyu cheei ayingsi sap cheei san 
che langkei, 
35ngo kho phaito haukei hoba kho haitikei hoba khoeibü sembung ka kho 
khümenkei. Hobaje ladang hao kü jungto longeikei, ngei haoeibü kaoshang 
wia jungkei hoba hao to setkutikei hoba hao haitikei. 
36No khangenbouei molosaonyu si sap ham haitikei, hoba ho akipbü Filistia 
bouei langkibü Mühghaüeibü sepai tan nyikusije haoen jetei phatko kilabü.” 
37Hobaje Dawidei laukei, “Molosaonyu si sapeibü ik ka ngo 
khümenbüBunyubouei haoei ngo Filistiabü ik ka khümenlabü.” Hobaje Saulei 
Dawid to laukei, “Hauashi, Bunyubou ka yoa kilabü.” 
38Hobaje Saulei haoeibü hele Dawid la lekukei. 

39Hobaje Dawidei haoeibü in haoeibü hele thüka lekei, hoba jim akibüa hao 
haula haujembei; aieilausi haoei khübü haang ühaangyep, hoba Dawidei Saul 
to laukei, “Ngo habü yoa haula athük; aieilausi ngei habü ho haang 
ühaangyep.” Hobaje Dawidei hao ka khübü kho hangletkei. 
40Hobaje haoei haoeibü ika julo jungkei, hoba shumang ka laang tongtongbü 
pemngao hao shanga pienkei, hoba haoei jungbü sanlombü nyingkou, khei 
haoeibü phekhon nyingkoua jinkei; hoba haoeibü ika laang tetbü nyampük 
phekhon kikei, hoba hao Goliat bou nyangko haukei. 

Dawidei Goliat Thükbü 

41Hobaje Filistiabü loukei, hoba Dawid nyangko loukei, hoba haoeibü aih 
jungbou hao thedang to haukei. 
42Hobaje ladang Filistia bouei kaijembo chühkei hoba Dawid hapbei haoei 
haola nyikukei; aieilausi hao nashou che ong hoba thong maibü hoba hesisao 
maibü che kikei. 
43Hobaje Filistia bouei Dawid to laukei, “No kü jungto julo jungan loulabü ho 
ngo kei lo?” Hobaje Filistia bouei haoeneibü mühghaü shuong phongko 
Dawid to khükko laukei. 
44Hobaje Filistia bouei Dawid to laukei, “Kü jungto kaiya, hoba ngei kaibü 
phe mühkabü au la hoba yammei la kulabü.” 
45 Kheijinei Dawidei Filistia bou to laukei, “No kü jungto in jungan, aubu 
jungan, javelin jungan louda, lausikei ngoje nyi nyikubü Israel sepai tan 
Mühghaü, Thükenbou Bunyubou nyena ka jungto louda. 
46Tat chalou Bunyubouei no ngeibü ik to khümbo kulabü, hoba ngei ka to 
ngümlabü hoba ka ka kaibü khu wapan apbulabü hoba Filistiabü tan haibü 
mang ngei müh kabü au hoba yammei la kulabü, khoei kaodak pendouei 
Israela Mühghaü che kia dogo ngelabü. 
47Hobaje hanei kambü shuong pendouei Bunyubouei insiaubuei akhümenda 
dogo ngelabü; aishanga lason kho Bunyuboueibü hoba haoei küneibü ikto no 
kulabü.” 

48Hobaje ladang Filistia bou kho meimeijung Dawid to shuok- yola loukei, 
Dawid tongde haukei hoba Filistia bou shuokyola sepai tan aeto laangkei. 
49Hobaje Dawidei haoeibü ik nyingkou to phekattikei hoba khüka laang che 
sungenkei, hoba kho wenan litikei, hoba Filistia bou la khüngjaa tetkei, hoba 
laang kho haoeibü khulo to atkei, hoba haoeibü the khümbo kaoa tuongkei. 
50Hibü Dawidei Filistia bou to laang litibü phekhon cheei thük hapbei, hoba 
Filistia bou to tetkei hoba hao haitikei, lausikei Dawideibü ika in akitei. 
51Kheijinei Dawid laangjung haukei hoba Filistia bou thüka lokei, hoba 
haoeibü in setenan khoei haoeibü khu thetkei. Hobaje ladang Filistiabüei 
haoeneibü hau kibü müt haibü ngekei haoen linjung satkei. 
52Kheijinei Israel hoba Jihudabü mütshuongei hau pendouei ngekko 
meimeikei hoba Gat sühko Filistiabü shuong kho haoenei shijung haukei; 
hibü leilubü Filistiabü mütshuong kho lama Sharaim ka Gat hoba Ekron 
sühko tuongkei. 
53Hobaje Israel shousi shuong Filistiabü phai shijung haubü ka longeikei hoba 
haoenei haoen shaishang shikei. 
54Hobaje Dawidei Filistia boueibü khu sungkei hoba kho Jerusalem to 
sungbakei lausikei haoei haoeibü insiaubu haoeibü neichema phokei. 

Dawid Saul jungto Leibabü 

55Hobaje ladang Filistiabü khulimbo Dawid haubü Saulei hapbei, haoei Abner 
sepai san tan leibou to laukei, Abner ho heshoubou ho aoeibü shou? Hobaje 
Abnerei laukei, “O Choba, ngei lenla athük.” 
56Hobaje Chobaei laukei, “Heshoubou kho aoeibü shou yingkeije nyi 
pheyoshi.” 
57Hobaje Filistiabü haitibü ka Dawid longeijinei Abnerei hao leijung loukei 
hoba hao Saul jungto haoeibü ika Filistia boueibü khu jungan leian loukei. 
58Hobaje Saulei hao to laukei, “Heshoubou, no aoeibü shou?” Hobaje Dawidei 
jongaikei, “Ngo Bethlehembü no khangenbou Jesseeibü shou.” 

 1 Samuel 18 

Saulei Dawid to Nyekto Shatbü 

1Hobaje ladang Dawid si Saul ngüh joyobü thonkei, khei Jonathanei Dawid to 
soushou maangpon chela yeikei hoba Jonathanei jembü langkei tegü hao to 
sanoukei. 
2Hobaje kho chalou khünei Saulei Dawid hao yoa phokei hoba touje hao 
boueibü chem to ohauti. 
3Kheijinei Jonathan si Dawid theyolanyobü che kümbei, aieilausi haoei hao 
to jembü tegü sanoukei. 
4Hobaje Jonathanei hao to kibü hele kho hangletkei, hoba kho Dawid la 
kukei, hoba haoeibü hele, haoeibü in, haoeibü lau, hoba haoeibü mepou yoan 
kukei. 
5Hobaje Saulei Dawid lato ong hautilaje khüto hao ngüha leko haukei, hoba 
hao lolo songsido kiko jungeikei. Hobaje Saulei haoeibü wapyobü mütshuong 
thüka phokei, hoba tokei Saul khangenbü shuong thedanga kho maibü kikei. 

Saulei Dawid to Theshoula Khangbü 

6Hobaje haoen longeijinei, Dawidei Filistiabü haitibü ka longeijinei Israelbü 
sangle pendou ka yaksa shuong chia lauko hoba tombolakko Saul Choba 
shuokla busen, kongkin pithung yoa olinbüei chisichia pekyoko atyoko 
longkei. 
7Hobaje yaksa shuongei haoeneibü kongkin, pithung metyobüa pekyoko chia 
atkei hoba laukei. “Saulei hajar haitikei, lausikei Dawidei hajar an haitikei.” 
8Hobaje Saul aeibou khauangkei hoba kho laubüei hao aolinti, hoba haoei 
laukei, “Haoenei Dawid la hajar an yeitikukei hoba haoenei kü la hajar ong 
yeitikukei; hoba touje Choba sangle aying dangaje haoei lubü ai hapla?” 
9Hobaje khünyet ka jaüan Saulei Dawid to nyekto shatkei hoba maang 
alembo apbei. 
10Nyibounyet Bunyubou ka shabü soushouei Saul thük to hau yaangbüei 
loukei, hoba Dawidei chalou angboua haoei kümbü tegü haoeibü ikei 

kongkin kaangjinei chem maanga haoei dalabü ngüh angkei, hoba Saul 
haoeibü ika aubu kikei. 
11Hobaje Saulei aubu suan litikukei, aishanga haoei laukei, “Ngei khei Dawid 
kümthanga nimnim hanettilabü.” Hobaje Dawidei nyinei sühko hao jungka 
thekan sattikei. 
12Hobaje Saulei Dawid to hatko kikei. Aieilausi Bunyubou hao yoa kikei, 
hoba Saul jungkaje bangan kikei. 
13Hibü Saulei hao ka hao kuktikei, hoba hajar che thüka hao leiyeibou 
yeitikei, hoba mütshuong thedanga hao hau longei dogo lekei. 
14Hobaje Dawidei jembü kümsilei pendoua sangkodoko jungeikei, 
hoba Bunyubou hao yoa kikei. 
15Hobaje ladang haoei jembü lolo aeibou sangkodoko jungeikei dogo Saulei 
chühenkei, haoei hao to hatjihatko lokei. 
16Lausikei Israel si Jihuda pendouei Dawid to sanoukei, aieilausi haoen 
thedanga hao hau longei dogo lekei. 

Dawidei Sauleibü Nouyangshou Ngabü 

17Kheijinei Saulei Dawid to laukei, “Kü shou noushounyu hanei kia, sao ka la 
yakla lela kulabü, kü shanga hau aei kiashi, hobaBunyuboueibü lason wap- 
yoashi.” Aishanga Saulei laukei, “Hao thükto ngeibü ik tütkho, lausikei 
Filistiabü ik hao to attikho.” 
18Hobaje Dawidei Saul to laukei, “Ngo Chobaeibü kounyang yeilabü lele 
Israela ngo ao hoba ngeibü langkei ayingsi kün chem- penkei ai?” 
19Lausikei ladang Sauleibü nouyangnyu Merab Dawid la kulabü jih sühkei sao 
Meholabü Adriel la yakla lela kuan apbei. 
20Hobaje Sauleibü shou Maikelei Dawid to sanoukei, hoba haoenei Saul to 
lenkei, hoba khoei hao olintikei. 

21Hobaje Saulei laukei, “Hao shanga Maikel sung che kilabü, hoba Filistia 
büeibü ik hao khulimbo kilabü lele ngei hao la sao kulabü.” Hibü Saulei 
Dawid to laukei, “No tat ngeibü haishoubou yeilabü.” 
22Hobaje Saulei hao khangenbü la sakkuko laukei, “Dawid to chemphanga 
joyoashi, hoba lenashi, chühashi, Chobaei ka to olinda, hoba haoeibü 
khangenbü pendouei no sanouda, hibü tou Chobaeibü kounyang yeishima.” 
23Hobaje Sauleibü khangenbü shuongei khübü ngüh Dawideibü noua thenan 
lenkei. Hobaje Da- widei laukei, “Ngo shalebü müt che dogo hapan 
Chobaeibü kounyang yeilabü kho kan thedangaje sosotham tegütham damda 
lo?” 
24Hobaje Sauleibü khangenbü shuongei hao to Dawidei ho tegü hai laukei 
dogo lenkei. 
25Hobaje Saulei laukei, “Kanei Dawid to, ‘Chobaei lubü ai munam 
amangsühda, lausikei Filistiabüeibü phekhop saongao Chobaeibü dangbou 
shuong phoklam mangsühda,’ dogo laujan.” Tou Saulei Dawid Filistiabüeibü 
ikei tuongtila dambei. 
26Hobaje ladang hao khangenbü shuongei habü ngüh Dawid to lenkei, khoei 
Chobaeibü kounyang yeila Dawid maisho olintikei, hoba chalou shuong kho 
apenjinei 
27Dawid hoba hao mütshuong meimeijung haukei hoba Filistiabü saoan 
haitikei; hoba Dawidei haoeneibü phekhop sungbakei hoba hao lolo 
Chobaeibü haishoubou yeila Choba shanga haoen la penko kukei. Hobaje 
Saulei haoeibü shou Maikel yakla lela hao la kukei. 
28Hobaje Bunyubou Dawid yoa kikei dogo Saulei hapbei hoba ngekei, hoba 
Sauleibü shou Maikelei hao to sanoukei. 
29Hobaje Saulei tokei Dawid to aei hatko kikei, hoba athakko Dawideibü 
dangbou kikei. 

30Kheijinei Filistiabü leiyeibü shuong longkei, hoba haoen ladüngnei longkei 
khüjochenei Dawidei Sauleibü khangenbü pendou to aei songsido kiko 
jungeikei. Hibü haoeibü nyen aei hangenkei. 

1 Samuel 19 

Saulei Dawid Shieikoebü 

1Saulei haoshou Jonathan si hao khangenbü shuong to Dawid haitila lenkei. 
2Hobaje Sauleibü shou Jonathanei Dawid to aeibou maangshikko kikei. 
Hobaje Jonathanei Dawid to ho hai laukei, “Kü bou Saulei no haitila lamda, 
hibü tou ngei ka to sudajada, no lolo ngeyang maangsangko kishi, hoba 
hushang chenei kishi, hoba no lolo hushi. 
3Hobaje ngo no kishang khongthua thinei kübou nyangko lolabü, hoba ngei 
ka shanga kübou to joyolauyolabü, hoba ngei denche ditalonga ngei ka la 
lenlabü.” 
4Hobaje Jonathanei haobou Saul to Dawid shangabü maibü lenyokei, hoba 
hao to laukei, “Chobaei jembü khangenbou Dawid to khulimbo shabü 
tejungei; aieilausi haoei no khulimbo shedbü ajungei, hoba haoeibü kümsilei 
ka aedanga maibü ki. 
5Aishanga haoei haoeibü langkei haoeibü ika phokei, hoba Filistiabü to 
wapyokei, hoba Bunyubouei Israel pendou shanga thüksimin yaangbü 
sungbakei. Hobaje kho nyi hapa, hoba olinyokei; kholonga ai ayingnyu nyi 
aila Dawid haitiko shedbü akibü sii khulimbo shabü shonla?” 
6Hobaje Saulei Jonathaneibü ngüh ditkei hoba Dawid ühaitilabü 
dogo Bunyubou nyena theletlanletkei. 
7Hobaje Jonathanei Dawid ngakei, hoba habü pendou Jonathanei hao to 
lenkei. Hobaje Jonathanei Dawid Saul jungto leibakei, hoba shangied tegü 
hao hao junga kikei. 
8Hobaje tokei nyibou wapyo kikei, hoba Dawid haukei hoba Filistiabü to 
wapyokei, hoba haoenei juong haitikei, hoba hao thedang ka haoen linkei. 

9Hobaje Saulei haoeibü ika aubu jungan chema setan kijinei amaibü 
soushou Bunyubou ka hao thüka kikei, hoba Dawidei haoeibü ikei kongkin 
tuokkei. 
10Hobaje Saulei Dawid to kümthanga nimnim aubuei sula lambei, lausikei 
Saul thedang ka hao shetjung satkei, hoba haoei aubu kho kümthanga suan 
yontikei, hoba Dawid satenkei, hoba khüyou satenkei. 
11Hobaje Dawideibü chem komlabü hoba ngeyangje hao haitila Saulei 
ngühlang künbü shuong Dawideibü chem to hautikei, hoba Dawideibü yak 
Maikelei hao to hai laukei, “No kaibü langkei tao akhümenlonga ngietje no 
hailabü.” 
12 Hibü Maikelei koulom danko Dawid tonan yantikei, hoba hao haukei hoba 
satkei, hoba satenkei. 
13Hobaje Maikelei heangsho noksa sungjung louan kho yepshanga tentian 
phokei, hoba kho neiei yuklepan khua loneibü wi phokukei. 
14Hobaje ladang Saulei ngühlang künbü shuong Dawid sungla hautikei, saoei 
laukei hao shatko kia. 
15Hobaje Saulei ngühlang künbü shuong hai lauko Dawid chühla hautikei, 
“Ngei hao haitila shanga hao kü jungto shena lengba.” 
16Hobaje ladang ngühlang künbü shuong chem maang to lotkei, chühashi, 
shena heangsho noksa hoba loneibü wi kikei. 
17Hobaje Saulei Maikel to laukei, “Aila nyi ngo hai khüpettida? Hobaje hao 
satenlabü lele ngeibü dangbou aila sattikei?” Hobaje Maikelei Saul to 
jongaiko laukei, “Haoei kü to laukei, ‘Ngo sattikai, ngei no aila haitila.’ ” 
18Tou Dawid satkei hoba satenkei, hoba Rama to Samuel jungto loukei, hoba 
hao la Saulei kümbü pendou lenkei, hoba Samuel haosi ham hauan Naiota 
kikei. 
19Hobaje Saul to ho hai lenkei, “Chühashi, Dawid Ramaa Naiota kia.” 



696 

 

 
   Saopobü Lai 

© 2002, Bible Society of India. 
 

 
 

 

20Hobaje Saulei ngühlang künbü Dawid leian loula hautikei, hoba thuseibü 
danei hoba haoen thüka Samuel leibou lean thusei ngüh tetenko lauyobü 
haoenei hapbei; Mühghaü soushou haoen thükto lotkei hoba haoeneikei 
thusei ngüh tetenko joyokei. 
21Hobaje ladang kho Saul to lenkei, haoei lubü ngühlang künbü shuong 
hautikei hoba haoeneikei tetenbü ngüh laukei, hoba toukei sembou la Saulei 
ngühlang künbü shuong hautikei, hoba haoeneikei tetenbü ngüh laukei. 
22Kheijinei toukei hao Rama to haukei, hoba Sekua kibü deikhün yaangbü to 
loukei, hoba haoei pheko laukei, “Samuel si Dawid lan ki?” Hobaje cheei 
laukei, “Chühashi, haoen Ramaa Naiot sanga kia.” 
23Hobaje hao Ramaa kibü Naiot ae khüto haukei, hoba Mühghaü Soushou 
hao thüktokei loukei, hoba hao haujinei hao Ramaa kibü Naiot asüh shongko 
thusei ngüh tetenko laukei. 
24Hobaje haoeikei jembü neisimei hangletan phokei, hoba haoeikei Samuel 
thedanga thusei ngüh tetenko laukei; hoba khünyet chalou sünga hoba 
khüyou langyang sünga mütkong lekeikei. Hibü haoenei laukei, “Thuseibü 
yoa Saulkei yokei sai?” 

 1 Samuel 20 

Jonathanei Dawid to Thuibü 

1Hobaje Ramaa Naiot ka Dawid satkei, hoba Jonathan jungto louan laukei, 
“Ngei ai kümbei? Ngei ai shedtikei? Hobaje kabouei ngeibü langkei lamlabü 
lele hao thedanga ngeibü shedbü ai?” 
2Hobaje Jonathanei hao to laukei, “Mühghaüei shiletshima, no ühailabü, 
chühashi, yaangbü yingsikei, hanbü yingsikei kübouei kü la angetiko ai 
akümda, hoba aila kübouei habü kümsilei kü ka hula? Kho khei aying.” 
3Hobaje toukei Dawidei linjinko theyoko laukei, “Ka thedanga ngei onou 
hapakei dogo kabouei maisho ngeakei hoba haoei laukei, ‘Jonathan 
khauangbüla ho hao la tengeti;’ lausikei Bunyubou nyena laukho: Ngo hoba 
haibü kanglanga younak che ong kia.” 

4Kheijinei Jonathanei Dawid to laukei, “Nyi ai ong kümmangsühda ka shanga 
ngei kho khei kümlabü.” 
5Hobaje Dawidei Jonathan to laukei, “Chühashi, ngietje litnyu haanbü hoba 
ngo Choba yoa shaushang yungshanga asetko akilabü, lausikei sembounyet 
chasem asüh shongko ngo khongmaanga hula ngo hautishi. 
6Maimaitham kabouei ngo ühüplonga kheijinei lenshi, ‘Dawidei kü to 
haoeneibü sangnyu Bethlehem to panteiko haula aeibou sukeijakei; aieilausi 
chem- pen pendou shanga khünei po weko haitibü lembü kia.’ 
7Kheijinei haoei ‘Maiakei’ dogo laualonga no khangenbou hakso kilabü, 
lausikei hao khauangko kialonga kheijinei haoei amaibü damsepan kia dogo 
ngeshi. 
8Hibü no khangenbou to sanouko jungeiashi; aishanga nyi ka yoa no 
khangenbou Bunyubou nyena theyolanyobü to leiyeda, lausikei kü to shedbü 
kialonga nyi lolo ngo haitishi; aishanga aila nyi ngo kabou jungto leian 
haukula?” 
9Hobaje Jonathanei laukei, “No kho tegü ladangkei ayinglabü, aiei 
maimaitham ka thükto kübouei amaibü kümla damenbü kia dogo ngei 
ngealonga kheijinei ngei kho ka la alenlep lo?” 
10Kheijinei Dawidei Jonathan to laukei, “Khei kabouei ka to kaangko jungeia 
tegükei aoei kü to lenla?” 
11Hobaje Jonathanei Dawid to laukei, “Kaiya, setije yam to koukho;” hoba 
haosi ham yam to koukei. 
12Hobaje Jonathanei Dawid to laukei, “Bunyubou Israel Mühghaü aukabü 
yingshima; ladang ho jihsiphai chenei ngiet ayingsi sembounyet kübou 
takteilaje, chühashi, Dawid aenei maibü kialonga kheijinei ngei ka jungto 
hautiko kho ka la angetilep lo? 
13Kübouei kakhu limbo amaibü jungeia longa hoba no haksoa haulabü lele 
ngei kho ka la angetiko no hautian apalonga Bunyubouei Jonathan to kho 

tegü hoba aeikei jungeishima, hoba ailai kübou yoa kikei kho 
tegüBunyubou ka yoa kishima. 
14Hobaje ngo khei ühailabü lele ngo toukei langkei ki 
shongko Bunyubou üeisanou nyi kü la lenla aying, 
15lausikei toukei nyi ponpen ngeibü chem ka üeisanou wapan tüpma; 
kaonyudak ka Bunyubouei Dawideibü dangbou shuong mütpem weko wapan 
üpkhümshongko touma.” 
16Hibü Jonathanei Dawid chemdang to theyolanyobü che kümbo laukei, 
“Hobaje Bunyubouei Dawideibü dangbou shuong ik ka kho hilabü.” 
17Hobaje Jonathanei Dawid to haoeibü sanou kibü ka nyibou thengai 
lanngaitikei, aieilausi haoei jembü langkei tegü hao to sanoukei. 
18Kheijinei Jonathanei hao to laukei, “Ngiet lit haanbü hoba no ayolabü, 
aieilausi kaibü setshang kong kilabü. 
19Hobaje ladang no semnyet haiteida no tongde louyanlabü, hoba kümsilei 
kibü chaloua no lolo huan kishang to kai, hoba Ezel laang nyangko kilabü. 
20Hobaje shensinge chenei ngei kipbü tegü khi aeto laujin sem kipan litilabü. 
21Hobaje chühan hauashi, hoba laujin kho lamashi dogo lauko ngei nashousi 
hautilabü. Ngei nashou khüto, ‘Chühashi, laujin kho kaenei kia, sungba,’ 
dogo laualonga kheijinei kaiya; aishanga, Bunyubou kishongko, ka shanga 
sangmai kia, khonsak ai aki. 
22Lausikei ngei nashou khüto, ‘Chühashi, laujin shuong kho no limjung hauan 
kia,’ dogo laualonga, kaibü lamnyu to hauashi, aishanga Bunyubouei no 
sattiakei. 
23Hobaje seti lauyobü shanga, chühashi, seti kanglanga Bunyubou ponpen 
kia.” 
24Hibü Dawid hao ong seka huan kikei, hoba ladang litnyu haanbü longan 
kikei, Choba shaula yungla hao lolo setkei. 

25Hobaje Chobaei lubü chaloua tegü, khei kümthang nyangko hao setshanga 
setkei, hoba Jonathan lokei hoba Abner Saul nyangko setkei, lausikei 
Dawideibü kaoen kongan kikei. 
26Khei yingsikei Saulei ai alau, aieilausi haoei dambei, “Hao to denche yinga, 
hao asaopo, maimaitham hao asaopokei.” 
27Hobaje litnyu haanbü phaia kongbü kho Dawid setshang kongbü kikei, 
hoba haoshou Jonathan to laukei, “Aila Jesseeibü shou shaushang yungshang 
to miet si tat alouda?” 
28Hobaje Jonathanei Saul to laukei, “Dawidei kü to Bethlehem to haula 
aeibou sukeijakei.” 
29Hobaje haoei laukei, “Ngei ka to sudajada, ngo hautishi; aieilausi kün 
chempen sangnyua haitibü lembü che kia, hoba küjaiei ngo khünei yola 
sakkukei hoba tou ngei ka ka onou hapalonga ngo hautishi, hoba ngei ka to 
sudajada, hoba ngeibü jaisinasi shuong hapyotishi.” Hibü khoei hao 
Chobaeibü khümsok to alou. 
30Kheijinei Jonathan khulimbo Saul khauangkei hoba haoei hao to laukei, 
“No ayingbü to haubou ngüha alebü yaksaeibü shou, no jembü himoulabü 
hoba kanyu himoutila shanga Jesseeibü shou nyi pienkei dogo ngei angekei 
si? 
31Aishanga Jesseeibü shou kaonyua ki shongko no ayingsi kaibü sangle 
aphokulabü; hibü tou hautian hao leian kaiya, aieilausi hao tükde hailabü.” 
32 Hobaje Jonathanei haobou to jongaiko laukei, “Hao aishanga haitila? 
Haoei ai kümbei?” 
33Hobaje Saulei hao haitila haoeibü aubu suan litikei, khoei Jonathanei 
haobouei Dawid haitila damsepakei dogo ngekei. 
34Hibü Jonathan aeibou khuangko khümsok ka meimeikei hoba Lit Haanbü 
Lem nyibounyet sühko ai ashauayung; aieilausi haoei Dawid shangabü 
maangto shatko kikei, aishanga hao bouei hao to himoulabü kümbei. 

35Hobaje ngeyang Dawid to joyobü jiha Jonathan yamto atkei hoba hao yoa 
nashou hanbü che haukei. 
36Hobaje haoei nashou to laukei, “Laangashi, ngei kipbü laujin shuong kho 
tou lamashi.” Hobaje nashou kho laangjung haujinei haoei hao phai laujin 
che hao danko kipan apbei. 
37Hobaje ladang Jonathanei kipan apbü laujin shatshang to nashou kho 
loukei, Jonathanei nashou phaito ngekkei hoba laukei, “Laujin kho no 
limjung hauan aki lo?” 
38Hobaje Jonathanei nashoubou phaito ngekko panteiko hali hali hauashi, 
telo dogo laukei, hoba Jonathaneibü nashoubouei laujin kho yoshaian 
haoeibü Bunyuboujungto longeikei. 
39(Lausikei nashoubouei ai ange, Jonathan si Dawidei ong ngüh kho ngekei.) 
40Hobaje Jonathanei haoeibü insiaubu haoeibü nashoubou la kukei hoba 
laukei, “Hauashi, hoba habü ho sangnyu to jungan atshi.” 
41Hobaje nashou kho hausilengko Dawid laangshaang jungka pienkei hoba 
haoeibü thenyek kao ae khüpetan semnei khüpetan lembei, hoba haosi 
sembung shepyokei hoba Dawid hao lolo haapbü maang athonshongko cheei 
che to aapyoan haapyokei. 
42Hobaje Jonathanei Dawid to laukei, “Haksoa haushi, aieilausi seti 
hamBunyubou nyena linyoko lenyoakei; Bunyubou seti kanglanga hoba 
setieibü lilabü kanglanga ponpen kishi.” Hobaje hao meimeijung haukei; 
hoba Jonathan sangnyu to atkei. 

1 Samuel 21 

Dawid Saul Jungka Wenlangbü 

1Kheijinei Dawid Nob lambo Ahimelek ungshedbou jungto haukei, hoba 
Dawid to haüyola Ahimelek lühjilühko loukei, hoba Dawid to laukei, “Aila no 
mütpem ka yoa ao ayoko lai?” 

2Hobaje Dawidei Ahimelek to laukei, “Chobaei kü la kümsilei sakkukei, hoba 
kü to laukei, ‘Laobou kümsilei shanga ngei no hautida, hoba ai ngei ka la 
sakkukei ao müt lakei tengeti.’ Hobaje ngei heshou shuong hi hi to hautia. 
3Hibü tou kaibü ika ai ki? Kü la wentek ngao ayingsi khünei ai ong ki labü.” 
4 Hobaje ungshedbouei Dawid to jongaiko laukei, “Ngeibü ika hanghangko 
shaubü wentek aki, lausikei heshou shuongei yaksa ka bangan kialonga 
khünei saopobü wentek kia.” 
5Hobaje Dawidei ungshedbou to jongaiko laukei, “Maimaitham nyishoubü 
wakoua ongkei saopoan haudanyu tatbüa sema heshou shuong lai küman 
asaopola?” 
6 Hibü ungshedbouei hao la saopobü wentek kukei, aishanga Mühghaü 
thedanga phobü wentek to liman khünei lubü wentek akitei; kho sungenbü 
chaloua wentek lemabüei jeian phola shanga kho Bunyubou thedang ka 
sungbü kikei. 
7(Tou khünyet chalou Sauleibü khangenbü shuong yoka 
cheBunyubou thedanga senetan pholabü kikei; kho haoeibü nyen Edombü 
Doeg, Sauleibü sanlombü konglebou kikei.) 
8Hobaje Dawidei Ahimelek to laukei, “Khünei kaibü ika aubu ayingsi in aki 
lo? Aieilausi ngei ngeibü inlou ayingsi insiaubu ajung, aieilausi Chobaeibü 
kümsilei panteibü longan apbei.” 
9Hobaje ungshedbouei laukei, “Ela yomanga nyi Filistiabü Goliat haitibü in 
kho ong ungshedboueibü saopobü neisimei phoshang phai khünei nei cheei 
shoan kia, nyi kho lekho lausi kho leashi; aishanga khoto limbo lubüje aki.” 
Hobaje Dawidei laukei, “Kho to maibou lubü aki, kho labü.” 
10Hobaje Dawid meimeijung Saul to hatbü ka khünyettham wenjung satkei, 
hoba Gatbü Choba Akish jungto haukei. 
11Hobaje Akisheibü khangenbü shuongei hao to laukei, “No, ho kaonyek kabü 
Dawid Choba aying lo? Hao shanga haoenei jongaiyoko tombolakko, ‘Saulei 

hajar shijo, lausikei Dawidei hajar an haitikei,’ dogo lauko chia atkukei aying 
lo?” 
12Hobaje khübü ngüh Dawidei jembü maanga phokei, hoba Gatbü Choba 
Akish yongko hatko kikei. 
13Hobaje haoen thedanga haoei haoeibü haang jeileikei, hoba haoeneibü ika 
haoei langet angan lenkei, hoba koukhün koukapa thangeikei hoba haoeibü 
sembung ka hesubü haoeibü kaoshang wi to yanjung attikei. 
14Kheijinei Akishei haoeibü sambü shuong to laukei, “Chüh- ashi, müt kho 
langet angbü dogo kanei hapda. Hibü aila hao kü jungto leibakei? 
15Ngo langet angbüei shaleakei si, ho müt ho kü jungto langet angbü neinoula 
leibakei lo? Ho müt ho ngeibü chem to lottida si?” 

 1 Samuel 22 

Ungshedbou Shuong Haitibou 

1Hibü Dawid khüka Adullam laangpob lamjung satkei, hoba ladang haoeibü 
jaisina hoba hao boueibü chempenei ditkei, hao jungto khüto louyenkei. 
2Hobaje khonsakbü mütpem weko hoba sanghsiyung thebü mütpem weko 
hoba maang ühaiko kibü mütpem weko haoen lolo liko hao jungto yoshaikei, 
hoba haoen thüka hao leiyeibou yeikei hoba hao yoa müt saongao lei thüng 
kikei. 
3Hobaje khüka Dawid Moaba Mizpa to haukei, hoba haoei Moabbü Choba to 
laukei, “Mühghaüei kü shanga ai kümla kho ngei ange shongko kübou si 
künyu kan jungto louan kitishima.” 
4Hobaje haoei haoen Moabbü Choba jungto leian loukei, hoba Dawid 
lapheishona ki shongko haoen yoa kikei. 
5Hobaje thuseibou Gadei Da- wid to laukei, “Lapheishona teki kukashi, hoba 
Jihuda kaodak to atashi.” Kheijinei Dawid kukjung satkei, hoba Heret lamang 
to loukei. 

6Hobaje Saulei Dawid hoba hao yoa kibü mütshuong lamena dogo ditkei. Tou 
Saul haoeibü ika aubu jungan hoba hao yoa khangenbü pendou hao nyangko 
lotian phoan Rama shongh khua tamarisk bunyu phanga Gibeaa setan kikei. 
7Hobaje Saulei hao nyangko loan kibü khangenbü shuong to laukei, “Kan 
Benjamin mütli shuong ditashi. Jesseeibü shouei kan mütpem weko la sek 
hoba semlühlaak kulep sai, haoei kan pendou hajar thüka leiyeibü hoba 
saongao thüka leiyeibü yeitilep sai? 
8Khei kan pendouei ngo khulimbo huon takkei, ladang ngeibü shouei 
Jesseeibü shou to linyokei kho ngetila ao aki hoba kü shanga maangto 
shatkubü kan yoa ao aki; ayingsi kü shouei ngo khulimbo ngeibü khangenbü 
jukan jinan tat chalou tegü thoan kibü kü la angetida lo?” 
9Kheijinei Saul khangenbou thüka kibü Edombü Doegei jongaiko laukei, 
“Ahitabeibü shou Ahimelek jungto loubü hapa. 
10Hobaje hao shanga haoei Mühghaü to phekei, hoba hao la shausiyung kukei 
hoba hao la Filistiabü Goliateibü in kukei.” 
11Kheijinei Chobaei Ahitabeibü shou Ahimelek ungshedbou hoba hao boueibü 
chempen pendou Noba kibü ungshedbou shuong ngala hautikei, hoba haoen 
pendou Choba jungto loukei. 
12Hobaje Saulei laukei, “Tou ditashi, no Ahitabeibü shou.” Hobaje haoei 
jongaikei, “Ngo hanei kia, ngeibü bunyubou.” 
13Hobaje Saulei hao to laukei, “Haoei ngo khulimbo meimeikei hoba tat 
chalou tegü kü la thokuan aila kanei ngo khulimbo huon takkei, khei kanei 
hao la wentek hoba in che kukei, hoba hao shanga Mühghaü to phekei?” 
14Kheijinei Ahimelekei Choba to jongaiko laukei, “Hobaje no khangenbü 
pendou yoa Dawid tegü kaibü kounyangbou ao ki? Hobaje kaibü langkei 
thüka leiyeibou lombü ki hoba kaibü chema hangenko kia, hao tegü 
maanglembü ao ki? 
15Tat ong ngei hao shanga Mühghaü to phekei sai? Kho tegü ladangkei aying; 
Chobaei jembü khangenbü to ayingsi haoeibü chempen thenbou lenbou to ai 

shedbü tekümma; aishanga no khangenbouei ho shean alen ayingsi aikei 
angekei!” 
16Hobaje Chobaei laukei, “Ahimelek, no hoba kaibü chempen shuong pendou 
tükde hailabü.” 
17Chobaei hao nyangko lobü hao lombü to laukei, “Sepeiashi, 
hoba Bunyuboueibü ungshedbou shuong haitiashi, aieilausi haoeneibü ik 
Dawid yoa kia; aieilausi hao sada dogo haoenei ngeakei, hoba kho kü la 
angeti.” Lausikei khangenbü shuongei haoeneibü ik Bunyuboueibü 
ungshedbou shuong to ashaten. 
18Hobaje Chobaei Doeg to laukei, “No sepeiashi, hoba ungshedbou shuong to 
ik atashi.” Hobaje Edombü Doeg sepeikei hoba haoei ungshedbou shuong to 
ik atkei, hoba khünyet chalou haoei ungshedbou saopobü hele lebü müt 
saoleito ngao haitikei. 
19Hobaje ungshedbou shuong sangnyu Nob haoei inei bousu hoba yaksa, 
shousi hoba senyopbo kibü, masu pongsu shuong hoba gadu hoba sanlon 
shuong haitikei. 
20Hobaje Ahitabeibü shou Ahimelekeibü shousi yoa Abiathar nyenbü müt che 
satenkei, hoba Dawid yoto satjung haukei. 
21Hobaje Abiatharei Dawid to Bunyuboueibü ungshedbou shuong Saulei 
haitia dogo lenkei. 
22Hobaje Dawidei Abiathar to laukei, “Ladang Edombü khünei kikei haoei 
maimaitham Saul to lenlabü dogo ngei khünyet chaloua ngekei; kaboueibü 
chempen pendou haibü shanga ngeibü on ki. 
23No kü yoa kishi, tehüt, aishanga aoei ngeibü langkei lamda, haoei kaibü 
langkeikei lamda, aieilausi nokei khümenakei.” 

1 Samuel 23 

Dawidei Keila Sangnyu Khümenbü 

1Kheijinei haoenei Dawid to laukei, “Chühashi, Filistiabüei Keila khulimbo 
wapyoda hoba haoenei amshang ka youshou kokkhümda.” 

2Hibü Dawidei Bunyubou to pheko laukei, “Habü Filistiabü to wapyola ngo 
hauasao?” Hobaje Bunyubouei Dawid to laukei, “Hauashi, hoba Keila 
khümenashi.” 
3Lausikei Dawideibü eikshuongei hao to laukei, “Chühashi, hanei Jihudaa sen 
hatjihatko kian; Filistiabü tan khulimbo sen Keila to hauko laualonga aei 
amaibou yinglep yingkao?” 
4Kheijinei DawideiBunyubou to nyibou phekei, hoba Bunyubouei hao to 
jongaikei, “Meimeiashi, Keila to yanashi; aishanga ngei Filistiabü kaibü ik to 
khümbo kulabü.” 
5Hibü Dawid hoba haoeibü mütshuong Keila to yankei hoba Filistiabü to 
wapyokei, hoba haoeneibü samkeisamuk shuong sungbakei hoba haoen 
juongtham haitikei. Kho tegü Dawidei Keilabü khümenkei. 
6Hobaje ladang Abiathar Ahimelekeibü shou Dawid jungto Keila to satjung 
haukei haoeibü ika ungshed saopobü neisimei jungan louyenkei. 
7Hobaje Dawid Keila to louakei dogo Saul la lenkei hoba Saulei laukei, 
“Mühghaüei ngeibü ik to hao kua; aieilausi bakhün hoba thangtet kibü 
sangnyu che to lotsije hao khinlepakei.” 
8Hobaje Saulei müt pendou wapyola Keila to yanla, hoba Dawid si hao 
mütshuong komlepla sakkukei. 
9Ladang Dawidei hao khulimbo Saulei huon amaibü huongda dogo ngekei, 
haoei Abiathar ungshedbou to laukei, “Hato ungshed saopobü hele sungba.” 
10Kheijinei Dawidei laukei, “O Bunyubou, Israel Mühghaü, kü shanga 
sangnyu mautila Saulei Keila to loula lamda dogo no khangenbouei tükde 
dida. 
11Keilabü mütshuongei ngo haoeibü ika khümbo kuan aplep lo? No 
khangenbouei ditbü tegü louyanlep, O Bunyubou, Isreal Mühghaü, ngei ka to 
sudajada, no khangenbou to lenbüma!” Hobaje Bunyubouei laukei, “Hao 
louyanlabü.” 

12Kheijinei Dawidei laukei, “Keilabü müt shuongei ngo hoba ngeibü 
eikshuong Sauleibü ik to kulep sai?” Hobaje Bunyubouei laukei, “Haoenei no 
khümbo kulabü.” 
13Kheijinei Dawid hoba hao mütshuong aoyou saongaolak thüng kikei, 
meimeijung Keila ka satkei hoba haoen satenlabü aeto satkei. Hobaje Dawid 
satena dogo Saul to lenkei, hoba hao ohauenko apbei. 

Dawid Shongh Kaodaka 

14Hobaje Dawid yama hushanga Zif yama shongh kaodaka kikei, hoba Saulei 
chalou angbou hao lambei, lausikei Mühghaüei haoeibü ik to khümbo aku. 
15Tou Dawid hatko kikei, aieilausi haoeibü langkei lamla Saul longan kikei, 
hoba Zif yam Horesa Dawid kikei. 
16Tou Sauleibü shou Jonathan meimeikei hoba Horesa Dawid jungto haukei 
hoba Mühghaü to maangkhaila haoei thungeikei. 
17Hobaje haoei hao to laukei, “Tehüt, kübou ikei no aleilulabü hoba no Israel 
thüka Choba lelabü, hoba ka to thenbou ngo yinglabü, hoba khokei kübou 
Saulei ngeakei.” 
18Hobaje haosi hamei Bunyubou thedanga the- yolanyobü kümbei, hoba 
Dawid yama kikei, hoba Jonathan jembü chem to ngaikei. 
19Kheijinei Zifbü Saul jungto Gibea to louan laukei, “Dawid jembü lolo Hakila 
shongh Jeshimon yungthanga ahukei si? 
20Hibü tou, O Choba, louyenla maangtakbü tegü kaiyenma, hoba küneibü 
kümsilei kho Choba ik to hao khümbo kulabü ki.” 
21Hobaje Saulei laukei, “Kan Bunyubouei haükushi; aieilausi kanei kü to 
onoua; 
22hauashi, ngei kan to sudajada, tokei chongchingko shangashatashi, hoba 
hao kishang hoba hao nongaishang lan ki hoba aoei hao khünei hapbei 
ngeashi hoba chühashi; aieilausi haoei aeibou lepeilangeiko jungeida dogo kü 
la lenakei. 

23Hibü chühashi, hoba huan kishang pendou lanei hao huan ki ngeashi, hoba 
shangashatko ngean kan kü jungto kai, hoba ngo kan yoa haulabü, hoba kho 
tegü kümlabü; khei hao kaonyeka kia longa Jihudabü kaodaka ngei hao 
lamlebü.” 
24Hobaje haoen meimeikei hoba Saul thedanga Zif to haukei, lausikei Dawid 
hoba hao mütshuong Jeshimon yungthang Arabaa Maon yama kikei. 
25Hobaje Saul si hao mütshuong hao lamla haukei. Hobaje haoenei kho 
Dawid to lenkei, hoba hao laanglaak shui to louyenkei hoba Maon yama 
kikei. Hobaje ladang Saulei kho ditkei, haoei Dawid phaito Maon yam to 
shijung haukei. 
26Hobaje Saul thi ae shongh aeto haukei hoba Dawidei Saul to hatbü ka 
panteiko satmangsühkei. Aishanga Saul si hao mütshuongei Dawid komlepbei 
hoba hao mütshuongei haoen lapla kailepan kikei. 
27Lausikei ngühlang künbü che Saul jungto louan laukei, “No panteiko kaiya, 
aieilausi Filistiabü sangshila louakei!” 
28Hibü Dawid phai shijung haubü ka Saul sepeikei, hoba Filistiabü khulimbo 
haukei; hibü haoenei kho kaonyek to Satenbü Laangdak dogo nyenkei. 
29Hobaje Dawidei kho apyoan Engedi lapheishon to haukei hoba hao khonei 
satetlangkei. 

 1 Samuel 24 

Dawidei Saul Langkei Amenbü 

1Tou ho longkei, ladang Saul Filistiabü shibü ka longaikei, hao to, “Chühashi, 
Dawid Engedi yama kia” dogo lenkei. 
2Kheijinei Saulei shanenbü müt hajar sem Israel ka sungkei, hoba Yaoeibü 
Laangchema Dawid si hao mütshuong lamla haukei. 
3Hobaje lama hao sanlombüeibü laangpob che kishang to loukei, hoba Saulje 
setla atkei. Tou Dawid hoba hao mütshuong laangpob maangkabouatham 
kikei. 

4Hobaje Dawideibü mütshu- ongei hao to laukei, “Chühashi,Bunyubouei ka 
to, ‘Chühashi, ngei kaibü dangbou kaibü ik to khümbo kulabü, hoba nyi ka 
thedanga ai maikei kho kümlabü’, dogo laubü chalou kho tat ki.” Kheijinei 
Dawid meimeikei hoba huphanga Sauleibü neimok liplangkei. 
5Hobaje phaila Dawidei jembü maangpona meiyoukei, aieilausi haoei 
Sauleibü neihuom liplangkei. 
6Hobaje haoeibü mütshuong to laukei, “Mühghaüei pienbü ngeibü bunyubou 
to ho kümlabü, hao Mühghaüei pienbü dogo ngean hao khulimbo ngei 
ikshatla ngo shiletkeima.” 
7Hibü Dawidei habü ngühei haoeibü mütshuong shiletkei hoba Saul khulimbo 
meimeila asakku, hoba Saul laangpob ka pikei hoba jembü lam to haukei. 
8 Dawid kei phaila pikei hoba Saul phaito ngekko laukei, “Ngeibü bunyubou 
Choba!” Hobaje Saulei hao to chühkei, hoba Dawidei haoeibü thenyek soumo 
kuko kao ae khüpetkei, 
9hoba laukei, “Chühashi, Dawidei ka to amaibü kümla lamda dogo laubü 
ngüh nyi aila ditda? 
10Chühashi, lai Bunyubouei no tat laangpoba kü ik to khümbo kukei; tat 
kaibü nyekei hapa hoba ateije no haitila kü to phekei, lausikei ngeibü nyekei 
ka to phokeiko khümenkei, hoba ngei laukei, ‘Ngei ngeibü bunyu khulimbo 
ngeibü ik ashatlabü, aieilausi hao Bunyubouei pienbü ki.’ 
11Tokei Abou, chühashi, haü, ngeibü ika kaibü neihuom youae nei chühashi; 
khoei ngei kaibü neihuom youae nei lipan apbukei hoba no ühaiti dogo 
lenda, ngeibü ika amaibü ayingsi ngühkhüm lulimbü aki dogo nyi ngeashima; 
hoba nyi ngeibü langkei lela shieisikei ngei kakhu limbo shabü ashon. 
12Seti kanglanga Bunyubouei mat jemshima, hoba ka shanga Bunyubouei 
phok lamshima; lausikei ngeibü ikje ka to ashatlabü. 
13Shangied tetenbü ngüha laubü tegü, ‘Amaibü ka amaibü kümsilei longda;’ 
lausikei ngeibü ik ka thükto ashatlabü. 

14Israelbü Chobaei ao shijung longkei? Nyi ao shieida? Kei haibü phai si keili 
phai? 
15HibüBunyubou matjembou yingshi, hoba seti kanglanga matjem kushi, 
hoba chühashi, hoba kü la yingkubü yingshi, hoba kaibü ik ka ngo 
khümenshima.” 
16Hobaje ladang Dawidei habü ngüh Saul to joyobü nangkei khei Saulei 
laukei, “Ho kaibü ngüh lo, kü shou, Dawid?” Hobaje Saulei ngüh longkei 
hoba haapbei. 
17 Kheijinei haoei Dawid to laukei, “Kü to je no saopobou ki, aishanga ngei ka 
la amaibü kusi nyije kü la maibü kungaikei. 
18Hobaje tat nyi kü to maian jungeikei dogo nyi ngetia; aishanga Bunyubouei 
ngo kaibü ika khümbo kuasidogokei nyi ngo ühaiti. 
19Aishanga müt cheei jembü dangbou haüyojinei haoei hao litilep si? Hibü 
nyi tat kü to kümbü kho Bunyubouei ka la maibü pailettishima. 
20Hobaje tou chühashi, ngei ngekei, khei no maimaitham Choba yeilabü hoba 
Israel sangle kaibü ika yaülabü. 
21Hibü tou khei nyi kü phainei ngeibü lilabü wapan üpbulabü hoba nyi 
küboueibü chemdang ka ngeibü nyen amautikulabü dogoBunyubou nyena 
thealanashima.” 
22Hibü Dawidei Saul to khei kümlabü dogo thekeilankei, hoba Saul chem to 
ngaikei; lausikei Dawid si haoeibü mütshuong hushang to ngaikei. 

1 Samuel 25 

Samuel Haibü 

1Tou Samuel haikei, hoba Israelbü pendou liko kamshaikei, hoba hao shanga 
manghaapbei, hoba hao haoeibü chem Ramaa khünkei. Hobaje Dawid 
meimeikei hoba Paran yam to yankei. 
2Maona müt che kikei, hoba haoeibü nyaksinam Karmela kikei hoba aeibou 
keian kikei. Haoei lon hajar che hoba sanlon hajar sem kikei. 

3Haoeibü nyen kho Nabal hoba haoeibü yak nyen Abigal, hoba yaksanyu kho 
maanglimaangsang hoba saomaibü kikei, lausikei bousubou kho ngouei 
huongbü hoba maang amaibü kikei, hoba hao Kaleb chung ka kikei. 
4Hobaje Nabalei haoeibü sanlon ka wi kipda dogo Dawidei yama ditkei. 
5Hibü Dawidei heshou müt an hautikei, hoba Dawidei heshou müt an khüto 
laukei, “Kan Karmel to angashi hoba Nabal jungto haushi, hoba kü nyena hao 
la salem kushi. 
6Hobaje kho tegü kanei maangmai dogo laulabü: ‘No hoba kaibü chemdang 
ham hakso kishi, hoba nyi kibü pendou maangamaiko kishi.’ 
7Hobaje ngei kaibü wi kipbü shuong kia dogo ditda, hoba künei haoen himou 
abauti, hoba Karmela haoen kishongko haoeneibü aikei ashautiku. 
8Kaibü heshou shuong to pheshi, haoenei ka to lenlabü, hibü kaibü thea 
kaibü heshou shuong onou haptishima; aishanga kün chalou maibü chenei 
louda, sanoudambo kaibü ik to aiong loulaje no khangenbü shuong hoba 
kaibü shou Dawid la kushima.” 
9Hobaje ladang Dawideibü heshou shuong loukei, haoenei Nabal to Dawid 
nyena habü pendou joyokei, hoba sangsembo kikei. 
10Hobaje Nabalei Dawideibü khangenbü shuong to laukei, “Dawid ao? Hobaje 
Jesseeibü shou ao? Tatngiet aaomüt juong jembü bunyu ka satjung haubü 
kia. 
11Khülonga ngei ngeibü wentek hoba ngeibü dei, hoba wi kipbü shuong 
shanga haitibü ngeibü phe sungan ngei haoen laka loukeije kho ongkei 
angebü müt la kulep lo?” 
12Hibü Dawideibü heshou shuong haoeneibü lamnyu to sepeinyu ngaikei, 
hoba louan hao to khübü pendou lenkei. 
13Hobaje Dawidei hao mütshuong to laukei, “Kan mütpem weko lulueibü in 
shouashi.” Hobaje haoen mütpem wekoei in shoukei, hoba Dawideikei 



711 

 

 
   Saopobü Lai 

© 2002, Bible Society of India. 
 

 
 

 

haoeibü in shoukei, hoba Dawid phai to müt saongao lei thüng angkei, hoba 
saoan peisilei yoa kikei. 
14Lausikei Nabaleibü khangenbü shuong yoa müt cheei Nabaleibü yak Abigail 
to ho hai laukei, “Chühashi, Dawidei yam ka seneibü bunyubou la salem kula 
ngühlang künbü shuong hautikei, hoba haoei haoen aweasüngko nyikukei. 
15Lausikei müt khoei kün to aeibou maian kikei, hoba kün khongthua kijinei, 
kün haoen yoa lalokche jambo kikei, kün himou abauti ayingsi küneibü ai 
amautiku. 
16Kün haoen yoa san lombo kibü jih sünga kün shanga nangnak si chaloua 
haoen kümthang tegü kikei. 
17Hibü tou nyi ai kümla ngeashi, hoba damanchühshima, aishanga küneibü 
bunyubou hoba haoeibü chemdang pendou khulimbo amaibü kümla 
damenakei, aishanga hao to aoeikei ai alauenlabü lele hao maang amai!” 
18Kheijinei Abigailei panteiko wentek saoan ih shongmok penyi hoba sanlon 
pemngao ngoukei hoba semlüh shen saongao hoba bhukeibü wentek iksem 
saoan hoba khübü kho gadua kün lekukei. 
19Hobaje saoei heshou shuong to laukei, “Kü thedang to hauashi, chühashi, 
ngo kan phaito louada.” Lausikei saoei lao Nabal la alen. 
20Hobaje sao gadua setan shongh phangto louyanjinei chühashi, Dawid hoba 
haoeibü mütshuong sao thedangto yankei, hoba saoei haoen haüyokei. 
21Tou Dawidei hai lauko kiteikei, “Maimaitham amlanga ngei ho mütei kibü 
pendou yama lombo kikua, hibü haoei kibü aikei amau, hoba haoeije maibü 
jeiko amaibü kungaida. 
22Ngenet sühkoa haoei kibü pendou khei bousu shou che ongkei khei ngei 
apyokuan kialonga Mühghaüei kho tegü ayingsi aei Dawid to kümshima!” 
23Hobaje ladang Abigailei Dawid hapbei, saoei panteiko gadu ka louyenkei 
hoba Dawid thedanga sao the khümbei, hoba sao lolo kaoa khüpetkei. 

24Hobaje saoei hao thedanga khüpetan laukei, “Kü thüka ngeibü 
bunyuboueibü shedbü kho kishima, hoba kaibü samnyuei sanoudambo kaibü 
nou thenan joyotishima, hoba kaibü samnyueibü ngüh ditshima. 
25Ngei ka to sudajada, ngeibü bunyu ho haang alongbü müt, khei Nabal wela 
telekuma; aieilausi hao nyen to thambei, haoeibü nyen Nabal ki, hoba hao to 
ngoualouabü ki; lausikei kaibü samnyuei nyi hautibü ngeibü bunyueibü 
heshou shuong ühüp. 
26Hibü tou ngeibü bunyu Bunyubou lang kiabü hoba nokei lang kiabü, sii 
angbü ka hoba kaibü ikei phoklamlaBunyubouei senetan kisije tou khei 
yingsije kaibü dangbou shuong hoba aoyouei ngeibü bunyu khulimbo amaibü 
lamda, Nabal tegü yingshima. 
27Hobaje tou jongsak ho laobou kaibü samnyuei ngeibü bunyu jungto 
sungbakei kho ngeibü bunyu phainei sembü shuong la kushima. 
28Sanoudambo kaibü samnyuei ngühkhüm leilubü shedbü apbuma; 
aishanga Bunyubouei ngeibü bunyu chemdang kaangbü che yeitilabü, 
aieilausi ngeibü bunyuei Bunyuboueibü lason wapyoda, hoba ka to kaibü 
langkei sünga amaibü ühüplabü. 
29Hobaje mütei no shieilabü hoba kaibü langkei lamla longasikei ngeibü 
bunyueibü langkeije Bunyubou kaibü Mühghaüeibü langkei thepetbüa 
thepetan kilabü hoba kaibü dangbou shuong langkeije laujin kipan apbü tegü 
aplabü. 
30Hobaje ladang Bunyubouei ngeibü bunyu to maibü pendou ka shanga laubü 
tegü kümlaje hoba Israel thüka no Choba pienlaje, 
31khei ai ayingnyu nyi sii angtibü ayingsi ngeibü bunyuei jembü lolo jembü 
ikei phoklambei dogo kheijinei ngeibü bunyu shanga maang shüde ngaiko 
ayingsi maangpona phaiyetbü akilabü, hoba ladangBunyubouei ka to maian 
jungeilaje, kheijinei kaibü sambü damenshima.” 
32Hobaje Dawidei Abigail to laukei, “Bunyubou Israel Mühghaü aoei tat no 
ngo shuokla hautikei, haübü yingshi. 

33 Hobaje kaibü songsido haübü yingshi, laobouei tat ngei sii angtibü shedbü 
ka hoba ngo lolo ngeibü ikei phoklambü ka senetan phokei. 
34Aishanga maimaitham lang kibou Bunyubou Israel Mühghaüei, ngei amaibü 
kümla kibü ka senetla no panteiko kü to haüyola ohauti tegüje, ngeyang lang 
ngejineije Nabal chemdanga bousushou che ongkei jouan tekikhoulabü!” 
35Hibü hao la saoei jungan loubü saoeibü ik ka Dawidei sungletkei, hoba 
haoei sao to laukei, “Kaibü chem to haksoa ngaiashi. Chühashi, ngei kaibü 
ngüha lea, hoba no sungleda.” 
36Hobaje Abigail Nabal jungto ngaikei, hoba chühashi, haoei haoeibü chema 
lem che Chobaeibü lem phatko kümbo kikei, hoba Nabal ihei jaakan aeibou 
olinko kikei; hibü saoei hao to aikei hai hai dogo alen. 
37Hobaje ngeyang ladang Nabal ihei jaakbü maian kikei, hao yakei hao la 
khübü pendou lenkei. Kheijinei haoeibü maang tuongkei hoba haian apbei 
hoba hao laang tegü yeikei. 
38Hobaje kho phaia chalou an kian Bunyubouei Nabal to ngümbei hoba hao 
haikei. 
39Ladang Dawidei Nabal haia dogo ditkei, haoei laukei, “Bunyubou, aoei 
ngeibü himou Nabal to phoklambei, hoba jembü sambü amaibü ka senetan 
phokei, haübou yingshi; hoba Nabalei amaibü kümbü hao jembü khu to 
sepeian Bunyubouei kua.” Hobaje Dawidei haoeibü yak la lela hautiko 
Abigail shanga joyokei. 
40Hobaje ladang Dawideibü sambü shuong Karmel to Abigail jungto louan 
kikei, haoenei sao to joyoko laukei, “Dawidei no yakla lela no hao jungto 
leian haula kün ka jungto hautikei.” 
41Hobaje sao meimeikei hoba sao lolo sao thenyek kaoae khü- petkei, hoba 
laukei, “Chühashi, kaibü samnyu kaibü bunyubou khangenbü shuong you 
sakkulabü sambü che ong ki.” 

42Hobaje Abigail panteiko lamlekei hoba meimeikei hoba gadu chenei setkei, 
hoba saoeibü medei shuong ngao sao phainei sembei, hoba Dawideibü 
ngühlang künbü shuong yoa sao haukei, hoba haoeibü yakla yeikei. 
43Tokei Dawidei Jezreelbü Ahinoam lekei, hoba haosi ham haoeibü yakla 
yeikei. 
44Tou Saulei haoeibü nouyangshou Maikel, Dawideibü yak, Gallimbü 
Laisheibü shou Palti la kuan kikei. 

 1 Samuel 26 

Dawidei Nyiboula Saul Langkei Püetbü 

1Kheijinei Zifbü shuong Saul jungto Gibea to louan laukei, “Jeshimon 
thedanga Hakila shongha Dawid hao lolo maimai huan akilo?” 
2Kheijinei Saul meimeikei hoba Israelbü pienbü müt hajar sem leian Zif yama 
Dawid lamla Zif yam to yankei. 
3Hobaje Jeshimon nyangko Hakila shongha Saulei shaishang lamlekei. 
Lausikei Dawid yama kikei, hoba Saul hao phainei yamlamang to louakei 
dogo haoei hapbei. 
4Hibü Dawidei lapheibü hautikei, hoba maimaitham Saul loukei dogo 
ditenkei. 
5Hobaje Dawid meimeikei hoba Saul sühshang to loukei, hoba Saul hoba 
haoeibü sepai tan leiyeibü Nereibü shou Abner lanei kikei kho hapbei, hoba 
Saul maangaenei neichem phanga yepan kikei hoba mütshuongei hao 
kaijembo shaishang kümbei. 
6Kheijinei Hitbü Ahimelek to hoba Joabeibü jaisina Zeruiaeibü shou Abishai 
to Dawidei laukei, “Kü yoa ao Saul jungto shaishang to yanla?” Hobaje 
Abishaiei laukei, “Ngo ka yoa yanlabü.” 
7Hibü Dawid hoba Abishai mütshuong jungto nangnak loukei hoba chühashi, 
Saulei haoeibü aubu haoeibü khu nyangko kaoa jaangtian phoan hao 
shaishang kommaanga yepan kikei, hoba Abner hoba mütshuong hao 
kaijembo kikei. 

8Kheijinei Abishaiei Dawid to laukei, “Tat Mühghaüei kaibü dangbou kaibü 
ika khümbo kua, hibü tou ka to sudajada, aubu khoei kaoa yonko ngei hao to 
che ong hankho, ngei hao to nyibou ühünlabü!” 
9Hobaje Dawidei Abishai to laukei, “Hao tühaiti, aishangaBunyubouei 
naangenko pienbü khulimbo jembü ik shatsi shedbü akiko kienlep lo?” 
10 Dawidei laukei, “Bunyubou lang kiabüBunyubouei hao to ngümlabü 
ayingsi hao hailabü chalouei sühlabü; ayingsi hao lason to haulabü hoba 
maulabü. 
11Bunyubouei naangenko pienbü khulimbo ngei kü ik ashatla shiletshima; 
lausikei tou ngei ka to sudajada, haoeibü khu aedanga kibü aubu si 
shongmok kho jungashi hoba sen satkho.” 
12Hibü Dawidei Sauleibü khu ka aubusi shongmok sungkei hoba haoen satkei 
hoba müt aoeikei ühüp ayingsi kho ange, ayingsi aokei alaksep, 
aishangaBunyubouei haoen nyeket shitikei. 
13Kheijinei Dawid naphei to haukei, hoba saabüa shongh khua haoen jungka 
saan lokei. 
14Hobaje Dawidei mütshuong to hoba Nereibü shou Abner to ngekkei, 
“Abner, nyi ajongaida lo?” Kheijinei Abnerei jongaiko laukei, “Choba to aoei 
ngekda?” 
15Hobaje Dawidei Abner to laukei, “No maangkaangbü müt che aying lo? No 
phatbü Israela ao ki? Khülonga nyi kaibü Choba lombo akitei sai? Aishanga 
eikshuong yoa cheei kaibü bunyubou mautila atkei. 
16Nyi kümbü ho maibüje aying. Bunyubou lang kiabü kan haila muakei; 
aieilausi Bunyubouei naangenko pienbü kanei alomtei. Hobaje tou chühashi, 
Chobaeibü aubu si haoeibü khu nyangko shongmok kibü kho lanei ki?” 
17Hobaje Saulei Dawideibü ngüh shenkei hoba laukei, “Kü shou Dawid, ho 
kaibü ngüh sai?” Hobaje Dawidei laukei, “Ho ngeibü ngüh, ngeibü bunyubou, 
O Choba.” 

18Haoei athakko laukei, “Ailaibü ngeibü bunyubouei jembü sambü shieida? 
Ngei ai kümbü shanga ayingsi ngeibü ika ai amaibü ki? 
19Hibü tou ngei ka to sudajada, ngeibü bunyubou Chobaei jembü sambüeibü 
ngüh ditshima.Bunyubouei ngo khulimbo no thungeikei dogo yingalonga 
haoei lembü sungletshima lausikei ho müteibü shousi shuongei 
yingalongaBunyubou thedanga haoen shedsikhau baushi; 
aishangaBunyuboueibü pheta ngo ayolabü lele tat ngo shian sattiko laukei, 
‘Hauashi, lubü mühghaü shuong lemashi.’ 
20Kho khei yingsije touBunyubou thedang ka bangjung hauan ngeibü sii kaoa 
tesangtima; aishanga atei shongha au lambü hoba keili lambü tegü ngeibü 
langkei lamla louakei.” 
21Kheijinei Saulei laukei, “Ngei shabü shona, sepeinyu kangaia, kü shou 
Dawid, aishanga touje ngei ka to amaibü akümlabü; aishanga tat ka thea 
ngeibü langkei namsek kikei, chühashi, ngei ngoubü nei noukei, hoba aeibou 
mashika.” 
22Hobaje Dawidei jongaikei, “O Choba, aubu to chühshi! Hibü heshou shuong 
yoka müt che louan kho ngailangashi. 
23HobajeBunyubouei mütpem weko la hao saopobü hoba maanglembü 
kulabü; aishanga tat Bunyubouei no ngeibü ika khümbo kukei, 
lausikei Bunyubouei naangenko pienbü khulimbo ngei ngeibü ik ashat. 
24Tat kü thedanga kaibü langkei phokeibü tegü, kho hima bunyubou 
thedanga phokeitishi, hoba haoei khonsak maangshat pendou ka ngo 
khümenshima!” 
25Hibü Saulei Dawid to laukei, “No haübou yingshi, kü shou Dawid; nyi aiong 
kümlaje nyi maimaitham thük haplabü.” Hibü Dawid lam to kishang to 
sepeinyu ngaikei. 

1 Samuel 27 

Dawid Filistiabü Yoa 

1Lausikei Dawidei jembü maanga daman laukei, “Tou ngo nyetche chalouje 
Sauleibü ika maulabü.” Filistiabü kaonyek to satetlanglabü to liman kü 
shanga aikei maibou aki; hoba Israelbü leilang pendoua ngo lamla shanga 
Saul haolo anglabü kho tegü haoeibü ik ka ngo satenlabü. 
2Hibü Dawid meimeian hao yoa kibü müt saongao sem leian Gatbü Choba 
Maokeibü shou Akish jungto meimeijung haukei. 
3Hobaje Dawid Gata Akish yoa kikei, hoba haoeibü mütli shuong mütpem 
weko jembü chempen yoa khei Dawid kei haoeibü yak müt nyi Jezreelbü sao 
Ahinoam hoba Karmelbü sao Abigail, Nabaleibü yak latnyu yoa kikei. 
4Hobaje Saul to Dawid Gat to satjung haua dogo ngetikei, hoba haoei touje 
hao alam. 
5Hobaje Dawidei Akish to laukei, “Tou ngei ka thedanga onou hapalonga, 
sangnyu yoa hanei ngo kilabü lele kishang che kü la haoenei kutishima; 
aishanga kaibü sambü aila Chobaeibü chema ka yoa kila?” 
6Kheijinei khünyet chalou Akishei hao la Ziklag kukei, khoei tat sühko Ziklag 
Jihudabü Choba shangabü ki. 
7Hobaje Dawid Filistiabü kaodaka kibü süngabü kho po che lit lei. 
8Hobaje Dawid si hao mütshuong angkei hoba Geshurbü, Girzbü hoba 
Amalekbü shikei, aishanga Telam ka Shur, khei shangied Ijep kaodak to 
haubü kaodaka khübü phangshuong kiteikei. 
9Hobaje Dawidei kaodak kho shikei, hoba bousu yaksa che ongkei lang 
aphoku, hoba sanlon shuong, masu shuong, gadu shuong, ut shuong hoba 
neisimei pendou sunglangkei hoba hao sepeinyu Akish jungto longeikei. 
10Hobaje Akishei laukei, “Kanei tat aosang shikei?” Hobaje Dawidei laukei, 
“Jihuda yungkük khulimbo hoba Jerahmeel yungkük khulimbo hoba Ken 
yungkük khulimbo.” 
11Hobaje Dawidei bousu yingsikei yaksa yingsikei Gat to haoen sungbalabü 
lele langkei üpyo, khei ayinglonga, “Dawidei hai kümbei,” dogo haoenei sen 

shangabü laueikulabü dogo dambei. Filistia kaodaka kibü jihsiphai sünga 
haoei kho hangsilama jungeikei. 
12Hobaje Akishei Dawid to mailembo hao lolo laukei, “Haoei jembü mütli 
Israel la hao maisho mangsentia, khoei hao ponpen ngeibü sambü kilabü.” 

 1 Samuel 28 

1Khübü chaloua Filistiabü Israel to wapyola sepai tan yoshaikei, hoba Akishei 
Dawid to laukei, “Nyi maisho ngeashi, no hoba kaibü mütshuong, kü yoa 
sepai tan yoa haulabü.” 
2Hobaje Dawidei Akish to laukei, “Maiakei, kaibü sambouei ai kümla kho nyi 
ngelabü.” Hobaje Akishei Dawid to laukei, “Maiakei, ponpen ngeibü khu 
lombou no yeitilabü.” 

Saulei Manghtakbü to Pheyobü 

3Tou Samuel haikei, hoba Israelbü pendouei mang haapbei hoba khei hao 
jembü sangnyu Ramaa khünkei, hoba kaonyek ka Saulei sou kibü seibü hoba 
seibüyaübü shuong shian sattian kikei. 
4Hobaje Filistiabü shuong liko yoshaikei hoba louan Shunama shaikei hoba 
Saulei Israelbü pendou liko yoshaitikei. 
5Hobaje Saulei Filistiabü sepai tan hapjinei hao hatko kiteikei, hoba haoeibü 
maangpon aeibou lühkei. 
6Hobaje Saulei Bunyubou to phekei, lausikei Bunyubouei mangha yingsikei, 
Urimei yingsikei, ayingsi thuseibü danko yingsikei hao to ajongai. 
7Kheijinei Saulei haoeibü sambü shuong to laukei, “Sou kibü yaksa che, ngo 
sao jungto haula hoba sao ka pheyolabü lele kü la lambüma.” Hobaje haoeibü 
sambü shuongei hao to laukei, “Chühashi, Endora sou kibü seibüyaübü 
manghtakbü yaksa che kia.” 
8Hobaje Saulei hao lolo jeileian lubü neisimei lean hao hoba hao yoa müt nyi 
leian haukei, hoba nangnak yaksanyu jungto haukei, hoba haoei laukei, “Ngei 
ka to sudajada, kaibü seiei ngei ka to ao ao nyen lenlaje, longtishima.” 

9Hobaje yaksanyu khoei hao to laukei, “Chühashi, Saulei ai kümbei nyi 
ngeakei, haoei lai sei kakbü hoba seibüyaübü kaonyek ka wapan apbei, hibü 
nyi ngo haitila aila ngeibü langkei shanga sung sankuda?” 
10Kheijinei Saulei sao to Bunyubou nyena thekolanko laukei, “Bunyubou lang 
kian ho kümsilei shanga ka to ai shieikoe akilabü.” 
11Kheijinei yaksanyuei laukei, “Ngei ka la ao longtikula?” Hobaje haoei 
laukei, “Kü jungto Samuel longtibü.” 
12Hobaje yaksanyuei Samuel hapjinei saoei kaang ngekkei hoba yaksanyu 
khoei Saul to laukei, “Aila nyi ngo huonettikei? Aiei no Saul yingkei!” 
13Hobaje Chobaei sao to laukei, “Tehüt, nyi ai hapbei?” Hobaje yaksanyuei 
Saul to laukei, “Ngei kao ka mühghaü che longko hapda.” 
14Hobaje haoei sao to laukei, “Hao chühla lai yingkei?” Hobaje saoei laukei, 
“Baushi müt che longda hoba haoei neisimei che lean kia.” Hobaje kho 
Samuel dogo Saulei ngean apbei, hoba souhat lenkei. 
15Hobaje Samuelei Saul to lenkei, “Aila nyi ngo naangjamtiko leian 
longtikei?” Hobaje Saulei jongaikei, “Ngo aeibou maangshata kia, aishanga 
Filistiabü ngo khulimbo wapyoda hoba Mühghaü kü jungka bangjung sada, 
hoba touje kü to thuseibüei yingsikei, mangh danko yingsikei ajongaida; hibü 
ngei ai kümla kho kü la ngetila ngei no ngakei.” 
16Hobaje Samuelei laukei, “Bunyubou ka ka banga dogo, hoba no khulimbo 
yeia dogo ngean aila nyi kü to pheda? 
17“Ngei lenbü tegü Bunyubouei ka to küma; aishanga kaibü ik kaBunyubouei 
sangle jitnyina hoba kho kaibü lepbou Dawid la kua. 
18Aieilausi nyi Bunyuboueibü ngüh ale, hoba hao hatlamoklabü khauang 
longbü Amalek khulimbo nyi aküm, khoei Bunyubouei ho kümsilei ka to tat 
kümbei. 

19Tokei Bunyubouei Israelbü yoa no yoan Filistiabü ik to kukei. Hobaje ngiet 
no hoba kaibü shousi kü yoa kilabü, tokei Bunyubouei Israelbü sepai shuong 
Filistiabü ik to kulabü.” 
20Kheijinei Saul kaoa shingetnyu tuongkei, hoba Samueleibü ngüh to aeibou 
hatko kikei, tou hao hau akiko apbei; aieilausi chalou che sünga hoba kho 
lang- yang sünga haoei ashauayung. 
21Hobaje yaksanyu kho Saul jungto loukei hoba hao aeibou khonkuda dogo 
hapbei, hoba hao to laukei, “Chühashi, kaibü samnyuei kaibü ngüha lea. 
Hobaje ngei ngeibü langkei ngeibü ika lea, hoba nyi kü to joyobü ngüh ngei 
ngüha lea. 
22Hibü ngei tou ka to sudajada, nyikei kaibü samnyueibü ngüh ditbüma, hoba 
ka thedanga wentek haken che phokula sakkubuma; hoba no kaibü lama 
haujinei no hau kila shaushima.” 
23Lausikei haoei asunglet hoba laukei, “Ngei ashaulabü.” Lausikei haoeibü 
sambü shuong hoba yaksanyu haoen yoshaian hao suletkei, hoba haoei 
haoeneibü ngüha lekei. Hibü kao ka hao memeikei hoba shena setkei. 
24Hobaje yaksanyuei chema masu shoushou netthembü che kikei, hoba kho 
haoei panteiko haitikei, hoba saoei wenon sungjung louan seman khoei tokai 
ajinbü wentek kümbei. 
25Hobaje saoei kho Saul hoba haoeibü sambü shuong jungto sungbakei hoba 
haoenei shaukei. Kheijinei haoen meimeikei hoba khüyoutham satkei. 

1 Samuel 29 

Dawid Filistiabüei Asungletbü 

1Tou Filistiabü sepai tan pendou Afeka shaikei, hoba Israelbü Jezreela kibü 
shumang nyangko shaikei. 
2Hobaje Filistiabü leiyeibü shuong saongao ngaoa hoba hajar hajar shuong 
shuonga haukei. Hobaje Dawid si hao mütshuong Akish yoa lashibü yoto 
yangjung loukei. 

3Kheijinei Israelbü leiyeibü shuongei laukei, “Habü Ibribü shuong ho ai 
kümda?” Hobaje Akishei Filistiabü to lenkei, “Ho Dawid Israelbü Choba 
sambü aying lo? Hao kü yoa po nyi kida, hoba hao kü jungto loubü chalou ka 
tat sühkoa ngei hao to shedbü ai ühüp.” 
4Lausikei Filistiabü leiyeibü shuong hao to khauangkei, hoba Filistiabü 
jaishou leiyeibü shuongei hao to laukei, “Nyi hao lan kitila kukei hao khünei 
kila ngaitiashi; hoba sen yoa hao lason to telei, aingenyu hao sen khulimbü 
yeilabü. Aieilausi ho mütei haoeibü bunyu to lai paplepenkei? Kho habü 
mütshuongeibü khu yoa aying lo? 
5Ho ao shangabü cheei che la chia atyoko tomjinei, ‘Saulei hajar haitikei, 
hoba Dawidei hajar an haitikei,’ dogo laobou Dawid kho aying lo?” 
6Kheijinei Akishei Dawid ngakei hoba hao to laukei, “Bunyuboulang kiabü no 
ngühmaanglanbü, shaishanga no kü yoa haubü longeibüa kü thedanga maian 
kikei. Aieilausi no kü jungto loubü chalou ka tat sühko ngei ka to amaibü 
ühüp, khei yingsikei bunyu shuongei no amangsühda. 
7Hibü tou ngaiashi, hoba Filistiabü bunyu shuong aolinko akitilabü lele 
sangmaia haushi.” 
8Hobaje Dawidei Akish to laukei, “Ngei ai kümbei? Hobaje ngei ngeibü 
bunyu Chobaeibü dangbou shuong khulimbo awapyolabü lele khei tat sühko 
ka thedanga khülokche kiko nyi kaibü sambü to ai amaibü hapbei?” 
9Hobaje Akishei jongaiko Dawid to laukei, “Ngei ngekei, Mühghaüeibü 
hangangbü tegü kü thedanga no maiakei, kho khei yingasikei, Filistiabü 
leiyeibü shuongei laukei, ‘Hao sen yoa lason to üanglabü.’ 
10Hibü ka yoa kaibü bunyu Saul apyojung lousatbü shuong yoa enyu 
laksepashi, hoba kan ngeyang pisilengko lang ngejinei meimeijung hauashi.” 
11Hibü Dawid hoba hao mütshuong ngeyang enyu pijung Filistiabü kaonyek 
to ngaikei. Hobaje Filistiabü Jezreel to angkei. 

 1 Samuel 30 

Amalekbü to Wapyobü 

1Dawid hoba haoeibü mütshuongei Ziklag sühan phaia sembounyet 
Amalekbüei Jihuda chaangbou hoba Ziklag shian apbei hoba kho jikan 
apbukei. 
2Hobaje khünei kibü chingbü, nashou, hoba yaksa pendou che ongkei 
ühaitiko langsenkei hoba haoeneibü lamnyua haukei. 
3Hobaje ladang Dawid hoba haoeibü mütshuong sangnyu to loukei, chühashi, 
kho wanei lonan kikei; hoba haoeneibü yaksi shuong hoba haoeneibü 
nouyang jayangshousi shuong langsenan kikei. 
4Kheijinei Dawid si hao yoa kibü mütshuongei haoen to kibü hau akhüm 
shongko ngüh longko haapbei. 
5Hobaje Dawideibü yak müt nyi Jezreelbü Ahinoam, hoba Karmelbü 
Nabaleibü yak latnyu Abigail langsenan kiteikei. 
6Hobaje Dawid aeibou khonkuko kikei, aieilausi mütshuongei hao to laangei 
tetla lauyokei; aieilausi müt pendoueibü soushou lulueibü bousu, yaksa 
shousi shanga mütpem weko maangto shatko kikei; lausikei Dawidei haoeibü 
Mühghaü Bunyuboua hau kingaikei. 
7Hobaje Dawidei Ahimelekeibü shou Abiathar ungshedbou to laukei, “Ngei ka 
to sudajada, hato kü jungto ungshedbou saopobü hele sungba.” Hobaje 
Abiatharei Dawid jungto ungshedbou saopobü hele sungbakukei. 
8Hobaje Dawidei Bunyubou to pheko laukei, “Ngei habü sepai shuong shijung 
hausi ngei alaphetlep sai?” Hobaje haoei hao to jongaikei, “Shijung hauashi, 
aieilausi nyi tükde haoen laphetlabü, hoba thük hapbo pendou nyibou 
hapngailabü.” 
9Hibü Dawid si hao yoa kibü müt saongao lak kho hao yoa haukei hoba 
haoen Beor shumang to loukei, hoba haoen at khünei apyokei. 
10Lausikei Dawid yoa saongao leiei shijung haukei, aiei saoan je haoen 
semthetnyu apbei hoba Beor shumang danjung ohauenko kikei. 

11Hobaje haoenei Ijepbü che khongthua hapbei hoba haoenei Dawid jungto 
hao leibakei, hoba hao la wentek kukei, hoba haoei shaukei; hoba haoenei 
hao la yunglabü dei kukei. 
12Hobaje haoenei hao la bukhe linbü wentek ontou che, hoba semlüh shen 
penyi kukei; hoba haoei shauan phaia hau kingaikei; aieilausi haoei chalou 
sem hoba langyou sem ashau- ayung. 
13Hobaje Dawidei hao to laukei, “No lakabü müt, hoba no laka?” Hobaje 
haoei laukei, “Ngo Ijepbü heshou che. Amalekbü cheeibü sambü hoba ngeibü 
bunyuei ngo apyokei aieilausi chalou semnyet dana ngo shatko kikei. 
14Künei Kheret chaangbou ae shikei, hoba laobou Jihudabüeibü ki kho shikei, 
hoba Kaleb chaangbou ae thük shikei, hoba künei Ziklag wanei thean 
apbukei.” 
15Hobaje Dawidei hao to phekei, “Nyi kho sepai tan yoto ngo leian yanasao?” 
Hobaje haoei laukei. “Nyi ngo ühaitilabü ayingsi ngeibü bunyu ik to khümbo 
akulabü dogo Mühghaü nyena thealanashi, hoba kho phaia ngei no sepai tan 
yoto leian yanlabü.” 
16Hobaje ladang haoei hao leian yankei, chühashi, haoen kaoen pendoua 
phinnyinan shauyo yungyoko lem liyoko kikei; aieilausi Filistia kaodak si 
Jihuda kaodak ka haoenei peisilei juong haujung satkei. 
17Hobaje Dawidei haoen ngeyang ka nyibounyet nangnak sühko haitikei hoba 
heshou saongao lei uta setan satenbü to liman müt che ongkei asaten. 
18Hobaje Amalekbü shuongei sunglangbü pendou Dawidei nyibou 
hapngaikei, hoba Dawidei haoeibü yak müt nyi ham khümenkei. 
19Hobaje hanbü yaangbü bousu yaksa shou pendou hoba soletbü peisilei 
yingasikei haoenei sungbü che ongkei aon aleko akitei. Dawidei tükde ong 
sungngaikei. 
20Hobaje Dawidei sanlon si masu pendou sungkei, hoba mütshuongei haoen 
thedanga nangko ngekkei, “Ho Dawidei soletbü peisilei!” 

21Hobaje Dawid müt saoan jungto loukei, hoba aoyou aeibou semthetbü ka 
Dawid phai asemen; haoen kho Besor shumanga apyobü dan kiteikei. Hobaje 
haoen Dawid hoba hao yoa kibü mütshuong shuokla haukei, hoba ladang 
Dawid mütshuong nyangko loukei, haoei haoen la salem kukei. 
22Kheijinei Dawid yoa haubü müt amaibü hoba hang- alongbü mütshuongei 
laukei, “Haoen sen yoa ohaubü, senei soletbü peisilei ka künei haoen la ai 
akulabü. Lausikei haoen mütpem wekoei lulueibü shousi yaksi leian sungan 
satla thükkei.” 
23Lausikei Dawidei laukei, “Bunyubouei sen la laobou kukei, aoei sen püetkei 
hoba sen khulimbo loubü sepai tan seneibü ik to khümbo kukei, khoei 
jaisinasi shuong kanei khei akümlabü. 
24Ho kümsilei shangabü aoei kan to ngüha lela! Aieilausi ao peisilei yoa 
shaishanga setngaida, haoeibü phejan si ao lason to hauda, haoeibü phejan 
jetei kilabü.” 
25Hobaje kho chalou ka tat sühko kho tegü Israelbü shanga ho ngühkhüm 
ngühkhüh hoba song che la yeiko kümbei. 
26Hobaje ladang Dawid Ziklag to loukei, Jihudabü baushi shuong khei 
haoeibü thangbou shuong jungto soletbü peisilei hautiko laukei, 
“Bunyuboueibü dangbou shuong ka soletbü jongsak kan shangabü sungashi.” 
27Bethela kibü shuong jungto hoba yungkük aenei Ramaa kibü jungto hoba 
Jathera kibü jungto, 
28Aroera kibü jungto hoba Sifmota kibü jungto hoba Eshtemoaa kibü jungto, 
29hoba Rakala kibü jungto, Jerahmeelbü sangnyu shuonga kibü jungto, Ken 
sangnyu shuonga kibü shuong jungto, 
30Hormaa kibü jungto, Borashana kibü jungto, Athaka kibü jungto, 
31hoba Hebrona kibü jungto hoba lanei ong Dawid hoba haoeibü mütshuong 
nongaikei khübü kaonyek pendou jungto hautikei. 

1 Samuel 31 

Saul si Hao Shousishuong Haibü 
(1 Ld 10.1-12) 

1Tou Filistiabüei Israelbü khulimbo wapyokei, hoba Israel mütshuong 
Filistiabü thedang ka satyokei, hoba Gilboa shongha leiluan shemtikei, 
2hoba Filistiabüei Saul hoba haoeibü shousi shuong khaplapbo shikei, hoba 
Filistiabüei Sauleibü shousi shuong Jonathan hoba Abinadab hoba 
Malkhishua haitikei. 
3Hobaje lason kho Saul khulimbo kaangan apbei, hoba lau jungbü shuongei 
hao laphetkei hoba lau jungbü shuongei kaangko leilutikei. 
4Khünei haoei haoeibü insiaubu jungbü to laukei, “Kaibü in setenashi, hoba 
khoei ngo wa- pettiashi, aingenyu habü akipbü shuong louan ngo wapeilabü 
hoba ngo mautilabü.” Lausikei haoeibü insiaubu jungbouei aküm, aieilausi 
hao aeibou hatko kikei, khei yingsije Saulei haoeibü in sungjung louan khoei 
hao lolo haingaikei. 
5Hobaje ladang haoeibü insiaubu jungbouei Saul haibü hapbei haoeikei kho 
tegü haoeibü inei hao lolo wapngaikei hoba hao yoa haikei. 
6Kho tegü khünyet chaloua ong Saul si haoeibü shousi müt sem hoba haoeibü 
insiaubu jungbou hoba haoeibü mütshuong pendou haikei. 
7Hobaje ladang Israelbü mütshuong thi ae yomanga kibü shuong satkei hoba 
Saul hoba haoeibü shousi shuong haibü hapbei, haoenei sangnyu shuong 
apyokei hoba satkei hoba Filistiabü louan khübünei kikei. 
8Hobaje nyibounyet kho ladang Filistiabüei haitian kibü shuongeibü neisimei 
saüan chühko loukei, haoenei Gilboa shongha Saul hoba haoeibü shousi sem 
haitian hapbei. 
9Hobaje haoenei haoeibü khu thetkei hoba haoeibü insiaubu sungkei. Hobaje 
heangsho chem to hoba mütshuong jungto ngühlang künla kaijembo kibü 
Filistiabü kaonyek to hautikei. 
10Hobaje haoenei haoeibü insiaubu Ashtarot chema phokei, hoba haoenei 
haoeibü mang Beth Shan kümthanga saütian phokei. 

11Hobaje ladang Filistiabüei hao shanga khei Saul to kümbü shanga Jabesh 
Gileada kibü shuongei ditkei, 
12maangkaangbümüt pendou meimeikei hoba langyang sünga paian Saul si 
haoeibü shousi shuongeibü mang Beth Shan kümthang ka sungletkei hoba 
haoen Jabesh to loukei, hoba khünei haoen juokkei. 
13Hobaje haoenei haoeneibü lo sungjung louan khübü kho tamarisk bunyu 
phanga khünan phokei hoba chalou nyet mühei nyengkei. 

2 Samuel 

2 Samuel 1 

Dawidei Saul Haibü Ngebü 

1Saul haian phaia, Dawid Amalekbü haitibü ka sepeinyu longeian Ziklaga 
Dawid chalou nyinyet kikei, 
2Hobaje sembounyet, chühashi, müt che haoeibü neisimei jitnyinan hoba 
haoeibü khua tham kakan Saul kishang ka loukei. Hobaje hao Dawid jungto 
loujinei, hao kaoa khüpetkei hoba souhat lenkei, 
3Dawidei hao to laukei, “No laka loukei?” Hobaje haoei laukei, “Ngo Israelbü 
sepai yoka satenkei.” 
4Hobaje Dawidei hao to laukei, “Ailai ong hauda? Lenshima!” Hobaje haoei 
jongaikei, “Lason kho lusakan mütshuong lina, hoba müt juong haia; hoba 
Saul si haoshou Jonathan haia.” 
5Kheijinei hao to lenbü heshoubou to Dawidei laukei, “Saul si hao shou 
Jonathan haia dogo nyi lai ngekei?” 
6Hobaje hao to lenbou heshoubou khoei laukei, “Thu maiko ngo Gilboa 
shongha kito haükei, hoba khünei Saul hao jembü aubua nongan kikei, hoba 
chühashi, kailong shuong hoba kolia setbü shuong hao thüka nyangko kikei. 
7Hobaje haoei hao phaito sepeian chühsi haoei ngo hapbei hoba ngo ngakei. 
Hobaje ngei jongaikei, ‘Ngo hanei kia.’ 
8Hobaje haoei kü to laukei, ‘No ao?’ Ngei hao to jongaikei, ‘Ngo Amalekbü.’ 
9Hobaje haoei kü to laukei, ‘Nyangko louan ngo haitiashi, ngo touje hailabü 
lele ong kia!’ 
10Hibü ngo hao junga loan hao haitikei, aieilausi hao tuongan phaiaje hao 
lang akienlabü dogo ngei ngekei, hoba haoeibü khua kibü Choba khun hoba 
haoeibü phema kibü khüngkap ngei sungkei hoba khübü kho hanei ngeibü 
bunyubou jungto sungbuakei.” 



728 

 

 
   Saopobü Lai 

© 2002, Bible Society of India. 
 

 
 

 

11Kheijinei Dawidei haoeibü jembü neisimeia hatkei hoba khübü kho 
jitnyinkei, hoba kho tegü hao yoa kibü pendouei kümbei, 
12hoba haoenei mang haapbei hoba Saul si hao shou Jonathan 
hobaBunyuboueibü mütli shuong shanga hoba Israel chung shanga 
nangnakko nyengkei, aieilausi haoen inei haikei. 
13Hobaje hao to lenbü heshoubou khüto Dawidei laukei, “No laka loukei?” 
Hobaje haoei jongaikei, “Ngo yenbou cheeibü shou Amalekbü ki.” 
14Hobaje Dawidei hao to laukei, “Bunyubouei pienbü mautila kaibü ik atla 
ailai no ühütko kikei?” 
15Hobaje Dawidei heshou shuong yoka che ngaan laukei, “Hauashi, hoba hao 
tuongtiashi.” Hobaje haoei hao ngüman koutikei hoba hao haikei. 
16Hobaje Dawidei hao to laukei, “Kaibü sii kaibü khua ong künshi; aishanga 
kaibü sembungei kakhu limbo laukei, ‘Ngei Bunyubouei pienbü haitia.’ ” 

Saul si Jonathan shanga Dawid Manghaapbü 

17Hobaje Saul si hao shou Jonathan shanga ho ügütü chia Dawidei manghaap 
chia laukei. 
18Ho Jihudabü la lenjan dogo haoei laukei. (Chühashi, ho Jasher lea doakei.) 
19“O Israel, kaibü soneikangbü, kaibü thükkabou setshanga haitiakei! Hau 
yaangbou lai tuongan ki! 
20Filistiabü yaksa shuong lai olinko ki. Kipan üpbü yaksa shuongei phangan 
jinkuda Gata kho tengeti, Ashkelon khongnyua tengek. 
21“Kan Gilboa shongh shuong, thüka nindei ayingsi lang ayingsi lemshang 
khongthu tekitima! Aishanga khünei lakbühongbü shuongeibü aih 
totnyinlabü. Sauleibü aih onangei anaangkubü che tegütham. 
22Haitibü sii ka, hau yaangboueibü haabü ka, Jonathaneibü laujin sepeinyu 
alongai; hoba Sauleibü inlou kong sepeinyu alongai. 

23“Saul si Jonathan haosieibü langkeia sanoulabü hoba maanga mailabü 
kikei. Hobaje haibüakei haosi abang. Aulu tokei haosi sisikbou kikei, 
molosaonyu tokei haosi hau kibou kikei. 
24“Kan Israelbü yaksa shuong Saul shanga haapashi; aoei kan soumo kakko 
nakthüngan sakbü nei neitikei; aoei kaneibü neiameia hon shanjinkukei. 
25“Lason jenyua laakbü hongbü shuong tuongan ki! Jonathan no thükkabou 
setshanga haitiakei. 
26“Ngo ka shanga sangküngkuda, ngeibü jaisina Jonathan, kü thedanga no 
maanga mailabü kikei. Kü to kaibü sanou maangpanglabü che kikei; 
yaksaeibü sanou tokei khaibou. 
27“Hau yaangbü shuong lai tuongkei, Wapyobü insiaubu mauakei!” 

2 Samuel 2 

Dawid Jihuda Choba Yeibü 

1Kho phaia Dawidei Bunyubou to pheko laukei, “Jihuda sangnyu at to ngo 
angousai?” Hobaje Bunyubouei laukei, “Angashi,” hoba Dawidei laukei, “Ngo 
lae aeto angla?” Hobaje haoei laukei, “Hebron aeto.” 
2Hibü Dawid, hoba hao yak mütnyi, Jezreelbü sao Ahinoam si Karmelbü 
Nabaleibü yak latnyu Abigail ham yoan thi aeto angkei. 
3Hobaje Dawidei hao yoa kibü mütpem weko jembü chemdang yoa leian 
angkei, hoba haoen Hebron sangnyu shuonga kikei. 
4Hobaje Jihudabü mütshuong louan khünei Jihudabü mütshuong thüka 
Choba lela haoenei Dawid la onang naangkukei. 
5Hobaje Dawidei ngühlang künbü shuong Jabesh Gilead to hautikei hoba 
haoen to laukei, “Kanei kaneibü bunyubou, khei Saul to kho sanou lenbü 
hoba hao khünkubü shanga Bunyubou ka kan haübou yingshi. 
6Hobaje tou kan to Bunyubouei haülabü hoba sanou lenshima, hoba kanei ho 
kümbü shanga ngeikei kan la ho sanou kungailabü. 

7Tou khei yingsije kaneibü ik hau kiashi, hoba kan maang kaangashi; 
aishanga kaneibü bunyu Saul haia, hoba Jihuda mütshuongeikei haoen thüka 
Choba lela kü la onang naangkua.” 

Ishbosheth Israel Choba Yeitibü 

8Tou Sauleibü sepai tan lajam leibouei Nereibü shou Abnerei Sauleibü shou 
Ishbosheth leijung louan kikei, hoba Mahanaimei hao leian loukei. 
9Hobaje haoei Gilead thüka Jezreel thüka, Efraim thüka, hoba Israel pendou 
thüka hao Choba yeitikei. 
10Sauleibü shou Ishbosheth haoei Israel thüka Choba lela khangjinei po 
saonyi kikei, hoba haoei po nyi songdakkei. Lausikei Jihudabü phangeije 
Dawid phai sembei. 
11Hobaje Hebrona Jihudabü phang thüka Dawidei songdakko kibü jihsiphai 
kho po nyet lit lak kikei. 

Jihuda si Israel Kanglanga Wapyo 

12Hobaje Nereibü shou Abner si Sauleibü shou Ishboshetheibü khangenbü 
shuong Mahanaim ka Gibeon to longkei. 
13Zeruiaeibü shou Joab, hoba Dawideibü khangenbü shuong longkei hoba 
haoen Gibeon thimdei nyangko haüyokei, hoba haoen che thimdei jiaenei 
hoba che kho thimdei jiaenei setkei. 
14Hobaje Abnerei Joab to laukei, “Ngei ka to sudajada, heshou shuong kho 
meimeitiashi, hoba sen thedanga tokyotiashi.” Hobaje Joabei laukei, “Tükde 
yingkei, khei kümtiashi.” 
15Hibü haoen meimeikei hoba Benjamin si Sauleibü shou Ishbosheth shanga 
müt anthük nyi hoba Dawid shanga müt anthük nyi dogo pienkei. 
16Hobaje haoen mütpem wekoei jenaboueibü khua hatlepbei hoba 
jenaboueibü hiplanga inei hankei, hibü haoen liko tuongkei. Hibü kho Gibeon 
kaonyeka kibü khüto Helkat Hazzurim (Inlou Sek- phai) dogo lauda. 
17Khünyet lason aeibou sekanlaakan kikei, hoba Abner si Israelbüei 
Dawideibü khangenbü shuong thedanga athük hapbei. 

18Hobaje Zeruiaeibü shou müt sem kho khünei kikei. Joab, Abishai hoba 
Asahel; hoba Asahel meishieibü you tegü songoktham kikei. 
19Hobaje Asahelei Abner phaito shijung haukei, hoba Abner phaito shijung 
haujinei haoei nanae maeae asepai. 
20Kheijinei haoei hao phaito chühkei hoba laukei, “Ho no lo, Asahel?” Hobaje 
haoei jongaikei, “Haü, ngo yingkei.” 
21Hobaje Abnerei hao to laukei, “No mae ayingsi nanae to sepeiashi hoba 
heshou shuong yoka müt cheeibü insiaubu soan sungashi.” Lausikei Asahelei 
hao phai shijung haubü ka asepei. 
22Hobaje Abnerei nyibou Asahel to laukei, “No kü phai asembo sepeiashi, aila 
ngei no kao to ngüman attila? Ayinglonga kajai Joab la ngei ailai ngeibü 
thenyek lenla?” 
23Kheiyingsikei sepeinyu angai. Khei yingsije Abnerei haoeibü shimunga aubu 
paiko sukei hoba aubu kho takphai ka sungenkei, hoba hao khünei tuongkei. 
Hobaje hao khünei haikei, hoba shibü dan pendou Asahel haishanga atopeiko 
lokei. 
24Lausikei Joab si Abishaiei Abner phai to shijung haukei, hoba Gibeon 
yamlamang to haubü Gia thedanga kibü Amma shongh haoenei sühjinei 
chanyu nepbei. 
25Hobaje Benjamineibü shousi shuong haoen lolo liko Abner phai to 
kamshaikei, hoba tan che yeikei, hoba shongh chenei lokei. 
26Kheijinei Abnerei Joab ngaan laukei, “Inei ponpen suilepsai? Thonlaje 
khauektham aplep dogo nyi angekei lo? Lalokche sühko nyi kaibü mütshuong 
to haoeneibü jaisina shijung haubü ka sepeiashi dogo ashiletla?” 
27Hobaje Joabei laukei, “Mühghaü nyen phongko laukho: Nyi alau tegüje 
maimaitham nyeyang ka thama mütshuong satan kikhoulabü hoba jaisina 
shibü ka nangan kikhoulabü.” 

28Hibü Joabei teklaang metkei, hoba müt pendou atopeiko lokei, hoba touje 
Israelbü phaito shijung ohau, ayingsi touje awapyo. 
29Hobaje Abner si haoeibü mütshuong khüyou Araba danjung haukei, hoba 
Mahanaim to loukei. 
30Hobaje Abner phai shijung haubü ka Joab sepeinyu longeikei, hoba haoei 
müt pendou liko yoshaitiko kijinei Dawideibü khangenbü müt anthük gü 
akitei. 
31Lausikei Dawideibü khangenbü shuongei Benjamin hoba Abnerbü 
mütshuong 360 haitian kikei. 
32Hobaje haoenei Asahel bamjung louan Bethlehema haoboueibü heea 
khünkei. Hobaje Joab si haoeibü mütshuong langyang sünga paikei hoba 
Hebrona haoenei lang ngetikei. 

 2 Samuel 3 

1Tou Saul si Dawid chempen kanglanga wapyo lounyu kikei, hoba Dawid hau 
kibou yeikei, lausikei Sauleibü chem- pen hau akibou yeikei. 

Dawideibü Shousi Shuong 

2Hobaje Hebrona Dawid la shousi shuong bukkukei; hoba haoeibü shou 
jaishoubou kho Amnon, Jezreelbü sao Ahinoameibü shou. 
3Hobaje kho thenkabou kho Karmelbü Nabaleibü yak Abigail ka Kileab hoba 
semboubü, Geshurbü Choba Talmaieibü shou nouyangnyu Maakaeibü shou 
Absalom, 
4hoba leiboubü Haggiteibü shou Adonija hoba ngaoboubü kho Abitaleibü 
shou Shefatia, 
5hoba lakboubü Dawideibü yak Egla ka Ithream. Habü ho Hebrona Dawid la 
bukkukei. 

Abner Dawid yoa Yobü 

6Sauleibü chemdang si Dawideibü chemdang kanglanga wapyo kibü 
jihsiphaia Sauleibü chung Abnerei hao lolo hau kingaikei. 

7Tou Sauleibü thangnyu che Rizpa nyenan Aiaeibü nouyangnyu kikei, hoba 
Ishboshethei Abner to laukei, “Kü boueibü thangnyu jungto no aila haukei?” 
8Kheijinei Ishboshetheibü ngüha Abner aeibou khauangkei hoba laukei, “Ngo 
Jihudabüeibü keieibü khu sai? Tat ngei Sauleibü chung, haoeibü jaisinasi 
hoba hao thangbou shuong to sanou lena, hoba Dawideibü ika no khümbo 
aku, khei yingsikei, nyi tatje ho yaksa shanga kü la shedbü kuda. 
9Mühghaüei Abner to khei kümshi, hoba Bunyubouei Dawid to ai 
theyolanyokei kho ngei hao to akümenlonga tokei aeikei kümshi. 
10Sauleibü chemdang ka sangle kho jeileilabü, hoba Dawid Choba setshang 
Israel hoba Jihuda thüka khei Dan ka Beersheba sühko yaükei.” 
11Hobaje haoei Abner to lubü ngüh che ongkei ajongaien, aieilausi haoei hao 
to hatkei. 
12Hobaje Abnerei ngühlang künbü shuong Hebron to Dawid jungto hautiko 
laukei, “Kao kho aoshangabü? Kü to theyolanyobü che kümashi, hoba 
chühashi, Israel pendou ka jungto sungbala ngeibü ik ka yoa kilabü.” 
13Hobaje haoei laukei, “Maiakei, ngei ka to theyolanyobü che phokho; 
lausikei ka ka denche mangsühda, kho nyi kü the hapla loujinei shaangla nyi 
Sauleibü shou Maikel leian alou shongko nyi ngeibü the ühüplabü.” 
14Hobaje Dawideibü ngühlang künbü shuong Sauleibü shou Ishbosheth jungto 
hautiko laukei, “Kü yak Maikel ao shanga ngei Filistia büeibü phekhop 
saongao mu kukei, sao kü la khümbo kungaishi.” 
15Hobaje Ishboshethei hautikei hoba saoeibü lao, Laisheibü shou Paltiel ka 
sao leian sungkei. 
16Hobaje saoeibü lao hao yoa haapbo haukei, hoba sao phainei Bahurim 
sühko sembei. Kheijinei Abnerei hao to laukei, “Ngaiashi!” Hibü hao sepeinyu 
haukei. 
17Hobaje Abnerei Israelbü bousijaisi shuong to joyoko laukei, “Danbü 
jihsiphaia kan thüka Choba lela kanei Dawid lambei. 

18Tou khülonga kho kümashi, aieilausi Bunyubouei Dawid shanga joyoko 
laukei, ‘Ngo khangenbou Dawideibü ikei Filistiabü ik ka ngei ngeibü mütli 
Israel khümenlabü.’ ” 
19Hobaje Abnerei toukei Benjamineibü noua joyokei hoba Abnereikei 
Hebrona Dawideibü noua Israel hoba Benjamin mütli khümboei kümla 
maikei dogo laubü pendou laukei. 
20Hibü Abner Dawid jungto Hebron to hao yoa müt saoche yoan loukei, 
Hobaje Dawidei Abner si hao yoa kibü müt shuongla lem che likukei. 
21Hobaje Abnerei Dawid to laukei, “Ngo meimeijung haukho, hoba Israel 
pendou ngeibü bunyu Choba jungto leishailabü, khünei ka yoa theyolanyobü 
lelabü, hoba ka soushouei maangdakbü pendou thüka no Choba lela thükkei.” 
Hobaje Dawidei Abner hautikei, hoba hao sangmaia haukei. 

Abner Haitibü 

22Hobaje chühashi, Dawideibü khangenbü shuong hoba Joab sangshibü ka 
loukei, hoba haoen yoa soletbü peisilei juong sungbakei, lausikei Abnerje 
Dawid yoa Hebrona akitei, aieilausi haoei hao hautian kikei, hoba hao 
haksobüa hauan kikei. 
23Ladang Joab si hao yoa kibü lakjaibü shuong louan kikei, haoenei Joab to 
laukei, “Nereibü shou Abner Choba jungto loukei hoba haoei hao hautia, 
hoba hao sangmaia haua.” 
24Kheijinei Joab Choba jungto loukei hoba laukei, “Nyi ai kümbei? Chühashi, 
Abner ka jungto loukei, aila nyi hao sattian apbei, hao khei ong haukei sai? 
25Nereibü shou Abner kho nyi ngekei, no huonettilabü, hoba hau longai dogo 
kümbü, hoba nyi kümbüleibü pendou ngean sungla hao loukei.” 
26Hobaje Joabei Dawid jungka longeian phaia Abner phaito ngühlang künbü 
shuong hautikei hoba haoenei hao Sira deikhün ka leian longeikei, lausikei 
Dawidei kho ange. 

27Hobaje ladang Abner Hebron to sepeinyu longeikei, Joabei hao phainei hao 
to huphanga joyola tegütham bakhün to leian lotkei, hoba khünei hao la 
shimunga hankei; khünei hao Joabeibü na Asahel sii phinbü shanga haikei. 
28Hobaje kho phaila Dawidei ditjinei, haoei laukei, “Ngo hoba ngeibü sangle 
Nereibü shou Abnereibü sii ka ponpen shangaBunyubou thedanga shedbü aki. 
29Kho Joabeibü khu thüka hoba haoboueibü chung pendou thükto attishi, 
hoba Joabeibü phangsichunga mang ka mousi senbü ayingsi im baubü 
ayingsi jua soubü che ayingsi inei haibü, ayingsi shaueiyungei kaangbü cheje 
ayoko tekiti.” 
30Hibü Joab si haoeibü na Abishai haosiei Abner haitikei, aieilausi haoei 
haoeneibü jaisina Asahel kho Gibeona lasona haitikei. 

Abner Khünbü 

31Hobaje Dawidei Joab to hoba hao yoa kibü müt pendou to laukei, “Kaneibü 
neisimei jitnyinashi, hoba senou neiei shembe lokashi hoba Abnereibü mang 
haapashi.” Hobaje Dawid mang lengbü phainei sembei. 
32Hobaje haoenei Hebrona Abner khünkei, hoba Chobaei ngüh longko 
Abnereibü heea haapbukei, hoba müt pendou haapbei. 
33Hobaje Chobaei Abner shanga mang haapbo laukei. “Ngoubüloubü müt 
haibü tegü Abner hailep lo? 
34Kaibü ik akhühko kikei, ayingsi kaibü you namlühei aphen. Amaibou 
thedanga müt che tuongbü phatko no kho tegü tuongkei!” Hobaje müt 
pendouei hao shanga nyibou manghaapbei. 
35Hobaje müt pendouei toukei chaseko Dawid sukojako shautiyungtila loukei, 
lausikei Dawidei thekolanko laukei, “Chanyu anep shongko ngei shausiyung 
jepan chühalonga ayingsi denche yingalonga Mühghaüei kho tegü, ayingsi 
aeikei kümshima.” 
36Hobaje müt pendouei kho ngean apbei, hoba khoei mütshuong olintikei. 
37Hibü müt pendouei hoba Israelbü khünyet kho Nereibü shou Abner haitibü 
kho Chobaei aying dogo ditenkei. 

38Hobaje Chobaei haoeibü khangenbü shuong to laukei, “Kanei tat Israela 
Chobaeibü shou che hoba yaangbü müt che tuongkei dogo angekei lo? 
39Hobaje naangenko pienbü Choba che yingsi dogokei tat ngo hau akiko kia; 
hoba Zeruiaeibü shousi shuong khübü mütshuong kü shanga yongko 
sekakei. Bunyubouei amaibü kümbou la jembü kümsileiei muthüng 
pailettiashi.” 

2 Samuel 4 

Ishbosheth Haitibü 

1Ladang Sauleibü shou Ishboshethei Hebrona Abner haia dogo ditkei haoeibü 
ik hau akiko apbei hoba Israelbü pendou khonkuko kikei. 
2Hobaje Sauleibü shou Ishboshethei shuong thüka lajamleibü müt nyi kikei, 
cheeibü nyen Baana, hoba cheeibü nyen Rekab Beerotbü Rimmoneibü shou 
Benjamineibü shousi shuong ka kikei, aieilausi Beerot kei Benjamina lühbaka 
yoan kikei. 
3Hobaje Beerotbü Gittaim to satkei hoba tat sühko khünei küksithang bukmüt 
la lean kia. 
4Tou Sauleibü shou Jonathaneibü shou che sokebü kikei. Ladang Saul si 
Jonathan shanga Jezreel ka ngühlang loukei, hao po ngao jaishou kikei hoba 
nabukbüei leian sungan satkei hoba sao satla panteijinei hao tuongkei hoba 
you ngokan sokean apbei. Hobaje haoeibü nyen Mephiboshet kikei. 
5Hobaje Beerotbü Rimmoneibü shousi Rekab hoba Baana, haosieibü chem to 
haukei hoba chanyu kaangbü jiha Ishbosheth, hao chajihboua haksoko kijinei 
haoeibü chem to loukei. 
6Hobaje chühashi, koukhün lomnyu kho whet youshou sipbo kikei, lausikei 
sao ngakbü ka nyeket shiettian kikei; hibü Rekab si Baana chem maang to 
shetjung atkei. 
7Hobaje hao yepshanga phetetnyu lengan kijinei ladang haosi chem maang to 
lotkei, haosiei hao to ngümbei hoba haitikei. Hobaje khu thetkei hoba 
haoeibü khu jungan langyang sünga Araba lam to haukei. 

8Hobaje haoenei Ishboshetheibü khu Dawid jungto Hebron to sungbakei, 
hoba Choba to laukei, “Kaibü langkei lambou kaibü dangbou Sauleibü shou 
Ishboshetheibü khu to chühashi, hoba tat ngeibü bunyu Choba Saul hoba 
haoeibü lilabü toBunyubouei phok lama.” 
9Hobaje Dawidei Rekab si haoeibü na Baana, Beerotbü Rimmoneibü shounyi 
to jongaikei, hoba haosi to laukei, “Bunyubou lang kiabü, aoei ngeibü 
soushou khulimbü pendou ka khümenkei, 
10ladang müt cheei, ‘Chühashi, Saul haia’ dogo ngühlang maibü sungbakei 
dogo dambo laukei, ngei hao senetkei hoba Ziglaga hao haitikei, kho haoeibü 
ngühlang shanga pailetbü kiteikei! 
11Müt amaibüei saopobü müt jembü chema jembü yepshanga kian haitisi lai 
aei ong ayingla. Ngei tou kasieibü ik ka haoeibü sii ahilepsi? Hobaje no 
kaodak ka alanglep lo!” 
12Hobaje Dawidei haoeibü heshou shuong la sakkukei hoba haoenei haosi 
haitikei hoba haosieibü you si ik danan apbukei, hoba khübü kho saütian 
phokei. Lausikei haoenei Ishboshetheibü khu sungkei hoba kho Hebrona 
Abnereibü heed- anga khünkei. 

 2 Samuel 5 

Dawid Jihuda siIsraela ChobaYeibü 
(1 Ld 11.1-9; 14.1-7) 

1Kheijinei Israel phang pendou Dawid jungto Hebron to loukei, hoba joyoko 
laukei, “Chühashi, kün pendou kaibü lo hoba kaibü phe.” 
2Shangied ladang kün thüka Saul Choba kikei, Israel leian longbou hoba leian 
lotbbou kho no kikei; hoba Bunyubouei ka to laukei, “Nyi ngeibü mütli Israel 
samlabü, hoba Israel thüka no songdakbou yinglabü.” 
3Hibü Israelbü bousijai leiyeibü pendou Dawid Choba jungto Hebron to 
loukei, hoba Chobaei haoen yoa Hebrona Bunyubou thedanga theyolanyobü 
lekei, hoba haoenei Israel thüka Dawid Choba lela onang naangkukei. 
4Dawid lela khangjinei po khujin kikei, hoba haoei po saonyi songdakkei. 

5Hebrona haoei Jihuda thüka po nyet hoba lit lak songdakkei; hoba 
Jerusalema haoei Israel si Jihuda pendou thüka po khujin to sem songdakkei. 
6Hobaje Choba si haoeibü mütshuong kaonyeka kibü Jebusbü khulimbo 
haukei, aoyouei Dawid to laukei, “No hato alotlabü, nyekthubü si sokebüei 
ong no shian sattilabü.” Dawid khüto alotlabü dogo daman laukei. 
7(Khei yingsikei Dawidei Zion lapheishon lekei; kho Dawid sangnyu ki.) 
8Hobaje khünyet Dawidei laukei, “Aoyouei Jebusbü haitilaje hao deilam 
khüto angashi hoba Dawideibü langkei to mangsenbü shuong nyekthubü 
hoba sokebü shuong haitiashi.” Hibü khoei ho lauda, “Nyekthubü si sokebü 
Choba chem to alotlabü.” 
9Hobaje Dawid lapheishona kikei hoba kho to Dawideibü sangnyu dogo 
laukei. Hobaje Dawidei Millo ka khangan sangnyu kümbei. 
10Hobaje Dawid aei aei yaangbou la yeikei, aishanga BunyubouThükenbou 
Mühghaü hao yoa kikei. 
11Hobaje Tair Choba Hiramei Dawid jungto ngühlang künbü shuong, cedar 
bu, hoba mistri shuong, hoba laangeibü mistri shuong hautikei, hoba haoenei 
Dawid la chem che dangkukei. 
12HobajeBunyubouei hao Israel thüka Choba yeitikei, hoba haoeibü mütli 
Israel shanga haoeibü sangle yaangtikei dogo Dawidei ngekkei. 
13Hobaje Hebron ka louan phaia Dawidei Jerusalem ka thangnyu hoba yak 
aei ngakei; hoba tokei Dawid la bousu yaksa shousi bukkukei. 
14Hobaje habü ho Jerusalema hao la bukkubü nyen shuong ki. Shammua, 
Shobab, Nathan, Solomon. 
15Ibhar, Elishua, Nefeg, Jafia, 
16Elishama, Eliada, hoba Elifelet. 

Filistiabü Thükbü 
(1 Ld 14.8-17) 

17Hobaje ladang Filistiabüei Israelbü thüka haoenei Dawid Choba yeitila 
onang naangkukei dogo ditkei, Filistiabü pendou Dawid lapla angkei; hoba 
Dawidei kho ditkei hoba lapheishon to yankei. 
18Tou Filistiabü loukei hoba haoen lolo Refaim pholi shenko shaikei. 
19Hobaje Dawidei Bunyubou to pheko laukei, “Ngo Filistiabü khulimbo 
anglep sai? Nyi haoen ngeibü ika khümbo kulep sai?” Hobaje Bunyubouei Da- 
wid to laukei, “Angashi, aishanga tükde ngei Filistiabü kaibü ika khümbo 
kulabü.” 
20Hobaje Dawid Baal Perazim to loukei hoba Dawidei haoen khünei thükkei, 
hoba haoei laukei, “Yungsen nujung lotbü phatko ngeibü dangbou shuong kü 
thedangaBunyubouei shoueitia.” Hibü haoei kho kaonyek to Baal Perazim 
dogo nyenkei. 
21Hobaje haoenei haoeneibü heangsho khünei apyokei, hoba Dawid si hao 
müt shuongei khübü kho jungan satkei. 
22Kheijinei Filistiabü nyibou angkei, hoba haoen lolo Baal Perazim pholi 
shenko shaikei. 
23Hobaje ladang Dawidei Bunyubou to phekei, haoei laukei, “No üangjan, 
haoeneibü naphei ae ka kaijeman hauashi, hoba balsam bunyu thedang aeto 
haoen jungto kaiya, kho phaia nyi lolo shi khangshi. 
24Balsam bunyu thüka ditbüyam no meimeiashi, aishanga 
kheijinei Bunyubouei ka thedanga Filistiabü shuong haitila hauan kilabü.” 
25Hobaje Dawidei kho tegüBunyubouei hao la sakkubü tegü kümbei, hoba 
Filistiabü Geba ka Gezer sühko haitikei. 

2 Samuel 6 

Ngühkhüm BusenJerusalem to Sungbabü 
(1 Ld 13.1-14; 15.25—16.6,43) 

1Dawidei nyibou Israelbü pienbü müt pendou, hajar khujin liko yoshaitikei. 
2Hobaje Dawidei meimeijung hao yoa kibü müt pendou Jihudaa Baala ka 
Mühghaüeibü Saopobü Busen jungan angla haukei, kho 

Thükenbou Bunyubou ao kaakyembü kherabim thüka setan ki hao nyena 
ngada. 
3Hobaje haoenei Mühghaüeibü Busen kho Abinadabeibü chem ka sungjung 
haukei hoba kailong haanbü chenei jinkei hoba Abinadabeibü shounyi, Uzza 
si Ahioei kailong haanbü kho leikei. 
4Hobaje shongha kibü Abinadabeibü chem ka haoenei Mühghaüeibü Busen 
yoa künlangkei, hoba Busen thedanga Ahio haukei. 
5Hobaje fir buei kümbü kongkin, pithung, pitbü kongkin, sen, ikjishoua lonan 
lükbou hoba kaangbü laa, hoba kongkin pithung phang juongei Dawid si 
Israel chung pendouei Bunyubou thedanga kaangkei. 
6Hobaje ladang haoen Nakon amshang sühko loukei, Uzzaei ik longan 
Mühghaüeibü Busen to ik- phen lambei, aieilausi masu shuong kho 
phaiyetkei. 
7Hobaje Bunyubou khauang Uzza khulimbo longkei hoba khünei mashikbü 
shanga haitikei, hoba khünei Mühghaüeibü Busen nyangko haikei. 
8Hobaje Dawid aolinko kikei, aieilausi Bunyubou Uzza thükto khauang 
longkei hoba haoei kho kaonyek to Perez Uzza dogo tat sühko lauda. 
9Hobaje khünyet kho Dawidei Bunyubou to hatko kikei; hoba haoei laukei, 
“Bunyuboueibü Busen kü jungto lai loula?” 
10Hibü DawideiBunyuboueibü Busen kho Dawid sangnyu to sonjung atmang 
asüh; lausikei Dawidei kho Gitbü Obededom chem to sonjung haukei. 
11Hobaje Bunyuboueibü Busen kho Gitbü Obededom chema lit sem kikei, 
hoba Bunyubouei Obededom si haoeibü chemdang pendou haükukei. 
12Hobaje Dawid Choba la ho ngetiko laukei, “Mühghaüeibü Busen phobü 
nyena Bunyubouei Obededom chemdang hoba hao shangabü pendoua 
haükua.” Hobaje Dawid hauan Obededomeibü chem ka Mühghaüeibü 
Saopobü Ngühkhüm Busen kho sungngaikei hoba Dawid sangnyu to olinbüei 
sungjung atkei. 

13Hobaje Bunyuboueibü Ngühkhüm Busen jungbü shuong youyaü lak hauan 
kikei, haoei masu pongsu che hoba masu shoushou netthembü che, haitian 
lembei. 
14Hobaje Dawid Bunyubou thedanga haoeibü hau pendouei saiko laakko 
tombei hoba Dawidei ungshedbou saopobü heleei shembe kaian kikei. 
15Hibü Dawid hoba Israel mütli pendouei olinko hoba teklaang metbü 
langei Bunyuboueibü Busen sunganbakei. 
16Hobaje Bunyuboueibü Busen kho Dawid sangnyu to lotjinei Sauleibü 
nouyangnyu Maikelei koulom ka seman litikei, hoba Dawid 
Choba Bunyubou thedanga saiyeibü hoba tombü hapbei, hoba saoei saoeibü 
maangpona hao nyikuko attikei. 
17Hobaje haoeneiBunyuboueibü Busen kho jungan lotkei, hoba Dawidei kho 
shanga neichem dangan kibü sünga kho phoshanga phokei, hoba 
DawideiBunyubou thedanga juokbü lembü kukei. 
18Hobaje ladang Dawidei juokbü lembü si sangmai lembü kho thonkei, haoei 
mütshuong Thükenbou Bunyubou nyena haükukei. 
19Hobaje müt pendou khei tan khümbo yoa bousu la hoba yaksa la mütpem 
weko la wentek che che hoba phe jushin che che hoba kismis haoei kukei. 
Kho tegü müt pendou lulueibü chem to linkei. 
20Kheijinei Dawidei haoeibü chempen haükula sepeinyu haukei. Hobaje 
Sauleibü shou Maikel Dawid shuokla loukei, hoba laukei, “Tatje Israelbü 
Choba lai soneikangko kikei! Aoei tat jembü lolo haoeibü sambüsao shuong 
thedanga haangalongbü mütshuong yoa himou akakko jembü lolo mütkong 
kibü tegü mütkong kikei!” 
21Hobaje Dawidei Maikel to jongaiko laukei, “Bunyuboua ngo tomda, 
aoei Bunyuboueibü mütli, Israel thüka ngo leiyeibü lela, kabou hoba haoeibü 
chemdang pendou thüka ngo pienkei; hibü ngoBunyubou thedanga louyoja- 
yolabü. 



742 

 

 
   Saopobü Lai 

© 2002, Bible Society of India. 
 

 
 

 

22Hobaje ngo khütokei chühajanbou yinglabü; lausikei nyi laubü sambü 
saoshuong, haoen thedanga ngo nyensang nyenhaang kilabü!” 
23Hobaje Sauleibü shou Maikel hainyet sühko shousi akitei. 

 2 Samuel 7 

Dawid Jungto Nathaneibü Ngühlang 
(1 Ld 17.1-15) 

1Tou Dawid Choba, jembü chema Bunyubouei dangbou shuong kaijembo 
kibü pendou ka hao la hakso kukei. 
2Chobaei Nathan thuseibou to laukei, “Tou chühashi, ngo cedarei kümbü 
chem chenei kida, lausikei Mühghaüeibü Ngühkhüm Busenje neichem 
thangtet phanga kida.” 
3Hobaje Nathanei Choba to laukei, “Hauashi, kaibü maang- pona kibü 
pendou kümashi; aieilausi Bunyubou ka yoa kia.” 
4 Hobaje khüyoutham Bunyubou-eibü ngüh Nathan jungto loukei, hoba 
laukei. 
5“Hauashi, hoba ngo khangenbou Dawid to lenshi, ‘Bunyubouei hai lauda: 
Nyi kü la kishang chem dangkulep sai? 
6Aishanga Israel shousi shuong Ijep ka leian longbü chalou ka khei tat sühko, 
ngo chem chenei kian achüh. Lausikei neichem chenei hoba lemshang chenei 
paia. 
7Pendoua ainei ngo Israel shousi shuong yoa paikei, ngei Israel mütli pendou 
to aoyou to ngei ngeibü mütli Israel samla sakkua, hao to aila kanei kü la 
cedar buei chem che adangku dogo ngei alau?’ 
8“Hibü tou ngei ngo khangenbou Dawid to hai laulabü: 
ThükenbouBunyubouei lauda, ‘Ngeibü mütli thüka, Israel thüka, no leiyeibü 
lela shanga lamshaushang ka hoba sanlon phai sembü ka ngei no sungkei. 
9Hobaje no lato ong haukei ngo ka yoa kikei, hoba ka thedang ka kaibü 
dangbou pendou wapan apbukei hoba kaodaka kibü yaangbü shuongeibü 
nyen tegü ngei no nyen yaangbüla yeitikulabü. 



743 

 

 
   Saopobü Lai 

© 2002, Bible Society of India. 
 

 
 

 

10Hobaje ngeibü mütli Israel shanga ngei kaoen che pienlabü, hoba haoen 
kean pholabü. Khünei haoen jembü kishang kilabü, hoba touje akuklabü, 
ayingsi shaangla tegü amaibü shousi shuongei haoen khon asaktilabü. 
11Khei ngeibü mütli Israel thüka matjembü shuong sakkubü chalou ka; hoba 
kaibü dangbou pendou ka ngei no haksotilabü. Toukei Bunyubouei ka la no 
haksola chem che dangkulabü dogo lauda. 
12Ladang kaibü salang thonlaje, hoba no kaibü bousi shuong yoa yeplaje, ngei 
ka phainei lilabü longtilabü laobou kaibü mang ka longlabü; hoba ngei 
haoeibü sangle yaülabü. 
13Haoei kü nyen shanga chem che danglabü; hoba ngei haoeibü sangle Choba 
setshang ponpen shanga kümlabü. 
14Ngo haoeibü bou yinglabü, hoba hao ngeibü shou yeilabü, haoei shabü 
jungeia longa ngei hao müteibü juei hoba müteibü shousi shuongei ngümbüei 
shieikoelabü. 
15Lausikei Saul ao ka ngei ngeibü sangle langkei, hoba ka thedang ka tekan 
apbü tegü ngeibü sangle hao kaje abanglabü. 
16Hobaje kaibü chem hoba kaibü sangle ka thedanga ponpen shanga 
kaangkhühtham kilabü, kaibü Choba setshang ponpen shanga yaülabü.’ ” 
17Khübü tang khitbü ngüh pendou tegütham Nathanei Dawid to lenkei. 

Dawideibü Nyensangkubü Welau 
(1 Ld 17.16-27) 

18Kheijinei Dawid Choba atkei hoba Bunyubou thedanga setkei hoba haoei 
laukei, “O Bunyubou Mühghaü, nyi ngo halokche to leibalabü lele ngo ao 
hoba ngeibü chemdang kei ai ki? 
19Hobaje OBunyubou Mühghaü, kaibü nyeka toukei ho hanbüshou ong, 
lausikei toukei nyi no khangenbou chemdang loulabü thu lounyu shanga 
lena, hoba ho müteibü haangphai lamphei, O Bunyubou Mühghaü! 
20Hobaje tokei Dawidei ka to ai aei lenla? Aiei nyi no khangenbou ngeakei, 
O Bunyubou Mühghaü. 

21Kaibü ngüh hima, hoba ka maangpon tegü no khangenbou la ho ngean 
aptikei, habü yaangbü pendou nyi kümbei. 
22Hibü no yaangbü ki. O Bunyubou Mühghaü, aishanga küneibü nouei ditbü 
pendou tegü no phatko ao aki, ayingsi ka to limbo lubü mühghaü ai aki. 
23Hobaje kaodaka kaibü mütli Israel phatko ai mütli ki, aoyou Mühghaüei 
haoeibü phang che yeila angthetla haukei, haoeibü nyen che yeitila hoba ka 
shanga kümsilei yaang kümla hoba kaibü kaonyek shanga hatlamoklabü 
kümsilei kümla kaibü mütli thedanga laobou ka jungto Ijep ka hoba 
phangshuong ka hoba haoeneibü mühgha shuong ka angthetkei? 
24Hobaje nyi kaibü mütli Israel ka shanga ponpen shanga kaibü mütli che kila 
kümbei hoba no Bunyubou haoeneibü Mühghaü yeikei. 
25“Hobaje tou, O Bunyubou Mühghaü, no khangenbou shanga nyi lenbü ngüh 
hoba haoeibü chem shangabü kho ponpen shanga nyi kaangtida, hoba nyi 
joyobü tegü kümashi. 
26Hobaje kaibü nyen ponpen shanga yaangentiko lenshi. 
Thükenbou Bunyubou kho Israel thüka Mühghaü, hoba no khangenbou 
Dawid kaibü thedanga kümenlabü. 
27O Thükenbü Bunyubou, Israelbü Mühghaü, no khangenbou la tang khitko 
lena, khei yingsije, no khangenbouei ka to haoeibü maangpona ho welau 
welaula maang kaangda. 
28 “Hobaje tou, O Bunyubou, Mühghaü, no Mühghaü ki, hoba kaibü ngüh 
shuong maimaitham ki, hoba nyi kümsilei maibü ho no khangenbou la 
thekua. 
29Hibü tou no khangenboueibü chemdang haükushima, hoba khünei ka 
thedanga kho athakko kilabü, aishanga nyi, O Bunyubou Mühghaü, kho laua, 
hoba kaibü haülabüei no khangenbou chemdang ponpen shanga 
haükushima.” 

2 Samuel 8 

Dawideibü Sepai Thüksimin 



745 

 

 
   Saopobü Lai 

© 2002, Bible Society of India. 
 

 
 

 

(1 Ld 18.1-17) 

1Tou kho phaia Dawidei Filistiabü thükkei, hoba haoenei kho kimbei hoba 
Dawidei haoeneibü ik ka Metheg Amma sungkei. 
2Hobaje haoei Moab thükkei hoba haoen kaoa shimde yeptian phoan linlin 
haoen takan chühkei, hoba haoei lin nyi haitila takletkukei, hoba lin che 
sünga lang phola takletkukei. Hobaje Moabbü Dawid khangenbü shuong 
yeikei hoba khüm künan loukukei. 
3Hobaje Dawidei Zobabü Choba Rehobeibü shou Hadadezer hao jembü 
leilang Eufrates lengaila haujinei thükkei. 
4Hobaje hao ka Dawidei Koli sepai hajar che to saongao nyet hoba youeibü 
sepai hajar saoche sungkei, hoba Dawidei kailong koli pendou youshi wapan 
apbukei, lausikei haoen kailong saongao haoen shanga thanan phokei. 
5Hobaje ladang Siriabü shuongei Zobabü Choba Hadadezer thuila loukei, 
Dawidei Siriabü müt hajar saoto nyi haitikei. 
6Kheijinei Dawidei Damaskaa kibü Siriaa sepai tan phokei; hoba Siriabü 
shuong Dawid khangenbü yeikei, hoba jongsak jungan loukei. Hobaje hao lae 
aeto ong haukei thükbü kukei. 
7Hobaje Hadadezereibü ik ka honeibü aih shuong kho Dawidei sungkei hoba 
khübü kho Jerusalem to sungbakei. 
8Hobaje Beta hoba Berothai ka Hadadezer sangnyu shuong ka Dawid Chobaei 
chinam juong künkei. 
9Ladang Hamatbü Choba Toiei Hadadezer lakjaibü tan pendou thüka dogo 
ditkei, 
10Kheijinei Toiei hao shou Joram Dawid Choba jungto hao la salem kula hoba 
hao haütila hautikei, aieilausi haoei Hadadezer khulimbo wapyokei hoba hao 
thükkei aiei Hadadezerei hao to la shuokko kikei. 
11Tokei habü ho Dawid Chobaei Bunyuboula khümbo kukei, haoei lean kibü 
phang pendou ka khümbo kubü chandinam si hon yoan khümbo kukei. 

12Siria ka hoba Moab ka Ammonbü shou si shuong ka, hoba Filistiabü ka 
hoba Amalek ka hoba Zobabü Choba Rehobeibü shou Hadadezer ka sungbü 
peisilei shuong. 
13Hao sepeijung longeijinei haoei Edombü Jem pholia hajar anthükset 
thükkei. 
14Hobaje haoei Edom pendoua sepai tan tan phokei, hoba Edombü pendou 
Dawid khangenbü yeikei. Kho tegüBunyubouei Dawid haushang pendoua 
thükbü kukei. 
15Hobaje Dawid Israel pendou thüka Choba kikei, hoba Dawidei jembü mütli 
pendou thüka matjembei hoba ngühmai kümbei. 
16Lakjaibü tan thüka Zeruiaeibü shou Joab kikei hoba Ahiludeibü shou 
Jehoshafat ngühthen dobou kikei. 
17Hobaje Ahitubeibü shou Zadok hoba Abiathareibü shou Ahimelek 
ungshedbou shuong kikei, hoba Seraia dobou kikei. 
18Hobaje Jehoidaeibü shou Benaia Kheretbü hoba Peletbü thüka kikei, hoba 
Dawideibü shousi shuong ungshedbou kikei. 

 2 Samuel 9 

Dawid hoba Mefiboshet 

1Hobaje Dawidei phekei, “Jonathan nyena ngei sanou lenenlabü lele Sauleibü 
chemdang ka at joukeilao?” 
2Hobaje Sauleibü chema khangenbü che nyenei Ziba kikei, hoba haoenei hao 
Dawid jungto ngakei; hoba Chobaei hao to laukei, “No Ziba sai?” Hobaje 
haoei laukei, “No khangenbou hao ki.” 
3Hobaje Chobaei laukei, “Sauleibü chema müt at ngei hao to sanoulabü lele 
kilaoma?” Hobaje Zibaei Choba to laukei, “Toukei Jonathaneibü shou sokebü 
che kia.” 
4Hobaje Chobaei hao to laukei, “Hao lanei ki?” Hobaje Zibaei Choba to 
laukei, “Chühashi, Lodebara Ammieleibü shou Makireibü chema kia.” 

5Hibü Dawid Chobaei hautikei hoba Lodebar ka, Ammieleibü shou Makireibü 
chem ka hao leian longkei. 
6Hobaje Sauleibü shou Jonathaneibü shou Mefiboshet Dawid jungto loukei, 
hoba hao the khüman souhat lenkei. Hobaje Dawidei laukei, Mefiboshet, 
hoba haoei jongaikei, “No khangenbü to chühshi.” 
7Hobaje Dawidei hao to laukei, “Tehüt, aishanga ngei ka la kabou Jonathan 
nyena sanou lenlabü, hoba kaibü pi Saul shangabü pendou kho ka la 
kungailabü, hoba no hanghangko ngeibü shaushang yungshanga shaula 
yunglabü.” 
8Hobaje haoei souhat lenkei hoba laukei, “Ngo tegübü che to nyi chühlabü 
kho ngokei ai ki?” 
9Kheijinei Chobaei Ziba Sauleibü khangenbou ngakei hoba hao to laukei, 
“Saul hoba haoeibü chema kibü pendou ngei kaibü bunyuboueibü shou la 
kua.” 
10Nyi hao shanga no hoba kaibü shousi shuong hoba no khangenbü shuongei 
sekmoulabü, kheiyingsikei kaibü bunyubou shausiyung kilabü, lausikei kaibü 
bunyuboueibü shou Mefiboshet je ponpen ngei shaushang yungshang 
khümsoka shaula yunglabü. Tou Zibaei shousi müt anthükngao hoba 
sambüsao che kikei. 
11Kheijinei Zibaei Choba to laukei, “Ngeibü bunyubou Chobaei sakkubü 
tegütham no khangenbouei kümlabü.” Hibü Mefiboshet je Chobaeibü shou 
yoa che tegü Dawideibü khümsoka hao shaukei yungkei. 
12Mefiboshetei bousu shou che kikei haoeibü nyen Mika. Hobaje Ziba chema 
kibü pendou Mefibosheteibü sambü shuong kikei. 
13Hibü Mefiboshet Jerusalema kikei, aieilausi haoei athakko Chobaeibü 
khümsoka shaukei; hoba haoeibü you penyiham sian pheijung ngaian kikei. 

2 Samuel 10 

Dawidei Ammonbü siSiriabü Thükbü 
(1 Ld 19.1-19) 

1Kho phaia Ammonbü Choba haikei hoba haoeibü shou Hanunei hao jeila 
songdakkei. 
2Kheijinei Dawidei laukei, “Na- hasheibü shou Hanun to haobouei kü to 
sanoubü ngei ngei sanou lenlabü.” Hibü Dawidei haobou shanga hao hakso 
haptibü haoeibü sambü shuong ik to kuan hautikei. Hobaje Dawideibü sambü 
shuong Ammonbü shousi shuong kaodak to loukei. 
3Lausikei Ammonbü shousi leiyeibü shuongei haoeneibü bunyu Hanun to 
laukei, “Dawidei kabou to souhat lenda dogo nyi damda, ka jungto haksotibü 
shuong hautikei dogo damda si? Dawidei haoeibü sambü shuong ka jungto 
sangnyu lamla hoba kho chühletla hoba kho tuongtila ohauti lo?” 
4Hibü Hanunei Dawideibü sambü shuong lapbei hoba haoeneibü kaoshang wi 
jamde kütan apbukei, hoba haoeneibü neisimei youshi ka lipan apbukei, hoba 
haoen ngaitikei. 
5Ladang haoenei kho Dawid la lenkei, haoei haoen shuokla hautikei, aishanga 
mütshuong aeibou himouko kikei. Hobaje Chobaei laukei, “Kaneibü kaoshang 
wi aching shongko Jerikhoa kishi, hoba kho phaia kangai.” 
6Hobaje ladang Ammonbü shousi shuongei Dawid thedanga haoen 
mangsenan apa dogo chühenkei Ammonbü shousi shuongei hautikei hoba 
Beth Rehob si Zobaa kibü Siriabü youeibü sepai hajar saoche hoba müt hajar 
che yoa Maakabü Choba si Tob mütshuong hajar anthüknyi haukei. 
7Hobaje ladang Dawidei kho ditkei, haoei Joab hautikei, hoba lakjaibü tan 
pendou hau kibü mütshuong hautikei. 
8Hobaje Ammonbü shousi shuong longkei hoba bakhün to atshang aenei 
lason tan penyi lokei, hoba Zobaa kibü hoba Rehoba kibü Siriabü hoba Tob si 
Maakabü mütshuong khongthua haoen ong kikei. 
9Tou ladang Joabei la kho hao dantheko thedanga hoba phainei kibü hapbei, 
haoei Israel mütli pendou ka pienkei, hoba Siriabü khulimbo lason lin küman 
yangan phokei. 

10Joubü mütshuong kho haoei haoeibü na Abishaieibü ika lepde kuan apbei, 
hoba haoei Ammon shousi shuong khulimbo haoen lin küman phokei. 
11Hobaje haoei, laukei, “Siriabü kho kü shanga hau yongko yaangbü 
yingalonga, kheijinei nyi ngo thuilabü, lausi tokei Ammonbü shousi shuong 
ka shanga hau yongko yaangan kialonga kheijinei ngo louan thuilabü. 
12Maangkaangashi, hoba sen mütli shanga hoba seneibü Mühghaüeibü 
sangnyu shanga sen bousu lakba la yeikho; hobaBunyubouei hao thedanga 
maiakei dogo laubü kümshima!” 
13Hibü Joab hoba hao yoa kibü mütshuong Siriabü khulimbo labou nyangko 
loukei, hoba haoen hao thedang ka satkei. 
14Hobaje ladang Siriabüei hatla satda dogo Ammonbüei ditkei, kho tegü 
haoenkei Abishai thedang ka hatla satkei, hoba sangnyu to atkei. Kheijinei 
Ammonbü shousi shuong ka Joab sepeinyu longeikei, hoba Jerusalem to 
loukei. 
15Hobaje ladang Siriabü Israelbüei thüka dogo chühenkei, haoen lolo chela 
onshaikei. 
16Hobaje Hadadezer hautikei hoba shumang danan kibü Siriabü leibakei, 
hoba haoen Helam to Hadadezer lakjaibü tan lajamleibou Shobak haoen 
thedanga leibou küman loukei. 
17Hobaje kho Dawid to lenkei, hoba haoei Israelbü pendou liko yoshaitikei, 
hoba Jordan danan Helam to loukei. Hobaje Siriabüei Dawid danthetko 
lashuok lokei, hoba hao to wapyokei. 
18Hobaje Siriabü Israelbü thedang ka hatla satkei; hoba Siriabü kailong 
saongao nyet hoba koli sepai hajar saonyi haitikei hoba haoeneibü lakjaibü 
tan lajamleibou Shobak leilukei, hoba hao khünei haikei. 
19Hobaje ladang Hadadezer khangenbü shuong Choba pendouei Israelbü 
thüka haoen nemtia dogo ditkei, haoenei Israel to sangmai kümbei hoba 
haoen khangenkei. Hibü Siriabüei touje Ammonbü shousi shuong to thuila 
hatkei. 

 2 Samuel 11 

Dawid si Bathsheba 

1Tou kelit onglit jih sühjinei Choba shuong wapyola haubü jihaphaia Dawidei 
Joab hoba hao yoa haoeibü khangenbü shuong hoba Israelbü hautikei, hoba 
haoenei Ammonbü shousi shuong mautikei, hoba Rabba komlepbei. Lausikei 
Dawid je Jerusalema kikei. 
2 Kheijinei nyetche chanyu neplamto Dawid hao haoeibü yepshang ka 
meimeikei, hoba Chobaeibü chemdaka paikei, hoba chemdak ka yaksa che 
mangyuko hapbei, hoba yaksa kho aeibou hesisao maian kikei. 
3Hobaje Dawidei müt hautian yaksanyu kho shanga pheyokei. Hobaje müt 
cheei laukei, “Ho Eliameibü shou Bathsheba, Hitbü Uriaeibü yak aying si?” 
4Hobaje Dawidei ngühlang kümbü shuong hautikei hoba sao leian loukei 
hoba sao hao jungto lotkei, hoba haoei sao to asangalanbü kümbei; aieilausi 
sao asaopobü ka hinseian kikei, hoba sao jembü chem to ngaikei. 
5Hobaje yaksanyu kho mang akongko apbei; hoba saoei ngühlang hautiko 
Dawid la ngetiko laukei, “Ngo mangakongko apa.” 
6Hobaje Dawidei Joab jungto ngühlang hautiko laukei, “Hitbü Uria kü jungto 
hautiashi.” Hobaje Joabei Uria Dawid jungto hautikei. 
7Hobaje ladang Uria hao jungto loukei, Dawidei hao ka Joabei lai kümbei 
hoba mütshuongei lai kümbei hoba wapyo lai hauda dogo phekei. 
8Hobaje Dawidei Uria to laukei, “Kaibü chem to yanashi hoba kaibü you 
makashi.” Hobaje Uria Chobaeibü chem ka bangkei hoba Choba ka hao 
phaito jongsak semtikei. 
9Lausikei Uria je haoeibü bunyubou khangenbü pendou yoa Chobaeibü 
kouyema yepbei hoba haoeibü chem to ayan. 
10Hobaje ladang haoenei Dawid to Uria haoeibü chem to ayan dogo lenkei, 
Dawidei Uria to laukei, “No yena lounyu kian longeikei aying lo? Khülonga 
kaibü chem to ayandasi?” 

11Hobaje Uriaei Dawid to laukei, “Saopobü Busen hoba Israel si Jihuda dipa 
kia, hoba ngeibü bunyu Joab, hoba ngeibü khangenbü shuong khongthua 
shaiakei; khülonga ngo kü chem to shaula yungla hoba kü yak yoa yepan kila 
yanlep lo? No kishongko hoba kaibü soushou lang kishongkoje ngei kho tegü 
akümlabü.” 
12Hobaje Dawidei Uria to laukei, “Tatkei hanei kiteishi, hoba ngietje ngei no 
hautilabü.” Hibü Uriaei khünyet kho hoba nyibounyet Jerusalema kikei. 
13Hobaje ladang Dawidei hao ngakei haoei hao junga shaukei yungkei hoba 
haoei hao ihei jaaktikei, hoba nangnakje hao jembü shena haoeibü bunyubou 
khangenbü shuong yoa yepla haukei, lausikei haoen chem toje ayan. 
14Kho phaia ngeyang Dawidei Joab jungto le che dokei, hoba kho Uriaeibü 
ika kuan hautikei. 
15Hobaje haoei lea ho tegü dokei. Lason sekbou thedanga kanei Uria apyoshi 
hoba kan hao jungka kukshi, khünei hao to meioulabü, hoba hailabü. 
16Khei yingsije Joabei sangnyu shijinei lanei kaangbü sekbü mütshuong ki, 
khünei haoei Uria apyokei. 
17Hobaje sangnyua kibü mütshuong longkei, hoba Joab to wapyokei, hoba 
khünei Dawid khangenbü shuongkei yoan tuongkei, hoba tokei Hitbü Uria 
kei haikei. 
18Kheijinei Joabei ngühlang künbü hautikei hoba wapyobü shanga haüthükbü 
pendou Dawid la lenkei. 
19Hobaje haoei ngühlang künbou la sakkuko lenkei, ladang nyi Choba la 
wapyo shanga pendou lenkhümlaje, 
20kheijinei Choba khau angtialonga, hoba haoei ka to ho hai laualonga, “Aila 
kan wapyola sangnyu nyangko haukei? Haoenei kümthang ka kan thüklep 
dogo angelo? 
21Jerubbesheteibü shou Abimelek aoei haitikei? Yaksa cheei kümthang ka 
nitbü laang thükkabou thükto attian hao Thebeza ühai lo? Kan aila kümthang 

nyangko haukei?” Kheijinei nyi laulabü, “No khangenbou Hitbü Uria kei 
haiakei.” 
22Hibü ngühlang künbou kho haukei, hoba louan Dawid la Joabei hao ai 
shanga hautikei pendou lenkei. 
23Hobaje ngüh lang künbouei Dawid to laukei, “Mütshuongei kün thüka 
younak maibü hapan kün khongthua wapyola longkei, lausikei bakhün sühko 
künei sepeian wapyojung haukei. 
24Kheijinei no khangenbü shuong to kipbü shuongei kümthang ka kipbei, 
hoba Choba, kaibü khangenbou Hitbü Uria kei haia.” 
25Kheijinei Dawidei ngühlang kümbou to laukei, “Nyi Joab to hai lenshi, 
‘Hoei no aolinko tekiti, aieilausi inei che yingsikei che yingsikei suian apda; 
kaibü lason sangnyu limbo aei aei hau kibou yeitishi, hoba kho tuongtishi.’ 
Hobaje nyi hao thungeijangeishi.” 
26Hobaje ladang Uriaeibü yakei lao haibü ditkei, saoei lao shanga mang 
haapbei. 
27Hobaje ladang manghaapbü thonkei, Dawidei sao haoeibü yakla lekei, hoba 
hao la bousu shou che bukkukei, lausikei Dawidei kümbü 
kümeileiei Bunyubou aolinti. 

2 Samuel 12 

Nathaneibü Ngühlang hoba Dawid Maangpon Sepeibü 

1Hobaje Bunyubouei Nathan thuseibou Dawid jungto hautikei. Hobaje Dawid 
jungto hao loukei, hoba hao to laukei, “Sangnyu chenei müt nyi kikei; che 
keibü hoba che kho shalebü. 
2Keibou khoei sanlon si masu shuong shuonga juong kikei; 
3lausikei shalebouei sanlon saoen che, laobou haoei jekkei hoba samenkei, 
kho to liman ai akitei; kho hao to liko hoba haoeibü shousi shuong yoa 
chingenkei; khoei haoei jembü shausiyung ka shautikei hoba haoeibü thung 
ka inkei, hoba haoeibü phakshoka tonkei hoba haoeibü nouyangshou che 
tegü kikei. 

4Hobaje keibou jungto yenbou che loukei hoba haoei haoeibü sanlon shuong 
ka hoba haoeibü masu shuong ka hao jungto loubü yenbou shanga ale, 
lausikei shaleboueibü kho lekei, hoba hao jungto loubü müt kho shanga 
lamlekei.” 
5Kheijinei Dawidei müt kho to aeibou maangpokkei, hoba haoei Nathan to 
laukei, “Khei kümbü müt kho haila muakei, 
6hoba haoei sanlon shoushou kho penlei phoban kungaijan, aieilausi haoei ho 
kümbei hoba onou alen.” 
7Hobaje Nathanei Dawid to laukei, “Kho müt kho no! Kho 
tegüBunyubou Israel Mühghaüei lauda, ‘Ngei no Israel thüka Choba lela 
naangenko pienkei, hoba ngei no Sauleibü ik ka khümenkei, 
8hoba ngei ka la kaibü bunyuboueibü chem kukei, hoba ngei kaibü khukua 
kaibü bunyuboueibü yaksi shuong kukei hoba ka la Israel si Jihuda chem 
kukei. Khübü kho thüng aying tegüje, ngei ka la aeilakei kuyoan kikhoulabü. 
9Aila nyi Bunyubou thedanga laobou amai, kho kümla haoeibü ngüh 
aweasüng? Nyi Hitbü Uria inei haitia, hoba haoyak kaibü yak la lekei. Hobaje 
hao Ammonbü shousi shuong yoa haitikei. 
10Tou khei yingbüei kaibü chem ka in ladangkei abanglabü; aieilausi nyi ngo 
awealau, hoba Hitbü Uriaeibü yak kaibü yak la lekei!’ 
11Bunyubouei ho tegü lauda: ‘Chühashi, ngei no kaibü chem ka kakhu limbo 
amaibü longtilabü, hoba ka the ka ngei kaibü yaksi shuong sunglabü, hoba 
haoen kaibü chempen shuong la kulabü, hoba haoei kaibü yaksi shuong to ho 
chanyu thedanga yeplabü. 
12Aishanga nyi kho huphangshoua kümbei, lausikei ngei ho Israelbü pendou 
thea hoba chanyu thedanga kümlabü.’” 
13Hobaje Dawidei Nathan to laukei, “Ngei Bunyubou khulimbo shabü shona.” 
Hobaje Nathanei Dawid to laukei, “Bunyuboueikei kaibü shabü apbua, no 
ühailabü. 

14Kheiyingsi dogokei kho kümsilei haangjung nyi dangbou shuong 
la Bunyubou nyikula jih yaangbü kua, ka la bukkubü nashou kho maimai 
hailabü.” 
15Hobaje Nathan hao chem to ngaikei. 

Dawideibü Shou Haibü 

Hobaje Bunyubouei Uriaeibü yakei Dawid la bukkubü to ngümbei, hoba hao 
aeibou shatkei. 
16Hobaje nashou kho shanga Dawidei Mühghaü to aeibou sukeijakei. Hobaje 
Dawid mühei nyengkei hoba atan nangnak langyang pendou kaoa leketnyu 
yepbei. 
17Hobaje haoeibü chem to jaishou shuong haukei, hoba hao nyangko hauan 
hao kao ka phonla haujembei, lausikei hao apien, ayingsi haoen yoa ashau- 
ayung. 
18Tou chalou nyetbounyet nashou kho haikei. Hobaje Da- wideibü sambü 
shuongei nashou kho haia dogo lenla hatkei. Aishanga haoenei laukei, “Chüh- 
ashi, nashou kho lang kijinei künei hao to joyokei; hoba haoei küneibü ngüha 
ale, khülonga künei nashou kho haia dogo lenalonga hao lai khauangla?” 
19Lausikei ladang Dawidei haoeibü sambü shuong liko hangsho joyobü 
hapbei Dawidei nashou kho haia dogo lenenkei, hoba Dawidei jembü sambü 
shuong to laukei, “Nashou kho haia sai?” Hobaje haoenei laukei, “Haü, hao 
haia.” 
20Kheijinei Dawid kao ka meimeikei, hoba sakkeisambei, hoba hao lolo onang 
naangkei, hoba haoeibü neisimei jeikei, hobaBunyuboueibü chem to haukei, 
hoba lembei. Hobaje kho phaia hao jembü chem to loukei, hoba haoei 
shausiyung hikei hoba heoenei kho hao junga phokukei hoba haoei 
shaukeiyungkei. 
21Kheijinei haoeibü sambü shuongei hao to laukei, “Nyi kümbü tetlabü kho 
ai? Nashou kho lang kijinei nyi hao shanga nyengkei hoba haapbei, lausikei 
nashou kho haisije no pian shaudayungda.” 

22Hobaje haoei laukei, “Ladang nashou kho lang kikei, ngei nyengkei hoba 
haapbei, aieilausi Bunyubouei kü to sanouko nashou kho ühaitilep dogo 
dambei. 
23Lausikei touje hao haia ngo aila haapla? Ngei hao nyibou sungngaienlep lo? 
Ngo hao jungto haulabü, lausikei haoje kü jungto sepeinyu alongeilabü.” 

Solomon Bukbü 

24 Hobaje Dawidei hao yak Bathsheba maangsukei, hoba sao jungto atkei, 
hoba sao to yepbei, hoba saoei bousu shou che bukkei, hoba haoei haoeibü 
nyen Solomon nyenkei, hoba Bunyubouei hao to sanoukei. 
25Hobaje thuseibou Nathan la ngüh kukei, hoba haoei hao nyen Jedidia 
nyenkei, aieilausi Bunyubouei hao to sanoukei. 

Dawidei Rabba Thükbü 
(1 Ld 20.1-3) 

26Tou Joabei Ammonbü shousi Rabba khulimbo wapyokei hoba Chobaeibü 
sangnyu kho lekei. 
27Hobaje Joabei ngühlang künbü shuong Dawid jungto hautiko laukei, “Ngei 
Rabba khulimbo wapyoa, hoba ngei deikük sangnyu kei lea. 
28Hibü tou joubü shuong liko takshattiashi, hoba sangnyu khulimbo la 
thoashi, hoba kho leashi; khei aying longa ngei sangnyu kho lean ngeibü 
nyen nyenan aplabü.” 
29Hobaje Dawidei müt pendou takshattikei hoba Rabba to haukei, hoba kho 
khulimbo wapyokei, hoba kho lekei. 
30Hobaje haoei haoeneibü Chobaeibü khun kho haoeibü khu ka sungkei, hoba 
takanchühbü kho hon seret khujin kikei, hoba khünei sonlailaibü laang 
shuong kikei, hoba kho Dawideibü khua hankukei. Hobaje haoei sangnyu ka 
sungbü peisilei juongnyu sungbakei. 
31Hobaje khüto atan kibü müt shuong haoei leian longkei hoba haoen 
bulatbü, sonnam lipnyinbü, hoba namjakbü kümbüa tukosekko kümtileitila, 
hoba jih jiha juoklaang kümshanga kümla phokukei. Kho tegü haoei 

Ammonbü sangnyu pendou la kümtikei, kheijinei Dawid si haoeibü 
mütshuong pendou Jerusalem to longeikei. 

 2 Samuel 13 

Amnon si Tamar 

1Tou Dawideibü shou Absalomeibü na saomaibü yaksa che Tamar nyenan 
kikei, hoba Dawideibü shou Amnonei sao sanoukei. 
2Hobaje na Tamar shanga Amnon aeibou maangdühko khei hao shatkei, 
aieilausi sao saosüngbü medei che kikei, hoba sao shanga denche ongkei 
kümla Amnon shanga seka dogo chühenkei. 
3Lausikei Amnoneibü thangbou che kikei, aoeibü nyen Jonadab, Dawideibü 
na Shemeaeibü shou kikei, hoba Jonadab aeibou maanglimaangsang müt che 
kikei. 
4Hobaje haoei hao to laukei, “O Choba shou, no aila hai chalou angboua 
shena lengan ong kida? Nyi alenlep lo?” Hobaje Amnonei hao to laukei, 
“Ngei küjai Absalomeibü na, Tamar sanouda.” 
5Hobaje Jonadabei hao to laukei, “No shena lengan kiteishi, no lolo shatbü 
neinoushi, hoba ladang kabou no chühla loulaje, hao to lenshi, ‘Sanoudambo 
küna Tamar loutishi, hoba kü junga shausiyung lamletishi, khünei ngei kho 
haplabü hoba saoeibü ik ka ngei kho shaula thüklabü.’ ” 
6Kho tegü Amnon lengan kikei, hoba hao lolo shatbü neinoukei; hoba ladang 
Choba kho hao to chühla loukei, Amnonei Choba to laukei, “Sanoudambo 
küna Tamar loutishi, hoba saoeibü ik ka ngei shaulabü lele kü junga wentek 
penyi kümtishi.” 
7Hibü Dawidei ngüh hautiko Tamar to hai lentikei, “Kajai Amnon jungto tou 
hauashi, hoba hao la shausiyung lamlekushi.” 
8Hobaje Tamar haojai Amnon chem to haukei, hoba hao shena lengan kikei. 
Hobaje saoei wen sungan kho nyatnyinkei, hoba hao thedanga wentek 
kümbei, hoba wentek kho ngoukei. 



757 

 

 
   Saopobü Lai 

© 2002, Bible Society of India. 
 

 
 

 

9Hobaje saoei wentek ngoubü chak kho sungbakei hoba hao junga kho 
sungatkei, lausikei haoei teshauko dogo laukei. Hobaje Amnonei laukei, “Müt 
pendou kü jungka lintiashi,” hoba haoen pendou hao jungka satkei. 
10Hobaje Amnonei Tamar to laukei, “Shausiyung kho pobchem to shemjang 
to sungbakushi, ngei kaibü ik ka shaulabü.” Hobaje Tamarei saoei kümbü 
wentek kho sungan jai Amnoneibü popchem to khübü kho jungan atkei. 
11Hobaje ladang saoei khübü kho hao la shaula nyangko sungbakei haoei sao 
hatlepbei hoba sao to laukei, “Küna, kaiya hoba kü yoa yepashi.” 
12Hobaje saoei hao to jong- aikei, “Ü, ajai, ngo khontesakti; aieilausi Israela 
ho tegübü aikei akümjan; ho hatlamoklabü kümsilei, nyi ngoubüloubü 
kümsilei ho hai akümjan. 
13Hobaje kü shangakei, ngeibü himou ngei lato künlangla? Hobaje ka 
shangakei Israela ngoubü yoa che yeilabü. Tou khoei ngei ka to sudajada, 
Choba to joyoashi, aishanga haoei ka ka asenetlabü.” 
14Lausikei haoei saoeibü ngüha ale, lausi sao toje hau kibou yingsije haoei 
sao shanglepbei hoba sao to yepbei. 
15Kho phaiaje Amnonei sao yongko mangsenkei; aieilausi mangsenbü kho 
aeiche, khei haoei sao sanouko kibü toje aei yaangbouei mangsenkei. Hobaje 
Amnonei laukei, “Meimeian satashi!” 
16Hobaje saoei hao to laukei, “Ü, aieilausi ngo sattilabü shedbü yaangbou kho 
nyi kü to kümbü ho to amaibou ki.” Lausikei haoei sao to ngüha ale. 
17Kheijinei hao khangenbü sambü shuong haoei hao jungto ngakei hoba 
laukei, “Ho yaksa kü jungka leian satashi, sao phaito kou khinngaiashi.” 
18Saoeibü neisimei son phang phang kakbü kikei, aieilausi kheibü kho 
Chobaeibü saosüng medei shuongeibü hele kikei. Kheijinei haoeibü sambüei 
sao leian longkei, hoba sao phaito kou khinkei. 

19Hobaje Tamarei saoeibü khua tap naangkei, son phang phanga kibü saoeibü 
neisimei jitnyinkei hoba saoeibü ik saoeibü khua shenan sao haujinei ngüh 
yaangei haapbo jembü lam to ngaikei. 
20Hobaje jai Absalomei sao to laukei, “Kajai Amnon ka jungto loukei sai? 
Lausikei tou, küna, küpjembo kishi, hao kajai, hao khulimbo ka maangpona 
shatko tedam.” Hibü jai Absalomeibü chema phopan kikei. 
21Ladang Dawid Chobaei habü pendou ditkei, hao aeibou khauangkei. 
22 Absalomei maibükei amaibükei ajoyo; aieilausi Absalomei Amnon to 
mangsenkei, aishanga haona Tamar to ik shatkei. 

Absalomeibü Phoklam 

23Po nyi kian phaia Efraim nyangko kibü Baal Hazora Absalomeibü sanlon wi 
kipbü shuong kikei, hoba Absalomei Chobaeibü shousi shuong pendou 
ngakei. 
24Hobaje Absalom Choba jungto loukei, hoba laukei, “Tou chühashi, kaibü 
sambü san wi kipbü to sanoudambo Choba hoba haoeibü sambü shuong 
kaibü sambü yoa haula sakkubüma?” 
25Hobaje Chobaei Absalom to laukei, “Aying kü shou ka shanga onat yeibüla 
sen pendouje tohaukho.” Hobaje haoei hao to aeibou sukeijakei, lausikei hao 
ohau, kheiyingsikei hao haükukei. 
26Kheijinei Absalomei laukei, “Khei ayinglonga ngei ka to sudajada, küna 
Amnon kü yoa hautishi.” Hobaje Chobaei hao to laukei, “Aila hao kayoa 
haula?” 
27Lausikei Absalomei aeibou susijasije haoei Ammon hoba Chobaeibü shou 
pendou yoan hautikei. 
28Hobaje Absalomei haoeibü sambü shuong la sakkuko laukei, “Amnoneibü 
maangpon ihei olinbü chühenshi, hoba ladang ngei kan to Amnon haitiashi, 
dogo lenlaje, kheijinei hao haitiashi.” 

29Hobaje Absalomeibü sambü shuongei Amnon to Absalomei sakkubü tegü 
kümbei. Kheijinei Chobaeibü shousi shuong pendou meimeikei, hoba mütpem 
weko lulueibü gadua setan satkei. 
30Hobaje haoen lama kijinei Dawid jungto ngühlang louan laukei, “Absalomei 
Chobaeibü shousi pendou haitia hoba haoen che ongkei ajoukei!” 
31Kheijinei Choba loenkei, hoba haoeibü nei jitnyinkei, hoba kaoa leketkei, 
hoba sambü shuong pendou neisimei jitnyinko hao nyangko lokei. 
32Lausikei Dawideibü na Shemeaeibü shou Jonadabei jong- aiko laukei, 
“Ngeibü bunyubouei Chobaeibü shou heshou pendou haitikei dogo tedam; 
aieilausi Amnon ong haia; aishanga haoei na Tamar shatibü chalou ka ho 
Absalom sembungei maang angenan kümbü ki. 
33Hibü ngeibü bunyu Chobaei jembü maangpon to atan Chobaeibü shousi 
pendou haikei dogo tedam; aieilausi Amnon ong haikei.” 
34Kheijineitham Absalom hatla satkei, hoba thoan chühko kibü heshoubou 
khoei haoeibü nyeklang khapetnyu tangko chühkei, hoba chühashi, shongh 
ae lam khüto hao phaito müt juong loukei. 
35Hobaje Jonadabei Choba to laukei, “Chühashi, Chobaeibü shousi shuong 
louakei, kaibü sambouei laubü tegü haüthüka.” 
36Hobaje haoei joyokhümbüyam, chühashi, Chobaeibü shousi shuong loukei, 
hoba haoen ngüh longko haapbei. 
37Lausikei Absalom satkei hoba Geshurbü Choba Ammihureibü shou Talmai 
jungto haukei. Hobaje Dawidei hao shou shanga chalou angboua haapbei. 
38Hibü Absalom satkei hoba Geshur to haukei, hoba khünei po sem kikei. 
39Hobaje Dawid Chobaei soushoua Absalom jungto haula haiyeiko kikei, 
aieilausi Amnon shangaje hao haian apsije hao maang thonan kikei. 

2 Samuel 14 

Joabei AbsalomLongeitila Lamlebü 

1Tou Zeruiaeibü shou Joabei Chobaeibü maangpon Absalom aei sepeiakei 
dogo chühenkei. 
2Hibü Joab Tekoa to haukei, hoba khüka yaksa che leian loukei, hoba sao to 
laukei, “Ngei ka to sudajada, no lolo manghaapbü neinouashi, hoba 
manghaapbü neisimei leashi, hoba nyi onang tenaang lausikei jih lounyu 
haibü shanga mang haapbo kibü yaksa che tegü kishi; 
3hoba Choba jungto atshi, hoba hao to ho tegü joyoshi.” Hibü Joabei saoeibü 
sembunga khübü ngüh jinkukei. 
4Hobaje ladang Tekoa sao khoei Choba to joyokei, saoei saoeibü thenyek 
kaoei khüpjung atan souhat lenkei, hoba laukei, “Thuikai, O Choba.” 
5Hobaje Chobaei sao to laukei, “No aiei khonsaktida?” Hobaje saoei 
jongaikei, “Ngo latnyu che ki hoba kü lao haia. 
6Hobaje kaibü samnyueibü bousushou mütnyi kibü haosi ham khongthua 
oyokei hoba haoen pankulabü ao akitei, lausikei cheei che to ngümbei hoba 
haosi yoa cheei che kho haitikei. 
7 Hobaje chühashi, khümbo kaibü samnyu khulimbo longa, hoba haoenei 
laukei, ‘Na haibou kho khümbo kuashi, khünei na ao haoei haitikei haoeibü 
langkei shanga künei hao haitilabü hoba kho tegü phetphanbü kei 
mautilabü;’ kho tegü ngeibü wankak yasebü haoenei jonnyetkulabü hoba 
ngeibü lao la kaodaka nyen ayingsi joubü aphokulabü.” 
8Hobaje Chobaei yaksanyu to laukei, “Kan chem to ngaiashi hoba ngei ka 
shanga ngühkhüm kulabü.” 
9Hobaje yaksanyu khoei Choba to laukei, “Ngeibü Bunyubou, O Choba, 
shedbü kho kü thüka hoba küboueibü chemdang thüka kitishi; hoba Choba si 
haoeibü Choba setshangje shedbü akiko kishi.” 
10Hobaje Chobaei laukei, “Atei ka to denche laualonga, hao kü jungto leian 
kai, hoba haoei ka to nyibou ladangkei ameitilabü.” 

11Kheijinei saoei laukei, “Sanoudambo Chobaei Bunyubou kaibü Mühghaü la 
sii phoklambüei touje ühaitilabü, hoba ngeibü shou amautila damentishima.” 
Hobaje haoei laukei, “Bunyubou lang kisije kashou khulou pem che ongkei 
kaoa üatlabü.” 
12Kheijinei yaksanyuei laukei, “Kaibü samnyu la ngeibü bunyu Chobala ngüh 
che lentishi.” Hobaje haoei laukei, “Lenashi.” 
13Hobaje yaksanyuei laukei, “Aila khülonga ho tegü Mühghaüeibü mütli 
shanga huon amaibü takda? aieilausi Chobaei haoei shian sattibü nyibou 
chem to aleingaisije ho tegü laubüei Choba khokei shedbü kakbü che tegü ki. 
14 Aishanga kün pendou haiphang, hoba kaoa dei jonan apbü nyibou 
mokngaila amaibü che tegü ki, ayingsi Mühghaüei langkei alangda, lausikei 
ao shian sattian ki hao ka inletbü shuong che ayingla shanga huon takda. 
15Tou khei yingsije ngeibü bunyu Choba to ho ngühei joyola ngo loukei, 
aieilausi mütshuongei ngo hattikei, hoba kaibü samnyuei maanglem phoan, 
ngei Choba to joyosi aingenyu Chobaei haoeibü sambüei subüjabü kümbula 
thükkei. 
16Aishanga Chobaei ditlabü hoba haoeneibü sambü kho müt aoei ngo hoba 
ngeibü shou Mühghaüeibü phetphan ka mautilabü ki, hao ik ka püetlabü. 
17Hobaje kaibü samnyuei dambei, ‘Ngeibü bunyu Choba ngühei ngo haksoa 
phokulabü,’ aishanga ngeibü bunyu Choba kho maibü amaibü lenenbü 
Mühghaü hangangbü phatko ki. Bunyubou kaibü Mühghaü ka yoa kishima.” 
18Kheijinei Chobaei yaksanyu to jongaikei, “Ngei ka to phebü aikei kü ka 
huan tepho.” Hobaje yaksanyu khoei laukei, “Tou ngeibüBunyubou Chobaei 
joyoshima.” 
19Hobaje Chobaei laukei, “Ho pendoua Joab ik atan kikei, lo?” Hobaje 
yaksanyu khoei jongaikei, “No kishongko aoeikei ngeibü bunyu Chobaeibü 
mae ik ka nanae aeto sepeila athük, aishanga kaibü sambou Joabei kü la 
sakkuko laubü ki; habü ngüh pendou kaibü samnyu sembunga haoei jinkukei. 

20Lausikei kümsilei jaksheitila shanga kaibü sambou Joabei kümbei hoba 
kaodaka kümsilei pendou ngela Mühghaü hangangbü songsido kibü phatko 
ngeibü bunyubou songeidoei keibü ki.” 
21Hobaje Chobaei Joab to laukei, “Tou chühashi, ngei ho sakkua, hauashi, 
heshoubou Absalom nyibou leian kai.” 
22Hobaje Joab kaoa khüpetkei, hoba souhat lenkei, hoba Choba kho 
haükukei, hoba Joabei laukei, “Chobaei haoeibü sambüeibü subüjabü 
sakkusije tat kaibü sambouei, O ngeibü bunyubou Choba, ka thedanga ngei 
onou hapa dogo ngeda.” 
23Hibü Joab meimeian Geshon to haukei hoba Absalom Jerusalem to leian 
loukei. 
24Hobaje Chobaei laukei, “Hao haoeibü chem to ngaitiashi, lausikei hao la kü 
thenyek tehüpti.” Hobaje Absalom haoeibü chem to ngaikei, hoba Chobaeibü 
thenyek ühüp. 

Absalom Dawid to Paplepngaibü 

25Tou Israel pendoua Absalom tegü hao hemaisaomaibü aeibou sanglabü lele 
lubü akitei; haoeibü youdem ka haoeibü khunyuyo sühko chühenlabü akitei. 
26Hobaje haoei ladang haoeibü khu shukei, aieilausi po thonbü weko haoei 
khu shuko kikei, aishanga hao to khulou kho shangtüngtham kijinei haoei 
shuan apbo lekei, hoba haoei haoeibü khua khulou kho takanchühkei; 
Chobaeibü seret hauanchühbüei shekel saoan onkei. 
27Hobaje Absalom la shousi bousushou sem hoba yaksashou che bukkukei. 
Yaksanyueibü nyen Tamar, sao hemaisaomai yaksa che kiteikei. 
28Hobaje Absalom Jerusalema po nyi onko kikei, hoba haoei Chobaeibü 
thenyek ühüp. 
29Kheijinei Absalomei hao Choba jungto hautila Joab ngala hautikei, lausikei 
haoei hao jungto alou hoba haoei nyibou hautikei lausikei hao alou. 
30Hibü haoei haoeibü sambü shuong to laukei, “Chühashi, Joabeibü sek 
ngeibü sek nyangko kia khünei haoeibü barli youshou sek kia; hoba hauan 

khünei wan sapshi.” Hobaje Absalomeibü sambü shuongei seka wan 
sapbukei. 
31Kheijinei Joab meimeikei hoba Absalom jungto haoeibü chem to loukei, 
hoba hao to laukei, “Aila kaibü sambü shuongei ngeibü seka wan jinkukei?” 
32Hobaje Absalomei Joab to jongaikei. “Chühashi, aila ngo Geshur ka loukei? 
Kü shanga khünei ong toukei kibü maibou yinglabü dogo phela shanga no 
Choba jungto hautila hato kaiya dogo ka jungto ngüh hautikei. Tou khei 
yingsije ngo Choba jungto hautishi, hoba kü to shedbü kisi haoei ngo 
haitishi.” 
33 Kheijinei Joab Choba jungto haukei, hoba hao to laukei, hoba haoei 
Absalom ngakei. Hibü hao Choba jungto loukei, hoba Choba thedanga kaoa 
khüpetkei, hoba Chobaei Absalom to sembung shepbei. 

 2 Samuel 15 

1Kho phaia Absalomei hao shanga kailong che hoba koli shuong hoba hao 
thedanga laangla müt anjineisem lamlekei. 
2Hobaje Absalom tongde pikei, hoba bakhün koukhün naphei nei loko lekei, 
hoba müt at Choba jungto matjemla shanga matsisangh at kijinei Absalomei 
hao ngalabü hoba laulabü, “No laobou sangnyu ka?” Hobaje ladang haoei, 
“Kaibü sambou, Israela ho sangnyu, hoba kho sangnyu ka” dogo laulaje, 
3Absalomei hao to lenlabü, “Chühashi, nyi hibü kho maibü hoba tükde ong; 
lausikei kaibü ngüh ditkula Chobaei aokei ohautikei.” 
4Toukei Absalomei laukei, “Kaonyeka matjembou kho ngo che yinga tegüje 
khei ngühsidei kibü müt weko kü jungto louan ngei hao la ngühmai ngüh 
matjem kukhoulabü.” 
5Hobaje ladang ong müt atei hao la souhat kula nyangko loukei, haoei jembü 
ik longan hao to hatlepan hao to sembung shepbei. 
6Kho tegü Absalomei Choba jungto matjemla loubü Israelbü pendou to 
kümbei; kho tegü Absalomei Israelbü maangpon suletkei. 

7Hobaje po leiboubü thonlama Absalomei Choba to laukei, “Ngei ka to 
sudajada, Hebrona ngei Bunyubou to ai theletkei, ngei theletbü kula ngo 
hautiashi. 
8Aishanga kaibü sambouei Geshura kijinei Siriaa theletbü che theletkei hoba 
laukei, ‘Maimaitham Bunyubouei ngo Jerusalem to leibaa longa 
kheijinei Bunyubou khangenlabü.’ ” 
9Hobaje Chobaei hao to laukei, “Sangmaia hauashi.” Hibü hao meimeikei 
hoba Hebron to haukei. 
10Lausikei Absalomei Israel pendou aeto shuchühbü hautiko laukei. “Kanei 
teklaang ngühlang ditsilengko, ‘Absalom Hebrona Choba ki!’ dogo kanei 
laulabü.” 
11Hobaje Absalom yoa Jerusalem ka chibü müt saoan haukei, hoba haoenei 
lansanbüei haukei, hoba haoenei aikei angekei. 
12Hobaje ladang Absalomei haitibü lembü kuko kitoua haoei Dawid la 
songsido kubou haoeibü sangnyu Gilo ka Gilobü Ahithofel ngala hautikei. 
Hobaje khulimbo huontakbü kho hau kian apbei, hoba Absalom yoa müt ae 
ae haakei. 

Dawid Jerusalem ka Satbü 

13Hobaje ngühlang künbü che Dawid jungto louan laukei, “Israelbüeibü 
maangpon Absalom phaito hauan apa.” 
14Kheijinei Jerusalema hao yoa kibü haoeibü sambü shuong to haoei laukei, 
“Meimeiashi hoba sen satkho, khei ayinglonga sen shanga Absalom ka 
satenshang aki, haoei sen tongde laphetbüla, hoba sen thüka amaibüei 
sühbüla hoba inei sangnyu to wapbula hali hauashi.” 
15Hobaje Chobaeibü sambü shuongei Choba to laukei, “Chüh- ashi, ngeibü 
bunyuei ai janenda kho kümla kaibü sambü shuong lamleakei.” 
16Hibü Choba hoba hao phainei haoeibü chemdang pendou haukei. Hobaje 
Chobaei chem lomla thangnyu müt an apyokei. 

17Hobaje Choba kho hoba hao phainei haoeibü chemdang pendou haukei, 
hoba chem thonbüa haoen otkei. 
18Hobaje haoeibü sambü pendou hao nyangko danjung haukei; hoba Keretbü 
pendou hoba Peletbü pendou, hoba Gat ka hao phainei sembü saongaolak 
pendou kho Choba thedang to danjung haukei. 
19Kheijinei Chobaei Gitbü Ittai to laukei, “No kün yoa aila hauda? Sepeinyu 
ngaiashi, hoba Choba yoa kishi, aishanga noje küksithangbü, hoba kaibü 
kaodak ka shian sattibü che ki. 
20No miet ong loukei, hoba ngokei laeto haudaje angenyu kisi tat ngei kün 
yoa shoongaitilep lo? Sepeinyu ngaia, hoba ka yoa kaibü jaisinasi shuong 
leian hauashi, hobaBunyubouei ka to üeisanou hoba maanglemenbü 
lenshima.” 
21Lausikei Ittaiei Choba to jongaikei, “Bunyubou lang kisije hoba ngeibü 
bunyubou lang kisije, ngeibü bunyubou lanei ong kilaje, haila shanga 
yingsikei, ayingsi langkei shanga yingsikei, khünei kaibü sambükei kilabü.” 
22Hobaje Dawidei Ittai to laukei, “Khülonga hauashi, danjung hauashi.” Hibü 
Gitbü Ittai danjung haukei, hao yoa kibü haoen müt pendou yoa hoba hanbü 
shuong pendou yoan haukei. 
23Hobaje kaonyek pendouei müt pendou danjung haujinei kaangko haapbei, 
hoba Chobaei Kidron shushou danjung haukei, hoba müt pendou yam aeto 
danjung haukei. 
24Hobaje Abiathar angkei hoba chühashi, tokei Zadok loukei, Levibü pendou 
yoa Mühghaü Ngühkhüm Busen sungbakei, hoba sangnyu ka mütshuong 
adankhüm shongko haoenei Mühghaüeibü Busen kho phokei. 
25Kheijinei Chobaei Zadok to laukei, “Mühghaüeibü Busen kho sangnyu to 
künan atngaiashi. Mühghaü thedanga ngei onou hapsije haoei ngo 
leingaibalabü; hoba ngei ho hoba hao kishang ham hapmailabü. 
26Lausikei haoei kü to, ‘Ngeibü olinbü ka to aki,’ dogo laualonga, chühashi, 
ngo hanei kia, hao thedanga ai maikeije kho kü to kümshima.” 

27Tokei Chobaei Zadok ungshedbou to laukei, “Chühashi, no hoba Abiathar; 
kasieibü shounyi, Ahimaaz si Abiathareibü shou Jonathan yoa sangmaia 
sangnyu to ngaiashi. 
28Chühashi, yamlamang pholia ka ka kü la ngetilabü ngüh alou shongko 
haiteishi.” 
29Hibü Zadok si Abiathar hamei Mühghaüeibü Busen kho Jerusalem to künan 
ngaikei, hoba haoen khünei kikei. 
30Lausikei Dawid Oliv shongh to angkei, hoba haujinei haapbo you kong 
hoba haoeibü khu yuklepan haukei, hoba hao yoa kibü müt pendouei 
haoeneibü khu yuklepbei hoba haoen haujinei haapbo angkei. 
31Hobaje Dawid to, “Absalom yoa huon amaibü takbü yoa Ahithofel yoakei” 
dogo ngetikei. Hobaje Dawidei laukei, “OBunyubou, ngei ka to sudajada, 
Ahithofel huonsiyou kho ngoubüla yeitishima!” 
32Ladang Dawid shongh khu Mühghaü lemshang khüto loukei, chühashi, 
Arkbü Hushai haoeibü mangyuk jitnyinan hoba haoeibü khua tham naangan 
loukei. 
33Dawidei hao to laukei, “No kü yoa haualonga no kü shanga onat che 
yinglabü. 
34Lausikei no sangnyu to ngaialonga, hoba Absalom to, ‘O Choba, ngo kaibü 
sambüla lelabü; shangied ngo kaboueibü sambü kikei, hibü tou ngo kaibü 
sambü yeilabü,’ dogo laualonga kheijinei nyi kü shanga Ahithofel lamthen 
thüka thük haplabü. 
35Zadok si Abiathar ungshedbou nyi ka yoa aki lo? Hibü nyi Chobaeibü chem 
ka aiong ditlaje, kho Zadok si Abiathar ungshedbou to lenshi. 
36Chühashi, haosieibü shounyi haosi yoa khünei kia. Ahimaaz, Zadokeibü 
shou hoba Jonathan, Abiathareibü shou, hoba haoen danko nyi aiong ditlaje 
kü la lenlabü.” 

37Hibü Dawideibü thangbou Hushai, sangnyu khüto Absalom Jerusalem to 
longeian kijinei loukei. 

2 Samuel 16 

Dawid si Ziba 

1Ladang Dawidei shongh khu kho hansho limjung haukei, Mefibosheteibü 
sambü Ziba, hao shuokla gadu tang dang yi setshang yoan, wentek ontoubü 
saoan, semlüh hek shen saongao, buhekdeihek saongao hoba ih shongmok 
che sungbakei. 
2Hobaje Chobaei Ziba to laukei, “Nyi aila habü ho sungbakei?” Zibaei 
jongaikei, “Gadu shuong kho Chobaeibü chemdang setla shanga, wentek si 
buhekdeihek kho heshou shuongei shaula shanga, hoba ih kho aoyou yama 
hüla manglaje khübüei yungla shanga.” 
3Hobaje Chobaei laukei, “Hobaje kaibü bunyuboueibü shou lanei ki?” Zibaei 
Choba to laukei, “Chühashi, hao Jerusalema kida, aieilausi haoei laukei, ‘Tat 
Israelbüei küboueibü sangle kü la kungailabü.’” 
4Kheijinei Chobaei Ziba to laukei, “Chühashi, Mefiboshet shangabü pendou 
kho ka shangabü ki.” Hobaje Zibaei laukei, “Ngei souhat lenda, ka thedanga 
ngei ponpen onou haptishima, ngeibü bunyu Choba.” 

Dawid si Shimei 

5Ladang Dawid Choba Bahu- rim to loukei, Sauleibü chem ka Geraeibü shou 
Shimei nyenbü chempen che longkei; hoba Dawid loujinei haoei athakko 
khükkei- uokkei. 
6Hobaje haoei Dawid to laangei tetkei, hoba Dawideibü sambü pendou to 
tetkei hoba pendou, hoba hau kibü müt pendou haoeibü nanae si maeae ik 
hama kikei. 
7Hobaje Shimeiei haoei khükjiuokjinei laukei, “Satashi, satashi, no sii angtibü 
müt, jim akibü müt! 
8Saul, aoeibü setshanga nyi songdakda, haoeibü chemdang sii phinbü pendou 
ka thüktoBunyubouei phok lama hoba Bunyubouei sangle kho kaibü shou 

Absalom ik to kua. Chühashi, kongbü maubü ka thüka kia, aieilausi no sii 
angtibü müt ki.” 
9Kheijinei Zeruiaeibü shou Abishaiei Choba to laukei, “Aila ho kei haibü 
haoei bunyu to khükdauokda? Ngo angan haoeibü khu thetakho.” 
10 Hobaje Chobaei laukei, “Kan Zeruiaeibü shousi shuong, kan yoa ngei ai 
kümla? Bunyubouei hao to lenbü shanga haoei khükdauokda yingalonga 
Dawid to khüktiuoktishi, khei yingalonga nyi aila hai kümbei, dogo aoei 
laula?” 
11Hobaje Dawidei Abishai hoba haoeibü sambü shuong pendou to laukei, 
“Chühashi, kü shou ao ngeibü shimung ka loukei, haoei ngeibü langkei 
lamda; ho Benjaminbü hoei tou latetche aei kümla athükla! Hao khei 
phokushi, hoba hao la khüktiuoktiashi. Aishanga Bunyubouei hao la 
sakkukei. 
12 AingenyuBunyubouei ngeibü khonsak thükto chühlabü, hoba tat kü to 
khükbüuokbü shanga Bunyubouei maibüei kü la kungaila thükkei.” 
13Hibü Dawid hoba hao mütshuong lama haujinei, shongh naphei thito 
Shimei haukei hoba hao haujinei khükkeiuokkei, hoba hao to laangei tetkei 
hoba odsinot phinan jinkukei. 
14Hobaje Choba hoba hao yoa kibü mütshuong pendou maang ngainsheman 
Jordan sühkei, hoba khünei hao lolo haksomang maikei. 

Absalom Jerusalema 

15Absalom hoba müt pendou Israelbü mütshuong, hoba hao yoa Ahithofel 
Jerusalem to loukei. 
16Hobaje ladang Arkbü Hushai, Dawideibü maangjam thangbou, Absalom 
jungto loukei, hoba Hushaiei Absalom to laukei, “Choba salangko kishi! 
Salangko kishi!” 
17Hobaje Absalomei Hushai to laukei, “Ho ka thangbou to kaibü sanou sai? 
Aila no kathangbou phaito ohau?” 



769 

 

 
   Saopobü Lai 

© 2002, Bible Society of India. 
 

 
 

 

18Hobaje Hushaiei Absalom to laukei, “Aying, lausikei Bunyubouei ao hoba 
habü mütli hoba Israelbü pendouei pienkei, ngo hao shangabü yinglabü, hoba 
hao yoa ngo kilabü. 
19Hobaje nyibou ngei aoto khangenla hao shou thedanga ngei akhangenlep 
lo? Ngei kabou yoa khangenbü tegütham, ka junga ngo kilabü.” 
20Kheijinei Absalomei Ahithofel to laukei, “Kaibü dambü lenshi, senei ai 
kümla?” 
21Hobaje Ahithofelei Absalom to laukei, “Kaboueibü thangnyu aoyou haoei 
apyokei haoen jungto atshi, hoba Israelbü pendouei no kabou to khüpyoda 
dogo ditlabü, hoba ka yoa kibü pendoueibü ik hau kiko yeilabü.” 
22Hibü haoenei Absalom shanga chemdaka nei- chem dangkei, hoba 
Absalomei Israelbü pendou thedanga hao boueibü thangnyu shuong jungto 
atkei. 
23Hobaje khübü chaloua Ahithofelei kubü ngüh khoje Mühghaü to theyoko 
joyobü tegü kikei. Kho tegü Dawid si Absalom haosi hamei Ahithofeleibü 
ngüh kho weeiko kikei. 

 2 Samuel 17 

Hushaiei Absalom Ayinglamto Leibü 

1Toukei Ahithofelei Absalom to laukei, “Tou ngei müt hajar anthüknyi 
pienkho, hoba ngo meimeilabü hoba tao Dawid phai semjung haukho; 
2hoba hao mangetnyu hoba ik hau thetan kijinei ngo hao thükto lotlabü hoba 
hao hatentilabü, hoba hao yoa kibü müt pendou linlabü, hoba ngei Choba 
ong wapettilabü. 
3Hobaje müt pendou ngei ka jungto chemkannyu jembü lao jungto loubü tegü 
leian loulabü. Nyi müt cheeibü langkei ong lamda, hoba lubü shuong pendou 
haksoa kilabü.” 
4Hobaje lamthen khoei Absalom si Israelbü jaishou pendou olintikei. 

5Kheijinei Absalomei laukei, “Arkbü Hushai kei ngaashi, hoba haoei ai laulaje 
senei ditkhoma.” 
6Hobaje ladang Hushai Absalom jungto loukei, Absalomei hao to laukei, 
“Ahithofelei hai laua, haoei laubü tegü senei kümlep sai? Khei ayinglonga nyi 
lenshi.” 
7Kheijinei Hushaiei Absalom to laukei, “Toubüaje Ahithofelei laubü kho 
amai.” 
8Tokei Hushaiei laukei, “Nyi ngekei kabou si haoeibü mütshuong hau 
yaangbü mütshuong ki, hoba khongthua yama jembü shou soan sungan satbü 
sap che phatko haoen longakei. Kho to limbo kabou wapyoa sonenbü ki, hoba 
hao nangnakko mütshuong yoa akilabü. 
9Chühashi, toukei hao hao lolo kaokuok chenei huan kia. Hobaje ladang 
shaangboua müt at tuonglaje, aoyouei kho ditlaje laulabü, Absalom phai 
sembü müt yoka haitia. 
10Kheijinei khei maangkaangbü müt, aoeibü maangpon molosaonyu phatko 
ki, hatbüei lepde tühnyinan aplabü; aieilausi Israelbü pendouei kabou hau 
yaangbü müt dogo ngekei, hoba hao yoa kibü shuongkei maangkaangbü 
mütshuong ki. 
11Lausikei ngeibü dambü lenda, mütshang kho yungnyu nyangko phetsen 
tegü, Dan ka Beersheba sühko, Israel pendou ka jungto yoshaitiashi, hoba no 
yoan lason to haulabü. 
12Kho tegü kaoen chenei hao lanei haüyolaje sen hao thükto loulabü hoba nin 
kaoa atbü phatko angeko hao thükto atlabü; hoba hao yoa yobü pendou senei 
che ongkei üpyolabü. 
13Hao sangnyu che to atan apalonga kheijinei Israelbü pendouei kho sangnyu 
to jolüh jungan loulabü, hoba senei yomang khüto khei laangmen che ongkei 
khünei üpyo shongko senan atlabü.” 
14Absalom hoba Israelbü müt pendouei laukei, “Hushaieibü kümthen kho 
Ahithofeleibü kümthen to maibou. Aieilausi BUNYU-BOUei Ahithofeleibü 

kümthen maibü kho athükamin yeitila sakkukei, khünei Bunyubouei Absalom 
thükto amaibü sungbakei.” 

Dawid la Maangsanglabü Ngühlang kuan Satentibü 

15Kheijinei Zadok si Abiathar ungshedbou haosi to Hushaiei laukei, “Hai, hai, 
dogo Ahithofelei Absalom hoba Israelbü jaishou shuong la songsido kukei, 
hoba ngei hai, hai, dogo songsido kua. 
16Tou hibü tongde ngühlang hautiashi hoba Dawid to lenashi. Tao yam 
yomanga teshai, lausikei lailai yingsikei danjung hauashi, khei ayinglonga 
Choba hoba mütshuong pendou suian aplabü.” 
17Tou Jonathan si Ahimaaz Enrogela haiyeiko kikei, sambüsao che hau hoba 
haoen la len dogo kikei hoba haoenei hauan Dawid Choba la lenko lekei, 
aieilausi haoen sangnyu to atbü ühüptijan. 
18Lausikei nashou cheei haoen hapbei, hoba Absalom to laukei, hibü haosi 
ham tongde satan apbei, hoba Bahurima chem che to loukei, aoei deikhün 
che khong kouteia kikei hoba haosi khüto atkei. 
19Hobaje yaksanyu khoei küpjin sungbaan deikhün sembung kho küpan 
phokei, hoba kho thüka youshou seknyinan lambei, hoba kho shanga ai ange. 
20Ladang Absalom chema sambüsao jungto loukei, haoenei laukei, Ahimaaz si 
Jonathan lanei ki? Hobaje yaksa khoei haoen to laukei: “Haosi shumang aeto 
anga.” Hobaje ladang haoenei laman ühüp, haoen Jerusalem to ngaikei. 
21Haoen satan phaia, haosi deikhün ka longkei hoba haukei hoba Dawid 
Choba to lenkei, “Kan meimeiashi, dei khatko tongde hauashi, aieilausi kakhu 
limbo Ahithofelei huon hai kua.” 
22Kheijinei Dawid hoba hao yoa kibü pendou meimeikei, hoba haoen Jordan 
khatjung haukei; ngeyang lang ngejinei Jordan adanbü haoen yoa aokei 
akitei. 
23Hobaje ladang Ahithofel haoei songlen kubü ajungeibü hapbei, haoei 
haoeibü gadua setshang lamlekei hoba haoeibü sangnyu to satan apbei. 

Hobaje haoei jembü chem küpjeman phokei hoba hao lolo phenetnyu haikei, 
hoba hao boueibü heea khünkei. 
24Kheijinei Dawid Mahanaim to loukei, hoba Absalom si hao yo kabü 
mütshuong pendou Jordan khatjung haukei. 
25Hobaje Joab jeila sepai san tan thüka Absalomei Amasa phokei. Amasa kho 
Ishmaelbü müt che, Ithra nyenan kikei, hoba haoei Nahasheibü shou Abigail 
lekei; hoba sao kho Joabeibü nyu Zeruiaeibü na kiteikei. 
26Hobaje Israel si Absalom Gilead kaonyeka otkei. 
27Ladang Dawid Mahanaim to loukei, Ammonbü Rabba ka Nahaseibü shou 
Shobi hoba Lodebar ka Ammieleibü shou Mikir hoba Gileadbü Barzilai 
Rogilem ka 
28haoenei shen, phauyaang hoba thamchak, whet youshou, barli youshou, 
shausiyung, ngoubülebü, nyabashik, shumai, 
29naodei, sendei onbü, sanlon hoba haabü onbü, masu shuong ka Dawid si 
hao yoa kibü shuongei shaula sungbakei; aieilausi haoenei mütshuong yama 
hütmangetnyu, mühei haiyetnyu hoba dei latnyu kibü la khübü kho 
sungbakei. 

2 Samuel 18 

Absalom Thükbü hoba Haitibü 

1Kheijinei Dawid hoba hao yoa kibü mütshuong weanchühkei, hoba haoen 
thüka hajar thüka lajamleibü phokei. 
2Hobaje Dawidei sepai tan kho phejan sema che Joab phanga, phejan sema 
che Joabeibü na Zeruiaeibü shou Abishai phanga che hoba phejan sema che 
Gitbü Ittai phanga hautikei. Hobaje Chobaei mütshuong to laukei, “Ngokei 
kan yoa haulabü.” 
3Lausikei mütshuongei laukei, “Noje ohaulabü. Aieilausi kün linalonga 
haoenei kün shangabü adamlabü. Kün jamde haialonga haoenei kün 
shangabü adamlabü. Lausikei no che kho kün hajar an tokei khaibou ki; hibü 
nyije sangnyu ka kün jungto thuibü hautibü maibou.” 

4Chobaei haoen to laukei, “Kan thedanga ai maibou ki kho ngei kümlabü.” 
Hibü sepai tan saongao bang hoba hajar hajar haujinei Choba bakhün 
nyangko lokei. 
5Hobaje Chobaei Joab, Abishai hoba Ittai la ngühkhüm kukei, “Kü nyena 
heshoubou Absalom phokeiko jungeishi.” Hobaje müt pendouei Absalom 
shanga Chobaei leiyeibü shuong la ngühkhüm kubü ditkei. 
6Hibü sepai tan kho Israel khulimbo yam to haukei, hoba lason kho Efraim 
yama wapyokei. 
7Hobaje khünei Israelbü shuong Dawid khangenbü shuongei thükkei, hoba 
khünyet chalou müt juong, müt hajar saoche haitikei. 
8Lason kho kaonyek pendoua phinnyinkei, hoba kho chaloua in toje 
yameibouje müt juongbou suian apbei. 
9Hobaje Absalomei Dawid khangenbü shuong to kühshuok- an apbei. Hobaje 
Absalom kolia setan kikei, hoba koli kho yembu long yaangbü che bulong 
shangbü phangto atkei hoba haoeibü khu yembu longa kaang apjinkei, hoba 
hao müh si kao kanglanga soueitaiko apyokei hoba hao phanga koli khoje 
danan apbukei. 
10Hobaje kho müt cheei hapbei, hoba Joab to laukei, “Chühashi, ngei 
Absalom yembulong chenei saüan hapbei.” 
11Hao la lenbü müt khüto Joabei laukei, “Nyi ai hapbei kho nyi 
kheijineitham, aila hao kao to wetan üatti? Tegüje ngei ka la olinla 
chandinam uon an hoba senyak che kukhoulabü.” 
12Lausikei müt khoei Joab to laukei, “Ngeibü ika chandinam uon hajar che 
kia tegükei ngei Chobaeibü shou khulimbo ngeibü ik ashatlabü; aieilausi 
künei ditko Chobaei ka la hoba Abishai hoba Ittai la sakkuko laukei, ‘Kü 
nyena heshoubou Absalom khümenshi.’ 
13Kho khei aying longa ngei haoeibü langkei khulimbo khüpbolangko küman 
kialonga (hoba Choba ka aikei huan aki), kheijineije no no lolo kukan 
lokhoulabü.” 

14Joabei laukei, “Ngei ka yoa ho tegü jih üplabü.” Hobaje haoei haoeibü ika 
ngatsim sem jungkei, hoba Absalom yembu longa lang kijinei Absalomeibü 
maangpona suattikei. 
15Hobaje Joabeibü insiaubu jungbü heshou anei Absalom komlepbei hoba 
hao to ngümbei hoba hao haitikei. 
16Kheijinei Joabei teklaang metkei hoba sepai tan Israelbü shijung haubü ka 
sepeinyu longeikei; aieilausi Joabei haoen senetkei. 
17Hobaje haoenei Absalom lengbakei, hoba yama püngkhün yaangbü chenei 
jinkei, hoba haoeibü mang thüka laangshaang yaang shaangan phokukei; 
hoba Israelbü pendou mütpem weko lulueibü chem to linkei. 
18Tou Absalomei hao langkeijinei hao shanga Chobaeibü yomanga thaonyu 
che kean phokei; aieilausi haoei laukei, “Ngei kü nyen damenko phola 
bousushou aki;” haoei thaonyu kho hao nyena nyenkei, hoba kho to tat sühko 
Absalom thaonyu dogo lauda. 

Dawid la Absalom Haibü shangabü Lenbü 

19Kheijinei Zadokeibü shou Ahimaazei laukei, “Ngo tou Choba jungto 
ngühlang künan khei Bunyubouei haoeibü dangbou shuong hau ka hao 
khümena dogo lenla laangjung haukho.” 
20Hobaje Joabei hao to laukei, “No tat ngühlang künan ohaulabü, nyi lubü 
chaloua ngühlang künan haula thükkei, lausikei tatje nyi ai ngühlang 
akünlabü; aieilausi Chobaeibü shou haia.” 
21Kheijinei Joabei Kush bou to laukei, “Hauashi, Choba la nyi ai hapbei 
lenashi.” Kush bouei Joab thedanga khüpetkei, hoba laangjung haukei. 
22Kheijinei Zadokeibü shou Ahimaazei nyibou Joab to laukei, “Ai loulaje 
kaiya, ngokei Kush bou phaito laangkho.” Hobaje Joabei laukei, “Ngühlang 
shanga kho no ai ku ühüplabü dogo ngean no aila laangla, kü shou?” 
23Ai loulaje kaiya, dogo laukei, “Ngo laanglabü.” Hibü haoei hao to laukei, 
“Laangashi.” Kheijinei Ahimaaz pholi lama laangkei hoba Kush bou kho 
leikei. 

24Tou Dawid bakhün nyi kanglanga setan kikei, hoba lombou kho bakhün 
chemdak ba khüto angkei, hoba haoei ladang nyekei tangko chühkei, haoei 
müt che mütpem laangbü hapbei. 
25Hobaje lombou khoei ngakei hoba Choba to laukei, “Hao mütpem 
yingalonga haoeibü sembunga ngühlang künan kia.” Hobaje hao nyangko 
nyangko loukei. 
26Hobaje lombou khoei lubü müt che louko hapbei; hoba lombouei bakhün 
ka ngakei hoba laukei, “Chühashi, lubü chekei mütpem laangjilaangda!” 
Chobaei laukei, “Haoeikei ngühlang sungbada.” 
27Hobaje lombouei laukei, “Ngei damsi shaangla laangbou khoje Zadokeibü 
shou Ahimaaz laangbü phatkei.” Hobaje Chobaei laukei, “Hao müt maibü, 
hoba ngühlang maibü yoa louda.” 
28Kheijinei Ahimaazei phangko laukei, “Pendou maisho kia!” Hobaje hao lolo 
Choba thedanga khüpetkei hoba laukei, “Bunyuboukaibü Mühghaü haübou 
yingshi, aoei ngeibü bunyu khulimbo ik tokbü shuong khümbo kukei!” 
29Hobaje Chobaei laukei, “Heshoubou Absalom maisho kialo?” Ahimaazei 
jongaikei, “Joabei ladang no khangenbou hautikei, ngei lemenyobü yaang 
hapbei, lausikei ai yingkeije ngei ange.” 
30Hobaje Chobaei laukei, “Kukashi, hoba hanei loteishi.” Hibü hao kukkei 
hoba atopeiko lokei. 
31Hobaje chühashi, Kush bou loukei hoba Kush bouei laukei 
“Ngeibü Bunyubou shanga ngühlangmaibü! Aishanga Bunyubouei tat kaibü 
ika no khulimbü shuong hau pendou khümbo kua!” 
32Chobaei Kush bou to laukei, “Heshoubou Absalom maisho kiakaoba lo?” 
Kheijinei Kush bouei jongaikei, “Ngeibü bunyu Chobaeibü dangbou shuong, 
hoba amaibü shanga no khulimbo meimeibü kho tegü yingshima!” 
33Hobaje Choba kho maang- pon aeibou leilukei, hoba bakhün thük shemjang 
khüto angkei, hoba haapbei; hoba hao haujinei, haoei laukei, “O kü shou 

Absalom! Kü shou, kü shou Absalom! Ka jeila ngo ong haikei yingma, O 
Absalom, kü shou, kü shou!” 

 2 Samuel 19 

Joabei Dawid toHakbü 

1Chühashi, Choba haapda hoba Absalom shanga mang haapda, dogo Joab la 
ngetikei. 
2Hibü kho chaloua thükbü kho müt pendou shanga manghaapbü yeikei, 
aieilausi kho chaloua mütshuongei laukei, “Choba jembü shou shanga 
maangto shatko kia.” 
3Hobaje lasona mütshuong satjinei himouko kibü tegü mütshuongei khünyet 
chaloua sangnyu to semeshoko atkei. 
4Chobaei jembü thenyek küplepbei, hoba Chobaei ngüh yaangbüei ngekkei, 
“Kü shou Absalom! O Absalom, kü shou, kü shou!” 
5Kheijinei Joab Choba chem to lotkei, hoba laukei, “Tat nyi no khangenbü 
pendou himouei thenyek küplepbua; aoyouei tat kaibü langkei hoba shousi 
nouyang jayang shuong hoba kaibü yaksi shuong hoba kaibü thangnyu 
shuong langkei khümenkei. 
6Aieilausi ka to mangsenbü shuong to nyi sanouda hoba ka to sanoubü 
shuong to nyi mangsenda. Aieilausi leiyeibü shuong hoba khangenbü shuong 
ka thedanga ai aying dogo tat nyi shangashattia; aishanga tat ngei ho 
chühenda, khei Absalom langkei kikei tegüje hoba kün pendou haian kikei 
tegüje kheijinei ong no olinlabü. 
7Hibü tou khei yingbü khoei meimeiashi, thito hauan no khangenbü shuong 
maangsuko lauashi; aishanga Bunyubou nyena ngei thekolanko lauda, no 
ohaulonga tao ka yoa müt che ongkei akilabü, hoba ho ka shanga no mütao 
jih ka tou sühko ka thükto amaibü loubü pendou tokei amaibou yinglabü.” 
80 Kheijinei Choba meimeikai, hoba bakhüna setkei. Hobaje müt pendou to 
laukei, “Chühashi, Choba kho bakhüna setakei.” Hobaje müt pendou Choba 
jungto loukei. 

Dawid Jerusalemto MeimeijungNgaibü 

Tou Israelbü mütpem weko jembü chem to satjung hauan kikei. 
9Hobaje Israelbü phang pendouei pheyo phanyoko laukei, “Chobaei seneibü 
dangbou shuong ik ka sen khümenkei, hoba Filistiabü ik ka sen püetkei; 
lausikei tou hao Absalom laüa kaonyek ka sada. 
10Lausikei Absalom, ao sen thüka senei naangenko pienkei, wapyoa haia. Tou 
khei yingsije Choba nyibou sungbala shanga nyi aila alenda?” 
11Hobaje Chobaei kho ngühlang Zadok si Abiathar ungshedbou jungto 
hautiko, Jihudabü jaishou shuong to lenko laukei, “Aila Choba haoeibü chem 
to nyibou leingaibala shanga Israelbü pendouei lauyobü Choba jungto loubü 
kan ong phaibouthamla yeida? 
12Kan ngeibü jaisinasi, kan ngeibü lo hoba ngeibü phe; khülonga aila Choba 
sungngaibala kan phaiboula yeida? 
13Hobaje kanei Amasa to lenshi, ‘No ngeibü lo hoba ngeibü phe aying lo? Tou 
ka jaüan Joab jeiko no ngeibü sepai tan leiyeibou che yeitida; khei 
ayinglonga Mühghaüei ngo haitishi, hoba toukei aeikei kümshi.’” 
14Hobaje haoei Jihudabü müt pendoueibü maangpon müt che tegü senjung 
loukei; khei yingsije haoenei Choba jungto ngüh hai lauko hautikei, “No hoba 
ka mütshuong pendou longeiashi.” 
15Hibü Choba Jordan to sepeinyu longeikei; hoba thiaeto Choba shuokla 
Jordan danko Choba leian loula Jihuda hoba Gilgal to loukei. 
16Hobaje Geraeibü shou Shimei, Benjaminbü Bahurim ka Jihudabü 
mütshuong to Dawid Choba to haüyola panteiko meimeikei. 
17Hobaje hao yoa Benjaminbü müt hajar che kikei, hoba Sauleibü chema 
khangenbü Ziba hao yoa bousushou anthükngao hoba hao khangenbü müt 
saoche laangjung Choba thedang to Jordan to louyankei. 
18Hobaje Chobaeibü chemdang leibala, hoba haoei ai maia dogo damda kho 
kümla longchem che haukei. Hobaje Geraeibü shou Shimei haoei Jordan 
danko loujinei Choba thedanga khüpetkei. 



778 

 

 
   Saopobü Lai 

© 2002, Bible Society of India. 
 

 
 

 

Dawidei Shimei la Üeisanou Lenbü 

19Hobaje haoei Choba to laukei, “Ngeibü bunyuei ngeibü shedbü shanga ngo 
tesenetkai ayingsi ngeibü bunyu Chobaei Jerusalem apyonyet no 
khangenbouei lai shedbü kümbei kho tedamenma; Chobaei maangpona 
tephoma. 
20Aishanga no khangenbouei ngei shabü shona dogo ngekei; hibü chühashi, 
ngeibü bunyubou Choba shuokla Josefeibü chemdang pendou ka ngo 
shaangbou tat ngo louakei.” 
21Zeruiaeibü shou Abishaiei jongaikei, “Kho shanga Shimei ühaitilep lo? 
Aieilausi haoei Bunyubouei pienbü to khüka uoka.” 
22Lausikei Dawidei laukei, “Kan Zeruiaeibü shousi shuong, kan tat kükhu 
limbü shuong tegü yeila ngei kan to ai kümla? Tat Israela müt at ongkei 
haitilep sai? Aieilausi ngo tat Israel thüka Choba dogo ngei angekei lo?” 
23Hobaje Chobaei Shimei to laukei, “No ühailabü.” Hobaje Chobaei hao to 
thebülanbü lekei. 

Dawidei Mefiboshet to Onou Lenbü 

24Hobaje Sauleibü shi Choba shuokla louyankei; Choba bangjung haubü 
chalou ka hao khümenan nyibou longaibü chalou sühko haoei haoeibü you 
athounou ayingsi haoeibü sembung wi akip, ayingsi haoeibü neisimei asak. 
25Hobaje hao ladang Choba shuokla Jerusalem ka loukei, Chobaei hao to 
laukei, “Mefiboshet no aila kü yoa ohau?” 
26Haoei jongaikei, “Ngeibü bunyu Choba, ngeibü sambüei ngo huonettikei, 
aieilausi kaibü sambouei hao to laukei, ‘Ngo Choba yoa haula ngeibü 
setshang lamlekushi.’ Aishanga kaibü sambü sokemokebü ki. 
27Haoei kaibü sambou ngeibü bunyubou Choba la nyikutia. Lausikei ngeibü 
bunyu Choba Mühghaü khuthük hangangbü phatko kia, hibü kaibü thea 
maibü che kümshima. 
28Aieilausi kübou chempenje pendou ngeibü Bunyubou thedanga hailabü 
shuong ong kia; lausikei kaibü sambouje aoyou kaibü khümsoka shauda- 



779 

 

 
   Saopobü Lai 

© 2002, Bible Society of India. 
 

 
 

 

yungda haoen yoa phokua. Hibü touje Choba to toukei ngeklabü ngo ai janbü 
ki?” 
29Hobaje Chobaei hao to laukei, “Aila toukei nyi ka shanga lauda? Ngei 
laukei, ‘Ziba kasi kao kho janashi.’ ” 
30Hobaje Mefiboshetei Choba to laukei, “Haü, ngeibü bunyu Choba 
khümenan longaiabü hao la pendou letiashi.” 

Dawidei Barzillai la Maangmai Lenbü 

31Hobaje Gileadbü Barzillai Rogelim ka louyankei, hoba hao Choba yoa hao 
Jordan danko hangan hautila haukei. 
32Tou Barzillai aeibou baushi, khei po saolei kikei, hoba haoei Choba la hao 
Mahanaima kijinei shausi- yung kukei, aieilausi hao aeibou keian kikei. 
33Hobaje Chobaei Barzillai to laukei, “No kü yo to peithetjung kaiya, hoba 
ngei ka shanga nongnaekulabü.” 
34Hobaje Barzillaiei Choba to laukei, “Ngo Choba yoa Jerusalem to anglabü 
lele ngo toukei salang po chalou lajuche kila? 
35Ngo tat hanei po saolei kia; maibü amaibü ngei ngelep sai? Kaibü sambouei 
haoei ai shauda ayingsi haoei ai yungda kho shauen yungenlep lo? Bousu 
yaksa chia laubü shuong to ngei toukei ditla thüklep lo? Khülonga aila ka 
sambou kho ngeibü bunyu Choba shanga onat che yeitila? 
36Kaibü sambou Choba yoa Jordan danko tuisho haula thükkei. Chobaei kü la 
aila ho tegübü jongsak ngaingoula? 
37Sanoudambo no khangenbou ngaitiashi, khünei ngo ngeibü sangnyua kübou 
si künyueibü heedang nyangko haila thüklabü. Lausikei hanei kaibü sambou 
Kimham kia; hao ngeibü bunyu Choba yoa danjung hautiashi; hoba hao 
shanga ka la ai maikei kho kümashi.” 
38Hobaje Chobaei jongaikei, “Kimham kü yoa danjung haulabü, hoba ngei 
hao shanga ai ka thedanga maikei kho kümlabü; hoba nyi kü la kümtimang 
sühbü pendou ngei ka shanga kümlabü.” 

39Hobaje müt pendou Jordan danjung haukei, hoba Choba kho danjung 
haukei; hoba Chobaei Barzillai to sembung shepbei, hoba hao haükukei; hoba 
hao jembü kishang to ngaikei. 

Jihuda si Israelei Choba Thükto Pheyophanyobü 

40Hibü Choba kho Gilgal danjung haukei, hoba hao yoa Kimham yoan 
danjung haukei, hoba Jihudabü mütli pendouei hoba tokei Israelbü jamdeei 
Choba danjung leian loukei. 
41Hobaje chühashi, Israelbü pendou Choba jungto loukei, hoba Choba to 
laukei, “Aila seneibü jaisina Jihudabü mütshuongei no koklangkei hoba 
Choba si haoeibü chemdang Jordan danko hoba hao yoa Dawideibü 
mütshuong leibakei?” 
42Hobaje Jihudabü shuong pendouei Israelbü shuong to jongaikei, “Aieilausi 
Choba kho kün chempen youjung che ki. Khülonga aishanga ho shanga kan 
khauangko kida? Künei Chobaeibü shaukukei sai? Ayingsi haoei künla 
jongsak kukei sai?” 
43Hobaje Israelbü shuongei Jihudabü shuong to jongaiko laukei, “Choba to 
küneibü phejan an kia hoba toukei kan toje kün aei ki, khülonga aila kanei 
kün la nyikuda? Küneibü Choba leingaibala lauyobü kün shaangbou aying 
lo?” Lausikei Jihudabü shuongeibü ngüh kho Israelbü shuongeibü ngüh toje 
kaangbou kikei. 

2 Samuel 20 

Shebaei Khulimbü 

1Tou Benjaminbü che, Bikrieibü shou, jim akibü müt che nyenei Sheba kikei; 
hoba haoei teklaang kho metkei hoba laukei. “Dawid yoa kün ai phejan ki? 
Hobaje Jesseeibü shou to kün ai phetphan aki; mütpem weko lulueibü 
neichem lamashi, O Israel!” 
2Hibü Israelbü shuong pendou Dawid jungka linjung satkei, hoba Bikrieibü 
shou Sheba phai sembei, lausikei Jihudabüje kaangkhühtham Choba phai 
Jordan ka Jerusalem to semjung loukei. 

3Hobaje Dawid haoeibü chem to Jerusalem to loukei, hoba chem küpjemla 
apyobü thangnyu müt an kho Dawidei lekei, hoba chem chenei lombü 
phanga phokei, hoba haoen shanga shausiyung nongnaekukei, lausikei haoen 
jungto üt. Hibü haoen haibü chalou asüh shongko latnyu lean kibü tegütham 
haoen khinan kikei. 
4Kheijinei Chobaei Amasa to laukei, “Chalou sem kanglanga Jihudabü 
mütshuong hato ngashaiashi, hoba no yoan hanei kishi.” 
5Hibü Amasa Jihudabü ngala haukei, lausikei jih takletbü hao phaian apbei. 
6Hobaje Dawidei Abishai to laukei, “Tou Bikrieibü shou Shebaei Absalom to 
aei amaibou kümlabü, hao lolo ba lengaian kibü sangnyu shuong khüto atan 
khonsak longtibüla, kaibü bunyubou khangenbü shuong leian hao shijung 
hauashi.” 
7Hobaje Abishai phaito Joab si Keretbü, Peletbü, hoba lakjaibü pendou 
haukei. Haoenei Jerusalem ka Bikrieibü shou Sheba shijung haukei. 
8Ladang haoen Gibeona kibü laang yaangbü kho nyangko kikei, haoen to 
haüyola Amasa loukei. Tou Joab sepai hele lean kikei, hoba kho thüka senyak 
che hoba shenjanga mepoua in che shouan kikei, hoba hao thedang ae 
haujinei kho atan apbei. 
9Hobaje Joabei Amasa to laukei, “Jaisina, no maisho kia lo?” Hobaje Joabei 
hao to sembung shepla Amasaeibü kaoshang wia haoeibü mae ikei 
hatyolangkei. 
10Lausikei Amasei Joab ika in kibü kho ühüp, hibü Joabei hao to manga 
wapbei hoba nyibou awapjinei hao satan kaoa hak thonkei, hoba hao haikei. 
Kheijinei Joab si haona Abishaiei Bikrieibü shou Sheba shijung haukei. 
11Hobaje Joabeibü mütshuong yoka cheei Amasa nyangko lokei, hoba laukei, 
“Aoyoula Joab maikuda, hoba aoyou Dawid shanga ki, hao Joab phai 
semashi.” 

12Amasa thusheda jembü siia khoneiko kikei. Hobaje nyangko loubü atei hao 
hapan loan apbei hoba ladang müt khoei müt pendou lobü hapbei haoei 
Amasa pühlam ka yamto jungan atkei, hoba hao la nei seikukei. 
13Ladang hao lamkhong pühlam ka sunglangkei, müt pendou Joab phai 
Bikrieibü shou Sheba shijung haukei. 
14Hobaje Shebaei Israelbü phang pendou danko Beth- Maakabü Abel jungto 
haukei; hoba Bikhribü pendou yoshaikei hoba hao phai sembei. 
15Hobaje Joab yoa kibü mütshuong pendou loukei hoba Beth-Maaka kabü 
Abela hao komlepbei; haoenei sangnyu kho khulimbo kao ongenkei hoba kho 
lapheishon to tangyoko lokei; hoba haoenei kümthang tuongtila hanyetko 
kikei. 
16Kheijinei songsido kibü yaksa cheei sangnyu ka ngakei, “Ditashi! ditashi! 
Joab to lenashi, ‘Ngei ka to joyola hato kaiya.’ ” 
17Hobaje Joab sao nyangko haukei, hoba yaksanyuei laukei, “No Joab sai?” 
Haoei jongaikei, “Ngo yingkei.” Kheijinei saoei hao to laukei, “Ka 
samnyueibü ngühshuong ditshima.” Hobaje haoei jongaikei, “Ngei ditda 
sem.” 
18Kheijinei saoei laukei, “Haoenei shangied ‘Abela ong haoen la songsido 
phekushima’ dogo lauko kikei, hoba kho tegü haoenei kümsilei thon letiko 
kikei. 
19Israela kün sangmai hoba maanglemenbü yoa che kia; nyi sangnyu che, 
laobou Israela nyu che kia kho mautila lamda, aila nyi Bunyubou shangabü 
phet kho suian apla?” 
20Joabei jongaikei, “Ngei suian apla ayingsi mautilabü khoje laulonga 
laueitimang asühda! 
21Kho tükde aying. Lausikei Efraim shongh kaodaka müt che nyenei 
Bikhrieibü shou Shebaei Dawid Choba khulimbo ik tuoka, hao ong litiashi, 
hoba ngo sangnyu ka kukkho.” Hobaje yaksanyuei Joab to laukei, “Chühashi, 
ka la haoeibü khu kümthang limbo tonan yantikulabü.” 

22Kheijinei yaksanyu khoei saoeibü songsido khümboei müt pendou jungto 
haukei. Hobaje haoenei Bikhrieibü shou Shebaeibü khu thetkei, hoba kho 
Joab la baman yantikukei. Hibü haoei teklaang kho metkei, hoba haoen 
sangnyu ka lulueibü chem to mütpem weko linjung ngaikei. Hobaje Joab 
Jerusalem to Choba jungto ngaikei. 

Dawideibü Yaangenbü shuong 

23Tou Joab Israelbü sepai pendou thüka khuleibou kikei, hoba Jehoidaeibü 
shou Benaia Keretbü si Peletbü leiyeibü kikei. 
24Hobaje Adoram, angnam kubü thüka ikjai leko kikei, hoba Ahiludeibü shou 
Jehoshafat doletbou kikei; 
25hoba Sheva dobou kikei, hoba Zadok si Abiathar ungshedbou haosi kikei; 
26hoba tokei Jairbü Ira Dawideibü ungshedbou kikei. 

 2 Samuel 21 

Saul Thensilen Haitibü 

1Tou Dawid songdak haanga po che phaia che dogo mühsinou po sem kikei, 
hoba Dawidei Bunyubou thenyek lambei. HobajeBunyubouei laukei, “Ho Saul 
shangabü hoba sii angtibü danshuong shangbü ki, aieilausi haoei Gibeonbü 
haitikei.” 
2Hobaje Chobaei Gibeonbü ngakei hoba haoen to laukei, (Tou Gibeonbü kho 
Israel shousi aying, lausikei Amorbü joubü shuong ki; hoba Israel shousi 
shuongei ik ashatla theyolanyosi dogokei, Saulei Israel si Jihudabü shanga 
dambüei haoen haitila lambei.) 
3Hobaje Dawidei Gibeonbü to laukei, “Kan shanga ngei ai kümla? 
Kanei Bunyuboueibü phet haütila ngei lai paplepbü longtila?” 
4Gibeonbüei hao to jongaiko laukei, “Kün si Saul ayingsi haoeneibü 
chemdang kanglanga chandinam ayingsi hon shanga aying; ayingsi Israela 
müt at ongkei haitilabü kho kün shanga aying.” Hobaje haoei laukei, “Kan 
shanga ngei ai kümla lenda?” 

5Haoenei Choba to laukei, “Aoei kün suikei hoba kün mautila huon takkei 
hoba Israelbü leilang pendoua kün kishang akiko kila huongkei, 
6khei haoeibü shousi müt nyet kho künla labü, khünei 
künei Bunyubou thedanga Gibeona Bunyubou shongha künei haoen 
phenetnyu haitila thükkei.” Hobaje Chobaei laukei, “Ngei haoen kulabü.” 
7Lausikei Chobaei Bunyuboueibü theyolanyobü haoen kanglanga Dawid si 
Sauleibü shou Jonathan kanglanga kibü haangjung Mefiboshet langkei 
püetkei. 
8Aiaeibü nouyangshou Rizpa, saoeibü shounyi kho Armoni hoba Mefiboshet, 
aoyou saoei Saul la bukkukei hoba Sauleibü nou- yangshou Merabeibü shousi 
müt ngao, aoyou saoei Meholatbü Barzillaieibü shou Adriel la bukkukei, 
haoen Chobaei lekei. 
9Hobaje haoei haoen Gibeonbü ika kukei, hoba haoenei 
haoen Bunyubou thedanga shongha phenetnyu haitikei, hoba haoen müt nyet 
liko maukei. Youlat jih shaangboua barli youshou latbü khanglamto haoen 
haitikei. 
10Kheijinei Aiaeibü nouyangshou Rizpaei senounei sungbakei hoba youlat jih 
ka khangan mühka haoen thükto langh alot shongko kho sao shanga laanga 
imtian phokei hoba khübü thükto mühkabü aushuong chaloua loula saoei 
asakku, ayingsi yamkabü meisiau shuongkei nangnak alouti. 
11Ladang Sauleibü thangnyu Aiaeibü nouyangshou Rizpaei ai kümbei kho 
Dawid la ngetikei. 
12Dawid haukei hoba Jabesh- Gileadbü mütshuong ka Sauleibü lo si haoshou 
Jonathaneibü lo sungbakei, hoba Filistiabü shuongei Giboaa Saul haitibü 
chaloua lan Filistiabü shuongei haoen haitikei, Bethshan khongnyu lambhek 
ka haoenei koklangan kikei. 
13Hobaje khüka haoei Saul si haoshou Jonathaneibü lo sungjung angkei, hoba 
aoyou phenetnyu haitikei haoen nyeteibü lo haoenei yoshaikei. 

14Hobaje haoenei Saul si haoshou Jonathan Zelaa Benjamin kaonyeka 
Sauleibü bou Kisheibü heea haoenei khünkei, hoba Chobaei sakkubü pendou 
haoenei kümbei; hoba kho phaia Mühghaüei kaonyekei subüjabü ditkukei. 

Filistiabü MütlouMütyang to Wapyobü 
(1 Ld 20.4-8) 

15Filistiabüei nyibou Israelbü to wapyokei, hoba Dawid haoeibü khangenbü 
shuong yoa liko yankei, hoba Filistiabü khulimbo haoen jakkei, hoba Dawid 
hüan apbei. 
16Hobaje Ishbibenob, mütlou mütyang shuong ka bakbü che aoeibü aubu 
seret hauanchühbü namkung shekel saongao sem kikei, hoba aoei in haanbü 
che shouan kikei, haoei Dawid haitila dambei. 
17Lausikei Zeruiaeibü shou Abishaiei hao to thuila loukei hoba Filistia bou to 
wapyokei hoba hao haitikei. Kheijinei Dawideibü mütshuongei hao to 
sukeijakei, “Nyi Israelbüeibü hantin nyettikusi amaibüla no touje lason to 
ohaulabü.” 
18Kho phaia toukei, Goba Filistiabü to nyibou wapyo kikei, kheijinei Saf, ao 
mütlou mütyang shuong ka bakbü kikei, hao Hushatbü Sibekaiei haitikei. 
19Hobaje toukei Goba Filistiabü to nyibou wapyokei, hoba Bethlehembü 
Jaare-Oregimeibü shou Elhananei Gitbü Goliat haitikei, hoba haoeibü aubu 
kho neitakbüeibü jim che phatko kikei. 
20Hobaje toukei nyibou Gata wapyokei, khünei mütphon maibü müt che ik 
jijihama ikjishou lakbang hoba youakei youjishou lakbang pendouei saoto lei 
yeman kikei, hoba haokei mütlou mütyang shuong ka bakbü kikei. 
21Hobaje ladang haoei Israel khulimbo huiletkei, Dawideibü na Shimeieibü 
shou Jonathanei hao haitikei. 
22Habü lei, Gata süngsilop yaangbü phang ka bakbü kikei hoba haoen Dawid 
khangenbü shuong ikto atkei. 

2 Samuel 22 

Dawideibü Thüksimin Chia 
(NC 18) 

1Hobaje ladang Bunyubouei Dawid haoeibü dangbou ik pendou ka, hoba Saul 
ik ka khümenkei, khübü chisichia khünyet chalou DawideiBunyubou to 
joyoko chia laukei. 
2Haoei laukei, Bunyubou kho ngeibü laang, hoba ngeibü lapheishon, hoba 
ngo khümenbou ki. 
3 Kü Mühghaü, ngeibü laang, ao to ngo satenda. Ngeibü aih hoba ngo 
khümenbü laang, ngeibü lapheishon hoba ngo satenshang. Ngo khümenbou, 
nyi ngo khonku ka khümenda. 
4Ngei Bunyubou to ngakei, aoeibü nyensangla muan ki. Ngo dangbou shuong 
ka püetan kia! 
5Hailabü deishouei ngo kailepan kikei. Mautilabü deishouei ngo moktikei! 
6Sheol jolühei ngo shenlepbei, hailabü sungei ngo thangetkei. 
7Ngo maangshata ngei Bunyubou to ngakei. Ngeibü Mühghaü to ngei 
ngekkei. Haoeibü lembü chem ka haoei kü ngüh ditkei; hoba ngei ngekbü 
haoeibü nou to loukei. 
8Kheijinei kaodak nyaakkei hoba lühkei. Müh denshang topeikei hoba 
nyaakeikei, aieilausi hao khauangko kikei! 
9 Haoeibü kungkhün ka wankhük longkei. Wankak yasebü haoeibü sembung 
ka laakjung longkei. 
10Haoei mühkei khüpettikei hoba louyankei; sangmei nakthühbü haoeibü you 
phanga kikei. 
11Hao kaakyembü kherabima setkei, hoba seengjung satkei, Hao yeieibü kaak 
thüka hapbei. 
12Haoei müh kaijembo ngühlepbo nakthühbü deinyu shuong yoshaian, 
mühshuong sangmei shangbü kümbei. 
13Hao thedanga jajalalabüei, wankaka wan longtikei. 
14Bunyubouei müh ka langmak maaktikei; hoba Thükenbou Mühghaüei ngüh 
longtikei. 

15Hobaje haoei laujin kipbei, hoba dangbou shuong lintikei; hoba haoeneibü 
lam yoongtikei. 
16Kheijinei yungnyu maang kho tangto longkei. Kaodak denshang shuong 
khongthu la yeiko phaletham yeitilabü. Bunyubouei hakbüei haoeibü 
kungkhün hakhin thakthakbüei longkei. 
17Thükkabou ka haoei yantikei, hoba haoei ngo baman sungkei, deinyu 
haübü ka haoei ngo yaüankei. 
18Ngeibü dangbou hau kibü ka haoei ngo khümenkei; no mangsenbü shuong 
ka khümenkei; aieilausi haoen kü shanga yongko hau yaangbü kikei. 
19Ngeibü thushed chaloua haoen kü thükto loukei; lausikei Bunyubou ngo 
kishanga kikei. 
20Hopabü kaoen che to toukei haoei ngo leian longkei; haoei ngo khümenkei 
aieilausi haoei kü to olinkei. 
21Ngo saopobü thüng Bunyubouei kü la pailettikei; ngeibü ik sakteibü thüng 
haoei kü la pailetbü kukei. 
22Aieilausi ngo Bunyuboueibü lama paikei hoba ngeibü Mühghaü ka amaiko 
bangjung ohau. 
23Aishanga ngei haoeibü ngühkhüm pendou jungeikei, hoba haoei sakkubü 
ngühkhüm shuong ka ngo abang. 
24 Ngo toukei hao thedanga shed ashonko kikei, hoba ngo shabü ka bangan 
kikei. 
25Hibü khoei Bunyubouei ngo saopobü thüng, hao thea ngo hinseian kibü 
thüng pailetbü kukei. 
26 Üeisanou dambü to nyi no lolo üeisanou lenlabü, shedbü akibü müt to nyi 
no lolo shed akibü lenlabü. 
27Hinseibü shuong to nyi no lolo hinseibü lenlabü, lausikei kombünongbü 
shuong to nyi no lolo tangsheitham lenlabü. 

28Khonsak khonkubü shuong nyi khümenlabü, lausikei yonglam lilibü yantila 
kaibü nyek haoen thüka kia. 
29Aishanga no ngeibü hantin ki, O Bunyubou; hoba Bunyubouei ngeibü 
nakthüh ngesaktikulabü. 
30Haü, no danko ngei sepai tan nitnyintila thükkei, hoba ngeibü Mühghaü 
danko ngo kümthang thüka saiyeila thükkei. 
31 Mühghaü shangaje haoeibü lamnyu benbüsoubü; Bunyuboueibü ngüh 
takteian chüha; hao to maanglem phobü shuong shanga hao kho aih che ki. 
32Bunyubou to limbo Mühghaü ao ki? hoba seneibü Mühghaü to liman 
Laangnyu ao ki? 
33Mühghaü ngeibü kaangbüsekbü lapheishon ki; hoba ngeibü lamnyu 
maikeimainyu kümakei. 
34Haoei ngeibü you meishi saoen you phatko yeitikei hoba thükaenei suokbüa 
khümenan phokuda. 
35Wapyola shanga haoei ngo lenenda, hibü ngeibü ik phemei chinam lau 
bühenda. 
36Toukei nyi kaibü khümenbü aih kü la kua; hoba kaibü thuibüei ngo yaang 
yeitia. 
37Nyi kü phanga ngeibü younak ongatham yeitikei, hoba ngeibü you ashekti. 
38Ngei ngeibü dangbou shuong shijung haukei, hoba haoen mautikei; ayingsi 
haoen amaushongko ngo asepei. 
39Hobaje haoen apienlabü lele ngei haoen suia, hoba haoen aüan apa, haü, 
haoen ngeibü you phanga tuongan kia. 
40Aishanga lason shanga nyi kü la shembe kaangkhühtham shenkukei, aoyou 
kükhu limbo huongenkei, nyi haoen kü phanga nyemtikei. 
41Kü to mangsenbü shuong ngei wapan apbula shanga, nyi tokei ngeibü 
dangbou shuong kü jungto haoeneibü shenjang thotikei. 

42Haoenei chühkei, lausikei khümenla ao akitei; haoenei Bunyubou to 
ngekkei, lausikei haoen to haoei ajongai. 
43Ngei haoen to thamngula yeiko ngümbei, khong kabü thime tegü ong ngei 
haoen hannyinkei hoba haoen lintikei. 
44Nyi toukei kü mütli oyophetyobü ka ngo khümenkei, nyi ngo 
phangshuongeibü khu lela phokukei; ngei angebü müt shuongei ngo 
khangenlabü. 
45Yenbou shuongei haoen lolo hehoat dogo ngüha lelabü, haoenei kü shanga 
ditsilengko haoenei kü to ngüha lelabü. 
46Küksithang shuong yuian aplabü, hoba haoen lolo haoen hushang ka 
longlabü. 
47Bunyubou lang kida; hoba ngeibü laang haülabou yingshi, hoba ngeibü 
khümenbü laang, ngeibü Mühghaü yaangentiashi. 
48Mühghaü aoei kü la phok lambuda, hoba kü phangto mütshuong lottida, 
49aoei ngeibü dangbou shuong ka leiyenkei, nyi khulimbü shuong thüka 
yaangentiko, hoba sekbülakbü müt ka ngo khümenda. 
50 Hibü, O Bunyubou, phang shuong yoa ngei ka la nyensang kulabü, hoba ka 
nyen shanga nyensang chia laulabü. 
51Haoeibü Choba la haoei thüksimin yaang hoba haoei naangenbou Dawid la, 
hoba haoeibü thensilen pendou shanga üeisanou lenda. 

 2 Samuel 23 

Dawideibü Ngühküp 

1Tou habü ho Dawideibü thonbü ngüh shuong ki. Jesseeibü shou Dawidei 
laukei, ao thükaeto angtikei, haoei lauda; Jakobeibü Mühghaüei onang 
naangkuko pienbü, hoba Israel nyensang chia maibü lauda: 
2 “Bunyuboueibü soushouei ngo danko joyoda, hoba haoeibü ngüh ngeibü 
lishanga kikei. 

3Israel Mühghaüei laukei, Israelbü laangei kü to joyokei; müt thüka 
ngühmaanglanko songdakbou kho, Mühghaü to souhatbüa songdakbou kho 
ki. 
4Chanyu longjinei tegü hao ngeyang ngesak tegü kilabü, sangmei akibü 
ngeyang; kao ka sang longtibü lang phatko. 
5Toukei Mühghaü yoa ngeibü chem khünei aki lo? Aishanga haoei thon akibü 
thebülanbü kü to kümakei, ajanjan pendoua yenetnyu hoba püetan ki. 
Aishanga haoei kü to thuibü hoba ngeibü maangdak pendou alongtilep lo? 
6 Lausikei Mühghaü to ühütbü müt pendou tekan apbü phatko ki; aieilausi 
haoeneibü ikei jungla athük. 
7 Lausikei haoen to meitibü mütei haoen lolo namkung hoba aubu jungda; 
hoba haoen kho haoen kishanga wanei lonan apda.” 

Dawideibü Nyenhang Sepaishuong 
(1 Ld 11.10-41) 

8Habü ho Dawideibü sekbülakbü sepai shuong nyen: Josheb-bashebet 
Takemonbü che, kongnyubou sem yoa che kikei. Haoei saongao set khulimbo 
haoeibü aubu lepbei hoba chemala haitikei. 
9Hobaje lakjaibü müt sem yoa hao to thenbou kho Ahohieibü shou Dodai, 
hao shou Eleazar kikei. Lason wapyola Filistiabü yoshaian kijinei hoba 
Israelbü kukjung satjinei hao hoba Dawidei haoen khulimbo thangetkei. 
10Hao meimeikei hoba haoeibü ik anoushongko hoba ina haoeibü ik 
akhangyo shongko Filistiabü wapan attikei; hoba kho chaloua Bunyubouei 
thüksimin yaang haptikei hoba hao phainei müt haitibü shuong ka peisilei 
saüan chühla ong loukei. 
11Hobaje hao to thenbou kho Herarbü Ageeeibü shou Shamma kikei. 
Filistiabüei Lehia lentilei shenan kibü kaonyek chenei kiko yoshaikei hoba 
mütshuong kho Filistiabü to hatla satkei. 
12Lausikei Shamma hao sekmang jenyua lokei hoba kho thangetkei, hoba 
Filistiabü haitikei, hoba Bunyubouei thüksimin yaang sungbakukei. 

13Hobaje khuleibü müt khujin yoka müt sem yankei, hoba Adullam 
laangpoba Dawid jungto youlat jiha Filistiabü tan che Refaim yomanga 
shaian kibü to loukei. 
14Kheijinei Dawid lapheishona kikei; hoba Filistiabü sepai tan Bethlehema 
kikei. 
15Hobaje Dawidei chem waangko laukei, “O müt atei ongkei Bethlehem 
bakhün nyangko kabü deikhün khüka kü la yungla sungbakua ma!” 
16Kheijinei lakjaibü müt semei Filistiabü shaishang to tujung atkei hoba 
bakhün nyangko kibü Bethlehembü deikhün kho ka khukei hoba kho Dawid 
jungto sungbakei. Lausikei haoei kho ka ayung, haoei kho Bunyuboula yeian 
jinkukei. 
17Hobaje haoei laukei, “O Bunyubou, ngei ho akümenlabü lele kü jungka 
saako kuktishi. Aoyouei jembü langkei khümbo kua haoeneibü sii ngei 
yunglep lo?” Hibü khoei khüka haoei ayung. Lakjaibü müt sem khoei kho 
kümbei. 
18Hobaje Zeruiaeibü shou Joabeibü na Abishai müt khujin yoa konglebou 
kikei. Hobaje haoei haoeibü aubu saongao sem thükto hinkei hoba haoen 
haitikei, hoba sem to limbo nyenhang che sungbakei. 
19Khujin yoa hao sonenboutham kikei, hoba haoeneibü leiyeibou yeikei, 
lausikei haoei sem khoje aonlang. 
20Hobaje Jehoiadaeibü shou Benaia, Kabzeel ka maang kaangbü müt, 
kümsilei yaangbü che kikei; haoei Moaba Arieleibü shousishuong müt nyi 
haitikei. Haoei toukei louyenan ninthu lenan kibüa molosaonyu che 
püngkhüna haitikei. 
21Hobaje haoei Ijepbü süngsilop maibü che haitikei. Ijepbü kho haoeibü ika 
aubu che kikei; lausikei Benaia ju che jungan yankei, hoba Ijepboueibü ik ka 
aubu kho sokei, hoba hao haoeibü aubuei suettikei. 
22Habü ho Jehoiadaeibü shou Benaiaei kümbei, hoba lakjaibou müt sem to 
limbo nyenhang sungbakei. 

23Khujin khotoje hao hangenbou kikei, lausikei haoei sem khoje aonlang. 
Hobaje Dawidei hao kho hao lombou la yeitikei. 
24Joabeibü na Asahel, khujin yoa che, Bethlehembü Dodo shou Elhanan. 
25Harod ka Shamma, Harod ka Elika. 
26Paltibü Helez, Tekoa ka Ikkesh shou Ira, 
27Anathot ka Abiezer, Hushatbü Mebunnai; 
28Ahohibü Zalmon, Netofabü Maharai 
29Netofa ka Baona shou Heleb, Benjaminbü Gibea ka Ribaieibü shou Ittai. 
30Pirathon ka Benaia, Gaash shumang ka Hiddai 
31Arbathibü Abialbon, Bahurim ka Azmavet. 
32Shaalban ka Eliahba, Jashem shousi shuong. 
33Hararbü Shamma shou Jonathan Hararbü Sharareibü shou Ahiam, 
34Maakabü Ahasbaieibü shou Elifelet, Gilobü Ahithofeleibü shou Eliam. 
35Karmelbü Hezro, Arbibü Paarai; 
36Zoba ka Nathaneibü shou Igal, Hagri shou, 
37Ammonbü Zelek, Zeruiaeibü shou Joab insiaubu jungbou Beerot ka 
Naharai. 
38Ithribü Ira, Ithribü Gareb. 
39Hitbü Uria; pendouei khujinto nyet. 

2 Samuel 24 

Dawidei Mütshang Webü 
(1 Ld 24.1-27) 

1Hobaje Bunyubou Israel khulimbo khau angkei, hoba haoei haoen khulimbo 
Dawid thungeiko laukei, “Hauashi, Israel si Jihuda mütshang weanchüh- 
ashi.” 

2Hibü Chobaei Joab to hoba hao yoa kibü sepai tan leiyeibü shuong to, 
“Israel chung pendou shoongko Dan ka Beersheba sühko haushi, hoba ngei 
mütshang lühbak ngela shanga weanchühashi.” 
3Lausikei Joabei Choba to laukei, “Bunyubou kaibü Mühghaüei mütshuong 
wean chühtishima, haoen lajuche yingla yingsikei sao ngaoneikei haatishima, 
hoba ngeibü bunyu Choba nyekei kho haptishima; lausikei aila ngeibü bunyu 
Chobaei khünei olinla?” 
4Lausikei Chobaeibü ngüh khoei Joab si sepai tan leiyeibü thüklangkei. Hibü 
Joab si sepai tan leiyeibü shuongei Choba thedang ka Israel mütshang wela 
haukei. 
5Haoen Jordan dankei hoba Aroer ka khangkei hoba yomang jenyua kibü ka 
Gad aephei hoba Jezer aeto haukei. 
6Haoei Gilead to loukei, hoba Hitbü kaodak Kadesh to loukei, hoba haoen 
Dan to loukei, hoba Dan ka haoen Sidon kaijembo to haukei. 
7Hobaje Tur lapheishon ka Hiva hoba Kananbü sangnyu shuong to loukei, 
hoba Beershebaa Jihuda kabü Negeb to angkei. 
8Kho tegü kaonyek pendou shoongko haoen haukei, lit gü hoba chalou saoche 
thonlama haoen Jerusalem to loukei. 
9Hobaje Joabei Choba la müt yoshaibü lühbak kukei. Israela injung thükbü 
maangkaangbü hajar saongao set kikei, hoba Jihudaa müt hajar saongao 
ngao kikei. 
10Lausikei Dawidei mütshuong weanchühan phaia haoeibü maangponei hao 
to lambei. Hobaje Dawidei Bunyubou to laukei. “Ngei ai kümbei khünei ngei 
shabü yaang shona; lausikei tou, OBunyubou, ngei ka to sudajada, no 
khangenboueibü shedtiyatibü langbüma; aishanga ngei aeibou ngoualoua 
küma.” 
11Hobaje ladang Dawid ngeyang laksepbei Bunyuboueibü ngüh Dawideibü 
thuseibou Gad jungto louan laukei, 

12“Hauashi, hoba Dawid to lenashi, Bunyubouei hai lauda: ‘Ngei ka la den 
sem tetkuda; khübü yoka che pienashi, khünei ngei ka to kho kümlabü.’ ” 
13Hibü Gad Dawid Choba jungto haukei hoba hao la ngetikei, hoba hao to 
laukei, “Ngei kaonyeka mühsinou po nyet loutila sai? Ayingsi no kaibü 
dangbou shuongei shijinei lit sem hatla sateila? Ayingsi kaibü kaonyeka 
chalou sem shatlim longtila? Tou nyi damanchühashi, hoba ngei hautibou 
jungto ai jongaibü kula janthetashi.” 
14Hobaje Dawidei Gad to laukei, “Ngo khonsak yaangbüa kia, 
senBunyuboueibü ik to atetkho; aieilausi haoeibü üeisanou yaang kia, hoba 
ngo müteibü ik to tüatkho.” 
15Hibü ngeyang ka jih takletbü sühko Bunyubouei shatsinyat lim hautikei, 
hoba khünei Dan ka Beersheba sühko müt hajar anjinlei haikei. 
16Hobaje ladang hangangbüei Jerusalem ae, shemtila shanga haoeibü ik 
shingkei,Bunyubouei amaibüka haoeibü maangpon senetkei hoba müt yoa 
shemtibou hangangbü to laukei, “Khoei soua! Khüae leshi.” 
HobajeBunyubou hangangbü kho Jebusbü Arauna amshang nyangko kikei. 
17Kheijinei Dawidei Bunyubou to hao mütshuong shemtibou hangangbü kho 
hapan joyoko laukei, “Ditashi, ngei shed shona, ngei amaiko küma; lausikei 
habü sanshuongei haoenei ai kümbei? Sanoudambo kaibü ik kükhu limbo 
hoba kün chemdang thükto yingshima.” 
18Hobaje khünyet kho Gad Dawid jungto loukei, hoba hao to laukei, 
“Angashi, Jebusbü Arauna amshang thüka lemshang che kümashi.” 
19Hobaje Gadei lenbüa Bunyubouei sakkubü tegü Dawid angkei. 
20Hobaje Araunaei chühlitikei, hoba Choba hoba hao khangenbü shuong hao 
ae louko hapbei, hoba Arauna angkei, hoba Choba thedanga haoeibü thenyek 
kao ae yeian khüpetkei. 
21Hobaje Araunaei laukei, “Ngeibü bunyubou Choba aila louda?” Hobaje 
Dawidei laukei, “Bunyubou to lemshang che kümla shanga ka ka amshang 
jeklabü hoba mütshuong ka shieikoe nangan aplabü.” 

22Hobaje Araunaei Dawid to laukei, “Ngeibü bunyu Chobaei hao thedanga ai 
maikei kho leashi hoba kuashi, juokbü lembü shanga masu hoba shaubü 
nakletbü peisilei shuong kho to chühashi; 
23ho pendou, Choba, Araunaei Choba la kuda.” Hobaje Araunaei Choba to 
laukei, “Bunyubou kaibü Mühghaüei no sungletshima.” 
24Hobaje Chobaei Arauna to laukei, “Aying, lausikei ngei kho ka ka munamei 
ong jeklabü; ayinglonga ngei munam akukoje Bunyuboungeibü Mühghaü la 
juokbü lembü akulabü.” Hibü Dawidei amshang si masu shuong kho 
chandinam shekel anjinsemei jekkei. 
25Hobaje khünei Dawidei Bunyubou la lemshang che kümbukei, hoba juokbü 
lembü si sangmai lembü kukei. Hobaje kaonyek shanga Bunyubousuletkei 
hoba Israel ka shieikoe bangkei. 

1 Choba Shuong 

1 Choba Shuong 1 

Dawid Choba Baushi Lamabü 

1Tou Dawid Choba baushi hoba khuthu phaman kikei, hoba haoenei hao la 
nei neikukei, lausikei haoei lemabü ühüp. 
2Hibü haoeibü sambü shuongei hao to laukei, “Ngeibü Bunyubou Choba 
shanga saosüngbü medei che lambuashi hoba sao Choba junga lotiashi hoba 
hao thounoutiashi; ngeibü bunyu Chobaei lemabü hapenlabü lele kaibü 
khukua sao nongtiashi.” 
3Hibü haoenei medei maibü che Israel kaijembo pendoua lambei, hoba 
Shunambü Abishag haoenei hapoukei, hoba sao Choba jungto leian loukei. 
4Hobaje medeinyu kho sao aeibou maian kikei, hoba haoei Choba to thuiko 
pangteikei; lausikei Chobaei sao to siisiphe asoyo. 

Adonijaei Choba Setshang Soyobü 

5Kheijinei Haggiteibü shou Adonijaei jembü lolo yaangenko laukei, “Ngo 
Choba yeilabü.” Hobaje haoei koli kailong hoba koli sepai hoba müt anjinsem 
hao thedang to laangla lamlekei. 
6Lausikei Dawidei aijih dangakei “Nyi aila hai kümda?” dogo lauko hao to 
ühak; hoba haokei müt maibü che kikei, hoba hao Absalom thena bukkei. 
7Hobaje haoei Zeruiaeibü shou Joab to si ungshedbou Abiathar to ngühsong 
wanyokei hoba haoenei Adonija phai sembo hao to thuikei. 
8Lausikei ungshedbou Zadok si Jehoiada shou Benaia hoba thuseibou Nathan, 
Shimei, Rei hoba yaangenbü shuong aoyou Dawid yoa kikei, Adonija yoa 
akitei. 
9Hobaje Adonijaei sanlon, masu hoba netthembü shatsinam Zohelet nyangko 
laangei tetetkei, laobou Enrogela ki, hoba haoei jembü jaisina pendou, 
Chobaeibü shousi shuong, hoba Jihudabü müt pendou hoba Chobaeibü 
sambü shuong ngakei. 

10Lausikei thuseibou Nathan hoba Benaia hoba yaangenbü shuong hoba 
jembü jaisina Solomon haoei anga. 

Solomon Choba Yeibü 

11Kheijinei Nathanei Solomoneibü nyu Bathsheba to laukei, “Nyi Haggiteibü 
shou Adonija Choba yeibü aditsi, hoba seneibü bunyubou Dawidei kho 
angekei lo? 
12Hibü tou ngei ka to sudajada, kaibü langkei si kaibü shou Solomon langkei 
püetla ngei ka la huon kukho. 
13Hauashi, hoba Dawid Choba jungto atashi hoba hao to lenshi: 
‘Ngeibü Bunyubou Choba, nyi kaibü samnyu to thekolanko: Ka shou 
Solomonei kü phaito songdaklabü, hoba hao ngeibü Choba setshanga setlabü, 
dogo athelet lo? Kholonga ailaibü Adonijaei songdakda?’” 
14Nathanei athakko laukei, “Chühashi, nyi khünei Choba to joyotoua ngokei 
khüto lotlabü hoba kaibü ngüh kaangkhühtham sunglettilabü.” 
15Hobaje Bathsheba Choba jungto hauan chem to atkei, hoba Choba aeibou 
baushi sinan kikei. 
16Hobaje Bathsheba khüpetkei hoba Choba to souhat lenkei. Hobaje Chobaei 
laukei, “Nyi ai mangsühda?” 
17Hobaje saoei hao to laukei, “Ngeibü bunyubou, nyi Bunyuboukaibü 
Mühghaü nyena thekolanko kaibü samnyu to laukei, ‘Kü phainei ka shou 
Solomonei songdaklabü, hoba hao ngeibü Choba setshanga setlabü.’ 
18Lausikei chühashi, tou Adonijaei songdakda, hoba no ngeibü bunyubouei 
kho angeda; 
19hoba haoei sanlon, masu hoba amenbü shatsinam hoba sanlon souko 
haitian lembeisakei; hoba ungshedbou Abiathar hoba sepai tan leiyeibou 
Joab haoei ngakei, lausikei no khangenbou Solomon haoei anga. 
20Hobaje tou ngeibü bunyubou Choba, Israel shousi shuongei ngeibü 
bunyubou Choba hao phainei ao Choba setshanga setla kho haoen la lentila 
hao to chühko kia. 

21Ayinglonga ho haüthüklabü, ladang ngeibü bunyubou Choba jembü 
pisibousi shuong yoa yeplaje, khei ngo hoba kü shou Solomon shedbüshabü 
shuong yoa weyolabü.” 
22Hobaje chühashi, saoei Choba to joyoko kitoua thuseibou Nathan lotkei. 
23Hobaje haosiei Choba to laukei, “Thuseibou Nathan hanei kia.” Hobaje 
ladang hao Choba jungto loukei, haoeibü thenyek kaoae yeian haoei Choba 
junga khüpetkei. 
24Hobaje Nathanei laukei, “O Choba, ngeibü bunyubou, ‘Adonijaei kü phainei 
songdaklabü hoba hao ngeibü Choba setshanga setlabü,’ dogo nyi laukei lo? 
25Aieilausi hao tat yana hoba masu si amenbü shatsinam hoba sanlon souko 
haoei haitian Chobaeibü shousi shuong hoba sepai leiyeibü shuong si 
ungshedbou Abiathar haoei ngakei hoba chühashi, haoenei hao junga 
shauanyungan lauda, ‘Adonija Choba salangko kishi!’ dogo lauda. 
26Lausikei ngo, khei no khangenbou, hoba ungshedbou Zadok hoba 
Jehoiadaeibü shou Benaia hoba no khangenbou Solomon haoei anga. 
27Ho ngeibü bunyubou Chobaei, haoei hao khangenbü shuong to, ngeibü 
bunyubou Choba setshanga hao phainei ao setlaje alenko kümbei sai?” 
28Kheijinei Dawid Chobaei jongaiko laukei, “Kü jungto Bathsheba ngaba.” 
Hibü sao Choba kishang to loukei hoba hao junga lokei. 
29Hobaje Chobaei thekolanko laukei, “Thushed pendou ka ngeibü soushou 
khümenbou Bunyubou ki shongko, 
30maimaithamBunyubou Israel Mühghaü nyena ngei ka to theyolanyobü tegü, 
kü phainei maimaitham ka shou Solomonei songdaklabü, hoba kü jeila hao 
Choba setshanga setlabü.” 
31Kheijinei Bathshebaei jembü thenyek kaoae khüpetan lembei hoba laukei, 
“Ngeibü bunyubou Choba Dawid thon akiko kishi!” 
32Hobaje Dawid Chobaei laukei, “Ungshedbou Zadok, thuseibou Nathan hoba 
Jehoiada shou Benaia kü jungto ngaashi.” Hobaje haoen Choba jungto loukei. 

33Hobaje Chobaei haoen to laukei, “Kan yoa kaneibü bunyubou khangenbü 
shuong leiashi, hoba kü shou Solomon ngeibü gadua settiashi hoba hao Gihon 
to leian yanashi. 
34Hobaje ungshedbou Zadok si thuseibou Nathanei, Israel thüka Choba lela 
hao onang naangkuko pienashi hoba kanei teklaang metko, ‘Solomon 
salangko kishi!’ dogo ngekashi. 
35Kheijinei kan hao phaito anglabü, hoba hao louan Choba setshanga setlabü; 
aieilausi haoei kü jeila songdaklabü hoba hao Israel si Jihuda thüka leiyeibü 
yeila ngei pienkei.” 
36Hobaje Jehoiada shou Benaiaei Choba to jongaiko laukei, 
“Amen!Bunyubou, ngeibü Bunyubou Chobaeibü Mühghaüei kho khei 
yingtishi. 
37Bunyubou, ngeibü bunyubou Choba yoa kibü tegü hao Solomon yoa kishi 
hoba ngeibü bunyubou Dawid Choba setshang toje haoeibü Choba setshang 
yaangbou yingtikushi.” 
38Hibü ungshedbou Zadok, thuseibou Nathan hoba Jehoiada shou Benaia, 
hoba Keretbü si Peletbü louyenkei, hoba Dawid Chobaeibü gadua Solomon 
settian Gihon to hao leian loukei. 
39Hobaje ungshedbou Zadokei neichem ka onang thungdou sungkei hoba 
Solomon la naangkukei. Hobaje haoenei teklaang metkei hoba mütshuongei 
laukei, “Solomon salangko kishi!” 
40Kheijinei müt pendou hao phaito angkei, hoba mütshuongei pithung 
metkei, hoba olinbü yaangbüei olinyokei, hibü haoeneibü ngühlangei kaoa 
tenkei. 
41Hobaje Adonija si hao yoa kibü shuong shaubüyungbü thonko loujinei 
haoenei kho ditkei. Hobaje ladang Joabei teklaang ngühlang ditkei, haoei 
laukei, “Ai yingbü ka sangnyua ngühbü yaang ho lai longda?” 

42Hobaje haoei joyoko kitoua, chühashi, ungshedbou Abiathar shou Jonathan 
loukei. Hobaje Adonijaei laukei, “Kaiyeda; aieilausi no müt maibü hoba 
ngühlang maibü künbako kilabü.” 
43Hobaje Jonathanei jongaiko laukei, “Khei aying! Maimaitham seneibü 
bunyubou Dawid Chobaei Solomon Choba yeitia. 
44Hobaje Chobaei ungshedbou Zadok si thuseibou Nathan, Jehoiada shou 
Benaia hoba Keretbü si Peletbü hao yoa hautikei, hoba haoenei hao 
Chobaeibü gadua settikei. 
45Hobaje ungshedbou Zadok si thuseibou Nathanei hao Choba la lela Gihona 
onang naangkuko pienkei. Hobaje haoen khüka olinyoko angkei; hibü 
sangnyua nyibou ngühbü longda. Kanei ditbü ngühlang kho ho. 
46Hobaje Solomon kei sanglea Choba setshanga setda. 
47Hobaje aeilaleko Choba khangenbü shuongei seneibü bunyubou Dawid 
Choba haükula louan, ‘Kaibü Mühghaüei Solomon, kaibü nyen toje maibou 
yeitishi, hoba kaibü Choba setshang tokei haoeibü Choba setshang yaangbou 
yeitishi!,’ dogo lauda. Hobaje Chobaei jembü lolo shena khüpetkei, 
48hoba laukei, ‘Ngeibü nyekeikei hapouko tat ngeibü Choba setshanga setla 
kü la aoei kukei kho Israel Mühghaü Bunyubou haübou yingshi.’ ” 
49Kheijinei Adonijaeibü yensi shuong pendou hatko loenkei hoba mütpem 
weko jembü haang to ngaikei. 
50Hobaje Adonija Solomon to hatko hao loan meimeijung haukei, hoba 
lemshon laang thona ikphen lambei. 
51Hobaje Solomon to ho hai laukei, “Chühashi, Solomon Choba to Adonijaei 
hatda; aieilausi chühashi, haoei lemshon laang thona hatan lauda, ‘Solomonei 
haoeibü sambü jembü inlouei awapettilabü dogo kü la shaang thebülanbü.’ ” 
52Hobaje Solomonei laukei, “Haoei jembü lolo mubü müt che dogo lenena 
longa haoeibü khu ka khulou pem che ongkei kaoa üatlabü; lausikei hao to 
amaibü hapa longa hao hailabü.” 

53Hibü Solomon Chobaei hautikei hoba haoenei hao lemshang ka leian 
louyenkei. Hobaje hao louan Solomon Choba to souhat lenkei, hoba 
Solomonei hao to laukei, “Kaibü chem to ngaiashi.” 

1 Choba Shuong 2 

Solomon to Dawideibü Thonbü Songlen 

1Ladang Dawid hailabü jih sühjung loukei, haoei hao shou Solomon to laukei, 
2“Ngo kaodakbü pendou haangphaito hauda; hibü no hau kiashi, hoba müt 
che dogo no lolo lenenashi; 
3hobaBunyubou kaibü Mühghaü ka yoa phoshi: Haoeibü lamnyua paiashi, 
hoba haoeibü ngühkhümdeikhüm, hao ngühkhüm, hoba haoeibü takletbü 
sakkubü, hoba haoeibü aukabü, Mosa ngühkhüma dobü tegütham; nyi ai ong 
kümlaje hoba no laiaeto ong haulaje, khünei püngla juongla nyi jungeiashi. 
4Kü shangabü laubü Bunyubouei haoeibü ngüh haüthüktilabü. ‘Ka shousi 
shuongei jembü sensimaang pendouei hoba jembü soushou pendouei 
ngühmaia kü thedanga paia longa, haoeneibü kümaleia maangkua longa, 
Israel Choba setshanga müt che settila no athükamin alottilabü,’ 
dogo Bunyubouei lauda. 
5“Zeruiaeibü shou Joabei kü to ai kümbei khokei nyi aei ngekei; Israelbü 
lakjaibou leiyeibou tan penyi to haoei ai kümbei khokei, hoba Nereibü shou 
Abner, hoba Jethereibü shou Amasa, aoyou haoei haitikei, hoba sangmai 
jihsiphaia phoklambü sii apbei, hoba haoeibü shenjanga kaian kibü shembea 
hoba haoeibü youa lonan kibü ngoka kho ashedbü sii kakkei. 
6Hibü kaibü songsihonei jembü tegü kümashi, lausikei haoeibü khuthubü kho 
hee to sangmaia tütti. 
7“Lausikei Gileadbü Barzillai shousi shuong to sanou lenshi, hoba ka yoa 
denshanga shaubü- yungbü shuong haoen yingtishi; aieilausi ngo kajai 
Absalom ka sateijinei haoen kü jungto loukei. 
8“Hobaje chühashi, Geraeibü shou Shimei, Bahurim ka Benjaminbü, aoei ngo 
Mahanaim jungto haubü chaloua kü to khükkeiuokkei, hao ka yoa kia, 

lausikei kü to haüyola Jordan to louyenkei, hoba ngei Bunyuboua 
theyolanyoko laukei, ‘Ngei no inei ühaitilabü.’ 
9Tou hibü, hao shedbü aki dogoje teweei, aieilausi no songsihon kibü müt; 
hoba nyi hao to ai kümla kho ngelabü; hoba nyi haoeibü khuthubü kho sii 
yoa hee to künlabü.” 

Dawid Haibü 

10Hobaje jembü bousi shuong yoa Dawid yepbei hoba Dawid sangnyua 
khünkei. 
11Hobaje Dawidei jembü mütli Israel thüka po saonyi songdakkei kho haoei 
Hebrona po nyet hoba Jerusalema po khujinto sem songdakkei. 
12Hobaje haobou Dawid setshanga Solomon setkei hoba haoeibü sangle 
aeibou yaangko yaükei. 

Adonija Haibü 

13Kheijinei Haggit shou Adonija, Solomoneibü nyu Bathsheba jungto loukei. 
Hobaje saoei laukei, “No sangmaia louda sai?” Hobaje haoei laukei, 
“Sangmaia louda.” 
14Tokei haoei laukei, “Ngei ka to lenlabü denche kia.” Hobaje saoei laukei, 
“Lenashi.” 
15Hobaje haoei laukei, “Sangle kho ngeibü dogo nyi ngekei hoba kü la 
songdaktila Israel shousi pendouei kü to chühda, lausikei sangle kho sepeia 
hoba künaeibü la yeia; aieilausi kho Bunyubou ka hao shangabü kikei. 
16Hobaje tou ngei ka to denche sudajada. Kü to üh dogo telau.” Hobaje saoei 
hao to laukei, “Lenashi.” 
17Hobaje haoei laukei, “Shunam sao Abishag kü yakla lela kushi dogo nyi 
Solomon to lenla ngei sudajada.” 
18Hobaje Bathshebaei laukei, “He, ngei ka shanga Choba to joyolabü.” 
19Hibü Bathsheba Adonija shanga Solomon to joyola haukei. Hobaje Chobaei 
meimeian sao to joyola lokei hoba hao lolo sao thedanga khüpetkei hoba 

haoeibü Choba setshanga setkei; hoba haoeibü nyu setla Choba setshang che 
kukei, hoba sao haoeibü maeaenei setkei. 
20Kheijinei saoei laukei, “Ngei ka to hanbüshou den che sumang jamang 
sühda, kü to üh dogo telau.” Hobaje Chobaei sao to laukei, “Anyu, pheashi, 
ngei ka to üh dogo alaulabü.” 
21Hobaje saoei laukei, “Shunam sao Abishag kho kaibü jai Adonijaeibü yak la 
lela kuashi.” 
22Hobaje Solomon Chobaei haonyu to jongaiko laukei, “Adonija shanga 
Shunam sao Abishag nyi aila pheda? Hao shanga sanglekei pheashi; aieilausi 
hao küjai; hao shangakei hoba ungshedbou Abiathar shanga hoba Zeruia 
shou Joab shangakei pheashi!” 
23Kheijinei Solomon Chobaei Bunyubou nyena thekolanko laukei, 
“Mühghaüei kütokei khei kümashi, tokei aeilaleko Adonijaei jembü langkei 
khulimbo habü ngüh lauan kia longa! 
24Hibü, tou Bunyubou, aoei ngo kümsemkukei, hoba kübou Dawid setshanga 
ngo settikei hoba aoei kü la sangle che kukei, hao lang ki shongko, haoei 
thekubü tegü maimaitham tat chaloua Adonija haitilabü!” 
25Hobaje Solomon Chobaei Jehoiada shou Benaia hautiko hao thükto 
tomanshattiko hao haitikei. 

Joab Haibü si Abiathar Shianapbü 

26Hobaje ungshedbou Abiathar to Chobaei laukei, “Kaibü seksichem Anathot 
to satashi, aieilausi no haila mua; lausikei ngei no touje ühaitilabü, aieilausi 
kübou Dawid thedanga BunyubouMühghaü Saopobü Busen nyi pekei hoba 
kübou khonsak pendoua nyikei khonsak janyokei.” 
27Hibü Shiloa Eli chemdang shanga haoei ai laukei, Bunyuboueibü ngüh 
loushedla shanga Bunyuboueibü ungshedbou kümsilei ka Solomonei hao 
shian sattikei. 

28Hobaje ngühlang kho Joab jungto loukei; aieilausi Joabei Absalom aei 
asepeisikei, haoei Adonija aeto sepeikei, hoba JoabBunyuboueibü neichem to 
satetlangkei, hoba lemshon laang thona ikphen lambei. 
29Hobaje Joab Bunyuboueibü neichem to satetlanga hoba lemshang shona kia 
dogo Solomon Choba to lenkei. Kheijinei Solomonei Jehoiada shou Benaia 
hautiko laukei, “Hau- ashi, hoba hao to bauyolangashi!” 
30Hobaje Benaia Bunyubou chem to louan hao to laukei, “Chobaei hai lauda, 
‘Kaiyanga!’ ” Hobaje haoei laukei, “Aying, ngo hanei hailabü.” Hobaje Benaia 
nyibou Choba jungto ngühlang künan louan, “Joabei khei jongaida,” dogo 
lenkei. 
31Hobaje Chobaei hao to laukei, “Haoei laubü tegü kümshi. Hobaje kübou 
chem ka, hoba kü ka ai aukabü akiko Joabei müeibü sii angtibü shedbü 
künlangla shanga hao haitiashi hoba hao khünashi. 
32Hobaje Bunyubouei haoeibü sii kho haoeibü khua phokulabü; aieilausi 
haoei hao to maibou hoba saopobou müt nyi to ik shatkei hoba haoeibü inei 
haosi haitikei. Aishanga kübou Dawideikei angeko Nereibü shou Abner, 
Israelbü lakjaibou lajamleibou si Jethereibü shou Amasa, Jihudabü 
lajamleibou, haokei aphokeiko haitikei. 
33Hibü haoeneibü sii Joabeibü khua kilabü, hoba haoeibü shisishousieibü 
khua pon- pendou kilabü. Lausikei Dawid si haoeibü shisishousi, haoeibü 
thensilen hoba haoeibü Choba setshangaBunyubou ka ponpen thon akiko 
sangmai kilabü.” 
34Hibü Jehoiada shou Benaia angkei hoba hao ngüman tuongtian haitikei 
hoba yam aenei haoeibü chema khünkei. 
35Hobaje Chobaei Jehoiada shou Benaia lakjaibou Joab jeila lajamleibou 
yeitikei. Hobaje Chobaei ungshedbou Abiathar jeiko ungshedbou Zadok 
haoeibü setshanga settikei. 

Shimei Haibü 

36Hobaje Chobaei Shimei ngala hautiko hao to laukei, “Nyi Jerusalema ka 
shanga chem che dangashi hoba no khüka tesat. 
37Aieilausi laobou chaloua no Kidron shumang danjung haulaje, nyi ho 
maisho ngeashi, no tükde hailabü; hoba kaibü sii kaibü khua kilabü.” 
38Hobaje Shimeiei Choba to laukei, “Nyi laubü kho maiakei, ngeibü 
bunyubou Chobaei laubü tegü no khangenbouei jungeilabü.” Hobaje chalou 
juong Shimei Jerusalema kikei. 
39Hobaje po sem thonko loujinei, Gatbü Choba Maakaeibü shou Akhish 
jungto Shimeieibü sambü müt nyi satkei. Hobaje haoenei Shimei to laukei, 
“Chühashi, no khangenbü shuong Gata kia.” 
40Hobaje Shimei meimeijung haoeibü gadu lamlean Akhish jungto haoeibü 
khangenbü lamla Gat to haukei, hoba haoeibü khangenbü shuong Gat ka 
leian loukei. 
41Ladang Shimei Jerusalem ka Gat to hauan nyibou longeia dogo Solomon to 
lenkei, 
42Chobaei youkobü hautiko Shimei ngajung louan hao to laukei, 
“Bunyubou nyena ngei ka la thetilantiko no shiletko, ‘No laonyet Jerusalem 
ka meimeilaje no tükde hailabü,’ dogo alau lo? Hobaje nyi kü to laukei, ‘Nyi 
laubü kho maiakei, ngei ngüha lelabü.’ 
43Khülonga aila nyi Bunyubounyena thebülanbü hoba ka la sakkubü ngüh 
tükde ajungei?” 
44Chobaei tokei Shimei to laukei, “Nyi kübou Dawid thedanga kümbü kaibü 
maang- pona huan phobü amaibü pendou nyi ngekei, hibü Bunyubouei kaibü 
amaibou kho kaibü khua jinkulabü. 
45Lausikei Solomon Choba haükulabü, hoba Dawid Choba 
setshangBunyubou thedanga ponpen thon akiko hau kilabü.” 

46Hibü Chobaei Jehoiada shou Benaia la ngühkhüm kukei hoba hao 
tomatlangan ik shatkei hoba hao haikei. Hobaje Solomoneibü ika sangle kho 
hau kiko yaükei. 

 1 Choba Shuong 3 

Solomonei Songsihon shanga Welaubü 
(2 Ld 1.3-12) 

1Kheijinei Solomonei Ijepbü Choba Farao to yen lambei hoba Faraoeibü shou 
yakla ngakei hoba haoei haoeibü chem hobaBunyuboueibü chem hoba 
Jerusalem kümthang kaijembo ayei shongko Dawid sangnyu to sao leiban 
kikei. 
2Hobaje khübü chalou asühshongko Bunyubou nyena chem dangan akiteisije 
mütshuongei shongha ong lembei. 
3Hobaje haobou Dawidei khonsakko kümbuan kibü ngühkhüma paiko 
Solomonei Bunyubou sanoukei, lausikei haoei shongh shuonga lembüsabü 
hoba juokbü lembü kukei. 
4Hobaje Chobaei Gibeon to juokbü lembü kula haukei; aieilausi kho shongh 
suokbü kikei, hoba kho lemshanga Solomonei juokbü lembü hajar penkoei 
lembei. 
5Gibeona nangnak mangh chenei Solomon jungto Bunyubou longkei hoba 
haoei laukei, “Ngei ka la ai kutimang sühda, hiashi.” 
6Hobaje Solomonei laukei, “Nyi kaibü sambü ka thedanga ngühmaia, hoba 
sensimaang saopobüei paibü thüng, nyi no khangenbou kübou Dawid to 
sanou yaang lena, hoba tat chalou tegü nyi hao la bousushou che haoeibü 
Choba setshanga setla kukei. 
7Hobaje Bunyubou, ngeibü Mühghaü, kübou Dawid jeiko nyi no khangenbou 
Choba yeitikei; ngo nashou che ong yingsije lai hau longei dogo lela ngei 
angekei. 
8Hobaje nyi pienbü phang yaang laobou, mütshang juongbü ka wela athük, 
haoen yoa no khangenbou kia. 

9 Hibü kaibü mütli tan yaangbü matjemla maibü amaibü shenenla shanga 
ditenbü sensimaang no khangenbou la labü; aieilausi kaibü mütli tan 
yaangbü ho aoei matjemla thükla?” 
10Hobaje Solomonei kho phebüa Bunyubou maang haikei. 
11Hobaje Mühghaüei hao to laukei, “Aieilausi nyi kho ong phekei hoba nyi 
kaibü langkei salang loubü shanga ayingsi no keila shanga ayingsi kaibü 
dangbou langkei shanga aphe, lausikei nyi ngühmai matjem shenenla shanga 
ong phekei; 
12 chühashi, kaibü ngüh tegü ngei kümlabü; khei ka thedanga no phatko lubü 
aokei akitei ayingsi ka phainei no tegü aokei alonglabü; chühashi, ngei ka la 
songsihon hoba ditenlabü sensi maang kulabü. 
13Hobaje nyi laobou aphe khokei ka la kulabü: khei Choba yoa kaibü 
jihsiphaia no phatko aokei akila shanga ngei nyaksinam hoba nyensang 
nyenhang ka la kulabü. 
14 Hobaje no kabou Dawid paibü tegü, ngei janletkubü ngühkhüm si ngei 
sakkubü jungeiko paia longa, kheijinei ngei kaibü langkei salang 
loutikulabü.” 
15Hobaje Solomon pikei, hoba chühashi, kho mangh che kiteikei, hoba hao 
Jerusalem to louan Bunyuboueibü Saopobü Busen thedanga lokei, hoba 
juokbü lembü hoba sangmai lembü kuko haoeibü khangenbü yaangbü shuong 
shanga lem yaangbü likukei. 

Solomonei Matnyu Matyaang Jembü 

16Kheijinei asangalanbü yaksa müt nyi louan Choba thedanga lokei. 
17Hobaje yaksa cheei laukei, “O ngeibü Bunyubou, ho yaksanyu hoba ngo 
chem chenei kida, hoba kheijinei saoei hapbo ngei bousushou che bukkei. 
18Hobaje ho longkei, ngei na kho bukan chalou sem kian kho yaksanyueikei 
bousushou che bukkei, hoba kün liko kikei, hoba kho chema küsi to liman 
lubü ao akitei. 
19Hobaje kho yaksanyuei bukbü nashou kho saoei yepetkei. 

20Hobaje sao metuphanga pikei, hoba ngo nyeket shietnyu yepan kijinei kü 
ka ngeibü shou sunglangkei hoba nashou kho saoeibü khukua phoan saoeibü 
shou haibü kho ngeibü khukua phokukei. 
21Hobaje ngo ladang kü shou la sen inla pikei, chüh- ashi, nashou kho haian 
kikei; lausikei ladang ngei ngeyang shangshenko chühkei, kü yoa kiteibü kho 
kü shou aying.” 
22Hobaje lubü yaksanyu khoei laukei, “Aying! lang kibou kho kü shou, hoba 
haibü kho kashou.” Hobaje saoeikei laukei, “Aying! haibü kho kaibü shou, 
hoba lang kibou kho kü shou!” Kho tegü Choba thedanga haosi soyokei. 
23Kheijinei Chobaei laukei, “Cheei lauda, ‘Lang kibou kho kü shou, hoba 
haibü kho kaibü shou,’ tokei cheei lauda, ‘Aying! haibü kho kaibü shou hoba 
lang kibou kho kü shou.’ ” 
24Hobaje Chobaei laukei, “Kü la in che labü.” Hobaje haoenei Choba jungto 
in che sungbakei. 
25Hobaje Chobaei laukei, “Lang kibü nashou kho penyi la wapthetan thoche 
che la hoba thoche kho chela kuashi.” 
26Kheijinei yaksanyu ao lang kibü nashoueibü nyu kikei, saoei Choba to 
laukei, “O ngeibü bunyubou, lang kibü nashou kho sao la kuashi! Hao 
tühaiti!” Aieilausi nyu khoei jembü shou khüto sanouko dambei. Lausikei 
lubü yaksa khoei laukei, “Ho nashou ho ka shangabükei ayinglabü, ayingsi kü 
shangabükei ayinglabü, wapthettia.” 
27Kheijinei Chobaei jongaiko laukei, “Lang kibou nashou kho shaangbü nyu 
khola kuashi. Kho ai aoakei tühaiti! Sao kho tükdebü nyu yingkei.” 
28Hobaje Israelbü pendouei Chobaei matjembü kho ditkei, hoba haoenei 
Choba to hatkei; aieilausi ngühmai matjemla Mühghaü songsihon hao to kia 
dogo haoenei chühenkei. 

1 Choba Shuong 4 

Solomon Phanga Yaangenbü shuong 

1Solomon Israel pendou thüka Choba kikei, 

2hoba habü ho hao phanga yaangenbü shuong kikei: Ungshedbou shuong: 
Zadok shou Azaria 
3Matjemshang dobou shuong: Shisha shounyi Elihoraf si Ahija Doletbou 
ikjaibou: Ahilud shou Jehoshafat 
4Sepai lajamleibou: Jehoiada shou Benaia 
5Governor shuong thüka khukabou: Nathan shou Azaria Choba thungetbou: 
Nathan shou ungshedbou Zabud 
6Choba chema sambü shuongeibü ikjai: Ahishar Khangbü kümsilei thüka 
ikjaibou: Abda shou Adoniram. 
7Solomonei Israela kaophei governor shuong müt anthüknyi pienkei. Haoen 
kho lulueibü kao- phei ka Choba si hao chemdang shanga poa lit cheeibü 
takletbü shausiyung thonla shangabü ikjaibü shuong kikei. 
8Habü ho yaangenbü mütshuongeibü nyen hoba haoen la ikjai janletkubü 
kaophei shuong ki: Benhur: Efraim shongh kaonyek 
9Bendeker: Makaz, Shalbim, Beth Shemesh, hoba Elon Beth Hanan sangnyu 
shuong 
10Benhesed: Arubboth si Suko sangnyu shuong yoa Hefer kaon- yek thepan 
11Ben-Abinadab (Solomoneibü nouyangshou Tafat yakla ngabou): Dor 
kaophei khümbo 
12Ahilud shou Baana: Taanak, Megiddo hoba Zarethan thena Bethshan 
khümbo. Kho Jezreel phanga khei Jokmeam peiko Beth Shan ka Abel Mehola 
to onkobü sangnyu shuong 
13Ben-Geber: Gileada Ramoth sangnyu, (hoba Manasse thensilen, Gileada Jair 
chungeibü sang shuong, hoba Bashana Argob kaophei, khei phasei kümthang 
si chinam lengbü bakhün yoan sangnyu yaangbü saosem) 
14Iddo shou Abinadab: Mahanaim kaophei 
15Ahimaaz (Solomoneibü nouyangshou Basemath yakla ngabou): Naftali 
kaophei. 

16Hushai shou Baana: Ashera kaophei si Bealoth sangnyu 
17Parua shou Jehoshafat: Issakhar kaophei 
18Ela shou Shimei: Benjamin kaophei 
19Uri shou Geber: Amor Choba Sihon si Bashan Choba Ogei songdakbü Gilead 
kaophei. Khübü anthüknyi to liman, kaonyu pendou thüka khünei governor 
che kikei. 

Solomoneibü Naangmai Songdak 

20Yungnyua phetsen tegü Jihuda si Israelbü tan yaangbü shauko yungko hoba 
olinko kikei. 
21Hobaje Solomonei Filistia kaodak Eufrates Shumang ka Ijep leilang sühko 
sangle pendou thüka songdakkei. Haoenei jongsak juong sungbako Solomon 
langkei salang sünga khangenkei. 
22Chalou che shanga Solomoneibü shausiyung lamlebü kho wen maibü taksi 
khujin hoba nyak taksi saosem kikei. 
23Masu amenbü an, lamshautibü ka masu saoche hoba sanlon paang saongao, 
saak, meishi, yao hoba aupaang hemaibü. 
24Aieilausi Eufrates ka Tifsa, hoba Gaza sühko, hoba khoeibü yungnyu khatan 
Choba pendou thüka haoei songdakkei; hoba hao kaijembo kibü pendou hao 
to sangmaia kikei. 
25Hobaje Jihuda si Israel khümet angetan kikei; Dan ka Beersheba sühko müt 
pendou jembü semlüh si bhuklong phanga haangkei. 
26Hobaje Solomon haoeibü koli kailong shanga koli hajar lei kikei hoba koli 
sepai hajar anthüknyi kikei. 
27Hobaje kao- phei ikjaibü shuongei Solomon Choba shanga hoba Solomon 
Chobaeibü nyakshaushang to loubü shuong pendou shanga shausiyung lulu 
penbü lita kukei; haoenei aieikei shaleko aphoku. 
28Barli youshou si koli shuong shanga youho si wapyobü koli sobüsepbü 
haoenei ikjaibü shuong jungto mütpem weko la ikjai kubü thüng sungbakei. 

Solomoneibü Songsihon 

29Hobaje Mühghaüei Solomon la songsihon ditenbü hoba maangpon yaangbü 
yungnyu thüka phetsen tegü kukei. 
30Hobaje Solomoneibü songsihon chaang aenei kibü shousi shuong hoba 
Ijepbüeibü songsihon pendou tokei khaibou kikei. 
31Hao müt pendou to songeihonei keibou kikei; Ezrahitbü Ethan, hoba 
Maholeibü shousi shuong Heman, Kalkol hoba Darda tokei songboudobou 
kikei; hoba kaonyek phang pendou thüka haoeibü nyen haangenan kikei. 
32Hobaje haoei tetenbü ngüh hajar sem laukei hoba haoeibü chia hajar che to 
ngao kikei. 
33Hobaje haoei bulong langkei shangabü Lebanona kibü cedar bulong ka 
khei, kümthanga yembü hisop sühko shangabü laukei; haoei meisiau 
shangabü, ausiyuk shangabü, lühsili, hoba ngao shangabü laukei. 
34Hobaje kaodak Choba shuong pendouei Solomoneibü songsihon shangabü 
ditkei hoba songbüdobü shuong hao ngüh ditla hautikei. 

 1 Choba Shuong 5 

Solomonei Lembüchem Dangla Lamlebü 
(2 Ld 2.1-18) 

1Hobaje Tairbü Choba Hiramei Solomon jungto jembü sambü shuong 
hautikei, aieilausi haoei Solomon jembü bou chema Chobala lela naangenko 
pienkei dogo ditkei; aieilausi Hiramei ponpen Dawid to sanouko kikei. 
2Hobaje Solomonei Hiram to hai lauko hautikei: 
3“Haoeibü dangbou shuong Bunyubouei haoeibü you phanga aphoku shongko 
wapyo juong hao kaijembo kibü haangjung kübou Dawidei haoeibü 
Mühghaü Bunyubou nyen shanga chem che adangen, kho nyi ngekei. 
4Lausikei ngeibü Mühghaü Bunyubouei kü la pendou aenei hakso kukei, 
khonei dangboukei aki ayingsi amaibükei ühaüthükda. 
5Hobaje chühashi, ngeibü Mühghaü Bunyubou nyen shanga ngei chem che 
dangla nyekchüh phoda; aieilausi kübou Dawid to Bunyubouei laukei, ‘Kaibü 

shou ao, kaibü chema kaibü Choba setshanga ngei settida, ngeibü nyen 
shanga haoei chem danglabü.’ 
6Hibü tou Lebanon ka cedar bu haoenei kü la wapbula nyi sakkushi hoba 
ngeibü khangenbü shuong kaibü sambü shuong yoa kilabü, hoba nyi tetkubü 
tegü kaibü khangenbü shuong shanga ngei munam souko kulabü; aieilausi 
Sidonbü tegü bu latla kün yoa minbü maibü aki dogo nyi ngekei.” 
7Hobaje ladang Hiramei ngüh kho ditkei, hao aeibou olinkei hoba laukei, 
“Tat Bunyubou nyen sangashi, haoei ho phang yaangbü thüka Dawid la 
songei- honei keibü shou che kukei.” 
8Hobaje Hiramei Solomon jungto hautiko laukei, “Nyi kü jungto hautibü 
ngühlang ngei dida. cedar si busim wa shanga nyi laubü tegü ngei pendou 
kümlabü. 
9 Ngeibü khangenbü shuongei khübü kho Lebanon ka yungnyu to 
sungyanbakulabü. Hobaje ngei khübü thepbü nyi tükde haplabü lele yungnyu 
to yantikulabü hoba nyi khübü kho sunglangla shanga ngei sengtilabü, hoba 
ngeibü chemdang shanga shausiyung kula ngei mangsühbü tegü nyi 
lamlelabü.” 
10Hibü Hiramei Solomon la haoei mangsühbü pendou tegü cedar si busim wa 
kukei. 
11Solomoneikei Hiram la whet youshou taksi hajar saoche haoeibü chemdang 
shausiyung shanga hoba lanbü onang taksi saoche kukei; kho tegü po weko 
Solomonei Hiram la kukei. 
12HobajeBunyubouei Solomon la haoei thekubü tegü songsihon kukei, hoba 
Hiram si Solomon kanglanga sangmai kikei, hoba haosi liko thangjaman 
kümbei. 
13Hobaje Solomon Chobaei Israel pendou ka khangbü kümsilei kümbü tan 
leishaikei, hoba khangbü tan kho müt hajar khujin kikei. 

14Hobaje haoei haoen lit che che shanga Lebanon to hajar an bang hautikei, 
hoba haoen Lebanona lit che kikei, hoba lit nyi chema kikei, hoba Adoniram 
khangbü kümsilei kümbü tan thüka kikei. 
15Hobaje Solomonei onkünbü hajar anjinlei phokei, hoba shongha bulatbü 
hajar saolei kikei. 
16Solomoneibü kongnyu ikjaibü shuong kümaleia kibü to limbo kümbüleibü 
thüka ngühkhüm kubü hajar semto saongao sem kikei. 
17Hobaje Chobaei ngühkhüm kukei, hoba haoenei laang yaangbü hoba 
namseklaang jakenbüei chem lotila shanga laang thüngkei. 
18Hobaje Solomon si Hiram hameibü chemdangbü shuong hoba Gebalbü 
chemdangbü shuongei khübü kümbei, hoba wa si laang haoenei chemdangla 
shanga lamlekei. 

1 Choba Shuong 6 

Solomonei Lembüchem Dangbü 

1Hobaje tou Israel shousi shuong Ijep kaodak ka longan phaia po saongao 
leito saolei boubüa Solomonei Israel thüka songdakbü po leiboubü lit nyi 
boubü Ziv lita Bunyuboueibü chem dangla khangkei. 
2Hobaje Bunyuboueibü chem laobou Solomonei dangkei, tousüng iknop 
saosem hoba khaang iknop khujin kikei. 
3Hobaje saopobü lembü- chem thedanga chemshou che thenan dangbü kho 
lembüchem chemkhaang to takan süng iknop saoche hoba khaang iknop an 
kikei. 
4Hobaje haoei koulom kho maangaenei hanbou dogo kümbei. 
5Hobaje haoei chemnyu kaijembo tangaenei kümthang to jaktian shemjang 
kümbei, hoba chemnyu kümthang to jaktian kaijembo saopobü hoba pendou 
to Saopobou chem nyi kho kaiko tangaenei shemjang shankei. 
6Shemjang phangkaboutham kho khaang iknop ngao kikei, hoba jenyu kabü 
shemjang kho khaang iknop lak kikei; hoba semboubü shemjang kho iknop 

nyet kikei, hoba chemeibü kümthang kaijembo tangae shanga haoei laang 
kaangbüei phokhüm thüka chemeibü kümthang aüetlabü lele kümbei. 
7Hobaje chem dangjinei laang jakenshanga yeian kibü laangei kümbei, hoba 
chem dangjinei nam jangbou ayingsi, wou, ayingsi nameibü peisilei langh ai 
aditko ong dangkei. 
8Lembüchem shemjang phangkabou to atshang kho yungthang aenei kikei; 
hoba jenyu kabou shemjang to haoen younak khüman angkei, hoba jenyu 
kabou ka semboubü to angkei. 
9Hibü haoei chem kho dangkei hoba yeikei, hoba chem khonei khamdak wa 
shuong pendou cedar buei khümbei. 
10Hobaje haoei chem pendou to jaktian shemjang iknop ngao bang louan 
kümbei, hoba haoei chem kho cedar bu latbüei hau kiko thungyoan kümbei. 
11Tou Bunyuboueibü ngüh Solomon jungto louan laukei, 
12“Nyi laobou chem dangan ki, kho nyi ngeibü takletbü ngühkhüma paiko 
laua longa, hoba ngeibü ngühkhüm jungan kikho laua longa ngei kabou 
Dawid to lenbü ngeibü ngüh ngei pholabü. 
13Hobaje ngo Israel shousi yoa kilabü, hoba ngeibü mütli Israel 
anangletlabü.” 
14Hibü Solomonei chem kho dangkei hoba kho yeikei. 

Lembüchem Maang Kümsembü 
(2 Ld 3.8-14) 

15Hobaje haoei chemmaang kümthang kho cedar bu waei kümbei, shon ka 
kebung sühko maangae haoei buei kümsembei hoba haoei shon kho busim 
waei yuklepbei. 
16Shon ka kümthang sühko haoei iknop saoche chem naphei kho cedar waei 
huongkei; haoei khübü kho maang aenei Sao- poboutham shanga kümbei. 
17Hobaje chem kho, Saopoboutham thedanga kibü lemshang kho süng iknop 
saonyi kikei. 
18Hobaje chem kho maangaenei chipen si noksa jinan cedar waei kümbei. 

19Hobaje Bunyubou yoa theyolanyobü Saopobü Busen phola shanga, haoei 
chemmaang jenyua Saopobü Shemjang che kümbei. 
20Hobaje Saopobü Shemjang kho süng iknop saoche, hoba khaang iknop 
saoche hoba suokla iknop saoche hoba khonei haoei hon lanbü jinan kümbei, 
hoba haoei lemshang kho cedar waei kümbei. 
21Hibü Solomonei chem kho maangaenei hon jinan kümbei hoba 
Saopoboutham Shemjang kho danko haoei honei janglüh tegü küman 
nyengtian phokei, hoba khoneikei hondei ong lakkei. 
22Hobaje chem pendou kho ayeishongko haoei chem khonei hon jinan ong 
kümbei hoba Saopobü Shemjanga kibü lemshang khümbo kho honei kümbei. 
23Hobaje Saopobü Shemjang khonei haoei oliv buei kaakyembü kherabim 
noksa penyi kümbei, suokla iknop an bang kikei. 
24Hobaje kaakyembü kherabim cheeibü kaak iknop ngao kikei; jikaak thonbü 
ka jikaak thonbü sühko iknop an. 
25Hobaje lubü kaakyembü kherabim kho iknop an kikei, kaakyembü 
kherabim penyi ham takbü jetei hoba chühlakei jetei ong kikei. 
26Kaakyembü kherab che suokbü kho iknop an kikei, hoba lubü khokei kho 
tegü ong kikei. 
27Hobaje haoei kaakyembü kherab noksa kho chemmaanga jinkei, hoba 
kaakyembü kherab kaak shuong kho sengan kaak cheei kümthanga meiyouko 
hoba kaak cheeikei kümthanga meiyouko dogo jinkei hoba chem jenyua 
haoeneibü kaak kho meiyouyoko dogo jinkei. 
28Hobaje haoei kaakyembü kherab noksa kho honei naanglepbei. 
29Tokei haoei chem khonei kümthang pendou kho kaijembo kaakyembü 
kherab pünglong si chipen noksaei tangae maangae pendou shenko kümbei. 
30Hobaje chemshon kho tangae maangae honei kümbei. 
31Hobaje Saopoboutham Shemjang to atla shanga haoei oliv buei koukhün 
den nyi kümbei. 

32Hibü haoei oliv buei koukap penyi kümbei, hoba haoei kho thüka 
kaakyembü kherab noksa, pünglong, hoba chipen noksa hon jinan kümbei. 
33Hibü lembüchem to atla shanga oliv buei koukhün kümbei, kümthang 
phejan leia che. 
34Hobaje busimei koukap penyi, koukap che penyila noplabü lele, hoba 
koukap chekei penyi la noplabü lele kümbei. 
35Hobaje kho thüka haoei kaakyembü kherabim, pünglong si chipen noksa 
jinan kümbei, hoba haoei khübü kümaleia hon jinan kümbei. 
36Hobaje jakenbü laang lin sem jinan hoba cedar phokhüm lin che, dogo 
jinan maangaenei shemjang kho kümbei. 
37Hobaje Bunyuboueibü chem chemshang kho po lei boubü Ziv lita yeikei. 
38Hobaje po anthükche boubüa Bul lit, laobou lita chemeibü phejan pendou 
hoba noksa mangsühbü pendou wantikei. Kho dangjinei haoei po nyet lekei. 

 1 Choba Shuong 7 

Solomoneibü Choba Chem 

1Solomonei haoeibü chem dangla po anthüksem lekei, hoba kho pendou 
maisho kümsembei. 
2Aieilausi haoei Lebanon buei chem dangkei, süng iknop saongao, khaang 
iknop anjinsem hoba suokla iknop khujin, kho cedar bu thaonyu lin lei thüka 
cedar bu phokhüm jinan dangkei. 
3Hobaje phokhüm saonyito ngao thüka cedar buei küplepan dangkei, khübü 
kho khamthung lin chenei an thüka kikei. 
4Hobaje lin sema phokhüm kikei, hoba koulom tangyoko thenyobü sem kikei. 
5Hobaje koukhün koulom kou- yem pendou phokhüm thüka süng si khaang 
jian kikei, hoba phejan sem thenyobü ngesakbü kho ngesakbü thüka kikei. 
6Hobaje haoei Matjem Shemjang kümbei, süng iknop anjinsem hoba khaang 
iknop khujin khübü thedanga chemso hoba khübü thedanga thaonyu si 
pangkhüm kikei. 

7Hobaje haoei chem shan- yobüa Matjem Setshang kümbei; khei chemso kho 
Matjemshang, hoba shon ka kebunga onko cedar buei küplepan kümbei. 
8Solomonei hao kilabü chem chemso jiaedanga kibü shemjang khokei kho 
phatko kümbei. Haoei tokei kho chemso phatko, haoei yakla ngabü Faraoeibü 
nouyang shou shanga chem che dangkukei. 
9Khübü pendou nam juong mubü laang kikei, jakenbü laangkei yoan takbü 
tegü bulatei latbü bu thüka hoba phanga kikei. Chem den khangbü ka thon 
sühko tangae ka maangae sühko. 
10Hobaje chemshanga namseklaang kikei; laang yaangbükei yoan, laang kho 
iknop an si iknop set kikei. 
11Hobaje thükaenei namseklaang kikei, takbü tegü jakenbü laang si cedar bu 
kikei. 
12Hobaje maangkabü shemjang kho kaijembo jakenbü laang lin sem kikei, 
hoba cedar bueibü phokhüm lin sem kikei. Bunyuboueibü chem maangkabou 
shemjang si chem shanyobü phatko kikei. 

Hurameibü Kümsilei 

13Tou Solomon Chobaei müt hautian Huram Tair ka leian loukei. 
14Hao kho Naftali phang ka latnyu cheeibü shou kikei, hoba haobou chinam 
yaübü Tair müt che kikei. Chinam yaübü kümsilei kümla shanga hao 
sangbüseibü, ditenbü hoba maangli maangsang kikei. Hobaje hao Solomon 
Choba jungto loukei, hoba haoeibü kümsilei pendou kümbukei. 

Chinam Thaonyu Penyi 
(2 Ld 3.15-17) 

15Aieilausi haoei chinamei naanglepbü thaonyu penyi iknop anthükset bang 
kümbei hoba lubü thaonyu lin che iknop anthüknyi kümbei. 
16Hobaje haoei thaonyu khua phola tühnyinbü chinamei thaonyu sembung 
noksa penyi kümbei, thaonyu sembung noksa penyi kho iknop ngao bang 
kümbei. 

17Thaonyu shuong thüka kibü namlüheibü kümsileikei yoan kikei; thaonyu 
sembung noksa che shangakei nyet hoba thaonyu sembung noksa che 
shangakei nyet kikei. 
18Kho tegü haoei thaonyu sembung thüka pheithetnyu püpyoko kümbü noksa 
küplepbo chilang shuong lin penyi kümbei. 
19Hobaje chemsophanga kibü thaonyu shuong thükaenei kibü thaonyu 
sembung noksa shuong kho leilang chipen kümbü, iknop lei kikei. 
20Hobaje püpyobü napheinei shimung nyangko thaonyu penyi thük khünei 
tokei thaonyu sembung noksa kikei, hoba lubü thaonyu sembung che kho 
kaijembo linlina chilang pon saüan kikei. 
21Hobaje haoei lembüchem chemsoa thaonyu kekei, hoba haoei maeae 
thaonyu kho kekei hoba haoei nyen kho Jakhin nyenkukei, haoei tokei nanae 
thaonyu kho kekei hoba haoei nyen kho Boaz nyenkukei. 
22Hobaje thaonyu thüka leilang chipen tegü hemaiko küman kikei, kho tegü 
thaonyu kümsilei wankei. 

Chinameibü Sidang 
(2 Ld 4.2-5) 

23Hobaje haoei jithon ka jithon sühko kaijembo sidang iknop an kümbei, 
hoba suokla iknop ngao kikei, hoba kho kaijembo iknop khujin lin chenei 
kümbei. 
24Kho phanga iknop khujin onko sidang kaijembo jephot kikei; kho namei 
kümbü jephot lin nyi la yeiko jephot shuong kikei. 
25Kho masu pongsu anthüknyi thüka lokei, hoba masu pongsu shuong 
yungkük ae sem, chanep ae sem, yungthang ae sem, hoba chaang ae sem 
yeian kümbei hoba khübü thüka sidang kho kümbei, hoba haoeneibü 
meichung ae pendou maangaenei kikei. 
26Hobaje kho ikmaang tetche shangbü kikei; hoba sidang ko kho leilang 
chipen noksa pinan yaübü thung phatko kümbei. Sidang khonei dei liter hajar 
nyi atkei. 

Chinam Kailong 

27Kheijinei haoei chinamei khamthung an kümbei; khamthung che süng 
iknop lei hoba khaang iknop lei kikei, hoba suokla iknop sem kikei. 
28Hobaje khamthung kümsilei kho hai kikei, khamthung thon kho laang 
kanglanga maisho nitlepan küman kikei. 
29Hobaje khamthung thona molosaonyu, masu pongsu hoba khuthük 
hangangbü noksa küman kikei, hoba laang thona khamthung che kikei, hoba 
molosaonyu si masu pongsu noksa khonei lubü jinyoan küman kikei. 
30Hobaje khamthung weko chinamei kailong you leibang, hoba chinam 
kailong tongyoshang kikei, hoba chemnyek lei aenei deiphau che bang 
phoshang you kikei. Khübü you kho chipen- yakei yaülepan kikei. 
31Hobaje thaonyu sembung aenei hoba thükaenei iknop che kikei, hoba 
khoeibü thon aenei thaonyu denshang tegü tongtongbü iknop che tho, tokei 
khoeibü sembung aenei inei shipetan kümbü noksa kikei; hoba khübü 
kaijembü kho chemnyek lei longan kikei, tongtongbü aying. 
32Hobaje kaibou phanga kailong you lei kikei; kailong you tongeishang 
khonei denshang kikei, hoba kailong you suokbü kho iknop che tho. 
33Hobaje kailong you kho kolieibü kailong you tegütham kikei, khübü 
kailong you lükshang khübü napheinei khübü namlüh, hoba khübü 
phenyoshang pendou tühnyinbü nam kikei. 
34Denshang weko chemnyek lei aenei khamthung lei kikei, khamthung kho 
denshang to jetei kikei. 
35Hobaje denshang thükae thoche tongtongtham kailepan kikei, hoba 
denshang thükaenei khübü phenyobü hoba kaibou khoto chela yeian kikei. 
36Hobaje kho phenyobü hoba kaibou napheinei haoei kaakyembü kherabim, 
molosaonyu si pünglong, kaoaenei sakkubü sühko chipenyak yaüan jinkuko 
haoei yeitikei. 
37Kho tegü haoei denshang an kümbei, pendou kho che tegü jeteitei jonkei, 
kho takbü jeteitei hoba chühlakei jetei. 

38Hobaje haoei chisaknam deiphau an kümbei, deiphau weko liter saongao 
set atbü deiphau weko iknop lei bang hoba denshang an weko deiphau che 
che kikei. 
39Hobaje denshang shuong kho chemeibü yungkük aenei ngao, hoba 
chemeibü yungthang aenei ngao dogo phokei; hoba sidang kho haoei 
yungthang napheinei chemnyeka phokukei. 

Lembüchem kabü Peisilei Doshaibü At 
(2 Ld 4.11—5.1) 

40-45Huramei chaksiam, suokjin hoba phauyaang kümbei. 
HaoeiBunyuboueibü Lembüchem shanga Solomon Chobaeibü kümsilei 
pendou kümsembukei. Haoei kümbü kho habü ho: Thaonyu penyi Thaonyu 
sembung thüka phauyaang penyi Thaonyu sembung küpjin yuklepla noksa 
jinko wouyobü Chakden an Deiphau an Sidang Sidang thungetbü masu 
pongsu anthüknyi Chaksiam, suokjin hoba phauyaang Habü peisilei 
khümbo Bunyuboueibü lembüchem shanga Solomon Choba shanga Huramei 
shaüshaü ponpon chisak namei kümbukei. 
46Jordan shumanga Chobaei khübü kho Sukot si Zarethan kanglanga 
shungkung kaoa jonan kümbei. 
47Hobaje Solomonei peisilei pendou seret ohauko apyokei, aieilausi khübü 
kho yongko juongsapbei; chisaknam takbü kho alamen. 
48Hibü Solomonei Bunyuboueibü chema kibü peisilei pendou kümbei, hon 
lemshang, lembü chema phobou wentek shanga honeibü khümsok. 
49Hon lanbüei kümbü wanthung denshang shuong lembüchem maangkaboua 
maeaenei ngao, hoba nanaenei ngao, chipen shuong, wanthung shuong hoba 
wankip hon lanbüei kümbei. 
50Thung shuong, wanui jinbü shuong, phauyaang shuong, jenjuok phau 
shuong, hoba jephot hon lanbüei, hoba Saopoboutham Shemjang to atbü 
maangkabou koukap shuong shanga hanleplabü hon hoba Lembüchem 
koukap shuong honei kümbei. 

51Kho tegü Bunyuboueibü chem shanga kümsilei pendou Solomon Chobaei 
kümbü wankei. Hobaje Solomonei haobou Dawidei saüenan phobü peisilei 
pendou jungan lotkei, chandinam, hon hoba chaksiam, hoba Bunyuboueibü 
chema thanshanga thanan phokei. 

1 Choba Shuong 8 

Lembüchem to Ngühkhüm Busen Sungbabü 
(2 Ld 5.2—6.2) 

1Kheijinei Bunyubou yoa theyolanyobü Saopobü Busen Dawid sangnyu Zion 
ka sungbala shanga Solomonei Israelbü jaishou shuong si phang leiyeibü 
pendou hoba Israel shousi yoa kongnyu shuong pendou Jerusalema Solomon 
chema yoshaitikei. 
2Hobaje Israelbü pendou Ethanium lit, kho nyetboubü lita Solomon 
Chobaeibü chema lem to yoshaitikei. 
3Hobaje ungshedbou shuongei ngühkhüm busen kho jungkei, hoba Israelbü 
leiyeibü jaishou pendou loukei. 
4Hobaje haoenei Bunyuboueibü Saopobü Busen kho sungbakei, hoba Kambü 
Neichem hoba khünei kibü saopobü thung pendou kho ungshedbou shuong si 
Levibü shuongei sungbakei. 
5Masu pongsu si sanlon wesi aweenko lemla kuko, Solomon Choba hoba 
Israelbü pendou kho theyolanyobü Saopobü Busen nyangko kamsheikei. 
6Hobaje ungshedbou shuongei Bunyubou to theyolanyobü Saopobü Busen 
kho Saoposhang to khei kaakyembü kherabim kaakphang to sungbakei. 
7Aieilausi kaakyembü kherabim kaakphanga Saopobü Busen hoba khünei 
kibü bu pendou ngühlepan kikei. 
8Hobaje bu kho loubünyu yingsije Saopobü Shemjang ka saoposhang kho 
hapbo kikei, lausikei napheikaje bu kho ühüp, hoba tat sühko khübü kho 
khünei kia. 

9Israelbü Ijep kaodak ka longjinei Bunyubouei Israel shousi shuong yoa ai 
thebülanbü kümbei, kheijinei Mosaei khünei Horeba laangei kümbü laangdak 
penyi saopobü busena jinkubü to liman khünei lubü ai akitei. 
10Hobaje ungshedbou shuong sangmei kibüei khangenla shanga lola athükko 
ungshedbou shuong saopobü kaoen ka loujineiBunyuboueibü chem kho 
sangmeiei shenkei; 
11aieilausi Bunyubousoneikangbüei Bunyuboueibü chem shenkei. 
12Kheijinei Solomonei laukei: “No Bunyubouei chanyu kho mühnyua phokei, 
lankei, no sangmei shangtüngbü khünei kilabü dogo laukei! 
13Ngei ka la no ponpen kitila shanga shanenbü chem che dangkua.” 

Solomonei Mütshuong la Songlen Kubü 
(2 Ld 6.3-11) 

14Hobaje Chobaei haoeibü thenyek sepeian kaman kibü Israelbü pendou 
haükukei, hoba Israelbü kaman kibü pendou lokei. 
15Hobaje haoei laukei, “Israel Mühghaü Bunyubou haübou, haoei jembü 
sembungei kübou Dawid to joyokei hoba haoei jembü ikei kho loushedtikei, 
hoba laukei, 
16‘Ngeibü mütli Israelbü Ijep kaodak ka leiyenbü chalou ka ngei kü nyen kila 
shanga sangnyu che ongkei apien, lausikei ka mütli Israel thüka songdakla 
shanga ngei Dawid pienkei.’ 
17“Tou kübou Dawideibü maangpona Israel Mühghaü Bunyubounyen shanga 
chem che dangla daman kikei. 
18Lausikei Bunyubouei kübou Dawid to laukei, ‘Kaibü maangpona kü nyen 
shanga chem che dangla dambü kho maiakei, 
19lausikei nyi chem kho adanglabü; khei yingasikei ka shou ka la bukkubüei 
kü nyen shanga haoei chem kho danglabü.’ 
20“Hobaje Bunyubouei laubü tegü haoei jembü ngüh kaangkhühtham phokei, 
aieilausi kübou Dawid ka ngo longkei, hobaBunyubouei theletbü tegü Israel 

sanglea ngo setkei, hoba Israel Mühghaü Bunyubou nyen shanga chem kho 
dangkei. 
21Hobaje ngei khonei Saopobü Busen shanga shemjang che kümbei, hoba 
seneibü bousi shuong yoa haoen Ijep kaodak ka leian loujinei the- yolanyobü 
kho khonei phoakei.” 

Solomoneibü Welau 
(2 Ld 6.12-42) 

22Hobaje Israelbü tan kamshaian kibü thedanga SolomonBunyuboueibü 
lemshang thedanga lokei hoba jembü ik mühae shingan angtian laukei, 
23“O Bunyubou, Israel Mühghaü, müh thükaenei ayingsi kao maanga no 
phatbü lubü mühghaü aki, jembü sensimaang pendouei ka thea paibü shuong 
to nyi sanou theyolanyo lenda. 
24Nyi no khangenbou kübou Dawid to thekubü phojung loukei, tat chalou 
tegü nyi kaibü sembungei joyokei, hoba kaibü ikei haüthüktikei. 
25Hibü tou, O Bunyubou, Israel Mühghaü, kübou no khangenbou Dawid la 
thekubü nyi phoan laukei, ‘Kaibü shousi shuongei ong jembü kümaleia 
maangsangko laua longa hoba no paibü tegü haoenei kü thedanga paialonga 
Israel sanglea kü thedanga setla ngei aokei athükamin alottilabü.’ 
26Hibü tou, O Israel Mühghaü, nyi no khangenbou kübou Dawid thedanga 
lenyobü haüthükla shanga kaibü ngüh shangashatbü kishi dogo ngei welauda. 
27 “Lausikei maimaitham Mühghaü kaodaka kilepsai? Chühashi, müh hoba 
mühnyu thüka kibü peisilei shuongei no apham, khotoje yongko hanbou ngei 
ho chem dangkei! 
28Khei yingasikei no khangenboueibü welau hoba haoei subüjabüa nyi souhat 
lenkei. OBunyubou, ngeibü Mühghaü, ka thedanga tat chaloua kaibü sambüei 
ngekbü hoba welaubü nyi ditshi. 
29Kaibü nyek ho chem aeto change nangnak, khei nyi, ‘Kü nyen khünei 
kilabü’, dogo laubü aeto no khangenbouei welaubü chühletko kishi. 

30Hobaje ladang ho chem aeto yeian no khangenbou hoba ka mütli Israelbüei 
welaulaje, nyi ditkushi; haü, no kishang khuthük ka nyi ditbü, hoba ladang 
nyi ditlaje kheijinei amai apbushi. 
31“Müt cheei jembü lepbou khulimbo shed shona longa hoba theyolanyotila 
khüksiuok ngüh apyokua longa hoba haoei louan kaibü saopobü lemshona 
theyolanyoa longa, 
32kheijinei nyi khuthük ka ditashi hoba kümashi. Hobaje no khangenbü 
shuong amaibü jembü kümsilei kho jembü khua künngailabü lele saopobü 
shuong matmaitiko jembü saopobü thüng kula mat jemashi. 
33“Haoenei ka khu limbo shed shonbü haangjung, ladang ka mütli Israelbü 
dangbou thedanga athük haplaje, hoba haoen ka jungto louan ka nyena 
thekulaje, ho chema ka nyena welaua longa; 
34kheijinei nyi khuthük ka ditbü, hoba ka mütli Israel la shedbü apbushi; 
hoba haoeneibü pisibousi la nyi thekubü kaodak to haoen nyibou leingaishi. 
35“Ladang haoenei ka khu limbo shed shonbü haangjung khuthük kou 
kapngailangan lang aloulaje, haoenei thi aeto sepeian welaua longa hoba nyi 
haoen khonkutijinei haoen shabü ka sepeian ka nyena thekua longa, 
36kheijinei khuthük ka nyi ditkushi hoba no khangenbü shuong hoba ka mütli 
Israel la shedbü apbushi; aieilausi haoen paila lamnyu maibü haoen la lenda, 
hoba nyi phetphanlabü lele kubü kao khüto haoen jungto lang yantikushi. 
37“Kaonyeka mühsinou kialonga, khonsak khonku kia longa, khambüei nin 
hansho aada longa, koksüng si meisiau püha longa, ai limsilang hoba 
shatsinyat kilaje, 
38ai welauei aoyouei ong ladang phelaje, ayingsi ka mütli Israelbü pendouei 
lulueibü maangpon khonkubü ngean jembü ik tuokan ho chem aeto yeian 
welaulaje, 
39kheijinei no kishang khuthük ka nyi ditbü, hoba shedbü apbushi, hoba nyi 
mütpem weko la yingtishi. 

40Hibü küneibü pisibou la kubü kaodaka haoen kijinei, haoenei jih pendoua 
ka to hatlabü. 
41“Tokei ka mütli Israelbü ayingko, küksithang ao ka nyena kaonyek saabü ka 
loulaje, 
42aishanga haoenei ka ka nyen yaangbü hoba kaibü hau kibü ik shingan 
haiteibü ditla haoei ho chem aeto welauko loujinei no kishang khuthük ka 
nyi ditkushi. 
43Hobaje kaodak phang pendouei no ngela shanga ka mütli Israelei ka to 
hatbü tegü hatlabü lele hoba ho chem laobou ngei dangkei, ho ka nyena 
ngada dogo ngela shanga kükeithangei ngabü tegü kümshi. 
44“Ladang kaibü mütliei jembü dangbou khulimbo wapyola haula laobou 
lamnyu to haoen hautila nyi pienbü chem ae yeian haoenei ka to welaulaje, 
hoba ka nyen shanga ngei laobou chem dangkei, khito yeian haoenei 
welaulaje, 
45kheijinei haoenei welaubü hoba subüjabü nyi khuthük ka ditkushi, hoba 
haoeneibü janbü kho phokushi. 
46 “Haoenei ka khu limbo shed shona longa, aieilausi shed ashonbü müt ao 
aki, hoba no haoen to maangpoka longa, hoba dangboueibü kaodak saabü 
ayingsi nyangbü to lang senlabü lele haoen jembü dangbou ik to khümbo 
kuan kia longa, 
47lausi haoen dangbou kaodaka kijinei haoen lolo damanchühko ka ae sepeia 
longa, hoba haoen thüngshang kaoa kian ka to, ‘Künei shed shonkei hoba 
mashikan kümbei, künei amaiko jungeikei’, dogo suajaa longa, 
48hoba haoeneibü dangbou kaodaka hoba haoen langsenbüa kian haoenei 
jembü sensimaang pendouei hoba haoeneibü soushou pendouei ka jungto 
sepeia longa, hoba ka to haoenei jembü kaodak aeto, laobou nyi haoeneibü 
pisibousi shuong la kukei, hoba laobou nyi pienkei, hoba laobou ngei ka 
nyena dangkei khüto chühko welaua longa, 

49kheijinei haoenei welaubü hoba subüjabü nyi khuthük ka ditkushi hoba 
haoeneibü janbü kho kümbushi. 
50Hobaje kaibü mütli aoyouei shed shonkei haoen la shedbü apbushi, hoba ka 
khu limbo haoenei ai shed shonkei kho apbushi hoba haoen aoyouei 
langsenkei haoen thedanga onou haptishi. 
51Aieilausi haoen ka mütli hoba kaibü phetphanbü shuong, haoen nyi Ijep 
kaodak khonkukhonsak ka leijung loukei. 
52“Kaibü sambüei subujabü ka hoba kaibü mütli Israelei subüjabü ka haoenei 
ladang ka to ngeklaje, hoba sulajalaje kaibü nyek longshi, hoba haoen to 
ditkushi. 
53Aishanga kaibü phet phanla shanga nyi haoen kaodak phangshuong ka 
bangtikei, hoba no khangenbou Mosaeibü ik danko nyi joyokei, hoba 
O Bunyubou Mühghaü, nyi küneibü pisibousi shuong Ijep kaodak ka 
leibakei.” 

Thonbü Welau 

54Hobaje ladang Solomonei Bunyubou to welaubü hoba subüjabü thonko 
loukei, youkükei thungetan welaubü hoba müh ae ik tuokan welaubü ka hao 
meimeijung loukei. 
55Hobaje ngüh kaang longko Israelbü tan pendou haoei loan haükukei. 
56Hobaje laukei, “Bunyubou, aoei jembü khangenbou Mosa to thekukei, haoei 
thekubü chenei ongkei haoei athük alot, hoba haoei thekubü tegü jembü 
mütli Israelbü la haoei hakso kusi hao haübou. 
57BunyubouMühghaü seneibü pisibousi shuong yoa kibü tegü sen yoa kishi, 
haoei sen tüpyo ayingsi sen teinlet. 
58Seneibü sensimaang hao aeto sepeila hoba haoeibü lamnyua paila, haoei 
seneibü pisibousi shuong la sakkubü phola hoba jaletkubü ngühkhüm shuong 
jungeila shanga haoei thuishi. 

59Hobaje khübü ngeibü ngüh, laobou ngei Bunyuboujunga sukeijakei, khübü 
chalou angboua seneibü Mühghaü Bunyubounyangko naki, hoba chaangboua 
khambü tegü hao khangenbou hoba mütli küpjembo phoashi. 
60Bunyubou kho Mühghaü hoba hao phatbü aokei aki, dogo kaodak phang 
pendouei ngeashi. 
61Lausikei tat tegütham, haoei sakkubü hoba jaletkubü ngühkhüma pailabü 
lele, seneibü Bunyubou Mühghaü thedanga kaneibü maangpon khümbomeiko 
kujan.” 

Lembüchem Saüenbü 
(2 Ld 7.4-10) 

62Kheijinei Choba si Israelbü lajuche hao yoa kikei, pendoueiBunyubou la 
lembü kukei. 
63Hobaje Solomonei sangmai lembüBunyubou la kukei, masu pongsu hajar 
saoto nyi hoba sanlon hajar saongaoto saoche lembei. Hibü kho tegü Choba si 
Israel shousi shuongei Bunyuboueibü chem saüenkei. 
64Khünyet chaloua ong Chobaei Bunyuboueibü chem thea kibü khongmaang 
khokei saüenkei. Aieilausi khünei juokbü lembü, shausiyung lembü, hoba 
haabü lembü kukei, aishanga Bunyubou thedanga chisaknam lemshon kho 
aeibou hanan kikei. 
65Hibü Solomonei kho chalou khünei lem likei, hoba hao yoa tan yaang 
Israelbü pendou Hamath ka Ijep shumang sühko hoba 
Mühghaü Bunyubou thedanga chalou nyet lem likei. 
66Hobaje setbounyet haoei shuong kho lintikei, hobaBunyubouei hao 
khangenbou Dawid si Israelbü to maibü kümbü shanga olinangko haoeneibü 
chem to ngaikei. 

 1 Choba Shuong 9 

Solomon Jungto Mühghaü Nyibou Longbü 
(2 Ld 7.11-22) 

1Hobaje ladang Solomoneibü chem hoba Chobaeibü chem hoba haoei 
kümmang sühko kibü pendou kümkhümbei, 

2BunyubouSolomon jungto, Gibeona longbü tegü nyibou longkei. 
3HobajeBunyubouei hao to laukei, “Ngei kaibü subüjabü hoba welau dida, kü 
nyen ponpen kila shanga ngei nyi dangbü saüenkua. Hobaje ngeibü nyek si 
ngeibü maangpon ponpen thon akiko khünei kilabü. 
4Hobaje kabou Dawid paibü tegü nyi kü thedanga saopobüa ngühmai 
maangponei paia longa hoba ngei ka la sakkubü tegü küma longa hoba 
ngeibü ngühkhüm shuong hoba matjem jungeia longa, 
5ngei kabou Dawid to lenko thekubü tegü kaibü sangle Israel thüka ngei no 
ponpen songdaktilabü. 
6Lausikei kan hoba kaneibü shisishousi kü ka banga longa hoba ngei sakkubü 
hoba ngeibü ngühkhüm apholonga, 
7ngei haoen la kubü kao ka Israel wapan aplabü, hoba ho chem laobou kü 
nyen shanga ngei saüenkei, ngei aplabü, hoba Israel lubü phang thedanga 
tetlatalabü phang che kilabü. 
8Hobaje ho chem hangletnyu aatan danbü phaibü pendouei hapan khülüh, 
dogo joyoko laulabü, ‘Aila Bunyubouei ho kao hoba ho chem to hainyu 
kümbei?’ 
9Hobaje haoenei jongailabü, ‘Aieilausi haoenei jembü pisibousi shuong Ijep 
kaodak ka leian loubou Mühghaü maan apan lubü mühghaü to mailembo 
lembei hoba khangenkei, hibü Bunyubouei haoen jungto ho shedsikhau 
sungbakei.’ ” 

Solomonei Hiram to Theyolanyobü 
(2 Ld 8.1-2) 

10Hobaje po saoche boubü thonlamto Solomonei chem penyi 
dangkei, Bunyuboueibü chem si Chobaeibü chem dangkei. 
11Tou Tairbü Choba Hiramei Solomon la cedar bu, busim hoba haoei khambü 
tegü hon kukei; hibü Solomonei Hiram la Galil kaoa sangnyu saoche kukei. 
12Hobaje Hiram, Tair ka Solomonei hao la kubü sangnyu shuong kho chühla 
loukei, hoba khübü khoei hao maang ühaiti. 

13Hobaje haoei laukei, “O ngeibü jaisina, nyi kü la kubü sangnyu shuong ai?” 
Hobaje haoei tat sühko khübü khoto Kabul kaodak dogo lauda. 
14Hobaje Hiramei Choba la hon seret khujin bang atbü saosem jungan 
hautikei. 

Solomonei Aeila Kümenleienbü 
(2 Ld 8.3-18) 

15Hobaje Solomon Chobaei nam hebü kho Bunyuboueibü chem, haoeibü 
chem, Millo, Jerusalem kümthang, Hazar, Megiddo hoba Gezer kümla hekei. 
16(Hobaje Ijepbü Choba Farao angan Gezer lekei, hoba kho jikan apbuan kho 
sangnyua kibü Kananbü haitikei, hoba sangnyu kho haoeibü nouyangshou, 
Solomoneibü yak la jongsak la kukei. 
17Hobaje Solomonei Gezer kümetkei). Hobaje haoei Beth-Horon dangngaikei, 
18Baalath si Tamar khübükei dangngaikei, 
19hoba kaonyua Solomoneibü peisilei thanshang sangnyu pendou, hoba 
haoeibü koli shuong shanga sangnyu, koli leibü mütshuong shanga sangnyu 
hoba Solomonei haoeibü olin-lemse shanga laobou Jerusalema dangmang 
sühkei khübü kho dangkei, hoba Lebanon hoba jembü sangle pendou kümbei. 
20Amorbü, Hitbü, Perizbü, Hivbü, hoba Jebusbü mütshuong aoyou Israelbü 
aying, 
21haoeneibü shousi shuong aoyoueibü kaonyek haoen phainei aoyou Israel 
shousi shuongei lepde mautila athük, haoen ka tat sühko Solomonei aaothua 
kibü khangbü lekei. 
22Lausikei Israelbü yoaje Solomonei aokei aaothua aphoku; haoen wapyobü 
shuong, haoeibü sangle khangenbü shuong, haoeibü yaangenbü shu- ong, 
haoeibü lajamleibou shuong, hoba haoeibü koli sepai hoba kailong leibü 
shuong kikei. 
23Solomoneibü kümsileia kongnyu leiyeibü shuong müt saongao ngaoto 
anjinsem kikei, kümaleia kibü shuong thüka haoen leiyeila hau kikei. 

24Lausikei Faraoeibü nouyangshou Dawid sangnyu ka longan sao la 
Solomonei dangkubü chem khüto loukei, kheijinei haoei Millo dangkei. 
25Hobaje po chenei semnei sühko Solomonei juokbü lembü, sangmai 
lembü, Bunyubou shanga dangbü lemshanga kujung 
loukei,Bunyubou thedanga kibü lemshanga jen juokko lembo loukei. Hibü 
haoei chem kho yeikei. 
26Solomon Chobaei Edom kao, Saklangbü yungnyua, laobou Eloth nyangko 
ki, khünei Ezion-gebera longchem dangkei. 
27Hobaje Hiramei haoeibü longleibü shuong, aoyouei yungnyu ngean kikei, 
haoen Solomoneibü sambü shuong yoa hautikei. 
28Hobaje haoen Ofir to long- chema haukei, hoba hon seret khujin bang atbü 
saongao leito saoche khüka Solomon jungto sungbakei. 

1 Choba Shuong 10 

Sheba Chobasaoei Peanchühbü 
(2 Ld 9.1-12) 

1 Tou Sheba Chobasao, ladang saoei Bunyubou nyena Solomon nyenhang 
shangabü ditkei, phebü sekbüei saoei hao takteila loukei. 
2Hobaje saoei shuong yaangbü che yoa ut yoa ponlemhibü peisilei yoa hon 
juong hoba namsek laang juong künan Jerusalem to loukei, hoba sao ladang 
Solomon jungto loukei, saoei jembü maangpona kibü pendou Solomon to 
lenyokei. 
3Hobaje Solomonei Choba sao to saoei phebü pendou jongaikei, hoba haoei 
aikei huan aphoko pendou sao to lenkei. 
4Hobaje ladang Sheba Chobasaoei Solomon songsihon kibü pendou hoba 
haoei kümbü chem, 
5hoba haoeibü yaangenbü shuongei shaubüyungbü denshang hoba 
khangenbü shuong küpjembo phobü hoba haoeibü soneikangbü neisimei, 
hoba haoeibü thung jungbü shuong haoei juokbü lembü kujinei 

lai Bunyuboueibü chem to angkei habü pendou hapan saoei touje ai ongkei 
laula akiko apbei. 
6Hobaje saoei Choba to laukei, “Ngeibü mütli ka kaibü kümsilei shuong hoba 
kaibü songsihon shangabü ngühlang ditbü kho tükde ong ki. 
7Khei yingsikei ngo alou shongko hoba ngeibü nyekei ühüp shongko ngei 
maialembo kikei, hoba chühashi, jamde ongkei kü la alenou; kaibü songsihon 
hoba haabü yaangbü ngei ditbü tokei khaibou. 
8Kaibü mütli hoba kaibü khangenbü aoyou ka junga athakko loda hoba kaibü 
songsihon ditda, haoenei haüa. 
9Kaibü Mühghaü, aoei ka to olinda, hoba no Israel thüka Choba yeitikei, hao 
haübou, aieilausi Bunyubouei Israel ponpen sanouda, hibü matjemla hoba 
ngühmai kümla no Choba yeitikei.” 
10Hobaje saoei Choba la hon seret khujin bang atbü saongaoto saoche, 
ponlemhibü juong hoba namsek laang juong kukei. Sheba Chobasaoei 
Solomon Choba la ponlemhibü juong kubü tegü lubü ka haoei ühüp. 
11Hobaje Ofir ka hon hoba almug bu hoba tokei namsek laang juong 
Hirameibü longchema künbakei. 
12Hobaje Chobaei almug buei Bunyuboueibü chem hoba Chobaeibü chem 
shanga khamthung hoba chia laubü shuong shanga kongkin si pithung 
kümbei. Hobaje tat sühko almug bu alou hoba ühüpbei. 
13Hobaje Solomon Chobaei jembü Choba chemkanbü peisilei juong 
maangmai kubü to limbo Sheba Chobasao la saoei mangsühbü hoba saoei ai 
ong hikei pendou kukei, hoba jembü kaodak to sao hoba saoeibü sambü 
shuong pendou meimeijung ngaikei. 

Solomon Chobaeibü Keisiyaang 
(2 Ld 9.13-28) 

14Hobaje po chenei Solomon jungto loubü hon jekbü shuongei sungbabü hoba 
namyak namseibü shuongei sungbabü, hoba ngühyem lulu ka Choba 
shuongei kubü, 

15hoba governor shuongei kubü to limbo seret khujin bang atbü hon saongao 
lakto saosemto lak kikei. 
16Solomon Chobaei honei yaübü aih yaangbü saoan kümbei, aih wekoa hon 
shekel saongao lak bang atkei. 
17Hobaje haoei honei aih saongao sem kümbei, hoba aih chenei haoei hon 
pound lak sühko lean kümbei hoba Chobaei Lebanon yamchema khübü kho 
phokei. 
18Aeilaleko tokei Chobaei thunyu hauh jinan thükto hondei lakan Choba 
setshang yaangbü che kümbei. 
19Hobaje Choba setshang to angla kho younak lak kikei, hoba Choba setshang 
thüka tongtongbü kikei, hoba setshang jijihama ik denshang kikei, hoba ik 
denshanga molosaonyu penyi kikei. 
20Hobaje khünei molosaonyu anthüknyi, hoba kho younak lak jijiham thona 
lokei. Kho phatbü lubü Choba sangle aineikei akitei. 
21Hobaje Solomon Chobaeibü thung pendou honei küman kikei, hoba 
Lebanon chema jungeibü thung pendou hon lanbüei küman kikei, hoba 
chandinameije aikei küman akitei; aieilausi Solomon Choba haanga kho aikei 
aweei. 
22Aieilausi Hirameibü longchem leiyeibü shuongei po sema che hon, 
chandinam, thunyu hauh, kumei hoba meisu shuong, dogo künbako kikei. 
23Hibü Solomon Choba kaodaka Choba pendou tokei nyaksinam hoba 
songahona pendou to shanenbou kikei. 
24Hobaje kaodakbü pendouei Solomon la Mühghaüei haoeibü maangpona ai 
songsihon kukei kho ditla lambei, 
25hoba haoen mütpem wekoei hao jungto po weko chandinam thung, hon 
thung, neisimei, lakbühongbü hele, ponlemhibü peisilei, koli shuong, hoba 
gadu shuong sungbakei. 

26Hobaje Solomonei koli sepai shuong hoba koli kailong hajar cheto saongao 
lei hoba koli sepai shuong hajar anthüknyi haoei phokei, hoba khübü koli 
kailong shuong haoei Jerusalema Choba yoa phokei. 
27Hobaje Chobaei Jerusalema laangminshou hima chandinam phokei, hoba 
bhuklong hima cedar bulong juong haoei kekei. 
28Hobaje Solomonei phobü koli shuong kho Musri si Kilikia ka sungbabü koli 
shuong kikei, hoba Chobaeibü namyak namseibü shuongei khübü kho tan tan 
weko namtet kuan jekngaikei. 
29Hobaje koli kailong che Ijep ka chandinam saongao lakei sungbakei, hoba 
koli che saongaoto anjinsemei hoba kho tegü Hitbü Choba pendou hoba 
Siriabü Choba pendouei lulu shanga sungbakei. 

 1 Choba Shuong 11 

Solomon Mühghaü Jungka Bangbü 

1Tou Solomon Chobaei küksithang sao juong, Fa- raoeibü nouyangshou to 
liman, Moab, Ammon, Edom, Sidon hoba Hit, khübü sao sanoukei, 
2lausikei khübü mütli sao shangabü Bunyubouei Israelbü to laukei, “Kan 
haoen yoto ütjan, khei ayinglonga khübüei kaneibü maangpon lubü mühghaü 
jungto leilabü.” Lausikei Solomonei khübü to sanoua khapyoan apbei. 
3Hobaje haoeibü yaksi saongao nyet kikei, hoba thangnyu saongao sem kikei; 
hoba haoeibü yaksi shuongei haoeibü maangpon ayingbü to sattikei. 
4Aieilausi ladang Solomon jai lekei, haoeibü yaksi shuongei haoeibü maang- 
pon haoeneibü mühghaü jungto leikei hoba haoeibü maangpon haobou 
Dawid tegü akitei. 
5Aieilausi Solomon Sidonbü mühghaü, Ashtorethbü hoba Ammonbü 
mangsenlabü Molek aeto sepeikei. 
6Hobaje Solomonei Bunyubou thedanga ai amaibü ki kho jungeikei, hoba 
bouei kümbü tegü ayingko hao Bunyubou aeto ohau. 



834 

 

 
   Saopobü Lai 

© 2002, Bible Society of India. 
 

 
 

 

7Kho phaia, Solomonei Moabbü mangsenlabü Khemosh shanga hoba 
Ammonbü shousi shuong mangsenlabü Molek shanga Jerusalem nyangko 
kibü shongha chem loubünyu dangkei. 
8Hobaje kho tegü haoeibü küksithang sao yaksi pendou, aoyouei jen juokko 
hoba haoeneibü mühghaü shuong lembei, haoen shanga haoei kümbei. 
9Hobaje Bunyubouei Solomon to khauangkei, aieilausi Israel Mühghaü ao hao 
jungto nyinei longkei, hao ka haoeibü maang- pon bangkei. 
10Hobaje kho shanga hao la ngühkhüm kuko lubü mühghaü jungto ohaujan 
dogo laukei, lausikei Bunyubouei ai sakkukei kho haoei aküm. 
11Hibü Bunyubouei Solomon to laukei, “Nyi hai kümshongko hoba nyi kü to 
theyolanyobü hoba sengkubü ngühkhüm shuong laobou ngei ka la sakkukei 
kho aphoshongko kaibü sangle kho maimaitham ngei leilukulabü, hoba kho 
ngei kaibü sambü la kulabü. 
12Lausikei kabou Dawid nyenmai shanga kaibü jihsiphaia ngei akümlabü, 
lausikei kaibü shou jihsiphaia ngei kho leilutikulabü. 
13Khei yingasikei ngei sangle pendou kho aleilutikulabü, ngo khangenbou 
Dawid shanga hoba Jerusalem laobou ngei pienkei kho shanga ka shou la 
ngei sangle che kulabü. 

Solomoneibü Dangbou shuong 

14Kheijinei Bunyubouei Edombü Hadad Solomon khulimbo dangbou yeitikei, 
hao Edoma Chobaeibü phetphanbou kikei. 
15Aieilausi ladang Dawid Edoma kikei, lakjaibou lajamleibou Joab, wapyoa 
haibü shuong khünla angan kikei, hoba Edoma bousu pendou haitikei. 
16(Aieilausi Edoma bousu pendou ühaitikhüm shongko Joab si Israelbü 
pendou khünei kikei.) 
17Hobaje Hadad yoa haoboueibü sambü shuong Edombü at Ijep to 
satetlangkei; Hadad je nashou hanbü che ong kiteikei. 

18Hobaje haoen Midian ka meimeian Paran to Ijepbü Choba Farao jungto 
lousi hao la chem che kukei, hoba shausiyung kubou la lela hao pienkei hoba 
hao la kao kukei. 
19Hobaje Farao Choba ka Hadadei onou yaang hapsi jembü yak Tahpeneseibü 
na hao la yakla lela kukei. 
20Hobaje Tahpeneseibü naei hao la bousu shou che Genubath bukkukei, ao 
Tahpeneesei Farao Choba jungto hautikei, hoba Faraoeibü chema haoeibü 
shousi yoa Genubath kho chingenkei. 
21Hobaje ladang Ijepa Hadadei Dawid haoeibü bousi shuong yoa yepa dogo 
ditkei, hoba lakjaibou Joab haia dogo ditkei, Hadadei Farao to, “Ngo ngeibü 
kaodak to ngaitikai” dogo laukei. 
22Kheijinei Faraoei hao to laukei, “Nyi kü to aiei maang ühaida, hoba 
chühashi, aila no kaibü kaodak to haumang sühda?” Hobaje haoei laukei, “Ai 
aying, khei yingsikei ngo khei ong hautikai!” 
23Hobaje Eliadeibü shou Re- zon, ao hao sambou Zoba Choba Hadadezer ka 
satjung haukei, Mühghaüei hao khulimbo dangbou longtikei. 
24Hobaje haoei sepai tan che thüka leiyeibou yeian jembü mütli hao jungto 
leishaikei, hoba ladang Dawidei hao Zobaa haitikei, haoen Damaska to loukei 
hoba khünei kian Damaskaa songdakkei. 
25Hobaje Solomonei songdakbü sünga Hadadei amaibü kümbü shanga hao 
Israeleibü dangbou yeikei, hoba Israel to mangsenkei hoba Siriabü thüka 
songdakkei. 

Jeroboam to Mühghaüeibü Thebülanbü 

26Hobaje Nebateibü shou Je- roboam, Zereda kabü Efraim ka, hoba Solomon 
khangenbou che, aoeibü nyu latnyu che nyenei Zerua kikei; haoeikei jembü 
ik Choba khulimbo tuokkei. 
27Hobaje haoei jembü ik Choba khulimbo tuokbü kho ho kikei, Solomonei 
Millo kümbei hoba haobou Dawid sangnyu leilubü kümetkei. 

28Hobaje Jeroboam kho kaangbüsekbü müt che kikei hoba Solomonei 
heshoubou kho aeibou sobüsepbü müt che dogo chühenkei, hoba Josef mütli 
ka kümsilei pendou hao la khümbo kukei. 
29Hobaje kho chaloua ladang Jeroboam Jerusalem ka haukei, Shilobü Ahija 
thuseibouei hao lama hapbei. Tou Ahija neisimei haanbü lean kikei; hoba 
haosi mütpem khongthua kikei. 
30Hobaje Ahijaei nei haanbü laobou haoei neian kikei kho hangletkei hoba 
anthüknyi la yeiko jitnyinkei. 
31Hobaje haoei Jeroboam to laukei, “Nyi phejan an leashi, aieilausi Israel 
Mühghaü Bunyubouei hai lauda, ‘Chühashi, ngei Solomon ik ka sangle kho 
jitnyinlabü hoba ka la mütli an kulabü. 
32Lausikei ngo khangenbou Dawid nyen shangabü hoba Jerusalem nyen 
shangabü Israel mütli pendou ka pienbü sangnyu kho mütli che ngei lelabü. 
33Aieilausi haoenei ngo maan apbei, hoba Sidonbü mühghaü, Ashtoreth hoba 
Moabbü mühghaü Khemosh hoba Ammonbü shousi shuong mühghaü Molek 
haoenei lembei, hoba ngeibü ngühmai shuong ajungeiko hoba haobou Dawid 
hima akiko haoenei ngeibü lamnyua apai. 
34Khei yingasikei sangle pendouje ngei hao ka asungngailabü; lausikei ngo 
khangenbou Dawid, aoei ngei sakkubü hoba ngeibü ngühmai jungeikei, hao 
shangabü, ngei haoeibü salang sünga Choba yeitilabü. 
35Lausikei hao shou ka sangle sungngailabü, hoba ngei ka la chung an khokei 
kulabü. 
36Hobaje ngo khangenbou Dawidei Jerusalem kü thedanga hantin che phola 
shanga, laobou ngei kü nyen shanga khünei phola pienkei, hao shou la ngei 
chung che kulabü. 
37Hobaje ngei no lelabü, hoba kaibü soushou pendouei mangsühbü tegü nyi 
songdaklabü hoba nyi Israel thüka songdaklabü. 

38Hobaje ngei sakkubü pendoua nyi ngüha lea longa, hoba kü thea ai janbü ki 
kho kümbo hoba ngeibü lamnyua paia longa hoba ngo khangenbou Dawid 
hima ngeibü ngühkhüm hoba ngei sakkubü shuong phoa longa, khei ngo ka 
yoa kilabü, hoba ngei Dawid shanga kümbubü tegü ngei chem tükde 
dangkulabü hoba ngei ka la Israel kulabü. 
39Hobaje kho shanga ngei Dawid lilabü thensilen khonkutilabü, lausikei 
ponpen shanga aying.’ ” 
40Hibü Solomonei Jeroboam haitila lambei, lausikei Jeroboam meimeijung 
Ijep Choba Shishak jungto Ijep to satetlangkei; hoba Solomon ühaishongko 
Ijepa kikei. 

Solomon Haibü 
(2 Ld 9.29-31) 

41Tou Solomoneibü kümsilei joubü hoba haoei kümbü pendou hoba haoeibü 
songsihon khübü kümsilei pendou kho Solomoneibü lea doan aki lo? 
42Hobaje Solomonei Israelbü pendou thüka Jerusalema songdakbü kho po 
saonyi kikei. 
43Hobaje Solomon bousi shuong yoa haksokei hoba haobou Dawid sangnyua 
khünkei hoba hao shou Rehoboamei hao jeiko songdakkei. 

1 Choba Shuong 12 

Yungkük Phangshuongei Khulimbü 
(2 Ld 10.1-19) 

1Kheijinei Rehoboam Shekhem to haukei, aieilausi Israelbü pendou Shekhem 
to hao Choba yeitila louan kikei. 
2Hobaje ladang Nebateibü shou Jeroboamei kho ditkei (aishanga khün sühko 
hao Solomon Choba ka satetlangan Ijepa ong kiteikei), kheijinei haoenei hao 
ngala hautikei. 
3Hobaje Jeroboam yoa Israelbü tan pendou loukei hoba Rehoboam to hai 
laukei, 

4“Kabouei kün on atshaitikei, hibü tou kabouei ai amaibü kümbei kho 
kümetashi hoba haoei on atshaibü ai kün la künkukei kho songoktham 
yeitishi hoba künei no khangenlabü.” 
5Hobaje haoei haoen to laukei, “Ngaiashi, hoba chalou sem phaia nyibou kü 
jungto kangai.” Hibü mütshuong sepeinyu ngaikei. 
6Hobaje Rehoboamei jaishou shuong, aoyou haobou Solomon langkeijinei 
khangenbü shuong kikei, haoen to hai phekei, “Ngei habü mütshuong to 
jongaila kanei kü la ai songsido kula?” 
7Hobaje haoenei hao to laukei, “No tat habü mütshuong khangenbou che 
yeimang süha longa nyi haoen khangenashi hoba haoen to ngüh maibüei 
jongaiko joyoashi, khei yingalonga haoen kho ponpen shanga no khangenbou 
yeilabü.” 
8Lausikei jaishou shuongei hao to ai lenkei kho asunglet, hoba heshou shuong 
aoyou hao yoa liko chingenkei hoba aoyou hao yoa lokei, haoen ka haoei 
songsido lekei. 
9Hobaje haoei haoen to laukei, “Aoyouei kü to, ‘Kabouei künkubü on sotishi,’ 
dogo laukei haoen to jongaila shanga kaneikei ai songsido kula?” 
10Hobaje heshou shuong aoyou hao yoa liko chingenkei haoenei hao to 
laukei, “Ka to aoyouei, ‘Kabouei kün on atshaitikei, lausikei nyi songoktishi,’ 
dogo lauko joyokei, nyi haoen to hai lenshi, ‘Ngeibü ikjishou hanbou ho 
küboueibü shenjang tokei shangtüngbou!’ dogo lenshi. 
11Hobaje kübouei kan on atshaitikei yingalonga khüto ngei aei jinyokulabü; 
hoba kübouei kan to semjinei ngüman kialonga ngei kan sinkipei 
shieikoelabü.” 
12Hibü semnyet phaia Jeroboam hoba mütshuong pendou Rehoboam jungto 
ngaikei, aieilausi Chobaei laukei, “Chalou semnyeta kü jungto kangai.” 
13Hobaje haoei jaishou shuongei hao to lenbü inletkeibuba mütshuong to 
aeibou shoulotham jongaikei, 

14hoba heshou shu- ongei songsido kubü tegü haoei jongaiko laukei, 
“Kübouei kan buleng atshaitikei, khüto ngei tokei jinyokulabü; hoba kübouei 
kan to semjinei ngümbei, lausikei ngeije kan sinkipei shieikoelabü.” 
15Hibü kho tegü Chobaei mütshuong to ngüha ale, aieilausi kho Bunyubouei 
haüthüktibü, khei haoeibü ngüh loushedla shanga Bunyubouei Shilobü Ahija 
danko Nebateibü shou Jeroboam to joyokei 
16Hobaje ladang Israelbüei haoen to Chobaei ngüha aleda dogo ngean apbei, 
haoenei Choba to laukei, “Dawid yoa kün phejan aki, Jesse shousi to kün 
ainei hambei? O Israel, kan lulu neichem to linashi! O Dawid, kan jembü 
chem lamjung ngaiashi!” Hibü Israelbü shuong lulueibü neichem lamjung 
ngaikei. 
17Lausikei Jihuda sangnyu shuonga kibü Israel shousi shuong shangaje haoen 
thüka Rehoboamei songdakkei. 
18Kheijinei Rehoboam Chobaei Adoram, ao kümaleia leiyeibou kikei, hao 
hautisi Israelbü pendouei hao to laangei tetkei, hoba hao haikei. Hobaje 
Rehoboam Choba haoeibü koli kailonga tongde pükan Jerusalem to satkei. 
19Hibü Israelei tat sühko Dawid chung khulimbo loda. 
20Hobaje ladang Israelbüei Jeroboam longeia dogo ditkei, haoenei hao 
mütshuong jungto ngakei, hoba Israelbü pendou thüka hao Choba yeitikei. 
Jihuda chung ong Dawid thensilen yoa ngühmaang lanko yokei. 

Shemaiaeibü Thusei ngüh 
(2 Ld 11.1-4) 

21Ladang Rehoboam Jerusalem to lousühkei haoei Jihuda chung hoba 
Benjamin chung pendou pienbü shuong wapyobü shuong hajar saongaoto lei 
Israel chung khulimbo wapyola hoba Solomoneibü shou Rehoboam jungto 
nyiboukei sangle sungbala huishaikei. 
22Lausikei Mühghaü müt Shemaia jungto Mühghaü ngüh louan laukei, 
23“Jihuda Choba Solomoneibü shou Rehoboam to hoba Jihuda si Benjamin 
chung pendou to hoba joubü mütshuong to hai lenashi, 

24‘Khei Bunyubouei lauda, kan üangjan ayingsi Israelbü shuong, kaneibü 
jaisinasi shuong khulimbo awapyojan, hoba mütpem weko lulueibü chem to 
ngaiashi; aieilausi ho ngeibü kümsilei.’” Hibü haoenei Bunyuboueibü ngüha 
leko mütpem weko lulueibü chem to ngaikei. 

Jeroboam Bunyubou jungka Sepeibü 

25Kho phaia Efraim shongh kaodaka Jeroboamei Shekhem lapheishon 
kümbei, hoba khünei longche kikei, hoba haoei khüka meimeijung hauan 
Penuel kümbei. 
26Hobaje Jeroboamei haoeibü maanga laukei, “Dawid jungto sangle kho 
nyibou ngailep yingkao? 
27Jerusalema Bunyuboueibü chema habü mütli shuongei lembü kula anga 
longa kheijinei habü mütli maangpon haoeneibü bunyu, Jihudabü Choba 
Rehoboam jungto sepeilabü, hoba ngo haitilabü, hoba Jihuda Choba 
Rehoboam jungto ngailabü.” 
28Kheijinei Chobaei huon lambei, hoba honeibü masu paangshou penyi 
kümbei hoba haoei haoen to laukei, “Kan shanga Jerusalem to anglabü kho 
aeibou sekkei, kan Ijep kaodak ka leian loubü mühghaü shuong to chühashi, 
O Israel.” 
29Hobaje haoei che Bethela phokukei hoba lubü kho Dana phokukei. 
30Hobaje kho kümsilei shabü che la yeian apbei, aieilausi mütshuongei che 
kho lemlakei Dan sühko haukei. 
31Hobaje haoei shongh shongha lemshang kümbei, hoba mütshuong yo ka 
haoei ungshedbou shuong pienkei, lausikei haoen Levi shousi shuong aying. 

Bethela Lembü Yuktibü 

32Hobaje Jeroboamei lit set boubü chalou anthükngao bounyet lemsilang che, 
Jihudaa kümbü phatko Bethela khangkei, hoba lemshon to angan haoei 
kümbü masu paangshou shuong la lemla kukei; hoba haoei Bethela 
ungshedbou shuong phokei. 

33Hobaje lit set boubü chalou anthükngao boubüa haoei Bethela lemshang 
laobou kümbei khüto angkei, kho haoei jembü maangpona dambo kibü lit 
kikei, hoba haoei Israel shousi shuong shanga lem che likei, hoba jen jikla 
hao lemshang to angkei. 

 1 Choba Shuong 13 

1Tou chühashi, Jeroboam lemshon nyangko loan jen juoklabü 
jihsiphaia Bunyuboueibü ngühei Mühghaü müt che Jihuda ka Bethel to 
loukei. 
2Hobaje Bunyubou ngühei lemshon khulimbo haoei ngekko laukei, “O 
Lemshon, lemshon! Bunyubouei hai lauda: ‘Chühashi, Josia nyenan Dawid 
chung ka nashou che buklabü, hoba haoei shongh lemshang kabü 
ungshedbou shuong, aoyouei ka to jen juokda, haoen ka thüka lemlabü hoba 
müteibü losilak ka thüka juoklabü.’” 
3Hobaje haoei khünyet chaloutham tetsida che kuko laukei, “Bunyubouei 
joyobü ho chühashi: Lemshon kho lusaklabü hoba kho thük kabü tap 
phinlabü.” 
4Hobaje ladang Bethela lemshon khulimbo Mühghaü mütei joyobü Chobaei 
ditkei, Jeroboamei ik shingan lemshon ka laukei, “Hao lapashi!” Hobaje 
haoeibü ik laobou haoei hao khulimbo shingkei kho pheian apbei, hoba 
haoeibü ik kho nyibou haoei sungngaila athükko apbei. 
5Hobaje Bunyubou ngühei Mühghaü mütei joyobü tegü lemshonkei leilukei 
hoba lemshang ka tap longkei. 
6Hobaje Chobaei Mühghaü müt to laukei, “Ngeibü ik maila shanga kaibü 
Mühghaü to nyi kü shanga sukujakushi.” Hobaje Mühghaü 
mütei Bunyubou to sukujakukei, hoba Chobaeibü ik nyishou tegü nyibou 
maian apbei. 
7Kheijinei Chobaei Mühghaü müt to laukei, “Kü yoa chem to louan denche 
shauashi, hoba ngei ka la jongsak che kulabü.” 

8Lausikei Mühghaü mütei Choba to jongaiko laukei, “Nyi kaibü nyaksinam 
jamde kuasikei ngo ka yoa ohaulabü, ayingsi ngei hanei ashau ayungkulabü; 
9aieilausi Bunyubou ngühei kü to hai laukei, ‘Nyi wentek ashaulabü ayingsi 
deikei ayunglabü, ayingsi no loubü lam to angailabü.’” 
10Hibü hao Bethel to loujinei paibü haang ka ayingko lubü lamnyu aeka 
ngaikei. 

Bethel kabü Thuseibü Jaishoubou 

11Tou Bethela thuseibü jaishou che kikei, hoba haoeibü shousi louan Bethela 
kho chaloua Mühghaü mütei ai kümbei pendou lenkei; haoei Choba la ai ong 
lenkei, haoenei boulakei khübü pendou lenkei. 
12Hobaje haoeneibü bouei haoen to laukei, “Hao laeto haukei?” Tou haoeibü 
shousi shuongei Jihuda ka loubü Mühghaü müt laeto haukei kho hapan kikei. 
13Hobaje haoei haoeibü shousi shuong to laukei, “Kü la gadu lamlekubü.” 
Hobaje haoenei hao la gadu lamlekukei; hoba hao khünei setkei. 
14Hobaje hao Mühghaü müt phaito haukei, hoba haoei hao yembulong che 
phanga setan hapbei; hoba haoei hao to “No Jihuda ka loubü Mühghaü müt 
kho yinglao?” dogo phekei. Haoei “Ngo yingkei” dogo jongaikei. 
15Kheijinei haoei hao to laukei, “Chem to louan kü yoa shauayungashi.” 
16Hobaje haoei laukei, “Ngo ka yoa alongeilabü, ayingsi ohaulabü, ayingsi 
ngei ho kaoena ashau ayunglabü; 
17aieilausi Bunyuboungühei kü la hai lenakei: ‘Nyi ashau ayunglabü ayingsi 
khünei deikei ayunglabü ayingsi no laeka loukei khito angailabü’ ” 
18Hobaje jaishou thuseibouei hao to laukei, “Ngokei no tegübü thuseibü che 
yingkei. Hobaje khuthük hangangbü cheei Bunyuboungühei: ‘Hao ka chem to 
shaula yungla leian kangai,’ dogo kü to laukei.” (Lausikei thuseibou jaishou 
khoei hao thedanga yepeikei.) 
19Hibü Mühghaü müt kho hao phai semjung hauan haoeibü chem- a shaukei 
yungkei. 

20Hobaje haoen shaubü yungbü denshanga setjinei hao leian ngaibou 
thuseibou jungto Mühghaü ngüh loukei. 
21Hobaje Jihuda ka loubü Mühghaü müt to hai laukei, “Bunyubouei hai 
lauda: ‘Nyi Bunyubou sembung ka laubü ngüha ale, hoba ngei ka la 
sakkubü Bunyubou ka Mühghaü ngühkhüm ajungei. 
22No longeikei hoba Bunyubouei ka to teshau hoba teyung dogo laubü aditko 
nyi shaukei hoba dei yungkei. Hibü no hailabü hoba kaibü mang kabousi 
shuongeibü heea akhünlabü.’ ” 
23Ladang Mühghaü mütei shaukei yungkei, jaishoubou thuseibouei haoei 
leian longeibou thuseibou kho settila gadu lamlekukei. 
24Hobaje ladang hao haukei, lama molosaonyu che haüyoan hao taketkei 
hoba haoeibü mang lama tekan apbei hoba gadu hao nyangko loan kikei, 
hoba molosaonyu haibü mang nyangko loan kikei. 
25Hobaje chühashi, mütshuong danjung haukei hoba haibü mang lama tekan 
apan hapbei hoba molosaonyu khünei loan kikei hoba haoenei louan 
thuseibou jaishoubou to kho lenkei. 
26Hobaje ladang thuseibouei kho ditkei, haoei laukei, “Bunyubousembungei 
lenbüa ngüha alebü Mühghaü müt kho hao; khei yingbüeiBunyubouei hao 
molosaonyu la khümbo kukei, hoba Bunyuboungühei hao la lenbü tegü 
molosaonyuei hao haitian phenthetkei.” 
27Hobaje haoei hao shousi shuong to laukei, “Kü shanga gadu lamlekushi,” 
hoba haoenei kho lamlekukei. 
28Hobaje hao haukei hoba lama haibü mang kho apan hapbei, hoba gadu si 
molosaonyu ham haibü mang nyangko loan kikei. Molosaonyuei haibü mang 
kho ashau ayingsi gadukei aleiluti. 
29Hobaje thuseibouei Mühghaü müt haibü mang kho sungjung louan gadu la 
küntian sangnyu to sungbaan mang haapbo hao khünkei. 

30Hobaje haoei haibü mang kho haoeibü heea phokei hoba haoenei hao 
shanga mang haapbo laukei, “Ügütü, küna!” 
31Hobaje hao khünan phaia haoei haoeibü shousi shuong to laukei, “Ladang 
ngo hailaje Mühghaü müt khünshang heea ngokei khünshi, haoeibü lo 
nyangko ngeibü lo phoshi. 
32Aieilausi Bethela lemshon khulimbo, hoba Samaria sangnyu shuonga 
lemshang pendou khulimbo laobou haoei Bunyubou ngühei ngekkei, kho 
maimaitham loushedlabü.” 

Jeroboam Haila Mubü Shabü 

33Kho phaiakei Jeroboamei haoeibü shabü lam ka asepei, lausikei nyibou 
tokei mütshuong ka ungshedbou shuong pienkei hoba aoyouei maangangkei 
haoei hao saüenkuko ungshedbou pienkei. 
34Hobaje Jeroboam shanga ho shabü yeikei, khei chung wapan apla hoba 
kaonyudak ka lemailela mautilabü lele yeikei. 

1 Choba Shuong 14 

Jeroboameibü Shou Haibü 

1Kho chaloua Jeroboameibü shou Abija shatkei. 
2Hobaje Jeroboamei hao yak to laukei, “Meimeiashi, hoba Jeroboameibü yak 
dogo angela shanga sanoudambo no lolo hele jeileiashi hoba Shilo to hauashi. 
Hobaje chühashi, khünei Ahija thuseibou, aoei habü pendou thüka ngo Choba 
lelabü dogo laukei, hao jungto hauashi. 
3Hobaje wentek an yoa naodei jungan hao jungto hauashi hoba haoei ka la 
nashou kho aila yeila kho lenlabü.” 
4Hobaje Jeroboameibü nyakei kho tegü kümbei hoba meimeijung Shilo to 
loukei, hoba Abijaeibü chem to loukei. Tou Ahijaei nyekei ühüp, aieilausi hao 
baushi sinan kikei. 
5Hobaje Bunyubouei Ahija to laukei, “Chühashi, Jeroboameibü yak saoeibü 
shou shangabü phela louada, aieilausi hao shatko kia; ho tegü hai sao to 
lenshi, aieilausi sao loujinei sao lubü yaksa tegü loulabü.” 

6Hobaje ladang Ahijaei sao koukhün nyangko loubü youlangh ditkei, haoei 
sao to laukei, “Kaiyeda, no Jeroboameibü yak, aila nyi lubü tegü hanglenda? 
Aieilausi ngei ka shanga ngühlang amaibü kia. 
7Israel MühghaüBunyubouei hai lauda, dogo Jeroboam to lenashi. ‘Ngei no 
kaibü mütli yoa yaangentikei, hoba kaibü mütli Israelbü thüka Choba 
yeitikei, 
8hoba Dawid mütli ka ngei sangle sungngaian ka la kukei; lausikei ngo 
khangenbou Dawid, aoei ngeibü ngühkhüm shuong jungeikei, hoba aoei 
jembü maangpon khümboei ngei lenbü phai sembei, hoba kü thea maibü 
pendou kümbei, hao tegü no aying, 
9lausikei nyi ka thedanga kibü pendou to aeian amaibü kümbei hoba kü ka 
bangan lubü mühghaü shuong kümbei, hoba ngo maangto shattiko ka phainei 
ngo apyokei. 
10Hibü chühashi, ngei Jeroboam mütli khulimbo amaibü sungbalabü, hoba 
Jeroboam ka bousushou pendou wapan aplabü, ao thüngan ki hoba Israel 
kaoa khühlepbü hoba soloa kibü pendou kho tegü chemkubü shuongei 
odsinot kuan apbü tegü Jeroboam chung lemailela pendou amauti shongko 
kuan aplabü. 
11Hobaje Jeroboam mütli ao sangnyua hailaje keiei shaulabü, hoba ao seka 
hailaje mühkabü au shuongei shaulabü, aieilausi Bunyubouei khei lena!’ 
12“Hibü no meimeiashi hoba kaibü chem to hauashi hoba no ladang kaibü 
sangnyu to you yaüjung atlaje kaibü shou hailabü. 
13Hobaje Israelbü pendou hao shanga mang haaplabü, hoba khünlabü; 
aieilausi Jeroboam chung yo ka Bunyubou Israel Mühghaüei hao to ong 
maibü hansho hapbei, hoba hao ong heea khünlabü. 
14Tokei Bunyubouei Jeroboam chung wapan aplabü hoba hao jeila Israel 
thüka Choba che longtilabü. Ho tat chalou ki! Ai? Haü, tou yingkei. 
15Aieilausi deia thakdu topeibü tegü Bunyubouei Israel nyaakeitilabü hoba ho 
kao maibü laobou pisibousi shuong la kubü ka haoei Israel li ka pheian 

aplabü hoba hao Eufrates shumang thi aenei phinnyintilabü; aieilausi 
haoenei Bunyubou khau lottiko haoeneibü lemshang kümbei. 
16Hobaje haoei Jeroboam shedbü shanga Israel khümbo kuan aplabü, laobou 
haoei shabü shonkei hoba kho shedbü Israelbü la shontikei.” 
17Hobaje Jeroboameibü yak meimeijung satkei hoba Tirza to loukei, hoba sao 
chem nyangko loujinei nashou kho haian apbei. 
18Hobaje Bunyubou ngühei hao khangenbou Ahija thuseibou danko laubü 
tegü Israelbü pendouei hao khünkei, hoba hao shanga mang haapbei. 

Jeroboam Haibü 

19Jeroboameibü joubü kümsilei, laobou haoei wapyokei hoba lai songdakkei 
kho Israelbü Choba shuong Lüngbüdobü Lea doan kia, khüto chühshi. 
20Hobaje Jeroboamei songdakbü po saoto nyi kikei, hoba hao bousi shuong 
yoa yepbei, hoba hao shou Nadabei hao jeiko songdakkei. 

Jihudabü Choba Rehoboam 
(2 Ld 11.5—12.15) 

21Solomoneibü shou Rehoboamei Jihudaa songdakkei. Rehoboam ladang 
songdakla khangkei, hao po saoto che kikei, hoba haoei po anthük 
nyet Bunyubouei Israel phang pendou shanga pienbü Jerusalema haoeibü 
nyen shanga songdakkei, hoba haonyu Ammonbü sao Naama nyenbü kikei. 
22Hobaje Bunyubou thedanga ai amai kho Jihudaei kümbei, hoba haoeneibü 
pisibousi shuongei kümbü to liman haoeibü shabüei Bunyubou maangto 
shattiko shed shonkei. 
23Haoenei haoen shanga shongh wekoa hoba sangtüngbü bulong phanga 
shomenbü shonghshou, saopobü thaonyu shuong, hoba Ashera kümbei. 
24Yongbou, kaonyua küksithang lemshanga pejapelabüa jembü phe yaakbü 
bousu shuong mangkei kikei. Jihudaei Bunyubouei Israelbü thedang ka shian 
sattibü phangshuongei jungeibü mangsenlabü shabü pendou kümbei. 
25Tou Rehoboam Choba po ngao boubüa Ijepbü Choba Shishakei Jerusalem 
shila longkei. 

26Hobaje haoei Bunyuboueibü chem kabü nyaksinam hoba Chobaeibü chem 
kabü nyaksinam, khei haoei pendou sunglangkei hoba Solomonei honei 
kümbü aih pendou langkukei. 
27Hobaje Rehoboam Chobaei khübü jeila chisaknamei aih kümbei, hoba 
Chobaeibü sepai koukhün lombü leiyeibü shuong ik to khümbo kukei. 
28Hobaje ladang ong Choba Bunyuboueibü chem to haukei sepai shuongei 
khübü kho jungkei hoba lemshanga phokei. 
29Rehoboameibü joubü kümsilei shanga hoba haoei kümbü pendou Jihudabü 
Choba shuongeibü Lüngbüdobü lea doan aki lo? 
30Hobaje athakko Rehoboam si Jeroboam kanglanga wapyo kikei. 
31Hobaje Rehoboam haoeibü pisibousi shuong yoa yepbei, hoba Dawid 
sangnyua haoeibü bousi shuong yoa khünkei hoba haoeibü nyu Ammonbü 
sao nyen Naama nyenbü kikei, hoba hao jeiko hao shou Abijaei songdakkei. 

 1 Choba Shuong 15 

Jihudabü Choba Abija 
(2 Ld 13.1—14.1) 

1Tou Nebat shou Jeroboam po anthükset boubüa Abijaei Jihuda thüka 
songdakla khangkei. 
2Haoei Jerusalema po sem songdakkei, hoba haoeibü nyu Abishalomeibü 
nouyangshou Maaka nyenbü kikei. 
3Hobaje haobouei shangied kümbü shabüa paikei, hoba haobou Dawid tegü 
ayingko Bunyubou haoeibü Mühghaü junga haoeibü maangpon amuko kikei. 
4Lausikei Dawid nyen shanga Bunyubouhaoeibü Mühghaüei hao phainei 
haoeibü shou lola shangabü hao la Jerusalema wanthung che Jerusalem 
khümetangetla kukei. 
5Aishanga Dawidei Bunyubou thedanga ai janbü kho kümbei, hoba hao la 
haoeibü langkeia ai ong kümla sakkukei, khei Hitbü Uria to kümbü to liman, 
pendou haoei kümbei. 

6Tou Rehoboam si Je- roboam ham kanglanga khangbü wapyo Abijaeibü 
salang sünga kikei. 
7Hobaje Abijaeibü kümsilei pendou hoba haoei kümbü Jihudabü Choba 
shuong Lüngbüdobü lea doan aki lo? Hobaje Abija si Jeroboam ham 
kanglanga wapyo kikei. 
8Hobaje Abija bousi shuong yoa yepbei hoba Dawid sangnyua haoenei hao 
khünkei, hoba hao shou Asaei hao jeiko songdakkei. 

Jihudabü Choba Asa 
(2 Ld 15.16—16.6) 

9Israelbü Jeroboam Choba po saoche boubüa Jihuda thüka Asaei songdakla 
khangkei. 
10Hobaje Jerusalema haoei po saonyito che songdakkei hoba haoeibü nyu 
nyen Maaka, Abishalomeibü nouyangshou kikei. 
11Hobaje haobou Dawidei kümbü tegüBunyubou thedanga ai janbü ki kho 
haoei kümbei. 
12Hobaje haoei bousu si bousu jajasasabü kümsilei apbukei hoba pisibousi 
shuongei kümbü heangsho pendou haoei apbukei. 
13Hobaje tokei haoeibü nyu Maaka Chobasao leko kibü ka haoei thaktikei; 
aieilausi saoei Ashera shanga mangsenlabü heangsho che kümbei hoba Asaei 
kho heangsho kho wapthetthet apbukei hoba Kidron shumanga kho jikkei. 
14Lausikei shongh kabü lemshang kho haoenei sungan üp; kho khei yingasikei 
Asaeibü sensimaang haoeibü langkei khümboa Bunyubouyoa 
ngühmaanglanko kikei. 
15Hobaje haoei Bunyubou chem to haobouei saüenan phobü peisilei pendou 
sungbakei hoba haoei saüenbü peisilei chisaknam si honeibü thung 
shuong Bunyuboujungto sungbakei. 
16Hobaje Asa si Israelbü Choba Baasha kanglanga haosieibü langkei sünga 
wapyo kikei. 

17Hobaje Israelbü Choba Baashaei JIhuda khulimbo angkei hoba Jihudabü 
Choba Asa jungto aokei apaitila shanga haoei Ramaa kaangbüsekbü laangba 
yaükei. 
18Hobaje AsaeiBunyubou chema peisilei phoshanga kibü hon si chandinam 
pendou sungkei, hoba Choba chema kibü namsek peisilei sungan khübü kho 
sambü shuong la kukei; hoba Asa Chobaei Damaskaa kibü Siria Choba, 
Hezron shou Tabrimmoneibü shou Benhadad jungto hautiko laukei, 
19“Kabou si kübou kanglanga kibü tegü seti kanglanga thangjam kikho; 
chühashi, ngei ka la hon si chandinam jongsak kutida, hauashi, Israel Choba 
Baasha kü ka kuklabü lele hao to thangjam leiluashi.” 
20Hobaje Benhadadei Asa Choba to ngüha lekei, hoba Israel sangnyu shuong 
khulimbo haoeibü sepai tan leiyeibü shuong hautiko Ijon, Dan, Abel Beth 
Maaka hoba Galil Sidang si Naftali kao pendou yoan leilukukei. 
21Hobaje ladang Baashaei kho ditkei, haoei Ramaa kümbüleibü nangkei, hoba 
Tirza to ngaikei. 
22Kheijinei Asa Chobaei Jihuda kaodak pendoua ngühlang phinthonkei; aokei 
ajouti, hoba haoenei Ramaa kibü laang hoba wa laobou Baashaei dangkei 
pendou sunglangkei, hoba Asa Chobaei Benjamina Geha si Mizpa kümbei. 
23Tou Asaei kümbü kümsilei pendou hoba haoeibü hau pendou hoba haoei 
kümbü sangnyu pendou Jihudabü Choba shuong Lüngbüdobü lea doan aki 
lo? Lausikei hao baushilama youa mou longkei. 
24 Hobaje Asa haoeibü bousi shuong yoa yepbei hoba haoeibü bousi shuong 
yoa haobou Dawid sangnyua khünkei, hoba hao jeiko hao shou Jehoshafatei 
songdakkei. 

Israelbü Choba Nadab 

25Jihudabü Choba Asa, songdak po nyi boubüa Jeroboameibü shou Nadabei 
Israel; thüka songdakla khangkei hoba haoei Israel thüka po nyi songdakkei. 
26Hobaje haoei Bunyubou thedanga ai amai kho kümbei, hoba haobou paibü 
tegü haoeibü shedbüei Israelbü la shabü shontikei. 

27Hobaje Ahijaeibü shou Baasha Issakhar chungei hao khulimbo kümbei, 
hoba Baashaei Filistia kabü Gibbetona hao haitikei, aieilausi Nadab si 
Israelbü pendouei Gibbeton komlepbo kikei. 
28Jihudabü Asaei po sem boubü songdakko kijinei Baashaei Nadab haitikei 
hoba hao jeiko songdakkei. 
29Hobaje hao Choba yeisilengko Jeroboameibü mütli pendou haoei haitikei. 
Jeroboam shanga haoei langkei kibü aokei üpyo; hoba Bunyubouei hao 
khangenbou Shilobü Ahija danko laubü tegü haoei haoen shemtikei. 
30Aishanga Jeroboameibü shabü shuong laobou haoei shabü shonkei hoba 
laobou haoei Israelbü la shed shontikei, kho danko haoei Bunyubou, Israel 
Mühghaü khau angtikei. 
31Hobaje Nadabei kümbü kümsilei hoba haoei ai ong kümbei khübü kho 
Israelbü Choba shuong Lüngbüdobü Lea doan aki lo? 
32Hobaje Asa si Baasha haosi kanglanga salang sünga wapyo kikei. 

Israelbü Choba Baasha 

33Jihudabü Choba Asa, songdak po sem boubüa Ahijaeibü shou Baashaei 
Tirzaa Israel pendou thüka songdakla khangkei, hoba po anthüklei 
songdakkei. 
34Hobaje haoei Bunyubou thedanga shabü ai kho kümbei, hoba Jeroboam 
hangalama paikei hoba haoeibü shabüei Israel la shabü shontikei. 

1 Choba Shuong 16 

1Kheijinei Bunyuboueibü ngüh Hananieibü shou Jehu jungto Baasha 
khulimbo lenko loukei. 
2“Thamngu ka ngei no yaangentikei hoba kü mütli Israel thüka Choba 
yeitikei, lausikei no Jeroboam lama paikei hoba kü mütli Israel la shabü 
shontikei hoba haoeneibü shabüei ngo khauangtikei. 
3Chühashi, ngei Baasha hoba haoeibü chemdang lemailela kuan aplabü, hoba 
ngei kaibü chemdang Nebateibü shou Jeroboam chemdang tegü yeitilabü. 

4Hobaje ao Baasha yoa sangnyua hailaje kei shuongei shaulabü hoba ao hao 
yoa khongthua hailaje mühkabü au shuongei shaulabü.” 
5Tou Baashaeibü kümsilei, hoba haoei kümenleienbü pendou, Israelbü Choba 
shuong Lüngbüdobü lea doan aki lo? 
6Hobaje Baasha haoeibü bousi shuong yoa yepbei, hoba Tirzaa hao khünkei 
hoba hao shou Elaei hao jeiko songdakkei. 
7Hobaje aeilaleko Hananieibü shou Jehu thuseibou dankoBunyubou ngüh 
Baasha hoba haoeibü chemdang khulimbo loukei. Aishanga Baashaei 
Jeroboam chemdang phatko, hao thea ai amai kho kümbüei 
ong Bunyubou ngangtikei ji, lausikei haoeibü ikei Jeroboam chemdang 
khümbo shemtikei. 

Israelbü Choba Ela 

8Jihudabü Choba Asaei po saoto lak boubü songdakbü poa Baashaeibü shou 
Elaei Tirzaa songdakla khangkei, hoba po nyi songdakkei. 
9Hobaje haoeibü koli kailong jamde thüka leiyeibou hao khangenbou Zimriei 
hao khulimbei. Jih chenei Ela Choba, Tirzaa Choba chem thüka ikjaibou Arza 
chema ihei jaakan kikei. 
10Hobaje Zimri lotan Ela Choba wapettikei, hoba hao jeiko songdakkei. Kho 
Jihuda Choba Asa songdak po saoto nyet boubüa kikei. 
11Hobaje ladang haoei songdakla khangkei, hao Choba setshanga setsilengko 
Baashaeibü chemdang pendou wapettiko bousu shou che ongkei üpyoko, 
ayingsi chempen ayingsi haoeibü thangbou che ongkei ajoutiko haoei 
haitikei. 
12Bunyuboueibü ngühei Jehu thuseibou danko Baasha Choba khulimbo laubü 
tegütham Zimriei chemdang khümbo shemtikei. 
13Aieilausi Baasha si haoshou Elaei shabü shonkei hoba Israel lakei shontikei; 
kho ong ayingko heangsho lembüei Bunyubou Mühghaü maangshat longtikei. 
14Tou Elaeibü lubü kümsilei hoba haoei kümbü pendou Israelbü Choba 
shuong Lüngbüdobü lea doan aki lo? 

Israelbü Choba Zimri 

15Jihudabü Choba Asa, songdak po saoto nyet boubüa Tirzaa Zimriei chalou 
nyet songdakkei. Tou Israelbü Filistia kabü Gibbeton khulimbo shaian kikei, 
16hoba kaman kibü mütshuongei Zimriei Choba khulimbo lokei hoba hao 
wapettikei dogo ditkei, kheijinei Israelbü pendouei Omri lajamleibou haoen 
thüka Choba lela ngekletkei. 
17Hobaje Omri yoa Israelbü pendou Gibbeton ka angkei, hoba haoenei Tirza 
shikei. 
18Ladang Zimriei sangnyu kho sungan hapbei, hao Choba chem to atkei hoba 
haoei wanei Choba chem kho thean apbei hoba hao khünei haikei. 
19Aieilausi haoei Bunyubouthedanga ai amai kho jungeiko Jeroboameibü 
lama paikei, hoba haoei ai shabü shonkei khoei haoei Israelbü la shed 
shontikei. 
20Tou Zimrieibü lubü kümsilei hoba haoei khulimbo meimeibü pendou kho 
Israelbü Choba shuong Lüngbüdobü Lea doan aki lo? 

Israel Choba Omri 

21Kheijinei Israelbü penyi la jankei, müt jamdeei Ginateibü shou Tibni Choba 
yeitila hao phai sembei, hoba jamde Omri phai sembei. 
22Lausikei aoyou Omri phai sembei haoenei Ginat shou Tibni phai sembü 
danthetko thükkei, hibü Tibni haikei hoba Omriei songdakkei. 
23Jihudabü Choba Asa po khujinto che boubü songdakjinei Omri Israel thüka 
songdakla khangkei, hoba po anthüknyi songdakkei. Haoei Tir- zaa po lak 
songdakkei. 
24Hobaje haoei Shemer ka Samaria shongh kho chandinam seret khujin bang 
atbü penyiei jekkei, hoba haoei shongha chem dangkei, hoba haoei dangbü 
sangnyu Samaria shongh la kao bunyueibü nyenphai Shemer nyenkukei. 
25Hobaje Omriei Bunyubou thedanga ai amai kho kümbei hoba hao to shaang 
kibü pendou tokei amaibou haoei kümbei. 

26Aieilausi hao Nebateibü shou Jeroboam lama paikei, hoba haoeibü shabüei 
Israel la shed shontikei, hoba jim akibü heangsho lembü kümeileiei Israel 
Mühghaü khau angtikei. 
27Tou Omrieibü kümsilei lubü haoei ai kümbei hoba haoeibü hau laobou 
lenkei, khübü kho Israelbü Choba shuong Lüngbüdobü lea doan aki lo? 
28Hibü Omri haoeibü bousi shuong yoa yepbei, hoba hao Samariaa khünkei, 
hoba hao shou Ahabei hao jeiko songdakkei. 

Israel Choba Ahab 

29Hobaje Jihudabü Choba Asa, songdak po khujinto set boubüa Omrieibü 
shou Ahabei Israel thüka songdakla khangkei, hoba Omrieibü shou Ahabei 
Samariaa Israel thüka po saoto nyi songdakkei. 
30Hobaje Om- rieibü shou Ahabei Bunyubou thedanga ai amai kho hao 
thedanga kibü pendou to aei amaibou kümbo shed shonkei. 
31Hobaje Nebateibü shou Jeroboam shabü shuong thüka pailabü kho kümsilei 
sosobü che tegü haoei Sidonbü Choba Ethbaaleibü nouyangshou Jezebel kho 
hao yakla lekei, hoba hao Baal jungto hauan khangenko hao lembei. 
32Hobaje Baal chema haoei Baal shanga lemshon kümbei, laobou haoei 
Samariaakei dangkei. 
33Hobaje Ahabei Ashera kümbei, hoba haoei Israel 
MühghaüBunyubou maangto shattila shangiedbü Choba shuong tokei aei 
kümbei. 
34Hao thudena Bethelbü Hielei Jerikho kümetkei, haoei hao shou jaishoubou 
Abiram lemla kuko chem kho huong khangkei hoba bakhün shuong kho 
haoeibü napeibou Segubei lembo kümenkei, hoba kho Naneibü shou Joshua 
danko Bunyubou ngühei laubü tegü loushedkei. 

 1 Choba Shuong 17 

Elija hoba Uangmuang 

1 Tou Tishbibü Elija ao Gileada kikei, haoei Ahab to laukei, “Israel 
Mühghaü Bunyubou, ao thedanga ngo loda, hao lang ki shongko ngeibü ngüh 
to liman, posilit shijo nindei ayingsi lang aloulabü.” 
2Hobaje Bunyuboueibü ngüh kho hao jungto louan laukei, 
3“Haka meimeijung chaang aeto hauashi hoba Jordan thedanga Kerith 
shumang nyangko hushi. 
4Hobaje shushou dei kho nyi yunglabü hoba khünei no pangteila ngei 
aukhomakmak la ngühkhüm kua.” 
5Hobaje Bunyubou ngühei sakkubü tegütham hao haukei hoba haoei kümbei; 
aieilausi hao hauan Jordan thedanga Kerith shushoua kikei. 
6Hobaje aukhomakmak shuongei phe si wentek ngeyang si chasem hao la 
sungbakei, hoba haoei shushou dei yungkei. 
7Hobaje longche kian shushou kho hapan apbei, aieilausi kaodaka lang alou. 

Zarefatha Latnyu si Elija 

8Hobaje Bunyubou ngüh hao jungto louan laukei, 
9 “Meimeiashi, hoba Sidona kibü Zarefath to no hauashi hoba khünei kishi. 
Chühashi, khonei kibü latnyu che la no samla ngei ngühkhüm kua.” 
10Hibü hao meimeijung Zarefath to haukei; hoba ladang haoei sangnyu 
bakhün sühkei, chühashi, latnyu che khünei bu lakko kikei. Hobaje haoei sao 
to laukei, “Sanoudambo kü la yungla dei shijo sungba.” 
11Hobaje saoei kho sungbala hauko kijinei haoei sao ngakei hoba laukei, “Kü 
la nyak ikkhong che sungbakushi.” 
12Hobaje saoei laukei, “Bunyubou kaibü Mühghaü lang kijinei ngei lauda, kü 
ika nyak aki, lausikei angthunga ang ikkhong che ong kia hoba onang 
thungdoua onang shijo kia; hoba chühashi, kü shou küsi kho shauan haila 
shanga ngei bujikshou heda.” 

13Hobaje Elijaei sao to laukei, “Tehüt, hauashi, hoba nyi laubü tegü kümashi; 
lausikei shaangla kü la wentek hanbü che kümbü, hoba kho kü la 
sungbakushi, hoba phaila kashou kasi shanga kümshi. 
14Aieilausi Israel Mühghaü Bunyubouei hai lauda, ‘Bunyubouei kaodak to 
lang ayanti shongko kaibü angthung si onang thungdou kong akilabü.’ ” 
15Hobaje saoei hauan Elijaei laubü tegütham kümbei hoba sao si saoeibü 
chemdang hoba Elija haoen chalou juong shaukei yungkei. 
16Elijaei Bunyubou ngühei laubü tegütham angthung akhüm ayingsi onang 
thungdou ladangkei akhin. 
17Hobaje khübü chalou danan phaia yaksanyueibü shou kho shatkei, hoba 
hao aeibou shatko khei hau thonan apbei. 
18Hobaje saoei Elija to laukei, “O Mühghaü müt, nyi kü to ai kümda? No 
ngeibü shabü damentila hoba kü shou haitila loukei sai?” 
19Hobaje haoei sao to laukei, “Ka shou kü la labü.” Hobaje haoei hao 
yaksanyueibü khukhu ka bamletkei, hoba hao kishang shemjang to leian 
loukei, hoba haoei haoeibü shena phokei. 
20Hobaje haoeiBunyubou to ngekko laukei, “O ngeibü Mühghaü Bunyubou, 
ngo sühan kibü latnyueibü chem to nyi saoeibü shou haitila amaibü 
sungbakei lo?” 
21Hobaje haoei semnei sühko nashou khüto thipyolangkei hoba Bunyubou to 
ngekko laukei, “O Bunyubou ngeibü Mühghaü, no nashoueibü langkei 
soushou hao jungto ngaitikushi dogo ngei welauda.” 
22 Hobaje Elijaeibü ngüh Bunyubouei ditkei, hoba nashouboueibü soushou 
kho nyibou hao jungto sepeinyu longeikei hoba hao langngaikei. 
23Hobaje Elijaei nashou kho baman sungkei, hoba haoeibü shemjang ka haoei 
chem to leian yankei, hoba haoei hao nyu la kuko laukei, “Chühashi, ka shou 
lang kia.” 

24Kheijinei yaksanyuei Elija to laukei, “Tou ngei no Mühghaü müt dogo 
ngeda, hoba kaibü sembunga Bunyubou ngüh kho tükde kia!” 

1 Choba Shuong 18 

Elija hoba Baal Thuseibü shuong 

1Hobaje chalou lounyu kian phaia, po semboubüa Elija jungtoBunyubou ngüh 
louan laukei, “No Ahab jungto hauan lenshi, hoba ngei kaodak to lang 
yantilabü.” 
2Hibü Elija Ahab jungto hao mütpem hauan lenkei, hoba Samariaa mühsinou 
yaang kaangko kikei. 
3Hobaje Ahabei chem nyangko kibü Obadia ngakei, (Tou ObadiaBunyubou to 
aeibou soumo hatkei, 
4lausikei hai kikei, ladangBunyuboueibü thuseibü shuong Jezebelei haitikei, 
Obadiaei thuseibü müt saongao leikei hoba haoen shongh laangpoba 
anjinsem bang huan phokei hoba haoen nyak si deiei sambei.) 
5Kheijinei Ahabei Obadia to laukei, “Kaoen pendou to dei pakshang si 
shumang pendou danko, koli si gadu shuong langkei khümenla senei sang 
hapasaoje shatsinam pendou shembula lambo haushi.” 
6Hibü haoen danjung haulabü kaophei kho janan haula meimeikei; hoba 
Ahab kei kaoen che to haukei, hoba Obadia kei kaoen che to haukei. 
7Tou Obadia lama hauko kijinei, chühashi, haoei Elija haüyokei, hoba haoei 
hao shenkei hoba haoei thenyek kao ae khüpjung atkei, hoba laukei, “No 
ngeibü bunyubou Elija sai?” 
8Hobaje haoei hao to laukei, “Hao kho ngo. Hauashi hoba kaibü bunyubou to, 
‘Chühashi, Elija hanei kia’, dogo lenashi.” 
9Hobaje haoei laukei, “Ngo no khangenbou, Ahab ik to khümbo kuan, 
haitilabü lele ngei ai shed shonkei? 
10Bunyubou kaibü Mühghaü, lang ki shongko, phang ayingsi sangle che 
ongkei üpyoko ngeibü bunyubouei no lambei, hoba haoenei ladang ‘Hao 

hanei aki’ dogo laukei, haoenei no tükde ühüp dogo phang hoba sangleei 
thetilantikei. 
11Hobaje tou nyi lauda, ‘Hauan kaibü bunyubou to lenshi, Chühashi, Elija 
hanei kia.’” 
12 Hobaje ngo ka jungka hausi lengko, ngei angeko Bunyubou Soushouei no 
langlabü, hoba ladang ngo Ahab jungto hauan lenlaje haoei no ühüplabü; 
lausikei no khangenbouei nashoudang ka Bunyubou to soumo hatda. 
13Ngei ai kümbei kho ngei ngeibü bunyubou to alen sai? Ladang 
JezebeleiBunyubou khangenbü shuong haitikei ngei Bunyuboueibü thuseibü 
shuong saongao haoen shongh laangpoba huan phoan dei si wentekei sambei. 
14Hobaje tou nyi lauda, ‘Hauashi, kaibü Bunyubou to lenshi, Chühashi, Elija 
hanei kia;’ hoba haoei ngo haitilabü.” 
15Hobaje Elijaei laukei, “Lakjaibü dan Bunyubou ao thedanga ngo loda, hao 
kishongko ngo tükde ngo lolo hao la longan lenlabü.” 
16Hibü Obadia Ahab to haüyola haukei hoba hao to lenkei; hoba Ahab Elija to 
haü- yola haukei. 
17Ladang Ahabei Elija lapbei, Ahabei hao to laukei, “Israel khonkutibou kho 
no sai?” 
18Hobaje haoei jongaikei, “Ngei Israel khon akuti, lausikei no hoba kaibü 
chemdangei Bunyubouei sakkubü ngühkhüm maan apbei, hoba no Baal phai 
sembei. 
19Hibü tou Israelbü pendou Karmel Shongha kü to haüyola hautiashi. Hobaje 
Jezebeleibü denshanga shaubü yungbü Baal thuseibü shuong saongao leito 
anjinsem hoba Ashera thuseibü shuong saongao lei kü jungto kamshaitiashi.” 
20Hibü Ahabei Israelbü shousi shuong jungto ngühlang hautikei hoba 
thuseibü pendou Karmel shongha kamshaikei. 
21 Hobaje Elija mütshuong nyangko louan laukei, “Kan ho dambü penyi 
kanglanga lalokche phenyembo kila? Bunyubou kho Mühghaü yingalonga 

hao phai semashi hoba Baal yingalonga hao phai semashi!” Hobaje 
mütshuongei hao to ngüh che ongkei ajongai. 
22Kheijinei Elijaei mütshuong to laukei, “Bunyubou thuseibou ngo, khei ngo 
ong jouakei, lausikei Baal thuseibü saongao leito anjinsem kia. 
23Haoenei sen shanga masu pongsu penyi sungbatiashi. Haoenei che netla 
yeiko jemnyinan bu thüka tonan angtiashi, lausikei wan tejikti. Hobaje ngei 
masu pongsu che kho kho tegü kümlabü hoba bu thüka tonan angtilabü hoba 
wan asaplabü. 
24Hobaje kanei kaneibü mühghaü to welauashi hoba ngei Bunyubou nyena 
welaulabü; hoba mühghaü, aoei wanei jongailaje, hao kho Mühghaü.” Hobaje 
müt pendouei jongaiko laukei, “Kho tükde.” 
25Hibü Elijaei Baal thuseibü shuong to laukei, “Kanei kan shanga masu 
pongsu che pienashi, hoba shaangla kho lamleashi, aieilausi kan juong; 
lausikei wan tejin hoba kaneibü mühghaü nyena ngaashi.” 
26Kheijinei haoen la kubü masu pongsu kho haoenei sungkei hoba haoenei 
kho lamlekei, hoba ngeyang ka chajih sühko haoenei Baal nyena ngekko 
welauko laukei, “O Baal, kün to ditkai.” Lausikei ngühlang che ongkei akitei 
hoba aoeikei ajongai. Hobaje lemshon kaiko haoenei saikolakko ngekkei. 
27Hobaje Elijaei haoen la nyikuko laukei, “Kaangko ngekashi! Hao mühghaü 
nai! Haüko dambo kibü yinglabü, ayingsi akongko kila thükkei, aying longa 
wakou satan kilabü. Ayingsi hao yepan kia longa kaangjan!” 
28Hibü haoenei kaangko ngekkei hoba haoeneibü songa thonbü tegü in si 
aubuei sii akou shongko manga lounyin latnyinko ngekyokei. 
29Hobaje chakung ngombei hoba chasembü lembüsabü jih asühshongko 
haoenei ngekdang lekei. Lausikei ngühlang che ongkei akitei ayingsi aoeikei 
ajongai, ayingsi aoeikei haoen aweei. 
30Kheijinei Elijaei mütshuong to laukei, “Kü jungto nyangko kaiya,.” Hobaje 
müt pendou hao jungto nyangko loukei; hoba haoeiBunyubou to lemshang 
leiluan kibü kho kümetkei. 

31Hobaje Elijaei Jakob shousi chung lühbak haangei laang anthüknyi sungkei; 
aishanga hao jungto Mühghaü ngüh hai lauko loukei, “Israel kho kaibü nyen 
yinglabü.” 
32Hibü khübü laangei Bunyubou nyena haoei lemshang che kümbei. Hobaje 
haoei lemshon kaiko dei liter anthükngao dangthüng haoei piyunglam 
yaangbü che thukei. 
33Hobaje haoei bu kho yenkei yenko shaangkei hoba masu pongsu kho netla 
yeiko jemnyinkei hoba bu thüka phokei. Kheijinei haoei haoen to laukei, 
“Deiei deikhu chak lei shentiashi hoba juokla lembü si bu to jonashi.” 
34Hobaje haoei haoen to laukei, “Toukei jinashi;” kho haoenei nyiboukei 
kümbei. Hobaje haoei haoen to laukei, “Semboukei kümashi;” hoba haoenei 
semboukei haoei lenbü tegü kümbei. 
35Hobaje lemshang pendou kho deiei sopan koubü ka piyunglam khokei 
shenkei. 
36Hobaje chasem lembü jihsi- phaia Elija thuseibou lemshang nyangko louan 
laukei, “O Bunyubou, Abraham, Isak hoba Israel Mühghaü, tat no 
khangenbouei habü pendou kaibü ngüh tegü ngei kümda, hoba Israela no 
Mühghaü hoba ngo kaibü sambou ki dogo ngetiashi. 
37O Bunyubou, habü mütshuongei no kho Mühghaü dogo ngela hoba nyi 
haoeneibü maangpon sepeitila shanga nyi kü la ngüha lebü.” 
38Kheijinei Bunyuboueibü wan kho louyenkei hoba lemshang laang, bu, tham 
hoba piyung dangshang dei khümbo sekhümbo juokkei. 
39Hobaje ladang mütshuongei kho hapbei haoen kaoa khüpetan laukei, “Hao 
kho Bunyubou Mühghaü, hao kho BunyubouMühghaü!” 
40Kheijinei Elijaei laukei, “Baal thuseibü che ongkei asattiko senetashi!” 
Hobaje haoenei haoen senetkei hoba Elijaei haoen kho Kishon to leian 
yankei, hoba haoen khünei haitikei. 

Uangmuang Thonbü 

41Kheijinei Elijaei Ahab to laukei, “Meimeiashi, shauayungashi, aieilausi lang 
kaangko loula langhlangda.” 
42 Hibü Ahab shaula yungla satkei hoba Karmel Shongh to Elija angkei hoba 
hao kaoa khüpetan haoeibü thenyek youkük penyi kanglanga phokei. 
43Hobaje haoei hao khangenbou to laukei, “Tou angan yungnyu aephei to 
chühashi.” Hobaje haoei angan chühan laukei, “Aikei aki.” Elijaei “Hauan 
chühashi,” dogo nyetnei laukei. 
44Hobaje nyet boubüa haoei laukei, “Müteibü ik tegü yungnyu ka sangmei 
hanbü che longada!” Hobaje haoei laukei, “Angashi hoba Ahab to lenshi, 
‘Yanan langei no ashimeitoua kaibü koli kailong lamleashi.’ ” 
45Hobaje longche kanglanga sangmei si yeiei müh nakthühtham apbei, hoba 
lang kaang loukei. Hobaje Ahab Jezreel to kolia setan haukei. 
46Hobaje Bunyuboueibü ik Elija to lotkei, hoba haoei haoeibü shenjanga 
shembe kaian Ahab thedangto Jezereel bakhün to atkei. 

 1 Choba Shuong 19 

Elija Sinai Shongha 

1Tou Elijaei kümbü pendou hoba haoei thuseibü shuong lai küman inei 
haitikei pendou kho Ahabei Jezebel to lenkei. 
2Kheijinei Jezebelei Elija jungto ngühlang künbü che hautiko laukei, “Ngei 
kaibü langkei kho ho tegübü chaloua haoen yoa che tegütham akümlonga, 
mühghaü shuongei kü to aei kümshi.” 
3Elijaei kho ditan hatkei hoba meimeijung jembü langkei shanga satkei, hoba 
Jihuda kaodak Beersheba to louan haoeibü sambü khünei apyokei. 
4 Lausikei hao mütpem chalou che lam sangliphang to haukei hoba juniper 
bulong che phanga setkei hoba hao hao lolo haila shanga sukojako laukei, 
“Hoei soua, O Bunyubou, ngeibü langkei sunglangashi; aieilausi ngo ngeibü 
pisibousi to maibouje aying!” 

5Hobaje juniper bulong phang khünei yepbei hoba chühashi, khuthük 
hangangbü cheei hao to meitikei hoba laukei, “Meimeiashi hoba shauashi.” 
6Hobaje haoei chühsi haoeibü khukhüma wankak yasebüa kaangbü wentek si 
dei thungdou che kikei; hoba haoei kho shauan yungan nyibou yepbei. 
7Hobaje Bunyubou khuthük hangangbü nyibou louan hao to meitiko laukei, 
“Meimeiashi, hoba shauashi; aieilausi ka shanga wakou aeibou saakei.” 
8Hobaje hao pikei hoba shaukei yungkei hoba kho shaubü yungbü hauei 
chalou saonyi hoba langyang saonyi Mühghaü Shongh Horeb to angkei. 
9Hobaje hao laangbob che to louan khünei kikei, hoba 
chühashi,Bunyubou eibü ngüh hao jungto louan laukei, “Elija, no hanei ai 
kümda?” 
10 Hobaje haoei laukei, “Bunyubou Mühghaü, Thükenbü shuong shanga ngo 
aeibou maang dühda. Aieilausi Israel shousi pendouei theyolanyobü wailetda 
hoba kaibü lemshon leilukukei hoba kaibü thuseibü shuong inei haitikei, 
hoba khei ngo kü mütpem joukei hoba haoenei ngeibü langkei lela lamda.” 
11Hibü haoei laukei, “Hauashi hoba Bunyubou thedanga shongh khünei 
loashi.” Hobaje chühashi,Bunyubou danjung haukei, hoba yeithu yeinak 
louan shongh shuong kho jitnyinkukei hoba Bunyubou thedanga laang 
shuong phetnyinkei, lausikei Bunyubou yei khünei akitei: yei phaia selo 
nyikei, lausikei selo nyibü khünei Bunyubou akitei. 
12Hobaje selo nyian phaia wan loukei, lausikei wan khünei Bunyubou akitei; 
hoba wan phainei ngühlang hanbü che loukei. 
13Hobaje ladang Elijaei kho ditkei haoeibü neiei jembü thenyek yuklepan 
haukei, hoba laangbob nyangko lokei, hoba chühashi, hao jungto ngüh che 
louan laukei, “Elija, no hanei ai kümda?” 
14Kheijinei haoei jongaikei, “Bunyubou Mühghaü Thükenbü shuong shanga 
ngo aeibou maang dühda, aieilausi Israel shousi pendouei ka to theyolanyobü 
waileda, kaibü lemshang leilukukei hoba kaibü thuseibü shuong inei haitikei, 
hoba khei ngo kü müt- pem joukei, hoba haoenei ngeibü langkei lela lamda.” 

15Hobaje Bunyubouei hao to laukei, “Kaibü lamnyu to sepeian Damaska 
yamlamang kaoen to hauashi hoba no ladang sühlanglaje, Siria thüka Choba 
lela nyi Hazael naangenko pienashi. 
16Hobaje Israel thüka Choba lela nyi Nimshieibü shou Jehu naangenko 
pienashi, hoba Abel Mehola ka Shafat shou Elisha, ka jeila thuseibü lela nyi 
naangenko pienashi. 
17Hobaje Hazaeleibü in ka satenbü müt kho Jehuei haitilabü, hoba Jehueibü 
in ka satenbü müt kho Elishaei haitilabü. 
18 Tokei ngei Israela Baal mühghaü thedanga akhüpetbü shuong hoba 
heangsho to sembung ashepbü shuong hajar nyet kü shanga phoyolabü.” 

Elisha Ngabü 

19Hibü hao khüka bangkei hoba Shafat shou Elisha hapbei. Hao masu pongsu 
dang anthüknyi yoa hoba khübü anthüknyi boubü tang yoa hao sek shapbo 
kikei. Elija hao nyangko haukei hoba haoeibü nei neikukei. 
20 Hobaje haoei masu pongsu shuong kho apyoan Elija jungto laangjung 
hauan laukei, “Ngei kübou si künyu to sembung shepla ka to sudajada, kho 
phaia ong ka phaito semlabü.” Hobaje Elijaei hao to laukei, “Ngaiashi, ngei 
no ashiletda!” 
21Hobaje haoei hao phai asembo ngaikei; sek shapbü masu pongsu shuong 
kho leijung louan haitikei hoba sek shapbü peisilei jikan phe kho thungkei 
hoba mütshuong la okkei hoba mütshuongei kho shaukei. Kheijinei hao 
meimeijung Elija phaito haukei hoba hao khangenkei. 

1 Choba Shuong 20 

Siriabü To Wapyobü 

1Tou Siriabü Choba Ben- hadadei haoeibü lakjaibü dan pendou leishaikei, 
hoba hao yoa Choba khujinto nyi hoba koli si koli kailong kikei, hoba haoei 
angan Samaria komlepbei hoba kho khulimbo wapyokei. 
2Hobaje Israelbü Choba Ahab jungto ngühlang künbü hautiko hao to laukei, 

3“Benhadadei hai lauda, ‘Kaibü chandinam si kaibü hon kho kü shangabü, 
kaibü yaksi shuong hoba kaibü shousi shuong, hoba khei maiboutham 
pendou kho kü shangabü.’ ” 
4Hobaje Israel Chobaei jongaiko laukei, “Nyi laubü tegü, O Choba, ngeibü 
bunyubou, ngei kibü pendou ka shangabü.” 
5Hobaje ngühlang künbü shuong kho nyibou louan laukei, “Benhadadei hai 
lauda, ‘Ngei tükde kaibü chandinam, kaibü hon, kaibü yaksi shuong hoba 
kaibü shousi pendou kü la khümbo kubü, dogo lauko hautikei; 
6lausikei ngei ngiet ho jiha khangenbü shuong hautilabü hoba haoenei kaibü 
Choba chem, no khangenbü shuongeibü chem hoba haoeneibü the to loubü 
pendou to ik shatlabü hoba sunglanglabü.’ ” 
7Kheijinei Israel Chobaei kaonyeka jaishou shuong pendou ngashaian laukei, 
“Ho müt hoei ailaibü amaibü lamda kho chühletnyu phoashi dogo ngei 
sudajada; aieilausi haoei ngeibü yaksi shuong hoba kü shousi shuong, 
chandinam hoba hon shanga hautikei hoba ngei hao la atheletko aki.” 
8Hobaje jaishou shuong hoba müt pendouei hao to laukei, “Nyi hao to ngüha 
tele ayingsi kula tethelet.” 
9Khünei haoei Benhadadeibü ngühlang künbü shuong to laukei, “Ngeibü 
Choba bunyubou to laushi, ‘Nyi shaangla no khangenbü shuong jungto ai 
shanga hautikei kho ngei kümlabü, lausikei toubü hoje ngei athüklabü.’” 
Hobaje ngühlang künbü shuong kho bangkei hoba hao jungto nyibou 
ngühlang künbakei. 
10Hobaje Benhadadei hao jungto hautiko laukei, “Kü phainei sembü pendou 
shanga Samariabü thamnguei soualonga mühghaü shuongei kü to aeikei 
kümshi.” 
11Kheijinei Israel Chobaei jongaikei, “Hao to lenshi: ‘Lakjaibü hele leakei 
dogo ong, kho sungan apbula thükbou tegüthamje asungenjan.’ ” 

12Hobaje ladang Benhadad si Choba shuong shaishanga shauko yungko kikei, 
ho ditan hao khangenbü shuong to laukei, “Kan lamlean lin küman loashi.” 
Hobaje sangnyu kho khulimbo lamlean lin küman lokei. 
13Kho jihsiphaia thuseibü che Israel Choba Ahab jungto louan laukei, 
“Bunyubouei hai lauda: Nyi habü tan yaangbü ho haplao? Chühashi, tat ngei 
ho tan kaibü ik to khümbo kulabü hoba nyi ngoBunyubou dogo ngelabü.” 
14Hobaje Ahabei laukei, “Kho aoei kümla?” Hobaje thuseibouei laukei, 
“Kaonyeka Choba shousi daneibü heshou shuongei, dogo 
daneibü Bunyubouei lauda.” Kheijinei haoei laukei, “Lason kho aoei leila?” 
15Hobaje haoei jongaikei, “Nyi khanglabü.” Hobaje haoei kaonyeka 
Chobaeibü heshou shuong liko ngashaikei hoba haoen saoanto khujinto nyi 
kikei; hoba haoen phaito Israel shousi pendou yoshaitikei, hoba haoen hajar 
nyet kikei. 
16Hobaje haoen chanyu chajiha haukei, kheijinei Benhadad yoa thuiyobü 
Choba khujinto nyi yoan ihei jaaketkotham yungyoko kikei. 
17Hobaje kaonyeka Choba shousi shuong hoba heshou shuong shaang haukei. 
Hobaje Benhadadei hautibü danei hao to laukei, “Samaria ka mütshuong 
louada.” 
18Hobaje haoei laukei, “Haoen sangmai shanga loua tegükei, ayingsi wapyola 
loua tegükei, haoen lang ong lapshi.” 
19Hibü khübü kho sangnyu ka haukei, hoba haoen phainei sepai tan sembei. 
20Hobaje haoen mütpem wekoei lulueibü labou thükkei, hoba Siriabü hatla 
satyokei, hoba Israelbüei haoen shijung haukei; lausikei Siriabü Choba 
Benhadad kolia setan haoeibü koli leibü shuong yoa hao satenkei. 
21Hobaje Israelbü Chobaei hauan koli shuong hoba koli kailong pendou 
shemtikei, hoba Siriabü juong haitikei. 

22Hobaje Israel Choba jungto nyangko thuseibou louan hao to laukei, “Hauan 
no lolo hau kingaiashi, hoba nyi ai kümda kho nyi ngean phoashi; aieilausi 
loulabü poa Siriabü Chobaei no khulimbo loulabü.” 

Siriabüei Nyibou Shibü 

23Kheijinei Siria Choba Ben- hadadeibü khangenbü shuongei hao to laukei, 
“Haoeneibü mühghaü shuong kho shongh shuong mühghaü ki, hibü haoen 
sen toje hau kibou; lausikei senei haoen khulimbo pholi khünei wapyokho, 
hoba tükde haoen toje sen hau kibou yinglabü. 
24Hobaje ho kümashi; Choba khujinto nyi kho lulu loshang ka kuktiashi, hoba 
haoen jeila lajamleibou shuong phokushi. 
25Hobaje nyi danbüa maubü sepai jeila sepai, koli shanga koli, koli kailong 
shanga koli kailong dogo lamlean phoshi hoba haoen khulimbo senei pholi 
khünei wapyolabü hoba tükde haoen toje sen hau kibou yinglabü.” Hobaje 
haoei haoenei laubü ditkei hoba kho tegü kümbei. 
26Hobaje po nyiboua Benhadadei Siriabü pendou leishaikei hoba Israelbü 
khulimbo wapyola Afek to angkei. 
27Israel shousi shuong liko kamshaian lamlekei hoba hao khulimbo haukei 
hoba Siriabü shaibü to tangküngyoko shaikei; hoba Israel shousi shuong 
lonshou tan hanbü tegü shaikei, lausikei Siriabüei kaonyek yeplepbei. 
28Kheijinei Mühghaü müt che nyangko louan Israel Choba to joyoko laukei, 
“Bunyubouei hai lauda, Siriabüei Bunyubou kho shongh kabü mühghaü ki, 
hoba hao pholi kabü mühghaü aying, dogo damda, hibü ngei ho tan yaangbü 
ho kaibü ik to khümbo kulabü, hoba kanei ngo Bunyubou dogo ngelabü.” 
29Hobaje chalou nyet sühko haoen cheei che khulimbo shaikei. Hobaje 
nyetbounyet lason shuokkei; hoba Israel shousi shuongei chalou chenei ong 
youeibü sepai hajar saongao haitikei. 
30Lausikei joubü shuong kho Afek sangnyu to linjung satkei, hoba joubü hajar 
saoto nyet thükto kümthang kho nopthetjung koukei. Hobaje Benhadad 
satenkei hoba sangnyu to louan maangkabou shemjanga hukei. 

31Hobaje haoeibü khangenbü shuong hao jungto louan laukei, “Tou chühashi, 
Israelbü Choba shuong üeisanou kakbü Choba shuong dogo künei ditkei, hibü 
kün senounei neian hoba khua nei shenan Israel Choba Ahab jungto hauan 
sukojako dogo ka to sudajada; aingenyu haoei kaibü langkei püetlabü.” 
32Hibü haoen senounei neian hoba khua lüh shenan Israel Choba jungto 
hauan laukei, “No khangenbou Benhadadei lauda, ‘Ngo lang kitishi dogo 
sudajada.’ ” Hobaje haoei laukei, “Hao ngeibü jaisina, tokei hao lang kia lo?” 
dogo haoei phekei. 
33Tou mütshuongei kaangko chühkei hoba haoei maangangbü yinglaoje 
panteiko phekei hoba haoenei “Kaibü jaisina Benhadad” dogo laukei. 
Kheijinei Chobaei “Kan hauan hao leiba” dogo laukei. Kheijinei Benhadad 
hao jungto loukei, hoba Ahabei hao haoeibü koli kailong to leiyetkei. 
34Hobaje Benhadadei hao to laukei, “Sangnyu shuong laobou kübouei kabou 
ka sungkei kho ngei kungailabü; hoba kübouei Samariaa kümbü tegü nyi 
Damaskaa namseishang kümla thükkei.” Ahabei jongaikei, “Ngei ka to ho 
theyolanyobü lean no litilabü.” Hibü haoei hao to theyolanyobü che kümbei 
hoba hao ngaitikei. 

Thuseibü Cheei Ahab Yuktibü 

35Hobaje thuseibü shousi yoa cheei Bunyuboueibü ngühei hao maangjambou 
to laukei, “Kü to ngümbei dogo ngei ka to sudajada.” Lausikei müt khoei hao 
to ngümla maang üang. 
36Kheijinei haoei hao to laukei, “Bunyuboueibü ngüh to nyi ngüha ale 
yingsije, chühashi, no kü ka bangsilengko molosaonyu cheei no taketlabü.” 
Hobaje müt kho hao ka bangsilengko molosaonyu cheei hao taketkei. 
37Kheijinei haoei lubü che hapan hao to laukei, “Kü to ngümbei dogo ngei ka 
to sudajada.” Hobaje müt khoei hao to ngüman hao la aktikei. 
38Hibü thuseibou kho bangjung haukei hoba hao lolo müla ashentiko lama 
Choba haiyeiko kikei. 



867 

 

 
   Saopobü Lai 

© 2002, Bible Society of India. 
 

 
 

 

39Hobaje Choba danjinei, haoei Choba to ngekko laukei, “No khangenbou 
wapyo yaak to atkei hoba chühashi, müt cheei kü jungto müt che lang 
senbaan laukei, ‘Müt ho lomshi, laiche küman haoeibü langkei mausi haoeibü 
langkei jeila ka langkei lelabü, ayingsi chandinam hajar sem nyi atjan. 
40Hobaje khangenbou hihinei akongko kibüei hao satan apbei.’” Hobaje Israel 
Chobaei hao to laukei, “Nyi lauenbü tegütham kaibü matjem kilabü.” 
41Hobaje haoei panteiko haoeibü thenyek yuklepbü kho sungan apbei hoba 
Chobaei hao thuseibü shuong yoa che dogo chühenkei. 
42Hobaje haoei hao to laukei, “Nyi laobou langkei haitila ngei kaibü ikto 
kukei, hao sattisije haoeibü langkei jeiko kaibü langkei hoba hao mütli jeiko 
ka mütli langkei lelabü dogoBunyubouei lauda.” 
43Hobaje Israel Choba maangto shatko hao chem lambo Samaria to ngaikei. 

 1 Choba Shuong 21 

Naboteibü Semlühlaak 

1Tou Samariabü Choba Ahabeibü chem nyangko Jezreela Naboteibü 
semlühlaak che kikei. 
2Hobaje Ahabei Nabot to pheko laukei, “Bamang che lean kesiong jinla kaibü 
semlühlaak kho kü la kubü: aieilausi ho ngeibü chem nyangakei hoba hoto 
maibou semlühlaak che ngei ka la kulabü, ayingsi nyi mangsüha longa ngei 
nama muko kulabü.” 
3Hobaje Nabotei Ahab to laukei, “Küboueibü phet ngei ka la kulaBunyubouei 
shiletda!” 
4Hobaje Ahab haoeibü chem to maang aeibou angesakko ngaikei; aieilausi 
Jezreelbü Nabotei, “Ngeibü phetphan ngei ka la akulabü” dogo hao to laukei. 
Hobaje hao haoeibü shena kümthang ae yeian nongan thekhüman lengkei 
hoba ai ashau. 
5Lausikei hao yak Jezebel louan hao to laukei, “Aiei kaibü soushou maangto 
shattida, hoba nyi aila ashau ayungda?” 

6Hobaje haoei sao to laukei, “Jezreelbü Nabot to, ‘Kaibü semlühlaak namei 
jekkho, ayingsi nyi maanganga longa lubü semlühlaak che kukho’ dogo ngei 
phekei, lausikei haoei ‘Ngei ka la semlühlaak akulabü’ dogo laukei!” 
7Hobaje hao yak Jezebelei hao to laukei, “Nyi tou Israel sangle thüka 
songdakda aying lo? Meimeiashi, shauayungashi, hoba no olinko kishi. 
Jezreelbü Naboteibü semlühlaak kho ngei ka la kulabü.” 
8Hibü saoei Ahab nyena Nabot kibü sangnyua kibü jaishou shuong hoba 
yaangenbü shuong jungto le doan maisho khinlepan hautikei. 
9Hobaje saoei lea hai lauko dokei, “Pendou huishaiashi, hoba shuong thüka 
Nabot shongha settiashi. 
10 Hobaje müt nyi la hao khulimbo haoei Mühghaü si Choba to khükauoka 
dogo lautiashi, hoba hao leiyenan laangei sonan haitiashi.” 
11Hobaje sangnyua kibü shuongei, jaishou shuongei hoba yaangenbü 
shuongei Jezebelei lea doan haoen to lenbü tegü haoenei kümbei. 
12Hobaje haoenei pendou huishaikei hoba müt pendou thüka hao shongha 
settikei. 
13Hobaje sousiwat hao nyangko louan setkei hoba sousiwat müt nyi khoei 
Nabot khulimbo mütshuongei ditko aukabü kuko loan laukei, “Nabotei 
Mühghaü si Choba khulimbo khükdauokda.” Kheijinei haoenei hao sangnyu 
ka senjung longan hao to laangei sonko hao haitikei. 
14Kheijinei haoenei Jezebel jungto ngühlang hautiko laukei, “Nabot laangei 
tetetnyu haitia.” 
15Hobaje ladang Jezebelei Nabot laangei sonettia dogo ditkei, Jezebelei Ahab 
to laukei, “Meimeiashi, hoba Jezreelbü Naboteibü semlühlaak laobou haoei 
nam lu akulabü dogo laukei, kho sungashi aieilausi Nabot lang aki, hao haia.” 
16Hobaje ladang Ahabei haia dogo ditkei, Jez- reelbü Naboteibü semlühlaak 
to hao haukei hoba kho haoei lekei. 
17Kheijinei Bunyubou ngüh Tishbibü Elija jungto louan laukei, 

18“Samariaa kibü Israelbü Choba Ahab to haüyola no meimeijung hauashi, 
chühashi, Naboteibü semlühlaak to kouan haoei kho lela hauakei. 
19Hobaje Bunyubouei hai lauda: ‘Nyi haitian müeibü nyaksinam sungda lo?’ 
Hobaje nyi hao to lenlabü, Bunyubouei hai lauda: ‘Laobou kaoena kei 
shuongei Naboteibü sii sekei, khonei kaibü sikei keiei selabü.’ ” 
20 Ahabei Elija to laukei, “O ngeibü dangbou, nyi ngo hapa lo?” Hobaje haoei 
jongaikei, “Ngei no hapa, aieilausi Bunyubou thedanga ai amaibü ki, kho 
jungeiko nyi no lolo no yaakkei. 
21Chühashi, ngei ka jungto amaibü sungbalabü hoba ngei no lemailela kuan 
aplabü, hoba Ahab ka bousu shou pendou wapan aplabü, khühbü si solobü 
Israela jouan kibü pendou shemtilabü. 
22Hobaje Nebateibü shou Jeroboam chung si Ahijaeibü shou Baasha 
chemdang tegü kaibü chemdang yeilabü; aieilausi nyi ngo maangto shattikei 
hoba Israelbü la shabü shontikei. 
23Hobaje Jezebel shangakei Bunyubouei joyoko laukei, ‘Jezreel kümthang 
phanga kei shuongei Jezebel shaulabü.’ 
24Ahab chemdang kabü aoyou sangnyua hailaje keiei shaulabü hoba ao seka 
hailaje mühkabü au shuongei shaulabü.” 
25(Bunyubou thedanga ai amaibü ki kho kümla hao yak Jezebelei 
thungeijangeisije hao lolo yaakan shaubü Ahab tegü lubü aokei aki. 
26Hobaje haoei Bunyubouei Israelbü thedang ka shian apbü Amorbüei 
jungeibü mangsenlabü heangsho lembü kümsilei kümbei.) 
27Hobaje ladang Ahabei kho ditkei, haoei haoeibü neisimei jitnyinkei hoba 
haoeibü manga senounei neiko hoba mühei nyengko aeibou khonsak yaang 
lekei. 
28Hobaje Tishbibü Elija jungto Bunyubou ngüh louan laukei, “Ahabei ailai 
hao lolo kü thea hanbüla yeikei nyi hapdalao? 

29Hao eaaoa yeibü shanga ngei haoeibü jihsiphaia amaibü ai akulabü lausikei 
hao shou jihaphaia hao chemdang to khonsak hautikulabü.” 

1 Choba Shuong 22 

Thuseibou Mikaiaei Ahab la Maangsanglabü Kubü 
(2 Ld 18.2-27) 

1Hobaje Siria si Israel kanglanga wapyo akiko po sem dankei. 
2Lausikei po sem boubüa Israelbü Choba jungto Jihudabü Choba Jehoshafat 
louyenkei. 
3Hobaje Israel Chobaei hao khangenbü shuong to laukei, “Ramoth Gilead kho 
seneibü dogo kanei angekei lo? hoba senei kho Siriabü Choba ik ka 
sungngaila ai aküm aleiko kilep lo?” 
4Hobaje haoei Jehoshafat to laukei, “Ramoth Gilead to wapyola no kü yoa 
louasao?” Hobaje Jehoshafatei Israelbü Choba to laukei, “Ngokei no tegü ong, 
kaibü mütli kho ngeibü mütli, hoba kaibü koli shuong kho ngeibü koli 
shuong.” 
5Hobaje Jehoshafatei Israel Choba to laukei, “Bunyubou to shaang pheashi 
dogo ngei sudajada.” 
6Kheijinei Israel Chobaei thuseibü saongao lei thüng liko yoshaitikei, hoba 
haoen to laukei, “Ramoth Gilead khulimbo wapyola si natenla?” Hobaje 
haoenei laukei, “Hauashi, aieilausi Bunyubouei Choba ik to kho khümbo 
kua.” 
7Lausikei Jehoshafatei laukei, “Senei kho phela shanga hanei thuseibü che 
ongkei aki sai?” 
8Hobaje Israelbü Chobaei Jehoshafat to laukei, “Bunyubou to phela Imlaeibü 
shou Mikaia kia, lausikei ngei hao to mangsenda; aieilausi haoei kü shanga 
amaibü to limbo maibü atetenda.” Jehoshafatei laukei, “Choba, nyi khei 
telau!” 
9Kheijinei Israel Chobaei ikjaibü che ngaan laukei, “Tongde Imlaeibü shou 
Mikaia leiba.” 

10Tou Israel Choba si Jihuda Choba Jehoshafat hele lean Samaria bakhün to 
atshang khongthua lulueibü Choba setshanga setkei hoba thuseibü pendouei 
haosi thedanga tetenko laukei. 
11Hobaje Kenaanaeibü shou Zedekiaei son namei teklaang küman laukei, 
“Bunyubouei hai lauda, ‘Siriabü ashemti shongko hoei nyi haoen to 
wapyoashi.’ ” 
12Thuseibü shuong pendouei ho tegü laukei, “Ramoth Gilead to angan 
thüksimina kishi, aieilausi Bunyubouei Choba la kho khümbo kulabü.” 
13Hobaje ngühlang künbou Mikaia ngala haukei hoba haoei hao to laukei, 
“Tou chühashi, ngühkung cheei thuseibü shuong ngüh kho Choba thedanga 
maibü ki, kaibü ngühkei haoen yoa che tegü yingshima hoba maibü 
laushima.” 
14Hobaje Mikaiaei laukei, “Bunyubou lang kishongko Bunyubouei kü to ai 
lauda, kho ngei laulabü.” 
15Hobaje ladang hao Choba jungto loukei, Chobaei hao to laukei, “Mikaia, 
sen Ramoth Gilead to wapyola haulep sai, ayingsi senei natenla?” Hobaje 
haoei jongaikei, “Angashi, hoba thüksimin hapashi, Chobaeibü ik to 
kho Bunyubouei khümbo kulabü.” 
16Kheijinei Chobaei hao to laukei, “Bunyubou nyena ngühmai to limbo aikei 
alauyojan dogo ngei ka to ladüngnei lenla?” 
17 Hibü haoei laukei, “San shuong sanlombü akibü tegü ngei Israelbü shuong 
shongha phinnyinan hapbei, hoba Bunyubouei laukei, ‘Habü mütshuong 
lombou aki. Haoen mütpem weko lulueibü chem to sangmaia ngaitiashi.’ ” 
18Hobaje Israelbü Chobaei Jehoshafat to laukei, “Ngei ka to haoei kü shanga 
amaibü ong lakaje maibüje atetenkuda dogo alau lo?” 
19Hobaje Mikaiaei laukei, “Hibü nyi Bunyubou ngüha leashi, 
ngeiBunyubou kho hao setshanga setan hapda; hoba khuthüka tan yaangbü 
hao nyangko maeaenei hoba nanaenei setan hapbei. 

20Hobaje Bunyubouei laukei, ‘Ahabei Ramoth Gilead to angan hao athükamin 
lottila shanga aoei hao huonettila?’ Hobaje cheei che cheei che dogo den 
dena laukei. 
21Hobaje soushou che loukei hobaBunyubou thedanga loan laukei, ‘Ngei 
khüpettilabü.’ 
22 HobajeBunyubouei hao to laukei, ‘Ailai?’ Hobaje haoei laukei, ‘Ngo 
haulabü hoba haoeibü thuseibü pendou sembungei yepeijaweko lentilabü.’ 
Hobaje haoei laukei, ‘Hauashi, hoba huonashi. Nyi thükenlabü.’ ” 
23Hobaje Mikaiaei laukei, “Hibü tou chühashi, Bunyubouei habü ho kaibü 
thuseibü daneibü sembunga ka to amlang laula kua. LausikeiBunyubouei ka 
shanga khonsak khonku tetkua!” 
24Kheijinei Kenaanaeibü shou Zedekia nyangko loukei, hoba Mikaiaeibü 
omlanga ipbo laukei, “Ka to joyola Bunyubou soushou kü ka lai satkei?” 
25Hobaje Mikaiaei jongaikei, “Chühashi, ladang no, no lolo maangkabou 
shemjang to hula atlaje khünyet nyi haplabü.” 
26Kheijinei Israel Chobaei laukei, “Sangnyua kibü governor Amon jungto 
Mikaia leian hauashi hoba Chobaeibü shou Joash jungto leian haushi, 
27hoba lenshi, ‘Chobaei hai lauda: Ho müt ho thüngshanga phoashi, hoba ngo 
sangmaia alongei shongko wentek hanbang hoba dei shibangei hao 
pangteiashi.’ ” 
28Hobaje Mikaiaei jongaikei, “No sangmaia ongkei longeia longa,Bunyubouei 
kü to ajoyo laukho.” Athakko haoei laukei, “O mütshuong, kan pendouei ho 
ditan sungshi!” 

Ahab Haibü 
(2 Ld 18.28-34) 

29Hibü Israel Choba Ahab si Jihuda Choba Jehoshafat Ramoth Gilead to 
angkei. 

30Hobaje Ahabei Jehoshafat to laukei, “Ngei ngo lolo Choba dogo ashentila 
shanga ngeibü hele jeilabü hoba lason to atlabü, lausikei nyije kaibü hele 
leashi.” Hobaje Israel Chobaei hao lolo ashentila hele jeian lason to haukei. 
31Tou Siriabü Chobaei haoeibü kailong sepai lajamleibü khujinto nyi la 
ngühkhüm kuko laukei, “Israelbü Choba che to limbo yaangbü ayingsi hanbü 
che to ongkei tewapyo.” 
32Hobaje ladang sepai lakjaibü shuongei Jehoshafat hapbei haoenei laukei, 
“Maimaitham ho Israel Choba.” Hobaje haoenei hao khulimbo wapyola 
meimeikei. Hobaje Jehoshafatei ngekkei. 
33Ladang sepai lakjaibü shuongei ho Israel Choba aying dogo ngejung loukei, 
haoenei hao shijung haubü nangan longeikei. 
34Hobaje Siriabü sepai cheei laujin kipan litikei hoba Israel Choba la 
khükhom phanga haukei hoba haoei koli kailong leibou to laukei, “Sepeiashi 
hoba ngo shuong yo ka leilangashi; aieilausi ngo aeibou amaiko leilua!” 
35Hobaje khünyet chalou kho lashuok kaangan kikei hoba haoeibü koli 
kailong Siriabü ae yeian kikei, hoba kailong phang pendou hao ka longbü 
siiei shenkei hoba Choba kho chasemlamto haikei. 
36Hobaje chanyu neplamto sepai shuong kishang pendou ae ngühlang hai 
phinthonkei, “Mütpem weko jembü kaonyek to jembü sang to linashi!” 
37Hibü haoen Samaria to louan Chobaeibü mang Samariaa khünkei. 
38Hobaje haoenei koli kailong kho Samariaa kibü thimdeia sakkei (ho 
suonlambü shuong mangyushang thimdei kikei), hobaBunyubouei haoeibü 
ngühei laubü tegü kei shuongei haoeibü sii sekei. 
39Tou Ahabeibü lubü kümsilei hoba haoei kümbü hoba namsek chem laobou 
haoei kümbei, hoba sangnyu laobou ong haoei kümbei, Israelbü Choba 
shuong Lüngbüdobü lea khübü kho doan aki lo? 
40Hibü Ahab Choba haoeibü bousi shuong yoa yepbei hoba haoshou Ahaziaei 
hao jeiko songdakkei. 

Jihudabü Choba Jehoshafat 

(2 Ld 20.31—21.1) 

41Hobaje Israel Choba Ahabei po lei boubü songdakbü jiha Asaeibü shou 
Jehoshafatei Jihuda thüka songdakkei. 
42Jehoshafatei ladang songdakla khangkei hao po khujinto ngao jai kikei, 
hoba haonyu nyen Shilhieibü shou Azuba kikei. 
43Hobaje haoei haobou Asa lama paikei, hoba Bunyubou thedanga ai janbü ki 
kho kümbo haoei kho ka asepei. Khei yingasikei shonghshou shonghkhu 
lemshang sungan üpbo kikei hoba mütshuongei tokei khübü shongh 
lemshanga lembo jen juokko kikei. 
44Hobaje Jehoshafatei Israel Choba to sangmai kümbei. 
45Tou Jehoshafateibü joubü kümsilei hoba haoei lenbü hau, hoba haoei lai 
wapyokei khübü kho Jihudabü Choba shuong Lüngbüdobü lea doan aki lo? 
46Hobaje bousu pejapelabü shuong joubü laobou haobou Asa chaloua kikei 
khübü kho haoei kaonyek ka mautikei. 
47Hobaje Edoma Choba akitei, Jihuda Chobaei pienbü jeibü cheei ong 
songdakkei. 
48Ofir to hon sungla haula shanga Jehoshafatei Tarshish longchem kümbei. 
Lausikei long- chem shuong Eziongebera leiluan apsi ohau. 
49Kheijinei Ahabeibü shou Ahaziaei Jehoshafat to laukei, “Ngeibü khangenbü 
shuong kaibü khangenbü shuong yoa hautishi.” Lausikei Jehoshafatei 
maangüang. 
50Jehoshafat haikei hoba haobou Dawid sangnyua hao khünkei, hoba 
haoshou Jehoramei hao jeiko songdakkei. 

Israel Choba Ahazia 

51Jihudabü Choba Jehoshafatei po anthük nyet boubü songdakbü haanga 
Samariaa Israel thüka Ahabeibü shou Ahaziaei songdakla khangkei. 
52Hobaje Bunyubou thea ai amai kho haoei kümbei hoba haobou Ahab si 
haonyu Jezebel hoba Nebateibü shou Jeroboam lamnyua paikei; hoba haoei 
Israel la shabü shontikei. 

53Hobaje haoei Baal khangenkei, hoba hao to lembei; hoba bouei kümbü 
pendou kümbo Israel Mühghaü Bunyubou khauangtikei. 

2 Choba Shuong 

2 Choba Shuong 1 

Elija hoba Ahazia Choba 

1Tou Ahab haian phaia, Moabei Israel khulimbo meimeikei. 
2Hobaje Ahazia, Samariaa hao chemlip thükkabou chemso ka atetkei hoba 
leiluan shatko kikei; hoba haoei ngühlang künbü shuong hautiko haoen to 
laukei, “Hauashi, Ekron kabü mühghaü Baalzebub to ngo ho shat ka mailasi 
amaila pheshi.” 
3Lausikei Bunyuboukhuthük hangangbüei Tishbebü Elija to laukei, 
“Meimeiashi, Samariabü Chobaeibü ngühlang künbou to haüyola angashi, 
hoba haoen to lenshi, ‘Khünei Israela Mühghaü aki sai? Aila kanei Ekron 
mühghaü Baalzebub to pheda?’ ” 
4Tou khei yingsije Bunyubouei lauda, “No shen laobou to angan ki kho ka 
alotlabü, lausikei maimaitham hailabü!” Hobaje Elija kukkei. 
5Hobaje ngühlang künbü shuong hao jungto longeikei, hoba haoei haoen to 
laukei, “Kan aila longeikei?” 
6Hobaje haoenei hao to laukei, “Müt che kün to haüyola longkei, hoba haoei 
kün to laukei, ‘Hauashi, kan hautibou Choba jungto nyibou ngaiashi, hoba 
hao to lenshi, Bunyubouei hai lauda, Ho Israela Mühghaü akisai, aila kanei 
Ekron mühghaü Baalzebub to pheda? Hibü no shen laobou to nguian ki kho 
ka alotlabü, lausikei tükde hailabü!’ ” 
7Hobaje haoei haoen to laukei, “Kan to haüyola longbou kho ai tegübü müt?” 
8 Hobaje haoenei hao to jongaikei, “Hao winei lebü müt hoba shenjanga 
phekhonei kaiakei.” Hobaje haoei laukei, “Kho Tishbibü Elija!” 
9Kheijinei Choba müt anjinsem thüka leiyeibou che hao phainei müt anjinsem 
thonan hautikei. Hobaje hao shonghkhua setan kibou Elija jungto haukei, 
hoba hao to laukei, “O Mühghaü müt, Chobaei no, ‘Kaiyena’ dogo lauda.” 

10Hobaje Elijaei anjinsem thüka leiyeibou to laukei, “Ngo Mühghaü müt che 
yinga longa, müh ka wan lotan no hoba kaibü müt anjinsem kho nashemti!” 
Hobaje müh ka wan lotkei hoba hao yoa müt anjinsem kho juoketkei. 
11Hobaje nyibou haoei anjinsem thüka leiyeibou lubü müt anjinsem thonan 
hautikei. Hobaje hao angkei hoba hao to laukei, “O Mühghaü müt, Chobaei 
ngühkhüm kuko lauda, ‘Tongde kaiyena!’ ” 
12Lausikei Elijaei haoen to jongaikei, “Ngo Mühghaü müt che yinga longa, 
müh ka wan lotashi, hoba no hoba kaibü müt anjinsem kho nashemti!” 
Hobaje müh ka Mühghaü wan lotkei hoba müt anjinsem kho juoketkei. 
13Tokei anjinsem thüka lei- yeibou semboubü müt anjinsem thonan hautikei. 
Hobaje anjinsem thüka leiyeibou semboubü kho angkei, hoba Elija thedanga 
youkükei khüpetan hao to sukojako laukei, “O Mühghaü müt, ngei ka to 
sudajada, ngeibü langkei hoba no khangenbü habü müt anjinsem langkei ka 
thedanga namsek yingshima! 
14Chühashi, müh ka wan lotkei hoba müt anjinsem thükto shaangbü 
lajamleibü müt nyi yoa anjinsem bang khokei yoan shema; lausikei touje 
ngeibü langkei ka thedanga phokeikaima!” 
15Hobaje Bunyubou khuthük hangangbüei Elija to laukei, “Hao yoa yanashi, 
hao to tehüt.” Hibü hao meimeikei, hoba hao yoa Choba jungto yankei. 
16Hobaje haoei hao to laukei, “Bunyubouei hai lauda, ‘Ailaibü nyi Ekron 
mühghaü Baalzebub to phela ngühlang künbü shuong hautikei? Kho haoeibü 
ngüh phela Israela Mühghaü akibü shanga sai? Khei yingbü khoei, kaibü shen 
laobou to no nguian ki, khoka alotlabü, lausikei maimaitham hailabü!’ ” 
17Hibü Elijaei laubü Bunyuboueibü ngüh tegütham hao haikei. Hobaje 
Jihudabü Choba Jehoshafat shou Jehorameibü songdak po nyiboua 
Ahaziaeibü na Joramei hao jeiko songdakla khangkei; aieilausi haoei bousu 
shou akitei. 
18Tou Ahaziaeibü joubü kümsilei laobou haoei kümbei, Israel Choba shuong 
Lüngbüdobü lea habü ho doan aki lo? 



878 

 

 
   Saopobü Lai 

© 2002, Bible Society of India. 
 

 
 

 

2 Choba Shuong 2 

Elija Khuthük to Leiangbü 

1Hobaje ladang Bunyubouei Elija Mühghaü yeishikei leian anglabü jih sühkei, 
kheijinei Elija Gilgal ka Elisha yoa haukei. 
2Hobaje Elijaei Elisha to laukei, “Sanoudaman no hanei kiteiashi, 
aieilausiBunyubouei ngo Bethel sühko hautikei.” Lausikei Elishaei laukei, 
“Bunyubou lang ki shongko ngei no üpyolabü.” Hibü haosi Bethel to yankei. 
3Hobaje Bethela kibü thuseibü shousi shuong Elisha jungto loukei, hoba hao 
to laukei, “Bunyubouei kaibü Bunyubou ka jungka tat ngailanglabü dogo nyi 
ngekeilao?” Hobaje haoei laukei, “Haü, ngei ho ngeakei, kan küpjembo 
kishi.” 
4Kheijinei Elijaei hao to laukei, “Elisha, sanoudaman no hanei kiteiashi, 
aieilausi Bunyubouei ngo Jerikho to hautikei.” Lausikei haoei jongaikei, 
“Bunyubou lang ki shongko ngei no üpyolabü.” Hibü haosi Jerikho to loukei. 
5Hobaje Jerikhoa kibü thuseibü shousi shuong Elisha jungto loukei hoba hao 
to laukei, “Bunyubouei kaibüBunyubou ka jungka tat ngailanglabü dogo nyi 
ngekeilao?” Hobaje haoei jongaikei, “Haü, ngei ho ngeakei, kan küpjembo 
kishi.” 
6Kheijinei Elijaei laukei, “Sanoudambo no hanei kiteiashi, 
aieilausiBunyubouei ngo Jordan to hautikei.” Lausikei Elishaei jongaikei, 
“Bunyubou lang ki shongko hoba no lang ki shongko ngei no üpyolabü.” Hibü 
haosi ham haukei. 
7Hobaje thuseibü shousi shuong müt anjinsem haukei hoba haoen ae yeian 
heeko lokei hoba haosi Jordana lokei. 
8Hobaje Elijaei jembü neisimei sungjung louan kho tukei hoba dei to 
ngümbei hoba haoen ji ji to linkei, khoei haosi ham kao ulangbüa haukei. 
9Hobaje haosi danjung longan phaia Elijaei Elisha to laukei, “Ngo ka jungka 
alangjinei ngei ka shanga ai kümtimang sühda pheashi.” Hobaje Elishaei 

laukei, “Ngei ka to sudajada, kaibü soushou phejan penyi thüng kü to 
kitishima.” 
10Hobaje haoei laukei, “Nyi sekbü che phea; khei yingasikei ngo ka ka 
langjinei nyi ngo hapalonga no kho tegü yinglabü; lausikei ühüpoulonga kho 
khei ayinglabü.” 
11Haosi kho tegü joyoko haujinei, chühashi, waneibü kailong hoba waneibü 
koli shuong longan haosi ham lulu bangtikei hoba Elija Mühghaü yeishikei 
khuthük to anlangkei. 
12Hobaje Elishaei kho hapbei hoba haoei ngekkei, “Abou, abou!. Israelbüeibü 
koli kailong hoba khonei setbü shuong!” Hobaje haoei touje ühüpbo apbei. 
Kheijinei haoei jembü neia jungkei hoba penyi la yeiko jitnyinkei. 
13Haoei tokei Elijaeibü neisimei hao ka atbü hejung loukei hoba ngaikei, 
hoba Jordan shumanga lokei. 
14Hobaje Elija ka atbü neisimei haoei lekei hoba dei to ngümbei hoba laukei, 
“Bunyubou, khei Elijaeibü Mühghaü lanei ki?” Hobaje haoei dei to ngümjinei 
khübü kho ji ji to linkei, hoba Elisha danjung haukei. 
15Hobaje ladang hao thedanga Jerikhoa kibü thuseibü shousi shuongei hao 
hapbei, haoenei laukei, “Elijaeibü soushou Elisha thüka kia!” Hobaje haoen 
hao shuokla loukei, hoba hao thedanga haoen lolo kaoa khüpetkei. 
16 Hobaje haoenei hao to laukei, “Tou chühashi, no khangenbü shuong yoa 
hau kibü müt anjinsem ki, sanoudaman haoen hautiashi hoba kaibü 
bunyubou lamtiashi; ai ngenyu,Bunyubou soushouei hao leilangan shongh ata 
ayingsi yomang ata attian kilabü.” Elishaei jongaikei, “Aying, haoen tohauti.” 
17Lausikei hao himou abaushongko haoenei hao thungeikei, hibü haoei 
laukei, “Hautiashi.” Yingsije haoenei müt anjinsem hautikei hoba haoenei 
hao chalou semnyet lambei, lausikei ühüp. 
18Hobaje hao Jerikhoa kijinei haoen hao jungto sepeijung longeikei, hoba 
haoei haoen to laukei, “Ngei kan to tohau dogo alen si?” 

Elishaeibü Seikümseilei 

19Kheijinei sangnyu kabü mütshuongei Elisha to laukei, “Chühashi, künei ka 
to sudajada, ngeibü bunyubouei hapbü tegü sangnyu kho kaoen maibü, 
lausikei deikhün amai hoba kaoei buhek ahekkuda.” 
20Hobaje haoei laukei, “Kü jungto dei thamchak che sungba, hoba khonei jem 
jinashi.” Hobaje haoenei kho hao jungto sungbakei. 
21Hobaje hao deikhün to haukei, hoba khonei jem jinkukei hoba laukei, 
“Bunyubouei ho tegü lauda, ‘Ngei habü dei maitia, touje ho jih ka jaüan 
haibü ayingsi lang ahekbü akilabü.’” 
22Hibü tat sühko Elishaei laubü tegütham dei kho maian kia. 
23Hobaje khüka hao Bethel to angkei, hoba hao lama angko kijinei nashou 
hanbü shuong hao shuokla loukei hoba hao la nyikukei hoba hao to laukei, 
“Angashi, no khüngkhebou! Angashi, no khüngkhebou!” 
24Hobaje haoei hao phaito chühkei hoba haoen hapbei, hobaBunyubou nyena 
haoen to khükkeiuokkei. Hobaje bukok maangka sapnyu penyi longkei, hoba 
haoen nashou hanbü shuong saonyito nyi jitthetthet apbei. 
25Hobaje khüka hao Karmel shongh to haukei, hoba khüka hao Samaria to 
ngaikei. 

 2 Choba Shuong 3 

Moab si Israel Kanglanga Wapyo 

1Jihudabü Choba Jehoshafat po anthükset boubüa, Sama- riaa Israel thüka 
Ahabeibü shou Jehoramei songdakla khangkei hoba po anthüknyi 
songdakkei. 
2Haoeikei Bunyubou thedanga ai amai, kho kümbei; lausikei bou hoba nyu 
Jezebel thamje aphat; aishanga bouei küman kibü Baal saopobü thaonyu 
haoei apbei. 
3Khei yingasikei haoei hao the kabü Nebat shou Jeroboam shabü to apetkei; 
hoba haoei Israel la shabü shontikei hoba kho ka hao abangen. 

4Tou Moabbü Choba Mesha sanlon sambü che kikei, hoba haoei Israel Choba 
la sanlon shoushou hajar saongao hoba sanlon paang hajar saongao wi yoan 
kukei. 
5Lausikei ladang Ahab haikei, Moabbü Chobaei Israel khulimbo meimeikei. 
6Hobaje kho jiha Jehoram Choba Samaria ka haukei, hoba Israelbü pendou 
leishaitikei. 
7Hobaje hao haukei hoba Jihudabü Choba Jehoshafat jungto hautiko laukei, 
“Moabbü Chobaei kü khu limbo meimeia, no kü yoa Moab khulimbo lason to 
hauasao?” Hobaje haoei laukei, “Ngo anglabü, no ai yingkeije ngokei kho ki; 
ngeibü mütli kaibü mütli shuong tegü, ngeibü koli kaibü koli shuong tegü ki.” 
8Hobaje haoei laukei, “Laobou lam to sen angla?” Hobaje Joramei jongaikei, 
“Edom yamlamang to.” 
9Hibü Israel Choba si Jihuda Choba, hoba Edombü Choba haukei, hoba haoen 
chalou nyet nyet kaiko paikei; hoba sepai dan shanga hoba haoen phai sembü 
meisiau shanga dei akitei. 
10Hobaje Israel Chobaei laukei, “Ügütü! Aieilausi Bunyubouei habü Choba 
sem ho Moabbü Choba ik to kula liko ngaakei.” 
11Lausikei Jehoshafatei laukei, “Bunyuboueibü thuseibü che, senei hao 
danko Bunyubou to phela aki lo?” Hobaje Israelbü Choba khangenbü yoa 
cheei laukei, “Shafateibü shou Elisha, ao Elijaeibü youjambou kikei, hao 
hanei kia.” 
12Hobaje Jehoshafatei laukei, “Bunyuboueibü ngüh hao yoa kia.” Hibü Israel 
Choba, Jehoshafat hoba Edom Choba hao jungto haukei. 
13Hobaje Elishaei Israel Choba to laukei, “Ngei ka yoa ai kümla ki? Kabou si 
kanyueibü thuseibü jungto hauashi.” Hobaje Israel Chobaei laukei, “Aying, 
habü Choba sem ho Moabbü Choba ik to kula Bunyubouei ngaakei!” 

14Hobaje Elishaei laukei, “Maimaitham Thükenbou Bunyubou, ao thedanga 
ngo loda, hao lang kisije, Jihuda kabü Choba Jehoshafat shanga ngei adambu 
tegüje, ngei ka aeto techühkhoulabü ayingsi no tehüpbhoulabü. 
15Lausikei tou kü jungto chia laubü che leiba.” Hobaje ladang chia laubouei 
kongkin tokkei, Bunyuboueibü ik hao thükto lotkei. 
16Hobaje haoei laukei, “Bunyubouei ho tegü lauda: ‘Ho pholi püngkhünei 
shentiashi. 
17Aishanga Bunyubouei ho tegü lauda: Kanei yei ühüplabü ayingsi lang 
ühüplabü, khei yingasikei kho pholi kho deiei shenan kilabü; hoba kanei, 
kaneibü masu shuong hoba kaneibü shatsinam shuongei yunglabü.’ 
18 Hobaje Bunyubouthedangaje ho thüngathamabü kümsilei che ong ki; haoei 
tokei Moabbü kaneibü ik to khümbo kulabü. 
19Hobaje kanei laang ba lebü sang khümbo hoba pienan phobü sangnyu 
khümbo shian aplabü hoba buhek maibü kibü khümbo chengan koutilabü, 
hoba deikük pendou thaklabü hoba kaomai hansho kibü pendou laangei 
leilutilabü.” 
20Hobaje ngeyang lemla kubü jihsiphaia, chühashi, Edom lam nyangko to dei 
loukei, hoba deiei kaonyek nyakkei. 
21Tou ladang Moabbü pendouei haoen khulimbo Choba shuong wapyola 
louakei dogo ditkei, haoen lolo injung thükbü ka thükae liko yoshaikei hoba 
thi leilanga lokei. 
22Hobaje haoen ngeyang enyu pikei hoba chanyuei dei thüka haukei hoba 
Moabbüei haoen thedanga dei kho sii tegü saklangtham hapbei. 
23Hobaje haoenei laukei, “Kho sii yinga; maimaitham Choba shuong liko 
wapyoa, hoba haoen mütpem wekoei lulueibü jenabou haitia. Hibü tou 
peisilei to ik shatashi!” 

24Hobaje ladang haoen Israelbü shaishang to loukei, Israelbü shuong 
meimeikei hoba Moabbü to wapyokei, hibü haoen haoen thedang ka linjung 
satkei; hoba haoen thedang to Moab yoa haoen haitijung khüto atkei. 
25Hobaje haoenei sangnyu shuong leilukukei, hoba kaomai hansho kibü yoan 
haoenei mütpem wekoei luluei jungbü laang sonan jinkukei hoba kho 
shentikei; hoba haoenei deikük pendou thaktikukei, hoba bulong maibü 
chengan koutikei, hoba Kir-haresetha ong laang joutian phokukei; khei 
yingasikei laanglao jungbü shuongei kho shijung haukei hoba khüto 
wapyokei. 
26Hobaje ladang Moabbü Chobaei hao shanga lason aeibou amaiko hapbei, 
kheijinei in shoubü müt saongao nyet, Edombü Choba jungto nujung atla 
leian haukei, lausikei haoei athüklang. 
27Kheijinei hao jeiko songdakla kibou hao shou jaishoubou haoei leibakei 
hoba Moabbü mühghaü la juokbü lembü kukei. Hobaje Israel khulimbo 
maangshat yaang lotkei hoba haoen hao jungka bangkei hoba jembü kaodak 
to ngaikei. 

2 Choba Shuong 4 

Elishaei Shalebü Latnyu to Thuibü 

1Tou thuseibü shuongeibü shousieibü yaksi yoa cheei Elisha to laukei, “No 
khangenbou kü lao haia hoba no khangenboueiBunyubou to soumo hatko 
kikei dogo nyi ngekei, hoba kü shou müt nyi aaola lela leian haula külaoeibü 
matbubou louakei.” 
2Hobaje Elishaei sao to laukei, “Ka shanga ngei ai kümla? Kü la lenbü ma. 
Kaibü chema ai ki?” Hobaje saoei laukei, “Onang thungdou che to liman 
kaibü samnyu chema ai aki.” 
3Kheijinei haoei laukei, “Hauashi, kaibü lepbü shuong pendou ka, thungdou 
shuong, khei thungdou kongnyu shijo ongje ayingko lotshaiashi.” 

4“Kheijinei no hoba ka shousi shuong chemmaang to atashi hoba kou 
khinngailangashi; hoba khübü thungdou pendoua yeian jinashi; hoba shenbü 
phai nyi sungan phoko leshi.” 
5Hibü hao jungka sao haukei hoba sao hoba saoeibü shousi shuong kou 
khinngailangkei; hoba haoenei sao jungto thungdou sungbakei hoba saoei 
yeian jinkukei. 
6Hobaje ladang thungdou shuong kho shenkei, saoei shou to laukei, “Tokei 
kü jungto thungdou che sungba.” Hobaje haoei sao to laukei, “Touje 
thungdou khüma.” Hobaje onang lotbü thakkei. 
7Kheijinei sao hauan Elisha thuseibou to lenkei hoba haoei laukei, “Hauashi, 
hoba onang kho yaakashi, hoba kaibü sangh shemashi; hoba joubü thüka no 
hoba ka shousi shuong lang kishi.” 

Elisha hoba Keibü Shunam Sao 

8Hobaje nyetche keibü sao che kishang danko Shunam to Elisha haukei, hoba 
saoei Elisha to shaulayungla sukeijakei. Hobaje ho tegü kikei, khei hao 
ladüngnei dankeiphaikei haoei khünei shaukei yungkei. 
9Hobaje saoei lao to laukei, “Tou chühashi, sen nyangko athakko danbou ho 
Mühghaüeibü saopobü müt che dogo ngei chühenda. 
10 Setije shemjang hanbü che küm thangan kümbho, hoba khünei hao shanga 
shen che, khümsok che, setshang che, hoba wanthung denshang che 
phokukho, hoba ladang ong hao sen jungto loulaje hao khüto atlabü.” 
11Nyetche chalou hao khüto loukei hoba shemjang to atkei, hoba khünei 
haksokei. 
12Hobaje haoei haoeibü sambü Gehazi to laukei, “Shunam sao kho ngaashi.” 
Hobaje ladang haoei sao kho ngabakei, hao thedanga sao lokei. 
13Hobaje haoei Gehazi to laukei, “Tou sao to lenshi, chühashi, nyi kün shanga 
nongnaeko ho khonsak pendou lea. Ka shanga ai kümla? Ka shangabü Choba 
ayingsi sepai leiyeibü to denche lentimang sühdalao?” Hobaje saoei 
jongaikei, “Ngo kü mütli yoa khambü pendou kia.” 

14Hobaje haoei laukei, “Khülonga sao shanga ai khamla?” Hobaje Gehaziei 
jongaikei, “Maimaitham saoei bousushou aki, hoba saoeibü lao baushi sina.” 
15Hobaje haoei laukei, “Sao ngaashi.” Hobaje ladang sao ngabakei, sao 
koukhüna lokei. 
16Hobaje haoei laukei, “Ho tegübü jih ladang nyibou lousühlaje, nyi 
bousushou che baman kiteilabü.” Hobaje saoei laukei, “Aying, ngeibü 
bunyubou, no Mühghaü müt, kaibü sambüsao to teye- peima!” 
17Hobaje yaksanyu kho mang akongko apbei hoba Elishaei sao to lenbü tegü, 
nyibou po ladang kho jih sühkei, saoei bousushou che bukkei. 
18Nashou kho chingan phaia hao nyetche hao bou jungto youlatbü shuong 
yoto koukei. 
19Hobaje haoei bou to laukei, “Ngeibü khu, ngeibü khu!” Hobaje hao bouei 
sambü che to laukei, “Hao haonyu jungto leian hau- ashi.” 
20Hobaje ladang hao leian haukei, hao chajihbou sühko haonyueibü youshia 
setkei hoba hao haikei. 
21Hobaje sao angkei hoba Mühghaü müteibü shena hao lengtian phokei hoba 
kou kapbuan satkei. 
22Hobaje saoei lao ngaan laukei, “Sanoudambo Mühghaü müt jungto ngo 
tongde hauan longeila kü la sambü yoka müt che gadu che yoan hautibü.” 
23Hobaje haoei laukei, “Aila no tat haula? Ho lit haanbü ayingsi Nounyetkei 
aying.” Hobaje saoei laukei, “Ai aying, mailabü.” 
24Kheijinei sao gadu chenei setkei hoba saoeibü sambü to laukei, “Hali 
koashi, ngei ka la alen shongko maangyangsho tepaiti.” 
25Hibü sao haukei hoba Mühghaü müt jungto Karmel shongh to loukei. 
Ladang Mühghaü mütei sao heebüa hapbei, haoei haoeibü sambü Gehazi to 
laukei, “Chühashi, khünei Shunam sao kho kia. 

26Sanoudambo tou shuokla laangjung haushi, hoba sao to laushi, ‘No maisho 
kia lo? Kaibü lao maisho kiakouba lo? Na maisho kia lo?’ ” Hobaje saoei 
jongaikei, “Maisho kia.” 
27Hobaje ladang sao shongh to Mühghaü müt jungto loukei, saoei haoeibü 
youa hatkei. Hobaje Gehaziei sao nangan apla nyangko loukei, lausikei 
Mühghaü mütei laukei, “Sao khei ong phokushi, aieilausi saoeibü soushou 
maanga maangngangko kia, hoba Bunyubouei kü ka huan phoakei hoba kü la 
alen.” 
28Kheijinei saoei laukei, “Ngeibü bunyubou to ngei bousushou che hikei sai? 
Ngo tehuonetti dogo ngei alau lo?” 
29Kheijinei haoei Gehazi to laukei, “Kaibü shembe kaiashi, hoba kaibü ika 
ngeibü julo jungashi, hoba kaibü lamnyu to hauashi, nyi müt at haüyosi hao 
la salem teku; hoba müt atei ka la salem kusi hao to tejongai, hoba ngeibü 
julo naeibü thenyeka lengtian phoshi.” 
30Hobaje naeibü nyuei laukei, “Bunyubou lang ki shongko hoba kaibü 
soushou lang ki shongko ngei no üpyolabü.” Hobaje hao meimeian sao phai 
sembei. 
31Hobaje Gehazi haoen thedang to haukei, hoba naeibü thenyeka julo kho 
lengtian phokukei; lausikei ngüh ayingsi jongaibü akitei. Hibü hao to haüyola 
hao ngaikei hoba laukei, “Na kho apida.” 
32Hobaje ladang Elisha chem to lotkei, chühashi, nashou kho haian shena 
lengtian kikei. 
33 Hibü hao maang to atkei, hoba haosi ham khinlepbei, hoba Bunyubou to 
welaukei. 
34 Hobaje hao ngaikei hoba nashou thüka shingetnyu yepbei hoba haoeibü 
sembunga haoeibü sembung hoba haoeibü nyeka haoeibü nyek, hoba haoeibü 
ika haoeibü ik phokei; hoba haoei hao lolo na thüka shingetkei hoba na kho 
phe lematham apbei. 

35Kho phaia longeikei hoba chema che hau longei dogo paikei hoba hao 
thüka shingetnyu yepbei, hoba nashou khoei nyetnei hatshi shikei, hoba na 
kho nyek longkei. 
36Hobaje haoei Gehazi ngakei, hoba laukei, “Shunambü kho ngaashi!” Hibü 
haoei sao ngakei. Hobaje ladang sao hao jungto lotkei, haoei laukei, “Ka shou 
leian sungashi.” 
37 Kheijinei sao atkei hoba hao junga sao kao to yanan khüpetkei, hoba saoei 
saoeibü shou leian sungkei hoba satkei. 

Lubü Seikümseilei Penyi 

38Hobaje Elisha nyibou Gilgal to loukei, hoba kaonyeka mühsinou kikei, hoba 
thuseibü shousi shuong hao thedanga setan kikei, hoba haoei haoeibü sambü 
to laukei, “Thuseibü shousi shuong shanga chak yaangbü hangashi hoba 
shikdei laiashi.” 
39Hobaje müt che sek to shiksilei lamla koukei hoba yamkabü semlüh long 
che hapbei hoba khoka ambok neimok che shenko laman kheipakei hoba 
shikdei laibü chaka khübü kho yeman thungkei; aieilausi haoenei khübü kho 
ai yingkeije ange. 
40Hibü mütshuongei khübü kho shaula hakletkei, lausikei haoenei shik kho 
shaujinei haoenei ngekko laukei, “O Mühghaü müt, shikchaka haibü kia!” 
Hobaje haoenei kho ashauen. 
41Lausikei haoei laukei, “Khülonga nyak hansho sungba” Hobaje haoei kho 
chaka jinkukei hoba laukei, “Mütshuong shanga haoenei shaula hakletashi.” 
Hobaje khünei shikchaka haoenei shaula amaibü ai akitei. 
42 Hobaje Baal Shalishabü müt che loukei, hoba Mühghaü müt la shaangbü 
buhek, barli wentek saoche hoba hangi paksilengko haoeibü neimoka 
sungbakei. Hobaje Elishaei laukei, “Mütshuong la haoenei shaula kuashi.” 
43 Hobaje hao khangenbouei laukei, “Ailai, ngei ho müt saongao thüka 
phokula?” Lausikei haoei laukei, “Mütshuong la haoenei shaula kuashi, 
aieilausi Bunyubouei hai lauda, ‘Haoenei shaulabü hoba at joulabü.’ ” 

44Hibü haoei haoen thedanga phokukei hoba haoenei kho shaukei 
hoba Bunyuboueibü ngüh tegü atje joukei. 

 2 Choba Shuong 5 

Naaman Moushat Maibü 

1 Tou Naaman, Siria Chobaeibü sepai tan thüka lajamleibou, haoeibü 
bunyubou thedanga aeibou yaangbü hoba nyensang nyenhang hapbü müt che 
kikei; aieilausi hao danko Bunyubouei Siriabü la thükbü kukei. Tokei hao 
maangkaangbü lakjaibü che, lausikei hao im baubü müt che kikei. 
2Hobaje Siriabü tan shoongjung haujinei Israel kaodak ka yaksa nashou che 
lang senjung loukei, hoba saoei Naamaneibü yak khangenkei. 
3Hobaje saoei saoeibü jembünyu to laukei, “Samariaa kibü thuseibü yoa ong 
ngeibü bunyubou kei kitimang sühnyu! Khünei haoei haoeibü im 
maitikulabü.” 
4Hobaje müt che haoeibü bunyubou jungto haukei hoba Israel ka loubü yaksa 
nashouei ai laukei kho hao la lenkei. 
5Hobaje Siriabü Chobaei laukei, “Tou hauashi, hoba ngei Israel Choba jungto 
le che hautikulabü.” Hibü Naaman haukei, hoba hao yoa neisimei yoa 
chandinam thamchak an, hon shekel hajar lak hoba neisimei shangtüngbü an 
künan haukei. 
6Hobaje haoei Israelbü Choba jungto le kho jungan loukei hoba laukei, 
“Ladang ho le ka jungto loulaje chühashi, ngei ngo khangenbou Naaman, nyi 
haoeibü im maitila ka jungto hautikei dogo ngeashi.” 
7Hobaje ladang Israelbü Chobaei le kho wekei, haoei jembü neisimei 
jitnyinkei hoba laukei, “Haitila hoba lang kitila ngo mühghaü sai? Khei im 
baubü müt maitila kü jungto hautida lo? Lausikei daman chühashi, khei 
haoei lai kü to ngühsak nepla lamda, chühashi!” 
8Lausikei ladang Mühghaü müt Elishaei Israel Chobaei haoeibü neisimei 
jitnyinbü ditkei, haoei Choba jungto ngühlang hautiko laukei, “Aila nyi kaibü 

neisimei jitnyinkei? Hao kü jungto loutiashi, hoba Israela thuseibou che kia 
dogo haoei ngelabü!” 
9Hibü Naaman haoeibü koli hoba kailong yoa haukei, hoba Elishaeibü 
koukhüna lokei. 
10 Hibü Elishaei ngühlang künbü hautiko laukei, “Hauashi, hoba Jordana 
nyetnei sakashi hoba kaibü phe nyibou chingngailabü hoba hinseilabü.” 
11Lausikei Naaman khauangko satkei hoba laukei, “Chühashi, hao tükde kü 
jungto longan lolabü, hoba Bunyubou haoeibü Mühghaü nyena ngalabü hoba 
imbü mou kishang to haoeibü ikei jipeiko im kho maitilabü dogo dambei! 
12Israelbü dei pendou tokei Damaska shumang shuong Apana si Farpar 
maibou aying lo? Ngei khübüa saklabü hoba hinseian akilep lo?” Hibü hao 
sepeian khauangko satkei. 
13Hobaje haoeibü khangenbü shuong nyangko louan hao to laukei, “Abou, 
thuseibouei ka to kümsilei yaangbü kümla sakkusi nyi kho akümbo kilep lo? 
Yingsije ‘Sakashi, hoba hinseian kishi’ dogo laubü kho lai?” 
14 Hibü Naaman yankei hoba Mühghaü mütei laubü tegü hao lolo Jordana 
nyetnei shembei; hoba haoeibü phe nashou hanbü phe tegü nyibou yeikei, 
hoba hinseian apbei. 
15Hobaje hao Mühghaü müt jungto ngaikei, hao hoba haoeibü mütshuong 
hao thedanga loan laukei, “Tou chühashi, ngei ngea, Israel to liman kaodak 
pendoua lubü Mühghaü aki; hibü tou sanoudambo kaibü samboueibü jongsak 
leashi.” 
16Lausikei haoei laukei, “Bunyubou lang ki shongko, ao thedanga ngo loda, 
ngei ai alelabü.” Khei yingasikei Naamanei kho sungtila thungeijangeikei, 
lausikei haoei asunglet. 
17Hobaje Naamanei laukei, “Khei ayinglonga ngei ka to sudajada no 
khangenbou la gadu penyi manko tham künlangtikai; aieilausi no 
khangenbouei Bunyubou to limbo tou ka jaüan juokbü lembü ayingsi haitibü 
lembü lubü mühghaü la akulabü. 

18Ho kümaleia Bunyubouei no khangenbou la habü shanga amai apbushima: 
ladang ngeibü Bunyubou Rimmon chem to khünei lemla atlaje, hoba haoei 
ngeibü phema nonglaje, hoba ngei Rimmon chema khü- petlaje, hoba ngei 
ngo lolo Rimmon chema khüpetlaje!” 
19Hobaje Elishaei laukei, “Haksoa hauashi.” Hibü hao hao jungka longche 
bangjung satkei. 
20Lausikei Mühghaü müt Elishaeibü khangenbou Gehaziei hao lolo laukei, 
“Chühashi, ngeibü bunyubouei ho Siriabou Naamaneibü ik ka haoei 
sungbabü asungletko ngaitia.Bunyubou lang kisije, ngei hao phai shilabü, 
hoba hao ka denche hilabü.” 
21Hibü Gehaziei Naaman phai sembei. Hobaje ladang Naamanei hao phaito 
müt laangjung loubü hapbei, hao kailong ka louyenkei hoba laukei, “Pendou 
maisho kiakouba lo?” 
22Hobaje Gehaziei laukei, “Pendou maisho kia. Ngeibü Bunyubouei ngo 
hautiko lauda, ‘Chühashi, tou ong thuseiboueibü shou müt nyi Efraim shongh 
kaodak ka kü jungto louakei, sanoudambo haoen la chandinam thamchak che 
hoba neisimei jeiyolabü tang penyi kushi.’ ” 
23Hobaje Naamanei laukei, “He, tükde, nam chandinam thamchak penyi kho 
sungashi.” Hibü haoei thungeiko neisimei jeiyolabü tang penyi yoa 
chandinam thamchak penyi neimoka shokukei hoba khübü kho haoeibü 
sambü la küntian Gehazi thedangto hautikei. 
24Hobaje ladang hao shongh to loukei, haoei khübü kho haoeibü ik ka 
sungletkei hoba khübü kho chema küpjeman phokei, hoba haoei mütshuong 
kho ngaitikei. 
25Lausikei hao chem to atkei hoba haoeibü bunyubou thedanga lokei. Hobaje 
Elishaei hao to laukei, “Gehazi, no lae ka louda?” Hobaje haoei laukei, “No 
khangenbou laetokei ohau.” 
26Hobaje haoei hao to laukei, “Müt kho ka to haüyola haoeibü kailong ka 
nyibou sepeijinei kü soushou ka yoa ohau lo? Nam si neisimei sungletla hoba 

oliv bamang hoba semlühlaak, sanlon hoba masu, sambü, sambüsao sungletla 
ho jihsiphai sai? 
27Hibü Naamaneibü im kho ka to hoba kaibü lilabü to ponpen shanga 
kilabü.” Kheijinei hao Elisha jungka imthu bauan satkei. 

2 Choba Shuong 6 

Wou Hapngaibü 

1Tou thuseibü shousi shuongei Elisha to laukei, “Tou chüh- ashi, ka phanga 
kün shanga kün kishang aeibou nyunyeman kia! 
2Tou kün Jordan to haukho hoba khüka mütpem wekoei pangkhüm che bang 
sungkho hoba kün kila thüklabü lele kün shanga khünei künei kishang che 
kümbho.” Hobaje haoei jongaikei, “Kan hauashi.” 
3Hobaje haoen yoa cheei laukei, “Sanoudaman no khangenbü shuong yoto 
haula maangangshima.” Hobaje haoei jongaikei, “Ngo haulabü.” 
4Hibü hao haoen yoa haukei. Hobaje haoen Jordan to louan bu akkei. 
5Lausikei cheei ngekkei, “Ügütü, ngeibü Bunyubou! Aieilausi ho mü ka lotla 
sungkei!” 
6Hobaje Mühghaü müt khoei laukei, “Lanei atkei?” Hobaje haoei hao la 
kaoen lenkei. Hobaje haoei julou che wapan sungan khoto attikei, hoba wou 
kho deia phongentikei. 
7Hobaje haoei laukei, “Nyi kho sungenashi.” Hibü haoei haoeibü ik shingan 
kho sungkei. 

Siriabü Sepai Thükenbü 

8Tou Siriabü Chobaei Israelbü khulimbo wapyoko kikei, hoba haoei haoeibü 
khangenbü shuong to ngühsong wanyoan laukei, “Ho tegü, ho tegübü kaoena 
ngeibü kishang kilabü.” 
9Hobaje Mühghaü mütei Israelbü Choba jungto hautiko laukei, “Ho tegübü 
kaoen to adanla maangsangashi, aieilausi khüto Siriabü louyanada.” 

10Hobaje Mühghaü mütei maangsangla lenbü kaoen khüto Israel Chobaei 
hautikei, hoba hao khünei che nyinei ong ayingko khümenkei. 
11Tou Siria Chobaeibü maang- pon kho kümsilei shangabü aeibou khonkukei. 
Hobaje haoei hao khangenbü shuong ngakei hoba haoen to laukei, “Sen yoa 
ao Israelbü Choba shanga ki kanei kü la alenlep lo?” 
12Hobaje hao khangenbü shuong yoa cheei hao to laukei, “Ao aki, ngeibü 
bunyubou, O Choba; lausikei Israela kibü thuseibou Elishaei kaibü yepshang 
poba joyobü ngüh shuong Israel Choba la lenda.” 
13Hobaje haoei laukei, “Ngei hautian hao lapoulabü lele hao lan kije hauashi 
hoba chühashi.” Hobaje kho hao la ngetiko laukei, “Chühashi, hao Dothana 
kia.” 
14Khei yingsije haoei khüto koli, kailong hoba sepai tan yaangbü che hautikei 
hoba haoen nangnak loukei hoba sangnyu kailepbei. 
15Hobaje ladang Mühghaü müt khangenbou kho enyu pikei, hoba haukei, 
chühashi, koli si kailong yoa sepai shuongei sangnyu kaijeman kikei. Hobaje 
hao khangenbouei hao to laukei, “Ügütü, ngeibü bunyubou! Seti lai kümla?” 
16 Haoei jongaikei, “Tehüt, aieilausi aoyou sen yoa ki, khübü kho haoen yoa 
kibü tokei juongbou ki.” 
17Kheijinei Elishaei welaukei hoba laukei, “Bunyubou, ngei ka to welauda, 
haoei haplabü lele hao la nyek ipbuashi.” Hobaje Bunyubouei samboueibü 
nyek ipbukei hoba haoei hapbei, hoba chühashi, Elisha kaijembo koli si 
waneibü kailongei shongh nyakko kikei. 
18Hobaje ladang haoen hao jungto louyankei, Elishaei Bunyubou to welaukei 
hoba laukei, “Ngei ka to sudajada, habü mütshuong nyek thutiashi.” Hobaje 
Elishaeibü ngüh tegütham haoei haoeneibü nyek thutikei. 
19Kheijinei Elishaei haoen to laukei, “Ho lamnyu aying, ho sangnyu khokei 
aying, kü phai semashi, hoba kanei lambü müt jungto ngei kan leian 
haulabü.” Hobaje haoei haoen Samaria to leian haukei. 

20Hobaje ladang haoen Samaria to loukei, Elishaei laukei, “Bunyubou, habü 
mütshuongei haplabü lele nyi haoen la nyek ipbushima.” Hobaje Bunyubouei 
haoeneibü nyek ipbukei, hoba haoenei hapbei; hoba chühashi, haoen Samaria 
sangchia kikei. 
21Hobaje haoei ladang Israel Chobaei haoen hapbei, haoei Elisha to laukei, 
“Ngei haoen haitikho no abou? Ngei haoen haitikho no?” 
22Hobaje haoei jongaikei, “Tou! Kaibü in si laujinei nyi aoyou thüngbou la 
ayeiti, haoen nyi haitilep lo? Haoen shauan yungan haoeneibü Choba jungto 
ngaitila shanga haoen thedanga wentek si dei phokuashi.” 
23Hobaje haoen shanga haoei lem yaangbü che lamlekei hoba haoen shauan 
yungan haoeneibü Choba jungto ngaikei. Khünyet ka jaüan Siriabü shuong 
Israel kaodak to sangshila alot. 

Samariabü Shibü 

24Hobaje kho phaia Siriabü Choba Benhadadei haoeibü sepai shuong pendou 
leishaikei hoba angkei, hoba Samaria komlepbei. 
25Hobaje Samariaa mühsinou yaang longkei, hoba gadueibü khulo chenei 
chandinam shekel saolei lu hoba dukutuk phet thungdak phejan lei la janan 
chenei chandinam shekel ngao lu ayaak shongko athakko haoenei kho 
komlepan kikei. 
26Hobaje Israelbü Choba ba nyangko danjung haujinei khünei yaksa cheei 
hao to ngekko laukei, “Thuiashi, ngeibü bunyubou, O Choba!” 
27Hobaje haoei laukei, “Bunyubouei ka to athui longa ngei ka to laka thuila! 
Amshang ka ayingsi semlüh nitshang ka ngei no thuilep lo?” 
28Hobaje Chobaei sao to phekei, “No aiei khonkuda?” Hobaje saoei jongaikei, 
“Yaksanyu khoei kü to laukei, ‘Tat senei shaula kashou kuashi, hoba ngiet 
senei küneibü shou shaulabü.’ 
29Hibü künei küshou thungkei hoba shaukei; hoba ngei sao to nyibounyet 
laukei, ‘Hao senei shaulabü lele kaibü shou kuashi;’ lausikei saoei jembü shou 
huan apbei!” 

30Ladang Chobaei yaksanyueibü ngüh khübü kho ditkei, haoei haoeibü nei 
jitnyinkei (tou hao ba nyangko danjung hauko kikei) hoba mütshuongei 
chühko kisi maang aenei haoeibü manga senounei kikei. 
31Kheijinei haoei laukei, “Shafateibü shou Elishaeibü khu tat hao to thonan 
kia longa Mühghaüei kü to kho tegü, hoba amaibou kümshima!” 
32Tou Elisha haoeibü chema jaishou shuong yoa setan kikei, hoba Chobaei 
hao jungka ngühlang künbü che hautikei; lausikei ngühlang künbou hao 
jungto aloutoua, haoei jaishou shuong to laukei, “Müt haitiboueibü shou hoei 
lai ngeibü khu langla hautian ki kho kanei hapdalao? Pialemashi, ladang 
ngühlang künbou loulaje, kou kapashi, hao thedangto kou kapngailangshi; 
haoeibü bunyubou paibü youlangh hao phainei aki lo?” 
33Hobaje tokei haoei haoen to joyoko kijinei chühashi, ngühlang künbou hao 
jungto louyenkei. Hobaje Chobaei laukei, “Chühashi, ho 
khonsak Bunyubou ka ki! Ngei tokei aila Bunyubou shanga haiyeiko kila?” 

2 Choba Shuong 7 

1Kheijinei Elishaei laukei, “Kanei Bunyuboueibü ngüh ditashi:Bunyubouei hai 
lauda, Ngiet ho jihsiphaia wennet taksi chenei shekel che lu hoba barli taksi 
penyia shekel chebang lu Samaria bakhüna yaklabü.” 
2Kheijinei Chobaeibü leiyeibü lajamleibou, aoeibü ika Choba nongan kikei, 
haoei Mühghaü müt to laukei, “Chühashi, Bunyubouei müh koulom shuong 
ipbua tegükei kho thüklaminlabü sai?” Hobaje Elishaei laukei, “Chühashi, nyi 
kaibü nyekei kho haplabü, lausikei kho ashauoulabü.” 

Siriabü Sepai shuongei Apyobü 

3Tou sangnyu bakhün to atlabü koukhüna imbü müt lei kikei, hoba haoen 
cheei che to laukei, “Aila sen ühaishongko hanei setla? 
4Sen sangnyu khüto haukho lausi khünei sangnyua mühsinou kia, hoba sen 
khünei hailabü; hoba sen tokei hanei setkho lausi tokei sen hailabü. Hibü tou 
khei yingsije kaiya, hoba Siriabü sepai dan yoto atkho; haoenei seneibü 

langkei khümena longa sen langkei kilabü, hoba haoenei sen haitia longa sen 
hai ong hailabü.” 
5Hobaje Siriabü shaishang to haula haoen langnge saoko meimeikei hoba 
ladang haoen Siriabü shaishang nyangko loukei, chühashi, khünei müt ao 
akitei. 
6Aieilausi Bunyubouei Siriabü sepai tan khulimbo kailong langh si koli langh, 
khei sepai tan yaangbü langh che dittikei, hoba haoen cheei che to laukei, 
“Ditashi, Israel Chobaei sen khulimbo Hitbü Choba shuong si Ijepbü Choba 
shuong sen thükto chian jinkuakei.” 
7Hibü haoen pikei hoba langnge saoko kijinei satkei hoba haoeneibü 
neichem, haoeneibü koli, hoba haoeneibü gadu, khei shaishang lai kikei 
khoyam apyokei hoba haoen khu langpangteiko satkei. 
8Hobaje ladang imbü shuong kho shaishang nyangko loukei, haoen neichem 
che to atkei, hoba shaukei yungkei; hoba khüka chandinam si hon hoba 
neisimei sungkei hoba hauan kho huan phokei, hoba haoen longeikei, hoba 
neichem lubü che to atkei, hoba khokakei sungkei, hoba hauan khokei huan 
phokei. 
9Kheijinei haoen cheei che to laukei, “Senei janbü akümda. Tatbü chalou ho 
ngühlang maibü chalou che ki, lausikei sen ngüh üangko kida; sen ngeyang 
lang ngeko haiteia longa, kayangei sen laphetlabü; hibü tou kaiya, sen 
haukho hoba Chobaeibü chema ngühlang kukho.” 
10Hibü haoen louan sangnyu bakhün lombü shuong ngakei, hoba haoenei 
haoen to laukei: “Kün Siriabü shaishang to loukei, hoba chühashi, khünei müt 
che ongkei ayingsi müteibü ngüh aikei aki, lausikei koli si gadu shuong ong 
phenphen phoan hoba neichemkei khoyam ong kiteikei.” 
11Kheijinei bakou lombü danei pühnyinkei, hoba kho Choba chema ngühlang 
kukei. 
12Hobaje nangnak Choba pikei, hoba haoeibü khangenbü shuong to laukei, 
“Tou ngei kan la Siriabüei ai kümbei lenkho! Sen mühda dogo haoenei 

ngekei, hibü ladang haoen sangnyu ka longlaje senei haoen lang laplabü hoba 
sen sangnyu to atlabü dogo daman haoen shaishang ka haoen lolo hula 
khongthu to haukei.” 
13Hobaje haoeibü khangenbü yoa cheei jongaiko laukei, “Ngei ka to sudajada, 
sangnyua joutian phokubü koli shuong ka pemngao müt at la sungtiashi. 
Chühashi, hanei jouan kibü Israelbü tan pendou tegü haoen kia; haü, maubü 
Israelbü tan pendou tegü haoen ki. Hibü senei hautikho hoba ai yingkeije 
chühkho.” 
14Hibü haoenei kailong penyi koli shuong thonan sungbakei, hoba Chobaei 
Siriabü sepai phaito hautiko laukei, “Hauashi, hoba chühashi” 
15Hobaje haoen phaito haoen Jordan to haukei, hobaje chühashi, lam sünga 
Siriabüei haoen panteiko satjinei apbü neisimei hoba insiaubuei shenan kikei. 
Hobaje ngühlang künbü shuong longeikei hoba Choba to lenkei. 
16Kheijinei mütshuong longkei hoba Siriabü shaishang to soyoko nuyokei. 
Hibü wennet taksi che shekel che lu hoba barli taksi penyi shekel che 
lu,Bunyuboueibü ngüh tegü yaakkei. 
17Hobaje lajamleibou, aoeibü ika Choba nongan kikei, hao bakhün lomla 
haoei pienkei; hoba mütshuongei hao thüka bakhüna youei nakeiko paikei, 
hoba Mühghaü müt aoei Choba hao jungto louyenjinei joyokei, haoei laubü 
tegü hao haikei. 
18Aishanga ladang Mühghaü mütei Choba to, “Ngiet ho jihsiphaia barli taksi 
penyi shekel che lu hoba wennet taksi che shekel chebang lu Samaria 
bakhüna yaklabü” dogo laukei, 
19kheijinei lajamleibouei Mühghaü müt to jongaikei, “Chühashi, Bunyubouei 
müh koulom shuong ipbua tegükei kho thüklaminlabü sai?” Hobaje haoei 
laukei, “Chühashi, nyi kaibü nyekei kho haplabü, lausikei kho ashauoulabü.” 
20Kho tegü hao to haüthükkei, aieilausi mütshuongei hao thüka youei 
nakeiko paikei hoba hao haikei. 

2 Choba Shuong 8 

Shunam Sao Longeibü 

1Tou yaksa, aoeibü shou Elishaei langngaitikei, sao to Elishaei lenko laukei, 
“Meimeiashi, hoba kaibü chemdang satashi hoba no lanei otla thüklaje 
otashi; aieilausi Bunyubouei mühsinou che ngaletakei hoba kho tokei po nyet 
kaonyek thükto loulabü.” 
2Yaksanyu kho meimeikei hoba Mühghaü mütei laubü tegütham kümbei; 
hoba sao saoeibü chemdang yoa haukei hoba Filistiabü kaonyeka po nyet 
kikei. 
3Hobaje po nyet boubü thonlama yaksanyu kho Filistiabü kaonyek ka 
longeikei; hoba saoei saoeibü chem hoba saoeibü kao shanga lenyola haukei. 
4Tou Chobaei Mühghaü müt khangenbou Gehazi to hai joyoko kikei: 
“Sanoudambo Elishaei kümsilei yaangbü kümbü pendou lenbüma.” 
5Hobaje Elishaei lai haibü langngaitikei kho Choba to lenko kijinei chühashi, 
yaksanyu, aoeibü shou haoei langngaitikei, saoei saoeibü chem hoba saoeibü 
kao shanga thenan lenkei. Hobaje Gehaziei laukei, “Ngeibü bunyubou, O 
Choba, yaksanyu ho hoba Elishaei langngaitibü saoeibü shou kho ho ki.” 
6Hobaje ladang Chobaei yaksanyu to phekei, saoei hao to lenkei. Hibü 
Chobaei sao shanga songdakbü che pienkukei hoba laukei, “Saoei kao apyoan 
satbü chalou ka tat sühko sao shangabü pendou hoba kao ka longbü pendou 
sao la kungaiashi.” 

Elisha si Siriabü Choba Benhadad 

7Kheijinei Elisha Damaska to loukei, hoba Siriabü Choba Benhadad shatko 
kikei hoba hao to ho hai laukei, “Mühghaü müt hi aeto louakei.” 
8Hobaje Chobaei Hazael to laukei, “Kaibü ika jongsak at jungashi, hoba 
Mühghaü müt shuokla hauashi, hoba hao dankoBunyubou to pheashi: ‘Ho 
shatbü ka ngo maiasao’ dogo lenshi.” 
9Hibü hao to haüyola Hazael hao yoa jongsak jungan haukei, khei Damaskaa 
peisilei maibü weko ka ut saonyi manko künan hao jungto loukei, hoba hao 

thedanga lokei hoba laukei, “Kaibü shou Siriabü Choba Benhadadei ho shatbü 
ka maiasao dogo pheko ngo ka jungto hautikei.” 
10Hobaje Elishaei hao to laukei, “Hauashi, hoba hao to lenshi: ‘Maimaitham 
no mailabü;’ khei yingasikei hao hailabü dogoBunyubouei kü la lena.” 
11 Hobaje hao himou abaushongko Elishaei hao to tangko chühkei, hoba 
Mühghaü müt kho haapbei. 
12Hobaje Hazaelei laukei, “Bunyubou, no aila haapda?” Hobaje haoei 
jongaikei, “Aieilausi nyi Israel shousi shuong to amaibü kümlabü dogo ngei 
ngekei. Haoeneibü lapheishona nyi wan sapbulabü, haoeneibü heshou shuong 
nyi inlouei wapettilabü, hoba haoeneibü bousu nashou hoba nashou hanbü 
shuong netla phoula yeitkulabü, hoba mang akongbü nyu shuong shimung 
nyinyetkulabü.” 
13Hobaje Hazaelei laukei, “Lausikei no khangenbou, kei che kho ai, khei kho 
kümsilei yaangbü haoei kümla thüklep lo?” Hobaje Elishaei jongaikei, “No 
Siriabü thüka Choba yeilabü dogo Bunyubouei kü la lena.” 
14Kheijinei hao Elisha jungka kukjung haukei, hoba haoeibü bunyu jungto 
loukei. Chobaei hao to laukei, “Elishaei ka to ai laukei?” Hobaje haoei 
jongaikei, “Haoei maimaitham no mailabü dogo laukei.” 
15Lausikei nyibounyet haoei yepshang nei che sungan deia hambei hoba 
khoei haoeibü thenyek yuklepbukei, hoba khünei hao haikei. Hobaje 
Benhadad jeila Hazaelei songdakkei. 

Jihudabü Choba Jehoram 
(2 Ld 21.1-20) 

16Israelbü Choba Ahabeibü shou Joram po ngao boubüa Jihuda Choba 
Jehoshafateibü shou Jehoramei songdakla khangkei. 
17Hao Choba yeijinei hao po khujinto nyi kikei, hoba Jerusalema haoei po set 
songdakkei. 



899 

 

 
   Saopobü Lai 

© 2002, Bible Society of India. 
 

 
 

 

18Hobaje Ahab chemdangei kümbü tegütham, haoei Israelbü Choba shuong 
lama paikei; aieilausi Ahabeibü nouyangshou haoei yakla lekei, 
hoba Bunyubou thedanga ai amai, kho haoei kümbei. 
19Khei yingasikei haoei Dawid to haoeibü shousi shuong shanga ponpen 
hantin che hao la kulabü dogo thekusije Dawid nyenaBunyubouei Jihuda 
amautiku. 
20Hao hanga Edomei Jihuda songdakbü khulimbo meimeikei hoba haoen 
thüka Choba che pienkei. 
21Kheijinei Joramei haoeibü kailong pendou hao yoa leian Zair to haukei, 
hoba nangnak pian haoen kailepan kibü Edombü hao hoba haoeibü kailong 
leibou shuongei thükkei hoba mütshuong haoen jembü neichem to satkei. 
22Hibü tat sühko Edomei Jihuda songdak khulimbo longda. Kho tegü kho 
jihsiphaia tham Libnaei khulimbo khangkei. 
23Hobaje joubü Jorameibü kümsilei, hoba haoei kümbü pendou Jihudabü 
Choba shuong Lüngbüdobü lea doan aki lo? 
24Hobaje Joram haoeibü bousi shuong yoa yepbei, hoba Dawid sangnyua 
bousi shuong yoa khünkei; hoba hao jeila hao shou Ahaziaei songdakkei. 

Jihudabü Choba Ahazia 
(2 Ld 22.1-6) 

25Israelbü Choba Ahabeibü shou Joram po anthüknyi boubüa Jihudabü 
Choba Jorameibü shou Ahaziaei songdakla khangkei. 
26Ahaziaei songdakla khangjinei hao po saoto nyi kikei, hoba haoei 
Jerusalema po che songdakkei. Hobaje haoeibü nyu nyen Athalia Israelbü 
Choba Omrieibü shou kikei. 
27Hobaje Ahab chemdangei kümbü tegütham, haoei Ahab chemdang lamnyua 
paikei, hoba laobou Bunyubou thedanga amai, kho kümbei; aieilausi hao 
Ahabeibü chemdang kounyang kikei. 
28Hobaje Ramoth Gileada Siria Choba Hazael khulimbo Ahabeibü shou Joram 
yoa hao wapyola haukei, hoba Siriabüei Joram leilutikei. 



900 

 

 
   Saopobü Lai 

© 2002, Bible Society of India. 
 

 
 

 

29Hobaje Siriabü Choba Hazael to wapyojinei Ramaa Siriabüei hao leilutibü 
Jezreela maitila shanga Joram Choba sepeijung ngaikei. Hobaje Jihuda 
Choba Jehorameibü shou Ahazia Jezereela Ahabeibü shou Joram to haüyola 
yankei, aieilausi hao shatko kikei. 

 2 Choba Shuong 9 

Israel Choba Jehu Naangenko Pienbü 

1Hobaje Elishaei thuseibü shousi shuong yo ka che ngakei hoba hao to laukei, 
“Kaibü shembe kaiashi, hoba ho onang thungdou kaibü ika jungan Ramoth 
Gilead to hauashi. 
2Hobaje no ladang khüto loulaje Jehoshafat shou hoba Nimshieibü shi Jehu 
to chühashi hoba atan haoeibü jaisina yo ka pitiashi, hoba shemjang 
maangkabou to leian atashi. 
3Kho phaia onang thungdou kho sungbaan kho haoeibü khua yeian jinkushi, 
hoba laushi, ‘Bunyubouei ho tegü lauda, Ngei no Israel thüka Choba pienko 
naangenkua.’ Khoyam kou ipan satashi, hoba phaiko tekhüp.” 
4Hibü heshoubou thuseibou kho Ramoth Gilead to haukei. 
5Hobaje ladang hao loukei, chühashi, sepai tan lajamleibü shuong yoa 
kamshaian hapbei, hoba haoei laukei, “O lajamleibou, ngei ka shanga 
ngühlang che kia.” Hobaje Jehuei laukei, “Kün laobou jungto?” Hobaje haoei 
laukei, “Ka jungto, O lajamleibou.” 
6Hibü hao meimeikei hoba chem to atkei, hoba haoei haoeibü khua onang 
kho yeian jinkukei hoba hao to laukei, “Israel Mühghaü Bunyubouei hai 
lauda, Ngei no Bunyuboueibü mütli thüka, khei Israel thüka Choba lela 
naangenkua. 
7Hobaje Jezebel ika ngo khangenbü thuseibü shuong sii 
hoba Bunyubou khangenbü pendoueibü sii phoklamlabü lele nyi Ahab 
kaibü Bunyubou chemdang shemtilabü. 
8Aishanga Ahab chemdang khümbo maulabü, hoba ngei Ahab ka bousu shou 
weko hoba Israela khinlepan kibü hoba solo thua apyobü wapan aplabü. 

9Hobaje ngei Ahab chemdang Nebateibü shou Jeroboam chemdang tegü hoba 
Ahijaeibü shou Baasha chemdang tegü yeitilabü. 
10Hobaje Jezreel kaoa kei shuongei Jezebeleibü mang shaulabü, hoba sao 
khünlabü ao akilabü.” Hobaje haoei kou ipbei hoba satkei. 
11 Kheijinei Jehu haoeibü bunyubou khangenbü shuong jungto loukei, hoba 
müt cheei hao to phekei, “Pendou maisho kia lo? Aila langet angbü müt kho 
ka jungto loukei?” Hobaje haoei haoen to laukei, “Kanei müt kho hoba haoei 
laubü ai kikei ngeakei.” 
12Hobaje haoenei laukei, “Kho amlang, tou kün la lenbü.” Hobaje haoei 
laukei, “Hai si hai dogo haoei kü to joyoko laukei, Bunyubouei hai lauda, 
‘Ngei no Israel thüka Choba lela naangenko piena.’ ” 
13 Kheijinei haoen mütpem wekoei panteiko haoeneibü mangyuk sungan Jehu 
lolabü younaka imtian phokei, hoba “Jehu Choba” dogo lauko teklaang 
metkei. 

Israel Choba Joram Haitibü 

14Hibü Nimshieibü shou Jehoshafateibü shou Jehuei Joram khulimbo huon 
takkei. (Tou Joram si Israel pendouei Siria Choba Hazael khulimbo Ramoth 
Gilead lombo kikei. 
15Lausikei Joram Chobaje haoei Siria Choba Hazael to wapyojinei Siriabüei 
leilutibü mou maitila shanga Jezreel to ngaian kikei.) Hobaje Jehuei laukei, 
“Nyi maangangbü yinga longa müt aokei Jezreela kho ngühlang lenla 
sangnyu khüka tesatti.” 
16Hibü Jehu haoeibü kailong to angan setkei hoba Jezreel to haukei; aieilausi 
Joram khünei leketnyu yepan kikei. Hobaje Jihudabü Choba Ahaziaei Joram 
to haüyola louyenan kikei. 
17Tou Jezreela lapheibü che lapheishona loan kikei, hoba Jehu loujinei haoei 
haoeibü sepai shuong hapbei, hoba laukei, “Tan che ngei hapda.” Hobaje 
Joramei laukei, “Kolia setbü müt che leian kai hoba ‘Sangmaia sai?’ dogo hao 
la phetiashi.” 

18Hibü hao shuokla kolia müt che setan haukei, hoba laukei, “Chobaei hai 
lauda, ‘Sangmaia sai?’ ” Hobaje Jehuei laukei, “Nyi sangmai aila lela? No kü 
phaito sepeiashi.” Hobaje lapheibouei ngühlang kuko laukei, “Ngühlang 
kubou kho haoen junga sühlangkei, lausikei hao alongeida.” 
19Kheijinei haoei nyibou müt che kolia setan hautikei, ao haoen jungto loukei 
hoba laukei, “Chobaei hai lauda, ‘Sangmaia sai?’ ” Hobaje Jehuei jongaikei, 
“Nyi sangmai aila lela? No kü phaito sepeiashi.” 
20Hobaje lapheibouei ngühlang kuko laukei, “Hao haoen junga sühlangkei, 
lausikei nyibou alongeida, hoba leiyeibü kho Nimshieibü shou Jehuei 
leiyeibü phatkei; aieilausi haoei maangshatei leiyeida!” 
21Hobaje Joramei laukei, “Lamleashi.” Hobaje haoenei haoeneibü kailong 
lamlekei. Hobaje Israelbü Choba Joram hoba Jihudabü Choba Ahazia, 
lulueibü kailonga Jehu to haüyola haukei hoba Jezreelbü Nabot kaopheia hao 
hapbei. 
22Hobaje Joramei Jehu hapjinei haoei laukei, “Jehu, no sangmaia louda sai?” 
Hobaje haoei jongaikei, “Kanyu Jezebel pejapelabü hoba seibüyaübü kümsilei 
khütetche kian ai sangmai kienla?” 
23Hobaje Joramei haoeibü koli sepeikei hoba satkei, hoba Ahazia to laukei, 
“O Ahazia, ho khüpettibü kümsilei!” 
24Hobaje Jehuei haoeibü hau pendouei lau bühkei hoba Joram to haoeibü 
phakshok kanglanga kipbei hoba laujin kho haoeibü maangpon paiko atkei 
hoba haoeibü kailong ka atkei. 
25Kheijinei Jehuei haoeibü lajamleibou Bidkar to laukei, “Haoeibü mang kho 
sungba hoba hao Jezreelbü Naboteibü kaophei khongthua apyoshi; aieilausi 
seti liko haoeibü bou Ahab phainei kailonga setan haujinei lai Bunyubouei 
hao khulimbo ho ngüh lauan apyokei kho damenashi. 
26Bunyubouei lauda, ‘Maimaitham ngei miet Naboteibü sii hoba haoeibü 
shousi shuongeibü sii hapa, hoba ho khongthua tham ngei ka la nyibou 

ngaitikulabü.’ Hibü tou Bunyuboueibü ngüh tegütham hao sungba, hoba hao 
kao khünei phoyoshi.” 

Jihudabü Choba Ahazia Haitibü 

27Ladang Jihudabü Choba Ahaziaei kho hapbei hao chem kabü bamang lam 
to satkei. Hobaje hao phaito Jehu semjung haukei hoba laukei, “Hao to 
kailonga nimnim kipashi.” Hibü Ibleam nyangko kibü Gur to angshanga 
haoenei hao leilutikei. Hobaje hao Megiddo to satkei, hoba khünei haikei. 
28Hobaje hao khangenbü shuongei hao kailong chenei Jerusalem to künan 
haukei, hoba Dawid sangnyua haoeibü bousi shuongeibü heea khünkei. 
29Ahabeibü shou Joram po anthükche boubüa Ahaziaei Jihudaa songdakla 
khangkei. 

Jezebel Chobasao Haitibü 

30Ladang Jehu Jezreel to haukei, Jezebelei kho ditkei, hoba saoei nyekkhüng 
wia moli naangkei, hoba saoeibü khu hemaiko kümetkei, hoba koulom ka 
seman angtikei. 
31Hobaje Jehu bakhün to lotjinei saoei laukei, “No Zimri, 
kaibü Bunyubou haitibou, sangmaia sai?” 
32Jehuei koulom to chühangtikei hoba laukei, “Kü aenei aoyou ki?” Hobaje 
sungphatbü müt nyiei semei hao to chühan yantikei. 
33Hobaje Jehuei laukei, “Sao jangan attiashi.” Hibü haoenei sao jangan 
attikei, hoba saoeibü sii at kümthanga, hoba at koli to phinan jinkukei, hoba 
haoei sao youei nakeikei. 
34Kheijinei hao atkei hoba shaukei yungkei hoba haoei laukei, “Shedsikhau 
baubü yaksa ho to chühashi, hoba sao khünashi; aieilausi sao Chobaeibü 
nouyangshou ki.” 
35Hobaje sao khünla haoen haukei, lausikei saoeibü khulo, you hoba ik to 
liman haoenei ai ühüp. 

36Haoen khüto louan Jehu to lenkei hoba haoei laukei, “Ho Bunyuboueibü 
ngüh ki, laobou haoei hao khangenbou Tishbibü Elija danko: Jezreel 
kaonyeka Jezebeleibü phe keiei shaulabü; 
37hoba Jezebeleibü mang kho Jezreel kaonyeka khongthua odsinot tegü 
kilabü; khei yingbüei, ‘Ho Jezebeleibü mang,’ dogo haoenei ashenlabü, dogo 
laukei.” 

2 Choba Shuong 10 

Ahab Mütli Shemtibü 

1Tou Samariaa Ahabeibü shousi müt anjinlei kikei. Hibü Jehuei le dokei, 
hoba Samaria to Jezreel songdakbü shuong jungto, khei jaishou shuong hoba 
Ahabeibü shousi shuong chühbü jungto hautiko laukei, 
2“Tou ho le kan jungto lousilengko kan yokabü bunyuboueibü shousi shuong 
hoba kan yoa kailong, hoba koli shuong, tokei baei lelepan kibü sangnyu si 
wapyobü insiaubu kan yoa kiabü, 
3kaneibü bunyuboueibü shousi maiboutham hoba muboutham pienashi hoba 
boueibü Choba setshanga hao settiashi, hoba kaneibü bunyubou chemdang 
shanga wapyoashi.” 
4Lausikei haoen aeibou hatko kikei, hoba laukei, “Chühashi, Choba müt nyiei 
hao thedanga aloen, khülonga sen lai lola?” 
5Hobaje Chobaeibü chema ikjaibouei hoba sangnyu thüka songdakbouei hoba 
jaishou shuongei hoba aoyouei nashousi shuong thounoukei, haoenei Jehu 
jungto hautiko laukei, “Kün no khangenbü shuong ki, hoba kün la sakkubü 
pendou kümlabü; künei aokei Choba teyeitikho, ka thea maibü nyi kümashi.” 
6Kheijinei haoei haoen jungto nyibou le dongaiko laukei, “Kan kü aenei kia 
longa hoba kanei ngüha lekho laua longa, kanei kaneibü bunyuboueibü 
shousi shuongeibü khu thetba, hoba ngiet ho jihsiphaia kü jungto Jezreel to 
kai.” Tou Chobaeibü shousi shuong müt anjinlei yingsije, sangnyua yaangbü 
shuong aoyouei haoen samenkei, haoen yoa kikei. 



905 

 

 
   Saopobü Lai 

© 2002, Bible Society of India. 
 

 
 

 

7Hobaje ladang le khoei haoen sühkei, haoenei Chobaeibü shousi shuong 
sungkei hoba haoen haitikei, khei müt anjinlei khoeibü khu kho kama 
phokei, hoba hao jungto Jezreel to khübü kho hautikei. 
8Hobaje hao jungto ngühlang künbü che hautikei, hoba hao to laukei, 
“Haoenei Chobaeibü shousi shuongeibü khu sungbaakei.” Hobaje haoei 
laukei, “Kanei khübü kho ngeyang sühko bakhün to atshang jijihama 
shaangan phoashi.” 
9Hobaje ngeyang hao hauan lokei, hoba müt pendou to laukei, “Kan 
ngühmaanglanbü ki, chühashi, ngei ngeibü bunyubou khulimbo huon amaibü 
takkei, hoba hao haitikei; lausikei habü pendou aoei haitikei? 
10Tou ngeashi, A- hab chemdang shanga Bunyubouei laubü ngüh aikei kaoa 
üatlabü, aieilausi Bunyubouei hao khangenbou Elija danko laubü küma.” 
11Hibü Jezreela Ahab chemdang jouan kibü pendou hoba haoen müt yaangbü 
hoba haoen ngeyobü thangbou pendou hoba haoeneibü ungshedbou shuong, 
haoei aokei jouan aphoku shongko Jehuei haitikei. 

Ahazia Chobaeibü Chempen shuong Haitibü 

12Hobaje hao meimeijung Samaria to haukei, hoba hao lama san wi 
kipshanga kijinei, 
13Jehuei Jihudabü Choba Ahazia jaisinasi shuong haüyokei hoba laukei, “Kan 
aoyou?” Hobaje haoenei jongaikei, “Kün Ahaziaeibü jaisinasi shuong ki, hoba 
Choba shousi shuong si Chobasaoeibü shousi shuong la salem kula louyanda.” 
14Hobaje haoei laukei, “Haoen lang leashi.” Hobaje haoenei haoen lang lekei, 
hoba thimdei nyangko wi kipshang chema haoen müt saonyito nyi haitikei; 
haoei haoen aokei üpyo. 

Ahab Chempen Joubü Khümbo Haitibü 

15Hobaje ladang hao khüka bangkei, hao shuokla loubü Rekhabeibü shou 
Jehonadab to hao haüyokei. Jehuei hao la salem kukei, hoba hao to laukei, 
“Ngeibü maangpon ka yoa kibü tegü kaibü maangpon kü yoa kiakouba lo?” 
Hobaje Jonadabei jongaikei, “Haü.” Jehuei laukei, “Kho khei ki yingalonga 

kaibü ik kü la labü.” Hobaje haoei haoeibü ik kukei hoba haoei hao kailong 
to leian jinkei. 
16Hobaje haoei laukei, “Kü yoa kaiya, hoba Bunyubou shanga ngeibü 
maangdak chühashi.” Hibü haoenei hao kailonga settikei. 
17Hobaje ladang hao Samaria to loukei, Bunyubouei Elija to 
laubü Bunyuboungüh tegütham, Samariaa Ahab ka jouan kibü haoei haoen 
ashemti shongko pendou haitikei. 

Baal Lembü shuong Haitibü 

18Kheijinei Jehuei müt pendou liko kamshaitikei, hoba haoen to laukei, 
“Ahabei Baal hansho khangenkei, lausikei Jehueije hao kaang khangenlabü. 
19Khei yingsije tou kü jungto Baal thuseibü pendou, hao to lembü pendou, 
hoba haoeibü ungshedbou pendou ngashaiashi, aokei alouko tekiti; aieilausi 
ngei Baal la haitibü lembü yaang kulabü kia; aoyou ayoko kilaje hao lang 
akilabü.” (Lausikei Baal lembü shuong shemtila daman Jehuei huonei kho 
kümbei.) 
20Hobaje Jehuei laukei, “Baal shanga souhat kuko Thangyen kambü che 
huiletashi.” Hobaje haoenei kho ngühlang phinthonkei. 
21Hobaje Jehuei Israelbü pendou jungto ngühlang hautikei, Baal lembü 
pendou loukei; hibü aloubü müt aokei akitei. Hobaje Baal chem kho jithon ka 
jithon sühko shenkei. 
22Hobaje neisimei thüka ikjai lebou to laukei, “Baal to lembü pendou shanga 
neisimei sungba.” Hobaje haoenei haoen jungto neisimei sungbakei. 
23Hobaje Jehu si Rekhabeibü shou Jehonadab, Baal chem to atkei, hoba Baal 
to lembü shuong to haoei laukei, “Baal to lembü to liman hanei kan 
yoa Bunyubou khangenbü aoche kilaoje lamashi hoba chühashi.” 
24Hobaje haoenei haitibü lembü si juokbü lembü kula atkei. Tou Jehuei 
khonga müt saolei pienan phoan kikei, hoba laukei, “Kaneibü ik ka ngei leian 
loukubü mütshuong at satan aptia longa aoei hao sattida, haoeibü langkei 
hao jeila kilabü!” 

25Hobaje haoei juokbü lembü thonsilengko Jehuei lombü hoba leiyeibü 
shuong pendou to laukei, “Atashi hoba haoen haitiashi, aokei telongti.” 
Hobaje haoenei haoen inei haitikei, hoba lombü si leiyeibü shuongei haoen 
apbei hoba Baal chem shemjang maangkabou to atkei. 
26Hobaje Baal chema kibü saopobü thaonyu jungan longkei hoba khübü kho 
jikan apbei. 
27Hobaje haoenei Baal thaonyu leilutikei hoba Baal chem leilutikei hoba tat 
sühko kho apshang che la yeitia. 
28Kho tegü Jehuei Israel ka Baal mautikei. 
29Khei yingsikei Nebateibü shou Jeroboameibü shabü, laobouei haoei Israel 
shed shontikei, Bethel si Dana kibü hon masu paangshou laobou haoei 
kümbei kho shabü kho Jehuei üpyo. 
30Hobaje Bunyubouei Jehu to laukei, “Kü thea ai janbü ki kho kümbei. 
Hobaje ngeibü maangpona kibü tegütham Ahab chemdang to kümabuba, 
meten lei sühko kaibü shousi shuong Choba setshanga setlabü.” 
31Lausikei Jehuei haoeibü maangpon pendouei Israel 
Mühghaü Bunyuboueibü ngühkhüma paila maangasangko kikei. 

Jehu Haibü 

32Khübü chaloua Bunyubouei Israel wapan apla khangkei hoba Israelbü 
leilang pendoua Hazaelei haoen thüklangkei. 
33Jordan chaangbou aenei Gilead kaodak pendou Gadbü, Reubenbü, 
Manassebü kaodak pendoua Aroer ka laobou Arnon pholi nyangko ki, khei 
Gilead si Bashan sühko. 
34Tou jouan kibü Jehueibü kümsilei hoba haoei kümbü pendou Israelbü 
Choba shuong Lüngbüdobü lea doan aki lo? 
35Hobaje Jehu bousi shuong yoa yepbei, hoba haoenei hao Samariaa khünkei. 
Hobaje haoeibü shou Jehoahazei hao jeiko songdakkei. 
36Hobaje Samariaa Jehuei songdakbü jih kho po saoto set kikei. 



908 

 

 
   Saopobü Lai 

© 2002, Bible Society of India. 
 

 
 

 

 2 Choba Shuong 11 

Jihuda kabü Chobasao Athalia 
(2 Ld 22.10—23.15) 

1Ladang Ahaziaeibü nyu Athaliaei saoeibü shou haia dogo ngejung loukei sao 
meimeikei hoba Chobaeibü chem- pen pendou haitikei. 
2Lausikei Joram Chobaeibü nouyangshou, Ahaziaeibü nousina Jehoshebaei 
Ahaziaeibü shou Joash sungkei, hoba Chobaeibü shousi shuong shemtibü yo 
ka huphangshoua leilangkei; hoba hao thounounyu yepchem shemjanga 
phokei. Kho tegü saoei hao Athalia ka huan phokei, hibü hao ühaiti. 
3Hobaje hao sao yoa Bunyubouchema po lak kikei; hoba Athaliaei kaonyeka 
songdakkei. 
4Hobaje po nyet boubüa Jehoiadaei Kariabü lajamleibou hoba lombü shuong 
ngala hautikei, hoba haoen Bunyuboueibü lemshang to leian loukei; hoba 
haoei haoen to thebülanbü che kümbei hobaBunyubou chema haoen la 
theyolanyotikei, hoba haoen la Chobaeibü shou lenkei. 
5Hobaje haoei haoen la sakkuko laukei, “Kanei ho kümashi, kan phejan 
semboubü aoyou Nounyet Chobaeibü chem lomla hauda, Chobaeibü 
chemlombou yeilabü. 
6Hobaje phejan semboubü Sur bakhüna kilabü, kho tegü kanei chem kho 
lomlabü, hoba thangetlabü che yinglabü. 
7Hobaje kan tan nyi, khei Nounyet haubü shuong Choba 
kaijembo Bunyubou chem lombo kilabü. 
8Hobaje mütpem weko lulueibü ika insiaubu jungan kanei Choba 
komleplabü, hoba aoei leikhüm limbo atlaje hao haitiashi, hoba ladang 
Choba longlaje, hoba hao ladang lotlaje kan hao yoa kishi.” 
9Hobaje Jehoiada ungshedbouei sakkubü tegütham lajamleibou shuongei 
kümbei, hoba chemdang wekoei mütshuong aoyou Nounyet lotlabü lele kikei 
hoba aoyou Nounyet anglabü kikei haoen leishaikei, hoba Jehoiada 
ungshedbou jungto loukei. 

10Hobaje ungshedbouei saongao thüka lajamleibou la Dawideibü aubu si aih 
laobou Bunyubou chema kikei khübü kho kukei. 
11Hobaje lombü shuong kho mütpem weko in si aubu jungan chemeibü 
maephei aeka nanaephei sühko, lemshang hoba chem ae nyangko, Choba 
kaijembo lokei. 
12Kheijinei haoei Chobaeibü shou leian longkei, hoba hao la Chobaeibü khun 
hankukei, hoba ngühkhüm le che hao la kukei, hoba haoenei hao Choba dogo 
ngekletkei, hoba hao la onang naangkukei, hoba haoenei haoeneibü ik ipbei 
hoba laukei, “Choba hangkhu onko kishi!” 
13Hobaje ladang Athaliaei lombü si mütshuongeibü ngüh ditkei, sao 
mütshuong jungto Bunyubou chem to loukei; 
14hoba saoei chühkei, hoba chühashi, song tegütham Choba kho shona lokei 
hoba lajamleibü shuong si teklaang metbü shuong Choba nyangko kikei; hoba 
kaonyek kabü müt pendouei olinyokei, hoba teklaang metkei. Kheijinei 
Athaliaei jembü neisimei jitnyinkei, hoba ngekkei, “Khüpettibü! Khüpettibü!” 
15Kheijinei ungshedbou Jeho- iadaei sepai tan thüka pienan kibü saongao 
thüka leiyeibou la ngühkhüm kukei hoba haoen to laukei, “Lin khüman kibü 
kanglang to sao leiba hoba aoyouei sao phai semlaje inei haitiashi.” Aishanga 
ungshedbouei laua, “SaoBunyuboueibü chema tühaiti.” 
16Hibü haoenei sao to ik atkei, hoba Chobaeibü chem to koli atbü lam to sao 
haukei hoba sao khünei haitikei. 

Jehoiadaeibü Kümetbü 
(2 Ld 23.16-21) 

17Kheijinei Jehoiadaei Bunyubou hoba Choba kanglanga khei 
haoen Bunyuboueibü mütli yeilabü dogo thebülanbü che kümbei. 
18Hobaje kaonyek kabü müt pendou Baal chem to haukei, hoba kho leilutikei; 
haoeibü lemshang hoba haoeibü heangsho haoenei lemailela leilutikei, hoba 
Baal ungshedbou Mattan lemshang thedanga haitikei. Hobaje 
ungshedbouei Bunyubou chem lombü shuong pienkei. 

19Hobaje saongao thüka lajamleibou, hoba Kariabü shuong si lombü shuong 
hoba kaonyek kabü mütshuong pendou haoei leikei; hoba 
haoenei Bunyuboueibü chem ka Choba leian yankei, hoba lomboueibü 
koukhün lam to Choba chem to loukei. Hobaje hao Choba setshanga setkei. 
20Hibü kaonyeka mütshuong pendou olinyokei hoba sangnyu senyühshembo 
kikei; hoba Choba chema haoenei Athalia haitikei. 
21Jehoashei songdakla khangjinei hao po nyet kikei. 

2 Choba Shuong 12 

Jihudabü Choba Jehoash 
(2 Ld 24.1-16) 

1Israel Choba Jehuei songdakbü po nyetboua Jihuda Choba Jehoashei 
songdakla khangkei hoba haoei Jerusalema po saonyi songdakkei, hoba 
haonyu Beersheba sao nyen Zibia kikei. 
2Hobaje Jehoash ungshedbou Jehoiadaei hao to lenbüa haoeibü salang 
süngaBunyubou thedanga ai jankei kho kümbei. 
3Khei yingasikei shongha lembü kaoen khoje asunglangko kikei; mütshuongei 
tokei haitibü lembü kukei hoba shongha juokbü lembü kukei. 
4Hobaje Joashei ungshedbou shuong to laukei, “Saopobü lembü nyaksinam 
pendou laobou Bunyubou chem to sungbaan ki, mütpem wekoei kula kibü 
nam hoba Bunyubou jungto jungan loula lulueibü maangpon to lotbü nam 
pendou, 
5ungshedbou shuong la kho letiashi; ungshedbou mütpem wekoei ngeyobü 
müt ka hoba haoenei lanei ong leilubü haplaje, chem leilubü shuong kho 
kümetlabü.” 
6Lausikei Joash Choba hao po saoto sem onkokei ungshedbou shuongei 
leilubü kho akümetko kikei. 
7Kheijinei Joash Chobaei ungshedbou Jehoiada hoba lubü ungshedbou 
shuong ngakei hoba haoen to laukei, “Aila kanei chem leilubü kho akümet? 

Tou khei yingsije kanei ngebü müt ka nam tele, lausikei kho chem leilubü 
kümetla kuashi.” 
8Hibü touje ungshedbou shuongei mütshuong ka namkei alelabü hoba chem 
leilubü shuongkei akümetlabü dogo thekukei. 
9 Kheijinei ungshedbou Jehoiadaei Busen che sungbakei hoba khoeibü 
küpjina khün yettian kho lemshang nyangko Bunyubouchem to lotjinei 
mütpem wekoei jinkulabü shanga maeaenei phokukei, hoba chem lombo kibü 
ungshedbou shuongei Bunyubouchem to jungan loubü nam pendou khünei 
jinkukei. 
10Hobaje haoenei Busena nam juong hapjinei Chobaeibü dobou si thükkabou 
ungshedbou angkei hoba weanchühan Bunyuboueibü chema hapbü nam kho 
phoda phokei. 
11Hobaje haoenei nam kho weanchühan kümbüleibü Bunyubou chema 
chühboueibü ik to kukei, hoba haoenei kho mistri hoba chemdangbü shuong 
aoyouei Bunyuboueibü chem dangkei haoen la kukei. 
12Hobaje laangeibü mistri shuong hoba laang jakbü shuong la, 
hoba Bunyuboueibü chem leilubü kümetla wa hoba laang jakbü chekla 
shanga hoba chem shanga kümla kibü pendou shanga mu kukei. 
13Khei yingsije, Bunyubou chem to jungan loubü nam ka Bunyubou chem 
shanga chandinam thung shuong, wankak kipjin, chak, teklaang ayingsi hon 
si chandinam thungsiphau akümbo kikei. 
14Lausikei haoenei kho kümbüleibü la kukei, hoba khoei Bunyubou chem 
kümetla khangkei. 
15Aeiche, kümbüleibü la mu kula aoyoueibü ik ka nam kho khümbo kukei 
haoenei khübü müt yoa nam aweyo; aieilausi haoenei ngühmaanglanko 
kümbei. 
16Shedbü lembü shanga nam hoba saüsimaü lembü shanga namBunyuboueibü 
chem to asunget, kho ungshedbou shuong shangabü kikei. 

17Kheijinei Siriabü Choba Hazael angkei, hoba Gat khulimbo wapyokei hoba 
kho lekei, hoba Hazaelei Jerusalem to haula sepeikei. 
18Hobaje Jihudabü Choba Jehoashei bousi shuong, Jihudabü Choba shuong, 
Jehoshafat, Jehoram hoba Azariaei khümbo kuan kibü saopobü peisilei 
shuong, hoba Bunyuboueibü chema thanshanga hapbü hon pendou, hoba 
Chobaeibü chema kibü, pendou Siria Choba Hazael chem to hautikei, khoei 
hao Jerusalem ka ngaian apbei. 
19Tou Joasheibü lubü kümsilei, hoba haoei kümbü pendou Jihudabü Choba 
shuong Lungbüdobü lea khübü kho doan aki lo? 
20Hobaje hao khangenbü shuong meimeikei hoba huon amaibü takkei hoba 
Silla aeto yanbü lama Milloeibü chema Joash haitikei. 
21Aishanga Shimeatheibü shou Jozakar hoba Shomereibü shou Jehozabad, 
hao khangenbü shuongei hao haitikei, hoba Dawid sangnyua haoenei hao 
jembü bousi shuong yoa khünkei hoba haoeibü shou Amaziaei hao jeila 
songdakkei. 

 2 Choba Shuong 13 

Israel Choba Jehoahaz 

1Jihuda Choba Ahaziaeibü shou Joash po saoto sem boubüa Jehueibü shou 
Jehoahazei Samariaa Israel thüka songdakla khangkei, hoba po anthük nyet 
songdakkei. 
2Hobaje Bunyubou thedanga ai amai kho kümbei, hoba Nebateibü shou 
Jeroboameibü shabü laobouei haoei Israelbü la shed shontikei kho phai 
sembei, kho ka hao abang. 
3Hobaje Israelbü khulimbo Bunyubou khau angkei, hoba haoei haoen Siriabü 
Choba Hazael ik to hoba Hazaeleibü shou Benhadad ik to athakko khümbo 
kukei. 
4Kheijinei Jehoa- hazeiBunyubou to sukeijakei, hoba Bunyubouei hao to 
ngüha lekei; aieilausi Israelbü shieikoebü, Siria Chobaei haoen lai 
shieikoekei, haoei hapbei. 

5Hobaje Bunyubouei Israelbü la khümenbou che kukei, hibü haoen Siriabü ik 
ka longan apbei, hoba Israel shousi shuong shangied tegü haoen neichema 
kikei. 
6Khei yingasikei Jeroboameibü shabü laobouei haoei Israelbü la shed 
shontikei, haoen kho ka abang; lausikei khonei paikei, hoba Samariaa tokei 
Ashera kikei. 
7Aishanga mütshuong ka koli sepai anjinsem hoba kailong an hoba kao kabü 
sepai hajar an to liman haoei Jehoahaz la ai üpyoku; aishanga Siria Chobaei 
haoen shemtikei; khei amshanga thamngu phatko haoen yeitikei. 
8Tou Jehoahazeibü joubü kümsilei hoba haoeibü hau khübü kho Israelbü 
Lüngbüdobü lea doan aki lo? 
9Hobaje Jehoahaz bousi shuong yoa yepbei, hoba haoenei hao Samariaa 
khünkei, hoba haoshou Joashei hao jeila songdakkei. 

Israelbü Choba Jehoash 

10Jihuda Choba Joash po khujinto nyet boubüa Jehoaha- zeibü shou 
Jehoashei Israel thüka Samariaa songdakla khangkei, hoba po anthük lak 
songdakkei. 
11Hobaje Bunyubou thedanga ai amai kho kümbei. Nebateibü shou 
Jeroboameibü shabü laobouei haoei Israelbü la shed shontikei, hao kho ka 
abang, lausikei haoei khonei paikei. 
12Tou Joasheibü lubü kümsilei hoba haoei kümbü pendou hoba haoeibü 
hauei hao Jihudabü Choba Amazia to wapyobü, khübü kho Israelbü Choba 
shuong Lüngbüdobü lea doan aki lo? 
13Hobaje Joash hao bousi shuong yoa yepbei, hoba Jeroboam haoeibü Choba 
setshanga setkei; hoba Samariaa Israelbü Choba shuong yoa Joash khünkei. 

Elisha Haibü 

14Tou ladang Elisha hao hailabü shatei shatko kikei, Israelbü Choba Joash 
hao jungto louyenkei, hoba hao thüka haapbei, hoba laukei, “Abou, abou! 
Israelbü kailong hoba khoeibü sepai shuong!” 

15Hobaje Elishaei hao to laukei, “Lau hoba laujin sungashi.” 
16Hobaje haoei Israel Choba to laukei, “Kaibü laua hatashi;” hoba haoei 
khonei hatkei. Hobaje Elishaei haoeibü ik kho Chobaeibü ika peitian phokei. 
17Hobaje haoei laukei, “Chaangbou ae koulom ipashi;” hoba haoei kho ipbei. 
Kheijinei Elishaei laukei, “Kipashi;” kheijinei haoei kipbei. Hobaje haoei 
laukei, “Thükenbou Bunyuboueibü laujin hoba Siriabü thüka thükenbü laujin. 
Aishanga nyi Siriabü Afeka haoen ashemti shongko wapyolabü.” 
18Hobaje haoei laukei, “Laujin shuong kho sungba;” hoba ladang haoei khübü 
kho sungbakei, haoei Israel Choba to laukei, “Kao to ngümashi;” hoba haoei 
semnei ngümbei, hoba nangkei. 
19Kheijinei Mühghaü müt kho hao to khauangkei, hoba laukei, “Nyi ngaonei 
ayingsi laknei ngümla kikei; tegüje nyi Siria amauti shongko wapyokhoulabü, 
lausikei touje nyi Siriabü semnei ong thüklabü.” 
20Hobaje Elisha haikei, hoba haoenei hao khünkei. Tou Moabbü lakoubü 
danei po weko kebüongbü chaloua ong sang shila loukei. 
21Hobaje haoenei müt che khünko kijinei, chühashi, haoenei sangshibü tan 
che hapbei hoba haoenei müt kho Elishaeibü heemang to tekan jinkukei, 
hoba müt khoei Elishaeibü loa meitisilengko hao langngaikei, hoba haoeibü 
youei lokei. 

Siriabü si Israelbü Kanglanga Wapyo 

22Hobaje Siriabü Choba Hazaelei Jehoahazeibü songdak sünga Israelbü 
shieikoekei. 
23Lausikei haoen to Bunyubouei onou lenkei, hoba haoen jungto sepeikei; 
aieilausi Abraham, Isak hoba Jakob to theyolanyobü phokei, hoba khübü kho 
aleilukulabü ayingsi haoei tou sühko hao jungka tekan üpbo kia. 
24Hobaje Siriabü Choba Hazael haikei, hoba haoshou Benhadadei hao jeila 
songdakkei. 

25Kheijinei Jehoashei Hazaeleibü shou Benhadad ik ka haobou Jehoahaz ka 
wapyojinei sungbü sangnyu shuong nyibou lekei. Joashei semnei sühko hao 
thükkei, hoba Israelbü sangnyu shuong sungngaikei. 

2 Choba Shuong 14 

Jihudabü Choba Amazia 
(2 Ld 25.1-24) 

1Israel Choba Jehoahazeibü shou Jehoash po nyi boubüa Jihudabü Choba 
Joasheibü shou Amaziaei songdakla khangkei. 
2Haoei songdakla khangjinei hao po saoto ngao kikei; hoba haoei Jerusalema 
po saoto gü songdakkei, hoba haoeibü nyu nyen Jehoaddin; sao Jerusalembü 
kikei. 
3Hobaje Bunyubou thedanga ai janbü kho haoei kümbei, khei yingasikei 
haobou Dawid aphatko kikei; haobou Joashei kümbü tegü pendou kümbei. 
4Khei yingasikei shongha lembüje sungan üpbo kikei; mütshuongei tokei 
haitibü lembü kukei, hoba shongh lemshanga jen juokkei. 
5Hobaje Choba sangle kho haoeibü ika kaangkhühtham kümsilengko haobou 
haitibü khangenbü shuong haoei haitikei. 
6Lausikei haitibüeibü shousi shuongje ühaiti. Bunyubouei sakkubü tegü Mosa 
ngühkhüm lea doan kibü tegütham “Shousi shanga nyusibou ühaitilabü, 
ayingsi nyusibou shanga shousi ühaitilabü; lausikei mütpem weko jembü 
shanga hailabü.” 
7Haoei Edombü Jem Yomanga hajar an haitikei, hoba Sela lepde shian apbei, 
hoba tat chalou sühko kho Joktheel nyenan ki. 
8Kheijinei Israel Choba Jehueibü shou Jehoahazeibü shou Jehoash jungto 
Amaziaei ngühlang hautiko laukei, “Kaiya, sen theshuok haüyokho.” 
9Hobaje Israel Choba Jehoashei Jihuda Choba Amazia jungto ngühlang 
hautiko laukei, “Lebanona kibü jakham long cheei Lebanona kibü cedar 
bulong jungto hautiko laukei, ‘Kaibü nouyangshou kü shou la yakla lela 

kushi;’ hoba khünei Lebanon kabü yammei che dankei hoba jaklong kho 
naknyinkukei. 
10Maimaitham nyi Edom thükkei, hoba kaibü maangpon yaangan apbei; 
kaibü soneikangbüei maanghaian chema kishi; aieilausi nyi no hoba ka yoa 
Jihudabü tuonglabü lele aila nyi khonsak longtila?” 
11Lausikei Amaziaei ngüha ale; hibü Israel Choba Jehoash angkei; hoba hao si 
Jihuda Choba theshuok haüyoan Jihudabüeibü Bethshemesa lason shuokkei. 
12Hobaje Israelbü thedanga Jihudabüei athük hapbei, hoba mütpem weko 
lulueibü neichem to satetlangkei. 
13Hobaje Israel Choba Jehoashei, Bethshemesa Ahaziaeibü shou Jehoasheibü 
shou Jihuda Choba Amazia lapbei, hoba Jerusalem to loukei; hoba Jerusalem 
kümthang Efraim koukhün ka chemnyek koukhün sühko iknop saongao lei 
leilutikei. 
14Hobaje hon si chandinam pendou hoba Chobaeibü thanshang chema hapbü 
hobaBunyubou chema hapbü hoba lang lapbü shuong yoan haoei leian 
sungkei hoba Samaria to ngaikei. 
15Tou Jehoasheibü joubü kümsilei laobou haoei kümbei, hoba haoeibü hau 
hoba haoei lai Jihudabü Choba Amazia to wapyokei, khübü kho Israelbü 
Lüngbüdobü lea doan aki lo? 
16Hobaje Jehoash bousi shuong yoa yepbei, hoba Israelbü Choba shuong yoa 
Samariaa khünkei, hoba haoeibü shou Rehoboamei hao jeiko songdakkei. 

Jihudabü Choba Amazia Haibü 
(2 Ld 25.25-28) 

17Hobaje Jihudabü Choba Jehoasheibü shou Amazia Israel Choba 
Jehoahazeibü shou Jehoash haian phaia po anthükngao salang kikei. 
18Tou Amaziaeibü lubü kümsilei Jihudabü Choba shuong Lüngbüdobü lea 
doan aki lo? 

19Hobaje haoenei hao khulimbo Jerusalema huon takkei; hoba hao Lakhish to 
satlangkei, lausikei haoenei hao lambo Lakhish to hautikei hoba khünei hao 
haitikei. 
20Hobaje haoenei hao kolia künbakei, hoba Dawid sangnyua haoeibü bousi 
shuong yoa Jerusalema khünkei. 
21Kheijinei Jihudabü pendouei po anthüklak jailebü Uzzia leijung louan 
haobou Amaziaeibü setshanga Choba yeitikei. 
22Haoei Elath sangngaikei hoba kho Jihudabü la kungaikei; kho Amazia 
haobousi shuong yoa yepan phaia. 

Israel Choba Jeroboam II 

23Jihudabü Choba Joasheibü shou Amazia po anthükngao boubüa Israel 
Choba Jehoasheibü shou Jeroboamei Samariaa songdakla khangkei. 
24Hobaje Bunyubou junga ai amai kho haoei kümbei; Nebateibü shou 
Jeroboam shabü laobouei haoei Israel la shed shontikei, khübü pendou ka 
hao abang. 
25 Haoei Israelbü leilang Hamath Lamnyu ka Araba yungnyu 
sühko Bunyubou Israel Mühghaü ngüh, Geth-heferbü thuseibü Amittaieibü 
shou Jona danko haoei laubü tegütham haoei Israelbü leilang kungaikei. 
26Aishanga Bunyubouei Israel khonsakbü yaang chühenkei; aieilausi aaomüt 
ayingsi dongebü aokei üpyo. Israel shanga thuibü ao aki. 
27Lausikei Bunyubouei mühnyu phang ka Israel haman üpbulabü dogo laukei; 
khoei haoei Joasheibü shou Jeroboam ik danko haoen püetkei. 
28Tou Jeroboameibü lubü kümsilei hoba haoei kümbü pendou hoba haoeibü 
hau hoba haoei lai wapyokei hoba haoei lai Jehudabüeibü Damaska si 
Hamath Israelbü la kungaikei, khübü kho Israelbü Choba shuong Lüngbüdobü 
lea doan aki lo? 
29Hobaje Jeroboam bousi shuong yoa yepbei, hoba haoeibü shou Zekhariaei 
hao jeiko songdakkei. 

 2 Choba Shuong 15 

Jihudabü Choba Uzzia 
(2 Ld 26.1-23) 

1Israelbü Choba Jeroboam po saoto nyet boubüa Jihudabü Choba Uzzia, 
Amaziaeibü shouei songdakla khangkei. 
2Haoei songdakla khangjinei hao po anthüklak jaishou kikei, hoba haoei 
Jerusalema po anjinsemto nyi songdakkei, hoba haoeibü nyu nyen Jekolia 
Jerusalem sao kikei. 
3Hobaje haobou Amaziaei kümbü pendou tegü haoei Bunyubou thedanga ai 
maibü kho kümbei. 
4Khei yingsikei shongha lemshang sungan üpbo kikei; mütshuongei tokei 
haitibü lembü kukei, hoba khübü shongha jen juokkei. 
5Hobaje Bunyubouei Choba to ngümbei, hibü hao hainyet sühko im baubü 
müt kiteikei, hoba chem lubü chenei kikei. Hobaje Chobaeibü shou Jothamei 
kaonyeka mütli thüka matjembo kikei. 
6Tou Uzziaeibü joubü kümsilei, hoba haoei kümbü pendou kho Jihudabü 
Choba shuongeibü Lüngbüdobü lea doan aki lo? 
7Hobaje Uzzia bousi shuong yoa yepbei, hoba haoenei hao bousi shuong yoa 
Dawid sangnyua khünkei hoba hao shou Jothamei hao jeiko songdakkei. 

Israelbü Choba Zekharia 

8Jihuda Choba Uzzia po khujinto set boubüa Jeroboameibü shou Zekhariaei 
Israel thüka Samariaa lit lak songdakkei. 
9Hobaje haobouei kümbü tegü Bunyubou thedanga ai amai kho kümbei; 
Nebateibü shou Je- roboameibü shabü laobouei haoei Israelbü la shed 
shontikei kho ka hao abang. 
10Hobaje Jabesheibü shou Shallumei hao khulimbo huon takkei hoba 
mütshuong thedanga hao to ngümbei hoba haitikei, hoba hao jeiko 
songdakkei. 

11Tou Zekhariaeibü joubü kümsilei Israel Choba shuongeibü Lüngbüdobü lea 
doan kia. 
12Ho Bunyuboueibü ngüh laobouei haoei Jehu to, “Kaibü shousi shuong 
Israeleibü Choba setshanga meten leiboubü sühko setlabü” dogo laubü kikei 
kho loushedkei. 

Israel Choba Shallum 

13Jabesheibü shou Shallumei Jihudabü Choba Uzzia po khujinto gü boubüa 
songdakla khangkei, hoba haoei Samariaa lit che songdakkei. 
14Hobaje Gadieibü shou Menahem Tirza ka angkei, hoba Samaria to loukei, 
hoba hao to wapyokei, hoba Jabesheibü shou Shallum Samariaa haitikei, 
hoba hao jeiko songdakkei. 
15Tou Shallumeibü joubü kümsilei, hoba haoei huon amaibü takbü, chühashi, 
khübü kho Israelbü Choba shuong Lüngbüdobü lea doan kia. 
16Kheijinei Menahemei Tifsa hoba khünei kibü pendou, hoba Tirza ka 
leilanga kibü mautikei, aieilausi haoenei hao la aipbu; khei yingbü khoei 
haoei kho mautikei; hoba khünei yaksa mang akongbü pendou shimong 
lipyetkukei. 

Israel Choba Menahem 

17Jihudabü Choba Uzzia po khujinto gü boubüa Gadieibü shou Menahemei 
Israel thüka songdakla khangkei, hoba Sama- riaa po an songdakkei. 
18Hobaje Bunyubou thedanga ai amai kho haoei kümbei; Nebateibü shou 
Jeroboameibü shabü laobouei haoei Israelbü la shed shontikei kho ka haoei 
haoeibü salang sünga abang. 
19Kaonyek khulimbo Assiriabü Choba Pul loukei, hoba Menahemei haoeibü 
ika Choba songdak kaangkhühtham yeitila haoeibü thuibü hao yoa kila 
shanga Pul la chandinam seret khujin bang atbü hajar saongao lei kukei. 
20Hobaje Menahemei Israelbüeibü nam, khei nyaksinam kibü yaangbü müt 
pendou ka mütpem weko ka chandinam shekel anjinsem bang Assiria Choba 
la kula sungkei. Hibü Assiria Choba ngaikei hoba khonei kaonyeka asetngai. 

21Tou Menahemeibü joubü kümsilei, hoba haoei kümbü pendou khübü kho 
Israelbü Choba shuong Lüngbüdobü lea doan aki lo? 
22Hobaje Menahem bousi shuong yoa yepbei, hoba haoeibü shou Pekahiaei 
hao jeiko songdakkei. 

Israelbü Choba Pekahia 

23Jihudabü Choba Uzzia po anjinsem boubüa Menahemeibü shou Pekahia 
Israelbü thüka Samariaa songdakla khangkei, hoba po nyi songdakkei. 
24Hobaje haoei Bunyubou thedanga ai amai kho kümbei; Nebateibü shou 
Jeroboameibü shabü laobouei haoei Israelbü la shed shontikei kho ka abang. 
25Hobaje Remaliaeibü shou Peka, haoeibü lajamleibouei Gileadbü müt 
anjinsem leian Pekalia khulimbo huon takkei, hoba Samariaa Chobaeibü 
laangchema hao haitikei, hoba hao jeiko songdakkei. 
26Tou Pekahiaeibü joubü kümsilei hoba haoei kümbü pendou, chühashi, 
khübü kho Israelbü choba Lüngbüdobü lea doan kia. 

Israelbü Choba Peka 

27Jihudabü Choba Uzzia po anjinsemto nyi boubüa, Remaliaeibü shou Pekaei 
Israelbü thüka Samariaa songdakla khangkei hoba po saoche songdakkei. 
28Hobaje haoei Bunyubou thedanga ai amai kho kümbei; Nebateibü shou 
Jeroboameibü shabü laobouei haoei Israelbü la shed shontikei kho ka abang. 
29Israel Choba Peka haanga Assiriabü Choba Tiglath Pileser loukei hoba 
Janoa, Kedesh, Hazor, Gilead, Galil hoba Naftali kaodak pendou sungkei, 
hoba haoei haoen Assiria to langsenkei. 
30Hobaje tou Jihuda Choba Uzziaeibü shou Jotham po saoche boubüa, 
Eleaeibü shou Hosheaei Remaliaeibü shou Peka khulimbo huon takkei, hoba 
hao haitikei, hoba hao jeiko songdakkei. 
31Tou Pekaeibü joubü kümsilei hoba haoei kümbü pendou, chühashi, khübü 
kho Israelbü Choba shuong Lüngbüdobü lea doan kia. 

Jihudabü Choba Jotham 
(2 Ld 27.1-9) 

32Israel Choba Remaliaeibü shou Peka po anthüknyi boubüa Jihudabü Choba 
Uzziaeibü shou Jothamei songdakla khangkei. 
33Haoei songdakla khangjinei hao po saotongao kikei, hoba haoei Jerusalema 
po anthüklak songdakkei; hoba haoeibü nyu nyen Jerusha, Zadokeibü shou 
kikei. 
34Hobaje haoei, haobou Uzziaei kümbü tegütham, Bunyubou thedanga ai 
maikei kho kümbei. 
35Khei yingasikei shongh lemshang sungan üpbo kikei; mütshuongei tokei 
haitibü lembü kukei hoba khübü shongh lemshanga jen 
juokkei.Bunyuboueibü chem thükkabou bakou haoei kümbei. 
36Tou Jothameibü joubü kümsilei hoba haoei kümbü pendou kho Jihudabü 
Choba shuong Lüngbüdobü lea doan aki lo? 
37Khübü chalouaBunyubouei Jihudabü khulimbo Siriabü Choba Resin hoba 
Remaliaeibü shou Peka hautila khangkei. 
38Hobaje Jotham bousi shuong yoa yepbei hoba Dawid sangnyua bousi 
shuong yoa khünkei, hoba haoeibü shou Ahazei hao jeiko songdakkei. 

2 Choba Shuong 16 

Jihudabü Choba Ahaz 
(2 Ld 28.1-27) 

1Remaliaeibü shou Peka po anthük nyet boubüa Jihudabü Choba Jothameibü 
shou Ahazei songdakla khangkei. 
2Haoei songdakla khangjinei Ahaz po saoche kikei, hoba haoei Jerusalema po 
anthük lak songdakkei hoba haobou Dawid aphatko Bunyubou haoeibü 
Mühghaü thedanga ai amai kho haoei kümbei. 
3Lausikei hao Israel Choba shuong lamnyua paikei, haü, Bunyubouei Israel 
shousi shuong thedang ka shian apbubü phangshuongeibü mangsenlabü 
kümsilei shuong tegütham haoei haoeibü shou lembü tegü juokettikei. 
4Hobaje shongh lemshang hoba shonghkhua bubhek ngekyoko satbü bulong 
phanga haoei haitibü lembü kukei hoba jen juokkei. 

5Kheijinei Siriabü Choba Resin si Israelbü Choba, Remaliaeibü shou Peka 
wapyola Jerusalem to angkei, hoba haoenei Ahaz komlepbei, lausikei hao 
athük. 
6Kho jih khünei Siriabü Choba Resinei Siria shanga Elath sungngaikei, hoba 
Elath ka Jihudabü shian apbei, hoba Siriabü Elath to loukei hoba tat sühko 
khonei kida. 
7Hibü Ahazei Siriabü Choba Tiglath Pileser jungto ngühlang hautiko laukei, 
“Ngo no khangenbou hoba kaibü shou ki. Kaiyanga, hoba kü khulimbo 
longbü Siria Choba ik ka hoba Israel Choba ik ka ngo püetkaima.” 
8Hobaje Ahazei Bunyuboueibü chema hapbü chandinam si hon hoba 
Chobaeibü chem thanshanga hapbü sungkei hoba kho Assiriabü Choba jungto 
jongsak shanga hautikei. 
9Hobaje Assiriabü Chobaei hao to ngüha lekei; hoba Assiriabü Chobaei 
Damaska khulimbo angkei, hoba kho sungkei; hoba khünei kibü mütshuong 
lapan Kir to künlangkei hoba Resin haitikei. 
10Hobaje Ahaz Chobaei Assiria Choba Tiglath Pileser shuokla Damaska to 
angkei, hoba Damaskaa kibü lemshang kho hapbei; hoba Ahaz Chobaei, 
lemshanga shensinge kümbü hoba khoeibü noksa kho pendoua tükde kho 
tegütham küman ungshedbou Uria jungto hautikei. 
11Hobaje ungshedbou Uriaei lemshang che kümbei, Ahaz Chobaei Damaska 
ka hautian kibü tegü kho maimai Ahaz Choba Damaska ka alousühtoua 
ungshedbou Uriaei kho kümbei. 
12Hobaje ladang Choba Damaska ka loukei, Chobaei lemshang kho hapbei, 
hoba Choba lemshang nyangko loukei, hoba kho thüka lembei. 
13Hobaje haoei juokbü lembü jikkei, hoba shausiyung lembü hoba yunglabü 
jonkei hoba lembü thüka haoeibü sangmai lembü sii lakkei. 
14Hobaje Bunyubou thedanga kibü chinam lemshang lembü chem koutei 
ka Bunyuboueibü chem hoba haoeibü lemshang kanglang ka haoei sungkei, 
hoba kho haoeibü lemshang yungkük aenei phokei. 



923 

 

 
   Saopobü Lai 

© 2002, Bible Society of India. 
 

 
 

 

15Hobaje Ahaz Chobaei Uria ungshedbou la sakkuko laukei, “Lemshang 
yaangbü thük khonei ngeyang juokbü lembü jikashi hoba nangnak 
shausiyung lembü hoba Chobaeibü juokbü lembü hoba haoeibü shausiyung 
lembü kaonyeka juokbü lembü yoan hoba haoeneibü shausiyung lembü hoba 
yunglabü lembü shuong hoba kho thüka juokbü lembü sii pendou lakkuashi; 
lausikei chinam lemshang khoneije kü shanga yemshantilabü shangabü ki.” 
16Kho tegü Ahaz Chobaei sakkubü pendou tegütham Uria ungshedbouei 
kümbei. 
17Hobaje Ahaz Chobaei denshang koukhün wapan apbukei hoba kho ka 
deidang phau sungenkei, hoba yungnyu laobou phanga masu pongsu kikei 
khüka kho sungetkei, hoba kho laang jabü thüka phokukei. 
18Hobaje haoei Assiriabü Choba olintilabü laüa haoenei Nounyet 
shanga Bunyubou Lembü chem maanga kümbü Choba setshang sungan apbei 
hoba Choba lotshang lam khinlepbei. 
19Tou Ahazeibü joubü kümsilei Jihudabü shuong Lüngbüdobü lea doan aki 
lo? 
20Hobaje Ahaz bousi shuong yoa yepbei, hoba Dawid sangnyua bousi shuong 
yoa khünkei, hoba haoshou Hezekiaei hao jeiko songdakkei. 

 2 Choba Shuong 17 

Israelbü Choba Hoshea 

1Jihudabü Choba Ahaz po anthüknyi boubüa Eleaeibü shou Hosheaei 
Samariaa Israel thüka songdakla khangkei, hoba po gü songdakkei. 
2Hobaje Bunyubou thedanga ai amai kho haoei kümbei, khei yingsikei hao 
thedangto kibü Israelbü Choba shuong tegütham aying. 
3Hao khulimbo Assiriabü Choba Shalmanezer angkei, hoba Hoshea, hao 
khangenbou yeikei, hoba hao jungto jongsak sungbakei. 
4Hobaje Assiriabü Chobaei Hosheaei huon amaibü takbü hapbei; aieilausi 
haoei Ijepbü Choba jungto ngühlang hautikei, hoba haoei po weko kümbü 

tegü Assiriabü Choba jungto khüm ohautisije Assiriabü Chobaei hao lapbei 
hoba thüngdanga khinan phokei. 

Samaria Tuongbü 

5Kheijinei Assiriabü Choba kaonyek pendou to longkei, hoba Samaria to 
angkei, hoba haoei kho po sem komlepbei. 
6Hoshea po gü boubüa Assiriabü Chobaei Samaria lekei hoba haoei Israelbü 
Assiria to leilangkei, hoba Halaa hoba Gozan shumang Habora hoba 
Medeshbü sangnyu shuonga haoen apyokei. 
7Hobaje kho hai haüthükkei, aieilausi Israel shousi 
shuongeiBunyubou haoeneibü Mühghaü, aoei haoen Ijepbü Choba Faraoeibü 
ik ka leiyenkei, hao khulimbo shabü jungeikei, hoba mühghaü shuong to 
soumo hatkei. 
8Hobaje Bunyubouei Israel shousi shuong thedang ka shian apbubü hangsilam 
hoba Israelbü Choba shuongei shean lenbü songadoa paikei. 
9Hobaje Israel shousi shuongei huphanga Bunyubou haoeneibü Mühghaü 
khulimbo tükde ayingbü kümsilei kümbei. Hobaje haoeneibü sangnyu 
pendoua haoenei haoen shanga lapheidip ka balepan kibü sangnyu sühko 
shongha lemshang kümbei. 
10Hobaje nyemei huonglepan kibü bulong phang wekoa hoba shongha 
lemshang wekoa saopobü thaonyu hoba Ashera haoen shanga phokei, 
11hoba haoen to shaang Bunyubouei langbü phangshuongei kümbü tegü 
haoenei khünei shongha lemshang pendoua jen juokkei. Hobaje haoenei 
kümbü kümsilei amaibü pendoua Bunyubou khau angtikei. 
12Hobaje haoenei heangsho shuong khangenkei, laobou shanga Bunyubouei 
haoen to lenkei, “Kanei ho tegübü kümsilei akümjan.” 
13Khei yingsikei Bunyubouei haoeibü thuseibü hoba tetenbü pendou danko 
Israel si Jihuda maangsanglabü lenko laukei, “Ngei kaneibü bousi shuong la 
sakkubü hoba laobou ngei kan jungto ngo khangenbü thuseibü shuong danko 

hautibü ngühkhüm shuong pendou tegütham, kan amaibü lamnyu ka 
sepeiashi, hoba ngei sakkubü hoba ngeibü lanshatbü ngühkhüm jungeiashi.” 
14Khüneikei haoenei ngüha ale, hoba bousi shuong 
aoyouei Bunyubou haoeneibü Mühghaü to maialem, haoeneibü maangpon 
kaangbü hima haoen maangpon kaangkei. 
15Hobaje haoeibü lanshatbü ngühkhüm hoba bousi shuong yoa haoei kümbü 
the- yolanyobü hoba haoeibü aukabü shuong laobouei haoen la aukabü 
kukei, khübü kho asunglet; hoba haoen amlangbü phaito sembei, hoba lejim 
akiko apbei, hoba haoen kaijembo kibü phangshuong phaito satkei; hoba 
haoen shangaBunyubouei haoen phatko haoenei akümjan dogo ngühkhüm 
kukei. 
16Hobaje haoenei Bunyubou haoeneibü Mühghaüei sakkubü pendou inletkei 
hoba haoen shanga tühnyinbü heangsho noksa kümbei, hoba masu 
paangshou penyi hoba Ashera che kümbei, hoba müh kabü khanshoulitshou 
lembei, hoba Baal khangenkei. 
17Hobaje haoenei haoeneibü shousi bousu yaksa shuong lembü kula 
juokettikei, hoba shanyotakyo hoba seibü- yaübü kümsilei kümbei, hoba hao 
khau angtilabü lele Bunyubou thedanga laobou amaibü kikei, haoenei kho 
kümla haoen lolo yaakkei. 
18Khei yingsije Israelbü to Bunyubouei aeibou khau angkei, hoba hao jungka 
haoen sungan apbei; Jihudabü phang to liman aokei jouan akitei. 
19Tokei Jihudaeikei Bunyubou haoeneibü Mühghaüei sakkubü ajungei; 
lausikei Israelei khangenan phokubü haoeneibü pisong bousong jungeikei. 
20Hobaje Bunyubouei Israel phang pendou asunglet hoba haoen khonkutikei; 
hoba haoen hao thedang ka haoei tekan üpshongko haoen sangshibü ik to 
khümbo kuan apbei. 
21Ladang Dawid chung ka haoei Israel jitan apbei, haoenei Nebateibü shou 
Jeroboam Choba yeitikei. Hobaje IsraelbüeiBunyubou phai sembü ka 
Rehoboamei shian sattikei hoba haoen la shabü yaang shontikei. 

22Hobaje Israel shousi shuongei Jeroboamei kümbü haoeibü shedbü pendoua 
paikei. 
23Bunyubouei haoen hao jungka sungan üpshongko haoei hao khangenbü 
thuseibü shuong danko laubü tegü haoen khübü ka abang. Hibü Israelbü 
jembü kaodak ka Assiria to leilangkei, hoba tat sühko haoen khünei kia. 

Assiriabü Israela Kishangdangbü 

24Hobaje Assiriabü Chobaei Babilon ka, Kutha ka, Avva ka, Hamath ka, hoba 
Safarvaim ka, mütshuong leian loukei, hoba Samaria sangnyu shuonga Israel 
shousi shuong jeila phokukei, hoba khübü sangnyu shuonga kikei. 
25Hobaje khünei haoen ki khangnyet kaBunyubou to soumo ühüt, 
hibü Bunyubouei haoen yoto molosaonyu hautikei, laobouei haoen at 
taketkei. 
26Hibü haoenei Assiriabü Choba to lenko laukei, “Nyi leilangbü hoba Samaria 
sangnyu shuonga apyobü phangshuongei kaonyek kabü mühghaüeibü song 
angekei; khei yingbüei haoei haoen yoto molosaonyu hautikei, hoba 
chühashi, haoei haoen haitida; aieilausi haoenei kaonyek kabü mühghaü 
songlehaang ange.” 
27Kheijinei Assiriabü Chobaei sakkuko laukei, “Ngei leibabü ungshedbou 
shuong yo ka che thito ngaitiashi; hoba hao hauan khünei kitiashi, hoba 
haoen la kaonyek kabü mühghaü songle- haang nalena.” 
28Hibü haoenei Samaria ka leilangbü ungshedbou shuong yo ka che loukei, 
hoba Bethela kikei hoba haoenei Bunyubou to lai soumo hatla kho lenkei. 
29Khei yingsikei phang wekoei haoeneibü mühghaü shuong kümbei, hoba 
Samariabü shuongei kümbü shongh lemshanga phang wekoei haoen kibü 
sangnyu shuonga khübü kho phokei. 
30Hobaje Babilonbüei Sukkathbenothbü mühghaü heangsho, Kuthabüei 
Nergalbü heangsho, Hamathbüei Ashimabü heangsho, 

31hoba Avvabüei Nibhaz si Tartak heangsho kümbei, hoba Sefarvaimbüei 
haoeneibü shousi shuong Adrammelekh si Anammelekh Safarvaim mühghaü 
shuong shanga wana juokkei. 
32Haoenei Bunyubou to soumo hatkei, hoba haoen shanga haoen yo ka 
shongha lemshang shanga ungshedbou shuong pienkei, hoba shongh 
lemshanga haoen shanga haoenei haitibü lembü kukei. 
33Hibü haoenei Bunyubou to soumo hatkei, lausi dogokei haoenei haoen 
leibabü kaonyek phangshuongeibü songsido haang tegütham lulueibü 
mühghaükei khangenkei. 
34Tat sühko haoenei shangiedbü songle tegütham kümda; 
haoeneiBunyubou to soumo ühütda, ayingsi haoeneibü lanshatbü ngühkhüm, 
ayingsi haoeneibü songle ngühkhüm, ayingsi laobou Bunyubouei Jakob, aoto 
Israel dogo ngakei, haoeibü shousi shuong la sakkubü phaito asem. 
35Aoyou to Bunyubouei thebülanbü lekei, hoba sakkuko haoen to laukei, 
“Kanei lubü mühghaü shuong to alemjan, ayingsi kan lolo haoen to tekhüpet, 
ayingsi haoen to meisiau haitiko telem; 
36lausikei Bunyubou aoei kan Ijep kaodak ka hau yaangbüei hoba phem 
shingan leiyenkei, hao to kanei kan lolo khüpetan lemjan hoba hao la kanei 
lembü kujan. 
37Hobaje kan shanga lanshatbü ngühkhüm, songle ngühkhüm shuong hoba 
ngühkhüm si sakkubü kanei ponpen shanga jungeijan. Kanei lubü mühghaü 
to ühütjan; 
38hoba ngei kan yoa kümbü theyolanyobü kanei amaajan, ayingsi kanei lubü 
mühghaü la soumo akujan; 
39lausikei Bunyubou kaneibü Mühghaü to kanei soumo hatjan, hoba kan 
dangboueibü ik ka haoei püetlabü.” 
40Khei yingsikei haoenei hao to ngüha ale, lausikei haoenei shangiedbü 
pisong bousong tegü kümbei. 

41 Hibü khübü phang shuongei Bunyubou to soumo hatkei lausi dogokei 
haoenei heangsho noksa shuong khangenkei; kho tegü haoeneibü shousi 
shuong, shisishousi shuongei haoeneibü bousi shuongei kümbü tegütham tat 
sühko kümda. 

2 Choba Shuong 18 

Jihudabü Choba Hezekia 
(2 Ld 29.1-2; 31.1) 

1Tou Israel Choba Elaeibü shou Hoshea po sem boubüa, Jihuda Choba 
Ahazeibü shou Hezekiaei songdakla khangkei. 
2Hao songdakla khangjinei po saoto ngao kikei; hoba haoei Jerusalema po 
saoto gü songdakkei, hoba hao nyu Abi nyenbü Zekhariaeibü nouyangshou 
kikei. 
3Hobaje haobou Dawidei kümbü pendou tegütham Bunyubou thedanga ai 
tükde kho haoei kümbei. 
4Haoei shongh lemshang kho sungan apbei, hoba saopobü thaonyu shuong 
leilutikukei, hoba Ashera wapan koutikei, hoba Mosaei kümbü pinyu kho 
netla yeiko leilutikukei, aishanga khübü chalou sühko Israelbü shousi 
shuongei kho la jen juokkukei, hoba khüto haoenei Nehushtan dogo laukei. 
5Haoei Bunyubou Israel Mühghaü to maanglembei, khoei hao phaiaje 
Jihudabü Choba pendou yoa ayingsi hao to shaang kibü yoa hao phatko ao 
akitei. 
6Aieilausi haoei Bunyubou to ikphen lambei, hoba haophai sembü ka hao 
abang; lausikei Bunyubouei Mosa la sakkubü, haoei sengkubü shuong haoei 
jungeikei. 
7HobajeBunyubou hao yoa kikei, hao laeto ong haulaje hao thusinaang 
maiko, hoba haoei Assiriabü Choba khulimbo lokei hoba hao akhangen. 
8Filistiabü Gaza hoba khoeibü leilang laphei thoshang baei lelepan kibü 
sangnyu sühko haoei shian apbei. 

9Hobaje Hezekia Choba po lei boubüa, kho Israelbü Choba Elaeibü shou 
Hoshea po nyet boubü kikei, Assiriabü Choba Shalmenezer Samaria khulimbo 
angkei, hoba hao komlepbei. 
10Hobaje sembou po thonlama haoei kho sungkei, khei Hezekia po lak 
boubüa kho Israelbü Hoshea, po gü boubüa Samaria lekei. 
11Hobaje Assiriabü Chobaei Israelbü Assiria to langsenkei hoba Halaa Gozan 
shumanga Habor si Mede sangnyu shuonga haoen phokei. 
12Aieilausi haoenei Bunyubou haoeneibü Mühghaü ngüha ale; lausikei 
haoeibü theyolanyobü ngühkhüm leilukei, khei Bunyuboukhangenbou Mosaei 
sakkubü pendou kho to ngüha ale, ayingsi kho aküm. 

Assiriabü shuongei Jerusalembü to Hatlenbü 
(2 Ld 32.1-19; Isa 36.1-22) 

13Tou Hezekia Choba po anthüklei boubüa Assiriabü Choba Sennakherib, ba 
lean kibü Jihudabü sangnyu shuong khulimbo angkei, hoba khübü kho 
sungkei. 
14Hobaje Jihudabü Choba Hezekiaei Assiriabü Choba jungto Lakhish to 
hautiko laukei, “Ngei shedtia, khei nyi kü la ai küntilaje ngei künlabü, kü 
jungka ong ngaiashi.” Hibü Assiriabü Chobaei Jihudabü Choba Hezekia la 
chandinam seret khujin bang atbü saongao sem hoba hon seret khujin bang 
atbü khujin attikei. 
15Hobaje Hezekia ChobaeiBunyuboueibü chema hapbü chandinam pendou 
hoba Chobaeibü thanshang chema kibü hao la kukei. 
16Kho chaloua Hezekia ChobaeiBunyuboueibü lembüchem koukap ka hoba 
Jihudabü Choba Hezekiaei khangan phobü kouyem thaonyu ka hon 
sungenkei hoba Assiriabü Choba la kukei. 
17Hobaje Assiriabü Chobaei Tartan Rab-saris hoba lajamleibou Lakhish ka 
Hezekia Choba jungto sepai tan yaangbü che yoa Jerusalem to hautikei. 
Hobaje ladang haoen angkei, neisakbü shuong khongthu lamkhonga kibü 
thükkabou deikhün deiso nyangko to haoen loukei hoba lokei. 

18Hobaje ladang haoenei Choba to ngako kikei, haoen jungto Hilkiaeibü shou 
Eliakim Chobaeibü chema ikjaibou, hoba Shebna dobou hoba Lüngbüdobü 
dobou Asafeibü shou Joa haoen jungto longkei. 
19Hobaje lajamleibouei haoen to laukei, “Tou kanei Hezekia to lenashi: Hai 
Choba yaangbou Assiriabü Chobaei lauda, ‘No ainei nongan maanglembo 
mailem kida? 
20Ngühkong kho wapyola shanga shujembü kümthen hoba hau dogo nyi 
damda sai? Tou kanei kü khu limbo longdabuba kanei aoto maanglemda? 
21Tou chühashi, nyi ho nyinbü thakdu ju, khei Ijep to maanglemda, laobou 
ladang müt cheei julaje khoei haoeibü ik to jetlabü hoba kho pailabü. Hao to 
maanglembü pendou shanga Ijep Choba Farao kho khei ki.’ 
22Lausikei kanei kü to, ‘Künei küneibü Bunyubou Mühghaü to maanglemda’ 
dogo laualonga, kho hao, aoeibü shongh lemshang hoba lemshon Hezekiaei 
sungan apbei hoba Jihuda si Jerusalem to kanei ho lemshang thedanga 
Jerusalema lemjan dogo lena, kho hao aying lo? 
23Tou khei yingsije ngei ka to sudajada, ngeibü BunyubouAssiria Choba la 
thebülanbü kuashi, hoba nyi ong kolia setbü shuong hao to settikho laua 
longa ngei ka la koli hajar penyi kukho. 
24Khülongaje lai küman ngeibü bunyubou hanboutham khangenbou yoa 
lajamleibou che sepeinyu ngaitienla? Khei yingsikei nyi Ijepbü kailong 
shuong hoba koli sepai shuong to maanglemda. 
25Tou ngeiBunyubou ayoko ho kaonyek khulimbo mautila angkei 
sai?Bunyubouei kü to laukei, ‘Ho kaonyek khulimbo angashi, hoba kho 
mautishi.’ ” 
26Kheijinei Hilkiaeibü shou Eliakim, Sheba, hoba Joaei lajamleibou to laukei, 
“Sanoudambo no khangenbou shuong to nyi Aramaik ngühyemei joyoashi, 
aieilausi künei kho ditenda, hoba ba maanga kibü shuongei ditlabü lele kün 
to Jihudabü ngühyema kün to tejoyoma.” 

27Lausikei Rakshakeei haoen to laukei, “Habü ngüh laula ngeibü bunyubouei 
kaibü bunyubou hoba ka jungto hautikei sai? Baa setan kibü shemlabü 
mütshuong, aoyouei ka yoa jembüei apbü phet shaula hoba jet yungla ki, 
haoen jungto ngo ohauti lo?” 
28Kheijinei lajamleibou lokei, hoba Jihuda ngühyemei ngüh yaangbüei 
ngekkei, hoba lenko laukei, “Kanei Choba yaangbü Assiria Choba ngüha 
leashi! 
29Chobaei hai lauda: ‘Hezekiaei kan tehuonetti, hoba haoei kan haoeibü ikei 
akhümenlabü. 
30Ayingsi, Bunyubouei maimaitham sen khümenlabü hoba ho sangnyu 
Assiriabü ik to akulabü’ dogo lauko Hezekiaei kan la Bunyubou to maitelemti. 
31Hezekia to ngüha tele, aieilausi Assiriabü Chobaei hai lauda, ‘Kü to sangmai 
kümshi, hoba kü jungto kaiyang; kan mütpem weko ai lulueibü semlüh, hoba 
mütpem wekoei lulueibü bhuklong ka shauko kiashi, hoba lulueibü deikhün 
ka dei yungko kiashi. 
32Kaneibü kaodak phatbü kaodak che to youshou si semlüh kibü kaodak, 
nyak si semlühdei sek kibü kaodak, oliv onang hoba naodei kibü kaodak, khei 
kan ühaiko lang kilabü lele Bunyubouei sen leiyenlabü dogo amlangbü ngüh 
lauko loujinei kanei Hezekiaeibü ngüh teditku. 
33Assiriabü ik ka phangshuongeibü mühghaü shuong cheei ongkei jembü 
kaodak püetlep sai? 
34Hamath si Arpad mühghaü shuong lanei ki? Safarvaim, Hena, hoba Ivva 
mühghaü shuong lanei ki? Kü ik ka haoenei Samaria khümenkei sai? 
35Kü ka Bunyubouei Jerusalem khümenlabü lele khübü kaonyek kabü 
mühghaü yoa aoei khübü kaonyek ngeibü ik ka khümenkei?’ ” 
36Lausikei mütshuong ngüh üangko kikei, hoba hao to ngüh che ongkei 
ajongai; aieilausi Chobaei haoen to “Hao to tejongai” dogo ngühkhüm kukei. 

37Kheijinei Hilkiaeibü shou Eliakim, Chobaeibü chema ikjaibou Shebna 
dobou hoba Lüngbüdobü dobou Asafeibü shou Joa, haoeneibü neisimei 
jitnyinan louan Hezekia to lajamleiboueibü ngühshuong kho lenkei. 

 2 Choba Shuong 19 

Chobaei Isaiaeibü Ngühlen Mangsühbü 
(Isa 37.1-7) 

1Ladang Hezekiaei kho ditkei, haoei haoeibü neisimei jitnyinkei hoba hao 
lolo senouneiei khuingaian Bunyubou chem to angkei. 
2Hobaje haoei Chobaeibü ikjaibou Eliakim, dobou Shebna, hoba ungshedbou 
jaishou shuong senouneiei khuilepan Amoseibü shou Isaia thuseibou jungto 
hautikei. 
3Hobaje haoenei hao to laukei, “Hezekiaei hai lauda: Ho maangto shatlabü 
hoba himou chalou ki, aieilausi nashousi buklabü chalou pena, hoba haoen 
bukla hau aki. 
4Aingenyu lajamleibou, ao haoeibü bonyubouei Assiriabü Chobaei langkeibü 
Mühghaü nyikula hautian ki; haoeibü ngüh pendouBunyubou kaibü 
Mühghaüei ditenlabü yinglabü, hoba Bunyuboukaibü Mühghaüei ditbü 
ngühshuong kho haklabü yinglabü, khoei nangan phobü joubü shanga kaibü 
welau hautishi.” 
5Hibü Hezekiaeibü khangenbü shuong Isaia jungto loukei. 
6Hobaje Isaiaei haoen to laukei, “Kanei kaneibü bunyubou to hai lenjan, 
‘Bunyubouei hai lauda: Nyi ditbü ngüh shuong laobouei Assiriabü Choba 
khangenbü shuongei Bunyubou la nyikulabü kho no hatko teki. 
7Chühashi, ngei hao la soushou che jinkulabü, hoba haoei ngühphakphak che 
ditlabü hoba hao haoeibü kaodak to sepeijung ngailabü, hoba haoeibü 
kaodaka inei ngei hao haitilabü.’ ” 

Assiriabüei Lubü Hatlenbü Hautikei 

8Hibü lajamleibou sepeinyu ngaikei, hoba Assiriabü Chobaei Libna khulimbo 
wapyoko hapbei; aieilausi Lakhish ka hao bangan kikei dogo haoei ditkei. 

9Hobaje haoei ladang Ethiopiabü Choba Tirhakaei ho hai laubü ditkei, 
“Chühashi, hao ka khu limbo wapyola longan kia,” kheijinei haoei nyibou 
ngühlang künbü shuong Hezekia jungto hautiko laukei, 
10“Kanei Jihudabü Choba Hezekia to ho hai lenko laushi: Nyi maanglembü 
kaibü Mühghaüei Assiriabü Choba ik to Jerusalem akulabü dogo lauko no 
tehuonetti. 
11Chühashi, Assiria Choba shuongei kaonyek leilutiko kaonyek pendou to 
kümbü nyi ditakei, hoba no püetlep lo? 
12Gozan, Haron, Rezef, hoba Telassara kibü Edenbü phangshuong laobou 
kübousi shuongei mautikei, phangshuong mühghaüei haoen khümenkei sai? 
13Hamatbü Choba, Arpadbü Choba, hoba Safarvaim sangnyubü Choba, Hena 
hoba Ivva Choba lanei ki?” 
14Hobaje ngühlang künbü shuong ik ka Hezekiaei le kho sungletkei, hoba kho 
wekei, hoba Bunyubou chem to hao angkei, hoba kho Bunyubou thedanga 
ipbei 
15Hobaje Bunyubou to Hezekiaei welaukei, hoba laukei, “O Bunyubou, Israel 
Mühghaü, kaakyembü Kherabim thüka setan kibou, kaodak Choba sangle 
pendou yoa no ong Mühghaü ki; nyi müh si kao kümbei. 
16O Bunyubou, kaibü nou haangbü, hoba ditshima, kaibü nyek ipbushi, 
O Bunyubou, hoba chühashi, langkeibü Mühghaü la nyikula Sennakheribei 
hautibü ngühlang ditshima. 
17Maimaitham Bunyubou, Assiriabü Choba shuongei phangshuong hoba 
haoeneibü kaonyek mautia. 
18hoba haoeneibü mühghaü shuong wana jinkua; aishanga haoen mühghaü 
aying, lausikei müteibü ikkümiklei; bu si laang, khei yingbü khoei haoen 
khübü kho mautikua. 

19Tou khei yingbüei, O Bunyubou, küneibü Mühghaü, haoeibü ik ka kün 
khümenshi; hoba ka to sudajada, khei kaodak Choba sangle pendouei 
no BunyubouMühghaü, khei no ong dogo ngela thüklabü.” 

Choba Jungto Isaiaeibü Ngühlang 
(Isa 37.21-38) 

20Kheijinei Amozeibü shou Isaiaei Hezekia jungto hautiko 
laukei,Bunyubou Israel Mühghaüei hai lauda: Nyi Assiriabü Choba 
Sennakherib khulimbo kü to welaubü tegütham, ngei ka to ditkua. 
21“Bunyubouei hao shanga laubü kho ho ki. Zion saosüngbü nouyangshou no 
attikei, hoba ka la nyikuko aweasüng. Jerusalem nouyangshouei ka phainei 
khu ngombei. 
22Nyi ao la awealauko nyikukei? Hobaje ao khulimbo nyi kaibü ngühang 
thükaeto angtikei? Hobaje kaibü nyek müh ae chühan angtikei? Israel 
Saopobü khulimbo! 
23Kaibü ngühthonbü shuong danko nyi Bunyubouawealau, hoba laukei; 
Ngeibü kailong shuong juong yoa ngo shongh khu sühko, khei Lebanon 
suokboutham sühko anga; hoba khünei cedar bulong loubü, hoba khünei 
maiboutham saipres bulong shuong ngei chengan koutilabü; hoba ngo 
kishang suokpoutham haoeibü hek hektibü khongthuyam sühko atlabü. 
24Ngei deikhün thukei hoba küksithangei dei yunga hoba ngeibü youdemei 
Ijepbü shumang pendou haptilabü. 
25“Lounyu haua, ngei kho lai lamlekei, shangied ngei kho lai yeitikei nyi adit 
lo? Kaibü lapheishon kümbü sangnyu shuong leilubü ontou aptila ngei tou 
kho haüthüktikei. 
26Hibü khübü mütli hau hanan kikei, haoen mokkei hoba phenyembo kikei, 
haoen khongthu kabü sang tegü, nyemsang tükdebü tegü chemdaka 
sangyembü, hoba momoko hopbü hangi tegü kikei. 
27“Lausikei no kibü, no haubü, no lotbü, hoba kü khu limbo maangpokbü 
ngei ngeakei. 

28Ngo khulimbo no khauangbü haangjung hoba no yonglam khulambü 
ngeibü noukhün sühsije, ngei ngeibü ngauyaüjin kaibü kunga jinkulabü, hoba 
kaibü sembunga janglüh jinkulabü, hoba no loubü lam to ngei no ngaitilabü.” 
29 “Hobaje ka thedanga amaa- phelabü ho kilabü, ho po kanei hao lolo yembü 
ka shaulabü, hoba nyibou po jetei longbü ka hoba semboubüa kanei youli 
wenashi, hoba youshou latashi, hoba semlüh bamanga keshi, hoba khoeibü 
hek shaushi. 
30Hobaje Jihudabü chung ka satenbü joubü ka nyibou kao aenei atlabü hoba 
thükaenei hek heklabü; 
31aishanga Jerusalem ka jouletbü che haulabü, hoba Zion shongh ka haoen 
satenlabü; Bunyubou maangtakbü yaangbüei ho kümlabü. 
32“Khei yingsije Assiriabü Choba shanga Bunyubouei hai lauda: Hao ho 
sangnyu to aloulabü, ayingsi khünei laujin che ongkei akiplabü, ayingsi ho 
thedang to aih asungbalabü ayingsi khünei kaoen aongenlabü. 
33Hao loubü lamnyu to hao sepeinyu ngailabü, hoba hao ho sangnyu to 
aloulabü, dogo Bunyubouei lauda. 
34Aishanga kü laüa hoba ngo khangenbou Dawid laüa ho khümenla ngei ho 
sangnyu thangetlabü.” 
35Hobaje khüyou Bunyuboueibü khuthük hangangbü Assiriabü shaishang to 
haukei, hoba müt hajar saongaoto saoleito ngao haitikei, hoba ngeyang 
mütshuong laksepjinei haoen pendou haibü mang kikei. 
36Hibü Assiriabü Choba Sennakherib meimeijung haukei hoba Ninevia kikei. 
37Hobaje ho hai kikei, hao haoeibü mühghaü Nisrokh chema lembo kijinei, 
Adramelek si Sharezerieibü shousiei inei hao haitikei hoba haoen Ararat 
kaonyek to satkei. Hobaje haoeibü shou Esarhadonei hao jeiko songdakkei. 

2 Choba Shuong 20 

Hezekia Choba Shatbü hoba Maibü 
(Isa 38.1-8; 2 Ld 32.24-26) 

1Kho jihaphaia Hezekia hailabü lele shatko kikei. Hobaje Amozeibü shou 
Isaia thuseibou hao jungto loukei, hoba laukei, “Bunyubouei hai lauda, 
‘Kaibü chem küpjeman phoashi; aieilausi no hailabü, no shat amailabü.’ ” 
2Kheijinei haoei jembü thenyek kümthang ae sepeikei, hobaBunyubou to 
welauko laukei, 
3“O Bunyubou, ngo lai ka thedanga ngühmaia hoba maangpon tangbüa 
paikei, hoba ka thedanga laobou maibü kho küma, tou damenashima.” 
Hobaje Hezekia aeibou haapbei. 
4Hobaje Isaiaei khong adankhümtoua Bunyubou ngüh hao jungto louan 
laukei, 
5“Sepeijung ngaiashi, hoba ngeibü mütli lei- yeibou Hezekia to lenashi, 
‘Kaibü Bunyubou, kabou Dawideibü Mühghaüei hai lauda: Ngei kaibü welau 
dida, ngei kaibü nyeksi hapa; chühashi, ngei no shatbü maitilabü. 
Sembounyet no kaibü Bunyubou chem to anglabü. 
6Hobaje ngei kaibü salangbü po anthükngao jinyokulabü, hoba ngei no hoba 
ho sangnyu Assiriabü ik ka khümenlabü, hoba ngei no hoba ho sangnyu laüa 
hoba ngo khangenbou Dawid laüa püetlabü.’ ” 
7Hobaje Isaiaei laukei, “Bhuk wentek che sungashi.” Hobaje haoenei kho 
sungjung louan bokbü moua thiptian phokukei, hoba hao maian apbei. 
8Hobaje Hezekiaei Isaia to laukei, “Bunyubouei ngo maitilabü hoba 
sembounyeta Bunyubou chem to ngo anglabü, dogo laubü shensinge ai kila?” 
9Isaiaei jongaikei, “Ka shanga Bunyubou ka ho shensinge kilabü, 
khei Bunyubouei haoei theletbü kümlabü: yeme theae youyaü an hautila si 
phaito youyaü an suktila?” 
10Hobaje Hezekiaei jongaiko laukei, “Yeme shangaje thedang ae youyaü an 
libü kho sobou; lausikei yeme kho phaito youyaü an suktishi.” 
11Hobaje Isaia thuseibouei Bunyubou to ngekkei, hoba haoei yeme laobou 
Ahaz Choba chatetbüa kouan kikei kho youyaü an sepeinyu longeitikei. 

Babilon ka Ngühlang Künbü shuong 

(Isa 39.1-8) 

12Kho jihsiphaia Babilon Choba Baladaneibü shou Merodakh Baladanei 
Hezekia jungto le hoba jongsak künan hautikei; aieilausi Hezekia shatko kia 
dogo haoei ditkei. 
13Hezekiaei haoen olinko sungletkei, hoba haoei haoen la namsek peisilei 
pendou, khei chandinam, hon, ponlemhibü, namsek onang, hoba haoeibü 
hele thanshang chem hoba haoeibü nyaksinam pendou lenkei. Hezekiaei 
haoen la haoeibü chema ayingsi haoeibü sangle pendoua alenbü akitei. 
14Kheijinei Isaia thuseibou Hezekia Choba jungto loukei, hoba hao to laukei, 
“Khübü mütshuongei ai laukei? Hobaje haoen ka jungto laika loukei?” 
Hobaje Hezekiaei laukei, “Haoen kaodak saabü Babilon ka louakei.” 
15Hobaje haoei laukei, “Haoenei kaibü Choba chema ai hapbei?” Hobaje 
Hezekiaei jongaikei, “Ngeibü chema kibü pendou haoenei hapa, ngei haoen la 
ngeibü nyaksinam alenbü ai aki.” 
16Hobaje Isaiaei Hezekia to laukei, “Bunyuboueibü ngüh ditashi: 
17Chühashi, kaibü chema kibü pendou hoba kabousi shuongei tat sühko 
thanshaian kibü pendou Babilon to langlabü chalou louada; aikei ajoulabü 
dogo Bunyubouei lauda. 
18Hobaje ka ka longbü kaibü shousi shuong, laobou ka ka pheklaje haoenei 
langlabü, hoba Babilon Choba chema sungphatbü mütshuong la yeilabü.” 
19Kheijinei Hezekiaei Isaia to laukei, “Nyi laubü Bunyuboueibü ngüh kho 
maibü.” Aishanga haoei dambei, “Sangmai hoba tükdebü kü jiha kia longa 
kho tegü aila aying la?” 

Hezekiaeibü Songdak Thonbü 
(2 Ld 32.32-33) 

20Tou Hezekiaeibü joubü kümsilei hoba haoeibü hau pendou hoba haoei lai 
deikhün sametbü si deiso kümbei hoba sangnyu to dei senjung loukei khübü 
kho Jihudabü Choba shuong Lüngbüdobü lea doan aki lo? 
21Hobaje Hezekia bousi shuong yoa yepbei hoba hao shou Manasseei hao 
jeiko songdakkei. 

 2 Choba Shuong 21 

Jihudabü Choba Manasse 
(2 Ld 33.1-20) 

1Manasse songdakla khangjinei hao po anthüknyi kikei, hoba haoei 
Jerusalema po anjinsemto ngao songdakkei; haoeibü nyu nyen Hefziba kikei. 
2Hobaje Bunyubou thedanga ai amaibü kikei, phangshuong 
laobou Bunyubouei Israelbü thedang ka inletan apbei, haoeneibü 
mangsenlabü kümsilei shuong maimai haoei kümbei. 
3Aieilausi haobou Hezekiaei leilutibü haoei shongh lemshang kümbei, hoba 
haoei Baal shanga lemshang kümbei, hoba Israelbü Choba Ahab phatko 
Ashera che kümbei, hoba müha khanshoulitshou pendou to lembei, hoba 
khübü kho khangenkei. 
4Hobaje haoeiBunyubou chema lemshang kümbei, laobou shangabü, 
“Jerusalema kü nyen pholabü” dogo Bunyubouei lauan ki. 
5Hobaje Bunyuboueibü chem thedang aenei jijihama mühkabü 
khanshoulitshou pendou to lemla shanga haoei lemshang kümbei. 
6Hobaje haoei haoshou wana juokettikei, hoba shensingeei tetbütabü, hoba 
seibüyaübü kümsilei, yemshanla haubü hoba thuseihuonsei tegübü jungeikei; 
hoba haoeiBunyubou thedanga hao khau angtilabü lele amaibü juong 
jungeikei. 
7Hobaje lembüchem laobou shangabü Bunyubouei Dawid hoba haoshou 
Solomon to “Ho chema hoba Jerusalema laobou ngei Israel phang pendou ka 
pienan ki, ngei ponpen shanga kü nyen pholabü, 
8ayingsi ngei haoen la sakkubü tegü pendou haoenei ong jungeiko laua longa, 
hoba ngo khangenbou Mosaei haoen la sakkubü tegü pendou kümbho laua 
longa, ngei haoeneibü bousi shuong la kubü kaonyek ka Israelbü you lubü to 
ayaülangtilabü,” dogo laukei, khonei haoei Ashera heangsho küman phokei. 
9Lausikei haoenei ngüha ale hoba phangshuong aoyou Israelbü shousi shuong 
thedang kaBunyubouei mautikei, haoen to liman amaibou kümla Manasseei 
haoen suletkei. 

10Hobaje Bunyubouei hao khangenbü thuseibü shuong danko joyoko laukei. 
11“Jihudabü Choba Manasseei khübü mangsenlabü shuong kümsije hoba 
haoen thedanga kibü Amorbü limlangko amaibü kümbei hoba heangshoei 
Jihudabü shed shontisije; 
12Bunyubou Israel Mühghaüei hai lauda: Chühashi, Jerusalem hoba Jihuda 
thükto ngei amaibü thushed che loutilabü, khei aoyouei ho shangabü ditlaje 
jiji nou hama jolabü. 
13Ngei Jerusalem thükto Samaria khulimbo takbü janglüh jenlabü, hoba Ahab 
chemdang takbü janglüh jenlabü hoba mütei phau sakan haman apan 
küpjeman phobü tegü ngei Jerusalem haman aplabü. 
14Hobaje ngeibü phetphanbü jouletbü tekan aplabü hoba haoen dangbou ik 
to khümbo kulabü, hoba haoen kho dangbou pendou thüka haoen haitilabü 
hoba soshau soyungbü yeilabü; 
15aieilausi kü thea ai amai kho haoenei kümbei, hoba haoeneibü bousi 
shuong Ijep kaodak ka longan, tat sühko haoenei ngo khau angtikei.” 
16Aeilaleko tokei haoeibü shabü laobou Bunyubou thedanga amaibü kikei kho 
kümbei, haoei Jihuda la shabü jungeitikei, kho to limbo Manasseei Jerusalem 
jithonbü ka jithonbü sühko ashenti shongko shedbü akibü sii phinkei. 
17Tou Manasseeibü joubü kümsilei hoba haoei jungeibü shabü shuong, kho 
Jihudabü Choba shuong Lüngbüdobü lea doan aki lo? 
18Hobaje Manasse bousi shuong yoa yepbei, hoba haoeibü chem bamanga 
Uzzaeibü bamanga khünkei; hoba haoshou Amonei hao jeiko songdakkei. 

Jihudabü Choba Amon 
(2 Ld 33.21-25) 

19Hobaje Amon, hao songdakla khangjinei hao po saoto nyi kikei, hoba haoei 
Jerusalema po nyi songdakkei, hoba tou hao nyueibü nyen Meshullemet, 
Jotbabü Haruzeibü shou kikei. 
20Hobaje haobou Manasseei kümbü tegü Bunyubou thedanga ai amai kho 
kümbei. 

21Hobaje haobou paibü lamnyu pendoua hao paikei, hoba haobouei 
khangenbü heangsho shuong khangenkei, hoba khübü kho lembei; 
22hoba haoei bousi shuongeibü Mühghaü Bunyubou inletkei, 
hobaBunyuboueibü lama apai. 
23Hobaje Amoneibü khangenbü shuongei hao khulimbo amaibü huon takkei 
hoba Choba kho haoeibü jembü chema haitikei. 
24Lausikei Amon Choba khulimbo huon takbü shuong pendou, kho kaonyek 
kabü mütshuongei haitikei, hoba kaonyek kabü mütshuongei hao jeiko hao 
shou Josia Choba yeitikei. 
25Tou Amoneibü joubü kümsilei laobou haoei kümbei khübü kho Jihudabü 
Choba shuong Lüngbüdobü lea doan aki lo? 
26 Hobaje hao jembü heea Uzza bamanga khünkei, hoba haoeibü shou Josiaei 
hao jeiko songdakkei. 

2 Choba Shuong 22 

Jihudabü Choba Josia 
(2 Ld 34.1-2) 

1Josiaei songdak khangjinei hao po set kikei, hoba haoei Jerusalema po 
khujinto che songdakkei. Haonyu Bozkathbü Adaiaeibü nouyangshou Jedida 
nyenbü kikei. 
2Hobaje laobouBunyubou thedanga tükde kho haoei kümbei, hoba haobou 
Dawideibü lamnyu pendoua paikei, hoba nanae maiae to asepei. 

Ngühkhüm Le Hapenbü 
(2 Ld 34.8-28) 

3Hobaje Josia Choba po anthükset boubüa Meshullameibü shou Azaliaeibü 
shou dobou Sha- fan Bunyubou chem to Chobaei hautiko laukei, 
4“Thükkabou ungshedbou Hilkia jungto, khei nam laobou koukhün lombü 
shuongei mütshuong ka yoshaibü Bunyuboueibü chem to jungan louan ki, 
kho nam kho wean chühla angashi, 

5hoba haoenei kho Bunyuboueibü chema ikjaiko kümbüleibü shuong ik to 
kutiashi, hoba kho haoenei Bunyuboueibü chema, chem leilubü kümetla kibü 
kümsilei kümbü müt la, 
6mistri shuong, chemdangbü shuong, hoba laangeibü mistri shuong la, hoba 
chem kümetla shanga wa hoba jakenbü laang jekla shanga kutiashi. 
7Khei yingsikei haoeneibü ik to jinkubü kho teweyo; aieilausi haoenei 
ngühmaanglanko kümbei.” 
8Hobaje thükkabou ungshedbou Hilkiaei dobou Shafan to laukei, 
“Ngei Bunyuboueibü chema Ngühkhüm Le hapa.” Hobaje Hilkiaei le kho 
Shafan la kukei hoba haoei kho wekei. 
9Hobaje dobou Shafan Choba jungto loukei, hoba nyibou Choba jungto ngüh 
kho jungan loukei, hoba laukei, “No khangenbü shuongei chem ka hapbü 
nam kho hakshaikua, hoba kho Bunyuboueibü chema ik jaiko kibü kümsilei 
kümbü ik to kua.” 
10Hobaje dobou Shafanei Choba to laukei, “Ungshedbou Hilkiaei kü la le che 
kuakei.” Hobaje Shafanei Choba junga kho wekei. 
11Hobaje ladang Chobaei Ngühkhüm Le kabü ngühshuong kho ditkei, haoei 
haoeibü neisimei jitnyinkei. 
12Hobaje Chobaei ungshedbou Hilkia, Shafaneibü shou Ahikam, Mekaiaeibü 
shou Akbor, dobou Shafan hoba Choba khangenbou Asaia la sakkuko laukei, 
13“Hauashi, kü shanga hoba mütli shanga Jihudabü pendou shanga ho le 
hapan kibü shanga Bunyubou to pheashi; aishanga sen 
khulimbo Bunyubou khau angko kia; aieilausi seneibü pisi bousi shuongei ho 
lea kibü ngüh hoba sen shangabü dobü pendou tegütham kümla ngüha ale.” 
14Hibü ungshedbou Hilkia, Ahikam, Akbor, Shafan hoba Asa- iaeibü neisimei 
phoshang lombou Harhaseibü shou Tikvaeibü shou Shallumeibü yak Hulda 
thuseinyu jungto haukei, (tou sao Jerusalema kishang nyiboubüa kikei) hoba 
haoenei sao to joyokei. 

15Hobaje saoei haoen to laukei, “Bunyubou Israelbü Mühghaüei lauda: Kü 
jungto kan hautibou müt to kanei lenashi, 
16‘Bunyubouei hai lauda: Chühashi, ngei ho kaonyek thüka, khei Jihudabü 
Chobaei webü lea kibü ngüh pendou thushed amaibü loutilabü. 
17Aieilausi haoenei ngo inletkei hoba haoen ikküm iklei pendouei haoenei 
ngo khau angtila shanga lubü mühghaü shuong la ponlemhibü juokkukei; 
khoei ho kaonyek khulimbo ngo maangpoklabü, hoba kho maang athonlabü.’ 
18Lausikei Jihudabü Choba, aoei kan Bunyubou ka phela hautikei, kanei hao 
to ho tegü lenashi, ‘Bunyubou Israel Mühghaüei hai lauda: Nyi ditbü ngüh 
shanga, 
19kaibü maangpon inyaitham kisije hoba no lolo Bunyubou thedanga eaaoa 
yeisije, ladang ngei ho kaonyek khulimbo khei, haoen sangliphang hoba 
shedsikhau che dogo nyi ditkei, kaibü neisimei jitnyinkei, hoba kü thedanga 
haapbei, ngeikei ka to ditkua, dogo Bunyubouei lauda. 
20Khei yingalonga, chühashi, ngei kaibü pisi bousi shuong jungto no leijung 
loulabü hoba no kaibü hee to haksobüa leian loulabü, ayingsi ngei ho kaodak 
to ladang thushed sungbalaje, kho kaibü nyekei ühüplabü.’ ” Hobaje haoenei 
Choba jungto nyibou ngühlang kho sungbakei. 

 2 Choba Shuong 23 

Josia Chobaei Küksithang mühghaü Lembü Apbü 
(2 Ld 34.3-7,29-33) 

1Hobaje Chobaei hautikei hoba haoen Jihudabü si Jerusalembü jaishou 
shuong pendou hao jungto yoshaikei. 
2Hobaje Bunyuboueibü chem to Choba angkei, hoba Jihudabü pendou hoba 
hao yoa Jerusalema kibü pendou hoba ungshedbou shuong hoba thuseibü 
shuong, hoba müt pendou, yaangbü hanbü pendou hoba haoeibü nouei ditko 
theyolanyobü le laobou Bunyubou chema hapbei khübü pendou haoei wekei. 
3Hobaje Choba lemshon nyangko lokei hobaBunyubou junga thebülanbü che 
kümbei; Bunyubou phainei paila hoba haoei sakkubü shuong jungeila hoba 

haoeibü ngühkhüm shuong, hoba haoeibü ngühkhüm deikhüm shuong, 
haoeibü maang- pon pendou, haoeibü soushou pendouei ho lea doan kibü ho 
thebülanbü ngüh shuong kümla; hoba müt pendouei theyolanyoko 
kaangngaikei. 
4Kheijinei Hilkia ungshedbou si nyiboubü ungshedbou hoba koukhün lombü 
shuong to Bunyuboueibü lembü chem ka Baal shanga Ashera shanga, hoba 
müh kabü khanshoulitshou shuong shanga kümbü thung si phau pendou 
sungenla Chobaei sakkukei, hoba Kidron khongthua Jerusalem sangbadanga 
haoei khübü jikan apbei hoba khübü tap kho Bethel to sungjung haukei. 
5Hobaje heangsho lembü ungshedbou shuong aoyou Jihudabü Choba 
shuongei Jihudabü sangnyu shuong shongh lemshang hoba Jerusalem 
kaijembo ponlem- hibü juokla pienkei, hoba tokei Baal to, chanyu to, 
khanshoulitshou naamsen, hoba mühkabü khanshoulitshou pendou to 
ponlemhibü juokbü shuong haoei thaktikei. 
6Hobaje haoei Bunyuboueibü chem ka Jerusalem danko Kidron shumang to 
Ashera sungjung longkei hoba kho Kidron shumanga jikan apbei hoba kho 
tap la yeiko jangnyinkei hoba kho tap kho jembü mütli heedanga phinan 
apbei. 
7Hobaje Bunyuboueibü chema kibü bousu pejapelabü chem lanei yaksa 
shuongei Ashera shanga neimok takkei haoei kho jitnyinkukei. 
8Hobaje Jihudabü sangnyu shuong ka ungshedbou shuong pendou haoei leian 
loukei, hoba ungshedbou shuongei ponlemhibü juokshang shongh shuong 
lemshang Geba ka Beersheba sühko shatikei, hoba sangnyua governor 
Joshuaeibü bakhün to atshang shongh lemshang bakhün kho haoei 
leilukukei, kho sangnyu bakhün to atshang nanaenei kikei. 
9Khei yingasikei shongh lemshang ungshedbou shuongei 
JerusalemaBunyubou lemshang to üang; lausikei haoenei haoeneibü jaisina 
yoa tokai ajinbü wentek shaukei. 

10Hobaje Hinnom pholia khei mütpem wekoei lulueibü nouyang jayangshou 
Molek la wanei ajuoktila shanga, haoei Tofet saüjim la yeitikei. 
11Hobaje Jihudabü Choba shuongei chanyu la lemla kuko kibü koli 
shuong Bunyuboueibü lembü chem lama sungphatbü müt Nathan-Melek 
shemjang nyangko laobou khong kaijemboa kikei khübü kho haoei sungan 
apbei hoba chanyu kailong shuong kho haoei wanei jikan apbei. 
12Hobaje lemshang laobou Ahaz shemjang thükkaboua kikei, laobou 
Jihudabü Choba shuongei küman kikei, hoba Bunyuboueibü chem khong 
nyangkoa lemshang laobou Manasseei küman kikei kho Chobaei leilutikei, 
hoba kho ka panan apbei, hoba khübü thamngu kho Kidron shumanga 
phinan apbei. 
13Hobaje Jerusalem chaang aekabü shongh lemshang laobou Israelbü Choba 
Solomonei Ashto- reth shanga Zidonbü mangsenlabü kümsilei küman kikei, 
hoba Khemosh shanga Moabbü mangsenlabü kümsilei, hoba Molek shanga 
Ammonbü shousi shuong mangsenlabü kümsilei Chobaei shaan aptikei. 
14Hobaje haoei saopobü thaonyu shuong netla yeiko ngümnyinkukei, hoba 
Ashe- ra wapan koutikei, hoba haoen kishang müteibü loei shentikei. 
15Tokei Bethela kibü lemshang hoba Nebateibü shou Jeroboam, aoei Israelbü 
la shabü jungeitikei, haoei shongh lemshang küman kibü, khei shongh 
lemshang kümbü kho haoei leilukei, hoba haoei shongh lemshang kho jikkei 
hoba thamngu la yeiko ngümnyinkukei; hoba Ashera kho jikan apbei. 
16Hobaje Josia sepeikei hoba shongha kibü hee shuong kho hapbei; hao 
haukei hoba hee ka lo sungenkei hoba khübü kho lemshanga jikkei; hoba 
Mühghaü müt, aoei khübü kümsilei ngekletkukei, Bunyuboueibü ngühei 
ngekletkubü tegü kho shatikei. 
17Kheijinei haoei laukei, “Thi aenei ngei hapbü laang kho ai?” Kheijinei 
sangnyu kabü mütshuongei hao to laukei, “Ho Mühghaü müteibü hee ki, ao 
Jihuda ka loukei, hoba Bethel lemshang khulimbo nyi ai kümbei khübü 
kümsilei ngekletkukei.” 

18Hobaje haoei laukei, “Hao khei apyoshi, aoeikei haoeibü lo tesungen.” Hibü 
haoenei Samaria ka longbü thuseibüeibü lo yoa haoeibü lo khei apyokei. 
19Hobaje chem pendou tokei shongh lemshang kümbü Samaria sangnyu 
shuonga kibü laobou Israel Choba shuongei Bunyubou khau angtila kümbei, 
kho Josiaei sungan apbei hoba khübü kho haoei Bethela kümbü kümsilei 
pendou hima kümbei. 
20Hobaje shongh lemshanga ungshedbü pendou aoyou khünei kikei, haoei 
lemshang thüka haitikei hoba khübü thüka müteibü lo juokkei, hoba kho 
phaia hao Jerusalem to ngaikei. 

Josiaei Püetbü Lem Libü 
(2 Ld 35.1-19) 

21Kheijinei Chobaei müt pendou la sakkuko laukei, “The- yolanyobü ho lea 
doan kibü tegü Bunyubou kaneibü Mühghaü to Puetbü lem liashi.” 
22Maimaitham Israelbü matjem, matjembou shuong jihsiphai ka, ayingsi 
Israelbü Choba haangbü pendoua ayingsi Jihudabü Choba haanga ho tegü 
ajungei. 
23Lausikei Josia Choba po anthükset boubüa Bunyubou to ho Puetbü lem 
Jerusalema jungeikei. 

Josiaei Lubü Jeileijakshaibü Kümbü 

24Tokei yemshanla haubü shuong, manghtakbü seibüyaübü shuong apbukei; 
hoba thaonyua chemso kümbü hoba Jihuda si Jerusalema hapbü 
mangsenlabü kümsilei pendou Bunyuboueibü chema Hilkia ungshedbouei 
hapbü le laoboua ngühkhüm ngüh shuong doan kikei, kho Josiaei kümsemla 
shanga sungentikei. 
25Hobaje hao thedanga, haoeibü maangpon pendouei, Mosa ngühkhüm 
pendou tegüthamBunyubou jungto sepeibü hao tegübü Choba akitei, ayingsi 
hao phainei hao phatko che ongkei along. 
26Khei yingsikei Bunyubouei haoeibü khauang Jihuda khulimbo longtian 
kisije hao hatlamoklabü khauang yaangbü ka asepei; aieilausi Manasseei 
maangpon phühenko khauang longtibüei hao maangto shattikei. 

27Hobaje Bunyubouei laukei, “Ngei Israelbü lintibü tegü ngei Jihuda kei kü 
thedang ka lintilabü; hoba laobou shanga, ‘Ngeibü nyen khünei kilabü dogo 
laukei,’ ngei pienbü sangnyu, khei Jerusalem, ngei inletlabü.” 

Josiaeibü Songdak Thonbü 
(2 Ld 35.20—36.1) 

28Tou Josiaeibü joubü kümsilei hoba haoei kümbü pendou, khübü kho 
Jihudabü Choba shuong Lüngbüdobü lea doan aki lo? 
29Hao haanga Ijepbü Choba Farao Nekoei Assiriabü Choba to thuila Eufrates 
shumang to angkei, hoba Josia Choba hao lothetla haukei; hoba Ijep Chobaei 
hao Megiddoa haitikei. 
30Hobaje hao khangenbü shuongei hao kailong chenei Megiddo ka haian 
künlangkei hoba hao Jerusalem to sungbakei hoba hao jembü heea khünkei. 
Hobaje kaonyek kabü mütliei Josiaeibü shou Jehoahaz lekei hoba hao la 
onang naangkukei, hoba haobou jeiko Choba yeitikei. 

Jihudabü Choba Jehoahaz 
(2 Ld 36.2-4) 

31Jehoahaz songdakla khangjinei hao po saoto sem kikei, hoba haoei 
Jerusalema lit sem songdakkei, hoba haoeibü nyu nyen Hamutal, Libnabü 
Jeremiaeibü nouyangnyu kikei. 
32Hobaje haoeibü bousi shuongei kümbü pendou hima 
laobou Bunyubou thedanga amaibü kikei kho haoei kümbei. 
33Kheijinei Farao Nekoei Jerusalema haoei song adaktila hao thüngdanga 
Riblaa Hamath kaodaka phokei; hoba kaonyek kho chandinam seret khujin 
bang atbü saongao hoba hon seret khujin bang atbü che hao dela phokei. 
34Kheijinei Farao Nekoei Josiaeibü shou Eliakim, haobou Josia jeiko Choba 
yeitikei, hoba haoeibü nyen Jehoakim dogo jeikukei. Hobaje Jehoahaz Ijep to 
leilangkei hoba khünei haikei. 

Jihudabü Choba Jehoakim 
(2 Ld 36.5-8) 

35Hobaje Jehoakimei Ijep Choba Faraoei hibü tegü hon si chandinam kukei, 
lausikei Faraoei khangsibü tegü nam kho kula shanga haoei kaonyek thüka 

tukosekko khüm hela yeikei. Mütpem weko ka Farao Neko la kula shanga 
kaonyek kabü mütli ka hon si chandinam luluei kibü thüng haoei sungkei. 
36Jehoakim songdakla khangjinei hao po saoto ngao kikei, hoba haoei 
Jerusalema po anthük che songdakkei, hoba haoeibü nyu nyen Rumabü 
Pedaiaeibü nou- yangshou Zebida kikei. 
37Hobaje haoei haoeibü bousi shuongei kümbü pendou tegü 
laobou Bunyubouthedanga ai amai kho kümbei. 

2 Choba Shuong 24 

1Haoeibü chalou shuonga Babilonbü Choba Nebukhadnezzar longkei hoba 
kaonyek kho shikei, hoba Jehoakimei po sem hao khangenkei, kho phaia hao 
ngaian hao khulimbo longkei. 
2HobajeBunyubouei hao khulimbo Khaldibü dan, Siriabü dan, Moabbü dan, 
Ammonbü dan, hautikei hoba Bunyuboueibü ngüh, haoeibü khangenbü 
shuong hoba thuseibü shuongei joyobü tegütham, Jihuda mautila haoen 
hautikei. 
3Maimaitham Manasseeibü shedbü haangjung haoei kümbü pendou tegü, 
hoba tokei haoei laobou shedbü akibü sii angtikei; aieilausi haoei shedbü 
akibü siiei Jerusalem shentikei. 
4Bunyubouei sakkubüei ho hao ka sungngaila shanga Jihuda thükto ho 
loushadkei, khoei Bunyubouei shedbü üpbu. 
5Tou Jehoakimei kümbü lubü kümsilei hoba haoei kümbü pendou kho 
Jihudabü Choba shuong Lüngbüdobü lea doan aki lo? 
6Hibü Jehoakim haoeibü bousi shuong yoa yepbei, hoba haoeibü shou 
Jehoakhinei hao jeiko songdakkei. 
7Hobaje touje Ijepbü Choba nyibou jembü kaodak ka along; aieilausi 
Babilonbü Chobaei Ijep shumang ka Eufrates shumang sühko Ijep Chobaeibü 
pendou lean kikei. 

Jihudabü Choba Jehoakhin 
(2 Ld 36.9-10) 

8Jehoakhinei songdakla khangjinei hao po anthükset kikei, hoba haoei 
Jerusalema lit sem songdakkei, hoba haoeibü nyu Nehusta Jerusalembü 
Elnathaneibü nouyangshou kikei. 
9Hobaje bouei kümbü pendou tegütham, laobou Bunyubou thedanga ai 
amaibü ki kho haoei kümbei. 
10Kho chaloua Babilonbü Choba Nebukhanezzar khangenbü shuong 
Jerusalem to sangshila loukei hoba sangnyu kho komlepbei. 
11Hobaje Babilonbü Choba Nebukhadnezzar, haoeibü khangenbü shuongei 
kho komlepan kijinei sangnyu khüto angkei; 
12hoba Jihudabü Choba Jehoakhin Babilonbü Choba jungto hao hoba haoeibü 
nyu hoba hao khangenbü shuong, hoba haoeibü yaangenbü shuong hoba 
haoeibü sungphatbü mütshuong haukei, hoba haoei songdakbü po set boubüa 
Babilonbü Chobaei hao lapbei. 
13HobajeBunyubouei laubü tegütham, Bunyuboueibü chem ka haoei 
nyaksinam pendou hoba Chobaeibü chema kibü nyaksinam sunglangkei, 
hoba Solomon Chobaei kümbü honeibü thung si phau pendou netla yeiko 
wapnyinkukei. 
14Hobaje haoei Jerusalem pendou hoba yaangenbü pendou, hau kibü 
sekbülakbü pendou, khei thüngbü müt hajar an, hoba bueibü kümsilei kümbü 
hoba nam yaübü pendou langsenkei; kaonyeka shaleboutham tan to liman ao 
üpyo. 
15Hobaje haoei Jehoakhin Babilon to leilangkei hoba Chobaeibü nyu hoba 
Chobaeibü yaksi shuong, hoba haoeibü sungphatbü mütshuong hoba 
kaonyeka konglebü shuong haoei Jerusalem ka Babilon to laplangkei. 
16Hobaje hauki yaangkibü mütshuong pendou, khei hajar nyet hoba bueibü 
kümsilei kümbü hoba namyaübü hajar che, haoen pendou haukibü hoba 
wapyola mubü, haoen kho Babilonbü Chobaei lapan Babilon to leilangkei. 
17Hobaje Babilonbü Chobaei Jehoakhineibü bou nashoubou hao jeiko Choba 
yeitikei, hoba haoeibü nyen Zedekia jeikukei. 

Jihudabü Choba Zedekia 
(2 Ld 36.11-12; Jer 52.1-3) 

18Zedekia Choba yeibü jiha hao po saoto che kikei, hoba haoei Jerusalema po 
anthük che songdakkei, hoba haoeibü nyu nyen Hamutal, Libnabü 
Jeremiaeibü nouyangshou kikei. 
19Hobaje haoei Jehoakimei kümbü pendou tegütham, 
laobou Bunyubou thedanga ai amaibü kikei kho kümbei. 
20Aishanga Bunyubou khauangbü danko Jerusalem si Jihudaa hao thedang ka 
haoen tekan üpshongko ho loushedkei, hoba Zedekiaei Babilonbü Choba 
khulimbo lokei. 

 2 Choba Shuong 25 

Jerusalem Tuongbü 
(2 Ld 36.13-21; Jer 52.3-11) 

1Tou hao songdakbü po gü boubü, lit an boubü, chalou an boubüa Babilonbü 
Choba Nebukhadnezzar, hao hoba haoeibü sepai tan Jerusalem khulimbo 
loukei; kho khulimbo louan setan sühshang kümbei hoba kho kaijembo 
lapheishon shekei. 
2Hibü sangnyu kho Zedekia Choba po anthük che boubüa sühko komlepan 
kikei. 
3Lit leiboubü, chalou gü boubüa sangnyu khünei mühsinou kaangko kikei, 
hibü kaonyeka müt shuong shanga shausiyung akitei. 
4Kheijinei sangnyu kho panyetkei hoba Choba si sepai pendou nangnak 
kümthang penyi kanglang, laobou Chobaeibü ba nyangko kikei, bakhün 
lamnyu khüto satkei, (tou Khaldibü, sangnyu khulimbo kaijembo kikei) hoba 
Choba kho Araba lam to satkei. 
5Lausikei Khaldibü, sepai tan Choba phaito shijung haukei hoba Jerikho 
pholia hao laphetkei; hoba haoeibü sepai tan pendou hao ka linjung satkei. 
6Kheijinei haoenei Choba kho lapbei, hoba Babilonbü Choba jungto Ribla to 
leian angkei hoba haoenei hao thükto matjem kukei. 

7Hobaje haoenei Zedekiaeibü shousi shuong hao thea haitikei, hoba 
Zedekiaeibü nyek phekan apbukei hoba namlühei hao khühkei, hoba Babilon 
to leian haukei. 

Lembü Chem Leilubü 
(Jer 52.12-33) 

8Tou lit ngao boubü chalou nyetbounyeta laobou Babilonbü Choba 
Nebukhadnezzar po anthük gü boubü kikei, Babilon Choba khangenbou che 
lombou lajamleibou Nebuzaradan Jerusalem to loukei. 
9Hobaje haoei Bunyubou chem hoba Chobaeibü chem jikan apbukei; hoba 
Jerusalem kabü chem pendou khei yaangbü phaije haoei wanei thean 
apbukei. 
10Hobaje lombü shuong thüka lajamleibou yoa kibou Khaldibü sepai tan 
pendouei Jerusalem kümthang kaijembo khapyetkei. 
11Tokei sangnyua apyobü joubü mütshuong hoba apyoan satbü shuong aoyou 
Babilon Choba jungto satetlangkei, hoba jouletbü dan lombou thüka 
lajamleibou Nebuzaradanei laplangkei. 
12Lausikei lombü thüka lajamleibouei kaonyeka shaleboutham mütli at 
semlüh nitbü hoba sekmoubü shuong yingla apyokei. 
13Hobaje Bunyuboueibü chema kibü chinam thaonyu shuong hoba denshang 
hoba chinam sidang Bunyuboueibü chema kibü Khaldibüei netla yeiko 
jangnyinkukei, hoba khübü chinam kho Babilon to sunglangkei. 
14Hobaje chak, suokjin, namphei, wankak kipjin hoba nyaklak hoba haoenei 
jungeibü chinamshou, jaksiam, pendou haoenei sunglangkei. 
15Hobaje wansuokjin hoba phauyaang, ai ong hon ka kümbei kho hon, hoba 
ai ong chandinam ka kümbei kho chandinam tegütham lombou lajamleibouei 
sunglangkei. 
16Thaonyu penyi kho, sidang che kho, hoba denshang laobou 
SolomoneiBunyuboueibü chem shanga kümbei, khübü chaksiam kho takan 
chühla asühko atsheitham kikei. 

17Thaonyu che kho iknop anthükset suokbü kikei, hoba kho thüka chinamei 
thaonyu sembung noksa denan phoan kikei, hoba thaonyu sembung noksa 
iknop sem loubü kikei, hoba noksa nyonglepan kümbü kho kaijembo 
kiplepbü hoba chilang chipen pendou chinamei küman kikei, hoba khübü kho 
phatko nyiboubü thaonyu khüneikei pepyoko kümbü kikei. 

Jihudabü shuong Babilon to Leilangbü 
(Jer 52.24-27) 

18Hobaje lombou lajamleibou khoei thükkabü ungshedbou Se- raia, hoba 
nyiboubü ungshedbou Zefania hoba koukhün lombü müt sem lapbei. 
19Hobaje sangnyu ka wapyobü mütshuong thüka phokubü sungphatbü müt 
che; hoba Choba yoa liko kibü müt ngao, aoyou sangnyua hapbei, hoba 
kaonyeka sepai tan ngashaibou lajamleibou dobou hoba sangnyua hapbü 
kaonyeka kibü müt saosem haoei lapbei. 
20Hobaje lombou thüka lajamleibou Nebuzaradanei haoen lapbei, hoba haoen 
Babilonbü Choba jungto Ribla to sungbakei. 
21Hobaje Babilonbü Chobaei haoen to ngümbei hoba Hamath kaoa haoen 
Riblaa haitikei. Kho tegü Jihudabü haoen kaodak ka langsenbü la yeian 
leilangkei. 

Jihudabü Governor Gedalia 
(Jer 40.7-9; 41.1-3) 

22Hobaje Jihuda kaodaka Babilonbü Choba Nebukhadnezzarei apyobü mütli 
shanga kho haoen thükakei haoei Shafaneibü shou Ahikameibü shou Gedalia 
kho governor yeitikei. 
23Tou sepai tan lajamleibü pendouei haoen si haoeneibü mütli Babilonbü 
Chobaei Gedalia governor yeitia dogo ditjinei haoen Mizpa to Gedalia jungto 
loukei, khei Nethaniaeibü shou Ishmael, Kareaeibü shou Johanan, Netofatbü 
Tanhumetheibü shou Seraia hoba Makateibü shou Jazania, haoen hoba haoen 
mütli loukei. 

24Hobaje haoen si haoen mütli to Gedaliaei theyolanyokei, hoba haoen to 
laukei, “Khaldibü khangenbü shuong shanga tehüt, kaonyeka kishi; Babilon 
Choba khangen- ashi, hoba kan maisho kilabü.” 
25Lausikei lit nyet boubüa Elishamaeibü shou Nethaniaeibü shou Ishmael, 
Chobaeibü chem- pen, hao yoa müt an loukei, hoba Gedalia hoba Mizpaa 
Jihudabü si Khaldibü hao yoa kibü shuong haitikei. 
26Hobaje müt pendou hanbü yaangbü ham hoba sepai tan thüka lajamleibü 
shuong meimeikei, hoba Ijep to loukei; aieilausi haoen Khaldibü to hatko 
kikei. 

Jehoakhin Thüngbü Litibü 
(Jer 52.31-34) 

27Hobaje Jihudabü Choba Jehoakhin laplangbü po khujinto nyet boubüa lit 
anthük nyi boubü chalou saoto nyet boubüa Babilonbü Choba Evil-Merodakei 
haoeibü songdakbü shaangboubü poa Jihudabü Choba Jehoakhin thüngshang 
ka leiyenkei. 
28Hobaje haoei hao to huphanga joyokei, hoba hao yoa Babilona kibü Choba 
shuong setshang thüka hao la setshang che kukei. 
29Hobaje haoei thüngbüeibü neisimei jeikei, hoba haoeibü salang sünga 
Chobaeibü khümsoka athakko shauko yungko kikei. 
30Hobaje haoeibü takletkubü munam shanga Choba ka athakko takletkubü 
munam che haoeibü salang sünga chalou angbou phejan che kuko kikei. 

1 Lüngbüdobü 

1 Lüngbüdobü 1 

Adam ka Abraham Sühko 
(Kao 5.1-32; 10.1-32; 11.10-26) 

1 Adam, Seth, Enok, 
2Kenan, Mahalalel, Jared, 
3Enok, Methusela, Lamek, Noa, 
4Noaeibü shousi shuong Shem, Ham hoba Jafet, 
5Jafeteibü shousi shuong: Gomer, Magog, Madai, Javan, Tubal, Meshek, hoba 
Tiras, 
6Gomereibü shousi shuong: Ashkenas, Difath, hoba Togarma, 
7Javaneibü shousi shuong: Elisha, Tarshish, Kittim, hoba Rotarim. 
8Hameibü shousi shuong: Kush, Ijep, Put hoba Kanan, 
9Kusheibü shousi shuong: Seba, Havila, Sabta, Raama, hoba Sabteka. 
Raamaeibü shousi shuong: Sheba hoba Dedan. 
10Kusheibü bou kho Nimrod kikei, kaodaka hao hau yaangbü la yeila 
khangkei. 
11Hobaje Mizraim ka Ijep Lidia, Anam, Lehab, Naftu, 
12Pathrus, Kaslu, (ho ka Filistiabü loukei) hoba Kaftorbü pakkei. 
13Kananei Sidon hao shaang bukkei hoba kho phaia Het. 
14Hobaje Jebusbü, Amorbü, Girgasbü, 
15Hivbü, Arkbü, Sinbü, 
16Arvadbü, Zemarbü, hoba Hamatbü pakkei. 
17Shemeibü shousi shuong: Elam, Asshur, Arfakshad, Lud, Aram, Uz, Hul, 
Gether, hoba Meshek. 
18Arfakshad ka Shela pakkei, hoba Shela ka Eber pakkei. 

19Eber la bousushou müt nyi bukkukei, cheeibü nyen Peleg kikei (aieilausi 
haoeibü chaloua kaodak jankei) hoba haoeibü na Joktan kikei. 
20Joktaneibü shousi shuong: Almadad, Shelef, Hazarmavet, Jera, 
21Hadoram, Uzal, Dikla, 
22Ebal, Abimael, Sheba, 
23Ofir, Havila, Jobab pakkei. Khübü pendou Joktaneibü shousi shuong kikei. 
24 Shem, Arfakshad, Shela, 
25E- ver, Peleg, Reu, 
26Serug, Nahor, Tera. 
27Abram, (kho Abraham). 

Ishmaeleibü Shousi shuong: 
(Kao 25.12-16) 

28Abrahameibü shousi müt nyi kikei, Isak si Ishmael. 
29Habü ho Ishmaeleibü shaang bukbü shousi shuong: Nebaiot, Kedar, Adbel, 
Mibsam, 
30Mishma, Duma, Maasa, Hadad, Tema, 
31Jetur, Nafis hoba Kedema, habü ho Ishmaeleibü shousi shuong ki. 
32Abrahameibü thangnyu Keturaeibü shousi shuong: Saoei Zimran, Jokshan, 
Medan, Midian, Ishbak hoba Shua bukkei. Jokshaneibü shousi shuong: Sheba 
si Dedan, 
33Midianeibü shousi shuong: Efa, Efer, Hanok, Abida, hoba Elda. Habü 
pendou Ketura ka bukbü kikei. 

Esaueibü Shousi shuong 
(Kao 36.1-19) 

34 Abraham ka Isak pakkei. Isakeibü shou müt nyi Esau si Jakob. 
35Esaueibü shousi shuong: Elifaz, Reuel, Jeush, Jalam, hoba Kora. 
36Elifazeibü shousi shu- ong: Teman, Omar, Zefi, Gatam, Kenaz, Timna, hoba 
Amalek. 

37Reueleibü shousi shuong: Nahat, Zera, Shemma, hoba Mizza. 
Edoma Ki Khangbü shuong 

(Kao 36.20-30) 

38Seireibü shousi shuong: Lotan, Shobal, Zibeon, Ana, Dishon, Ezer hoba 
Dishan. 
39Hobaje Lotaneibü shousi shuong: Hori si Honam, hoba Lotaneibü nousina 
Timna nyenan kikei. 
40Shobaleibü shousi shuong: Alian, Manahat, Ebal, Shefi hoba Onam, 
Zibeoneibü shousi shuong: Aia hoba Ana. 
41Anaeibü shousi shuong: Dishon, hoba Dishoneibü shousi shuong: Hamran, 
Eshban, Ithran, hoba Keran. 
42Ezereibü shousi shuong: Bilhan, Evan, hoba Jaakan, Dishaneibü shousi 
shuong: Uz hoba Aran. 

Edombü Choba Shuong 
(Kao 36.31-43) 

43Tou Israelbü aoeikei song adakjinei Edom kaodaka habü habü Choba 
shuongei songdakkei. Beoreibü shou Bela, hoba haoeibü sangnyu nyen 
Dinhaba kikei. 
44Ladang Bela haikei, Bozrabü Zeraeibü shou Jobabei hao jeila songdakkei. 
45Ladang Jobab haikei, Temanbü Hushamei hao jeila songdakkei. 
46Ladang Husham haikei Badadeibü shou Hadad, aoei Moab kaodaka Midian 
thükkei, haoei hao jeila songdakkei. Haoeibü sangnyu nyen Avit kikei. 
47Ladang Hadad haikei, Mas- rekabü Samlaei hao jeila songdakkei. 
48Ladang Semla haikei, Re- hobotbü Shaulei hao jeila songdakkei. 
49Ladang Shaul haikei, Akboreibü shou Baalhananei hao jeila songdakei. 
50Ladang Baalhanan haikei, Hadadei hao jeila songdakkei. Haoeibü sangnyu 
nyen Pai kikei, hoba haoeibü yak nyen Matredeibü shou Mezahabeibü shi 
Mehatabel kikei. 
51Hobaje Hadad haikei. Edombü konglebü shuong kho Timna, Alia, Jethet. 

52Aholibama, Ela, Pinon, 
53Kenaz, Teman, Mibzar, 
54Magdiel hoba Iram konglebü shuong. Habü ho Edom konglebü shuong ki. 

1 Lüngbüdobü 2 

Jihudaeibü Shousi shuong 
(Kao 36.31-43) 

1Habü ho Jakobeibü shousi shuong: Reuben, Simon, Levi, Jihuda, Issakar, 
hoba Zebulun, 
2Dan, Josef, Benjamin, Naftali, Gad, hoba Asher. 
3Jihudaeibü shousi shuong: Er, Onam, hoba Shela, haoen sem kho Kananbü 
sao Bathshuaei hao la bukkukei. Tou Er, Jihudaeibü shaang bukbü 
shou, Bunyubou thedanga amaibü kikei, hoba Bunyubouei hao haitikei. 
4Haoshou maunyu Tamarei hao la Perez si Zera bukkukei. Jihudaeibü shousi 
pendouei müt ngao kikei. 
5Perezeibü shousi Hezron si Hamul, 
6Zeraeibü shousi shuong: Zimri, Ethan, Heman, Kalkol hoba Dara, pendouei 
müt ngao. 
7Karmieibü shousi Akhan, Israelbü la khonsak kubou aoei khümbo kubü 
peialeia mat hapbei. 
8Hobaje Ethaneibü shou Azaria kikei. 

Dawid Chobaeibü Chemdang Bulong 

9Tou Hezroneibü shousi: Jerahmeel, Ram hoba Kaleb. 
10Ram ka Amenadab pakkei, hoba Amenadab ka Nashon pakkei, ao Jihudabü 
kongyubou kikei. 
11Nashon ka Salmon pakkei hoba Salmon ka Boaz pakkei. 
12Boaz ka Obed pakkei hoba Obed ka Jesse pakkei. 
13Jesse ka shaangboubü bukbü Eliab pakkei, nyiboubü kho Abinadab, 
semboubü kho Shemea. 

14Leiboubü kho Nathanel ngaoboubü kho Raddai. 
15Lakboubü kho Ozem, nyetboubü kho Dawid, 
16hoba haoeneibü nousinasi shuong kho Zeruia hoba Abigal, Zeruiaeibü 
shousi shuong: Abishai, Joab, hoba Ashel haoen sem. 
17Abigalei Amasa bukkei, hoba Amasaeibü bou kho Ishmaelbü Jether kikei. 

Hezroneibü Thensilen 

18Hezroneibü shou Kalebeibü yak Azuba hoba Jeriotei shousi shuong kikei, 
hoba khübü kho saoeibü shousi shuong kikei. Josher, Shoba, hoba Ardon. 
19Ladang Azuba haikei Kalebei Efrat lekei, aoei hao la Hur bukkukei. 
20Hur ka Uri bukkei, hoba Uri ka Bezalel pakkei. 
21Phaila Gileadeibü bou Makireibü nouyangnyu jungto Hezron atkei, haoei 
sao hao po saosem jai lean ngakei, hoba saoei hao la Segub bukkukei. 
22Hobaje Segub ka Jair pakkei, haoei Gilead kaodaka sangnyu saoto sem 
kikei. 
23Hobaje Geshur si Aramei haoen Haveth, Jair, Kenat hoba haoeibü sangnyu 
shuong khei sangnyu saosem lekei. Khübü pendou Makir, Gileadeibü bou ka 
pakbü shuong. 
24Hobaje Hezron Kaleb Efrathaa haian phaia, Hezron yak Abijaei hao la 
Tekoaeibü bou Ashur bukkukei. 

Jerameeleibü Thensilen 

25Hezroneibü shaang bukbü shou Jerameeleibü shousi shuong: Ram 
jaishoubou, Buna, Oren, Ozem, hoba Ahija. 
26Hobaje Ramei shousi müt sem kikei: Maaz, Jamin hoba Eker. 
27Jerameelei tokei lubü yak che kikei, saoeibü nyen Atara, sao Onameibü nyu 
kikei. 
28Onamei shousi müt nyi kikei: Shammai hoba Jada, hoba Shammaiei shousi 
müt nyi kikei: Nadab hoba Abishur. 

29Abishur yakeibü nyen Abi- hail kikei, hoba saoei Ahban si Molid hao la 
bukkukei. 
30Nadabeibü shousi shuong: Seled si Appaim; lausikei Seledei shousi 
üpyokuko haikei. 
31Appaimeibü shou Ishi hoba Ishieibü shou Sheshan, Sheshaneibü shou Ahlai. 
32Shemmaieibü jaisina Jadaeibü shousi shuong: Jether si Jonathan, hoba 
Jether shousi akiko haikei. 
33Jonathaneibü shousi shuong: Pelet si Zaza, habü kho Jerameeleibü shousi 
shuong kikei. 
34Tou Sheshanei bousushou aki yaksashou ong kikei, lausikei Sheshanei 
Ijepbü sambü che kikei, haoeibü nyen Jarha. 
35Sheshanei haoeibü nouyangshou haoeibü sambü Jarha la letikei, hoba saoei 
hao la Attai bukkukei. 
36Hobaje Attai ka Nathan pakkei hoba Nathan ka Zabad pakkei. 
37Zabad ka Efilal pakkei, hoba Efilal ka Obed pakkei. 
38Obed ka Jehu pakkei hoba Jehu ka Azaria pakkei. 
39Azaria ka Helez pakkei hoba Helez ka Eleasa pakkei. 
40Eleasa ka Sismai pakkei hoba Sismai ka Shallum pakkei. 
41Shallum ka Jakamia pakkei, hoba Jakamia ka Elishama pakkei. 

Kalebeibü Lubü Thensilen 

42Jerameeleibü jaisina Kalebeibü shousi shuong: Maresha, haoeibü shaang 
bukbü shou ao Zifeibü bou kikei; hoba Hebroneibü bou Mareshaeibü shousi 
shuong: 
43hoba Hebroneibü shousi shuong: Kora, Tapua, Rekem, hoba Shema. 
44Hobaje Shema ka Jorkeameibü bou Raham pakkei, hoba Rekem ka 
Shammai pakkei. 
45Shemaieibü shou Maon kikei, hoba Bethzu- reibü bou Maon kikei. 

46Tokei Kalebeibü thangnyu Efaei Haran, Moza, hoba Gazez bukkei hoba 
Haran ka Gazed pakkei. 
47Jahdaieibü shousi shuong: Regem, Jotham, Geshan, Pelet, Efa, hoba Shaaf. 
48Kalebeibü thangnyu Maakaei Sheber si Tirhana bukkei. 
49Saoei tokei Madmannaeibü bou Shaaf Makbenaeibü bou Sheva hoba 
Gibeaeibü bou bukkei, hoba Kalebeibü yaksa shou kho Aksa kikei. 
50Khübü kho Kaleb ka pakbü kikei. Hureibü shousi shuong, Efrata ka shaang 
bukbü Shobal, Kirjath-jearimeibü bou. 
51Bethlehemeibü bou Salma, Beth- Gadereibü bou Harif. 
52Kirjathjearimeibü bou Shobalei shousi lubü kikei; Haroe, Menuhoteibü 
mütli jamde. 
53Hobaje Kirjathjearim chempen shuong: Ithribü, Putbü, Shumatbü, hoba 
Mishrabü khübü ka Zareat si Eshtaulbü loukei. 
54Salmaeibü shousi shuong: Bethlehem, Neto- fatbü Atarot Beth Joab, hoba 
Manahetbü jamde, Zoarbü. 
55Jebeza kibü chempen dobü shuong kakei, Tiratbü, Shimeatbü, hoba 
Sukatbü, habü ho Rekab chempen bou Hammat ka loubü Kenbü ki. 

1 Lüngbüdobü 3 

Dawid Chobaeibü Shousi shuong 

1Habü ho Dawideibü shousi shuong: Hebrona hao ka pakbü ki: Shaangla 
bukbü Amnon, Jezreel, sao Ahinoam ka, nyiboubü kho Daniel, Karmel, sao 
Abigal ka. 
2Semboubü kho Absalom, nyu kho Geshurbü Choba Talmaieibü nouyangshou 
Maaka kikei; leiboubü kho Adonija, nyu kho Haggit kikei. 
3Ngaoboubü kho Shefatia, Abital ka, lakboubü kho Ithream, hao yak Egla ka 
4Hebrona haola müt lak bukkukei, laoboua haoei po nyet lit lak songdakkei; 
hoba haoei Jerusalema po khujinto sem songdakkei. 

5Habü ho hao la Jerusalema bukkukei: Shimea, Shobab, Nathan hoba 
Solomon, khübü müt lei kho Ammieleibü shou Bathshebaei hao la khünei 
bukkukei. 
6Hobaje Ibhar, Elishua, Elpelet, 
7Noga, Nefeg, Japhia, 
8Elishama, Eliada, hoba Elifelet, haoen gü. 
9Thangnyu shuongeibü shousi ayoko habü pendou Dawideibü shousi kikei, 
hoba Tamar kho haoen nousina kikei. 

Solomon Chobaeibü Thensilen 

10Solomoneibü thensilen: Re- hoboam, hao shou Abija, hao shou Asa, hao 
shou Jehoshafat, 
11hao shou Joram, hao shou Ahazia, hao shou Joash, 
12hao shou Amazia, hao shou Azaria, hao shou Jotham, 
13hao shou Ahaz, hao shou Hezekia, hao shou Manasse, 
14hao shou Amon, hao shou Josia. 
15Josiaeibü shousi shuong: Shaang bukbü Johanan, nyiboubü Jehoiakim, 
semboubü Zedekia, leiboubü Shallum, 
16Jehoiakimeibü shousi shuong: hao shou Jekonia, hao shou Zedekia. 
17Hobaje langsenbou Jehoiakhineibü shousi shuong: Salthiel, 
18Malkiram, Pedaia, Shebazzar, Jekamia, Hosama, hoba Nedabia. 
19Hobaje Pedaiaeibü shousi shuong: Zerubbabel, hoba Shimei; hoba 
Zerubbabeleibü shousi shu- ong: Meshullam hoba Manania, hoba Shilomit 
kho haoeneibü nousina kikei, 
20hoba Hashuba, Ohel, Berkia, Hasadia, hoba Jushab-hesed, haoen ngao. 
21Hananiaeibü shousi: Pelatia, hoba Jesaia; hao shou Refaia, hao shou Arnan, 
hao shou Obadia, hao shou Shekania. 

22Shekaniaeibü shousi: Shemaia, hoba Shemaiaeibü shousi shuong: Hattush, 
Igeal, Baria, Nearia hoba Shafat, haoen müt lak. 
23Neariaeibü shousi shuong: Elioenai, Hezekia, hoba Azrikam, haoen sem. 
24Elioenai shousi shuong: Hodaia, Eliashib, Belaia, Akkub, Johanan, Dalaia, 
hoba Anani, haoen müt nyet. 

 1 Lüngbüdobü 4 

Jihudaeibü Thensilen 

1Jihudaeibü thensilen: Perez, Hezron, Karmi, Hur, hoba Shobal, 
2Shobaleibü shou Reai ka Jahat pakkei hoba Jahat kho Ahumai si Lahadeibü 
bou kikei. Habü ho Zaret chempen kikei. 
3Hobaje habü ho Etameibü shousi kikei: Jezreel, Ishma, hoba Idbas; hoba 
haoeneibü nousinaeibü nyen Hazzeletboni. 
4Hobaje Penuel kho Gedoreibü bou kikei, hoba Ezer kho Hushaeibü bou 
Bethlehemeibü bou Efratha ka shaangla bukbü.Hureibü shousi habü ho kikei: 
5Ashur, Tekoaeibü bouei yak müt nyi kikei, Hela hoba Naara. 
6Naaraei hao la Ashuzam, Hefer, Temeni hoba Nahastari bukkukei. Habü ho 
Naaraseibü shousi kikei. 
7Helaeibü shousi shuong: Zeret, Jezoar, hoba Ethnan. 
8Koz kho Anub, Zobeba, hoba Harumeibü shou Aharhel chungeibü bou kikei. 
9Jabez kho haoeibü jaisinasi shuong toje aei soumo kuko kikei, hoba nyuei 
haoeibü nyen Jabez dogo nyenkei, “Aieilausi ngo maangshata bukkei,” dogo 
laukei. 
10Hobaje Jabezei Israel Mühghaü to ngako laukei, “Oh, nyi ngo haübü hoba 
ngeibü leilang yaangngaitibüma, hoba kaibü ik kü yoa kishima, hoba ngo 
maangto ashatlabü lele nyi ngo khonsak ka senetshima.” Hobaje haoei ai 
phekei kho Mühghaüei sakkukei. 

Lubü Chemdang Doshaibü 

11Hobaje Shuaeibü jaisina Kaleb ka Mehir pakkei, hao Eshtoneibü bou kikei. 

12Eshton ka Bethrafa, Pasea hoba Tehinna, Nahasheibü bou pakkei. Habü ho 
Reka müt ki. 
13Kenazeibü shousi shuong: Othniel hoba Seraia; hoba Othnieleibü shousi 
shuong Hathat hoba Meonothai. 
14Meonothai Ofraeibú bou kikei hoba Seraia ka Geraashimeibü bou Joab 
pakkei, aieilausi haoen ikkümiklei shuong ngebü kikei. 
15Jefunneeibü shou Kalebeibü shousi shuong: Iru, Ela hoba Naam, hoba 
Elaeibü shou Kenaz. 
16Jehalleleleibü shousi shuong: Zif, Zifa, Tiria, hoba Asarel. 
17Ezraeibü shousi shuong: Jether, Mered, Efer, hoba Jalon. Habü ho Meredei 
lebü Faraoeibü shou Bithiaeibü shousi shuong ki; hoba sao mang akongko 
apbei hoba Mariam, Shammai, hoba Ishba Eshtemoaeibü bou bukkei. 
18Hobaje hao yak Jihudabü saoei Gedoreibü bou Jered, Sokoeibü bou Heber 
hoba Zanoaeibü bou Jekuthiel bukkei. 
19Nahameibü nousina Hodia yakeibü shousi shuong kho Garmibü Keilaeibü 
bou hoba Maakatbü Eshtemoa. 
20Shimoneibü shousi shuong: Ammon, Rinna, Benhanan, hoba Tilon, Isheibü 
shousi shuong: Zohet hoba Benzohet. 

Shelaeibü Shousi shuong Thensilen 

21Jihudaeibü shou Shelaeibü shousi shuong: Lekaeibü bou Er, Mareshaeibü 
bou Laada, hoba Beth Ashbeaa phemba nei maibü dakbü chung kho haoen 
chempen; 
22hoba Jokim, Koziba müt shu- ong, Joas, Saraf, aoyouei Moaba hoba Jashubi 
Lehema songdakkei (Khübü pisong bousong kho aeibou hangbü). 
23Habü ho chakyaübü hoba Netaim hoba Gederaa kibü shuong; haoen khünei 
Choba yoa haoeneibü kümsilei shanga kikei. 

Simeoneibü Thensilen 

24Simeoneibü shousi shuong: Nemuel, Jamin, Jarib, Zera, Shaul, 

25hao shou Shallum, hao shou Mibsam, hao shou Mishma, 
26Mishmaeibü shousi shuong: Hao shou Hammuel, hao shou Zakur; hao shou 
Shimei, 
27Shimeieibü bousu shou anthüklak hoba yaksa shou müt lak kikei; lausikei 
haoen jaisinasi shuong shousi juongje akitei, ayingsi Jihuda chemdang tegüje 
haoen ühaa. 
28Haoen Beersheba, Molada, Hazarshual, 
29Bilha, Ezem, Tolad, 
30Bethuel, Harona, Ziklag, 
31Beth-mar Kabot, Hazarsusim, Bethberei, hoba Shearaima kikei. Habü ho 
Dawidei songdakbü sühko haoeneibü sangnyu shuong kikei. 
32Hobaje haoeneibü sangnyu shuong kho Etam, Ain, Rimmon, Tekoa, hoba 
Asham, sangnyu ngao. 
33Khübü sangnyu kaijembo Baal sühko hauan haoeneibü sang pendou yoan 
kikei. Habü ho haoenei sang sangbü kikei, hoba haoenei pithen bouthen 
ngühli doan phokei. 
34Hobaje Meshobab, Jamlek, Amaziaeibü shou Josha, 
35Joel, Joshibiaeibü shou Jehu, Seraiaeibü shou Asieleibü shou, 
36Elionai, Jaakoba, Jeshohaia, Aseia, Adiel, Jesimiel, Benaia, 
37Shifieibü shou Zizra. Alloneibü shou, Jedaiaeibü shou, Shim- rieibü shou, 
Shemaiaeibü shou. 
38Habü nyen kuan kibü kho haoeneibü nyen chempen kongnyu shuong kikei, 
hoba haoeneibü boueibü chemdang ka juong haakei. 
39Haoeneibü shatsinam shanga lamshaushang lambo Gedor to atshang lam 
sühko haoen haukei. 

40Haoenei lamshaushang souko hoba maibü hapbei, kaodak kho aeibou 
phanga yaanga sangsemetnyu hoba senyühshemetnyu kikei, aieilausi khünei 
shaangla kibü shuong kho Hambüeibü kikei. 
41Habü nyen doan kibü kho Jihudabü Choba Hezekia haanga loukei, hoba 
haoenei hauan khünei kibü Ham si Meunbü haoeneibü kishang neichem yoan 
lemailela shemtikei. Haoenei khübü shian apan khonei kikei, aieilausi khünei 
haoeneibü shatsinam shuong shanga lamshaushang kikei. 
42Hobaje haoen atje Simoenbü müt saongao ngao, Pelatia, Nearia, Refaia, 
hoba Uzziel Ishieibü shousi shuong haoen leiyeibü shuongei leian Seir shongh 
to haukei, 
43hoba Amalekbü satenan kibü joubü shuong mautikei, hoba tat sühko haoen 
khünei ki. 

1 Lüngbüdobü 5 

Reubeneibü Thensilen 

1Israeleibü shou jaishoubou Reubeneibü shousi shuong: (aieilausi hao 
jaishoubou kikei, lausikei haoei haoboueibü chemkan yepshang totnyinkusije 
haoeibü jaishou phejan Israeleibü shou Josefeibü shousi shuong la kuan 
apbei, hibü jaishou phejan tegü hao pithen ngühlia ado. 
2 Jihuda haoeibü jaisina yoa hau kiko yeisikei hoba hao ka leiyeibü 
longasikei jaishou phejanje Josef shangabü yeikei). 
3Israeleibü shou jaishoubou Reubeneibü shousi shuong: Hanok, Pallu, 
Hazron, hoba Karmi. 
4Joeleibü shousi shuong: hao shou Shemaia, hao shou Gog, hao shou Shimei, 
5hao shou Mika, hao shou Reaia, hao shou Baal, 
6hao shou Bera, ao Assiriabü Choba Tiglath Pileserei laplangkei; Reubenbü 
yoa hao leiyeibou kikei. 
7Hobaje haoeibü jaisinasi shuong haoen chempen, haoen mütli pithen ngühli 
pakyobü kongnyubou kho Jeiel, hoba Zekharia 

8hoba Joel chung kabü Shemaeibü shi hoba Azazeibü shou Bela. Haoen Aroer 
kaoen ka Nebo sühko hoba Baal Meon sühko hauan kikei. 
9Tokei hao chaangbou ae Eufrates shumang ka yam aeto atshang sühko kikei, 
aieilausi haoeneibü shatsinam shuong Gilead kaodaka haakei. 
10Hobaje Saul haanga haoenei Hagarbü to wapyokei, aoyou haoeneibü 
ikmang to atkei, hoba Gilead chaang aephai pendou haoeneibü neichema 
haoen kikei. 

Gadeibü Thensilen 

11Gadeibü shousi shuong haoen thedanga Bashan kaodaka Salka sühko hauan 
kikei. 
12Konglebou Joel, nyiboubü Sha- fan, Janai, hoba Bashana Shafat. 
13Hobaje haoeneibü bousi shuong ka pakbü shuong: Maikel, Meshullam, 
Sheba, Jorai, Jokan, Zia, hoba Eber, haoen nyet. 
14Habü ho Hurieibü shousi; Abihail, shousi shuong kikei, Jaroaeibü shou, 
Gileadeibü shou, Maikeleibü shou, Jeshishaieibü shou, Jadoeibü shou, 
Buzeibü shou, 
15Abdieleibü shou, Ahi, Gunieibü shou, haoeneibü bou ka pakbü kongnyubou, 
16hoba haoen Bashana Gilaeda hoba kho sangnyu shuonga hoba Sharon 
lamshaushang kaonyek pendoua haoeneibü leilang sühko kikei. 
17Jihuda Choba Jotham haanga Israel Choba Jeroboam haanga habü pendou 
pithen ngühli doan phokei. 

Chaang Aekabü Mütli Sepaishuong 

18Reubenbü, Gadbü, hoba Manasse chung jamde, maangkangbü mütshuong 
aih si in jungla thükbü mütshuong, hoba laujinei kipla thükbü hoba wapyoa 
libünyenbü, haoen hajar saonyito lei saongao nyetto saosem wapyola haula 
thükbü shuong kikei. 
19Haoenei Hagar, Jetur, Nafish, hoba Nodabbü khulimbo wapyokei. 

20Hobaje ladang haoen khulimbo haoenei thuibü hapbei, Hagarbü hoba 
haoen yoa kibü pendou haoeneibü ikto kukei, aieilausi lasona haoenei 
Mühghaü to ngekkei, hoba haoenei subüjabü haoei kukei, aishanga haoenei 
hao to maanglem kikei. 
21Haoeneibü samkeisamuk, haoenei sunglangkei; haoeneibü ut hajar 
anjinsem, sanlon hajar saoanto anjinsem, gadu hajar nyi hoba müt langkei 
hajar saongao. 
22Aishanga juong haitikei aieilausi wapyo kho Mühghaü ka kikei. Hobaje 
haoen alaplang shongko haoen kishanga kikei. 

Chaang Aekabü Manasse Mütshuong 

23Manassebü mütshuong jamde kho kaonyeka kikei; haoen Bashan ka Baal 
Hermon, Senir, hoba Hermon shongh sühko haakei. 
24Habü ho haoeneibü bousi shuong ka pakbü kongnyu shuong kikei; Efer, 
Ishi, Elid, Azrid, Jeremia, Hodavia, hoba Jahdid hau yaangbü laakbü- hongbü 
shuong kikei. 

Chaang Aekabü phangshuong Langsenbü 

25Lausikei haoenei bousi shuongeibü Mühghaü khulimbo ngühkhüm lulimkei 
hoba Mühghaü haoen thedanga mautibü kaonyeka kibü mühghaü shuong 
phaito pejapelako satan apbei. 
26Hibü Israel Mühghaüei Assiriabü Choba Puleibü hoba Assiriabü Choba 
Tiglath Pilesereibü soushou phonenkukei, hoba haoei haoen sungkei, khei 
Reubenbü, Gadbü, Manasse phang jamde, hoba Hala, Habor, Hara si Gozan 
shumang to leijung hauan tat sühko kitiakei. 

 1 Lüngbüdobü 6 

Thükkabou Ungshedbou Chemdang Lin 

1Levieibü shousi shuong: Gershon, Kohat, hoba Merari. 
2Kohateibü shousi shuong: Am- ram, Izhar, Hebron hoba Uzziel. 
3Amrameibü shousi shuong: Aron, Mosa, hoba Mariam, Aroneibü shousi 
shuong: Nadab, Abihu, Eleazar, hoba Ithamar. 

4Eleazar ka Pinehas pakkei, Pinehas ka Abishua pakkei. 
5Abishua ka Bukki pakkei hoba Bukki ka Uzzi pakkei. 
6hoba Uzzi ka Zarahia pakkei hoba Zarahia ka Meraiot pakkei. 
7Meraiot ka Amaria pakkei, Amaria ka Ahitub pakkei. 
8Ahitub ka Zadok pakkei, Zadok ka Ahimaaz pakkei, 
9hoba Azaria ka Johanan pakkei. 
10Johanan ka Azaria pakkei (Jerusalema Solomonei dangbü chema 
ungshedbou tegü khangenbou kho hao kikei) 
11Azaria ka Amaria pakkei, hoba Amaria ka Ahitub pakkkei. 
12Ahitub ka Zadok pakkei, Zadok ka Shallum pakkei. 
13Shallum ka Hilkia pakkei, Hilkia ka Azaria pakkei. 
14Azaria ka Seraia pakkei, Seraia ka Jehozadok pakkei, 
15hobaBunyubouei Jihuda si Jerusalem thüngshang to Nebukhadnezzar ikei 
hautijinei Jehozadok thüngshang to haukei. 

Levieibü Lubü Shousi shuong 

16Levieibü shousi shuong: Gershon, Kohat, hoba Merari. 
17Hobaje ho Gershoneibü shousi shuong nyen: Libni hoba Shimei. 
18Kohateibü shousi shuong: Amram, Izhar, Hebron, hoba Uzziel. 
19Merarieibü shousi shuong: Mahli, si Mushi, habú ho Levibü chempen 
haoeneibü bousi shuong ka ki. 
20Gershon ka: hao shou Libni, hao shou Jahat, hao shou Zimma. 
21hao shou Joa, hao shou Iddo, hao shou Zera, hao shou Jeaterai. 
22Kohateibü shousi shuong: hao shou Amminadab, hao shou Kora, hao shou 
Assir, 
23hao shou Elkana, hao shou Ebiasaf, hao shou Assir, 
24hao shou Tahat, hao shou Uriel, hao shou Uzzia, hao shou Shaul. 

25Elkanaeibü shousi shuong: Amasai si Ahimot, 
26Hao shou Elkana, hao shou Zofai, hao shou Nahat, 
27hao shou Eliab, hao shou Jeroham, hao shou Elkana 
28Samueleibü shousi shuong: jaishoubou Vashni, nyiboubü Abiah. 
29Merarieibü shousi shuong: Mahli, hao shou Libni, hao shou Shimei, hao 
shou Uzza, 
30hao shou Shimea, hao shou Haggia, hao shou Asaia. 

Lembüchema Chia Laubü shuong 

31Bunyuboueibü chema sao- pobü busen phoan phaia habü mütshuong chia 
laubüa ikjaila Dawidei phobü ki. 
32Hobaje Jerusalema Solomonei lembü chem adang shongko, haoenei kambü 
chema lemshang neichem thedanga haoenei chia laubüei khangenkei; hoba 
haoenei yenkei yenko lulueibü kümsilei kümbei. 
33Kümbüleibü müt si haoeneibü shousi shuong kho ho ki. Kohatbü shousi 
shuong: Samueleibü shou, Joeleibü shou chia laobou Heman; 
34Elkanaeibü shou, Jerohameibü shou, Eliseibü shou, Joaeibü shou, 
35Zufeibü shou, Elkanaeibü shou, Mahateibü shou, Amasaeibü shou, 
36Elkanaeibü shou, Joeleibü shou, Azariaeibü shou, Zefaniaeibü shou, 
37Tahateibü shou, Assireibü shou, Ebiasafeibü shou, Koraeibü shou, 
38Izhareibü shou, Kohateibü shou, Levieibü shou, Israeleibü shou. 
39Hobaje haoeibú jaisina Asaf, ao haoeibü mae aenei lokei, Berakiaeibü shou, 
Shimeaeibü shou, 
40Maikeleibü shou, Baasaiaeibü shou, Shimeaeibü shou. Malkiaeibü shou. 
41Ethaneibü shou, Zeraeibü shou, Adaiaeibü shou, 
42Ethaneibü shou, Zimmaeibü shou, Shimeieibü shou, 
43Jahateibü shou, Gershoneibü shou, Levieibü shou. 

44Nanaenei haoeibü jaisina Merareibü shousi shuong: Kishieibü shou Ethan, 
Abdieibü shou, Mallukeibü shou, 
45Hashabiaeibü shou, Amaziaeibü shou, Hilkiaeibü shou, 
46Amzieibü shou, Banieibü shou, Shemereibü shou, 
47Malieibü shou, Mushieibü shou, Merareibü shou, Levieibü shou. 
48Hobaje haoeibü jaisina Levi Mühghaüeibü chem lemshang neichem 
kümsilei pendou shanga pienan kikei. 

Aroneibü Shousi shuong 

49Lausikei Aron hoba haoeibü shousi shuongei juokbü lembü thüka hoba 
ponlem hibü lemshang thüka pendou to saoposhang kümsilei pendou shanga 
hoba Mühghaü khangenbou Mosaei sakkubü pendou phatko Israel shanga 
shabü hangan aplabü lembü kukei. 
50Ho Aroneibü shousi shuong ki: hao shou Eliazar, hao shou Finehas, hao 
shou Abishua, 
51hao shou Bukki, hao shou Uzzi, hao shou Zerahai, 
52haoeibü shou Meraiot, hao shou Amaria, hao shou Ahitub, 
53hao shou Zadok, haoeibú shou Ahimaaz. 

Levibü Lanei Kikei 

54Habü ho haoeneibü leilang phanga haoen kishanga kibü kho ki; Aroneibü 
shousi shuong Ko- hatbü chempen, aieilausi haoen khoei penkei. 
55Haoen la Jihuda kaodaka kho kommang haoeneibü sekphai yoan Hebron 
kukei. 
56Lausikei sangnyu khongthu shuong kho hoba kho sang shuong kho 
Jefunneeibü shou Kaleb la kukei. 
57Aroneibü shousi shuong la haoen satet sangnyu shuong kukei. Hebron, 
Libna, haoeneibü sekphai yoan Jitter, Estheme hoba haoeneibü sekphai yoan. 
58Hilen, Debir hoba haoeneibü sekphai yoan. 

59Ashan, haoeneibü sekphai yoan, hoba Bethshemes haoeneibü sekphai yoan. 
60Hobaje Benjamin mütli ka Geba, haoeneibü sekphai yoan, Alemet, 
haoeneibü sekphai yoan, Anathot, haoeneibü sekphai yoan haoen chempen 
khümboa haoeneibü sangnyu anthüksem kikei. 
61Joubü Kohatbü la phang chempen ka phang jamde, Manasse jamde ka 
sangnyu an kukei. 
62Gershon shousi shuong la haoen chempen lühbakei Issakar phang ka Asher 
ka Naftali phang ka Bashana Manasse phang ka sangnyu anthük sem. 
63Merari shousi shuong la haoen chempen lühbakei Reuben phang ka, Gad 
phang ka, Zebulun phang ka sangnyu anthük nyi. 
64Hobaje Israelbü shousi shuongei Levibü la sangnyu shuong kho sekphai 
yoan kukei. 
65Haoenei tokei Jihuda, Simeon hoba Benjamin phangshuong ka nyen kuan 
kibü habü sangnyu janletkukei. 
66Hobaje Kohatbü shousi atje Efraim phang ka haoeneibü sangnyu shuong 
leilang kikei. 
67Haoen la satenshang sangnyu shuong kukei; Shekhem, Efraim shongh 
kaodak hoba Gath Rimmon hoba haoeneibü sekphai yoan; 
68Jokmeam, haoeneibü sekphai yoan, Bethhoren, haoeneibü sekphai yoan, 
69Aijalon, haoeneibü sekphai yoan. 
70Hobaje Manasse phang ka jamde, Anir, haoeneibü sekphai yoan Bileam 
haoeneibü sekphai yoan, Kohat shousi shuong joubü chempen shanga. 
71Gershon shousi shuong la Manasse phang jamde chempen ka Bashana 
Golan, haoeneibü sekphai yoan, hoba Ashtarot haoeneibü sekphai yoan 
kukei. 
72Hobaje Issakar phang ka; Kedes haoeneibü sekphai yoan, Daberat 
haoeneibü sekphai yoan. 

73Ramoth, haoeneibü sekphai yoan hoba Anem haoeneibü sekphai yoan. 
74Asher phang ka; Mashal haoeneibü sekphai yoan, Apdon haoeneibü sekphai 
yoan. 
75Hukok haoeneibü sekphai yoan, hoba Rehob haoeneibü sekphai yoan. 
76Hobaje Naftali phang ka, Galila Kedes haoeneibü sekphai yoan Hammon 
haoeneibü sekphai yoan hoba Kiriathaim haoeneibü sekphai yoan. 
77Joubü Meraribü la Zebulun phang ka jankukei; Rimmon, haoeneibü sekphai 
yoan, Tabor haoeneibü sekphai yoan. 
78Hobaje Jerikhoa Jordan danjung hauan, Jordan chaangboua Reuben phang 
ka yama Bezer haoeneibü sekphai yoan, hoba Jahza sekphai yoan. 
79Kademoth haoeneibü sekphai yoan, hoba Mefaat haoeneibü sekphai yoan. 
80Hobaje Gad phang ka; Gileada Ramot haoeneibü sekphai yoan, Mahanaim 
haoeneibü sekphai yoan, 
81Heshbon haoeneibü sekphai yoan hoba Jazer haoeneibü sekphai yoan. 

1 Lüngbüdobü 7 

Issakar Thensilen 

1Issakhareibü shousi shuong: Tola, Pua, Jashub hoba Shim- ron haoen müt 
lei. 
2Tolaeibü shousi shuong: Uzzi, Refaia, Jeriel, Jahmai, Ibsam hoba Shemuel, 
haoen chempen yoa kongnyu shuong, kho Tola; haoen metena lakjaibü 
shuong; Dawid haanga haoen lühbak hajar saoto nyi saongao lak. 
3Uzziei shou che kikei, Izrah- iaeibü shousi shuong: Maikel, Obadia, Joel, 
hoba Ishia, haoen müt ngao; haoen pendou kongnyu shuong. 
4Hobaje haoen yoan haoen meten bousi shuong mütli lühbakei wapyola 
shanga sangshibü tan, hajar khujinto lak kikei, aieilausi haoeneibü shousi 
yaksi shuong juong kikei. 

5Issakareibü chempen haoeneibü youjung pendouei hau yaangbü lakjaibü 
hajar saoleito nyet mütlieibü ngühlia doakei. 

Dan siBenjamin Shousishuong 

6Benjamineibü shousi shuong: Bela, Beker, hoba Jediael, haoen sem. 
7Belaeibü shousi shuong: Ezbon, Uzzi, Uzziel, Jeremot hoba Iri, haoen müt 
ngao haoeneibü pithen yoa kongnyu shuong, hau yaangbü lakjaibü shuong 
hoba haoeneibü chung ngühlia nyen doletbü kho hajar saoto nyito khujinto 
lei kikei. 
8Bekereibü shousi shuong: Zemira, Joas, Eliezer, Elionai, Omri, Jeremot, 
Abija, Anathot, hoba Alemet. 
9Hobaje pendou Bekereibü shousi shuong; hoba pithen ngühliei haoeneibü 
nyen dobü haoeneibü meten lühbakei haoeneibü bousi shuong pithena 
kongnyu shuong, hau yaangbü lakjaibü shuong hajar saoche to saoan kikei. 
10Jedieleibü shou; Bilhan, hoba Bilhaneibü shousi shuong; Jeus, Benjamin, 
Ehud, Kenaana, Zethan, Tarshish, hoba Ashisha- har. 
11Habü pendou Jedieleibü shousi shuong bousi shuong pithen kongnyu 
shuong hau yaangbü lakjaibü shuong hajar anthüknyet to saoan wapyola 
lamlebü shuong. 
12Hobaje Shuppim si Huppim Ireibü shousi shuong kikei, Ahereibü shou 
Hushim. 

Naftali Thensilen 

13Naftaliei shousi müt lei kikei: Jahziel, Guni, Jezer, hoba Shallum. (Haoen 
Bilha thensilen kikei). 

Manasse Thensilen 

14Manasseeibü shousi shuong: Asriel, hoba Makhir; ao haoeibü thangnyu 
Armeanbüei bukkukei. Saoei Gileadeibü bou Makhir bukkei. 
15Hobaje Huppim si Shuppim shanga Makhirei yak che lekei. Haoeibü 
nousinaeibü nyen kho Maaka kikei hoba nyiboubü nyen kho Zelofehad; hoba 
Zelofehadei yaksa shousi ong kikei. 

16Hobaje Makhieibü yak Maakaei bousu shou che bukkei hoba saoei haoeibü 
nyen Peres nyenkei, hoba naeibü nyen Shersh; hoba haoeibü shousi shuong 
Ulam si Rakem kikei. 
17Ulameibü shou; Bedan. Habü ho Manasseeibü shou Makireibü shou 
Gileadeibü shousi shuong kikei. 
18Hobaje nousina Hammolleketei, Ishod, Abiezer, hoba Mahala bukkei. 
19Shemidaeibü shousi shuong: Ahian, Shekhem, Likhi hoba Aniam kikei. 

Efraim Shousi shuong 

20Efraimeibü shousi shuong: Shuthela hao shou Bered, hao shou Tahat, hao 
shou Eleada, hao shou Tahat, 
21hao shou Zabad, hao shou Shuthela si Ezer hoba Elead, aoyou Gath 
mütshuongeibü kaonyeka sangbü shou shuongei haitikei, aieilausi haoenei 
haoeneibü samkeisamuk kokshaula yankei. 
22Hobaje haoeneibü bou Efraimei chalou juong mang haapbei hoba haoeibü 
jaisinasi shuongei hao maangsula loukei. 
23Hobaje Efraim yak jungto atkei hoba sao mang akongko apbei hoba bousu 
shou che bukkei, hoba haoei hao nyen Beria nyenkei, aieilausi hao chempen 
thüka khonsakei sühkei. 
24Haoeibü nouyangnyu Shera kikei, aoei Beth Horon sangnyu thükae si 
phangae hoba Uzzen Sheerah kümbei. 
25Refa hao shou kikei, hao shou Reshef, hao shou Tela, hao shou Tahan, 
26hao shou Laadan, hao shou Ammihud, hao shou Elishama. 
27hao shou Nan, hao shou Joshua. 
28Haoen shangabü hoba kishang kho Bethel hoba haoeibü sangnyu shuong 
hoba chaangbou ae Naaran hoba chanep Gezer hoba haoeibü sangnyu 
shuong: Shekhem hoba haoeibü sangnyu shuong hoba Ayyah hoba haoeibü 
sangnyu shuong. 

29Tokei Manassebü leilang sünga, hoba Beth-shean hoba hoeibü sangnyu 
shuong, Taanak hoba hoeibü sangnyu shuong, Dor hoba hoeibü sangnyu 
shuong. Habüa Israel shousi Josefeibü shousi shuong kikei. 

Asher Thensilen 

30Ashereibü shousi shuong Imna, Isua, Ishvi, Beria, hoba haoeneibü nousina 
Sera. 
31Be- riaeibü shousi shuong: Heber hoba Malkiel ao Birzaiteibü shou kikei. 
32Heber ka Jaflet, Shomer, Hotham, hoba haoeneibü nousina Shua pakkei. 
33Jafleteibü shousi shuong; Pasak, Bimhal, hoba Ashvat. Habü ho Jafleteibü 
shousi shuong. 
34Haoeibü jaisina Shomereibü shousi shuong; Ahi, Rohga, Jihubba, hoba 
Aram. 
35Haoeibü jaisina Helemeibü shousi shuong; Zofa, Imna. Sheles, hoba Amal. 
36Zofaeibü shousi shuong: Sua, Harnefer, Shual, Beri, Imra, 
37Beazer, Hod, Shamma, Shilsha, Ithran, hoba Beera. 
38Jethereibü shousi Pishpa hoba Ara. 
39Ullaeibü shousi shuong Ara, Hanniel hoba Rizzia. 
40Habü pendou Ashereibü chempen yoa kongnyubou pienbü hau yaangbü 
lakjaibü shuong, kongnyu shuong. Haoeneibü pakthen lühbak dobü wapyola 
khangenla shanga hajar saoto lak kikei. 

 1 Lüngbüdobü 8 

Benjamineibü Thensilen 

1Benjamin ka shaang bukbü shou Bela, nyiboubü Ashbel, hoba semboubü 
Ahara. 
2Leiboubü Noha, ngaoboubü Rafa, 
3Hobaje Belaeibü shousi: Addar, Gera hoba Abihud, 
4Abishua, Naama, Ahoa, 

5Gera, Shefufan hoba Huram: 
6Habü ho Ehudeibü shousi shuong habü ho Gebaa kibü chempen lina 
kongnyubou shuong ki, hoba haoenei haoen Manahat to lapjung haukei, 
7hoba Naaman, Ahija, hoba Gera haoei lapjung haukei; hoba hao ka Uzza si 
Ahihud pakkei. 
8Hobaje haoeibü yak Hushim si Baara sattian phaia Moab kaodaka Shaharaim 
la shousi shuong hapbuko kikei. 
9Hao yak Hedes ka haoeibü shousi shuong Jobab, Zibia, Mesha, hoba Malkam 
pakkei hoba, 
10Jeuz, Sakia, hoba Mirma. Habü ho haoeibü shousi shuong, chempen lina 
kongnyu shuong kikei. 
11Hobaje Hushim ka kei haoeibü shousi shuong pakkei; Abitub si Elpaal. 
12Elpaaleibü shousi shuong: Eber, Misham hoba Shamed, haoenei Ono si Lod 
hoba habü sangnyu shuong kümbei. 

Aijalon siGatha Benjaminbü 

13Hobaje Beria si Shema haoen Aijalona kibü chempen yoa kongnyubou 
shuong kikei, haoenei Gata kibü lintikei. 
14Hobaje Ahio Shashak hoba Jeremot, 
15Zebadia, Arad, Eder, 
16Maikel, Ishpa, hoba Joha; habü ho Beriaeibü shousi shuong. 

Jerusalema Benjaminbü 

17Zebadia, Meshullam, Hiziki, Heber, 
18Ishmerai, Jezlia hoba Jobad, habü ho Elpaaleibü shousi shuong kikei. 
19Jakim, Zikri, Zafti, 
20Elienai, Zilthai, Eliel, 
21Adaia, Beraia, hoba Shimrat, habü hoba Shimeieibü shousi shuong kikei. 
22Ishpan, Eber, Eliel, 

23Abdon, Zikri, Hanan, 
24Hanania, Elam, Antothija, 
25Ifdeia, hoba Penuel, habü ho Shashakeibü shousi shuong kikei. 
26Shamsherai, Sheharia, Athalia, 
27Jareshia, Elia, hoba Zikri habü ho Jerohameibü shousi shuong kikei. 
28Habü ho haoen meten webüei chempen lin kongnyubou shuong leiyeibü 
mütshuong ki; habü ho Jerusalema kikei. 

Jerusalem si Gibeona kibü Benjaminbü 

29Gibeoneibü bou Jeiel Gibeona kikei, hoba yakeibü nyen Maaka. 
30Haoeibü shou jaishoubou Abdon, kho phaia Zur, Kish, Baal, Nadab, 
31Gedor, Ahio, Zaker, 
32hoba Miklot (Hao Shimeaeibü bou kikei) Tou habü ho Jerusalema 
haoeneibü chempen yoa kikei. 

Saul Chobaeibü Chemdang 

33Ner ka Kish pakkei, Kish ka Saul pakkei; Saul ka Jonathan, Malkishua, 
Abinadab hoba Ishbaal pakkei. 
34Hobaje Jonathaneibü shou Meribaal; hoba Mikaeibü bou Meribaal. 
35Mikaeibü shousi shuong: Pithan, Melek, Tarea, hoba Ahaz. 
36Jehoadaeibü bou Ahaz, hoba Alemet, Azmavet, hoba Zimrieibü bou 
Jiheada; Mozaeibü bou Zimri. 
37Bineaeibü bou Moza; hao shou Rafa, hao shou Eleasa, hao shou Azel. 
38Azeleibü shou müt lak kikei, hoba habü ho haoeneibü nyen Azrikam, 
Bokeru, Ishmael, Shearia, Obadia, hoba Hanan ho pendou Azeleibü shousi 
shuong kikei. 
39Hao na Eshekeibü shousi shuong: Jaishoubou Ulam, kho thenbou Jeush, 
hoba semboubü Elifelet. 

40Ulameibü shousi shuong hau yaangbü lakjaibü shuong, lau jungbü shuong 
shousi shisi juong, saongao to anjinsem. Habü pendou Benjamin phang kikei. 

1 Lüngbüdobü 9 

Langsenbü ka Longeibü Mütshuong 

1Hibü Israelbü pendou pakthen doan kikei; hoba chüh- ashi habü ho Israelbü 
choba shuong le a doan kia. Hobaje Jihudabüei shed shonbü hangshong 
haoen Babilon to laplangkei. 
2Tou haoeneibü sangnyu shuonga haoen shangabüa shaangla kibü shuong 
kho Israelbü ungshedbou shuong, Levibü hoba lembüchema kümbüleibü 
shuong kikei. 
3Hobaje Jerusalema Jihudabü shousi shuong, Benjamineibü shousi shuong, 
Efraim si Manasseeibü shousi shuong kikei. 
4Ammihudeibü shou Uthai, Omrieibü shou, Banieibü shou, Jihudaeibü shou, 
Perezeibü shousi shuong, 
5Shilonbü shaangbü shou Asaia, hoba haoeibü shousi shuong: 
6Hobaje Zeraeibü shousi shuong; Jeuel hoba haoeibü jaisinasi shuong 
saongao lakto anjinngao. 
7Hobaje Benjamineibü shousi shuong; Meshullameibü shou Sallu, 
Hadaviaeibü shou, Hassenuaeibü shou; 
8hoba Jerohameibü shou Ibnea, Uzzieibü shou Ela, Mikrieibü shi, 
Shefatiaeibü shou Meshullam, Reueleibü shou, Ibnijaeibü shou. 
9Hobaje haoeibü jaisinasi shu- ong haoen meten linei saongao gü to anjin 
semto lak. Habü müt pendou lulu chempen kongnyu shuong kikei. 

Jerusalema Kibü Ungshedbü shuong 

10Ungshedbü shuong kho; Jedaia, Jehoarib hoba Jakin, 
11hoba Hilkia shou Azaria, Meshullameibü shou, Zadokeibü shou, 
Meraioteibü shou, Ahitubeibü shou, Mühghaüeibü chema songdakbou, 

12Jeroboameibü shou Adaia, Pashureibü shou, Malkijaeibü shou, Adieleibü 
shou, Maasai, Jehzeraeibü shou, Meshullameibü shou, Immereibü shou, 
13haoeneibü thenbou shuong to limbo haoen chempen kongnyu shuong, hajar 
cheto saongao nyetto saosem Mühghaüeibü chema khangenbü kümsilei 
shanga aeibou lanthükbü mütshuong. 

Jerusalema Kibü Levibü shuong 

14Levibü shuong; Hasshubeibü shou Shemaia, Azrikameibü shou, 
Hashabiaeibü shou, Merarieibü shousi shuong, 
15hoba Bakbakkar, Heres, Galal, Mikaeibü shou Mathania, Zikrieibü shou 
hoba Asafeibü shou, 
16Shemaiaeibü shou Obadia, Galaleibü shou, Jeduthuneibü shou, Asaeibü 
shou Berekia, Elkanaeibü shou kho Netofa sanga kibü shuong. 

Jerusalem Lembüchema Lembü shuong 

17Chem lombü shuong; Shallum, Akkub, Talmon, Ahiman, hoba haoeibü 
jaisinasi shuong; Shallum kongnyubou kikei; 
18tou sühko chaangbou choba bakhüna ki, haoen Levi shousi shuong 
shaishang shanga khoukhün lombü shuong kikei. 
19Hobaje Korieibü shou Shallum, Abiasafeibü shou Koraeibü shou hoba 
haoeibü jaisinasi shu- ong, haoeneibü chempen Korabü shuong lemshang 
neichema khangenbü hoba bakhün lombü shuong kümsilei thüka kikei, hoba 
haoeneibü shousi shuong koukhün lombü shuongBunyubou kishang thüka 
kikei. 
20Hobaje Eleazareibü shou Finehas haoen thüka danbü jihsiphaia songdakbou 
kikei. 
21Meshelemiaeibü shou Zekharia kambü neichem koukhün lombou kikei. 
22Habü pendou aoyou koukhüna lombou lela pienkei haoen saoanto 
anthüknyi kikei. Dawid si Samuel thuseibouei haoen jembü kümaleia pienan 
phokubü habü ho haoeneibü sangkhonga bakhün lühbaka kikei. 

23Hibü haoeneibü shousinasiei Bunyuboueibü chem koukhün hoba neichem 
shemjangkei chühkei. 
24Kaoen leia koukhün lombü shuong chaang, chanep, yungkük hoba 
yungthang aenei kikei. 
25Hobaje sangkhonga haoeneibü jaisinasi shuong chalou nyetbounyet weko 
jih jiha haoen yoa kila louko kikei, 
26aieilausi koukhün lombü kongnyu lei aoyou Levibü kikei, kümsilei takletbü 
chenei kikei, hoba Mühghaüeibü chema shemjang hoba thanshang thüka 
kikei. 
27Haoen Mühghaüeibü chem kaijembo kikei, aieilausi kho thüka haoen ikjai 
kikei, hoba ngeyang weko kho ipla haoeneibü phejan kikei. 

Lubü Levibü shuong 

28Hobaje haoen at lemshang kabü chaksiam thüka ikjai kikei, aishanga khübü 
kho haoenei wean sungen hoba wean sungat dogo lekei. 
29Haoen atje chemkabü peisilei thüka saoposhang kabü chaksiam pendou 
thüka, wenon inyaibü thüka, onang, jen hoba shikmeimaibü thüka ikjai kikei. 
30Hobaje ungshedbou shousi atei shikmeimaibü shanga wen lamlekei. 
31Hobaje Mattithia, Levibü yoa che, Korabü Shallumeibü shou jaishoubou kho 
wentek kümbü yoa ikjai kikei. 
32Tokei Kohatbü haoen thenbou at, Nounyet weko kho lamlela shanga 
Mühghaü thedanga phobü wentek thüka ikjai kikei. 
33Tou habü ho chia laubü Levibü chempen lin kongnyu shuong ki, lubü 
kümsilei ka bangan lembüchem shemjanga kida, aieilausi change nangnak 
haoen jembü kümsileia kikei. 
34Habü ho Jerusalema kida, leiyeibü shuong, Levibü chempen lin 
kongnyubou shuong kikei. 

Saul Chobaeibü Pithen hoba Thensilen 

35Gibeona Gibeoneibü bou Jeiel kikei, hoba yakeibü nyen Maaka kikei; 

36hoba haoeibü shou jaishoubou Abdon, kho phaia Zur, Kish, Baal, Ner, 
Nadab, 
37Gedor, Ahio, Zekharia hoba Miklot. 
38Miklot ka Shimeam pakkei. Hobaje haoenkei haoeneibü jaisinasi shuong 
thedanga haoeneibü jaisinasi yoa Jerusalema kikei. 
39Kisheibü bou Ner kikei, Sauleibü bou Kish. Saul ka Jonathan, Malkishua, 
Abinadab hoba Eshbaal pakkei. 
40Hobaje Jonathaneibü shou Meribaal hoba Meribaal kho Mikaeibü bou kikei. 
41Mikaeibü shousi shuong; Pithon, Melek, Tahrea, hoba Ahaz. 
42Hobaje Jaraeibü bou Zimri kikei. 
43Bineaeibü bou Moza kikei hoba Bineaeibü shou Refaia, Eleasaeibü shou 
Azel. 
44Azeleibü shousi müt lak kikei, hoba ho haoeneibü nyen: Azrikam, Bokeru, 
Ishmael, Shea- ria, Obadia, hoba Hanan, habü ho Azeleibü shousi kikei. 

 1 Lüngbüdobü 10 

Saul Choba Haibü 
(1 Sam 31.1-13) 

1Tou Filistiabüei Israelbü naklepbo wapyokei hoba Israelbü Filistiabü thedang 
ka satkei, hoba Gilboa shongha juong haitikei. 
2Hobaje Filistiabüei Saul hoba hao shousi shuong laphetkei; hoba Filisitiabüei 
Sauleibü shousi shuong Jonathan, Abinadab, hoba Malkishua haitikei. 
3Lason khoei Saul to kaangko thungkei, hoba lau jungbü shuongei hao hapbei 
hoba haoenei hao leilutikei. 
4Kheijinei Saulei haoeibü insiaubu jungbü to laukei, “Habü akipbü shuong 
louan ngo aweasüngko jungeibüla kaibü in setenan kü to paiko sepbai. 
Lausikei haoeibü insiaubu jungbouei ngüha ale, aieilausi hao aeibou hatkei. 
Hibü Saulei jembü in sungan jungkei hoba kho thükto apjinan haikei. 

5Hobaje haoeibü insiaubu jungbouei Saul haibü hapan haokei haoeibü in 
thükto tuongjinlangan haikei. 
6Kho tegü Saul haikei, hoba haoshou müt sem dogo chemdang pendou liko 
haikei. 
7Ladang Israel mütshuong yomanga kibü pendouei sepai shuong satbü hoba 
Saul hoba haoeibü shousi shuong haian hapbei, haoenei jembü sangnyu 
apyoan satkei hoba Filistiabü loukei hoba khonei kikei. 
8Nyibounyet kho ladang Filistiabü pheingaila longeikei, haoenei Saul hoba 
haoeibü shousi shuong Gilboa shongha haian hapbei. 
9Hobaje haoenei haoeibü neisimei saüan sungkei hoba haoeibü khu thetkei, 
hoba haoeibü in si aubu sungkei, hoba haoeneibü heangsho shuong hoba 
mütli jungto ngühlang maibü künla Filistiabü kaodak to ngühlang künbü 
shuong yam shenko hautikei. 
10Hobaje haoenei haoeibü in si aubu haoeneibü mühghaü shuong lembü 
chema phokei. 
11Lausikei ladang Jabesh-Gileadbü pendouei Filistiabüei Saul to kümbü 
pendou ditkei, 
12maangkaangbü pendou meimeikei hoba Saul si hao shousi shuongeibü 
mang pendou sunglangkei hoba Jabesh to künbakei. Hobaje haoenei 
haoeneibü lo Jabesh yembulong phanga khünkei, hoba chalou nyetnyet 
mühei nyengkei. 
13Kho tegü Saul jembü maangalanbü shanga haikei; haoeiBunyubou to 
maangalem, hoba Bunyubouei sakkubü ajungei, hoba tokei thuibü lambo 
seibü- yaübü to pheyokei. 
14Hobaje Bunyubou ka thuibü alam. Hibü Bunyubouei hao haitikei, hoba 
Choba sangle kho Jesseeibü shou Dawid la kungaikei. 

1 Lüngbüdobü 11 

Dawid Jihuda si Israel Choba la Yeibü 
(2 Sam 5.1-10) 

1Kheijinei Israelbü pendou Hebrona Dawid jungto kamshaikei hoba laukei, 
“Kün kaibü lo hoba kaibü phe. 
2Danbü jihaphaia, khei Saul Choba kijineikei Israelbü leian haubou hoba 
leian loubou kho no kikei; hoba Bunyubou kaibü Mühghaüei ka to lenkei, ‘No 
ngeibü mütli Israel sanlombou yinglabü, hoba ngeibü mütli Israel thüka no 
Choba lelabü.’” 
3Hibü Israel jaishou pendou Hebrona Bunyubouthedanga theyolanyobü lekei, 
hoba Samuel danko Bunyuboueibü ngüh tegütham haoenei Israel thüka 
Choba lela Dawid la onang naangkukei. 
4Hobaje Dawid hoba Israelbü pendou Jerusalem to haukei, kho Jebus, lanei 
Jebusbü kikei kho kaodak to haukei. 
5Hobaje Jebusa kibü shuongei Dawid to laukei, “No hato alotlabü. Khei 
yingsikei Dawidei Zion lapheishon kho Dawid sangnyu lekei.” 
6Da- widei laukei, “Aoyouei Jebusbü ngüman yeptilaje hao leiyeibü 
lajamleibou yeitilabü.” Hobaje Zeruiaeibü shou Joab shaang angkei, hibü hao 
leibou yeikei. 
7Hobaje Dawid lapheishona kikei, hibü kho to Dawid sangnyu dogo laukei. 
8Hobaje haoei Millo ka sangnyu kho maisho kailepbei, hoba Joabei joubü 
sangnyu kho kümetkei. 
9Hobaje Dawid aei aei yaangbou la yeikei, aieilausi 
Thükenbou Bunyubou hao yoa kikei. 

Dawideibü Nyenhaang Sepaishuong 
(2 Sam 23.8-39) 

10Tou Dawideibü hau kibü mütshuong habü ho ki; haoenei hao la Israel 
pendou to liko Israel shanga Bunyuboueibü ngüh tegütham hoba Choba 
yeitila thuibü yaang hao la kukei. 
11Habü ho Dawideibü lakjaibü shuong lühbak ki; Hakmonbü Jashobeam, müt 
sem yoa kongnyubou; haoei haoeibü aubu tonenkei hoba lason chenei haoei 
saongao sem haitikei. 

12Hobaje hau yaangbü müt sem yoa hao to thenbou Ahobü Dodoeibü shou 
Eleazar kikei. 
13Pas Dammima Filistiabü khünei lason takshatko kijinei hao Dawid yoa 
kiteikei. Khünei kaoen hanbüshou che barli youshouei shenan kikei, hoba 
mütshuong Filistiabü ka satyokei. 
14Lausikei hao sek jenyua lokei, hoba thangetkei; hoba Filistiabü haitikei, 
hobaBunyubouei thüksimin yaangbüei haoen khümenkei. 
15Ladang Filistiabü sepai tan Refaima shaian kikei, leiyeibü müt khujin yoka 
müt sem Adullam laangbob ka Dawid jungto laangnyu khüto louyenkei. 
16Kheijinei Dawid lapheishona kikei hoba kheijinei Filistiabü kho Bethlehema 
kikei. 
17Hobaje Dawidei waangko laukei, “Bakhün nyangko kibü Bethlehem 
deikhün ka kü la yunglabü dei atei kua yingma!” 
18Kheijinei khübü hau kibü müt semei Filistiabü shaishang to tujung atkei, 
hoba bakhün nyangko kibü deikhün ka dei khukei hoba kho Dawid jungto 
sungbakei. Lausikei Dawidei kho ayung; haoei kho Bunyubou la jonkukei, 
19hoba laukei, “Ngeibü Mühghaü thedanga ngei ho kümlaje anat. Habü 
mütshuongeibü langkeibü sii ngei yunglep lo? Aishanga haoeneibü langkei 
khümbo kuan haoenei kho sungbakei.” Hibü haoei kho ayung. Habü kümsilei 
hau yaangbü müt semei kümbei. 
20Tou Abishai, Joabeibü na, müt khujin yoa kongnyubou kikei. Hobaje haoei 
saongao sem khulimbo haoeibü aubu tonkei hoba haoen pendou haitikei, 
hoba müt semei tegü nyenhang sungbakei. 
21Khujin yoa hao khuleibou kikei, hoba haoeneibü leibou yeikei; lausikei 
haoei sem khoje aonlang. 
22Hobaje Jehoiadaeibü shou Benaia kho Kabzeela maangkaangbü müt 
kümsilei yaangbü kümbü che kikei; Moaba haoei Arieleibü shou müt nyi 

haitikei. Tokei hao louyenkei hoba ninthu lenan kijinei püngkhüna 
molosaonyu che haitikei. 
23Hobaje haoei Ijepbü che haitikei, mütlou mütyaang, iknop ngao loubü 
Ijepbou kho haoeibü ika aubu che neitakbü jim tegü che kikei, lausikei 
Benaia hao jungto julo che jungan yankei, hoba Ijepboueibü ik ka aubu kho 
japlangkukei, hoba haoeibü aubuei hao suettikei. 
24Habü kümsilei ho Jehoiadaeibü shou Benaiaei kümbei hoba hau kibü sem 
tegü nyenhang sungbakei. 
25Hao khujin yoa nyenhang kikei, lausikei haoei müt sem khoje aonlang. 
Dawidei hao lombou shuong thüka phokukei. 
26-47Lubü hauki yaangkibü sepai shuong habü kiteikei: Joabeibü na Asahel 
Bethlehem ka Dodo shou Elhanan Haror ka Shammoth Pelon ka Helez Tekoa 
ka Ikkesh shou Ira Anathot ka Abiezer Hushat ka Sibbekai Aho ka Ilai Netofa 
ka Maharai Netofa ka Baana shou Heled Benjamin kabü Gibea ka Ribai shou 
Ithai Pirathon ka Benaia Gaash nyangkobü yomang ka Hurai Arba ka Abiel 
Bahurum ka Azmavet Shaalbon ka Eliaba Gizon ka Hashem Harar ka Shagee 
shou Jonathan Harar ka Sakhar shou Ahiam Ur shou Elifal Mekhera ka Hefer 
Pelon ka Ahija Garmel ka Hezro Ezbai shou Naarai Nathaneibü jaisina Joel 
Hagri shou Mibar Ammon ka Zelek Beeroth ka Zeruia shou Joabeibü insiaubu 
jungbou Naharai Ithri ka Ira Ithri ka Gareb Hitbü Uria Ahlai shou Zabad 
Shiza shou Adina (Hao Reuben phanga konglebou; hao yoa jembü sepai 
khujin thonan) Maaka shou Hanan Mithni shou Joshafat Ashterat ka Uzzia 
Aroer ka Hothameibü shounyi, Shamma si Jeiel Tiz ka Shimrieibü shounyi, 
Jediael si Joha Mahavi ka Eliel Elnaam shounyi, Jeribai si Joshavia Moab ka 
Ithma Zoba ka Eliel, Obed hoba Jassiel 

 1 Lüngbüdobü 12 

Benjamin Phang ka Dawideibü Shaangbü Phaisembü 

1Tou Kisheibü shou Saul kibü haangjung Dawid hopatham apaienko kijinei 
Ziklag to Dawid jungto habü mütshuong loukei, hoba haoen kho wapyoa hao 
to thuibou hau yaangbü müt yo ka kikei. 

2Haoen lau jungbü müt, hoba laujin si laangpem tetjin nanae maeae hamei 
jungenbü mütshuong, haoen Benjaminbü Sauleibü chempen kikei. 
3Konglebou kho Ahiezer, kho phaia Joas, haosi ham kho Gibeaa Shemaeibü 
shousi shuong; tokei Azmaveteibü shousi shuong Jeziel hoba Pelet; Bereka, 
Anathotbü Jehu, 
4Gibeonbü Ishmaia, müt khujin yoa hau yaangbü müt che, hoba khujin thüka 
leiyeibou, Jeremia, Jehaziel, Johanan, Gederatbü Josabad. 
5Eluzai, Jerimot, Bealia, Shemaria, Harufbü, Shefatia; 
6Elkana, Jesia, Azarel, Joezer, hoba Jashoboam, Korbü, 
7hoba Gedor ka Jerohameibü shousi shuong Joela hoba Zebadia. 

Gad Phang ka Dawid Phaisembü shuong 

8Gadbü hau yaangbü hoba lakbühongbü aih si aubua sonenbü aoyoueibü 
thenyek molosaonyu tegü kikei, hoba aoyou shongha yao tegü sobüsepbü, 
haoeneibü lapheishon ka Dawid jungto yamlam to loukei. 
9Konglebou kho Ezer, nyiboubü kho Obadia, semboubü Eliab, 
10leiboubü Mishmanna, ngaoboubü Jeremia, 
11lakboubü Attai, nyetboubü Eliel, 
12setboubü Johanan, güboubü Elzabed, 
13anboubü Jeremia, anthükche boubü Makbannai. 
14Habü Gadbü shousi shuong lakjaibü tan lajamleibü shuong kikei; 
phangkabou shuong kho saongao thüka hoba thükkabou shuong kho hajar 
thüka. 
15Haoenei shaangbou lita Jordan yongko sopbo yungsen kouko kijinei, hoba 
yomanga kibü mütshuong chaang chanep to linkei. 

Jihuda si Benjamin ka Dawideibü Phaisembü shuong 

16Hobaje Benjamin si Jihudabü mütshuong at Dawideibü lapheishon to 
loukei. 

17Dawid haoen to haüyola angkei hoba haoen to laukei, “Kan kü to thangbou 
laman kü to thuila loukei yingalonga ngeibü maangpon kan to chela yeilabü; 
lausikei ngeibü ika amaibü akisi dogokei ngeibü dangbou shuong la ngo 
loshaula loukei yingalonga kheijineije seneibü pisibou Mühghaüei chühlabü 
hoba kan to hakshi.” 
18Kheijinei khujin thüka leibou Amasai jungto Soushou loukei hoba haoei 
laukei, “Kün kaibü, O Dawid, hoba ka yoa kia, O Jesseeibü shou! Ka jungto 
sangmai, sangmai! hoba hao to thuibü shuong to sangmai! Aishanga kaibü 
Mühghaüei ka to thuida.” Kheijinei Dawidei haoen sungletkei hoba haoeibü 
sepai tan shuong thüka haoen leiyeibü yeitikei. 

Manasse Phaisembü shuong 

19Manassebü müt atkei Dawid Filistiabü yoa Saul khulimbo lason to loujinei 
apyoan Dawid jungto loukei. Khei yingasikei haoei haoen to athui, aieilausi 
Filistiabü bunyu shuongei sangkuan hao ngaitian apbei hoba laukei, “Sen 
leiyeibou thushed to atlabü lele haoei jembü bunyubou Saul jungto satan 
aplabü. 
20Hao Ziklag to haujinei Manassebü mütshuong habü ho hao jungto loukei: 
Adna, Jazabad, Jediael, Maikel, Jozabad, Elihu, hoba Zilthai; Manassea hajar 
thüka lajamleibü shuong. 
21Hobaje sangshibü tan khulimbo haoenei Dawid to thuikei; aieilausi haoen 
pendou hau kibü maangkaangbü kikei, hoba sepai tan yoa lajamleibü shuong 
kikei. 
22Aishanga chalou angboua Dawid jungto mütshuong sepai tan yaangbü che, 
Mühghaüeibü sepai tan tegü ayei shongko loudang lekei. 

Dawideibü Sepai shuong 

23Bunyuboueibü ngüh tegü Dawid la Sauleibü sangle kula shanga Hebrona 
Dawid jungto loubü shuong wapyola shanga lamlean kibü konglebü shuong 
habü ho ki. 
24Jihudaeibü shousi shuong aih si aubu jungbü hajar lakto saongao set 
lamlean kikei. 

25Simeoneibü shousi shuong hau yaangbü müt kaangbü sekbü wapyola 
shanga hajar nyetto saongao. 
26Levibü shousi shuong hajar leito saongao lak. 
27Hobaje Aron chemdang ka, Jehoiada kho leiyeibou kikei, hoba hao yoa 
hajar semto saongao nyet kikei. 
28Zadok heshou che maangkaangbü hau yaangbü haoen chempen ka 
lajamleibou müt saoto nyi. 
29Benjaminbü Sauleibü chempen hajar sem, aoyou yoa juongbouei khün 
sühko Saul chung yoa yojung loukei. 
30Efraimbü hajar saoche to saongao set, hau yaangbü maangkaangbü 
mütshuong haoen chem- pen yoa nyenshen mütshuong. 
31Manasse chemdang jamde ka hajar anthük set, aoyou louan Dawid Choba 
yeitila nyen shenan kikei. 
32Issakar mütshuong, aoyouei jihsiphai shanga ditenbü hoba Israelei ai kümla 
jankei kho ngekei; haoeneibü konglebü saoan hoba haoeneibü thenbou 
pendou haoeneibü ngühkhüm phanga kikei. 
33Zebulun ka shanenbü labou to shuokbü tan hajar anjinsem Dawid to thuila 
shanga nyekchüh cheei lason shanga wapyobü in si aubu penkosouko 
lamlebü kikei. 
34Naftali ka lajamleibü hajar che, haoen yoa müt hajar khujinto nyet aih si 
aubu jungan. 
35Danbü ka müt hajar saoto set saongao lak lason shanga lamlekei. 
36Asher ka lason shanga lamlebü sonenbü lakoubü tan hajar saonyi, 
37Reubenbü, Gadbü, hoba Jordan danjung hauan kibü Manasse phang jamde 
ka wapyobü in si aubu penkosouko jungan müt hajar saongaoto saoche. 
38Habü pendou lakoubü shu- ong, lason hele lepde lean, Israel pendou thüka 
Dawid Choba yeitila maang angenan Hebron to loukei; kho tegü ong joubü 
Israelbü pendou Dawid Choba yeitila maangpon che kikei. 

39Hobaje khünei haoen Dawid yoa chalou sem shauko yungko kikei, aieilausi 
haoeneibü jaisinasi shuong haoen shanga lamlekuan kikei. 
40Hobaje tokei haoeneibü chempen khei Issakar, Zebulun, hoba Naftali sühko 
kakei gadua, uta, hoba masua, shausiyung apsileko bhukeibü wentek, semlüh 
hek, ih, onang, masu hoba sanlon sungbakei; aieilausi Israela olinbü kikei. 

1 Lüngbüdobü 13 

Ngühkhüm Busen Kiriath Jearim ka Kuktibü 
(2 Sam 6.1-11) 

1Dawidei hajar thüka hoba saongao thüka lajamleibü to khei leiyeibü weko to 
ditshuokyokei. 
2Hobaje Israelbü kamshaibü pendou to Dawidei laukei, “Ho kan la 
maikualonga hoba Bunyubou seneibü Mühghaüei maangangbü yingalonga 
Israel kaodak pendoua kibü seneibü jaisinasi shuong hoba haoen yoa 
ungshedbou hoba Levibü lamshaushang kao kibü shuong jungto haoen liko 
senjung loulabü lele pendou aeto, 
3hoba senei seneibü Mühghaü saopobü Busen sen jungto sungbakho; aieilausi 
Saul haanga senei kho inletkei.” 
4Hobaje leiyeibü pendouei kho tegü kümla maangangkei, aieilausi müt 
pendou thedanga kümsilei kho tükde ong kikei. 
5Hibü Kiriath-Jearim ka Mühghaüeibü Busen sungbala shanga Dawidei 
Israelbü pendou Ijepa Shihor ka Hamat lamnyu sühko yoshaitikei. 
6Dawid hoba Israelbü pendou Baala, kho Jihudabüeibü Kiriath-Jearim to 
Mühghaüei Saopobü Busen jungan angla laobou kaakyembü kherabim 
thükaenei setan kibü Bunyubou nyena ngaan ki kho to angkei. 
7Hobaje haoenei Mühghaüeibü Busen kho kailong haanbü chenei 
Abinadabeibü chem ka künkei, hoba Uzza si Ahio haosiei kailong kho 
leiyeikei. 
8Dawid hoba Israelbü pendouei chiaei kongkin hoba tokbü kongkin, sen, 
hoba pithung hoba teklaangei lemlemyoko kikei. 



989 

 

 
   Saopobü Lai 

© 2002, Bible Society of India. 
 

 
 

 

9Hobaje ladang haoen Khidona amshang shon sühjung loukei, Uzzaei Busen 
kho hatetla haoeibü ik shingkei, aishanga masu shuong kho phaiyetkei. 
10Hobaje Bunyubou khauangbü Uzza khulimbo longkei hoba haoei hao to 
ngümbei, aieilausi haoei Busen to haoeibü ik shingkei, hoba hao khünei 
Mühghaü thedanga haikei. 
11Hobaje Dawid khauangkei aieilausi Bunyubouei Uzza thükto khauang 
longkei; hoba tat sühko kho kaoen to Perezuzza dogo lauda. 
12Hobaje khünyet Dawid Mühghaü to hatkei hoba laukei, “Ngei Mühghaüeibü 
Busen kho lai küman kü jungto künbangaila?” 
13Hibü Dawidei Saopobü Busen kho chem to jungan Dawid sangnyu to üt, 
lausikei kukan Gitbü Obededom chemto jungan haukei. 
14Hobaje Mühghaüeibü Busen kho Obededomeibü chemdang yoa haoeibü 
chema lit sem kikei; hoba Bunyubouei Obededom chemdang hoba haoei kibü 
pendou haükukei. 

 1 Lüngbüdobü 14 

Bethlehema Dawideibü Nongeisae 
(2 Sam 5.11-16) 

1Tou Tairbü Choba Hiramei Dawid jungto ngühlang künbü shuong, hoba hao 
shanga chem dangla shanga cedar bu, laang hoba bueibü mistri shuong 
hautikei. 
2Hobaje Dawidei Israel thüka hao Choba lelaBunyubouei kümbei, hoba 
haoeibü sangle jembü mütli Israelbü shanga hangenko tonenkei dogo maang- 
pona ngekei. 
3Hobaje Jerusalema Dawidei yak aei ngakei, hoba Dawid ka bousu yaksa 
shousi aei pakkei. 
4Jerusalema kibü haoeibü shousi shuong nyen ho ki: Shammua, Shobab, 
Nathan, Solomon, 
5Ibher, Elishua, hoba Elpalet, 
6Noga, Nefeg, hoba Jafia, 

7Elishama, Beeliada, hoba Elifelet. 
Filistiabü Thüka Thük Hapbü 

(2 Sam 5.17-25) 

8Ladang Filistiabüei Israelbü pendou thüka Dawid Choba pienkei dogo ditkei, 
Filistiabü pendouei Dawid lamjung angkei, hoba Dawidei kho ditkei hoba 
haoen khulimbo haukei. 
9Tou Filistiabü loukei, hoba Refaim pholi shian apbei. 
10Hobaje Dawidei Mühghaü to phekei, “Ngo Filistiabü khulimbo angkho no? 
Nyi haoen kü ikto kuasao?” Hobaje Bunyubouei hao to laukei, “Angashi, 
hoba ngei hao kaibü ik to kulabü.” 
11Hobaje hao Baal- perazimi to angkei, hoba Dawidei haoen khünei thükkei, 
hoba Dawidei laukei, “Deinyu yungsen jonlepbü tegü ngeibü ikei Mühghaüei 
ngeibü dangbou shuong tuyetkua.” Hibü ho kaonyek nyen Baal-perazim 
nyenkei. 
12Hobaje haoenei khünei haoeneibü mühghaü shuong apyokei, hoba Dawidei 
khübü kho jikan apla ngühkhüm kukei. 
13Hobaje Filistiabüei tokei nyibou pholi khünei kho shian apbei. 
14Hobaje ladang Dawidei Mühghaü to nyibou phekei, Mühghaüei hao to 
laukei, “No haoen phaito üanglabü; lausikei koman sungshi, hoba balsam 
bulong shuong napheito haoen thedang to kai. 
15Hobaje ladang nyi sepai paibü ngühlang bukhua ditlaje, kheijinei lason to 
haushi, aishanga Mühghaü kan thedang to Filistiabü haitila hauakei.” 
16Hobaje Dawidei Mühghaüei hao la sakkubü tegü kümbei, hoba haoenei 
Filistiabü sepai tan kho Gibeon ka Gezer sühko wapbei. 
17Hobaje Dawideibü nyenhang kaonyu pendou phambo haukei, 
hobaBunyubouei phang pendou la hao to hattikei. 

1 Lüngbüdobü 15 

Ngühkhüm Busen Kuktila Lamlebü 

1Dawidei hao shanga Dawid sangnyua chem dangkei; hoba Mühghaüeibü 
Saopobü Busen shanga kaoen che kümbei, hoba kho shanga neichem che 
dangkei. 
2Kheijinei Dawidei laukei, “Levibü to liman aoeikei Mühghaü Sao- pobü 
Busen alenglabü, aishangaBunyubouei haoen kho Mühghaüeibü Busen lengla 
hoba ponpen shanga hao to khangenla pienkei.” 
3Hobaje Bunyuboueibü Busen haoei ponpen shanga lamlean kishang to 
jungan angla shanga Dawidei Israelbü pendou Jerusalem to yoshaitikei. 
4Hobaje Dawidei Aroneibü shousi shuong hoba Levibü liko yoshaitikei; 
5Kohat shousi shuong kongnyubou Uriel, hoba haoeibü jaisinasi saongaoto 
saoche. 
6Merarieibü shousi shuong, haoeibü jaisianasi saoanto saoche; 
7Gershon shousi shuong, kongnyu shuong Joel, hoba haoeibü jaisinasi 
saoanto khujin; 
8Elizafaneibü shousi shuong kongnyubou Shemaia, hoba haoeibü jaisinasi 
saoan, 
9Hebroneibü shousi shuong kongnyubou Eliel, hoba haoeibü jaisinasi saolei, 
10Uzzieleibü shousi shuong, kongnyubou Amminadab; hoba haoeibü jaisinasi 
saongaoto anthük nyi. 
11Kheijinei Dawidei Zadok hoba Abiathar ungshedbou shu- ong, hoba Levibü 
Uriel, Asaia, Joel, Shemaia, Eliel, hoba Amminadab ngakei. 
12Hobaje haoen to laukei, “Levibü chempen leiyeibü shuong kho kan ki; 
khei Bunyubou Israel Mühghaüeibü Busen kho ngei ho shanga lamlekuan 
kishang to kanei jungan anglabü lele kan lolo kan hoba kaneibü jaisinasi 
shuong saüenan kishi. 
13Kanei püngla khangla thama kho ajungbü haangjung Bunyubou seneibü 
Mühghaü sen thükto khauang longkei, aieilausi senei songa kibü ngühkhüm 
tegütham anongasae. 

14Hibü ungshedbou shuong hoba Levibü shuongei Bunyubou Israel Mühghaü 
saopobü Busen jungan angla haoen lolo saüenkei. 
15Hobaje Bunyuboueibü ngüh tegütham Mosaei sakkubü tegü Levi shuongei 
Mühghaüeibü Busen kho haoeneibü phaka kaanga lengkei. 
16Tokei Dawidei Levibü konglebü shuong to olinbü ngühlang longtila 
kongkin, pithung, teklaang ngühlang yaang longko chia laulabü shuong 
haoeneibü jaisinasi shuong pienla sakkukei. 
17Hibü Levibü shuongei Joeleibü shou Heman pienkei, hoba haoeibü jaisina 
Berekaeibü shou Asaf, hoba haoeneibü jaisina Merarieibü shousi shuong 
Kushaiaeibü shou Ethan, 
18hoba haoen yoa haoeibü jaisina nyiboubü lin Zekharia, Jaaziel, 
Shemiramot, Jehiel, Unni, Eliab, Benaia, Maaseia, Mattithia, Elifele, Mikneia, 
hoba koukhün lombou Obededom hoba Jeiel. 
19Chia laubü Heman, Asaf, hoba Ethan haoenei chinam kanglabü; 
20Zekharia, Aziel, Shemiramot, Jehiel, Unni, Eliab, Maaseia, hoba Benaia, 
haoenei Alamot tegü, pithung metlabü. 
21Lausikei Maatithia, Elifele, Mikneia, Obededom, Jeiel, hoba Azazia, haoenei 
Sheminit tegübü kongkinei leilabü. 
22Levibü yoa chia leiyeibü Kananialei chia leiyeilabü, aieilausi haoei kho 
ditenkei. 
23Berekia hoba Elkana Busen shanga koukhün lombü shuong kikei. 
24Shebania, Joshafat, Nethaniel, Amasai, Zekharia, Benaia, hoba Eliezer, 
ungshedbou shuongei Mühghaüeibü Busen thedanga teklaang metlabü. 
Obededom hoba Jehia haosi Busen shanga koukhün lombü shuong yinglabü. 

Ngühkhüm Busen Jerusalem to Kuktibü 
(2 Sam 6.12-22) 

25Hibü Dawid hoba Israelbü jaishou shuong hoba hajar thüka lajamleibou 
shuong Obededomeibü chem ka Bunyuboueibü thebülanbü Busen jungan 
angla olinyoko haukei. 

26HobajeBunyuboueibü theyolanyobü Busen jungan haubü Levibü to 
Mühghaüei thuisije haoenei masu pongsu nyet hoba sanlon nyet lemla kukei. 
27Dawidei neisimei phembanei inyaibüei takbü lean kikei, hoba kho tegü 
Busen jungbü Levibü pendou chia laubü shuong, hoba chia laubü leiyeibü 
Kenaniaeikei neisimei lekei, hoba Dawidei phembanei ungshedbou saopobü 
neisimei lean kikei. 
28Kho tegü Israelbü pendouei Bunyubou to theyolanyobü Busen kho teklaang 
hoba kongkin thüka ngekko, pithung, tokjin, ngühlang yaang yoa künan 
longkei. 
29Hobaje Bunyubou to theyolanyobü Busen kho Dawid sangnyu to loujinei 
Sauleibü nouyangshou Maikelei koulom ka chühan litikei, hoba Dawid Choba 
tombolakko olinyoko hapbei; hoba saoei jembü maangpona hao la nyikukei. 

 1 Lüngbüdobü 16 

1Hobaje haoenei Bunyuboueibü Saopobü Busen jungan lotkei, hoba Dawidei 
kho shanga küman kibü neichem maanga phokei, hoba Mühghaü thedanga 
haoenei juokbü lembü hoba sangmai lembü kukei. 
2Hobaje ladang Dawidei juokbü lembü si sangmai lembü kho lamlekhümbei 
haoei Bunyubou nyena mütli shuong haükukei. 
3Israelbü pendou la bousu si yaksa weko la wentek che che hoba phejok che 
che hoba semlüh wen che che janan kukei. 
4Tokei haoei Levibü at Bunyuboueibü Busen junga khangenla, nou noula, 
olinbü lenla, hoba Bunyubou Israel Mühghaü sangle pienkei. 
5Konglebou kho Asaf hoba hao to thenbou kho Zekharia, Jeiel, Shemiramot, 
Jehiel, Matthithia, Eliab, Benaia, Obededom hoba Jeiel, habü ho pithung, 
kongkin kangbü shuong; Asafei chinam kanglabü, 
6hoba ungshedbou Benaia hoba Jahazielei athakko Mühghaüeibü thebülanbü 
Sao- pobü Busen thedanga teklaang metlabü. 



994 

 

 
   Saopobü Lai 

© 2002, Bible Society of India. 
 

 
 

 

7Khünyet Dawidei shaangla Asaf hoba haoeibü jaisinasi shuong 
toBunyubou la nyensang kubü chia laula sakkukei. 

Nyensangbü Chia 
(NC 105.1-15; 96.1-13; 106.1,47-48) 

8O Bunyubou la nyensang kuashi, hao yaangenbü nyen sangashi; Mütshuong 
yoa haoeibü kümsilei ngetiashi. 
9Hao la chia atkuashi, hao to nyensang chia lauashi; Haoeibü maangpanglabü 
kümsilei pendou lenashi! 
10Hao saopobü nyena soneikangtiashi; Aoyouei Bunyubou lamda haoen 
maangpon olintiashi. 
11Bunyubou hoba haoeibü hau lamashi; athakko hao yobü lamashi. 
12Haoeibü maangpanglabü kümsilei haoei kümbü, Haoei kümbü seikümseilei; 
Haoei matjem ngüh lauan litibü damenashi. 
13Hao khangenbou Israel shousi shuong, Jakobeibü shousi shuong haoei 
pienbü shuong! 
14Hao seneibü Mühghaü Bunyubou kho ki; Haoeibü matjem kaodak pendoua 
kia. 
15Ponpen shanga haoeibü thebülanbü, Meten hajar shanga haoei sakkubü 
ngüh haoei amaako kia. 
16Haoei Abraham to theyolanyobü, Thonsithak akibü theyolanyobü Isak la 
thekukei. 
17Laobou haoei Jakob la takletbü ngühkhüm tegü, hoba Israel to thon akibü 
theyolanyobü tegü khangngaitikei. 
18Hobaje laukei, “Kan la Kanan kaodak, kaneibü phejan phetphan che tegü 
ngei kulabü.” 
19Ladang haoeneibü lühbaka shisho kikei; Haü, aeibou shisho ong, khünei 
yen la lean kikei. 

20Phang che ka phang che to, sangle che ka, Lubü mütli jungto shongaiko 
kikei. 
21Haoei aolakei haoen khon akuti; Haoen laüa haoei Choba shuong to 
haktiko, 
22Laukei, “Ngei naangenko pienbü to temeiti; Ngeibü thuseibü shuong to 
amaibü teküm.” 
23Bunyubou to chia lauashi, kaodak pendou; Chalou angboua haoeibü 
khümenbü shanga lenashi. 
24Phangshuong yoa haoeibü soneikangbü ngetiashi; Haoeibü maangpanglabü 
kümsilei shuong mütli pendou yoa! 
25Aishanga yaangenbou kho Bunyubou ki, hoba aeibou sangjan; Hobaje 
mühghaü pendou thüka hao to hatjan. 
26Aishanga mütli shuong mühghaü pendou kho heangsho shuong ki. 
Lausikei Bunyubouei mühshuong kümbei. 
27Nyensang si soumo yaangbü hao junga kia; Hao kishanga hau hoba olinbü 
ki. 
28O phangshuong ngühyem shuong, Bunyubou la nyensang kuashi. 
Soneikangbü hoba hau hao la kuashi! 
29Bunyubou la hao nyen to papbü soneikangbü kuashi; Lembü che jungan 
kaiya, hoba hao jungto kaiya; Saopobü hele lean Bunyubou to lemashi. 
30Hao thedanga lühashi kaodak pendou; Haü, kaodak kaangkhühtham loan 
kia; kho atopeilabü. 
31Mühshuong olinashi hoba kaonyu olinashi! Bunyubouei songdakda dogo 
phangshuong la lenashi. 
32Yungnyu hoba kho shenko kibü pendouei ngühashi; Khongthu hoba khünei 
kibü pendou olinashi! 
33Kheijinei yamkabü bulong shuongei olinbüei Bunyubou thedanga chia 
laulabü. Aishanga kaodak matjemla hao louada. 

34O Bunyubou la nyensang kuashi, aishanga hao maibü ki. Aishanga haoeibü 
üeisanou süngshonko kida. 
35Kanei hao to laushi, “Kün püetashi, O küneibü Khümenbou Mühghaü; hoba 
phangshuong yo ka kün leiyenashi hoba khümenashi. Hobaje kaibü nyena 
soneikanglabü. 
36Israel Mühghaü Bunyubou haübou yingshi!” Thon akibü ka thon akibü 
sühko. Kheijinei müt pendouei laukei, “Amen!” hoba Bunyubou sangkei. 

Gibeon si Jerusalema Lembü 

37Hibü Dawidei Asaf si haoeibü jaisinasi shuong khüneiBunyuboueibü 
thebülanbü Sao- pobü Busen junga chalou angbou khambü tegütham athakko 
Busen thedanga khangenla apyokei. 
38Haoei tokei Obededom hoba haoeibü jaisinasi saosemto set; tokei 
Jeduthuneibü shou Obededom hoba Hosa koukhün lombü shuong kikei. 
39Hobaje ungshedbou Zadok hoba haoeibü jaisinasi ungshedbou 
shuong Bunyubou lemshang neichem thedanga Gibeona kibü shongh 
lemshanga 
40Bunyuboueibü ngühkhüma doan kibü tegü laobou haoei Israel la sakkukei 
kho pendou tegütham juokbü lemshang thüka athakko ngeyang ka nangnak 
sühko Bunyubou la juokbü lembü kula haoei phokei. 
41Haoen yoa Heman hoba Jeduthun hoba joubü pienan kibü shuong kho hoba 
shangashatko nyen kuan kibü shuong Bunyubou la nyensang kula pienkei, 
aishanga haoeibü üeisanou ponpen ki. 
42Heman si Jeduthuneibü ika saopobü chia shanga chia hoba chia laulabü 
peisilei hoba teklaang hoba chinam la kikei. Jeduthuneibü shousi shuong 
koukhüna kila pienkei. 
43Kheijinei müt pendou lulu chem to linkei, hoba Dawidei haoeibü chemdang 
haükula chem to ngaikei. 

1 Lüngbüdobü 17 

Dawid Jungto Nathaneibü Ngühlang 

(2 Sam 7.1-17) 

1Tou ladang Dawid jembü chema kikei, Dawidei thuseibou Nathan to laukei, 
“Chühashi, ngo cedar bueibü chema kida, lausikeiBunyuboueibü thebülanbü 
Busenje neichema kia.” 
2Hobaje Nathanei laukei, “Kaibü maang- pona ai ki pendou kümashi, 
aishanga Mühghaü ka yoa kia.” 
3 Lausikei khüyoutham Bunyuboueibü ngüh Nathan jungto loukei. 
4“Hauashi hoba ngo khangenbou Dawid to lenashi, Bunyubouei hai lauda, 
‘Nyi kü la kishang chem adangkulabü, 
5aishanga ngei Israel leiyenbü chalou ka tat sühko ngo chema akida, lausikei 
ngo neichem che ka neichem che to shongaia. 
6Ngo lanei ong Israelbü pendou yoa paikei pendou aenei ngei Israel 
matjembü shuong, aoyou la ngeibü mütli san lomla ngei sakkukei haoen to, 
aila kanei kü la cedar buei chem che adangkuda dogo ngei alau.’ 
7Hibü tou nyi ngo khangenbou Dawid to lenshi, ThükenbouBunyubouei hai 
lauda, “Ngei no sanlon lamshaushang ka kü mütli Israel thüka leiyeibou 
yingla leijung loukei. 
8Hobaje no lato ong haukei, ngo ka yoa yoan kikei, hoba ka thedang ka 
dangbou pendou wapan apbua, hoba ngei ka shanga kaodaka yaangbü 
shuong nyen phatko nyen che longtilabü. 
9Hobaje kü mütli Israel shanga ngei kaonyek che pienlabü, hoba haoen jembü 
kishanga kienla, hoba touje akuklabü lele ngei haoen kelabü, hoba kü mütli 
thüka ngei shaangla matjembü pienbü jihsiphai ka toubü jih sühko amaibou 
shousi shuongei haoen khonsak kipjim akutilabü, 
10hoba ngei kaibü dangbou shuong pendou naklepkulabü, khoto 
aei Bunyubouei ka la chem che dangkulabü dogo ngei ka la ngetida. 
11No ladang kabousi shuong yoa kilabü jihsiphai longlaje, ka phainei ngei 
kaibü shousi ka che longtikulabü, hoba ngei haoeibü sangle tenan phokulabü. 



998 

 

 
   Saopobü Lai 

© 2002, Bible Society of India. 
 

 
 

 

12Haoei kü la chem che dangkulabü hoba ngei haoeibü Choba setshang 
ponpen shanga tenan phokulabü. 
13Ngo haoeibü bou yeilabü, hoba hao kü shou kilabü; hoba ka to shaang ao 
kikei hao ka ngei langbü tegütham ngei hao ka üeisanou alanglabü. 
14Lausikei ngei kü chema hoba ngeibü sanglea ponpen shanga hao 
kaangtilabü hoba haoeibü Choba setshang ponpen shanga kümbulabü.” 
15Khübü ngüh pendou tegütham, hoba ho mangsang pendou tegütham 
Nathanei Dawid to joyokei. 

Dawidei Nyensang Kubü Welau 
(2 Sam 7.18-29) 

16Kheijinei Dawid Choba atkei hoba Bunyubou thedanga setkei hoba laukei, 
“O Bunyubou Mühghaü, nyi ngo halokche leian loulabü ho ngo hoba kü 
chempenkei ai tegübü ma? 
17O Mühghaü, ho ka theaje hanbüshou che ong kikei; lausikei nyi toukei no 
khangenbou chemdang shanga loulabü chalou lounyu kian joyoa hoba kü la 
loulabü meten shanga lena, O Bunyubou Mühghaü! 
18Hobaje no khangenbou hangenbü shanga ka to Dawidei ai laula thükla? 
Aishanga nyi no khangenbou ngeakei. 
19No khangenbou nyena, OBunyubou, hoba no jembü maangpon tegü, habü 
kümsilei yaangbü pendou ngetila nyi ho kümsilei yaangbü kümbei. 
20No phatko ao aki, O Bunyubou, küneibü nouei ditbü pendouei ka to aeibü 
Mühghaü aki. 
21Kaibü mütli Israel aoyou jungto jembü mütli yingla Mühghaüei angla 
hautikei nyi Ijep ka aoyou angthetkei haoen thedang ka phangshuong shian 
sattibüei no lolo nyen yaang hoba hatlamoklabü yeitikei, haoen phatko 
kaodaka ai phang ki? 
22Hobaje nyi kaibü mütli yeitikei; hoba no, O Bunyubou, haoeneibü Mühghaü 
yeikei. 

23“Hobaje tou, O Bunyubou, nyi no khangenbou shanga hoba haoeibü 
chemdang shanga joyobü ngüh kho ponpen shanga kitishima, hoba nyi lenbü 
tegü kümshima. 
24Hobaje kaibü nyen ponpen shanga kilabü hoba yaangentiko laulabü, 
ThükenbouBunyubou Israel Mühghaü kho, Israelbü Mühghaü ki, hoba no 
khangenbou Dawid phang ka thedanga kishang dangan kilabü. 
25Aishanga no ngeibü Mühghaü, no khangenbou to hao shanga phangche 
denshang lamletilabü dogo tang khittikua; hibü no khangenbou ka thedanga 
welaula maang kaangda. 
26Hobaje tou, OBunyubou, no Mühghaü ki, hoba nyi ho kümsilei maibü no 
khangenbou la thekua. 
27Hobaje tou ka junga ponpen shanga athakko kienlabü lele, sanoudambo no 
khangenbou chemdang haükushima; aieilausi O Bunyubou, nyi ai haükua kho 
ponpen shanga haükua.” 

 1 Lüngbüdobü 18 

Dawid Sepai shuongei Wapyo Thükbü 
(2 Sam 8.1-18) 

1Kho phaia Dawidei Filistiabü thükkei hoba haoen phanga phokei, hoba haoei 
Gat si khoeibü sang shuong Filistiabü ik ka sungkei. 
2Hobaje haoei Moab thükkei, hoba Moabbü Dawid khangenbü shuong la 
yeikei hoba khüm sungbakei. 
3Tokei Dawidei Hadadezer, Zobabü Choba Hamat aenei kibü Eufratesa haoei 
jembü nyenhang noksa phola haujinei thükkei. 
4Hobaje Dawidei hao ka koli sepai hajar nyet hoba youeibü sepai hajar che 
sungkei, hoba Dawidei kailong koli pendoueibü youshi phejak wapan 
apbukei, lausikei kailong saongao shanga souko apyokei. 
5Hobaje ladang Siriabü Damaska ka Zobabü Choba Hadadezer thuila loukei, 
Dawidei Siriabü müt hajar saoto nyi haitikei. 

6Kheijinei Dawidei Siriaa kibü Damaskaa lapheibü tan phokukei, hoba Siriabü 
Dawid khangenbü shuong yeikei, hoba khüm sungbakei. Hobaje Bunyubouei 
Dawid la hao haushang pendoua thükbü kukei. 
7Hobaje Hadadezer khangenbü shuongei kümbü haoeneibü aih shuong kho 
Dawidei sokei, hoba khübü kho Jerusalem to sungbakei. 
8Hobaje Hadadezereibü sangnyu shuong Tibhath ka hoba Kun ka Dawidei 
chinam juong sungkei; khoei Solomonei chinam sidang hoba thaonyu shuong 
chinam chaksiam thungsiphau kümbei. 
9Ladang Hamatbü Choba Touei Zobabü Choba Hadadezereibü sepai tan 
khümbo Dawidei thüka dogo ditkei, 
10haoei haoeibü shou Hatoram Dawid Choba jungto hao la salem kula hoba 
thükbü nyensang kula hautikei, aieilausi haoei Hadadezer dankthetko wap- 
yokei hoba hao thükkei, aieilausi Hadadezer annebenko Tou to wapyoko 
kikei. Hobaje haoei hon chandinam hoba chinam peisilei den pendou 
hautikei. 
11Khübü khokei tokei Dawid ChobaeiBunyubou la lepde kuan apbei, haoei 
phang pendou ka Edon ka Moab ka, Ammonbü ka, Filistiabü ka hoba 
Amalekbü ka haoei jungan louan kibü hon hoba chandinam to liko kukei. 
12Hobaje Zeruaeibü shou Abishaiei Jem pholia Edombü hajar anthükset 
haitikei. 
13Hobaje haoei Edom lapheibü sepai tan phokei, hoba Edombü pendou Da- 
wid khangenbou yeikei. HobajeBunyubouei Dawid la hao haushang pendoua 
thüksimin kukei. 
14Hibü Dawidei Israelbü pendou thüka songdakkei, hoba haoei ngühmaia 
matjembei hoba müt pendou thüka jeteitei jungeikei. 
15Hobaje Zeruiaeibü shou Joab sepai tan thüka kikei, hoba Ahiludeibü shou 
Jehoshafat dobou kikei. 

16Hobaje Ahitubeibü shou Zadok hoba Abiathareibü shou Abimelek 
ungshedbou shu- ong kikei; hoba Shavsha dobou kikei; 
17hoba Jehoiadaeibü shou Benaia Keretbü hoba Peletbü thüka kikei, hoba 
Dawideibü shousi shuong Choba kümaleia konglebü shuong kikei. 

1 Lüngbüdobü 19 

Dawidei Siria si Ammon Thükbü 
(2 Sam 10.1-19) 

1Tou Ammonbü Choba Nahash haian phaia haoeibü shousi hao jeila 
songdakkei. 
2Hobaje Dawidei laukei, “Nahasheibü shou Hanun to ngei maangkuko 
jungeilabü, aieilausi haobouei kü to maangshikko jungeikei.” Hibü Dawidei 
hao maangsula haoeibü youko ikjaibü shuong hautikei. Hobaje Dawid 
khangenbü shuong hao maangsula Ammonbü kaodaka Hanun jungto loukei. 
3Lausikei Ammonbü jaishou shuongei Hanun to laukei, “Dawidei ka jungto 
maangsubü hautibü khoei haoei kabou la soumo kuda dogo nyi damda sai? 
Haoeibü khangenbüei lamla hoba tuongtila hoba kaonyek shuchühla shanga 
ka jungto loukei aying lo?” 
4Hibü Hanunei Dawideibü khangenbü shuong leijung loukei hoba haoenei 
khu kütan apbukei, hoba haoeneibü neisimei jenyu ka haoeneibü youshi 
sühko lipan apbukei, hoba haoen sattikei, hoba haoen meimeijung haukei. 
5Ladang Dawid la mütshuong shangabü ngetikei, hao haoen shuokla haukei, 
aieilausi mütshuong kho aeibou himouko kikei. Hobaje Chobaei laukei, “Kan 
sembung wi alongshongko Jerikhoa kishi, kho phaia sepeinyu kangai.” 
6Ladang Ammonbüei haoen lolo Dawid thedanga phaiyetlabü lele küma dogo 
chühenkei, Ammonbü Hanunei Mesopotamia ka, Aramaaka ka, kailong hoba 
koli sepai shuong jekan jungeila chandinam seret khujin bang atbü hajar che 
hautikei. 
7Hobaje haoeneibü kailong hajar khujinto nyi hoba Maaka Choba haoeibü 
sepai tan shanga mu kukei, ao louan Medeba thedanga shaishang kümbei. 

Hobaje Ammonbü haoeneibü sangnyu shuong ka leishaikei hoba lason to 
loukei. 
8Ladang Dawidei kho ditkei, haoei Joab si lakjaibou sepai tan pendou 
hautikei. 
9Hobaje Ammonbü longkei hoba sangnyu sang badanga lin küman lokei, 
hoba Choba shuong aoyou louan kikei haoen lubüa khongthua kikei. 
10Ladang Joabei lason kho hao naklepbo thedanga hoba phainei kian hapbei, 
haoei Israelbü müt sonenbü at pienkei hoba Siriabü naklepbo lason lotikei. 
11Joubü haoeibü mütshuong kho hao na Abishai phanga haoei phokukei, 
hoba haoen Ammonbü naklepbo lason lokei. 
12Hobaje haoei laukei, “Siriabü kü shanga yongko hau kialonga, kheijinei nyi 
kü to thuilabü; lausikei Ammonbü ka shanga yongko hau kian kialonga ngei 
ka to thuilabü. 
13Maang kaangashi, sen mütli shanga hoba seneibü Mühghaü sangnyu shuong 
shanga sen sekalakakho; hoba Bunyubouei hao junga ai maikei kho 
kümshima.” 
14Hibü Joab si hao yoa kibü mütshuongei Siriabü nyangko lason wapyola 
loukei, hoba haoen hao jungka satkei. 
15Hobaje ladang Ammonbüei Siriabü satbü chühenkei haoenei kho tegü 
Joabeibü na Abishai jungka satkei hoba sangnyu khüto atkei. Kheijinei Joab 
Jerusalem to loukei. 
16Lausikei ladang Siriabüei haoen Israelbü la thüktilep dogo chühenkei, 
haoenei ngühlang künbü shuong hautikei hoba Siriabü aoyou Eufrates 
danjung hauan ki, Hadadezereibü sepai tan lajamleibü Shofak haoen thüka 
khu lean longkei. 
17Hobaje ladang kho Dawid la ngetikei, haoei Israelbü pendou liko leishaikei 
hoba Jordan danjung hauan haoen khulimbo sepai tan senshaikei. Hobaje 

ladang Dawidei Siriabü naklepbo lason lokei, haoenei hao khulimbo 
wapyokei. 
18Hobaje Siriabü Israelbü thed- ang ka satkei; hoba Dawidei Si- riabü kailong 
hajar nyet, youeibü sepai hajar saonyi wapettikei, hoba tokei sepai tan 
lajamleibou Shofak haitikei. 
19Hobaje ladang Hadadezer khangenbü shuongei haoen Israelbü la thüktia 
dogo chühenkei, haoenei Dawid to sangmai kümbei, hoba hao mütshuong la 
yeikei. Hibü touje Siriabüei Ammonbü thuila maangangko akitei. 

 1 Lüngbüdobü 20 

Dawidei Rabba Sobü 
(2 Sam 12.26-31) 

1Choba shuong lason to haubü kejih ongjiha Joabei sepai tan leian haukei, 
hoba Ammonbü kaonyek shikei, hoba louan Rabba komlepbei. Lausikei 
Dawid Jerusalema kikei. Hobaje Joabei Rabba thükkei hoba kho shian apbei. 
2Hobaje Dawidei haoeneibü heangsho Choba khun haoeibü khu ka sungkei; 
haoei kho takan chühbü hon seret khujin bang atbü che hapbei hoba khonei 
namseklaang kikei hoba khübü kho Dawideibü khuna jinkei. Hobaje haoei 
sangnyu ka soletbü peisilei juong künbakei. 
3Hobaje khünei kibü shuong haoei leian longkei hoba bulat namju simbü 
hoba wou jungeitiko kümsilei kümtikei; hoba kho tegü Dawidei Ammonbü 
sangnyubü shuong to kümbei. Kho phaia Dawid si müt pendou Jerusalem to 
longeikei. 

Filistiabü Mütlou Mütyaang shuong To Wapyobü 
(2 Sam 21.15-22) 

4Hobaje kho phaia Filistiabü to Gezera wapyo longkei, kheijinei Hushatbü 
Sibbekaiei Filistiabü mütlou mütyaang shuong ka pakbü müt che Sippai 
nyenbü haitikei, hoba Filistiabü hao phanga phokei. 
5Hobaje tokei Filistiabü to wapyoko kikei, hoba Gatbü Goliat, aoeibü aubu 
neitakbüeibü jim tegü kikei, haoeibü na Lahmi, Jaireibü shou Elhananei 
haitikei. 

6Tokei Gata wapyo kikei, khünei süngsilop yaangbü che kikei, aoeibü ik 
wekoa ikjishou lakbang kikei hoba you wekoa youjishou lakbang kikei 
pendouei saotolei, hoba tokei hao mütlou mütyaang ka pakbü kikei. 
7Hobaje ladang haoei Israelbü khulimbo meimeikei, Dawideibü na 
Shimeaeibü shou Jonathanei hao haitikei. 
8Khübü kho Gatbü yoa mütlou mütyaang shuong ka pakbü kikei; hoba haoen 
Dawid ika hoba haoeibü khangenbü shuong ika tuongkei. 

1 Lüngbüdobü 21 

Dawidei Mütshang Webü 
(2 Sam 24.1-25) 

1Israel khulimbo Satan lokei hoba Israelbü lühbak wela Dawid thungan 
jinkei. 
2Hibü Dawidei Joab hoba sepai leiyeibü to laukei, “Hauashi, Beersheba ka 
Dan sühko Israel wean chühashi, hoba haoeneibü lühbak ngela kü jungto 
ngühlang sungba.” 
3Lausikei Joabei laukei, “Bunyubouei jembü mütli lajoche ki khüjoche 
saongao penko aei haatishima! Ngeibü bunyubou Choba, haoen pendou kho 
ngeibü bunyubou khangenbü aying lo? Khülonga aila ngeibü bunyuei ho 
khamda? Aila haoei Israel to shedbü sungbada?” 
4Lausikei Joabei Chobaeibü ngüh athük. Hibü Joab kukkei hoba Israel 
pendou shoongjung haukei, hoba Jerusalem to longeikei. 
5Hobaje Joabei mütshuong lühbak yoshaibü Dawid la kukei. Israel pendoua 
injung thükbü shuong bousu million che hajar saongao hoba Jihudaa 
injungbü hajar saongao leito anjinlei. 
6Lausikei haoei Levi si Benjaminje lühbak to wean jinla athük, aieilausi 
Chobaeibü sakkubü kho Joabei amangsühko kikei. 
7Lausikei ho kümsileiei Mühghaü aolinko kikei, hoba haoei Israel to ngümbei. 

8Hobaje Dawidei Mühghaü to laukei, “Ngei ho kümsilei kümbüei shabü 
shona; ngei ka to sudajada, no khangenbouei shed shonbü langkushima, 
aieilausi ngei aeibou ngoukolouko küma!” 
9Hobaje Bunyubouei Dawideibü thuseibou Gad to joyoko laukei, 
10“Hauashi hoba Dawid to lenshi, Bunyubouei hai lauda, ‘Ngei ka la den sem 
kuda; khübü yoa che pienashi, khünei ngei ka to kümlabü.’ ” 
11Hibü Gad Dawid jungto loukei hoba laukei, “Bunyubouei hai lauda, ‘Nyi 
laobou mangsühda pienashi; 
12po sem mühsinou yingsikei ayingsi kaibü dangbou shuongeibü inei no 
laphetjinei lit sem kaibü dangbou thedanga leilubü longtilabü yingsikei 
ayingsi chalou sem Bunyuboueibü inei kaodaka shatsinyat lim, 
hobaBunyubou hangangbüei Israel leilang pendoua mautilabü yingsikei.’ Tou 
aoei ngo hautikei hao jungto ngei ai jongaibü künla janenashi.” 
13Kheijinei Dawidei Gad to laukei, “Ngo maangmau yaangbüa 
kia,Bunyuboueibü ika ong ngo attishi, aieilausi haoeibü onou yaangsepbei; 
lausikei ngo müteibü ikaje tüattima!” 
14Hibü Bunyubouei Israelbü thükto shatsinyat hautikei; hoba khünei Israelbü 
hajar anjinlei tuongkei. 
15Hobaje Mühghaüeibü hangangbü Jerusalem mautila hautikei, lausikei 
ladang haoei kho mautila kikei, Bunyubouei hapbei, hoba amaibü ka hao 
maangpon senetkei, hoba haoei mautibou hangangbü to laukei, “Khüae leshi, 
tou kaibü ik sungngaiashi.” Hobaje Bunyuboueibü hangangbü kho Jebusbü 
Araunaeibü amshanga loan kikei. 
16Hobaje Dawidei haoeibü nyek thükaeto chühan angtisiBunyuboueibü 
hangangbü kho kaodak si müh kanglanga loan hapbei, hoba haoeibü ika 
Jerusalem thüka in che tokan hapbei. Kheijinei Dawid si jaishou shuong 
senounei neian the khümbei. 
17Hobaje Dawidei Mühghaü to laukei, “Mütshang wela ngei sakkubü aku lo? 
Aoei shabü shonkei hoba aeibou amaiko kümbei kho ngo ki. Lausikei habü 

sanshuongei haoenei ai kümbei? O Bunyubou, ngeibü Mühghaü, ngei ka to 
sudajada, kaibü ik ngo khulimbo hoba küboueibü chemdang khulimbo 
yingshima; lausikei kaibü mütli thükto shieikoe tekitima.” 
18Kheijinei Bunyuboueibü hangangbüei Gad to, Dawid to Jebusbü Araunaeibü 
amshang to angan Bunyubou to lemshang che kümashi hoba khüto angashi, 
dogo lenla sakkukei. 
19Hibü Bunyubou nyena Gadei laubü ngüha Dawid angkei. 
20Arauna whet youshou sungyoko kikei, hao sepeikei hoba hangangbü kho 
hapbei, hoba hao yoa kibü shousi müt lei kho haoen lolo hukei. 
21Dawid Arauna jungto lousi Araunaei chühkei hoba Dawid hapbei hoba 
amshang to angkei, hoba haoeibü thenyek kaoae yeian Dawid la salem kukei. 
22Hobaje Dawidei Arauna to laukei, “Bunyubou la lemshang che kümbulabü 
lele kü la amshang kaoen che labüma; mütli ka shieikoe satlabü lele kho 
tükdebü namtetei kü la kubüma.” 
23Kheijinei Araunaei Dawid to laukei, “Leashi hoba ngeibüBunyubou Choba 
thedanga ai maikei kümshima, chühashi, juokbü lembü shanga masu hoba bu 
shanga youho hoba shausi- yung lembü shanga whet youshou ngei kuda. Ngei 
pendou kuda.” 
24Lausikei Dawid Chobaei Arauna to laukei, “Aying, lausikei ngei kho namtet 
tükdebüei ong jeklabü; kaibü ai ki kho ngei Bunyuboushanga alekulabü, 
ayingsi ngei ai munam akiko juokbü lembü akulabü.” 
25Hibü Dawidei Arauna la kao shanga hon shekel saongao lak yaüan kukei. 
26Hobaje khünei Dawidei Bunyubou to lemshang che kümbei hoba juokbü 
lembü hoba sangmai lembü kukei, hobaBunyubou to ngakei, hoba haoei 
juokbü lembü thükto müh ka wanei jongaikei. 
27Kheijinei Bunyubouei hangangbü kho la sakkukei, hoba haoei haoeibü inlou 
shoushang to ngaitikei. 

28Kho jiha ladang Dawidei Jebusbü Araunaeibü amshanga hao to Bunyubouei 
jongaibü hapbei, haoei haoeibü haitibü lembü khünei kukei. 
29AishangaBunyuboueibü lemshang neichem laobou Mosaei yama dangkei, 
hoba juokbü lembü lemshanga kho jihsiphaia Gibeona lemshang shongha 
kikei; 
30lausikei Dawidei kho junga Mühghaü to phela ohauen, aishanga 
hao Bunyuboueibü hangangbü inlou to hatko kikei. 

 1 Lüngbüdobü 22 

1Kheijinei Dawidei laukei, “Hanei Bunyuboueibü chem kijan, hoba hanei 
Israelbü shanga juokbü lembü kushang kijan.” 

Lembüchem Dangla Lamlebü 

2Hobaje Israel kaodaka kibü küksithang shuong Dawidei liko kamshaitikei, 
hoba Mühghaüeibü chem dangla shanga haoei laangjakbü shuong, hoba 
laang thüngenan yentila kümtikei. 
3Dawidei tokei, bakhün koukap shuong shanga hoba sapyola kojal shanga 
nam apsileko thankei, hoba chinamkei seretkei ohauenlabü lele, 
4hoba cedar wa aweenlabü lele lamlekukei; aieilausi Sidonbü hoba Tairbüei 
bu juong Dawid jungto sungbakei. 
5Hobaje Da- widei laukei, “Kü shou Solomon heshou hoba kümaleia nashou, 
hobaBunyubou shanga chem dangla kibü kho yongko soumo ki; kaonyek 
pendoua nyenshen hoba soneikangbü yingjan; khei yingbü khoei ngei ho 
shanga lamlebü kilabü.” Hibü Dawidei hao ühaijinei peisilei juong yoshaikei. 
6Kheijinei haoei haoeibü shou Solomon ngakei hobaBunyubou Israel 
Mühghaü shanga chem che dangla sakkukei. 
7Dawidei Solomon to laukei, “Kü shou, Bunyubou ngeibü Mühghaü nyena 
chem dangla kü maangpona kikei. 

8Lausikei Bunyuboueibü ngüh kü jungto louan laukei, ‘Nyi sii juong angtia 
hoba wapyo yaangbü wapyoa, nyi ngeibü nyen shanga chem che adangjan; 
aieilausi nyi kü thedanga kaonyua sii juong phina. 
9Chühashi, ka la bousu shou che bukkulabü, hao sangmai müt che yinglabü; 
hoba kaijembo haoeibü dangbou pendou ka ngei hao la sangmai kulabü, 
aishanga haoeibü nyen Solomon nyenlabü, hoba ngei hao haanga Israelbü la 
sangmai hoba sangsembü kulabü. 
10Haoei kü shanga chem che danglabü. Hao ngeibü shou yinglabü hoba ngo 
haobou yinglabü hoba Israela ngei haoeibü Choba setshang ponpen shanga 
kümbulabü.’ 
11“Tou, kü shou, Bunyubou ka yoa kishi, hoba ka shanga laubü tegü no 
thükbüminbü yingshi, hoba Bunyubou kaibü Mühghaüeibü chem dangashi. 
12Bunyubouei ong khei ladang haoei ka la Israel thüka leiyeila sakkulaje, 
nyi Bunyubou kaibü Mühghaüeibü ngühkhüm jungeienlabü lele ka la 
songsido hoba ditenbü kushima. 
13Nyi sakkubü ngühkhüm shuong laobou Israel shanga Bunyubouei Mosa la 
sakkukei kho jungeila maangsangko kialonga kheijinei no naangmailabü. Hau 
kiashi, maangkaangashi. tehüt, maangtekou. 
14Khonsak yaangei Bunyuboueibü chem shanga hon seret khujin bang atbü 
hajar saongao hoba chandinam million che, chinam hoba nam hauan chühla 
athüklabü lele yoshaikua, aishanga kho apsileko kia; wa hoba laangkei ngei 
yoshaikua. Khübü kho nyi jinyojan. 
15Nyi kümla leilabü müt juong kia; laang thüngbü shuong, laangeibü mistri 
shuong, bueibü mistri shuong, kümsilei phang pendoua sonenbü aweenko 
kia; 
16hon, chandinam, chinam, hoba nam. Meimeiashi hoba 
kümaleiashi! Bunyubou ka yoa kishi!” 
17Dawidei tokei Israelbü leiyeibü pendou to hao shou Solomon to thuila 
sakkukei hoba laukei, 

18“Bunyubou kaneibü Mühghaü kan yo aki lo? Aishanga haoei kaonyeka kibü 
pendou ngeibü ik to khümbo kua, hoba Bunyubou hoba haoeibü mütli 
thedanga kaonyek kho khüpet- akei. 
19Tou Bunyubou kaneibü Mühghaü lamla kaneibü dambü hoba maangpona 
takshi. Meimeiashi hoba kaneiBunyuboueibü saoposhang dangashi; 
khünei Bunyuboueibü Saopobü Busen hoba Mühghaüeibü saopobü 
thungsiphau shuongBunyuboueibü nyen shanga dangbü chem che to lotan 
phola thüklabü.” 

1 Lüngbüdobü 23 

1Ladang Dawid baushi sinan kikei, haoei hao shou Solomon Israelbü thüka 
Choba yeitikei. 

Levi shuongeibü Kümsilei 

2Dawidei Israelbü leiyeibü hoba ungshedbü hoba Levibü pendou 
kamshaitikei. 
3Levibü po khujin hoba thükaenei wean chühkei, hoba lühbak pendou müt 
hajar khujinto set kikei. 
4Khübü yoa hajar saoto lei je Bunyuboueibü chema kümsileia ikjai lela, hajar 
lak songdakbü hoba matjembü yingla, 
5hajar lei bakhün lombü, hoba hajar leiei ngei kümbü kongkin shuong 
yoa Bunyubou la nyensang kulabü dogo Dawidei laukei. 
6Hobaje Levibü shousi shuong takteian Dawidei haoen janyinbü longtila 
Gershon, Kohat hoba Merari. 
7Gershoneibü shousi shuong kho Ladan hoba Shimei. 
8Ladaneibü shousi shuong: Jehiel kongnyubou, Zetham, hoba Joel, haoen 
sem. 
9Shimeieibü shousi shuong: Shelomoth, Haziel, hoba Haran, haoen sem. Habü 
ho Ladaneibü boueibü shisi shousi kongnyu shuong kikei. 

10Hobaje Shimeieibü shousi shuong: Ja- hat, Zina, Jeush, hoba Beria. Habü lei 
ho Shimeieibü shousi kikei. 
11Jahat kho kongnyubou kikei, hoba Ziza nyiboubü; lausikei Jeush hoba 
Beriaeibü shousi juong akitei, khoei haoen bou cheeibü tegü ong wean jinkei. 
12Kohateibü shousi shuong: Amran, Izhar, Hebron, hoba Uziel, haoen lei. 
13Amram shousi shuong: Aron si Mosa. Bunyubouthedanga ponpen shanga 
jen juokla, hao to khangenla hoba ponpen haoeibü nyena haülabü kula 
shanga saopotham Aron naangenko pienan phokei. 
14Lausikei Mühghaüeibü müt Mosaeibü shousi shuongje, Levi phang yoa 
pakan jinkei. 
15Mosaeibü shousi shuong: Gershom si Eliezer. 
16Gershomeibü shousi shuong: Shebuel kongnyubou. 
17Eliezereibü shousi shuong: Rehabia, konglebou; Eliezereibü shousi lubü 
akitei; lausikei Rehabiaeibü shousi shuong aeibou juongan kikei. 
18Izhareibü shousi shuong: Shelomit, kongnyubou. 
19Hebroneibü shousi shuong: Jeria konglebou, Amaria, kho thenbou, Jahaziel 
semboubü hoba Jekameam leiboubü. 
20Uzzieleibü shousi shuong: Mika konglebou hoba Ishia kho thenbou. 
21Merarieibü shousi shuong: Mahli hoba Mushi. Mahlieibü shousi shuong: 
Eleazer hoba Kish, 
22Eleazerei shousi akiko haikei, lausikei yaksa shousi shuong ong kikei, hoba 
haoeneibü thensilen Kisheibü shousi shu- ongei haoen lekei. 
23Mushieibü shousi shuong: Mahli, Eder, hoba Jeremot haoen sem. 
24Habü ho boueibü shi aedang ka Levi shousi shuong kikei: boueibü shisi 
kongnyu shuong haoen, po saoche jaishou ka thükaenei lulueibü nyen 
dobü Bunyuboueibü chemeibü kümsilei shanga haoenei kümlabü kikei. 

25Aishanga Dawidei laukei, “Bunyubou, Israel Mühghaüei jembü mütli la 
sangmai kukei, hoba hao Jerusalema ponpen shanga kida. 
26Hobaje touje Levibü lemshang neichem ayingsi khünei peisilei khangenbü 
ai kümsilei shangakei jungan apailabü.” 
27Aishanga Dawideibü thonbü ngühei habü ho po saoche hoba thükae 
lühbaka kikei. 
28Aishanga haoeneibü kümsilei kho Aroneibü shousi shuong Bunyuboueibü 
chema kümsilei shanga thuila chemsophang si shemjang shuong 
jemlasanglabü, hoba ai saopobü pendou kho hoba Mühghaüeibü chema 
khangenbü kümsilei shanga saklasamlabü; 
29tokei Mühghaü thedanga phobü wentek, shausiyung lembü shanga wen on, 
tokai ajinbü wentek, ayingsi wentek kümbü lembü onang to kheiyobü lembü, 
hoba takletbü hoba takbü pendoua thuiyolabü. 
30Hobaje ngeyang weko haoeneiBunyubou la olinbü hoba nyensang kuko 
hoba nangnakkei khei kilabü. 
31Hobaje ladang ong juokbü lembü shuong NounyetBunyubou la kulaje litsak, 
hoba lem chaloua Bunyubou thedanga athakko haoenei ong song ngühkhüm 
tegütham kümbo kikei. 
32Kho tegü haoenei kamshang neichem hoba saoposhang chühlabü, 
hobaBunyuboueibü chema kümsilei shanga hoba haoeneibü jaisina Aroneibü 
shousi shuong to thuilabü. 

 1 Lüngbüdobü 24 

Ungshedbou shuong La Janletkubü Kümsilei 

1Aroneibü shousi shuong janbü hai kikei. Aroneibü shousi shuong: Nadab, 
Abihu, Eleazer, hoba Ithamar. 
2Lausikei Nadab si Abihu haosieibü bou to shaang haikei, hoba shousi akitei. 
Hibü Eleazer si Ithammar ungshedbou shuong yeikei. 

3Eleazereibü shousi shuong yo ka Zadok si Ithamar shousi shuong ka 
Ahimelekeibü thuibü lekei, haoeneibü kümaleia kümlabü kümsilei kubü 
tegütham Dawidei haoen jankukei. 
4Ithamareibü shousi shuong toje Eleazereibü shousi leiyeibü juongbou 
yingsije haoenei Eleazereibü shousi shuong boueibü shisi shuong anthüklakei 
leian jankei hoba Ithamareibü shousi shuong ka müt set. 
5Haoenei phaang pakko pendou jeteitei jankei, aieilausi Ithamareibü shousi 
shuong hama saoposhanga lei- yeibü hoba Mühghaüeibü leiyeibü kikei. 
6Hobaje Nethaneleibü shou Shemaia dobou, Levibü cheei Choba leiyeibü 
shuong Zadok ungshedbou, Abiathareibü shou Ahimelek, ungshedbou shuong 
boueibü shisi kongnyubou shuong hoba Levieibü shi che Eleazer shanga 
sungkei hoba Ithamar shanga sungkei. 
7-18Tou habü chung saoto lei to kümlaleilabü phaang shatkei: 

1. Jehoiarib 13. Huppa 
2. Jedaia 14. Jeshebeab 
3. Harim 15. Bilga 
4. Seorim 16. Immer 
5. Malkhija 17. Hezir 
6. Mijamim 18. Happizzez 
7. Hakkoz 19. Pethahia 
8. Abija 20. Jehezkel 
9. Jeshua 21. Jakhin 
10. Shekania 22. Gamul 
11. Eliashib 23. Delaia 
12. Jakim 24. Maazia 

19Bunyubou Israel Mühghaüei haoeneibü bou Aron la sakkubü tegü ikei 
haoen la Bunyuboueibü chem to loula songa kibü ngühkhüm kubü tegütham, 
ho haoeneibü kümla leila kubü kikei. 

Levibü shuong Thenbü 

20Hobaje Levi shousi joubü shuong: Amrameibü shousi shuong ka Shebael, 
Shebael shousi shuong ka Jedeia, 
21Rehabia ka: Rehabiaeibü shousi shuong ka kongnyubou Ishia. 
22Izharit ka Shelomoth; Shelomotheibü shousi shuong ka Jahat. 
23Hebroneibü shousi shuong ka: shaangbou Jeria, nyiboubü Amaria, 
semboubü Jehaziel, leiboubü Jekameam. 
24Uzzieleibü shou Mika; Mikaeibü shousi Shamir, 
25Mikaeibü jaisina kho Ishia, Ishiaeibü shousi shuong Zekharia, 
26Merarieibü shousi shuong: Mahli hoba Mushi Jaaziaeibü shousi shuong; 
Beno. 
27Merarieibü shousi shuong; Jaazia ka Beno, Shoham, Zakur hoba Ibri, 
28Mahli ka Eleazer haoeibü shousi akitei. 
29Kisheibü shousi shuong ka Jerameel, 
30hoba Mushieibü shousi shuong; Mahli hoba Eder hoba Jerimot. Habü 
Levibü shousi shuong haoeneibü boueibü shisi lin kikei. 
31Habü hokei boueibü shisi wekoa kongnyubou hoba haoeibü nakei jeteitei; 
khei haoeneibü jaisina Aroneibü shousi shuong Dawid Choba, Zadok, 
Ahimelek hoba ungshedbou hoba Levibü boueibü shisi konglebou youjunga 
tegütham phaang pakkei. 

1 Lüngbüdobü 25 

Lembüchema Chia Lenbü shuong 

1Dawid hoba kümaleia konglebü shuongei tokei Asaf, Heman, hoba 
Jeduthuneibü shousi shuong at, tuokbü kongkin hoba pithungei haoenei 
lenenla lulu phokei. Kümbüleibü shuong nyen hoba haoeneibü kümlaleilabü 
kümsilei kho: 
2Asafeibü shousi shuong Zakur, Josef, Nethania, hoba Asharel. Asafeibü lenbü 
phanga haoenei Chobaeibü lenbü phanga tetenkei. 

3Jeduthun ka, Jeduthuneibü shousi shuong: Gedalia, Zeri, Jeshaia, Shimei, 
Hashabia, hoba Mattithia, haoen müt lak; haoeneibü bou Jeduthuneibü lenbü 
phanga haoei tuokbü kongkin Bunyubou la olinbü hoba nyensang kuko 
tetenkei. 
4Heman ka, Hemaneibü shousi shuong: Bukkia, Mattania, Uzziel, Shebuel, 
Jerimot, Hanania, Hanani, Eliatha, Gidalti, hoba Romamtiezer, Joshbekasha, 
Mallothi, Hothir, Mahaziet. 
5Habü pendou Chobaeibü thuseibou Hemameibü shousi shuong. Mühghaüei 
hao yaangentila thekubü tegütham kikei, aieilausi Mühghaüei Heman la 
bousu shou anthüklei hoba yaksa shou sem kukei. 
6Haoen pendou Bunyubou khangenla shanga pithung kongkin 
tuokjinei Bunyuboueibü chema chia laubüa haoeneibü bouei shean lenbü 
phanga kikei. Asaf, Jeduthun hoba Hemam haoen Chobaeibü ngühkhüm 
phanga kikei. 
7Bunyubou la chia atkula lenenbü libünyenbü pendou haoen jaisinasi shuong 
yoan saoanto saoleito set kikei. 
8Hobaje haoenei kümlabü kümsilei shanga hanbü yaangbü lenbou si ditletbü 
jeteitei phaang pakkei. 
9Shaangbou pakbüa Asaf shanga Josef to shatkei, nyiboubü Gedalia, hao 
jungto hoba haoeibü jaisinasi shuong hoba haoeibü shousi shuong anthüknyi, 
10semboubü Zakur jungto hoba haoeibü shousi shuong hoba haoeibü jaisinasi 
shuong anthüknyi, 
11leiboubü Izri jungto haoeibü shousi shuong hoba haoeibü jaisinasi shuong 
anthüknyi, 
12ngaoboubü Nethania jungto haoeibü shousi shuong hoba haoeibü jaisinasi 
shuong anthüknyi, 
13lakboubü Bukkia jungto, haoeibü shousi shuong hoba haoeibü jaisinasi 
shuong anthüknyi, 

14nyetboubü Jesharela jungto, haoeibü shousi shuong hoba haoeibü jaisinasi 
shuong anthüknyi, 
15setboubü Jeshaia jungto, haoeibü shousi shuong hoba haoeibü jaisinasi 
shuong anthüknyi, 
16güboubü Mattania jungto, haoeibü shousi shuong hoba haoeibü jaisinasi 
shuong anthüknyi, 
17anboubü Shimei jungto, haoeibü shousi shuong hoba haoeibü jaisinasi 
shuong anthüknyi, 
18anthükche boubü Azarel jungto, haoeibü shousi shuong hoba haoeibü 
jaisinasi shuong anthüknyi, 
19anthüknyi boubü Hashabia jungto, haoeibü shousi shuong hoba haoeibü 
jaisinasi shuong anthüknyi, 
20anthüksem boubü Shubael jungto, haoeibü shousi shuong hoba haoeibü 
jaisinasi shuong anthüknyi, 
21anthüklei boubü Mattithia jungto, haoeibü shousi shuong hoba haoeibü 
jaisinasi shuong anthüknyi, 
22anthükngao boubü Jeremot jungto, haoeibü shousi shuong hoba haoeibü 
jaisinasi shuong anthüknyi, 
23anthüklak boubü Hanania jungto, haoeibü shousi shuong hoba haoeibü 
jaisinasi shuong anthüknyi, 
24anthüknyet boubü Joshbekasha jungto, haoeibü shousi shuong hoba 
haoeibü jaisinasi shuong anthüknyi, 
25anthükset boubü Hanani jungto, haoeibü shousi shuong hoba haoeibü 
jaisinasi shuong anthüknyi, 
26anthükgü boubü Malothi jungto, haoeibü shousi shuong hoba haoeibü 
jaisinasi shuong anthüknyi, 
27saoche boubü Eliatha jungto, haoeibü shousi shuong hoba haoeibü jaisinasi 
shuong anthüknyi, 

28saotoche boubü Hothir jungto, haoeibü shousi shuong hoba haoeibü 
jaisinasi shuong anthüknyi, 
29saotonyi boubü Gidalti jungto, haoeibü shousi shuong hoba haoeibü 
jaisinasi shuong anthüknyi, 
30saotosem boubü Mahaziot jungto, haoeibü shousi shuong hoba haoeibü 
jaisinasi shuong anthüknyi, 
31saotolei boubü Romamtiezer jungto, haoeibü shousi shuong hoba haoeibü 
jaisinasi shuong anthüknyi. 

 1 Lüngbüdobü 26 

Lembüchem Lombü shuong 

1Bakhün lombü shuong janbü hai: Korabü ka Asafeibü shousi shuong yo ka 
Koraeibü shou Meshelmia. 
2Meshilmiaeibü shousi shuong: shaangbou Zekharia nyiboubü kho Jediael, 
semboubü kho Zebadia, leiboubü kho Jethniel, 
3ngaoboubü kho Elam, lakboubü Jehohanan, nyetboubü Elieoenai. 
4Hobaje Obededomeibü shousi shuong kikei: Shaang bukbü Shemaia, 
nyiboubü Jehozabad, semboubü Joa, leiboubü Sakar, ngaoboubü Nathaniel, 
5lakboubü Ammiel, nyetboubü Issakhar, setboubü Peullethai; aieilausi 
Mühghaüei hao haükukei. 
6Tokei haoeibü shou Shemaia la shousi shuong bukkukei, aoyou boueibü 
chemdang shuonga songdakbü shuong kikei, aieilausi haoen to thükbü 
jongsak yaang kikei. 
7Shemaiaeibü shousi shuong: Othni, Refael, Obed hoba Elzabad, aoyou 
jaisinasi shuong thükbüminbü mütshuong kikei. Elihu hoba Semakia. 
8Habü pendou Obededomeibü shousi shuong, haoeneibü shousi shuong hoba 
jaisinasi shuong kümsilei shanga minbüngebü Obededom ka saosemto nyi. 
9Meshelemiaei shousi shuong hoba jaisinasi shuong kikei. Shetenbü müt 
anthükset kikei. 

10Hobaje Merarieibü shousi shuong yoka Hosaeibü shousi shuong kikei, 
konglebou Shemri (aieilausi hao shangabü shou ayingsi dogokei bouei hao 
konglebou yeitikei), 
11nyiboubü Hilkia, semboubü Tebalia, leiboubü Zekharia: haoeibü shou hoba 
jaisina pendouei anthüksem. 
12Habü ho bakhün lombü shuong janyinbü, hoba haoen kongnyu 
mütshuongei kümlabü kümsilei shuong, khei haoeneibü jaisinasi shuongei 
kümbü tegü Bunyuboueibü chema khangenko kikei. 
13Hobaje haoeneibü boueibü shisi hanbü yangbü, jeteitei, bakhün weko 
shanga phaang pakkei. 
14Chaangbou shanga phaang Shemaia to shatkei. Haoenei tokei haoeneibü 
shou Zekharia maangli maangsang songsido maibü kubou che shanga phaang 
pakkei, hoba haoeibü phejan chanep phei shanga longkei. 
15Chaangbou phei shanga Obededom longkei, hoba haoeibü shousi shuong la 
thanshang chem janletkukei. 
16Shupim si Hosa chanep shanga longkei, Shaleket bakhüna lamnyu 
angshanga lombouei lombü to ditshuokyoko kikei. 
17Chaangbou aenei chalou angboua lakbang chanep pheia chalou angboua 
leibang chaangbou pheia chalou angboua leibang hoba thanshang chemakei 
nyibang kikei. 
18Chanep aenei Parbar shanga lama lei, hoba Parbara nyi. 
19Habü ho Korabü hoba Merarieibü shousi yoa bakhün lombü shuong 
janyinbü kikei. 

Lembüchema Lubü Kümsilei 

20Hobaje Levibü ka, Ahijaei Mühghaüeibü chem thanshang hoba khümbo 
kubü peisilei shuong thüka ikjai kikei. 
21Ladaneibü shousi shuong: Gershonbü Ladaneibü shousi shuong, Gershonbü 
Ladaneibü boueibü shisi shuong: Jehieli. 

22Jehielieibü shousi shuong: Zetham hoba haoeibü na Joel, Bunyuboueibü 
chem thanshanga ikjai kikei. 
23Amrambü, Izharbü, Hebronbü, hoba Uzzielbü. 
24Hobaje Mosaeibü shou Gershomeibü shou Shebuel thanshanga ikjaibü 
kongnyubou kikei. 
25Haoeibü jaisinasi shuong: Eliezer ka haoeibü shou Rehabia, hao shou 
Jeshaia, hao shou Joram, hao shou Zikri hoba hao shou Shelomoth. 
26Ho Shelomoth hoba haoeibü jaisinasi shuong kho khümbo kubü jongsak 
shuong laobou Dawid Chobaei hoba boueibü shousi shuongei hoba hajar si 
saongao thüka leiyeibü shuong, sepai tan leiyeibü shuong khümbo kubü 
thanshang pendou thüka ik jaiko kikei. 
27Wapyoa soletbü ka haoenei Bunyuboueibü chema khambü shanga khümbo 
kukei. 
28Tokei ungshedbou Samuelei, Kisheibü shou Saulei, Nereibü shou Abnerei 
hoba Zeruiaeibü shou Joabei khümbo kubü peisilei pendou Shelomet hoba 
haoeibü jaisinasi shuongei chühkei. 

Levibü Lubü Kümsilei Janbü 

29Izharbü ka Kanania hoba haoeibü shousi shuongje Israelbü lubü kümsilei 
shanga leiyeibü shuong hoba matjembü shuong pienkei. 
30Hebronbü ka, Hashabia hoba haoeibü jaisinasi shuong hajar cheto saongao 
nyet lanthükbü mütshuong kho Jordan chanep aeBunyuboueibü kümsilei 
pendou shanga hoba Chobaeibü kümsilei khangenla shanga Israelbüei 
chühlabü kikei. 
31Hebronbü ka Jerija kho Hebronbü boueibü shisi thensilen ka kongnyubou 
kikei. Dawidei songdakbü po saonyi boubüa lamyosi haoen yoa hau yaangbü 
thükbüminbü mütshuong Gileada Jazer hapbei. 
32Hobaje haoeibü jaisinasi shuong hauki yaangkibü mütshuong hajar nyito 
saongao nyet boueibü shisi kongnyu shuong kho Dawidei haoen Reubenbü si 

Gadbü hoba Manasse phang jamde thüka Mühghaü shanga hoba Chobaeibü 
kümsilei shanga bunyu yeitikei. 

1 Lüngbüdobü 27 

Sepai si Noknyüh Huishaibü 

1Tou Israelbü shousi shuong haoeneibü lühbak bou khushen shuong hoba 
hajar hoba saongao thüka lajamleibü shuong, lit weko po sünga janbüa loubü 
si satbü jannyinbü wekoa hajar saoto lei kikei. 
2Shaangbou lita shaangbou jannyinbü thüka Zabdieleibü shou Jashobeam 
bunyu kikei; haoeibü janbü hajar saotolei kikei. 
3Hao Perez ka pakbü hoba shaangbou lit shanga sepai tan pendou thüka 
lajamleibou kongnyubou kikei. 
4Nyibou lita Ahobü Dodai jannyinbü thük khünei bunyu kikei, haoeibüa hajar 
saoto lei kikei, kho jiha Mukloth hao thenkabü leibou kikei. 
5Semboubü lajamleibou semboubü lit shanga Jehoiada ungshedbüeibü shou 
Benaia kongnyubou kikei; haoeibü janbüa hajar saoto lei kikei. 
6Ho Benaia ho khujin yoa lakjaibou che hoba khujin thüka leiyeibou; haoeibü 
shou Ammizabad haoeibü janbüa bunyu kikei. 
7Leiboubü lajamleibou Joabeibü na Asahel kikei, leiboubü lit shanga hoba 
haoeibü shou Zebadia hao phainei kikei; haoeibü janbü hajar saoto lei kikei. 
8Lit ngaoboubü shanga ngaoboubü lajamleibou kho Izrabü Shamhut kikei; 
haoeibü janbüa hajar saoto lei kikei. 
9Lakboubü lit shanga lakboubü lajamleibou kho Ira kikei. Tekoabü Ikkeseibü 
shou, haoeibü janbüa hajar saoto lei kikei. 
10Lit nyetboubü shanga nyetboubü lajamleibou kho Pelonbü Helez, 
Efraimeibü shousi shuong; haoeibü jannyinbüa hajar saotolei kikei. 
11Setboubü lit shanga setboubü lajamleibou kho Zera ka Hushatbü Shibbekai 
haoeibü janbüa hajar saoto lei kikei. 

12Lit güboubü shanga güboubü kho Benjamin ka Anathotbü Abiezer, haoeibü 
janbüa hajar saoto lei kikei. 
13Anboubü lit shanga anboubü kho Zera ka Netofatbü Maharai, haoeibü 
janbüa hajar saoto lei kikei. 
14Anthük cheboubü lit shanga anthük cheboubü Efraimeibü shousi shuong ka 
Pirathonbü Benaia, haoeibü janbüa hajar saoto lei kikei. 
15Anthük nyiboubü lit shanga anthüknyiboubü Othniel ka Netofatbü Heldai, 
haoeibü janbüa hajar saotolei kikei 

Israel Phangeibü Songdak 

16Israelbü phang shuong thüka Reubenbü shanga Zikrieibü shou yoka Eliezer 
kongnyubou kikei; Simeonbü shanga Maakaeibü shou Shefatia; 
17Levibü shanga Kemueleibú shou Hashabia, Aron shanga Zadok 
18Jihuda shanga Elihu Dawideibü jaisina yoka Issakar shanga Mikaeleibü 
shou Omri: 
19Zebulun shanga Obadiaeibü shou Ishmaia; Naftali shanga Azrieleibü shou 
Jeremot: 
20Efraimbü shanga Azaziaeibü shou Hoshea, Manasse phang jamde shanga 
Pedaiaeibü shou Joel. 
21Gileada Manasse phang jamde shanga Zekhariaeibü shou Iddo; Benjamin 
shanga Abnereibü shou Jaasiel. 
22Dan shanga Jerohameibü shou Azarel, habü ho Israelbü phang leiyeibü 
shuong kikei. 
23Po, saoche phangaeje Da- widei awe, aieilausi müha khanshoulitshou 
lajuche ki, khüjoche kho Israelbü yeitilaBunyubouei thekukei. 
24Zeruiaeibü shou Joabei wean chühla khangkei, lausikei awanti; hoba kho 
phaiaje Israelbü thük to kho shanga maangshat loukei, hoba lühbak kho 
Dawid Chobaeibü lüngbüdobüa ado. 

Chobaeibü Nyaksinam Thüka Songdak Ikjai shuong 

25Chobaeibü thanshang thüka Adieleibü shou Azmavel kikei; hoba khongthua 
thanshang, sangnyu shuonga hoba sanga hoba lapheishon maanga Uzzieleibü 
shou Jonathan kikei. 
26Hobaje kao shapbo sekmoubü shuong thüka Kelubeibü shou Ezri kikei; 
27Hobaje semlüh laak thüka Ramatbü Shimei kikei; hoba semlüh laak ka 
longbü semlüh dei phoshang thüka Shifmibü Zabdi. 
28Shefelaa oliv si bhuklong shuong thüka Gederbü Baalhanan hoba onang 
thanshang thüka Joas. 
29Sharona lamshaushang sanlon shuong thüka Sharonbü Shitrai; yomanga 
sanlon tan thüka Adlaieibü shou Shafat. 
30Ut thüka Ishmaelbü Obil, hoba gadu nyunyu shuong shanga Meronotbü 
Jehdeia, Masu tan tan shanga Hagribü Jaziz. 
31Habü pendou Dawid Chobaeibü nyaksinam thüka ikjaibü shuong kikei. 

Dawid hao Boushou to Thuibü shuong 

32Dawideibü bou nashoubou Jonathan ditenbü müt che hoba dobou che, 
songsido maibü kubou che kikei. Hao hoba Hakmonieibü shou Jehielei 
Chobaeibü shousi shuong to chühkei. 
33Choba la songsido maibü kubü kho Ahithofel kikei, hoba Arkitbü Hushai 
Chobaeibü thangbou kikei. 
34Ahithofel kho Benaiaeibü shou Jehoiadaei jeikei, hoba Abiathar Chobaeibü 
sepai tan thüka Joab kho laakjaibou kikei. 

 1 Lüngbüdobü 28 

Dawidei Lembüchem shanga Shean Lenbü 

1Jerusalema Israelbü leiyeibü pendou phang shuong lei- yeibü, Choba 
khangenbü jannyinbü leiyeibü shuong hajar thüka lajamleibou, saongao 
thüka leibou Choba hoba haoeibü shousi shuong nyaksinam hoba 
samkeisamuk tan thüka ikjaibü shuong Chobaeibü chema leiyeibü shu- ong, 

laakjaibü mütshuong, hoba shetenbü laakbü hongbü shuong Dawidei liko 
yoshaitikei. 
2Kheijinei Dawid Chobaei meimeian lokei hoba laukei, “Kü to ditshi, ngeibü 
jaisinasi shuong hoba ngeibü mütli shuong. Ngei ngeibü 
maangpona Bunyuboueibü thebülanbü Saopobü Busen phola shanga hoba 
seneibü Mühghaü younakshang shanga chem che dangla daman kikei; hoba 
chemdangla ngei lamlekuakei. 
3Lausikei Mühghaüei kü to laukei, nyi ngeibü nyen shanga chem che 
adanglabü; aishanga no wapyobü müt hoba nyi sii phina. 
4Khei yingsikei Bunyubou Israel Mühghaüei Israelbü thüka ponpen songdakla 
kübou chem ka ngo pienkei; aieilausi haoei Jihuda phang leiyeibü pienkei, 
hoba Jihuda phanga hoba küboueibü chem hoba küboueibü shousi yoka 
haoei Israel pendou thüka Choba lela haoei kü to maangshikei. 
5Hobaje ngeibü shousi pendou yoa (aishangaBunyubouei kü la shousi juong 
kukei) haoei ngeibü shou Solomon Israel thüka Bunyubou sanglea Choba 
setshanga setla pienkei. 
6Haoei kü to laukei, “Ngeibü chem hoba ngeibü matjemshang chem danglabü 
kho kaibü shou Solomon yinglabü, aishanga ngei hao kü shou yingla piena: 
hoba ngo haobou yeilabü. 
7Haoei ngeibü ngühkhüm deikhüm shu- ong hoba songa kibü ngühkhüm 
shuong athakko tat tegü jungeiko kialonga ngei haoeibü sangle ponpen 
shanga yaükulabü 
8“Tou khei yingsije, Bunyubou eibü thangnyena Israelbü pendou thedanga 
hoba seneibü Mühghaüei ditko Bunyubou kaneibü Mühghaüei sakkubü 
shuong pendou jungeiashi, hoba lamenashi; khünei kanei ho kaodak maibü 
kho leoulabü, hoba kan phainei ponpen shanga apyokula thüklabü.” 
9Hobaje no, küshou Solomon, kaboueibü Mühghaü ngeashi, hoba maangpon 
khümboei hoba maangnyu angko hao khangenashi; aieilausi Bunyubouei 
maangbon khümbo lamda, hoba huonsiyou hoba dambü khümbo ditenda. 

Nyi hao lamalonga nyi hao haplabü; lausikei nyi hao inledalonga haoei no 
ponpen shanga inletlabü. 
10Tou maang sangashi, aieilausi saoposhang shanga chem che 
danglaBunyubouei no piena; hau kiashi hoba kho kümashi. 
11Kheijinei Dawidei hao shou Solomon la lembü chem sanbütakbü hoba 
khoeibü chem shuong thanshang chem shuong, khoeibü thükkabou shemjang 
shuong hoba khoeibü maangkabou shemjang hoba onoubü setshang shanga 
shemjang noksa kukei. 
12HobajeBunyuboueibü chema matjemshang chem shanga haoeibü maanga 
kibü sanbütakbü pendou kaijembo kibü shemjang shuong Mühghaüeibü 
chema thanshang hoba khümbo kubü jongsak shanga thanshang; 
13Ungshedbou shuong hoba Levibü shuong jannyinbü shuong shanga, 
hoba Bunyuboueibü chema khangenbü kümsilei pendou; Bunyuboueibü 
chema kümsilei shanga thungsiphau pendou shanga; 
14kümsilei weko shanga honeibü chaksiam pendou shanga hon seret yaübü 
kümsilei weko shanga chandinam shikchak nyakchak, 
15honeibü wanthung denshang wekoa kümsileia wanthung denshang weko 
shanga khambü thüng. 
16Mühghaü thedanga phobü wentek shanga khümsok weko hon seret haubü, 
seret yaübü chandinam khümsok shanga chandinam, 
17hoba pheyaüjin shiklak nyaklak shanga honlanbü, phauyaang shuong, hoba 
thung shuong, honeibü phayaang shanga hoba kho weko takbü; chandinam 
phayaang hoba kho weko takbü, chandinam phau hoba khoeibü takbü weko. 
18Saoposhang honei kümbü jen lemshang shanga hoba khoeibü takbü, 
tokei Bunyuboueibü thebülanbü Saopobü Busen kaakyembü kherabim kaak 
pinan hoba küplepan kibü kaakyembü kherabim hon tongjin shanga haoeibü 
sanbütakbü. 

19Ho pendou Bunyuboueibü ik ka ho shanga dobüei haoei shanga shattila 
kümsilei pendou kho haoeibü sanbütakbü tegü kümlabü. 
20Kheijinei Dawidei hao shou Solomon to laukei, “Hau kiashi hoba maang 
kaangashi, hoba kho kümashi. Tehüt, maang apbo teki, 
aishanga Bunyubou Mühghaü ka yoa kia, pendou ayei shongko haoei no 
alitilabü ayingsi no ainletlabü. 
21Hobaje chühashi, Mühghaüeibü chema kümsilei pendou shanga 
ungshedbou shuong hoba Levi shuong jannyinbü kia, hoba ka yoa kümsilei 
pendoua maangangbü mütpem weko ao kümsilei at shanga shetenbü ki hao 
yoan kilabü; tokei leiyeibü shuong hoba müt pendou lepde kaibü sakkubü 
phanga kia.” 

1 Lüngbüdobü 29 

Lembüchem shanga Jongsak shuong 

1 Hobaje Dawid Chobaei thangyenbü pendou to laukei, “Küshou Solomon, ao 
Mühghaüei jembüei ong pienan ki, hao heshou hoba songsido alibü hoba 
kumsilei kho yaangbü; aieilausi Chobaeibü chem kho müt shanga aying 
lausikei Bunyubou Mühghaü shanga ki. 
2Hibü ngeibü Mühghaü chem shanga ngei thükbü sühkoje ngei yoshaikua; 
honeibü peisilei shanga hon, chandinam peisilei shanga chandinam, chinam 
shanga chinam, namkung peisilei shanga namkung, bueibü peisilei shanga bu 
kho to liman oniks hoba denshang laang shuong son den den, namsek laang 
den pendou hoba ninulaang. 
3Tokei saopobü pendou to limbo ngei ngeibü hon si chandinam thanshang kia 
hoba ngeibü Mühghaü chem shanga ngeibü maangpon khümbo kubüei ngei 
kho ngeibü Mühghaüeibü chem la kuda. 
4Hon seret khujin bang atbü hajar sem, ofir hon hoba chandinam lanbü seret 
khujin bang atbü hajar nyet, chemeibü kümthanga jonla shanga, 

5hoba kümsilei hangsilam hapbü shu- ongei kümlabü kümsilei pendou shanga 
hon peisilei shanga hon, chandinam peisilei shanga chandinam. Khülonga 
aoei maangnyu angko jembü lulu tatBunyubou la khümbo kula?” 
6Kheijinei chung leiyeibü shuongei haoeneibü maangangbü lembü kukei; 
chung leiyeibü shuongei hajar thüka hoba saongao thüka khuleibü shuong, 
hoba Chobaeibü kümsilei thüka lamleibü shuong. 
7Mühghaüeibü chema kümsilei shanga haoenei seret khujin bang atbü hajar 
ngao hoba honeibü nam hajar an seret khujin bang atbü chandinam hajar an, 
seret khujin atbü chinam hajar anthük set hoba seret khujin bang atbü 
namkung hajar saongao. 
8Hobaje aoyouei namseklaang shuong kikei, Bunyuboueibü chem thanshanga 
Gershonbü Jehieleibü ik to khübü kho kukei. 
9Kheijinei mütshuong olinyokei, aieilausi khübü maanglansele kukei, 
aishanga maangpon khümboei maangnyu angko Bunyubou la kukei; hoba 
Dawid Choba aeibou olinkei. 

Dawidei Mühghaü Nyen Sangbü 

10Hibü khoei thangyenbü pendou thedanga Dawidei Bunyubouhaükukei; 
hoba Dawidei laukei, “O Bunyubou küneibü bou Israel Mühghaü, ponpen 
thon aki. No haübou yingshi. 
11O Bunyubouyaangenbou, hoba sei hoba soneikangbü hoba thükbü hoba 
soumo yaangbü kho ka shangabü ki; aieilausi müha hoba kaonyua kibü 
pendou kaibü, O Bunyubou, sangle kho ka shangabü hoba pendou thüka no 
khu tegü tonenan kia. 
12Keisiyaang hoba hangenbü ka ka louda, hoba nyi pendou thüka songdakda. 
Kaibü ika sei hoba hau kia, hoba yaangentila hoba pendou la hau kula kaibü 
ika kia. 
13Hobaje tou künei ka nyen sangda, küneibü Mühghaü, hoba kaibü 
soneikangbü nyen sangda. 

14“Lausikei hai maanglansele künei lemenlabü lele ngokei ao hoba ngeibü 
mütlikei ailaibü ma? Aishanga peisilei pendou ka ka louda, hoba kaibü ong 
künei ka la kua. 
15 Aishanga küneibü pisibou pendou tegü, kün ka thedanga yenbou shuong 
ki. Kaodaka küneibü salang mangshoubü che ong hoba aikei maanglem aki. 
16O Bunyubouküneibü Mühghaü, kaibü nyen saopobü shanga ka la chem che 
dangkula künei peisilei juong yoshaian kibü kho pendou ka ik ka hoba 
pendou kaibü ki. 
17Ngei ngekei, ngeibü Mühghaü, khei nyi maangpon takteida, hoba 
tangshaibü maangpon to no olinda; ngeibü maangpon tangbüei habü peisilei 
pendou maanglansele kua, hoba hanei kibü kaibü mütli shuongei maangnyu 
angko hoba olinangko ka la kubü ngei hapa. 
18O Bunyubou, küneibü pisibou Abraham, Isak hoba Israel Mühghaü, ponpen 
shanga kaibü mütli lamthen hoba maangpona dambü shuong ho tegü 
phobüma, hoba haoeneibü maangpon ka aeto hautishima. 
19Kü shou Solomon la kaibü sakkubü shuong, kaibü aukabü shuong hoba 
kaibü sakkubü ngühkhüm pendou jungeiko khei ngei lamlean phokubüei 
haoei Chobaeibü chem kho dangla penbüsoubü maangpon kushima.” 
20Kheijinei Dawidei thang- yenbü pendou to laukei, “Kanei 
Mühghaü Bunyubou haükuashi.” Hobaje thangyenbü pendouei haoeneibü 
pisibou Mühghaü haükukei, hoba haoeneibü khu khüpjung atkei 
hoba Bunyubou to lembei, hoba Choba to souhat lenkei. 
21Hobaje haoenei Bunyubou la haitibü lembü kukei hoba 
nyibounyet Bunyubou la juokbü lembü masu pongsu hajar che, sanlon hajar 
che, hoba sanlon shoushou hajar che haoeneibü yunglabü lembü hoba 
Israelbü pendou shanga haitibü lembü juong kukei. 
22Hobaje khünyet chalou haoenei Bunyubou thed- anga olinbü yaangbüei 
shaukei yungkei. Hobaje haoenei Dawid Chobaeibü shou Solomon nyibou 

Choba yeitikei, hoba haoenei Bunyuboushanga hao leiyeibü pienkei hoba 
Zadok ungshedbou yeitikei. 
23Kheijinei Solomon haoeibü bou Dawid jeiko Bunyuboueibü Choba 
setshanga Choba tegü setkei, hoba hao naangmaikei hoba Israelbü pendouei 
hao to ngüha lekei. 
24Leiyeibü pendou hoba hau yaangbü mütshuong hoba tokei Dawideibü 
shousi pendouei Solomon Choba to haoeibü buleng phanga kila thekukei. 
25Hobaje Bunyubouei Israelbü pendou thedanga Solomon aeibou 
yaangentikei, hoba hao la kubü tegü hao thedangto Israela ao Choba lakei 
Chobaeibü soumo yaangbü aku. 

Dawideibü Songdak Tuisho 

26Kho tegü Jesseeibü shou Dawidei Israelbü pendou thüka songdakkei. 
27Haoei Israelbü thüka po saonyi songdakkei, Hebrona haoei po nyet 
songdakkei, hoba Jerusalema po khujinto sem songdakkei. 
28Kheijinei hao aeibou baushi sinan salangko kian nyaksinam hoba nyensang 
nyenhang hapan haikei, hoba hao shou Solomonei hao jeiko songdakkei. 
29Tou Dawid Chobaeibü kümsilei shuong shaangbü si phaibü to chühashi; 
chühenbou Samuel ngühli hoba thuseibou Nathan ngühli, hoba chühenbou 
Gad ngühlia doakei; 
30haoei songdakbü pendou shangabü hoba haoeibü hau, hoba hao thüka hoba 
Israel thüka, hoba kaodak sangle pendou thüka haüthükbü khübü kho doan 
ki. 

2 Lüngbüdobü 

2 Lüngbüdobü 1 

Solomon Chobaei Songsihon shanga Welaubü 
(1 Cho 3.1-15) 

1Dawid Chobaeibü shou Solomonei haoeibü sangle hau kingaikei 
hoba Bunyubou haoeibü Mühghaü hao yoa kikei hoba yongko yaangentikei. 
2Hobaje Israelbü pendou to hajar thükkabü hoba saongao thükkabü 
lajamleibou to, matjembü shuong hoba Israelbü pendoua leiyeibü pendou, 
püshi shuong hoba jaishou shuong to Solomonei joyokei. 
3Hobaje Solomon hoba hao yoa tan pendou, Gibeona lemshang shongh to 
haukei; aieilausi Mühghaüeibü kamshang neichem 
laobouBunyubou khangenbou Mosaei yama dangkei, kho khünei kikei. 
4(Lausikei Mühghaü Saopobü Busen Kiriath-Jearim ka Dawidei kho shanga 
lamlekuan kishang to jungan angan kikei, aishanga Jerusalema ho shanga 
haoei neichem dangko kikei.) 
5Lausikei Hureibü shou, Urieibü shou, Bezalelei chinam lemshanga kümbo 
kibü kho, Gibeona Bunyuboueibü lemshang neichem thedanga kikei. Hobaje 
Solomon hoba müt pendouei khünei Bunyubou lembei. 
6Hobaje Solomon Bunyubou thedanga chinam lemshon laobou noknyüheibü 
neichema kikei khüto angan juokbü lemshon thüka hajar cheei lembei. 
7Khüyou Solomon jungto Bunyubou longkei hoba hao to laukei, “Ngei ka la ai 
kulaje pheashi.” 
8Solomonei Mühghaü to laukei, “Nyi kübou Dawid la onou yaang lena hoba 
ngokei hao jeiko Choba yeitia; 
9O Bunyubou Mühghaü, kübou Dawid to kaibü thebülanbü tou 
haüthüktishima, aieilausi kaoa phetsen lajuche khüjocheeibü mütli thüka nyi 
ngo Choba yeitikei. 

10Ho mütli thedanga ngo longko atko lela songsihon hoba hapbüngebü 
songsido tou kü la labüma, aieilausi aoei kaibü mütli hajuche ho thüka song 
dakenla?” 
11Mühghaüei Solomon to jongaikei, “Ho kaibü maangpona kisije hoba 
nyaksinam, kibükeibü, nyenhang, ka to mangsenbü langkei haitila ayingsi 
kaibü langkei shanga salang ahi, lausikei ngeibü mütli aoyou thüka ngei no 
Choba yeitikei, haoen thüka nyi song dakenla shanga songsihon hoba 
hapbüngebü ong hikei. 
12Songsihon hoba hapbüngebü ka la sakkua. Ngei tokei namsek peisilei, 
nyaksinam, hoba nyenhang, Choba shuong aoeikei ka thedanga akibü hoba 
ka phainei haibü ho akilabü ka la kulabü.” 

Solomon Chobaeibü Hau hoba Nyaksinam 
(1 Cho 10.26-29) 

13Hibü Gibeona lemshang shongh ka hoba kamshang neichem ka Solomon 
Jerusalem to loukei, hoba haoei Israel thüka songdakkei. 
14Solomonei kailong hoba koli sepai liko leishaikei, haoeibü kailong hajar 
anthüklei kikei hoba koli sepai hajar anthüknyi kikei, haoei khübü kailong 
sangnyu shuonga hoba Jerusalema Choba yoa phokei. 
15Hobaje Chobaei chandinam hoba hon Jerusalema laang tegü apsileko 
yeitikei, hoba haoei cedar bulong Shefelaa bhuklong tegü juong yeitikei. 
16Hobaje Solomonei koli shuong Ijep hoba Kue ka sungbakei, hoba Chobaeibü 
namyak namseibü shuongei khübü kho Kue ka munam kuan jekbakei. 
17Haoenei Ijep ka kailong che chandinam shekel saongao lakei jekan 
sungbakei, hoba koli chenei shekel saongaoto anjinsem kukei; kho tegü haoen 
danko Hitbü Choba pendou hoba Siriabü Choba shuong jungto hautikei. 

 2 Lüngbüdobü 2 

Lembüchem Dangla Lamlebü 
(1 Cho 5.1-18) 

1Tou Solomonei Bunyubou nyen shanga lembüchem che hoba haoeibü sangle 
shanga chem che dangla maangangenkei. 

2Hobaje onat künla hajar anjinlei hoba shongh kaodak ka laang jakla hajar 
saolei, hoba haoen thüka chühla hajar semto saongao lak Solomonei 
janletkukei. 
3Hobaje Solomonei Taireibü Choba Hiram jungto ngühlang hautiko laukei, 
“Nyi kübou Dawid to jungeibü hoba hao lolo kishang chem che dangla cedar 
bu hao la kutibü tegü, kho tegü kümbüma. 
4Chühashi, Israel shanga ponpen jungeila sakkubü tegü hao thedanga ponlem 
teibü jen jikla shanga hoba Mühghaü thedanga phobü wentek athakko lemla, 
hoba ngeyang si chasem juokbü lembü shanga, Nounyet shuong hoba lit 
haanbü shuong hoba Bunyuboukaneibü Mühghaüei takletkubü lema longa 
hao la kho khümbo kukoBunyubou ngeibü Mühghaü nyen shanga ngei chem 
che danglabü kia. 
5Ngei dangla kibü chem kho yaangbü kilabü, aishanga küneibü Mühghaü, 
mühghaü pendou tokei yaangbou ki. 
6Lausikei müh, khei thükkabou müheikei hao takan chühla athüksije, aoei 
hao la chem che dangkula thükla? Hao thedanga juokbü lembü kulabü to 
limbo hao shanga chem che dangkulabü ngokei aoma lo? 
7Hibü tou hon, chandinam, chinam hoba namkung hoba nakthüngan sakbü si 
laü mühson, leiphe kheibü kümda, tokei noksa küman jinla minbü Jihuda 
hoba Jerusalema kü yoa kila ngebü aoyou kübou Dawidei phoan ki haoen 
yoa kila shetenbü müt che kü jungto hautishi. 
8Tokei kü la Lebanon ka cedar bu, fir bu si algum bu kutishi, aieilausi 
Lebanona kaibü sambü shuongei wa maian latda dogo ngei ngea. Hobaje 
chühashi, ngeibü sambü shuong kaibü sambü shuong yoa kilabü. 
9Khei kü shanga wa juong lamlelabü longlabü aieilausi ngei dangla kibü 
chem kho yaang hoba maangpanglabü kilabü. 
10Hobaje chühashi, kaibü khangenbü bu akbü shuong la ngei whet 
shausiyung takbü hajar saoche, barli youshou takbü hajar saoche, ih 
shongmok hajar saoche hoba onang shongmok hajar saoche kulabü.” 

11Kheijinei Tairbü Choba Hiramei le chenei hai jongaiko Solomon jungto 
hautikei, “Bunyubouei jembü mütli sanoubü ka haoei no haoen thüka Choba 
yeitikei.” 
12Hiramei tokei laukei, “IsraelbüBunyubou Mühghaü haübou yingshi, aoei 
müh si kao kümbei, aoei Dawid Choba la songsihon kibü shou che kukei, 
jembü songsihon jungeienbü hoba ditenbü jongsak kubüei 
aoei Bunyubou shanga lembüchem che hoba haoeibü sangle shanga 
Chobaeibü chem che danglabü ki hao haübou yingshi. 
13Hobaje ngei tou minbü ngebü müt diten shuokenbüei shenbü Huram 
hautida. 
14Daneibü yaksa shou yoa yaksa cheeibü shou hautia, hoba bou kho Tairbü 
müt, hon, chandinam, chisak nam namkung, laang, bu, hoba nakthüngan 
sakbü, mühson, hoba siieibü son, leiphe hoba phemba neisimei, hoba noksa 
jinshang kümsilei phang pendou kümla hoba hao la kümla kubü phang 
pendou kümla thükbü kaibü kümsileia libünyenbü mütshuong yoa 
ngeibü Bunyubou Dawid kabou haoeibü kümaleia libünyenbü shuong yoa 
kümla haoei ditletakei. 
15Hibü tou khei yingsije whet si barli youshou onang hoba ih laobou shanga 
ngeibü bunyuei joyoa kho haoei khangenbü shuong jungto nahautikua. 
16Hobaje lajuche khamda Lebanon ka künei bu aklabü, hoba kho longei 
yungnyua Jopa to sungbalabü, khüka nyi kho Jerusalem to künan anglabü.” 

Lembüchem Dangla Khangbü 
(1 Cho 6.1-38) 

17Kheijinei Solomonei haobou Dawidei shaangla webü tegü, Israel kaoa kibü 
yungkük yungthang yen pendou wean chühsi hajar saongaoto anjinsemto sem 
hoba saongao lak yingan kikei. 
18Haoen hajar anjinlei la onat künla kukei, hajar saolei shongh kaodaka laang 
jakla hoba mütshuong kümsilei kümtila leiyeibü hajar semto saongao lak. 

2 Lüngbüdobü 3 

Solomonei Lembüchem Dangbü 

1Kheijinei Dawidei pienkubü Jebus hoba Araunaeibü amshanga Solomonei 
haobou Dawid jungto Bunyubou longshang Moria shongha Bunyuboueibü 
chem dangla khangkei. 
2Haoei songdakbü po lei boubü lit nyi boubü chalou nyibou nyet haoei 
dangla khangkei. 
3Mühghaüeibü chem dangla shanga habü ho Solomoneibü takbüsanbü ki. 
Tousüng shangied takbü iknop saosem hoba photak iknop saoche. 
4Hobaje chemkoudei chemsophang kho süng aenei khaang hima iknop saoche 
hoba khoeibü khusung kho iknop saongaoto saoche, maang aenei haoei hon 
lanbüei naanglepan dangkei. 
5Hobaje chem yaangbou kho haoei fir buei lin küman dangkei, laobou haoei 
hon lansanei naanglepan dangkei hoba kho thüka ekyang hoba chikhap 
kümbei. 
6He maitila shanga haoei chem kho namseklaangei jantikei, hoba hon kho 
Parvaim hon kikei. 
7Haoei tokei chem kho pangkhüm sangchimang khoeibü toulang shuong, 
hoba khoeibü koukap shuong honei naanglepan dangkei hoba kümthang 
shuonga kaakyembü kherabim kümbei. 
8Hobaje haoei pendou to saopobou chem dangkei, hoba kho tousüng kho 
chem khaang hima iknop saoche kümbei, hoba haoei kho honeibü leiphe 
seret khujin bang atbü saongao lak sühkoei naanglepan kümbei. 
9Hobaje kojal takbü kho hon shekel anjinsem kikei. Hobaje haoei shemjang 
thükkabou kho hon jinan kümbü kikei. 
10Hobaje saopobou chem khonei haoei kaakyembü kherabim noksa penyi 
kümbei; hoba haoei khübü kho hon jinan kümbei. 
11Hobaje kaakyembü kherabim kaak shuong kho iknop saoche loubü kikei, 
kherab cheeibü kaak kho iknop ngao chemeibü kümthang sühko kikei, hoba 
kaak che khokei iknop ngao kherab che khoeibü kaak sühko kikei. 



1033 

 

 
   Saopobü Lai 

© 2002, Bible Society of India. 
 

 
 

 

12Hobaje kherab cheeibü kaak kho iknop ngao chem kümthang kho sühko 
hoba lubü kaak khokei iknop ngao lubü lembüchem to meiouko kikei. 
13Khübü kaak- yembü kherabim kaak shuong kho haoen lolo iknop saoche 
pinan kikei, hoba haoen lulueibü youei lokei hoba haoeneibü thenyek 
chemnyu ae yeian kikei. 
14Hobaje haoei thangtet nei kho nakthüngbü laü hoba siieibü laü hoba 
inyaibü hoba kho thüka kaakyembü kherabim kümbei. 

Chisaknam Penyi Khümbü 
(1 Cho 7.15-22) 

15Tokei haoei chemeibü koudeia thaonyu penyi iknop khujinto ngao suokan 
kümbei, hoba thükaenei jinshang kümbü kho che chenei iknop ngao bang. 
16Hobaje thaonyu sembung khünei haoei nameibü chisük yak tegü yakkukei, 
hoba haoei chilang chipen saongao kümbei, hoba khübü kho chisüka yotikei. 
17Hobaje haoei thaonyu kho lembüchemeibü khong koudeia phokei, che 
maeaenei hoba che nanae aenei; hoba mae aenei kibü khola nyen Jakhin 
hoba nanaenei kibou la nyen kho Boaz nyenkukei. 

 2 Lüngbüdobü 4 

Lembüchem shangabü Peisilei 
(1 Cho 7.23-51) 

1Haoei chisaknameibü lemshon che kümbei, tousüng iknop saoche, hoba 
khaang iknop sao- che hoba iknop an suokbü. 
2Tokei haoei deidang che yaüenkei, kho jithon ka jithon sühko iknop an hoba 
suokla iknop ngao kommanga iknop khujin. 
3Kho phanga jephot phatko noksa kikei, kho deidang kailepbo iknop an kikei. 
Jephot phatbü noksa kho lin nyia thenyoan küman kikei. 
4Kho masu pongsu anthüknyi thüka lokei, pensemei yungthang ae yeian, 
hoba pensemei chanep ae yeian hoba pensemei yungkük ae yeian hoba 
pensemei chaangbou ae yeian; hoba deidang kho hao thüka thükaenei hoba 
deidang kho haoen thüka thükaenei tenan thüka hoba haoeneibü phai ae je 
maanga kikei. 

5Hobaje kho shangbü ikmaang tetje kikei; hoba khoeibü sembung kho 
thungsembung phatko küman kikei, leilangkhüpbung chipen phatko; khonei 
dei liter hajar saosem shimbo kikei. 
6Haoei tokei deidang phau an kümbei, hoba ngao mae ika hoba ngao 
nanaenei khünei sakla shanga phokei; juokbü lembü shanga peisilei shuong 
haoenei khünei sakkei, lausikei deidang khoje ungshedbou shuong sakla 
shanga kikei. 
7Hobaje sakkubü tegü haoei honei wanthung denshang an kümbei, hoba 
haoei khübü kho lembü chema phokei, ngao maenei hoba ngao nanaenei. 
8Haoei tokei khümsok an kümbei hoba khübü kho lembüchema phokei, ngao 
maenei, ngao nanae aenei. Hobaje haoei honeibü phauyaang saongao 
kümbei. 
9Tokei haoei ungshedbou shuong shanga chemso yaangbü kho hoba chemso 
shanga koukap shuong chisaknamei kümbei. 
10Hobaje haoei deidang chaangbou aenei chemeibü napheinei phokei. 
11Hobaje Huramei chak shuong kho hoba suokjin hoba phauyaang shuong 
kho kümbei. Hibü Mühghaüeibü chema Solomon Choba shanga haoei kümbü 
kümsilei kho kümkhümbei; 
12thaonyu penyi kho hoba phauyaang shuong, hoba thaonyu sembunga kibü 
noksa penyi kho hoba thaonyu sembunga noksa jinbü küplepla wouyobü nyi; 
13hoba wouyobü penyi shangabü kho chilang hek saongao lei, wouyobü 
wekoa chilang hek lin nyibang thaonyu sembunga kibü thaonyu sembung 
noksa phauyaang penyi kho küplepla shanga. 
14Haoei tokei denshang kümbei hoba denshang thüka sakshang phau- yang 
shuong kümbei; 
15deidang che hoba kho phanga masu pongsu anthüknyi. 

16Hobaje tokei chak shuong hoba suokjin hoba Solomon shanga 
hoba Bunyuboueibü chem shanga chisaknam lailaibüei Huramei thungsiphau 
pendou kümbei. 
17Jordan yomanga Chobaei khübü kho Sukot si Zerada kanglanga shungkung 
kao ongan kümbei. 
18Solomonei khübü peisilei juong kümbei, hibü chisaknam takbü khoje 
alamenen. 
19Hibü Bunyuboueibü chema kibü peisilei pendou kümbei, honei kümbü 
lemshang, lembü- chema phobü wentek shanga khümsok shuong. 
20Wanthung hoba songle ngühkhüm tegütham lembüchem maangkabou 
thedanga juoklabü hon lanbüei kümbü hantin shuong; 
21chipen shuong, wanthung shuong, hoba wan shangabü kipshuong, 
22phauyaang shuong, jen shanga phau shuong, wansuokjin hon lanbüei, hoba 
lembüchem shanga yukleplabü shuong saopobou shemjang to atshang 
maangkabou koukap shuong shanga hoba lembüchem koukap shuong shanga 
honei kümbei. 

2 Lüngbüdobü 5 

1Ladang Solomonei Bunyuboueibü chem khümbo wantikei, haobou Dawidei 
saüenan phobü peisilei shuong yoshaikei, hoba chandinam, hon hoba 
Mühghaüeibü chema chaksiam pendou küpjeman phokei. 

Ngühkhüm Busen Lembüchem to Sungbabü 
(1 Cho 8.1-9) 

2Hobaje Dawid sangnyu laobou Zion ki, khoka Bunyuboueibü Saopobü Busen 
jungan angla shanga Israelbü jaishou shuong hoba chung kongnyu shuong 
pendou Israelbü leiyeibü shuong Solomonei yoshaitikei. 
3Hobaje Israelbü pendou nyetboubü lema Choba thedanga kamshaikei. 
4Ladang Israelbü jaishou shuong pendou loukei, kheijinei Levi shuongei 
Saopobü Busen kho sungbakei. 

5Hobaje neichema kibü Saopobü Busen kamshang neichem, hoba saopobü 
chaksiam pendou haoenei jungan angkei, hoba khübü kho Levi ungshedbou 
shuongei jungan angkei. 
6Hobaje Solomon Choba hoba hao jungto yoshaibü Israelbü danei Saopobü 
Busen thedanga sanlon hoba masu pongsu lembü juong aweenko haitian 
lembü kukei. 
7Hibü ungshedbou shuongei Bunyubou to theyolanyobü Saopobü Busen kho 
kho kishang chem maangkabou Saopobü shemjang kaakyembü kherabim 
kaakphang to sungbakei. 
8Aishanga kaakyembü kherabimei haoeneibü kaak shuong kho Saopobü 
Busen kishang thükae pinan Saopobü Busen hoba khoeibü kaang küplepbei. 
9Hobaje kaang shuong kho yongko louan kisije kaang thonbü ae khoje 
lembüchem maangkabou thedang Saoposhang ka hapbo kikei, lausikei khübü 
kho khong ka hapla athük, hoba tat sühko khübü kho khünei kia. 
10 Laangdak penyi laobou Mosaei Horeba phokei khoto limbo Saopobü Busen 
khonei ai akitei; khünei Bunyubouei Israelbü shu- ong yoa haoen Ijep ka 
longjinei theyolanyobü che kümbei. 

Bunyuboueibü Soneikangbü 

11Ladang ungshedbou shuong Saoposhang ka longkei, (aieilausi yoan kibü 
ungshedbou pendou haoen lolo saüenan kikei, hoba haoen janyinbü akitei; 
12tokei Levi shuong aoyou chia laubü shuong kikei, haoen pendou khei Asaf, 
Heman, Jeduthun hoba haoeneibü shousi shuong hoba haoeneibü jaisinasi 
shuong neisimei maibü lean pithung kongkin jungan lemshang chaangbou 
thon thona lokei hoba haoen yoa ungshedbou saongaoto saoche teklaang 
metko kikei.) 
13Ladang teklaang metbü shuong hoba chia laubü 
shuong Bunyubou nyensang hoba olinbü lenbüa ngühlang che ong tegü kikei, 
hoba ladang haoenei teklaang hoba pithung hoba chia kongkin shuongei 
haoeneibü langh longtikei, hoba Bunyubou nyen sangko laukei, “Aieilausi 

hao maibü ki; aieilausi haoeibü üeisanou ponpen kida.” Kheijinei chem kho, 
khei Bunyuboueibü chem kho, sangmeiei shenkei. 
14Hibü sangmei kibü khoei ungshedbou shuongei khangenla athüken; 
aieilausi Bunyubou soneikangbüei Mühghaüeibü chem kho shenkei. 

 2 Lüngbüdobü 6 

Mütshuong toSolomoneibü Songlen 
(1 Cho 8.12-24) 

1Kheijinei Solomonei laukei, “Bunyubouei hao nakthüh shangbüa kilabü dogo 
lena. 
2Lausikei ngei ka la phetphan chem che hoba no ponpen kila kishang che 
dangkua.” 
3Hobaje Chobaei haoeibü thenyek sepeikei, hoba Israelbü shuong pendou 
haükukei; hoba Israelbü shuong pendou lokei. 
4Hobaje haoei laukei, “Israel Mühghaü Bunyubou haükushi, aoei jembü 
sembungei kübou Dawid to joyokei, hoba jembü ikei haüthüktiko laukei, 
5‘Ijep kaodak ka ngeibü mütli leian longbü chalou ka chem che dangla shanga 
Israel mütli pendoua khei khünei ngeibü nyen kila ngei sangnyu ai apien, 
ayingsi ngeibü mütli Israel leiyeibü lela müt aokei apien; 
6lausikei ngeibü nyen kitila Jerusalem piena.’ ” 
7Tokei Solomonei laukei, “Tou Israel Mühghaü, Bunyubou nyen shanga chem 
che dangkula kübou Dawideibü maangpona kikei. 
8Lausikei Bunyubouei kübou Dawid to laukei, ‘Ngeibü nyen shanga chem che 
dangla kaibü maangpona kibü shangabü kho, khei kaibü maanga kikei dogo 
yingbü kho khei nyi maisho küma; 
9khei yingasi dogokei nyi chem kho adanglabü; lausikei kaibü phe ka longla 
kibou kaibü shouei ngeibü nyen shanga chem kho danglabü.’ ” 
10Hobaje Bunyubouei haoei thekubü ngüh kho haüthüktikei; aieilausi kübou 
Dawid kishanga ngo longan kia; hoba Bunyubouei thekubü tegü, Israel Choba 

setshanga setda; hoba Israel MühghaüBunyubou nyen shanga chem kho 
danga. 
11Hobaje khüneiBunyuboueibü thebülanbü laobou haoei Israel shousi shuong 
yoa kümbei kho Saopobü Busena phoakei. 

Solomoneibü Welau 
(1 Cho 8.22-53) 

12Hobaje hao Bunyuboueibü lemshon hoba Israel shousi pendou thea ik 
shingan lokei; 
13(aieilausi Solomonei shon che, tousüng iknop ngao, khaang iknop ngao 
hoba suokla iknop sem shekei, hoba kho chemso phanga phokei, hoba khünei 
hao lokei. Kheijinei Israelbü kaman kibü pendou thedanga haoei youkükei 
thungan khüpetkei, hoba haoeibü ik müh aeto shingkei) 
14hoba haoei laukei, “OBunyubou Israel Mühghaü, khuthüka ayingsi kaodaka 
no phatbü mühghaü aki; no khangenbü shuong aoyouei jembü sensimaang 
pendouei ka thedanga paida haoen to thebülanbü jungeiko hoba alitienbü 
sanou nyi lenda; 
15nyi no khangenbou kübou Dawid to ai thekukei kho kümbei, haü, nyi kaibü 
sembungei joyokei hoba tat kaibü ikei kho haüthüktida. 
16Tou khei yingsije, O Bunyubou, Israel Mühghaü, kaibü shousi shuongei 
haoen lulueibü lama no kü thea paibü tegü ngeibü ngühkhüma maangsangko 
paialonga kü thedanga Israel Choba setshanga setla no ladangkei mütei sha 
alelabü, dogo no khangenbou Dawid kübou to nyi thekubü jungeishima. 
17Tou khei yingsije, O Bunyubou, Israel Mühghaü, no khangenbou Dawid to 
nyi joyobü kaibü ngüh kho kaangngaitiashi. 
18“Lausikei maimaitham khei kaodaka müt yoa Mühghaü kilep sai? Chühashi, 
müh hoba müh suokbüeikei no aphamda, kholonga ngei dangbü chem hoje 
lai hanbü che ong! 

19Khei yingasikei O Bunyuboungeibü Mühghaü, ka thedanga no 
khangenbouei welauda kho ngekbü hoba welaubü ditko, no khangenboueibü 
welau hoba subüjabü ditshima; 
20khei ho chem aeto change nangnak nyi kaibü nyen lanei pholabü dogo 
laukei khito kaibü nyek ipshima; khünei kho kishang aenei no khangenbouei 
welaubü ditla nyi thüklabü. 
21Hobaje no khangenbou hoba kaibü mütli Israelei ho kishang aenei ladang 
welaulaje haoen to ditshima, haü, nyi no kishang, khei khuthük ka ditshima; 
hoba ladang nyi ditlaje shedbü apbushima. 
22“Müt cheei chemlepbou danthetko shabü shonalonga, hoba hao to nyen 
phongko theyolanyotilabü lele hao thüka hiayoua longa, hoba ho chem kaibü 
lemshang thedang to hao longan theyolanyoa longa, 
23kheijinei shedboueibü kümsilei kho hao jembü khu to ngaiko hoba 
matmaibou kho khümenan haoeibü saopobü thüng hao la pailetbü kuko, nyi 
khuthük ka ditshi, hoba kümashi hoba no khangenbou mat jemashi. 
24“Kaibü mütli Israelei ka khu limbo shedshonbü haangjung haoen dangbou 
thedanga athük hapalonga, ladang haoenei nyibou sulajalaje, hoba kaibü 
nyen sungletlaje, hoba ho chema welaulaje hoba sulajalaje, 
25kheijinei nyi khuthük ka ditshi, hoba kaibü mütli Israelbü shedbü 
apbushima, hoba nyi haoen la haoeneibü pisibou la kubü kaodak to haoen 
leian kaima. 
26“Ladang haoenei kakhu limbo shabü shonbü haangjung müh khinan lang 
aloulaje haoenei ho kishang ae welaualonga hoba kaibü nyen sungletalonga, 
hoba nyi khon kutibü ka haoen sepeialonga, 
27ladang nyi lamnyu maibü laoboua haoen paijan kho haoen to nyi lenlaje 
kheijinei nyi khuthük ka ditshima, hoba no khangenbü shuong kaibü mütli 
Israelbü shedbü apbushima. 

28“Kaonyeka mühsinou kisi, limsilang yeilim, kesiong lim, koksüng lim, 
ayingsi yanglim kisi, haoeneibü sangnyu ata haoeneibü dangbou shuongei 
komlepa longa; ai shieikoe ayingsi ai shatsinyat ong kilaje, 
29mütpem weko jembü khonsak khonku, hoba lulueibü maangshat ngeko ho 
chem aeto lulueibü ik shingan ai welau hoba subüjabü müt atei ayingsi ka 
mütli Israelbü pendouei hautilaje, 
30kheijinei nyi no kishang khuthük ka ditshi hoba shedbü apbushi, hoba 
mütpem weko aoeibü maangpon nyi ngean ki, hao la jembü lamnyu thüng 
kushima (aieilausi nyi khei nyi ong khunak shousieibü maangpon ngekei). 
31Khünei haoenei nyi küneibü pisibou la kubü kaodaka lalokche kilaje, 
haoenei kaibü lamnyua paiko ka to soumo hatlabü. 
32“Kho tegü ladang yenbou che, ao kaibü mütli Israelbü aying, ladang haoei 
kaodak saabü ka kaibü nyen yaangbü hoba kaibü ik hau yaangbü hoba kaibü 
phem shingan kibü nyen shanga loulaje; ladang haoen loulaje hoba ho chem 
aeto welaulaje; 
33kheijinei nyi khuthük kaibü kishang ka ditshi, hoba yenbou khoei ka to ai 
shanga ngalaje kho thüng kümshi; khünei kaodakbü pendouei kaibü nyen 
ngelabü, hoba ka to soumo hatlabü, hoba kaibü mütli Israelei ngebü tegü 
ngei kümbü chem ho kaibü nyenei ngada dogo haoenei ngelabü. 
34“Kaibü mütli haoeneibü dangbou shuong khulimbo lason to hausi, laobou 
lamnyu to nyi haoen hautilaje, hoba ho sangnyu laobou nyi pienkei, hoba 
chem laobou ka nyen shanga ngei dangkei, haoenei ka jungto hi ae 
welaualonga; 
35kheijinei haoeneibü welau hoba haoenei subüjabü nyi ngüha lekushi, hoba 
haoen shanga kümbushima. 
36“Haoenei kakhu limbo shed shonalonga (aieilausi shed ashonbü müt ao 
aki), hoba nyi haoen to maangpokko hoba dangbou la khümbo kuko kho 
shanga kaonyek saabü ayingsi nyangbü to laplangan kialonga; 

37khei yingsikei laobou kaoa haoen langsenan ki, haoen lolo damenalonga 
hoba sepeialonga hoba haoen thüngan kibü kaodak ka ka jungto subüjabü 
hautiko, ‘Künei shed shona, kün ayinglam to haukei hoba amaibü küma,’ 
dogo laualonga; 
38haoen thüngshang kaonyek laoboua haoen lapan ki khünei maangpon 
pendouei hoba haoeneibü soushou pendou ka jungto sepeialonga hoba 
haoeneibü kaonyek ae welaualonga, laobou nyi haoeneibü pisibou la kukei 
hoba sangnyu laobou nyi pienkei, hoba kaibü nyen shanga ngei dangbü chem 
ae welaualonga; 
39kheijinei haoenei welaubü hoba haoenei subüjabü nyi khuthük ka, khei no 
kishang ka ditshima, hoba haoen shanga janbü kümsilei senetko hoba no 
khulimbo shed shonbü kaibü mütli la shedbü apbushima. 
40“Tou, O ngeibü Mühghaü, ngei ka to sudajada, hanei welaubü to kaibü nyek 
ipbushi, hoba kaibü nou haangkushi. 
41Hobaje tou meimeiashi, O Bunyubou Mühghaü, hoba kaibü haksoshang to 
haushi, no hoba kaibü hau yaangbü Saopobü Busen kaibü ungshedbou 
shuong, O Bunyubou Mühghaü, khümenbüei hele letishi, hoba kaibü saopobü 
shuongei no maibüa olin- yotishi. 
42O BunyubouMühghaü, nyi onang naangkubü thenyek sepeinyu tengaiti! No 
khangenbou Dawid shanga kaibü alitibü sanou damentishima.” 

2 Lüngbüdobü 7 

Lembüchem Saüenbü 
(1 Cho 8.62-66) 

1Tou ladang Solomoneibü welau thonkei, khuthük ka wan louyenkei hoba 
juokbü lembü hoba haitibü lembü shuong kho lonshembei, 
kheijinei Bunyubou soneikangbüei lembüchem shenkei. 
2Hobaje ungshedbou shuongei Bunyuboueibü chem to üeten, 
aieilausi Bunyubou soneikangbüei Bunyuboueibü chem shenkei. 



1042 

 

 
   Saopobü Lai 

© 2002, Bible Society of India. 
 

 
 

 

3Hobaje Israel shousi shuong pendouei wan louyenjinei chühko kikei, hoba 
haoen lolo haoeneibü thenyek shon thüka khüpetkei, hoba lembei, 
hoba Bunyubou to olinbü lenko laukei, “Aishanga hao maibü ki, aieilausi 
haoeibü üeisanou ponpen kida.” 
4Kheijinei Choba hoba müt pendouei Bunyubou thedanga haitibü lembü 
kukei. 
5Hobaje Solomon Chobaei masu pongsu hajar saotonyi hoba sanlon hajar sao 
ngaoto saoche lembü kukei. Kho tegü Choba hoba müt pendouei 
Mühghaüeibü chem saüenkei. 
6Hobaje ungshedbou shuong haoen lulueibü kümaleia lekei. Levibü 
shuongeiBunyuboueibü chia kongkin shuong, laobou Dawid 
ChobaeiBunyubou la olinbü lenla shanga kümbei, aieilausi haoeibü üeisanou 
pon- pen kida, haoeneibü kümsileiei nyensang kukei; haoen thedanga 
ungshedbou shuongei teklaang metkei, hoba Israelbü pendou lokei. 
7Hobaje Bunyuboueibü chem thedanga jenyu kabü chemso kho Solomonei 
saüenkei; aieilausi haoei khünei juokbü lembü, hoba sangmai lembü haabüei 
lembei; aieilausi chisaknam lemshon laobou Solomonei kümbei khoei juokbü 
lembü, hoba shausiyung lembü hoba haabü kho ashembo kikei. 
8Kho jih Solomonei lem kho chalou nyetnyet likei, hoba Israelbü pendou hao 
yoa aeibou tan yaangbü che, Hamat to haubü lamnyu ka Ijepbü shushou 
sühko kikei. 
9Hobaje setbounyet haoenei thangyen che kambei, aieilausi lemshang 
saüenbü chalou nyet hoba lem chalou nyet haoenei noukei. 
10Hobaje lit nyetboubü chalou saoto semboua haoei mütshuong kho 
haoeneibü neichem lambo hautikei, hoba Dawid to hoba Solomon to hoba 
hao mütli to Bunyubouei maibü shanga olinyokei, hoba maangpon olinbüei 
hautikei. 

Mühghaü Nyibou Solomon Jungto Longbü 
(1 Cho 8.1-9) 

11Kho tegü Solomonei Bunyuboueibü chem hoba Chobaeibü chem kho 
yeikei; Bunyuboueibü chema hoba haoeibü chema Solomonei kümla 
takbüsanbü pendou haoei thük hapbo kümbei. 
12KheijineiBunyubou nangnak Solomon jungto longkei hoba laukei, “Ngei 
kaibü welau dida, hoba kishang ho kü shanga lembüsabü lembü chem che 
kilabü. 
13Lang aloutila ngei müh khinan apalonga, ayingsi kü mütli yoa ngei shatlim 
hautialonga, 
14ngeibü mütli aoyou kü nyena ngaan ki haoen lolo semboambo laualonga 
hoba welaualonga hoba kü the lamalonga hoba haoeneibü lamnyu amaibü ka 
sepeialonga kheijinei ngei khuthük ka ditlabü hoba haoeneibü shedbü 
apbulabü, hoba haoeneibü kaodak maitilabü. 
15Tou hanei welaubü jungto ngeibü nyek hautilabü, hoba ngeibü nou 
haangkulabü. 
16Aieilausi tou ho chem, ngeibü nyen khünei ponpen kila shanga ngei pienkei 
hoba saüenkei; hoba ngeibü nyek hoba ngeibü maang- pon ponpen khünei 
kilabü. 
17Hobaje ka shangaje kabou Dawidei kümbü tegü nyi kü thedanga paiko 
laualonga, hoba ka la sakkubü tegü pendou nyi kümbo laualonga hoba ngei 
sakkubü ngühkhüm hoba ngeibü matjem shuong jungeikho laualonga, 
18kheijinei kabou Dawid to theyolanyobü Israela songdakla ka shanga müt 
che ongkei akikoje akilabü dogo laubü tegü ngei kaibü sangle yaüenkulabü. 
19Lausikei kanei sepeinyu ngaialonga, hoba ngeibü takletbü ngühkhüm hoba 
ngeibü sakkubü shuong laobou ngei kan thedanga phokukei, kho apyoan lubü 
mühghaü shuong khangenkho hoba lembho laualonga; 
20kheijinei ngei haoen la kubü kaodak ka li yoan pheian aplabü; hoba ho 
chem laobou kü nyen shanga ngei saüenko yeitikei, ngei kü the ka tekan 
aplabü, hoba müt pendou yoa kho ngei amaaphelabü hoba tetlatalabü che 
yeitilabü. 

21“Hobaje ho chem laobou aeibou tonenan ki kho to, ‘AilaBunyubouei ho kao 
hoba hao chem to hai kümbei?’ 
22Hobaje haoenei jongailabü, ‘Aieilausi haoenei jembü pisibou Mühghaü, aoei 
haoen Ijep ka leiyenkei hao inletkei, hoba lubü mühghaü shuong to ikphen 
lambei hoba haoen to lembei; hibü khei yingbü khoei haoei haoen thükto 
khonsak ho pendou loutikei.’ ” 

 2 Lüngbüdobü 8 

Solomonei Kümenleienbü 
(1 Cho 9.10-28) 

1Po saoche thonlama laoboua Solomonei Bunyuboueibü chem hoba haoeibü 
dangkei, 
2Huramei hao la kuan kibü sangnyu shuong Solomonei kümetkei, hoba Israel 
mütli khünei kitikei. 
3Hobaje Solomon Hamath si Zoba to haukei hoba kho thükkei. 
4yamlamanga haoei Tadmor kümbei hoba Hamatha thanshang sangnyu 
shuong haoei kümbei. 
5Haoei tokei Beth Horon sangkhu hoba Beth Horon sangyou kümbei, 
kümthang, bakhün hoba thangtetlabüei sangnyu shuong lelepan phokei. 
6Hobaje Baalath si Solomonei dangbü thanshang pendou hoba haoeibü 
kailong shuong shanga sangnyu pendou koli sepai shuong shanga sangnyu 
shuong hoba Jerusalema hoba Lebanona, hoba haoeibü sangle pendoua ai 
ong Solomonei mangsühkei kho kümbei. 
7Hitbü, Amorbü, Perizbü hoba Hivbü hoba Jebusbü jouan kibü shuong, aoyou 
Israelbü aying, 
8haoen phainei kaonyeka apyoan kibü haoeneibü shousi shuong, aoyou Israel 
shousi shuongei amauti haoen ka Solomonei kayang lekei, hoba kho tegü tat 
sühko kia. 
9Lausikei Israelbü shousi shuong kaje Solomonei haoeibü kümsilei shanga 
sambüla ayeiti; lausikei haoen wapyobü shuong hoba haoeibü lajamleibou 

yoa kongnyu hoba haoeneibü kailong hoba haoeneibü koli sepai thüka 
songdakbü shuong kikei. 
10Hobaje habü ho Solomon Chobaeibü khusabü saoanto anjinsem konglebü 
shuongei mütshuong thüka songdakkei. 
11Hobaje Solomonei Faraoeibü nouyangnyu Dawid sangnyu ka haoei sao 
shanga dangkubü chem to leian angkei, aieilausi haoei laukei, “Ngeibü yak 
Israel Choba Dawideibü chema akilabü, aieilausiBunyuboueibü Saopobü 
Busen louan kibü khüneije Saopobü kia.” 
12Kheijinei Solomonei Bunyubou lemshang laobou haoei chemsophang 
thedanga kümbei khünei juokbü lembü Bunyubou la kukei. 
13Chalou angboua kümla khambü tegütham, Mosaei sakkubü tegü Nounyet, 
lit haanbü hoba po weko lem sem, tokai ajinbü wentek lem, bale lem, hoba 
lemshang neichem lem. 
14Haobou Dawideibü song ngühkhüm tegütham, haoeneibü kümsilei shanga 
ungshedbou shuong janyinbü, hoba chalou angboua kümla khambü kibü tegü 
Levi ungshedbou shuong thedanga nyensangla hoba khangenlabü kümsilei 
shanga, hoba bakhün shanga bakhün lombü shuong haoen janyinbüa pienkei, 
aieilausi Mühghaü müt Dawidei kho tegü sakkukei. 
15Hobaje ajanjan pendou shanga hoba thanbü shuong shanga Chobaei 
ungshedbou si Levi shuong la ai sakkukei, kho ka haoen sukjung angai. 
16Bunyuboueibü chem huongbü chalou ka kho ayei shongko, Solomoneibü 
kümsilei pendou kho hai yeikei. Kho tegüBunyuboueibü chem yeikei. 
17Kheijinei Edom kaonyeka yungkoa Eziongeber si Elath to Solomon haukei. 
18Hobaje Hu- rama hao jungto hao khangenbü shuong danko jahaz shuong 
hoba yungnyu shanga ngebü khangenbü shuong hautikei, hoba Solomon 
khangenbü shuong yoa liko haoen Ofiri to haukei, hoba haka hon khujin 
bang atbü saongao lei to anjinsem sungbakei hoba Solomon Choba jungto 
kho sungbakei. 

2 Lüngbüdobü 9 

Sheba Chobasaoei Peanchühbü 
(1 Cho 10.1-13) 

1 Hobaje ladang Sheba Chobasaoei Solomoneibü nyensang shangabü ditkei, 
phebü sekbüei Jerusalema Solomon takteila shanga shuong yaangbü leian 
ponlem hibü künbü ut shuong hoba hon juong hoba namseklaang künan sao 
loukei; hoba ladang sao Solomon jungto loukei, saoei hao to saoeibü 
maangpona kibü pendou lenyokei. 
2Hobaje Solomonei saoei phebü pendou sao la lenkei; hoba Solomon ka haoei 
sao la alenbü aikei huan akitei. 
3Hobaje ladang Sheba Chobasaoei Solomoneibü songsihon hoba haoei dangan 
kibü chem, 
4hoba haoei shaushang yungshang khümsok, hoba haoeibü sambü shuong 
setbü hoba haoeibü khangenbü shuong hoba haoeneibü neisimei, hoba tokei 
haoeibü thung jungbü shuong, hoba haoeneibü neisimei; 
hoba Bunyubou chem to hao lai angda kho hapjinei touje saoeibü maanga 
laulabü ai akitei. 
5Hobaje saoei Choba to laukei, “Kün kaodaka kaibü kümsilei shuong hoba 
kaibü songsihon shangabü ngei ditbü ngühlang maimaitham kikei. 
6Kho ngeibü nyekei ühüp shongko ngei maialem; hoba kaibü songsihon 
yaangbü kho kü la jamde ongkei alenko kikei; aieilausi ngei ditbü nyensang 
tokei no limakei. 
7Kaibü mütli shuong olinlabü, hoba no khangenbü habü olinlabü, aoyouei ka 
thedanga athakko loda, hoba kaibü songsihon ditda: 
8Bunyubou kaibü Mühghaü haübou yingshi, aoyouei Bunyubou kaibü 
Mühghaü shanga Choba yeila haoeibü Choba setshanga no setitikei ka to 
olinko kikei; aieilausi kaibü Mühghaüei Israel to sanoukei, haoen ponpen 
shanga phokulabü, khei yingsikei haoei no haoen thüka mat jemla hoba 
ngühmai kümla Choba yeitilabü.” 

9Hobaje saoei Choba la hon seret khujin bang atbü saongaoto saoche, hoba 
ponlem hibü hoba namseklaang kukei, hoba tokei Sheba Choba saoei 
Solomon Choba la ponlem hibü kubü tegü aineikei akitei. 
10(Hobaje tokei, Hiram khangenbü shuong hoba Solomoneibü khangenbü 
shuong aoyouei Ofir ka hon jungan loukei, algum bu hoba namseklaang 
shuong jungan loukei. 
11Hobaje Chobaei algum buei Bunyubou chem hoba Chobaeibü chem shanga 
lin kümbo younak kümbei, hoba chia laubü shuong shanga kongkin, tokjin, 
pithung shuong kümbei; hoba Jihuda kaodaka shangied khübü kho 
aijihdangakei hapan achüh.) 
12Hobaje Solomon Chobaei Sheba Chobasao la saoei maikubü pendou, saoei 
ai ong phekei, saoei Choba jungto jungan loubü to liman kukei. Hibü sao 
ngaikei hoba sao hoba saoeibü khangenbü shuong saoeibü kaodak to ngaikei. 

Solomon Chobaeibü Nyaksinam 
(1 Cho 10.14-25) 

13Tou po weko Solomon jungto loubü hon seret khujin bang atbü saongao 
lakto saosemto lak kikei; 
14kho namyak namseibü hoba khüm hebü ayoko kikei, hoba Arabiabü Choba 
pendouei hoba kaonyek kabü governor shuongei Solomon jungto hon hoba 
chandinam sungbakukei. 
15Hobaje Solomon Chobaei honei yaübü aih wekoa hon shekel saongao lak 
jinan kümbei. 
16Hobaje haoei honei yaübü aih saongao sem kümbei; aih wekoa hon shekel 
saongao sembang lekei; hoba Choba Lebanon yamlamang chema khübü kho 
phokei. 
17Chobaei tokei thunyu hau- hei Chobaeibü setshang yaangbü che kümbei, 
hoba kho hon lanbüei jonlepbei. 



1048 

 

 
   Saopobü Lai 

© 2002, Bible Society of India. 
 

 
 

 

18Chobaeibü setshang kho younak lak kikei hoba younakshang che honei 
kümbei, laobou Choba setshanga sapyoan kikei, hoba jijihama ik denshang 
hoba molosaonyu penyi ik denshang nyangko loan kikei. 
19Hobaje younak lak thüka khünei younak che che thon wekoa molosaonyu 
anthüknyi loan kikei; hoba aijihdangakei Choba sanglea kho phatko akitei. 
20Hobaje Solomon Chobaei yungbü thung pendou hon kikei, hoba Lebanon 
yamlamang chem kabü thungsiphau pendou hon lanbü kikei; Solomon 
haangaje chandinam kho aikei weko akitei. 
21Aishanga Choba kho Hirameibü khangenbü shuong yoa Tarshish to haubü 
longchem shuong kikei, po semboubü weko che Tarshishbü longchem shuong 
hon, chandinam, thunyu hauh, meisu, hoba püngau sungbakei. 
22Hibü nyakanama, songahona Solomon Choba kaodak Choba pendou to 
thükkabou kikei. 
23Hobaje kaodakbü Choba pendou Solomon jungto haoeibü maang- pona 
Mühghaüei jinkubü songsihon ditan chühla lamjung loukei. 
24Hobaje haoen mütpem wekoei jembü jongsak chandinam thung, phau, hon 
thung, neisimei, insia- ubu, ponlem hibü, koli hoba gadu po weko khüjobang 
sungbakei. 
25Hobaje koli si kailong shuong shanga Solomoneibü chem hajar lei, hoba 
koli sepai hajar anthüknyi, haoen kho haoeibü kailong sangnyu shuonga hoba 
Jerusalema Choba yoa kitikei. 
26Hobaje haoei Choba pendou thüka Eufrates ka Filistia kaonyek sühko 
songdakkei. 
27Hobaje Chobaei Jerusalema chandinam kho laang tegü hoba cedar bu kho 
Shefela bhuklong tegü apsileko yeitikei. 
28Hobaje Solomon shanga Ijep ka hoba kaonyek pendou ka koli sungbakei. 

Solomoneibü Songdak Tuisho 
(1 Cho 11.41-43) 

29Tou Solomoneibü joubü kümsilei khangbü ka thon sühko thuseibou 
Nathaneibü ngühlia, hoba Shilonbü Ahijaeibü tetenbüa hoba Nebateibü shou 
Jeroboam shanga hapbou Iddoeibü mangsanga doan aki lo? 
30Solomonei Israelbü pendou thüka po saonyi songdakkei. 
31Hobaje Solomon bousi shuong yoa yepbei, hoba haobou Dawid sangnyua 
khünkei; hoba haoeibü shou Rehoboamei hao jeiko songdakkei. 

 2 Lüngbüdobü 10 

Yungkükbü Phangshuongei Khulimbü 
(1 Cho 12.1-20) 

1Rehoboam Shekhem to haukei, aishanga Israelbü pendouei hao Choba yeitila 
Shekhem to louan kikei. 
2Hobaje ladang Nebateibü shou Jeroboamei kho ditkei, (aishanga hao Ijepa 
Solomon Choba thedeng ka khüto satjung hauan kikei) Jeroboam Ijep ka 
longeikei. 
3Hobaje haoenei hautikei hoba hao ngakei; hoba hao hoba Israel pendou 
Rehoboam to joyoko laukei, 
4“Kabouei küneibü buleng atshaitikei; tou khei yingbü khoei kaboueibü 
kümsilei sekbü kho hoba kün thükto haoei jinkubü buleng atshaibü kho 
songoktishi, hoba künei no khangenkho.” 
5Hobaje Rehoboamei haoen to laukei, “Chalou semnyet kian nyibou kü 
jungto kangai,” hoba mütshuong linkei. 
6Hobaje Solomon lang kijinei hao thedanga lobü jaishou shuong to Rehoboam 
Chobaei pheyoko laukei, “Ho mütli la jongaibü ngaitikula kaneikei kü la ai 
dambü kula?” 
7Hobaje haoenei hao to laukei, “Nyi ho mütli to sanouko jungeialonga hoba 
haoen olintialonga hoba haoen to ngühmai joyoalonga kheijinei haoen 
ponpen no khangenbü shuong yinglabü.” 
8Lausikei jaishou shuongei hao la kubü ngüh kho haoei ale, tekan apbei, hoba 
hao thedanga lobü hao him heshou shuong yoa ong ngüh janyokei. 

9Hobaje haoei haoen to laukei, “Habü mütli la jongaibü kula kaneikei kü la ai 
dambü kula? Haoenei kü to, ‘Kabouei kün la küntibü buleng songokbou 
yeitishi dogo lauda.’ ” 
10Hobaje hao him shuongei hao to laukei, “Ka to, ‘Kabouei küneibü buleng 
atshaitikua, lausikei nyi kho kün la songokbou yeitikushi,’ dogo joyobü 
mütshuong to nyi hai lenshi, ‘Küboueibü shenjang toje ngeibü ikjishou aübou 
shangkei, 
11hoba tou kübouei kan la buleng sekbü petikei yingalonga, ngei kan la 
buleng aei ong petilabü; kübouei kan to janglühei sembo shieikoekei, lausikei 
ngeije kan sinkipei shieikoelabü’ dogo laushi.” 
12Hibü “Sembounyet kai” dogo Chobaei laubü tegü Jeroboam si mütshuong 
pendou Rehoboam jungto sembounyet loukei. 
13Hobaje Chobaei haoen to kaangko jongaikei; hoba Rehoboam Chobaei 
jaishou shuongeibü ngüh tekan apbukei, 
14hoba heshou shuongeibü ngüh tegütham Rehoboam Chobaei haoen to 
joyoko laukei, “Kübouei kaneibü buleng atsheitham petikei; lausikei ngei ho 
to aei jinyokulabü; kübouei kan janglühei shieikoekei, lausikei ngeije 
singkipei shieikoelabü.” 
15Hibü Chobaei mütshuong to ngüha ale; aishanga Bunyubouei jembü ngüh 
haüthüktila shanga Nebateibü shou Jeroboam to Shilonbü Ahija danko ai 
laukei kho Mühghaü ka longtibü kikei. 
16Hobaje ladang Israelbü pendouei Chobaei haoeneibü ngüha ale dogo 
chühenkei, mütshuongei jongngaiko laukei, “Dawid yoa kün ai phejan ki? 
Jesseeibü shou to kün phetphan ühambei; mütpem weko lulueibü neichem 
lamashi; tou no Dawid jembü chem to chühashi.” Hibü Israelbü pendou 
lulueibü neichem lambo linkei. 
17Lausikei Jihudaa kibü Israelbü shousi shuong shangaje haoen thüka 
Rehoboamei songdakkei. 

18Kheijinei Rehoboam Chobaei kümaleia leiyeibou Adoniram hautikei, hoba 
Israelbü shousi shuongei laangei tetsi hao haikei. Hobaje Rehoboam Choba 
Jerusalem to satla jembü kailong to angla panteiko haukei. 
19Hibü Israelbüei tat sühko Dawid mütli chung khulimbo louakei. 

2 Lüngbüdobü 11 

Shemaiaeibü Thusei Ngüh 
(1 Cho 12.21-24) 

1Hobaje ladang Rehoboam Jerusalem to loukei; haoei Jihuda hoba Benjamin 
chemdang shuong hajar saongao to saolei pienbü müt lakjaibü shuong, sangle 
kho nyibou sungngaila Israelbü khulimbo wapyola ngashaikei. 
2Lausikei Bunyuboueibü Mühghaü müt Shemaia jungto louan laukei, 
3“Solomoneibü shou Rehoboam Jihudabü Choba hoba Jihudaa Israelbü hoba 
Benjaminbü pendou to lenko laushi, 
4‘Bunyubouei hai lauda, kan üanglabü; mütpem weko jembü chem to 
ngaiashi; aishanga kümsilei ho kü ka ki.’” Hibü haoeneiBunyuboueibü ngüha 
lekei, hoba Jeroboam khulimbo haula kibü ka sepeikei. 

Rehoboamei Lapheishon Shebü 

5Hobaje Rehoboam Jerusalema kikei, hoba khümenla shanga Jihudaa 
sangnyu shuong kümbei. 
6Haoei Bethlehem, Etam, hoba Tekoa kümbei, 
7hoba Bethzur Soko, Adullam, 
8Gath, Maresha, Zif, 
9Adoraim, Lakhis, Azeka, 
10Zora, Aijalon, hoba Heron, habü ho Jihudaa hoba Benjamina khümenla 
kümbü sangnyu shu- ong ki. 
11Hobaje haoei lapheishon shuong kho kangkhühtham kümbei, hoba leiyeibü 
shuong khünei apyokei, hoba shausiyung thanshanga, onang si ih phokei. 

12Hobaje sangnyu pendoua haoei aih si aubu phokei, hoba haoen aibou hau 
kiko yeitikei. Hibü Jihuda si Benjamin hao shangabü kikei. 

Ungshedbü shuong si Levi shuong Jihuda to Loubü 

13Hobaje Israel pendoua kibü ungshedbou shuong hoba Levi shuong haoen 
kishang pendou ka hao jungto loukei. 
14Aishanga Levi shuongei haoen lamshaushang kaodak hoba haoenei kibü 
shuong apyokei, hoba Jihuda si Jerusalem to loukei, aishanga Jeroboam si 
haoeibü shousi shuongei khei haoenei Bunyubou shanga ungshedbou 
kümsilei akümjan dogo shian sattikei; 
15hoba haoei shongh lemshang shanga hoba sanlon paang heangsho hoba 
haoei kümbü masu paangshou shuong shanga ungshedbou pienkei. 
16Hobaje aoyouei jembü maangpona Israel Mühghaü lamla maang angenkei, 
haoen Israel chemdang pendou ka Jerusalem to Bunyubou haoeneibü 
pisiboueibü Mühghaü jungto lemla loukei. 
17Haoenei Jihuda sangle hau kitikei, hoba po sem shanga Solomoneibü shou 
Rehoboam khümenbüa kitikei, aieilausi haoenei po sem Dawid si 
Solomoneibü lama paikei. 

Rehoboam Chemdang 

18Hobaje Rehoboamei Dawideibü shou Jeremoteibü nouyangshou Mahalat 
yakla ngakei, hoba Jesseeibü shou Eliabeibü nouyangshou Abihail yakla lela 
ngakei; 
19hoba saoei hao la shousi shuong bukkukei; Jeus, Shemaria, hoba Zaham. 
20Sao phaiaje haoei Absalomeibü nouyangshou Maaka lekei, saoei hao la 
Abija, Attai, Ziza, hoba Shelomit bukkukei. 
21Rehoboamei hao yak hoba thangnyu pendou tokei Absalomeibü shou 
Maaka sanoukei (haoei yak anthükset hoba thangnyu saosem lekei, hoba 
bousu shou saoto set hoba yaksa shou saosem kikei.) 
22Hobaje Rehoboamei haoeibü jaisinasi shuong yoa Maakaeibü shou Abija 
leiyeibü konglebou pienkei, aieilausi haoei hao Choba yeitila dambü kikei. 

23Hobaje haoei songsihon kiko jungeikei, hoba Jihuda si Benjamin kaodak 
pendoua lapheishon kümbü sangnyu pendoua haoeibü shousi shuong janan 
phokei, hoba haoei haoen la shausiyung souko kukei, hoba haoen shanga 
yaksi shuong kukei. 

 2 Lüngbüdobü 12 

Ijepbü Choba Cheei Jihudabü Sangshibü 
(1 Cho 14.25-28) 

1Ladang Rehoboameibü sangle kaangko sekoktham yeikei, 
haoeiBunyuboueibü ngühkhüm inletkei, hoba hao yoa Israelbü pendou yoan 
kikei. 
2Hobaje Rehoboam Choba po ngaoboubüa, haoeneiBunyubou to maang 
alemsije Ijepbü Choba Shishak Jerusalem khulimbo, 
3kailong hajar cheto saoan hoba koli sepai hajar saosem angkei. Hobaje hao 
yoa loubü shuong Ijep ka Libia, Sukkim hoba Ethio- piabü aweenko haikei. 
4Hobaje haoei Jihudaa kibü kaangbüsekbü sangnyu shuong lekei, hoba 
Jerusalem sühko loukei. 
5Kheijinei thuseibü Shemaia Rehoboam jungto hoba Jihudabü yaangenbü 
shuong jungto loukei. Haoen Jerusalema Shishak shanga kaman kikei, hoba 
haoen to laukei, “Bunyubouei hai lauda, kanei ngo apyokei, hibü ngei kan 
Shishak ika apyokei.” 
6Kheijinei Israelbü yaangenbü shuong hoba Choba haoen lolo eaaoa yeikei 
hoba laukei, “Bunyubou saopobü ki.” 
7Ladang Bunyubouei haoen lolo eaaoa yeibü hapbei, Bunyuboungüh Shemaia 
jungto louko laukei, “Aishanga haoen lolo eaaoa yeia; ngei haoen amautilabü 
lausikei ngei haoen la khümet angetlabü at sakkulabü, hoba Jerusalem thükto 
Shishakeibü ik danko ngeibü maangshat khüpan ajinkulabü. 
8Khei yingsikei haoen hao khangenbü shuong yinglabü, khünei haoenei 
ngeibü kümsilei hoba kaodak sangle kümsilei ngelabü.” 

9Hibü Ijepbü Choba Shishak Jerusalem khulimbo angkei; haoeiBunyuboueibü 
chema thanbü shuong hoba Chobaeibü chem kabü nyaksinam sunglangkei. 
Haoei ajanjan pendou sunglangkei. Haoei tokei Solomonei kümbü aih shuong 
sunglangkei. 
10Hobaje Rehoboam Chobaei khübü jeiko chisaknameibü aih shuong kümbei, 
hoba khübü kho Chobaeibü koukhün lombü khusabü ik to kukei. 
11Hobaje ladüngnei Choba Bunyuboueibü chem to haulaje, lombü shuongei 
khübü kho louan jungan satko hoba nyibou lombü shemjang khüto 
sungngaibako lekei. 
12Hobaje ladang haoei hao lolo sembeiambei Bunyubou maangshat hao 
lepdeje amautilabü lele sepeinyu ngaikei; aeilaleko Jihuda thumaibou kikei. 

Rehoboameibü Songdak Tuisho 

13Hibü Rehoboam Chobaei hao lolo Jerusalema hau kingaikei hoba 
songdakkei. Rehoboam haoei songdakla khangjinei po saonyito che kikei, 
hoba haoei Jerusalema po anthüknyet songdakkei, ho sangnyuBunyubouei 
Israelbü mütli pendou yoka hao nyen khünei phola pienkei. Haoeibü nyu 
nyen Naama, Ammonbü sao kikei. 
14Hobaje haoei amaibü kümbei, aieilausi haoei Bunyubou lamla haoeibü 
maang to alou. 
15Tou Rehoboameibü kümsilei khangbü ka thonbü sühko khübü kho 
thuseibou Shemaia si Iddo thuseiboueibü lüngbüdobü lea doan aki lo? 
Jeroboam si Rehoboam kanglanga wapyo athakko ong kikei. 
16Hobaje Rehoboam haoeibü bousi shuong yoa yepbei hoba Dawid sangnyua 
khünkei, hoba haoeibü shou Abijaei hao jeila songdakkei. 

2 Lüngbüdobü 13 

Jeroboam to Abijaeibü Wapyo 
(1 Cho 15.1-8) 

1Jeroboam Choba po anthükset boubüa Abijaei Jihudaa songdakla khangkei. 

2Haoei Jerusalema po sem songdakkei. Haoeibü nyu nyen Mikaia, Gibeabü 
Urieleibü shou kikei. 
3Tou Abija si Jeroboam kanglanga wapyo kikei. Abijaei sekbülakbü lakoubü 
dan leian lason to haukei, shanenbü müt hajar saongaoto lei hoba hau 
yaangbü lakjaibü hajar saongaoto set leian haukei hoba Rehoboamei hao 
khulimbo lason lokei. 
4Kheijinei Efraim shongha kibü Zemaraim shongha Abija lokei, hoba laukei, 
“Ngeibü ngüha leashi, O Jeroboam hoba Israelbü pendou!” 
5“Israelbü Bunyubou Mühghaüei Israel thüka Chobaeibü kümsilei kho ponpen 
shanga Dawid la hoba haoeibü shousi shuong la thebülanbü jem cheei kukei 
dogo kanei ngela janbü aying lo? 
6Khei yingsikei Dawideibü shou Solomon khangenbou Nebateibü shou 
Rehoboamei jembü Bunyubou khulimbo lokei hoba songdak khulimbo 
meimeikei. 
7Hobaje haang alongbü sousiwat at hao kaijembo kambei hoba Solomoneibü 
shou songsidoei asüh aonbü Rehoboam khulimbo meimeikei hoba haoei 
haoen khulimbo aloenen. 
8Hobaje tou kanei Dawideibü shoueibü ika Bunyuboueibü sangle khulimbo 
lola damda, aieilausi kan dan yaangbü hoba kan la Rehoboamei honeibü 
masu pongsu heangsho kümbubü kan yoa kia. 
9Kan Bunyuboueibü ungshedbou shuong, Aroneibü shousi shuong, hoba Levi 
shuong shian apbei hoba lubü kaodakbü mütli phatko kan shanga 
ungshedbou apho lo? Aoyouei masu pongsu che ayingsi sanlon paang nyet 
jungan jembü lolo khümbo kula louan ai mühghaü shuong aying haoen 
ungshedbou che la yeida aying lo? 
10“Lausikei kün shangaje Bunyubou kho küneibü Mühghaü ki, hoba künei 
hao üpyo; künje Aroneibü shousi shuongei hoba Levi shuongei ungshedbou 
kümeileiei Bunyubou to khangenda; 

11hoba haoenei ngeyang weko hoba nangnak weko juokbü lembü hoba 
ponlem teibü jikda, hoba khümsok saopobüa wentek thanshaian phoda, hoba 
honeibü wanthunga hantin shuong kho nangnak weko jikda 
aishangaBunyubou küneibü Mühghaüei sakkubü künei jungeida, lausikei 
kaneije hao apyokei. 
12Chühashi, küneibü khua kün yoa Mühghaü kia, hoba kan khulimbo 
lashuokla ungshedbou shuongei lason teklaang metla jungakei, O Israel 
shousi shuong, Bunyubou kaneibü pisiboueibü Mühghaü khulimbo tewapyo, 
aieilausi kanei athüklabü.” 
13Lausikei haoen thükto phai ae ka kaijembo Rehoboamei panget lela 
hautikei, kho tegü haoeibü sepai dan Jihudabü thedanga kikei, hoba panget 
lebü shuong haoen phainei kikei. 
14Hobaje ladang Jihudaei chühkei, chühashi, lason kho haoen thedanga hoba 
phainei kikei, hoba haoenei Bunyubou to ngekkei hoba ungshedbou shuongei 
teklaang metkei. 
15Kheijinei Jihudabü mütshuongei la pangkei. Hobaje Jihudabü mütshuongei 
la pangkei, Mühghaüei Abija si Jihudabü thedanga Jeroboam si Israelbü 
pendou athük haptikei. 
16Hobaje Israelbü Jihudabü thedang ka satyokei, hoba Mühghaüei haoen ik to 
Israel kukei. 
17Abija hoba haoeibü mütshuongei haoen juong haitikei; hibü Israelbü 
haibüei tuongtibü lanthükbü hajar saongao ngao. 
18Kho tegü Israelbü kho jihaphaia setlepbei hoba Jihuda mütshuongei 
thükkei, aieilausi haoenei Bunyubou haoeneibü pisibou Mühghaü to mailem 
phokei. 
19Hobaje Abijaei Jeroboam shijung haukei, hoba hao ka hapbü sangnyu 
shuong, Bethel, Jeshana hoba Efron yoa sang shuong sungkei. 
20Abijaeibü chaloua Rehoboamei jembü hau ühüpngai; hoba Bunyubouei hao 
to ngümbei, hoba hao haikei. 

21Lausikei Abijaeibü hau yaangan apbei. Hobaje haoei yak anthüklei ngakei, 
hoba bousu shou saoto nyi hoba yaksa shou anthüklak kikei. 
22Abijaeibü joubü kümsilei, haoeibü the- chüh, hoba haoei lenan phobü ngüh 
Iddo thuseiboueibü ngühlia doan kia. 

 2 Lüngbüdobü 14 

Asa Chobaei Ethiopiabü Thükbü 

1Hibü Abija bousi shuong yoa yepbei, hoba haoenei Dawid sangnyua hao 
khünkei, hoba haoeibü shou Asaei hao jeila songdakkei, hao haanga kaonyek 
sangsembo po an kikei. 
2Hobaje Asaei Bunyubou haoeibü Mühghaü thea ai maikei hoba tükde kho 
kümbei. 
3Aishanga haoei küksithang lemshang hoba shongh lemshang sungan apbei, 
hoba saopobü thaonyu shuong leilukukei, hoba Ashera kuikui wapan 
koutikukei, 
4hoba Bunyubou haoeneibü pisibou Mühghaü lamla, hoba ngühkhüm hoba 
sakkubü kümla sengkukei. 
5Tokei Jihudabü sangnyu pendou ka haoei shongh lemshang hoba 
chanyueibü noksa shuong sunglangkukei, hoba hao phanga sangle kho hakso 
kikei. 
6Hobaje haoei Jihudaa lapheishon sangnyu shuong kümbei; aishanga kaon- 
yek kho küpjemetnyu kikei, hoba khübü po shuonga hao wapyo akitei; 
aieilausi Bunyubouei hao la hakso kukei. 
7Aishanga haoei Jihuda to laukei, “Senei habü sangnyu kümbho, hoba khübü 
kho kümthang hoba lapheishon thon bakhün hoba thangtetei kaijembho, 
kaonyek kho tokei seneibü, aieilausi senei Bunyubou seneibü Mühghaü 
lambei, senei hao lambei hoba haoei sen la pendou aenei hakso kukei.” Hibü 
haoenei kümbei hoba ongayasetham kikei. 

8Hobaje Asaei saolang aih hoba aubu jungbü lakoubü tan che kikei. Jihuda ka 
hajar saongao sem hoba Benjamin ka aih hoba lau jungbü hajar saoanto 
saolei khübü pendou maangkaangbü hoba hau yaangbü müt kikei. 
9Hobaje haoen khulimbo Ethiopiabü Zera lakoubü dan million che hoba 
kailong saongao sem longkei, hoba Maresha sühko loukei. 
10Kheijinei hao to haüyola Asa haukei, hoba haoenei Mareshaa Zefatha pholia 
lason lin küman lokei. 
11Hobaje Asaei Bunyubouhaoeibü Mühghaü to ngekkei, hoba laukei, 
“Bunyubou, ka to limbo hau yaangbou hoba hau akibou kanglanga ao aki; 
kün to thuikai, OBunyubou küneibü Mühghaü; aishanga künei ka to 
maanglemda, hoba kaibü nyena ho tan khulimbo kün louakei, O Bunyubou, 
no küneibü Mühghaü; kakhu limbo müt la thük tühüpti.” 
12Hibü Bunyubouei Asa si Jihudabü thedanga Ethiopiabü thükkei; hoba 
Ethiopiabü hatla satkei. 
13Hobaje Asa si hao yoa kibü shuong haoen Gerar sühko shijung haukei; hoba 
Ethiopiabü che ongkei langkei jouan aki shongko tuongtikei; 
aishanga Bunyubou thedanga hoba haoeneibü lakjaibou tan thedanga haoen 
mautikei, hoba haoenei shian apbü peisilei juong sunglangkei. 
14Hobaje Gerar kaijembo sangnyu pendou haoenei shikei, 
aishanga Bunyubou to hatbü haoen thükto loukei; hoba haoenei sangnyu 
pendou phekenkei; aishanga soletbü juong haoen to kikei. 
15Haoenei samkeisamukeibü chem shuongkei panan apbukei, hoba san juong 
hoba ut sunglangkei, hoba Jerusalem to ngaikei. 

2 Lüngbüdobü 15 

Asaeibü Kümetbü 

1Hobaje Mühghaü soushou Obedeibü shou Azaria jungto loukei, 
2hoba hao Asa to haüyola haukei, hoba hao to laukei, “Kanei kü to ditshi, Asa 
hoba Jihuda hoba Benjamin pendou; kan Bunyubou yoa kibü jihsiphaia hao 

kan yoa kia; hoba kanei hao lamalonga, kanei hao haplabü; lausikei kanei 
hao apyoalonga, haoei kan apyolabü. 
3Tou jih lounyu maimaitham Mühghaü ayoko Israel kikei, hoba lenbou 
ungshedbou akiko, hoba ngühkhüm akiko kiteikei. 
4Lausikei ladang haoen khonsaka haoenei Bunyubou Israelbü Mühghaü 
jungto sepeikei hoba hao lambei, haoenei hao hapbei. 
5Khübü chaloua ao haulaje ayingsi ao loulaje hao solo akitei, aishanga 
kaonyeka kibü pendou panglangbü yaangei khonsaktikei. 
6Haoen netla yeiko leilukei, phangei phang sangnyuei sangnyu khulimyokei, 
aishanga Mühghaüei haoen khonsaklabü den denei khonkutikei. 
7Lausikei kan maang kaangko kishi, hoba kaneibü ik hau tengai; aishanga 
kaneibü kümsilei pailetkulabü.” 
8Hobaje ladang Asaei habü ngüh hoba Obed thuseibouei tetenbü ditkei, hao 
maang kangngaikei, hoba Jihuda si Benjamin kaodak pendou ka hoba haoei 
lebü Efraim shongh kaodak sangnyu shuong ka mangsenlabü shuong apbei, 
hoba haoei Bunyuboueibü chemsopang thedanga kibü Bunyubou lemshang 
haansang yeitikei. 
9Hobaje Jihuda si Benjamin pendou hoba Manasse ka hoba Simeon ka haoen 
yoa homan kibü shuong hai kamshaitikei: aishanga ladang 
haoenei Bunyubou haoen yoa kia dogo chühenkei Israel ka müt juong hao 
yoa thipbei. 
10Asaei songdakbü po anthük ngaoboubü lit semboubüa haoen Jerusalema 
takshatkei. 
11Haoenei sang shibü ka soletbü sungbabü ka haoenei ho 
chaloua Bunyubou la masu pongsu saongao nyet hoba sanlon hajar nyetei 
lembei. 
12Hobaje Bunyubouhaoeneibü pisibou Mühghaü haoeneibü maangpon 
khümboei hoba haoeneibü soushou khümboei lamla theyolanyokei; 

13hobaBunyubou Israel Mühghaü ao- youei alamlaje, heshou yingsikei, 
jaishou yingsikei haitilabü. 
14Hobaje ngüh yaangbüei hoba uihinbüei hoba teklaang metko 
haoenei Bunyubou to theyolanyokei. 
15Hobaje Jihudabü pendouei theyolanyobüa olinyokei, aishanga haoenei 
haoeneibü maangpon pendouei theyolanyokei hoba haoeneibü maangdak 
pendouei hao lambei; hoba haoenei hao hapbei; hobaBunyubouei haoen la 
haoen kaijembo hakso kukei. 
16Tokei Asa Chobaei haoeibü pi yaksanyu Maaka Chobasao akümtila shanga 
haoei kuktikei, aieilausi saoei mangsenlabü noksa Ashera mühghaü sao 
heangsho kümbei; hoba Asaei saoeibü noksa kho wapan koutikei, hoba kho 
thamngu la yeitikei, hoba kho Kedron shushou yomanga jikkei. 
17Lausikei shonghkhua lembüje haoei sungan üp; khei yingsikei Asaeibü 
maangpon haoeibü langkei süngaBunyubou to ngühmaang lanko kikei. 
18Hobaje Mühghaü chem to haobouei khümbo kubü peisilei hoba haoei 
jembü lolo khümbo kubü peisilei, chandinam, hon hoba thungsi- phau 
shuong haoei sungbakei. 
19Hobaje touje Asa songdakbü po khujinto ngao boubü sühkoje wapyo akitei. 

 2 Lüngbüdobü 16 

Israelbü Yoa Lusakbü 
(1 Cho 15.17-22) 

1Asaei songdakbü po khujinto lakboubüa Israel Choba Baashaei Jihuda 
khulimbo angkei, hoba Jihuda Choba Asa jungto aokei üangla ayingsi alottila 
shanga haoei Rama kümbei. 
2Kheijinei AsaeiBunyuboueibü chem hoba Chobaeibü chem thanshang ka 
chandinam si hon sungkei hoba khübü kho Damaskaa kibü Seria Choba 
Benhadad jungto hautiko laukei, 

3“Kübou si kabou ham kanglanga kibü tegü seti kanglanga thangjam kikho; 
chühashi, ngei ka jungto chandinam hoba hon hautida; hauashi, Israel Choba 
yoka kan thangjam leiluashi, khoei ong haoei kü ka sukngailanglabü.” 
4Hobaje Benhadedei Asa Choba to ngüha lekei, hoba Israelbü sangnyu shuong 
khulimbo haoei lakoubü shuong dan thükto lajamleibü shuong hautikei, hoba 
haoenei Ijon, Dan, Abelmaim, hoba Naftali thanshang sangnyu pendou shian 
apbei. 
5Hobaje ladang Bashaei kho ditkei, haoei Rama kümbü ka nangkei, hoba 
haoeibü kümsilei thaktikei. 
6Kheijinei Asa Chobaei Jihuda pendou sungkei, hoba Bashaei chem dangko 
kibü Rama laang hoba bu haoenei sunglangkei, hoba khübü khoei haoei Geba 
si Mizpa kümbei. 

Thuseibou Hanani 

7Kho chaloua Asa Choba jungto thuseibou Hanani loukei, hoba hao to laukei, 
“Nyi Bunyubou kaibü Mühghaü to maangalembo Siriabü Choba to 
maanglembü haangjung ka ka Siriabü lakjaibü dan lintikua. 
8Ethiopiabü hoba Libiabü kailong shuong hoba koli sepai shuong lakoubü dan 
juong aying lo? Khei yingsikei nyi Bunyubou to maanglemsije haoei haoen 
kaibü ik to kukei. 
9Aishanga aoyoueibü maangpon Bunyubou aenei tükde ki haoen shanga 
haoeibü hau lenla kaodak khümbo thüka haoeibü nyek hau longai dogo 
nongaida. Khünei nyi ngoualoua küma; aishanga tou ka jaüanje nyi wapyo 
kilabü.” 
10Kheijinei Asaei thuseibou to maangpokkei, hoba hao thüngshanga phokei, 
aieilausi kho haangjung haoei hao to khauangkei. Hobaje khüto yoko Asaei 
müt at üeisanou akiko khonkutikei. 

Asaeibü Songdak Thonbü 
(1 Cho 15.23-24) 

11Asaeibü kümsilei khangbü ka thonbü sühko, Jihuda hoba Israel Choba 
shuong lea doan kia. 

12Haoei songdakbü po khujinto güboubüa Asaeibü youa shat baukei, hoba 
haoeibü shat kho aeibou amaiko yeikei; khei yingasikei haoeibü shat shanga 
haoei Bunyuboualam, lausikei daktar shuong ong lambei. 
13Hobaje haoei songdakbü po saonyito che boubüa haian haoeibü pisibousi 
shuong yoa yepbei. 
14Haoenei hao Dawid sangnyua hoba haoei jakan phobü heea khünkei, hoba 
ponlem maibü hoba ponlem phang phanga hibü moli ngebü shanenbüei 
lamlebüei nyakbü shen haoei phokei hoba hao hangenko haoenei wan yaang 
metkei. 

2 Lüngbüdobü 17 

Jehoshafat Choba Yeibü 

1Hobaje hao shou Jehosha- fatei hao jeiko songdakkei; hoba Israel khulimbo 
hau king- aikei. 
2Hobaje lapheishon kümbü Jihudabü sangnyu pendoua haoei sepai phokei 
hoba Jihuda kaodaka hoba Efraim sangnyu shuong laobou haobou Asaei 
sungkei khünei sepai lombü dan phokei. 
3Hobaje Bunyubou Jehoshafat yoa kikei, aieilausi haoei haobou Dawid 
shaangla paibü lamnyua paikei hoba haoei Baal alam; 
4lausikei haoei haoboueibü Mühghaü lambei, hoba haoei sakkubüa paikei, 
hoba Israelbüei kümbü phai asem. 
5Hibü haoeibü ika sangle kaangtikei; hoba Jihudabü pendouei Jehoshafat 
jungto jongsak sungbakei; hoba haoei nyaksinam hoba nyensang nyenhang 
juong kikei. 
6Hobaje Bunyuboueibü lamnyua haoeibü maangpon kaangkhühtham kikei, 
hoba aeila leko Jihuda ka haoei shongh khua lemshang hoba Ashera sungan 
aptikei. 
7Tokei haoei songdakbü sembou poa haoei leiyeibü Benhail, Obadia, 
Zekharia, Nethaniel, hoba Mikaia, Jihuda sangnyu shuonga songlenla 
hautikei. 

8Hobaje haoen yoa Levibü Shemaia, Nethania, Zebadia, Asahel, Shemiramot, 
Jehonathan, Adonija, Tobija, hoba Tob Anonija, khübü Levibü yoa Elishama 
hoba Jehoram ungshedbou shuong hautikei. 
9Hobaje Bunyuboueibü ngühkhüm le haoen yoa jungan haoenei Jihudaa 
songlenko haukei, hoba haoenei Jihudabü sangnyu pendou shoongko mütli 
yoa songlenkei. 

Jehoshafat Yaangenbü 

10Hobaje Jihuda kaijembo kibü sangle pendou thüka Bunyubou to hatbü 
kikei, hibü Jehoshafat khulimbo haoenei awapyo. 
11Hobaje Filistiabü ateije Jehoshafat la jongsak sungbakukei, hoba khüm 
shanga chandinam kukei; hoba Arabiabüeikei hao la sanlon paang hajar 
nyetto saongao nyet sungbakukei. 
12Hobaje Jehoshafat aeibou yaangenkei; hoba haoei Jihudaa laang chem 
hoba thanshang sangnyu shuong kümbei. 
13Hobaje Jihuda sangnyu shuonga haoei nyaksinam juong jankuko kikei, 
hoba Jerusalema hau yaangbü lakjaibü shuong kikei. 
14Hobaje pithen bouthen haangphai ka webü hai kikei; Jihuda ka hajar thüka 
leiyeibü, Adna lajamleibou, hoba hao yoa hau yaangbü wapyobü müt hajar 
saongao sem; 
15hao to thenbou kho Jehohanan, lajamleibou, hoba hao yoa hajar saoanto 
saolei, 
16hoba hao to thenbou Amasia, Zikrieibü shou, haoei jembü lolo Bunyubou la 
maanglansele kukei, hoba hao yoa lakjaibü müt hajar saoan, 
17Benjamin ka Eliadas lakjaibou müt che, hao yoa lau si aih jungbü hajar 
saoan, 
18hoba hao to thenbou Jehozabad yoa hajar sao ngaoto saolei wapyola 
lamlean kibü. 

19Lapheishon shebü sangnyu shuonga Jihuda pendoua Chobaei apyobü 
Chobaeibü kümaleia kikei. 

 2 Lüngbüdobü 18 

Mika Thuseibouei Ahab la Maangsanglabü Kubü 
(1 Cho 22.1-28) 

1Tou Jehoshafat nyaksinam hoba nyenhang juong kikei; hoba haoei Ahab to 
yen lambei. 
2Hobaje po shisho kian hao Ahab jungto Samaria to yankei. Hobaje Ahabei 
sanlon hoba masu juong hao shanga hoba hao yoa kibü shanga haitikei, hoba 
hao yoa Ramoth Gilead khulimbo angla thungeijangeikei. 
3Hobaje Israelbü Chobaei Jihudabü Choba Jehosha- fat to laukei, “No kü yoa 
Ramoth Gilead to longasao?” hoba haoei hao to jongaikei, “Ngo no tegü ong, 
hoba ngeibü mütli kaibü mütli tegü ong ki; hoba kün ka yoa wapyoa yolabü.” 
4Hobaje Jehosha- fatei Israel Choba to laukei, “Ngei sudajada, 
tat Bunyuboueibü ngüh shanga phean chühashi.” 
5Kheijinei Israel Chobaei ungshedbou shuong kamshaitikei, müt saongao lei, 
hoba haoen to laukei, “Kün Ramoth Gilead lason to haula si ngei haiyeila?” 
hoba haoenei laukei, “Angashi, aishanga Mühghaüei Chobaeibü ik to 
jinkulabü.” 
6Lausikei Jehoshafatei laukei, “Bunyuboueibü thuseibü lubü che ongkei aki 
lo?” 
7Hobaje Israel Chobaei Jehoshafat to laukei, “Bunyubou to phela shanga tokei 
müt che, Imlaeibü shou Mikaia kia; lausikei ngei hao to mangsenda, aieilausi 
haoei ladangkei kü shanga maibü atetenkuda, lausikei ponpen amaibü ong 
tetenkuda.” Hobaje Jehoshafatei laukei, “Chobaei khei telauma.” 
8Kheijinei Israel Chobaei leiyeibü che ngakei hoba laukei, “Imlaeibü shou 
Mikaia tongde leiba.” 

9Tou Israelbü Choba si Jehoshafat Choba hele lean Choba setshanga setan 
kikei; hoba Samaria bakhün to atshang amshanga haoen setan kikei, hoba 
haoen thedanga thuseibü pendouei tetenko kikei. 
10Hobaje Kenaanaeibü shou Zedekiaei jembü lolo namjuei laang kümbei hoba 
laukei, Bunyubouei hai lauda, “Habüei kanei Siriabü haoen amauti shongko 
kanei aüan aplabü.” 
11Hobaje thuseibü pendouei khei tetenkei hoba laukei, “Ramoth Gilead to 
angashi hoba thük hapshi; Bunyubouei kho Chobaeibü ik to kulabü.” 
12Hobaje Mikaia ngala hautibou ngühlang künbouei laukei, “Chühashi, 
thuseibü pendouei Choba shanga ngüh maibü jetei ong kia, kaibü ngühkei 
haoeneibü tegü yingshi, hoba ngühmai laushi.” 
13Lausikei Mikaiaei laukei, “Bunyubou lang ki shongko ngeibü Mühghaüei ai 
lauda, kho ngei laulabü.” 
14Hobaje hao ladang Choba jungto loukei, Chobaei hao to laukei, “Mikaia, 
kün Ramoth Gilead to wapyola angla si ayingsi ngei haiteila?” Hobaje haoei 
jongaikei, “Angashi hoba thük hapshi, haoen kaibü ik to kulabü.” 
15Lausikei Chobaei hao to laukei, “Ngei ladüngnei ka to Bunyubounyena 
tükde ong lenshi dogo theyolanyoko lentila?” 
16Hobaje Mikaiaei laukei, “Ngei Israelbü pendou sanlombü akibü tegü linan 
hapa;” hoba Bunyubouei laukei, “Habü ho bunyu akibü, mütshuong sangmaia 
jembü chem to ngaiashi.” 
17Hobaje Israel Chobaei Jehoshafat to laukei, “Ngei ka to kü shangabü haoei 
amaibü to liman aikei maibü atetenlabü dogo alen lo?” 
18Hobaje Mikaiaei laukei, “Hibü Bunyuboueibü ngüh ditashi; 
ngeiBunyubou Choba setshanga setan, hoba khuthükbü tan pendou haoeibü 
mae aenei hoba nanaenei loan hapa; 



1066 

 

 
   Saopobü Lai 

© 2002, Bible Society of India. 
 

 
 

 

19hoba Bunyubouei laukei, ‘Aoei Israelbü Choba Ahab, hao Ramoth Gilead to 
angan tuongtila shanga suletla?’ Hobaje cheei che laukei, hoba lubü cheei che 
laukei. 
20Kheijinei sou che thedang aeto loukei, hoba Bunyuboujunga loan laukei, 
‘Ngei hao suletlabü.’ Hobaje Bunyubouei hao to laukei, ‘Ai huoneiyouei?’ 
21Hobaje haoei laukei, ‘Ngo haulabü, hoba haoeibü thuseibü shuong sembung 
pendoua yepeijawebü soushou jinkulabü.’ Hobaje haoei laukei, ‘Nyi hao 
suletlabü, hoba nyi thük haplabü; hauashi hoba kho tegü kümashi.’” 
22Hibü tou chühashi, “Bunyubouei khübü kaibü thuseibü sembunga 
jinkua; Bunyubouei ka shanga amaibü joyoa!” 
23 Kheijinei Kenaanaeibü shou Zedekia nyangko loukei hoba Mikaiaeibü 
omlanga ipbei, hoba laukei, “Bunyuboueibü soushou kü jungka ka to joyola 
laobou lam ka haukei?” 
24Hobaje Mikaiaei laukei, “Chühashi, no lolo hula shanga shemjang 
maangkabü to atbü chaloua nyi haplabü.” 
25Hobaje Israel Chobaei laukei, “Mikaia lapan leiba, hoba sangnyua governor 
Amon jungto hoba Chobaeibü shou Joash jungto leian hauashi; 
26hoba lenashi, Chobaei hai lauda, ho müt thüngshanga phoashi, hoba ngo 
sangmaia alongei shongko nyak shibang hoba dei shibangei pangteishi.” 
27Hobaje Mikaiaei laukei, “No sangmaia longeialonga Bunyubouei kü to 
ajoyo;” hoba haoei tokei laukei, “Mütli pendouei ngei laubü ngüh kho 
ditashi!” 

Ahab Haibü 
(1 Cho 22.29-35) 

28Hibü Israelbü Choba si Jihudabü Choba Jehoshafat Ramoth Gilead to 
angkei. 
29Hobaje Israel Chobaei Jehoshafat to laukei, “Ngei ngo lolo hukoshepbo 
lason to atlabü, lausikei nyije kaibü hele leashi.” Hibü Israel Chobaei hao lolo 
hukoshepbo hele lekei; hoba haoen lason to haukei. 

30Tou Siriabü Chobaei haoeibü kailong shuong thüka lajamleibou shuong la 
sakkuko laukei, “Hanbü ayingsi yaangbü to tewapyo, lausikei Israelbü Choba 
to ong wapyoshi.” 
31Hobaje ladang kailong lajamleibou shu- ongei Jehoshafat hapbei, haoenei 
laukei, “Ho Israelbü Choba kho.” Hibü hao khulimbo wapyola haoen 
sepeikei, hoba Jehoshafatei ngekkei, hoba Bunyubouei hao to thuikei, hoba 
Mühghaüei haoen hao ka kuktikei. 
32Aishanga ladang kailong shuong lajamleibouei kho Israelbü aying dogo 
ngekei, hao shijung haubü ka haoen sepeikei. 
33Lausikei müt cheei haoeibü lau mangthem bühkei, hoba Israelbü Choba la 
phakshuok to kipan jinkukei, hibü haoei haoeibü kailong leibou to laukei, 
“Sepeiashi, hoba lason ka ngo langshi, aieilausi ngo leilua.” 
34Hobaje khünyet lashuok kangan kikei, hoba Israelbü Chobaei haoeibü 
kailonga angan setan Siriabü ae yeian chasemlam asühshongko haiteikei; 
hoba chanyu neplamto hao haikei. 

2 Lüngbüdobü 19 

Thuseibü Cheei Jehoshafat to Hakngaibü 

1Hobaje Jihudabü Choba Jehoshafat Jerusalema haoeibü chem to sangmaia 
ngaikei. 
2Hobaje thuseibou Hananieibü shou Jehu hao shuokla haukei, hoba 
Jehoshafat Choba to laukei, “Nyi amaibü to thuilabü hoba Bunyubou to 
mangsenbü to ong sanoulep lo? Ho kümsilei shanga Bunyubou thedang ka ka 
thükto maangshat louakei. 
3Khei yingasikei, ka to maibü at ngei hapakei, kho, nyi kaonyek ka Ashera 
apbua hoba Mühghaü lamla kaibü maangpon kuakei.” 

Jehoshafat Kümetbü 

4Hobaje Jehoshafat Jerusalema kikei; hoba haoei Beersheba ka shongh 
kaodak Efraim to nyibou mütshuong yoa haukei hoba haoen nyibou 
haoeneibü pisibou Mühghaü, Bunyubou jungto leian longeikei. 

5Hobaje taklepan kibü Jihuda sangnyu kaonyek pendoua matjembü shuong 
phokei, sangnyu weko hoba matjembü shuong to laukei, 
6“Kanei ai kümda damanchühashi; aishanga müt shanga aying, 
lausikei Bunyubou shanga kanei mat jemda; hoba hao kan yoa mat jembüa 
kia. 
7Tou hibü Bunyubou to hatbü kan yoa kishi; maangsangashi hoba kümashi; 
aishanga seneibü Mühghaü to shed shonbü, ayingsi müt the chühbü ayingsi 
besa lebü ai aki.” 
8Tokei Jehoshafatei Jerusalema Levibü hoba ungshedbou hoba Israelbü 
chung jaishou at Bunyubou shanga hoba lemenbüa janthetbü kula pienkei. 
Hobaje haoen Jerusalem to louan kikei. 
9Hobaje haoei haoen la sakkuko laukei, “Haü, kanei maangpon pendouei 
maanglemenko, hoba Bunyubou to souhatbüa kümjan. 
10Ladang ong kaneibü jaisinasi shuong haoeneibü sangnyua kibü shuong ka 
sii angbü shanga ngühkhüm ayingsi sakkubü shanga songle ngühkhüm 
ayingsi sakkubü shanga songle ngühkhüm ayingsi jaletbü ngühkhüm ayingsi 
takletbü ngühkhüm shanga kan jungto ngühsaknepbü loulaje, 
khei Bunyubou junga haoenei shed ashonla hoba kan thükto hoba haoen 
thükto maangshat aloula kanei haoen to maangsangla lenashi; ho kümashi 
hoba kanei shed ashonlabü. 
11Hobaje chühashi,Bunyuboueibü kümsilei pendoua kan thüka ungshedbou 
Amaria kia; hoba Ishmaeleibü shou Zebadia Jihudaeibü chung Chobaeibü 
kümsilei pendou thüka ikjai ki; hoba kan thedanga ikjaileko Levibüei 
khangenlabü, maangkaangko kümashi, hoba maibü shuong 
yoaBunyubou kishima!” 

 2 Lüngbüdobü 20 

Edom Khulimbo Wapyo 

1Kho phaia Moabbü, Ammonbü, hoba haoen yoa Meunbü Jehoshafat 
khulimbo wapyola loukei. 

2Hobaje müt at louan Jehoshafat to lenkei, “No khulimbo tan yaangbü che 
yungnyu khatjung hauan Siria ka louada, hoba chühashi, haoenei Hazazon 
Tamar (kho Engedi) shia.” 
3Hobaje Jehoshafat hatkei, hoba hao loloBunyubou lamla meimeikei, hoba 
Jihuda khümboa mühei nyengla huiletkei. 
4Hobaje Bunyubou ka thuibü lamla shanga Jihudabü liko yoshaikei, khei 
Jihudabü sangnyu pendou ka haoenei Bunyuboulamla loukei. 
5Hobaje Jihuda si Jerusalem thangyena Bunyubouchema haanbü chemsoa 
Jehoshafat lokei, 
6hoba laukei, “OBunyubou, küneibü pisibou Mühghaü, khuthüka no 
Mühghaü aying lo? hoba phangshuong sangle pendou thüka no songdakbou 
aying lo? Kaibü ika sei si hau kia, hibü aoeikei kakhu limbo aloenenda, 
7O küneibü Mühghaü, ho kaonyeka kibü shuong kaibü mütli Israelbü thedang 
ka shian apan kaibü thangbou Abraham lilabü la ponpen shanga kukei aying 
lo? 
8Hobaje haoen khünei kida, hoba kaibü nyen shanga hanei saoposhang che 
kümbei hoba laukei, 
9Kün thükto thushed loualonga in, matjembü, shatsinyat lim, ayingsi 
mühsinou loualonga, künei ho chem thedanga hoba ka thedanga lolabü, 
(aieilausi ho chema kaibü nyen kia) hoba küneibü khonsaka ka to ngeklabü, 
hoba nyi ditlabü hoba nyi khümenlabü. 
10“Hobaje tou Ammon, Moab, Seir shongh mütshuong to chühashi, aoyou Ijep 
ka loujinei nyi Israelbü la ashiti. 
11Chühashi, nyi kün la phet phanla kubü, ka shangabü ka kün shian apla 
louan kün la haoenei pailettiko lauda. 
12O küneibü Mühghaü, nyi haoen thüka mat jemlep lo? aishanga kün 
khulimbo loubü ho tan yaangbü khulimbo kün hau aki, ai kümla künei 
angekei, lausikei küneibü nyek ka thüka kia.” 

13Hobaje Jihudabü pendou Bunyubou thedanga haoeneibü shousi yaksi 
hanbüshou sühko yoan lokei. 
14Kheijinei kaman kibü shuong yoa Zekhariaeibü shou Jahaziel, Benaiaeibü 
shou Jeieleibü shou, Mathaniaeibü shou Asaf shousi shuong Levibü 
thükto Bunyubousoushou loukei. 
15Hobaje haoei laukei, “Ditashi, Jihuda si Jerusalema kibü pendou hoba no 
Jehoshafat Choba; Bunyubouei hai lauda, ‘Kan tehüt, ayingsi ho tan yaangbü 
shanga maang apbo teki; aishanga lason kho kaneibü aying, Bunyuboueibü 
ki. 
16Ngiet kanei haoen khulimbo yanashi, chühashi, haoen Ziz aeto angbü lam 
to loulabü, hoba Jeruel yam chaangbou pholi thon aenei kanei haoen 
haplabü. 
17Kho lasona kanei wapyola akhamlabü; jembü loshanga hoba kan 
yoa Bunyubou khümenbü kho to chüh- ashi, O Jihuda hoba Jerusalem tehüt; 
ayingsi maang tüp; ngiet haoen khulimbo hauashi; aishanga Bunyubou kan 
yoa kia!’ ” 
18Hobaje Jehoshafatei jembü thenyek kaoa shatko khüpetkei; hoba Jihuda si 
Jerusalema kibü pendou Bunyubou thedanga khü- petan lembei. 
19Hobaje Levibü Kohateibü shousi shuong; Koraeibü shousi shuong, ngühlang 
yaangbüei Bunyubou Israel Mühghaü nyen sangla lokei. 
20Hobaje haoen ngeyang enyu pikei hoba Tekoa yam to haukei, hoba haoen 
haujinei Jehoshafat lokei hoba laukei, “Kü to ditshi, O Jihuda si Jerusalema 
kibü shu- ong; Bunyubou kaneibü Mühghaü to mailemshi, khünei kan 
khümenlabü, haoeibü thuseibü to mailemshi, khünei kan thük haplabü.” 
21Hobaje haoei müt shuong to wapyoan phaia sepai tan thedanga, saopobü 
hele lean Bunyubou to chia laulabü hoba nyen sangko Bunyubou la nyensang 
kuashi, aieilausi haoeibü üeisanou ponpen kida, dogo haoen haujinei laulabü 
haoei pienkei. 

22Hobaje ladang haoenei chia laula hoba nyen sangla khangkei, haoen 
khulimbo louan kibü Ammonbü, Moabbü, hoba Seirbü shongh müt shuong 
khulimbo Bunyubouei thoan kiteikei, khünei haoeneibü lason kho jangtikei. 
23Aishanga Ammonbü si Moabbü shousi shuong Seir shongha kibü shuong 
khulimbo lokei, haoen khümbo haitila hoba mautila shanga hoba ladang 
haoenei Seira kibü shuong langlangko thonan aptikei, mütpem wekoei cheei 
che, cheei che mautila thuikei. 
24Ladang Jihudabü lamang lapheishon khüto loukei, haoenei shuong yaangbü 
aeto chühkei, hoba chühashi, haoen kho kaoa tuongan kibü haibü maang 
shuong kikei, che ongkei asaten. 
25Ladang Jehoshafat hoba hao müt shuongei haoen ka makletbü nyaksinam 
sungla loukei, hoba haoenei masu juong, peisilei shu- ong, neisimei hoba 
namsek peisilei shuong laobou haoenei jembü shanga touje akünkhümlabü 
lele yoshaikei; hoba peisilei yoshaijinei haoen semnyet sühko kikei, kho 
juong kikei. 
26Hobaje sembounyet haoenei haoen lolo Beraka pholia kamshaikei; aishanga 
haoenei khünei Bunyubou haükukei, khei yingbü khoei kho kaonyek to 
Beraka pholi dogo lauda. 
27Kheijinei haoen Jerusalem to nyibou olinyoko haula haoen thedang to 
Jehoshafat shaangan Jihuda si Jerusalembü mütpem weko ngaikei, 
aieilausi Bunyubouei haoeneibü dangbou thüka haoen olinyotikei. 
28Hobaje haoen Jerusalem toBunyubou chem to pithung, kongkin si teklaang 
jungan loukei. 
29Hobaje ladang Israelbü dangbou shuong khulimbo Bunyubouei wapyokei 
dogo ditkei, kaonyek kabü Choba sangle pendouei Mühghaü to hatkei. 
30Hibü Jehoshafateibü sangleje sangsembo kikei, aishanga haoeibü 
Mühghaüei hao la hao kaijembo hakso kukei. 

Jehoshafateibü Songdak Thonbü 
(1 Cho 22.41-50) 

31Hobaje Jehoshafatei Jihudaa songdakkei; haoei songdakla khangjinei po 
khujin to ngao kikei; hoba Jerusalema haoei po saoto ngao songdakkei, hoba 
haoeibü nyu nyen Azuba, Shilhieibü nouyangshou kikei. 
32Hobaje haoei haobou Asa paibü lama paikei, hoba Bunyubou thedanga ai 
maikei kho kümbo khoka abang. 
33Khei yingsikei shongh lemshangje sungan üp; ayingsi mütshuongei 
haoeneibü pisibou Mühghaü to maangkuko akidei. 
34Tou Jehoshafateibü kümsilei khangbü ka thonbü sühko Hananieibü shou 
Jehu ngühli laobou Israelbü Choba shuong ngühlia jinan ki, khünei habü ho 
doan kia. 
35Kho phaia Jihudabü Choba Jehoshafatei Israelbü Choba Ahazia aoei amaiko 
kümbei, hao lolo hao yoa yokei. 
36Hobaje haoei hao yoa Tarshish to haula long kümla yokei, hoba haoei 
Eziongebera long shuong kho kümbei. 
37Kheijinei Mareshabü Dodavahueibü shou Eliezerei Jehoshafat khulimbo 
tetenko laukei, Ahazia yoa nyi no lolo yosije, Bunyubouei kaibü kümaleia 
leilubü longtilabü, hoba long shuong kho leiluan apbei khünei haoen 
Tarshish to ohauen. 

2 Lüngbüdobü 21 

1Hobaje Jehoshafat bousi shuong yoa yepbei hoba Dawid sangnyua bousi 
shuong yoa khünkei; hoba haoeibü shou Jehoramei hao jeiko songdakkei. 

Jehuda kabü Choba Jehoram 
(2 Cho 8.17-24) 

2Haoeibü nasi shuong kho, Jehoshafateibü shousi shuong kikei; Azaria, 
Jehiel, Zekharia, Azarishu, Maikel, hoba Shefatia, habü pendou kho Israelbü 
Choba Jehoshafateibü shousi shuong kikei. 
3Hobaje haoeneibü bouei haoen la jongsak yaang chandinam, hon hoba 
Jihudaa kümthang thangan kibü sangnyu shuong yoan kukei, lausikei 
sangleje Jehoram la kukei, aieilausi haoeibü shou jaishoubou kikei. 

4Tou ladang Jehoram boueibü sangle thüka chingkei, hoba hao lolo hau kikei 
haoei nasi shuong pendou hoba Jihudabü konglebü at inei wapettikei. 
5Jehoramei songdakla khangjinei po khujin to nyi kikei, hoba haoei 
Jerusalema po set songdakkei. 
6Hobaje Ahab chempenei kümbü tegü haoei Israelbü Choba shuong lama 
paikei; aishanga haoeibü yak Ahabeibü nouyangshou kikei; 
hoba Bunyubou junga ai amai kho haoei kümbei. 
7Khei yingsikei Bunyubouei Dawid chung amauti, aieilausi haoei Dawid to 
theyolanyobü che kümbei, hoba haoei hao la hoba hao shou la ponpen 
shanga wanthung che kula thekuan kikei. 
8Haoeibü songdak jihsiphaia Edomei Jihuda sangle khulimbo meimeikei, 
hoba haoeibü Choba che phokei. 
9Kheijinei Jehoramei haoeibü lajamleibü shuong hao yoa leian danjung 
haukei, hoba nangnak hao pienkei, hoba hao kaijembo kibü Edombü hoba 
kailong thüka lajamleibou haitikei. 
10Hibü tat sühko Jihuda sangle khulimbo Edom loakei. Kho chaloua Libnaia 
haoeibü sangle khulimbo lokei, aieilausi haoei bousi shuongeibü 
Mühghaü, Bunyubou phai senan ngaitikei. 
11Aeila leko haoei Jihuda shongh kaodaka shongh lemshang kümbei, hoba 
Jerusalema kibü shuong pejapelako yeitikei, hoba Jihudabü ayingbü to leian 
haukei. 
12Hobaje Elija thuseibou ka hao jungto ledo che sungbakei, hoba weko laukei, 
“Bunyubou, kabou Dawid Mühghaüei hai lauda, ‘Kabou Jehoshafateibü 
youmoa apaibü haangjung, ayingsi Jihudabü Choba Asaeibü youmoa apaiko, 
13Israelbü Choba shuong youmoa paisije, hoba Jihuda si Jerusalema kibü 
shuong Ahab chempen shuongei kümbü tegü, pejapelako hautisije, hoba 
kaboueibü shousi shuong katoje maibou kibü kaibü nasi shuong nyi haitisije; 

14chühashi,Bunyubouei kaibü shousi shuong, kaibü yaksi shuong, hoba nyi 
kibü pendou to shieikoelabü. 
15Hobaje no lolo shatsinyat amaibü che kaibü shimung shat, khei chalou 
angbou shatei nyatei kaibü oksishiang along shongko shieikoelabü.’ ” 
16Hobaje Jehoram khulimbo Bunyubouei Filistiabü, Arabbü, Ethiopiabü, 
nyangko kibü shuong thungeiko khauang longtikei; 
17hoba Jihuda khulimbo haoen angkei, hoba khüto tuyetjung lotkei, hoba 
Chobaeibü chema kibü nyaksinam pendou sunglangkei, haoeibü shousi 
shuong hoba yak kei yoan khei yingbü khoei nashoubou tham Jehoahaz to 
limbo haoeibü shou che ongkei ajou. 
18Hobaje ho pendou phaiaje Bunyubouei haoeibü shimunga ladangkei 
amailabü shat che hautikei. 
19Jih sühbüa po nyi kian phaia shatei haoeibü oksishiang nujung longan 
khonku yaanga haikei. Bousi shuongeibü haibü wanjik tegü hao haibü wanjik 
aküm. 
20Haoei songdak la khangjinei po khujin to nyi kikei hoba haoei Jerusalema 
po set songdakkei, hoba aoei awaangko hao bangjung satkei, hoba haoenei 
hao Dawid sangnyua khünkei, lausikei Choba shuongeibü heea akhün. 

 2 Lüngbüdobü 22 

Jihudabü Choba Ahazia 
(2 Cho 8.25-29; 9.21-28) 

1Hobaje Jerusalema kibü shuongei haoeibü shou nashoubou Ahazia hao jeila 
Choba yeitikei; aieilausi müt tan che Arabiabü yoa loubüei jaishou phaije 
pendou haitian apbei. Hibü Jihudabü Choba Jehorameibü shou Ahaziaei 
songdakkei. 
2Haoei songdakla khangjinei Ahazia po saonyi to nyi kikei; hoba haoei 
Jerusalema po che songdakkei, hoba haonyueibú nyen Athalia Omrieibü shou 
kikei. 

3Hao Ahabeibü youmoa paikei; aieilausi amaibü kümla hao lenenbü kho 
haoeibü nyu kikei. 
4Ahab chempen tegütham, Bunyubouthedanga ai amai kho haoei kümbei; 
aieilausi haobou haian phaiaje, hao mautilabü lele hao lenenbü shuong kho 
haoen kiteikei. 
5Haoei tokei haoenei lenbü phai paikei, hoba Israelbü Choba Ahabeibü shou 
Jehoram yoa Ramoth-Gileada Siriabü Choba Hazael khulimbo wapyola 
haukei; hoba Seriabüei Joram leilutikei. 
6Hobaje Siriabü Choba Hazael khulimbo hao wapyojinei haoenei hao la 
Ramaa leilutibü moukhün Jezreela maitila hao ngaikei. Hobaje Jihudabü 
Choba Jehorameibü shou Azaria Jezreela Ahabeibü shou Joram pean chühla 
yankei, aieilausi hao shatko kikei. 
7Tou Amazia mautibü kho Joram pean chühla Mühhgaüei yantibü ka, 
aishanga ladang hao louko kikei, haoei Nimshieibü shou Jehu khulimbo 
Jehoram yoa haukei, ao Ahab chempen wapan aplaBunyubouei tetenan kikei. 
8Hobaje ladang Jehuei Ahab chemdang thüka matjembü kümsilei kümbo 
kikei, haoei Jihudabü konngnyu shuong hoba Ahaziaeibü shousi shuong, 
Ahazia khangenko hapbei hoba haoen pendou haitikei. 
9Hobaje haoei Ahazia lambei hoba haoei hao lapbei, (tou hao Samariaa huan 
kikei) hoba haoenei hao khünkei, aieilausi haoenei laukei, “Hao 
Jehoshafateibü shou kikei, aoei haoeibü maangpon 
khümboei Bunyubou lambei.” Hobaje Ahaziaeibü chempenei Choba sangle 
kho senetan phola hau akitei. 

Jihudabü Athalia Chobasao 
(2 Cho 11.1-3) 

10Tou Ahaziaeibü nyu Athalia saoeibü shou haia dogo ditjinei sao meimeikei; 
hoba Jihudabü songdakei Choba li pendou haitikei. 
11Lausikei Chobaeibü nouyangshou Jehoshebaei Ahaziaeibü shou Joash 
yaüan sungkei hoba haitila kibü Chobaeibü shousi shuong ka saoei kokshoua 
sunglangkei hoba saoei hao pangteinyu kho shemjang chenei huan phokei. 

Kho tegü ungshedbou Jehoiadaeibü nouyangshou Jehoshebaei hao Athalia ka 
huan phokei, hibü saoei hao ühaiti. 
12Hobaje hao haoen yoa Mühghaüeibü chema po lak huan kikei, hoba 
Athaliaei kaonyeka songdakkei. 

2 Lüngbüdobü 23 

Athalia Khulimbo Meimeibü 
(2 Cho 11.4-16) 

1Tou po nyetboubüa Jehoiada ungshedbou hao hau kingaikei, hoba 
saongaobang lei- yeibü, Jerohameibü shou Azaria, Jehonaneibü shou 
Ishmael, Obedeibü shou Azaria, Adaiaeibü shou Maasela, hoba Zikhrieibü 
shou Elishafat yoa theyolanyokei. 
2Hobaje haoen Jihudaa shoongeikei hoba Jihudabü sangnyu pendou ka 
Levibü hoba Israelbü chung khuleibü shuong leishaikei hoba haoen Jerusalem 
to loukei. 
3Hobaje Mühghaüeibü chema kamshaibü pendouei Choba to theyolanyobü 
che lekei. Hobaje haoei haoen to laukei, “Chühashi, Dawideibü shousi shuong 
shanga Bunyubouei joyobü tegütham, Chobaeibü shouei tongde songdaklabü. 
4Kanei kümlabü kümsilei ho, kan ungshedbou shuong hoba Levibü aoyou 
Nounyet kümlabü kümsilei wanan longeilaje phejan sema che je koukhün 
lombü; 
5hoba phejan sema che chemshang bakhüna kilabü. 
6ungshedbou shuong hoba khangenbü shuong Levibü to limbo 
aokei Bunyubouchem to alotti, haoenje atla thükkei aishanga haoen saopobü 
ki, lausikei müt pendouei Bunyubouei sakkubü jungeijan. 
7Levibü mütpem weko lulueibü in si aubu jungan Choba kaijembo kilabü 
hoba aoyou lotlaje haitilabü. Hao ladang lotlaje hoba ladang longlaje kan 
Choba yoa kishi.” 
8Levibü hoba Jihudabü pendouei ungshedbou Jihoiadaei sakkubü tegü 
pendou kümbei. Haoen mütpem weko aoyou Nounyet kümsilei wanla, aoyou 

kümtoleito haula haoen yoto haoeibü müt shuong leian loukei; aieilausi 
ungshedbou Jehoiadaei janyinbü kho linjung asattiko kikei. 
9Hobaje ungshedbou Jeho- iadaei saongao thüka leiyeibü shuong la 
Dawideibü Mühghaü chema kibü aubu si aih shuong khümbo kuan apbei. 
10Hobaje haoei mütpem weko lulueibü ika in si aubu jungan mae chemphei 
ka nanae chemphei sühko Choba kaijembo lemshang hoba chem nyangko 
apyokei. 
11Kheijinei haoenei Chobaeibü shou leian longkei hoba hao la Chobaeibü 
khun hankukei, hoba hao la thebülanbü kho kukei, hoba hao Choba yeitikei; 
hoba Jehoiada hoba haoeibü shousi shuongei hao la onang naangkukei; hoba 
haoenei laukei, “Choba haangkhu onko kishi!” 
12Ladang Athaliaei müt lang- yobü ngühlang hoba Choba nyen sangbü ditkei, 
sao mütshuong jungto Bunyuboueibü chem to loukei; 
13saoei chühkei, hoba chühashi, Choba kho haoeibü thaonyu nyangko 
koukhüna sakan loan kikei, hoba lajamleibü si pithung metbü shuong Choba 
nyangko hoba kaonyek kabü mütshuong pendou olinyokei hoba teklaang 
metkei, chia laubü shuongei tokei kongkin kaangko nyensang chia lauko 
leiyeikei; kheijinei Athaliaei jembü neisimei jitnyinkei, hoba laukei, 
“Khüpettia! Khüpettia!” 
14Hobaje Jehoiada ungshedbouei sepai saongao thüka lajamleibou shuong 
leian longkei, hoba haoen to laukei, “Sao kho lin kanglang khüto leian 
kaiyang; hoba sao phai to ao semlaje hao inei wapettiashi, aishanga 
ungshedbouei laukei, ‘Bunyubou chemaje sao tühaiti.’ ” 
15Hibü haoenei sao to ik atkei, hoba kolieibü koukhün danko Chobaeibü 
chem khüto haukei, hoba khünei haoenei sao haitikei. 

Jehoiadaeibü Kümetbü 
(2 Cho 11.17-20) 

16Hobaje Jehoiadaei hao hoba mütshuong hoba Choba haoen pendou 
kanglanga khei haoen Bunyuboueibü mütli yinglabü dogo theyolanyobü che 
kümbei. 

17Hobaje müt pendou Baal chem to haukei, hoba kho leilukukei, hoba 
haoeibü lemshang hoba haoeibü mangh noksa netla yeiko jangnyinkukei 
hoba Baal ungshedbou Mattan lemshang thüka haitikei. 
18Hobaje Bunyuboueibü chem shanga Levi ngühkhümei sakkubü ungshedbou 
shuongei shean lenbü tegütham Mosa ngühkhüma doan kibü tegü olinyoko 
hoba chia lauko Dawidei sakkubü tegü Dawidei Bunyuboueibü chema 
jankuan kibü tegü Bunyuboueibü juokbü lembü kula Jehoiadaei lombü 
shuong pienkei. 
19Hobaje Bunyuboueibü chem koukhüna den che asaopoko kialonga aokei 
üetla shanga koukhün lombü shuong haoei phokukei. 
20Hobaje haoei saongao thüka lajamleibü shuong hoba yaangenbü shuong, 
hoba mütshuong thüka governor shuong hoba kaonyeka kibü pendou 
leian Bunyuboueibü chem ka Choba kho hangan louyenkei, hoba haoen 
thükkabou koukhün danko Chobaeibü chem to loukei, hoba Choba kho 
Choba sangle setshang thüka settikei. 
21Hibü kaonyeka kibü mütshuong pendou olinyokei, hoba sangnyu kho 
küpjembo kikei, hoba haoenei Athalia inei wapettikei. 

 2 Lüngbüdobü 24 

Jihudabü Choba Joash 
(2 Cho 12.1-16) 

1Joash songdakla khangjinei po nyet kikei; hoba haoei Jerusalema po saonyi 
songdakkei, hoba hao nyueibü nyen Zibia Beersheba ka kikei. 
2Hobaje ungshedbou Jehoiada salang sünga Joashei Bunyubouthedanga ai 
tükde kho kümbei. 
3Jehoiadaei hao shanga yak mütnyi ngakukei, hoba bousu si yaksa shou 
kikei. 
4Kho phaia Joashei Bunyuboueibü chem dangngaila dambei. 
5Haoei ungshedbou si Levi shuong liko kamshaitian laukei, “Jihudabü 
sangnyu shuong jungto hauashi, hoba Israelbü pendou ka po che ka po che 

sühko kaneibü Mühghaü chem kümetla nam yoshaiashi, hoba kanei 
panteiyoko kümashi.” Lausikei Levi shuongei kho panteiko aküm. 
6Hobaje Chobaei konglebou Jehoiada ngakei hoba laukei, “Jihuda si 
Jerusalem ka Bunyubou khangenbou Mosaeibü ngühkhüm neichem shanga 
khüm hebü Levibü shuong ka nyi aila ahi?” 
7(Aishanga yaksa amaibü Athaliaeibü shousi shuongei Mühghaüeibü chem 
phekyetjung atan saüenbü peisilei pendou Baal shanga jungeikei) 
8Hibü Chobaei sakkukei, hoba haoenei busen che kümbei hoba 
khoBunyuboueibü chem khonga phokei. 
9Hobaje Jihuda si Jerusalem pendoua Mühghaü khangenbou Mosaei yama 
Israelbü la hebütakbü sakkubü Bunyubou shanga helatakla ngetikei. 
10Hobaje konglebü pendou hoba müt pendou olinyokei, hoba thon asüh 
shongko haoenei sungjung louan busen khünei jinkukei. 
11Hobaje ladang ong Levi shuongei busen kho Chobaeibü ikjaibü shuong 
jungto sungbakei, haoenei khünei nam juong hapjinei Chobaeibü dobou hoba 
thükkabou ungshedbouei busen kho kongku hoba kho sungjung hauan 
phoshang khünei phoku dogo kümbei. Kho tegü haoenei chalou angboua 
kümbei, hoba nam juong yoshaikei. 
12Hobaje Choba si Jehoiadaei Bunyuboueibü chem ikjaibü shu- ong la kho 
kukei, hoba haoenei Bunyuboueibü chem kümetla namkung hoba chisaknam 
kümbüleibü shuong shanga munam kukei. 
13Kho tegü kümbüleibü shuongei kümbei hoba haoenei kümsilei kho 
haoeneibü ikei kümjung haukei, hoba haoenei Mühghaüeibü chem kho 
küpjembo phokuko kho hau kitikei. 
14Hobaje ladang haoenei yeikei, haoenei joubü nam kho Jehoiada si Choba 
jungto sungbakei, hoba khoei Bunyubou shanga thungsi phau lembü 
jihsiphaia jungeila hoba juokbü lembü shanga hoba ponlem hibü shanga 
phau hoba hon si chandinam thungsi phau kümbei, hoba haoenei Jehoiada 
salang sünga athakko Bunyuboueibü chema juokbü lembü kukei. 

Jehoiadaeibü Songdak Khüpeibü 

15Lausikei Jehoiada baushi hoba poei onan hao haikei, hao haijinei po 
saongao to khujin kikei. 
16Hobaje haoenei hao Dawid sangnyu Choba shuong yoa khünkei, aishanga 
haoei Israela Mühghaü shanga hoba haoeibü lembüchem shanga maibü 
kümbei. 
17Tou Jehoiada haian phaia Jihudabü konglebü leiyeibü shuong loukei hoba 
Choba suthetkei. Kheijinei Chobaei haoen ngüha lekei. 
18Hobaje haoenei Bunyubou haoeneibü pisibou Mühghaü apyokei, hoba 
Asherim hoba heangsho lembei; hoba haoen kho shedbü shanga Jihuda si 
Jerusalem jungto maangshat loukei. 
19Khei yingsi dogokei haoen Bunyubou jungto leian loula haoei haoen jungto 
thuseibü shuong hautikei, hoba haoenei haoen khulimbo tetenkei, lausikei 
haoenei aditku. 
20Hobaje Mühghaü soushou Jehoiada ungshedboueibü shou Zekharia thükto 
loukei, hoba mütshuong thüka hao lokei, hoba haoen to laukei, “Mühghaüei 
hai lauda, ‘Kan thusinaang amailabü, aieilausi kanei Bunyuboueibü 
ngühkhüm leiluda, kanei hao inletsi haoeikei kan inletkei.’ ” 
21Hobaje haoei ngo khulimbo huon takkei hoba Choba 
sakkubüei Bunyuboueibü chemsophanga haoenei hao to laangei tetkei. 
22Kho tegü Joash Chobaei Zekhariaeibü bou Jeho- iadaei hao to sanou lenbü 
kho adamen, lausikei hao shou haitikei. Hao haijinei haoei laukei, 
“Bunyubouei ho ngean phok lamshima!” 

Joasheibü Songdak Thonbü 

23Po thonlam toje Siriabü sepai shuong Joash khulimbo longkei, hoba haoen 
Jihuda si Jerusalem khulimbo loukei hoba müt yoa konglebü pendou 
mautikei, hoba haoen ka soletbü pendou Damaskabü Choba jungto hautikei. 
24Khei Siriabü sepai tan hanbü che ong lousi dogokei Bunyubouei haoen ik to 
tan aeibou yaangbü che khümbo kukei, aishanga haoenei haoeneibü pisibou 

MühghaüBunyubou inletkei, kho khei haoenei Joash thük to shieikoe amaiko 
kümbei. 
25Ladang haoenei hao aeibou leilutian apyoan satkei, haoeibü yaangenbü 
danei hao khulimbo huon takkei, aieilausi haoei Jehoiada ungshedboueibü 
shoueibü sii phinkei; hoba haoenei hao yepshanga haitikei. Hibü hao haikei, 
hoba haoenei hao Dawid sangnyua khünkei, lausikei haoenei hao Choba 
shuongeibü heea akhün. 
26Hao khulimbo huon takbü shuong kho Ammon sao Shimeateibü shou 
Zabad, hoba Moab sao Shimriteibü shou Jehozabad kikei. 
27Haoeibü shousi shuong shanga hao khulimbo onat juong shanga 
hoba Bunyuboueibü chem dangbü shanga Choba shuongeibü lea wanenbüa 
doakei, hoba haoeibü shou Amaziaei hao jeila songdakkei. 

2 Lüngbüdobü 25 

Jihudabü Choba Amazia 
(2 Cho 14.2-6) 

1Amaziaei songdakla khangjinei hao po saoto ngao kikei, hoba haoei 
Jerusalema po saoto gü songdakkei; hoba haoeibü nyueibü nyen Jehoaddan 
Jerusalemsao kikei. 
2Hobaje haoei Bunyubouthedanga ai tükde kho kümbei, lausikei maangpon 
tükdebüeije aying. 
3Hobaje sangle kho haoeibü ika kaangkhühtham yeijinei hao bou haitibü 
sambü shuong kho haoei haitikei. 
4Lausikei haoeneibü shousi shuongje haoei ühaiti, lausikei Bunyubouei Mosa 
ngühkhüm lea sakkubü shousi shuong shanga nyusibou ühailabü ayingsi 
nyusibou shanga shousi ühailabü dogo kibü tegütham haoei kümbei. 

Edom Khulimbo Wapyobü 
(2 Cho 14.7) 

5Kheijinei Amaziaei Jihudabü mütli shuong kamshaitikei hoba haoen chung 
then kibü hima, Jihuda si Benjamin chung hajar hoba saongao leiyeibü 
shuong phanga phokukei, hoba haoei po saoche ka thükae pakkei, hoba 



1082 

 

 
   Saopobü Lai 

© 2002, Bible Society of India. 
 

 
 

 

wapyola hauenlabü phai hoba aubu si aih jungla thükbü hajar saongao sem 
kikei. 
6Hobaje chandinam seret khujin bang atbü saongao lu haoei tokei Israel ka 
maangkaangbü müt hajar saongao munam kuan lekei. 
7Lausikei Mühghaü müt che louan laukei, “O Choba, Israelbü sepai tan ka yoa 
tohauti; aishangaBunyubou Israelbü yoa hoba Efraimbü pendou yoa ayokei. 
8Lausikei kho thüng no wapyoa hau kilabü dogo damalonga, Mühghaüei 
dangbou thedanga no tuongtilabü; aishanga thuila hoba tuongtila Mühghaü 
to sei kia.” 
9Hobaje Amaziaei Mühghaü müt to laukei, “Lausikei ngei Israelbü sepai tan 
la chandinam seret khujin bang atbü saongao kubü kho lai kümla?” Hobaje 
Mühghaü müt khoei jongaiko laukei, “Kho toje aei juongbou 
kula Bunyubouei thükakei.” 
10Kheijinei Efraim ka hao jungto loubü sepai tan nyibou chem to ngaitikei, 
hoba haoen Jihuda to aeibou khauangkei, hoba hatla moklabü che khau 
angan chem to ngaikei. 
11Lausikei Amazia maangkaangkei, hoba haoeibü mütshuong leian haukei, 
hoba jem yomang pholi khüto haukei hoba Seirbü hajar an wapbei. 
12Hobaje Jihudabüei lubü hajar an langsenkei, hoba haoen laanglak to leian 
angkei hoba laanglak ka tekan yantikei, hoba haoen pendou netla yeiko 
phetnyinkei. 
13Lausikei Amaziaei ngaitibü sepai tan shuong aoyou yoa lason to ohauti 
haoenei Jihuda sangnyu shuong shikei; Samaria ka Beth- horon sühko hoba 
hajar sem haitikei, hoba peisilei juong solangkei. 
14Edombü haitibü ka Amazia longeian phaia haoei Seir mühghaü shuong 
sungbakei, hoba haoeibü mühghaü shanga phokei, hoba haoen lembei, hoba 
khübü la lembü kukei. 

15Hibü Bunyubou Amazia to khauangkei hoba hao jungto thuseibü che 
hautiko hao to laukei, “Aila nyi lubü mühghaü shuong laobouei haoen kaibü 
ik ka akhümen haoen lembei?” 
16Lausikei hao joyoko kijinei Chobaei hao to laukei, “Künei no Choba la 
songsido kubou che yeitikei sai? Nangashi! No aila haimangsühda?” Hibü 
thuseibü khoei nangkei, lausikei laukei, “Mühghaüei no mautila maang 
angenan kia dogo ngei ngekei, aieilausi nyi ho kümbei hoba lenbü adit.” 

Israel Khulimbo Wapyobü 
(2 Cho 14.8-20) 

17Kheijinei Jihudabü Choba Amaziaei songsido lekei, hoba Israelbü Choba 
Jehueibü shou Jehoazeibü shou Joash jungto hautiko laukei, “Kaiya, sen 
theshuok haüyokho.” 
18Hobaje Israelbü Choba Joashei Jihudabü Choba Amazia jungto ngüh 
hautiko laukei, “Lebanona jakham cheei Lebanona cedar bulong to kaibü 
nouyangnyu küneibü shoueibü yak la lela labü dogo lauan hautikei, hoba 
Lebanon yamkabü meisiau cheei jakham kho nakeikei. 
19Nyi lauda, ‘Chühashi ngei Edom to ngümbei,’ hoba kaibü maangpon 
yonglambo yaangan apbei. Lausikei tou chema kiashi; aila no hoba ka yoa 
Jihuda yoan tuonglabü lele nyi khonsak sungbakukei?” 
20Lausikei Amaziaei ngüha ale; aishanga kho Mühghaü ka kikei, haoei haoen 
dangbou ik to haoen kula shanga; aieilausi haoenei Edombü mühghaü shuong 
lambei. 
21Hibü Israelbü Choba Joash angkei; hoba hao hoba Jihudabü Choba Amazia 
Jihudabüeibü Bethshemesa lasona cheei che to haüyokei. 
22Hobaje Israelbüei Jihuda thükkei, hoba mütpem weko jembü chem to 
satkei. 
23Hobaje Israelbü Choba Joash Beth Shemesha Jehoaha- zeibü shou, Joaseibü 
shou Jihudabü Choba Amazia lapbei, hoba hao Jerusalem to sungbakei, hoba 
Jerusalem kümthang Efraim Bakhün ka Chemnyek Bakhün sühko iknop 
saongao lei leilukei. 



1084 

 

 
   Saopobü Lai 

© 2002, Bible Society of India. 
 

 
 

 

24Hobaje haoei hon si chandinam pendou sokei, Mühghaüeibü chema hapbü 
thungsiphau pendou, hoba khübü yoa Obed-Edom yoan; haoei tokei 
Chobaeibü chem kabü nyaksinam hoba lapan kibü mütshuong sokei, hoba 
Samaria to hao sepeijung ngaikei. 
25Hobaje Jihudabü Choba Joasheibü shou Amazia, Israelbü Choba 
Jehoahazeibü shou Joas haian phaia po anthükngao lang kikei. 
26Tou Amaziaeibü joubü kümsilei khangbü ka thonbü sühko Jihuda si 
Israelbü Choba shuongeibü lea doan aki lo? 
27Haoei Bunyubouthedang ka satetlangkei, hoba khünei hao haitikei. 
28Hobaje haoenei hao kolia sungbakei, hoba Dawid sangnyua bousi shuong 
yoa khünkei. 

 2 Lüngbüdobü 26 

Jihudabü Uzzia Choba 
(2 Cho 14.21-22; 15.1-7) 

1Kheijinei Jihudabü pendouei Uzzia lekei, hoba hao po anthüklak kikei, hoba 
hao bou Amazia jeiko hao Choba yeitikei. 
2Bousi shuong yoa Choba kho yepan phaia haoei Elot dangkei hoba nyibou 
Jihuda la kukei. 
3Uzzia songdakla khangjinei hao po anthüklak kikei, hoba Jerusalema haoei 
po anjinsem to nyi songdakkei, hao nyueibü nyen Jekolia Jerusalemsao kikei. 
4Hao bou Amaziaei kümbü pendou haoeiBunyubou thea ai tükde kho kümbei. 
5Haoei jembü lolo Zekhariaeibü chaloua Bunyubou lambei, hoba Zekhariaei 
Mühghaü to souhatbü hao to lenkei, hoba lalokche haoei Mühghaü lambei, 
khülokche Mühghaüei hao haükukei. 
6Hao haukei hoba Filistiabü khulimbo wapyokei, hoba Gat kümthang, Jabne 
kümthang, hoba Ashdod kümthang leilutikei. Haoei Ashdod hoba Filistia 
nyangko sangnyu shuong pendou kümetkei. 
7Hobaje Filistiabü khulimbo hoba Gurbaala kibü Arabbü hoba Menuatbü 
khulimbo Mühghaüei hao to thuikei. 



1085 

 

 
   Saopobü Lai 

© 2002, Bible Society of India. 
 

 
 

 

8Ammonbüei Uzzia la khüm kukei, hoba haoeibü nyenhang Ijep leilang sühko 
phinthonko haukei, aishanga hao aeibou hau kian apbei. 
9Tokei Uzziaei Jerusalem chemnyek bakhüna hoba yomang bakhüna hoba 
nongbü saibüa laangchem dangkei hoba khübü kho thangetko kúmbei. 
10Hobaje yamlamanga haoei laangchem shuong dangkei, hoba deikhün juong 
thuyetan kümbei, aieilausi haoei samkeisamuk juong shongh youa kikei. 
Haoei sekmou chemmou maangdakkei hoba semlüh sek juong moukei. 
11Tokei Uzziaei wapyolabü sepai tan kikei, hoba kho Jeli dobou hoba 
ikjaibou Maaseia, Hannaniaei sakkubü tegü, kho Chobaeibü lajamleibou yoa 
che, haoen lühbak webü tegü tan tan kikei. 
12Chung jaishou then lühbak danko lakjaibü shuong kho hajar nyito saongao 
lak. 
13Haoen phanga tokei sepai tan hajar saongao sem to nyet hoba saongao 
ngao, haoenei dangbou khulimbo Choba to thuila hau yaangbü yoa wapyola 
thükan kikei. 
14Hobaje Uzziaei haoen shanga khei tan pendou shanga aih, aubu, nameibü 
khun, wapyobü hele laujin hoba wenlaang lamlekukei. 
15Jerusalema haoei maanglimaangsang mütshuongei lamenbü laujin kiplabü 
hoba laang yaangbü tekla shanga enjin laangchem thüka hoba chemnyeka 
küman kikei. Hobaje haoeibü nyen saabüa sühko hangenkei, aieilausi hao 
hau aki shongko Mühghaüei hao to kaang thuikei. 

Uzzia Hao Yonglambü shanga Shieikoebü 

16Lausikei hao hau kiko yeisi hao jembü maulabü shanga yonglaman apbei, 
hoba haoei haoeibü Mühghaü khulimbo ngühkhüm leilukei; aishanga haoei 
lemshanga jen juoklaBunyuboueibü lemshang to atkei. 
17Hobaje hao phai to Azaria ungshedbou atkei, hoba Bunyuboueibü 
ungshedbou maang kaangbü müt saolei atkei. 
18Hobaje haoen Uzzia Choba khulimbo lokei, hoba hao to laukei, 
“Uzzia, Bunyubou to jen juoklabü kho kaibü kümsilei aying, lausikei jen 

juokla khümbo kubü Aron shousi ungshedbou shuong shangabü ki; 
saoposhang ka angashi; aieilausi nyi ngühkhüm leilua; 
ayingsi Bunyubou Mühghaü ka nyi jembü nyensang ühüplabü.” 
19Kheijinei Uzzia khau angko maangpokkei, jen juokla haoeibü ika phaushou 
kikei, hoba ungshedbou shuong to hao maangpokko kijinei Bunyubou chema 
lemshang nyangko ungshedbou shuong thedanga haoeibü khüngjaa im 
longkei. 
20Hobaje thükkabou ungshedbou Azaria hoba ungshedbou pendouei hao to 
chühkei hoba chühashi, haoeibü khüngjaa im kikei. Hobaje haoenei hao 
tongde thongan angtikei, hoba hao hao lolo angla panteiko kikei, 
aieilausi Bunyubouei hao to ngümbei. 
21Hobaje Uzzia Choba hao haibü chalou sühko im bauan kikei, hoba im 
bausije chem lubü chenei kikei, aishanga Bunyuboueibü chem ka hao kuktian 
kikei. Hobaje hao shou Jotham Chobaeibü chemdang thüka, mütli thüka 
songdakko kikei. 
22Tou Uzziaeibü joubü kümsilei khangbü ka thonbü sühko Amozeibü shou 
Isaia thuseibouei doakei. 
23Hobaje Uzzia bousi shuong yoa yepbei, hoba haoenei hao bousi shuong yoa 
Choba shuong khünshang nyangko khünkei, aishanga haoenei laukei, “Hao la 
im baua.” Hobaje haoeibü shou Jothamei hao jeila songdakkei. 

2 Lüngbüdobü 27 

Jihudabü Choba Jotham 
(2 Cho 15.32-38) 

1Jotham songdakla khangjinei po sao to ngao kikei; hoba haoei Jerusalema 
po anthüklak songdakkei; hoba haoeibü nyu nyen Jerusha Zadokeibü shou 
kikei. 
2Hobaje haoeibü bou Uzziaei kümbü tegü haoei Bunyubou thedanga ai 
maikei kho kümbei, khei yingsikei haoei Bunyubou lembü chem to üt, hoba 
müt shuongei tokei amaiko kümbei. 

3Haoei Bunyubou chem thükkabou bakhün kho kümbei hoba Ofel kümthang 
thüka haoei yaang shanyokei. 
4Tokei haoei Jihuda shongh kaodaka sangnyu shuong kümbei hoba yama 
haoei lapheishon si laangchem shuong dangkei. 
5Haoei tokei Ammonbü to wapyokei hoba haoen thükkei. Hobaje Ammonbüei 
khüpo tham hao la chandinam seret khujin bang atbü saongao, hoba whet 
youshou hajar saongao hoba barli youshou hajar an kukei. Sembou leibou 
pokei Ammon büei hao la juong kukei. 
6Hibü Jotham hau yaang yeikei, aieilausi haoei jembü lam Bunyubou haoeibü 
Mühghaü thedanga phokei. 
7Tou Jothameibü joubü kümsilei hoba haoei wapyobü pendou hoba haoeibü 
lamnyu shuong, chühashi, khübü kho Jihuda si Israelbü Choba shuong lea 
doan kia. 
8Haoei songdakla khangjinei hao po saoto ngao kikei, hoba Jerusalema po 
anthüklak songdakkei. 
9Hobaje Jotham haoeibü bousi shuong yoa yepbei, hoba haoenei hao Dawid 
sangnyua khünkei; hoba haoeibü shou Ahazei hao jeila songdakei. 

 2 Lüngbüdobü 28 

Jihudabü Choba Ahaz 
(2 Cho 16.1-4) 

1Ahazei songdakla khangjinei po saoche kikei, hoba haoei po anthüklak 
Jerusalema songdakkei; hoba Bunyubou thedanga ai tükde kho haoei hao bou 
Dawid phatko aküm. 
2Lausikei haoei Israelbü Choba shuong lama paikei, hoba tokei Baal shuong 
shanga namdei jonbü noksa heangsho kümbei. 
3Tokei haoei Hinnom yomanga jen juokkei hoba Bunyubouei Israel shousi 
shuong thedang ka shian apbü songalebü phangshuongeibü mangsenlabü 
kümsilei tegütham jembü shousi shuong wana jikkei. 

4Hobaje haoei haitibü juokbü lembü kukei, hoba shongh lemshanga 
shonghkhua hoba bulong phanga jen juokkei. 

Siria si Israel to Wapyobü 

5Khei yingsije Bunyubouei hao Siriabü ik to khümbo kuan apbei; hoba 
haoenei hao thükkei, hoba tan juong lapjung satkei, hoba haoen Damaska to 
leibakei. Hobaje Israelbü Choba aoei hao thüka juong haitian thük hapbei, 
haoeibü ik to kukei. 
6Aishanga Ramaliaeibü shou Pekaei Jihudaa chalou chenei hajar saongao to 
saoche haitikei, haoen pendou kho maangkaangbü mütshuong; aieilausi 
haoenei Bunyubou haoeneibü pisibou Mühghaü inletkei. 
7Hobaje Efraimbü hauki yaangkibü müt che Zikri, haoei Chobaeibü shou 
Maaseia, Chobaeibü chema leiyeibou Azrikam hoba Choba to thenbou Elkana 
haitikei. 
8Hobaje Israelbü shousi shuongei haoeneibü shousi shuong hoba jaisinasi, 
yaksa shuong, langsenkei; hoba haoen ka solangbü peisilei juong sunglangkei, 
hoba kho Samaria to sungbakei. 

Thuseibou Obed 

9 Lausikei khünei Bunyuboueibü thuseibü che, nyen Obed kikei; hoba 
Samaria to loubü tan shuokla haukei, hoba haoen to laukei, 
“Chühashi, Bunyubou kaneibü pisibou Mühghaü Jihudabü to khau angko 
kibü haangjung haoei kaneibü ik to haoen kukei, hoba kanei khau angko 
haoen haitibü khuthük sühko anga. 
10Hobaje tou kanei Jihuda si Jerusalembü shousi bousu yaksa shuong aaola 
lela huongda; lausikei kan yoakei Bunyubou kaneibü Mühghaü khulimbo 
shed shonbü aki lo? 
11Hibü tou kanei kü to ditshi, hoba kaneibü jaisinasi shuong kanei langsenbü 
shuong kho ngaitiashi; aieilausiBunyubou hatlamoklabü khauang kan thüka 
kia.” 

12Kheijinei wapyo ka loubü shuong khulimbo Efraimeibü shousi shuong atei 
Johananeibü shou Azaria Meshillemoteibü shou Berekia. Shallumeibü shou 
Jehekia, hoba Haldaieibü shou Amasa, haoen lokei, hoba haoen to laukei, 
13kanei hato langsenbü shuong leian aloujan; aishanga tou kibü küneibü 
shedbü shabü to aei jinyokubü kanei Bunyubou khulimbo kün la shed 
sungbakula huongda, aishanga küneibü shedbü yaang kia, hoba Israel 
khulimbo hatlamoklabü khauang kia. 
14Hibü in si aubu jungbü shuongei lapjung loubü shuong hoba soletbü peisilei 
shuong konglebü shuong si kaman kibü tan thedanga phokukei. 
15Hobaje nyen shenko laubü mütshuong kho meimeikei hoba langsenbü 
shuong kho leibakei, hoba soletbü peisilei ka haoen yoa mütkong kibü 
pendou la neitikei, haoen la youkhap kukei, shaula yunglabü sungbakukei, 
hoba onang naangla hoba haoen yoa hau akibü gadua settikei, haoenei jembü 
jaisina jungto Loulong Sangnyu kibü Jerikho to leibakei. Kho phaia haoen 
Samaria to ngaikei. 

Ahazei Assiria ka Thuibü shanga Phebü 
(2 Cho 16.7-9) 

16Kho jiha Ahaz Chobaei Assiriabü Choba jungto hao to thuila shanga 
hautikei. 
17Aishanga Edombü nyibou louan Jihuda shikei, hoba müt laplangkei. 
18Filistiabü ikei yomang sangnyu shuong hoba Jihuda yungkük shikei, hoba 
Bethshemes, Aijalon, Gederot, Soko hoeibü sangnyu shuong yoan, Temna, 
hoeibü sangnyu shuong yoan, Gimzo hoeibü sangnyu shuong yoan lekei, 
hoba haoen khünei kikei. 
19Aieilausi Israelbü Choba Ahaz laüa Bunyubouei Jihuda yantikei, aishanga 
haoei Jihuda to phokai adambo kümbei, hoba Bunyuboukhulimbo aeibou 
amaiko shed shonkei. 
20Hobaje Assiriabü Choba Tiglath Pileser hao jungto loukei, hoba hao hau 
kitikhoulabü jeiko thushed kukei. 

21Hobaje Ahazei Bunyuboueibü chem ka Chobaeibü chem hoba yaangbü 
shuongeibü chem ka phejan che khüm hebü kho Assiria Choba la kukei; 
lausikei khoei hao to athui. 

Ahazeibü Shabü 

22Hobaje haoeibü jeteibü thusheda Ahaz Chobaei Bunyuboukhulimbo shed 
aei ong shonkei. 
23Aishanga Damaskabü mühghaü shuong laobouei hao thükenkei, haoen la 
haitibü lembü kukei, hoba haoei laukei, “Siriabü Choba shuongeibü mühghaü 
shuongei haoen to thuikei, hibü ngei haoen la haitibü lembü kü to thuitila 
kulabü.” Lausikei khübü kho hao hoba Israelbü pendou shanga maulabü 
kikei. 
24Hobaje Ahazei Mühghaü chema thung si phau shuong yoshaikei, hoba 
Mühghaüeibü chema kibü thungsi phau shuong netla yeiko wapnyinkei, 
hoba Bunyuboueibü chem kou khinan phokukei; hoba haoei Jerusalem 
nongbü pendoua lemshang dangkei. 
25HobajeBunyubou haoeibü pisibou Mühghaü maangto shattiko, Jihudabü 
sangnyu wekoa haoei mühghaü to jen juokla shongh lemshang kümbei. 
26Tou haoeibü joubü kümsilei haoeibü lamthen pendou khangbü hoba 
thonbü, to chühshi, khübü kho Jihuda si Israel Choba shuongeibü lea doan 
kia. 
27Hobaje Ahaz bousi shuong yoa yepbei, hoba haoenei haoeibü sangnyua 
khei Jerusalema khünkei, aishanga haoenei hao Choba shuongeibü hee to 
asungba, hoba haoeibü shou Hezekiaei hao jeiko songdakkei. 

2 Lüngbüdobü 29 

Jihudabü Choba Hezekia 
(2 Cho 18.1-3) 

1Hezekiaei songdakla khangjinei hao po saoto ngao kikei; hoba haoei 
Jerusalema po saoto gü songdakkei, hoba haoeibü nyu nyen Abija, 
Zekhariaeibü nouyangshou kikei. 

2Hobaje Bunyubou thedanga ai tükde kho haobou Dawidei kümbü pendou 
tegü, haoei kümbei, 

Lembüchem Saüenbü 

3Haoei haoeibü songdakbü po sao to ngaoboubü shaangbou litaBunyuboueibü 
chem koukap shuong ipbei hoba khübü kho kümetkei. 
4Hobaje haoei ungshedbou shuong si Levi shuong leian lotkei, hoba 
chaangbou ae hopabü kaoena kamtikei, hoba haoen to laukei, 
5“Ngeibü ngüha leashi, kan Levibü shuong, tou kan lolo saüenashi, 
hoba Bunyubou kaneibü pisibou Mühghaüeibü chem saüenashi hoba 
saoposhang ka asaopobü sunglangashi. 
6Aishanga seneibü pisibou shuongei shed shona, hoba Bunyubou seneibü 
Mühghaü thedanga ai amai kho kümbei, hoba hao nangletnyu apbei, hoba 
haoeneibü thenyek Bunyubou kishang ka sepeijung satkei, hoba haoen 
takphai yeikei. 
7“Hobaje chemso koukap shuong khinan apbei, hoba wanthung nyettikei, 
hoba jen ajuok, ayingsi Israel Mühghaü la saoposhanga juokbü lembü aku. 
8Khei yingbüei Bunyubou maangshat Jihuda si Jerusalem thüka kikei, hoba 
haoei haoen hatlabü hoba moklabü che yingla hoba semlabü che kila kanei 
jembü nyekei hapbü tegütham haoei haoen khümbo kukei. 
9Aishanga ditashi, seneibü bousi shuong inei tuonga, hoba seneibü bousu 
yaksa shousi shuong kho shanga thüngshanga kia. 
10“Tou Bunyubou Israel Mühghaü yoa khei hao to hatbü khau angbü sen ka 
satan apla shanga theyolanyobü che lela kü maangpona kia. 
11Kü shousi shuong tou maang akuko teki; aishanga Bunyubouei kan hao 
thedanga lola hoba hao kan khangenbü shuong yingla, jen juokla piena.” 
12Kheijinei Levi shuong meimeikei, Amasaeibü shou Mahat, Azariaeibü shou 
Joel, Kohatbü shousi shuong hoba Merarieibü shousi shuong, Abdieibü shou 
Kish, Jehalleleleibü shou Azaria; hoba Gershombü Zimmaeibü shou Joa, 
Joaeibü shou Eden; 

13Eliazafaneibü shousi shuong Shimri hoba Jeuel; Asafeibü shousi shuong 
Zekharia, hoba Mattania; 
14hoba Hemaneibü shousi shuong Jehuel hoba Shimei; Jeduthuneibü shousi 
shuong Shemaia hoba Uzziel. 
15Hobaje haoenei haoeneibü jaisinasi shuong ngashaikei, hoba haoen lolo 
saüenkei, hoba Bunyuboueibü ngüh Chobaei sakkubü tegü Bunyuboueibü 
chem saüenla chem maangto atkei. 
16Hobaje ungshedbou shuong Bunyuboueibü chem maangto atkei, 
hoba Bunyuboueibü chema haoenei asaopobü hapbü pendouBunyuboueibü 
chem khong aeto sungjung longkei. Hobaje Levibü shuongei kho Kidron 
shumang to jungan haula sungkei. 
17Tou shaangboubü lit shaangbou nyet khangkei, hoba lit setboubüa 
haoen Bunyuboueibü chemsophang to loukei; hoba haoenei 
setbounyet Bunyubou chem saüenkei, hoba shaangbounyet lit anthüklak 
boubüa haoenei thontikei. 

Lembüchem Saüenngaibü 

18Kheijinei haoen Chobaeibü chem chemmaang Hezekia Choba jungto atkei, 
hoba laukei, “Künei Bunyuboueibü chem pendou saüena, hoba juokbü 
lemshang, saüenbü wentek shanga khümsok hoba khünei kibü thungsiphau 
pendou, 
19Tokei Ahaz Chobaei haoei songdakjinei haoei shed shonbü apbü 
thungsiphau pendou künei lamlea hoba saüena; hoba chühashi, khübü 
kho Bunyuboueibü lemshang thedanga kia.” 
20Kheijinei Hezekia tongde pikei, hoba sangnyua leiyeibü shuong kamtikei, 
hoba Bunyubou chem to angkei. 
21Hobaje masu pongsu nyet, sanlon paang nyet, hoba lon nyet sangle shanga, 
shabü lembü shanga, saoposhang lemshanga hoba Jihuda shanga haoenei 
sungbakei. Hobaje haoei Aroneibü shousi shuongto Bunyuboueibü lemshang 
khübünei lemla sakkukei. 

22Hibü haoenei masu pongsu shuong haitikei hoba ungshedbou shuongei sii 
kho sungkei, hoba kho lemshanga lakkei; hoba haoenei sanlon paang shuong 
haitikei, hoba sii kho lemshanga lakkei, hoba haoenei sanlon shoushou 
shuong haitikei, hoba sii kho lemshanga lakkei. 
23Hobaje shedbü lembü shanga haoenei lon paang kho Choba si kambü 
shuong thedang to nyangko jungan loukei, hoba khübü to haoenei ikkei 
shangetkei. 
24Hobaje ungshedbü shuongei khübü kho haitikei hoba haoenei lemshang 
thüka sii naangkuko Israelbü pendou shanga shedbü ka angbü lembei; 
aieilausi Chobaei Israelbü pendou shanga juokbü lembü hoba shedbü shanga 
lembü kujan dogo ngühkhüm kukei. 
25Hobaje Bunyubou chem Levibü shuong pithung teklaang, kongkin Dawid 
Chobaei sakkubü tegü hoba Chobaei chühenbü tegü Gad hoba Nathan 
thuseibou haoei phokukei, aishanga haoeibü thuseibü shuongei sakkubü 
kho Bunyubou ka kikei. 
26Hobaje Levibü shuongei Dawidei kongkin shuong hoba thuseibü shuongei 
teklaang jungan lokei. 
27Hobaje Hezekiaei lemshanga juokbü lembü kula sakkukei, hoba juokbü 
lembü kho kula khangjinei Bunyuboueibü chia khokei khangkei, teklaang si 
Israelbü Choba Dawideibü kongkin shuong yoa khangkei. 
28Kambü shuong pendouei lembo kijinei chia laubü shuongeikei chia, hoba 
teklaang metbü shuongei teklaang metkei, ho pendou juokbü lembü awan 
shongko kikei. 
29Hobaje ladang haoenei lembü kubü thonkei, Choba si hao yoa yobü 
pendouei khüpetko lembei. 
30Tokei Hezekia Choba si yaangenbü shuongei Levibü shuong to Dawid chia 
hoba chühenbü Asafeibü ngüh shuongei Bunyubou nyen sangla sakkukei. 
Hobaje haoenei olinbüei chia laukei, hoba haoenei haoeneibü khu khüpjung 
atan lembei. 

31Kheijinei Hezekiaei laukei, “Tou kan jembü lolo Bunyubou la khümbo kua, 
nyangko kaiya, hoba haitibü lembü hoba nyensang kubü 
jungan Bunyubou chem to kaiya.” Hobaje lajucheei maangangenan kikei, 
pendouei juokbü lembü sungbakei. 
32Hobaje kambü danei sungbabü juokbü lembü kho masu pongsu anjinlei, 
sanlon paang saongao hoba san shoushou saoan; khübü pendouBunyubou la 
juokbü lembü kubü kikei. 
33Hobaje saüenbü peisilei shuong kho masu pongsu saongao lak hoba sanlon 
hajar sem. 
34Lausikei ungshedbou shuong kho shisho ong kikei, hibü khoei juokbü 
lembü pendouje alonkhümti, hibü khoei kümsilei kho athon shongko hoba 
ungshedbou shuong haoen lolo asaüen shongko haoeneibü jaisina Levi 
shuongei haoen to thuikei; aishanga ungshedbou shuong toje Levibü 
shuongeibü maangpona saüenla shanga aei dambü haübou kikei. 
35Juokbü lembü juong kibü to aeian sangmai lembü haabü, hoba juokbü 
lembü shanga yunglabü lembü kikei. Kho tegü Bunyuboueibü kümsilei kho 
küplep thaetnyu kikei. 
36Hobaje Mühghaüei mütshuong shanga lamlekubü shanga Hezekia hoba 
mütli pendouei olinyokei, aieilausi kümsilei kho hakde ong haüthükkei. 

 2 Lüngbüdobü 30 

Püetbü Lem shanga Lamlebü 

1Tou Hezekiaei Israelbü pendou hoba Jihudabü pendou jungto ngala hautikei 
hoba Efraim si Manasse jungto le hautikei, BunyubouIsrael Mühghaü shanga 
püetbü lem lila Jerusalema Bunyuboueibü chem to kai dogo dokei. 
2Aieilausi Choba si haoeibü yaangenbü shu- ongei hoba Jerusalema 
kamshaibü pendouei lit nyiboubüa püetbü lem kila ngühthang yenkei. 
3Aieilausi ungshedbou shuong haoen lolo müt souko saüenan akisije hoba 
mütshuongeikei haoen lolo Jerusalema kamshaian akibü haangjung kho 
chaloua kho kila athükko kikei. 

4Kho tegü Choba si kambü shuong pendou thedanga kümsilei kho tükde 
kikei. 
5Hibü Beersheba ka Dan sühko, khei haoen Jerusalema Bunyubou, Israel 
Mühghaü shanga püetbü lem kila loujan dogo phinthonko hautila haoenei 
ngühkhüm che kümbei, aishanga doan kibü tegüthamje tan yaangbü kaman 
achüh. 
6Hibü Israel si Jihuda pendou jungto Choba si yaangenbü shuong ka Chobaei 
sakkubü tegü kan Israel shousi shuong Bunyubou Abraham, Isak hoba Israel 
Mühghaü jungto sepeiashi, khünei Assiriabü Choba shuong ik ka kan satenan 
kibü shuong jungto longeienlabü dogo doko le künbü shuong haukei. 
7“Kaneibü bousi shuong hoba kaneibü jaisinasi shuong tegü teki, aoyouei 
haoeneibü Bunyubou Mühghaü to maang alembo kikei, kho haangjung kanei 
hapbü tegütham haoei haoen sangliphanga yeitikei. 
8Kaneibü bousi shuong tegü kan ngüm tekaang, lausikei kan lolo Bunyubou la 
khümbo kuashi, hoba haoeibü lemshang to kaiya, laobou haoei ponpen 
shanga saüenkuan ki hoba kan ka hao hatla moklabü khauang longbü ngaila 
shanga Bunyuboukaneibü Mühghaü khangenashi. 
9Aieilausi kan Bunyubou jungto sepeialonga kaneibü jaisinasi shuong hoba 
kaneibü shousi shuong langsenbü shuongei onoulabü, hoba ho kaodak to 
longailabü. Aieilausi Bunyubou kaneibü Mühghaü to onou hoba sanoudambü 
ki hoba kan hao jungto sepeialonga haoeibü thenyek kan ka asepeilabü.” 
10Hibü ngühlang künbü sangnyu che ka sangnyu che danko Zebulun sühko 
haukei; lausikei haoenei haoen la nyikukei hoba awealau. 
11Asher, Manasse, hoba Zebulunbü shuong shisho ong haoen lolo ngüha leko 
Jerusalem to loukei. 
12Choba si yaangenbü shuongei Bunyuboueibü ngüha leko ai sakkukei, kho 
tokei haoen mütshuong maang- pon chela thangjaman kümtila Mühghaüeibü 
ik Jihudabü thüka kikei. 

Püetbü Lem Libü 

13Hobaje mütshuong tan yaangbü che tokai ajinbü wentek lem lila lit 
nyiboubüa Jerusalem to yoshaikei. 
14Haoenei kümlaleila khangkei hoba Jerusalema kibü lemshang kho sungan 
apbei hoba jen juokla shanga lemshanga kibü pendou kho haoenei 
sunglangkei hoba Kedron koukhüna jinkukei. 
15Hobaje lit nyetboubü chalou anthük leiboubüa püetbü lem san shoushou 
kho haitikei. Hobaje ungshedbou shuong si Levi shuong himou bautikei, hibü 
haoen lolo saüenkei, hoba Bunyuboueibü chem to juokbü lembü sungbakei. 
16Mühghaü müt Mosaeibü ngühkhüm tegü haoen lulueibü kümaleia lokei, 
Levi shuongeibü ik ka sungbü kho ungshedbou shuongei lakkei. 
17Aieilausi shuong yoa juong lulu lolo asaüenko kikei; hibü Levi shuongei 
asaüenko kibü mütpem weko shanga kho Bunyubouthedanga saopobü yeitila 
püetbü lem san shoushou kho haitikei. 
18Aishanga müt juong khei Efraim, Manasse, Issakar, hoba Zebulunbü juong 
asaopoko kikei, lausikei doan kibü tegü ayingko püetbü lem shaukei, aieilausi 
Hezekiaei haoen shanga welauko laukei, 
19“Aoei Bunyubou haoeibü bousishuong Mühghaü jembü maangponei lamda, 
saüenlabü shanga lemshangei shean lenbü ngühkhüm tegütham 
ayingsikei Bunyubou maibouei mütpem weko la shedbü apbushima.” 
20Hobaje Bunyubouei Hezekiaeibü welau ditkukei, hoba mütshuong maitikei. 
21Hobaje Jerusalema yoan kibü shuong olinbü yaangbüei tokai ajinbü wentek 
lem kho chalou weko haoeneibü hau pendouei Bunyubou nyen sangkei. 
22Kheijinei Hezekiaei Levibü shuong aoyouei Bunyuboueibü kümsilei maian 
lanko kümbei pendou to thungeijangeiko lenkei. 

Nyiboubü Lemlibü 

Hibü mütshuongei chalou nyet, sangmai lembü haitikei hoba haoeneibü 
pisibou Mühghaü Bunyubou la nyensang kuko lem shaukei. 

23Kheijinei kamshaibü pendouei tokei chalou nyetnyet lem kho lila 
maangangenkei, hoba chalou nyetnyet olinbüei noukei. 
24Aieilausi Jihudabü Choba Hezekiaei kambü shuong la masu pongsu hajar 
che hoba sanlon hajar nyet lembü kukei, hoba yaangbü shuongei kamshaibü 
shuong la masu pongsu hajar che, sanlon hajar an kukei. Hobaje ungshedbou 
shuong juongei lulu lolo saüenkei. 
25Hibü Jihuda ka louan yobü khümbo hoba Levibü si ungshedbou shuong 
Israel ka longbü kamshaibü khümbo hoba Israel kaodak ka louan yobü 
shuong hoba Jerusalem ka louan yobü shuong olinyokei. 
26Hibü Jerusalema olinbü yaang kikei, aieilausi Israel Choba Dawideibü shou 
Solomon chalou ka ho tegü Jerusalema kian achüh. 
27Hibü ungshedbou shuong hoba Levi shuong meimeikei hoba müt shuong 
haükukei, hoba haoeneibü ngühlang ditkei, hoba haoeneibü welau khuthüka 
haoeibü saoposhang onlangkei. 

2 Lüngbüdobü 31 

Hezekiaei Songle Langkei Kümetbü 

1Tou ladang ho pendou wankei, yoan kibü Israelbü pendou Jihudabü sangnyu 
shuong lambo haukei hoba saopobü thaonyu shuong netla yeiko 
ngümnyinkukei hoba Asheram akan koutikei, hoba lemshang shongh hoba 
lemshang Jihuda si Benjamin, Efraim hoba Manasse pendoua haoenei pendou 
amauti shongko leilukukei. Kheijinei Israelbü pendou jembü sangnyu shuong 
to mütpem weko lulu kishang lambo ngaikei. 
2Hobaje Hezekiaei ungshedbou shuong hoba Levibü shuong janyinbü pienkei, 
mütpem weko jembü janletbü kümsilei den lulu, ungshedbou shuong hoba 
Levibü shuong, juokbü lembü hoba sangmai lembü shanga Bunyubou kishang 
hoba bakhüna khangenla hoba olinbü hoba nyensang kula. 
3Chobaei haoei kibü ka lembü kho juokbü lembü shanga kikei; ngeyang si 
chasem juokbü lembü hoba Nounyet shanga juokbü lembü, lit haanbü 
lemsilang janenbü,Bunyuboueibü ngühkhüma doan kibü tegü kikei. 

4Hobaje Jerusalema kibü to ungshedbou si Levi shuongeibü phejan kula 
sakkukei, khei haoenei Bunyuboueibü ngühkhüma hau kilabü lele. 
5Sakkubü ngühkhüm kho phinthonjinei Israelbüei shaangbü buhek deihek, 
youshou, semlühdei, onang, naodei, hoba sek ka longbü pendou kukei, hoba 
haoenei ajanjan pendou ka an phejan juong sungbakei. 
6Hobaje Jihudabü sangnyu shuonga kibü Israelbü si Jihudabü mütliei masu si 
sanlon an phejan hoba Bunyubouhaoeneibü Mühghaü la khümbo kuan kibü 
peisilei sungbakei, hoba khübü kho shaangtian phokukei. 
7Litnyu nyetboubüa haoenei yoshaian kibü kho che la haushaikei hoba khübü 
kho lit nyetboubüa küpjembei. 
8Ladang Hezekia hoba haoeibü yaangenbü shuongei yoshaian phobü kho 
hapbei, haoenei Bunyubou si hao mütli Israelbü haükukei. 
9Hobaje Hezekiaei ungshedbou shuong si Levibü shuong to yoshaian kibü 
jongsak shanga pheyokei. 
10Thükkabü ungshedbou Azaria, ao Zadok chemdang ka kikei, haoei hao to 
jongaiko laukei, “Haoenei Bunyubou chem to lemla jungan loubü jihsiphai ka 
senei souko aoko shaua, hoba juong jouakei; aishanga Bunyubouei jembü 
mütli haükua, hibü senei juong jouko thanena.” 
11Kheijinei Hezekiaei haoen la Bunyubou chema shemjang lamlela sakkukei, 
hoba haoenei lamlekei. 
12Hobaje haoenei maangkuko lembei, an phejan hoba khümbo kubü peisilei 
shuong sungbakei. Khübü thüka ikjaibou kongnyubou kho Konania kikei, 
hoba haoeibü na Shimei nyiboubü la lean kikei. 
13Jehiel, Azaria, Nahat, Asahel, Jerimot, Jezabad, Elil, Ismakhia, Mahat, hoba 
Banania khübü kho Hezekia Choba si Mühghaüeibü chema haoeibü 
konglebou Azaria pienbü tegütham, Konania hoba haoeibü na Shimei phanga 
ikjaibü shuong kikei. 

14Hobaje Levibü Imnaeibü shou Kare, chaangbou ae bakhün lombou kho 
Mühghaü la maangmai lembü kubü thüka bunyu kikei, Bunyubou shanga 
thanan kibü lembü hoba saopobü peisilei shuong jankula. 
15Eden, Miniamin, Jeshua, Shemaia, Amaria, hoba Shekania, haoenei 
maangkuko sangnyu shuonga ungshedbou thuiko haoeneibü jaisina si shuong 
phejan jankuko chingbü, nashou lulu thüng janan lekei. 
16Chungeibü ngühlia doan kibü to limbo bousu shuong po sem ka thükae 
aoyou Bunyuboueibü chem to chalou angbou jembü kümsilei tegü lotlaje 
haoen lulueibü kümsilei tegü khangenla shanga haoen janyobü tegü thuiko 
kikei. 
17Ungshedbou shuong nyen dobü kho haoenei bousu shuongeibü lin ka kikei; 
Levibü kho po saoche jaishou hoba thükaeei jembü kümsilei tegü tan tana 
kikei. 
18Ungshedbou shuong haoen haoeneibü nashou hanbü shuong, haoeneibü 
yaksi shuong, haoeneibü shousi shuong, haoeneibü nouyangshousi shuong 
tan khümbo nyen doan kikei. 
19Hobaje Aroneibü shousi shuong, ungshedbou shuong, ao- youeibü sanglea 
kikei haoeneibü sangnyu shuonga kikei, sangnyu shishoa ungshedbou shuong 
yoa bousu weko hoba Levibü yoa aoyou nyen doan kikei haoen la phejan 
kula nyen kuan kikei. 
20Kho tegü Hezekiaei Jihuda pendoua kümbei; hoba Bunyubouhaoeibü 
Mühghaü thedanga ai maikei hoba tükde hoba maanglemenbü kikei kho 
kümbei. 
21Hobaje Mühghaüeibü chem kümaleia haoei sungletbü kümsilei pendou 
ngühkhüm hoba sakkubü tegütham hao hoba Mühghaü lambüa haoei 
hatlepbü kümsilei wekoa haoei haoeibü maangpon khümboei kümbei hoba 
khoei hao naangmaikei. 

 2 Lüngbüdobü 32 

Assiriaei Jerusalem to Hatlenbü 
(2 Cho 18.13-37; 19.14-19,35-37; Isa 36.1-22; 37.8-38) 

1Ho kümsilei hoba maanglemenbü kümsilei phaia Assiriabü Choba 
Sennakherib louan Jihuda shikei hoba haoei thüklabü dogo daman 
lapheishon shibü sangnyu shuong kho khulimbo la thokei. 
2Hobaje ladang Hezekiaei Sennakherib louan Jerusalem khulimbo wapyola 
shanga loukei dogo chühenkei, 
3haoei sangnyu thükaenei yungdei kibü dei kho thaktila shanga haoeibü 
leiyeibü shuong hoba lakjaibü shuong yoa ngüh küpjembei; hoba haoenei hao 
to thuikei. 
4Hobaje müt juong kamshaikei, hoba haoeneibü deikhün pendou hoba 
kaonyek danko koubü shumang kho thaktiko laukei, “Aila Assiriabü Choba 
shuongei louan dei juong hapla?” 
5Haoei maangnyu angko kümtikei hoba leiluan kibü kümthang pendou 
phokei hoba kho thüka laangchem huongkei, hoba Dawid sangnyua haoei 
Millo hau kitikei. Haoei tokei in si aubu hoba aih juong kümbei. 
6Hobaje haoei mütli thüka lajamleibü shuong phokukei, hoba sangnyu 
bakhüna haoen hao jungto kamshaitikei, hoba haoen maang haksoko joyoko 
laukei, 
7“Hau kiashi, hoba olinangko kishi, Assiriabü Choba shanga hatko ayingsi 
mokko teki, ayingsi hao yoa kibü tan pendou khüto tehüt, aieilausi hao yoa 
kibü khotoje sen yoa kibü yaangbou che kia. 
8Hao yoa pheeibü in si aubu ki, lausikei sen yoaje sen to thuila hoba seneibü 
lason wapyola Bunyubou seneibü Mühghaü kia.” Hobaje mütshuongei 
Jihudabü Choba Hezekiaeibü ngüha maanglembei. 
9Kho phaia Assiriabü Choba Sennakheribei hao khangenbü shuong Jerusalem 
to Jihudabü Choba Hezekia jungto ngühlang hautikei, hoba Jerusalema kibü 
Jihudabü pendou jungto hautiko, 
10“Assiriabü Choba Sennakheribei hai lauda, Jerusalem shibü natko haiteila 
kanei ainei maanglemda? 

11Mühsinou hoba deilaei haitilabü lele, ‘Assiriabü Choba ik ka 
seneibü Bunyubou Mühghaüei sen khümenlabü,’ dogo lauko Hezekiaei kan 
suletda aying lo? 
12Ho Hezekiaei kanei lemshang chenei lemlabü hoba kho thüka jen juoklabü 
dogo Jihuda si Jerusalem la sakkuko haoeibü lemshang shongh hoba 
lemshang sunglangkei aying lo? 
13Kaonyek kabü mütli pendou to ngo hoba kübousi shuongei ai kümbei kanei 
angekei lo? Kaonyeka phangshuongeibü mühghaü shuongei ngeibü ik ka 
haoen püetla thükan kikei lo? 
14Kaneibü Mühghaüei ngeibü ik ka kan püetlabü lele, kübousi shuongei 
lemailela mautibü phangshuongeibü mühghaü pendou yoa kü ik ka jembü 
mütli püetla thükbü ao ki? 
15Hibü tou Hezekiaei kan tehuonetti, ayingsi kanei hao to mai telem; aieilausi 
ai phangeibü mühghaüeikei ayingsi sangleei ngeibü ik ka hoba kübousi 
shuongeibü ik ka jembü mütli püetla thükan akitei; kaneibü Mühghaüei ong 
ai ngeibü ik ka khümenla thükla!” 
16Hobaje haoeibü khangenbü shuongei toukei aei BunyubouMühghaü hoba 
Hezekia khulimbo laukei. 
17Tokei haoei, Israelbü Mühghaü, Bunyubou attila le che doko laukei, 
“phangshuongeibü mühghaü shuongei haoen jembü mütli ngeibü ik ka 
akhümenlabü.” 
18Hobaje haoenei hatlenko hoba haoen khonkutila haoenei ngüh yaangbüei 
Ibribü ngühyema kümthanga Jerusalembü to haoenei sangnyu kho lelabü 
dogo ngekkei. 
19Hobaje haoenei Jerusalembü shanga kaodakbü mühghaü shuong tegü 
müteibü ikei kümbü kümsilei la yeitiko laueikei. 
20Hobaje Hezekia Choba si Amozeibü shou Isaiaei ho shangabü welaua 
Mühghaü to ngekkei. 

21Hobaje Bunyubouei khuthük hangangbü che hautikei, hoba haoei Assiriabü 
shaishang hau yaangbü müt pendou leiyeibü shuong hoba lajamleibü wapan 
apbei. Hibü hao jembü kaodak to himousele ngaikei. Hobaje ladang hao 
haoeibü mühghaü chem to lotkei, haoeibü shousi atei hao khünei inei 
wapettikei. 
22Assiriabü Choba Sennakheribeibü ik ka hoba lubüeibü ik pendou 
ka Bunyubouei Hezekia hoba Jerusalembü mütli khümenkei, hoba pendou 
aenei haoen la hakso kukei. 
23Hobaje juongei Jerusalem to hoba Jihudabü Choba Hezekia jungto namsek 
peisilei jongsak sungbakei; hibü kho chalou ka phang pendouei Hezekia 
nyenhanga tonenkei. 

Hezekiaeibü Shat hoba Yonglambü 
(2 Cho 20.1-3,12-19; Isa 38.1-3; 39.1-8) 

24Kho jihsiphaia Hezekia hailabü lele shatkei; hoba haoeiBunyubou to 
welaukei, hoba haoei hao to joyokei hoba amaaphelabü che kukei. 
25Lausikei Hezekiaei hao la ku kubü tegü angaitiku, aishanga haoeibü 
maangpona yonglambo kikei; hibü hao hoba Jihuda hoba Jerusalem 
thükto Bunyubou khauang kikei. 
26Lausikei Hezekiaei haoeibü maangpon yonglambü shanga hao lolo sang 
sembei, hao hoba Jerusalema kibü shuong; hibü Hezekia chalouaje Mühghaü 
khauang haoen thükto alou. 

Hezekiaeibü Nyaksinam hoba Tonenyaangenbü 

27Hobaje Hezekiaeibü nyaksinam juong hoba nyenhang yaang kikei, hoba 
haoei habü shanga thanshang, chandinam shanga, hon shanga, namsek laang 
shanga, ponlem hibü shanga, aih shanga, namsek chaksiam phang pendou 
shanga kümbei. 
28Youshou, ih, hoba onang habü shanga thanshang; hoba meisiau phang 
pendou hoba sanlon shuongeibü chem dangkei. 
29Kho tegü jembü shanga sangnyu shuong hoba sanlon tan hoba masu tan 
shanga juong kümbei; aieilausi Mühghaüei hao la nyaksinam juong kukei. 

30Hobaje Hezekiaei ong Gihon dei shuong thükkabou deikhün thangetkei, 
hoba khübü kho Dawid sangnyu chanep aeto tangshaitham leijung koukei. 
Hobaje haoeibü kümsilei pendoua naang maikei. 
31Khei yingsikei Babilon Chobaeibü youkobü shuong aoyouei hao jungto 
kaonyeka tetsida kümbü shanga pheyola hautikei, Mühghaüei haoeibü 
maangpona ai ki pendou ngela shanga takteila khei phokukei. 

Hezekiaeibü Songdak Thonbü 
(2 Cho 20.20-21) 

32Tou Hezekiaeibü joubü kümsilei kho hoba haoeibü kümsilei maibü kho, 
chühashi, khübü kho Jihuda hoba Israelbü Choba shuongeibü lea, Amozeibü 
shou Isaia thuseiboueibü mangsanga doan kia. 
33Hobaje Hezekia bousi shuong yoa yepbei, hoba haoenei hao Dawideibü 
shousi shuongeibü heedang aeto angshanga khünkei. Hobaje Jihuda si 
Jerusalema kibü pendouei hao haijinei souhat lenkei, hoba haoeibü shou 
Manasseei hao jeila songdakkei. 

2 Lüngbüdobü 33 

Jihudabü Choba Manasse 
(2 Cho 21.1-9) 

1Manasseei songdakla khangjinei, hao po anthüknyi kikei; hoba haoei 
Jerusalema po anjinsem to ngao songdakkei. 
2Hobaje Israel shousi shuong thedang ka Bunyubouei shian sattibü 
mangsenlabü phangshuong kümsilei tegütham ai Bunyubou thedanga amai 
kho kümbei. 
3Aishanga haobou Hezekiaei leilutibü shongh lemshang kho haoei nyibou 
kümetkei, hoba Baal shuong shanga haoeibü lemshang kümbei, hoba Asherot 
kümbei, hoba müha kibü pendou kho lembei, hoba haoen khangenkei. 
4Jerusalema ngeibü nyen ponpen kilabü dogo Bunyubouei lenan 
kibü Bunyuboueibü chema haoei lemshang kümbei. 
5Hobaje Bunyuboueibü chem chemso penyia haoei müha kibü tan pendou 
shanga lemshang kümbei. 

6Haoei haoeibü shousi shuong Hinnom yomanga wana jikkei, seibü- yaübü 
kümsilei hoba thulenbü manghdakbü hoba khopjikseibü jungto haukei; 
haoeiBunyubou thedanga hao khauangtila amaibü juong kümbei. 
7Hobaje haoei kümbü noksa Bunyuboueibü chema phokei, ho lembü chem 
shanga Mühghaüei Dawid si Solomon to laukei, “Ho chema hoba Jerusalema 
laobou Israel phang pendou ka ngei pienkei, ngei kü nyen ponpen pholabü. 
8Hobaje Israelbüei ong ngühkhüm pendou takletbü ngühkhüm hoba Mosa 
danko kubü songa kibü ngühkhüm ngei haoen la sakkubü pendou 
maangsangko kümbo laualonga, touje ngei kaneibü pisibou la kubü kaodak 
ka you ayaütilabü.” 
9Manasseei Jihuda si Jerusalema kibü suletkei khoei Israel 
thedanga Bunyubouei phangshuong aoyou mautikei haoen toje aei amaibou 
kümbei. 

Manasse Maangpon Sepeibü 

10Hobaje Bunyubouei Manasse si haoeibü mütli to joyokei, lausikei haoenei 
maang aku. 
11Hibü Bunyubouei haoen thükto Assiriabü sepai lajamleibü shuong leibakei, 
hoba haoenei Manasse langsenkei hoba ika janglühei phenan Babilon to 
leibakei. 
12Hobaje ladang hao khonku khonsaka kikei haoei Bunyubou haoeibü 
Mühghaüeibü onou hapla sukeijakei, hoba haoeibü bousi shuong thedanga 
aeibou semboambo yeikei. 
13Haoei hao to welaukei, hoba Mühghaüei haoei subüjabü sungletkei hoba 
haoeibü welau ditkei, hoba nyibou haoeibü sangle Je- rusalem to sungbakei. 
Kheijinei ong Manasseei BunyubouMühghaü dogo ngekei. 
14Phaila haoei Gihon chanep ae Dawid sangnyua Ngau Bakhün aeto atshang 
kümthang thükkabou kümbei, hoba kho Ofel sühko dangjung haukei, hoba 
kho aeibou suokan kümbei; haoei tokei Jihuda lapheishon kibü sangnyu 
pendoua lajamleibü shuong phokei. 

15Hobaje Bunyuboueibü chem ka haoei küksithang mühghaü shuong hoba 
heangsho kho sunglangkei, hoba Jerusalem hoba Bunyuboueibü chem shongh 
shuonga haoei dangbü lemshang pendou kho sangnyu napheinei tekan apbei. 
16Haoei tokei Bunyuboueibü lemshang kümetkei, hoba kho thüka sangmai 
lembü hoba nyensang kubü lembü haitian lembei; hoba haoei Jihudabü 
la Bunyubou Israel Mühghaü khangenla sakkukei. 
17Khei yingsikei mütshuongei tokei shongh lemshanga lembü kukei, lausikei 
kho Bunyubou haoeneibü Mühghaü to ong kikei. 

Manasseeibü Songdak Thonbü 
(2 Cho 21.17-18) 

18Tou Manasseeibü joubü kümsilei, hoba Mühghaü to haoei welaubü, 
hoba Bunyubou Israel Mühghaü nyena hao to thuseibü joyobü ngüh shuong, 
chühashi, khübü kho Israel Choba shuong lüngbüdobüa doakei. 
19Hobaje haoeibü welau hoba Mühghaüei lai haoeibü subüjabü sungletkei, 
hoba haoeibü shabü hoba haoeibü maanglem akibü hoba hao lolo eaaoa 
ayeijinei haoei shongh lemshang kümbü shanga Asherim hoba noksa phobü 
chühashi, haoeneibü lüngbüdobüa doan kia. 
20Khünei Manasse haoeibü bousi shuong yoa yepbei, hoba haoenei hao 
haoeibü chema khünkei, hoba hao shou Amonei hao jeila songdakkei. 

Jihudabü Choba Amon 

21Hobaje Amon songdakla khangjinei po sao to nyi kikei, hoba haoei 
Jerusalema po nyi songdakkei. 
22Haoei Bunyubou junga ai amaibü kikei haobou Manasseei kümbü heangsho 
pendou la lembü kukei, hoba haoen khangenkei. 
23Haobou Manasse jembü lolo eaaoa yeibü tegütham 
haoei Bunyubou thedanga eaaoa ayei, lausikei ho Amonei aei aei ong shedbü 
jin- yokei. 
24Hobaje hao khangenbü shuongei hao khulimbo huon takkei, hoba haoeibü 
Choba chema hao haitikei. 

25Kheijinei kaonyek kabü mütshuongei Amon Choba khulimbü shuong 
pendou haitikei; hoba hao shou Josia hao jeila Choba yeitikei. 

 2 Lüngbüdobü 34 

Jihudabü Choba Josia 
(2 Cho 22.1-2) 

1Josia songdakla khangjinei hao po set kikei, hoba haoei Jerusalema po 
khujinto sem songdakkei. 
2Bunyubou junga ai tükde ki kho haoei kümbei, hoba haobou Dawideibü 
lamnyua paikei; hoba haoei mae ayingsi nanae asepei. 

Josiaei Kaodakbü Lemshang to Ikshatbü 

3Aieilausi haoei songdakbü po setboubüa hao tokei nashou che ong kikei, 
hoba haoei hao bou Dawideibü Mühghaü lamla khangkei; hoba po anthüknyi 
boubüa Jihuda si Jerusalem ka shongh lemshang Asherim hoba heangsho 
noksa jakenbü hoba tühnyinbü haoei lühan apbula khangkei. 
4Hobaje haoenei hao thedanga Baal lemshang leilukukei, hoba kho thüka 
loan kibü jen juokshang wapan koutikei; hoba haoei Asherim, ikei dangbü 
hoba tühnyinbü noksa shuong kho haoei netla yeiko leilukukei, hoba haoei 
khübü kho thamngula yeitikei hoba aoyouei khübü to lembei haoeneibü heea 
kho phinan jinkukei. 
5Hobaje tokei ungshedbou shuongeibü lo kho lemshang thüka jinkei, hoba 
Jihuda si Jerusalem saüenkei. 
6Hobaje Manasse, Efraim, hoba Simeon sangnyu shuonga Naftali sühko hauan 
khübü kaijembo leilubü thüka, 
7haoei lemshang shuong kho jeinyinan apbukei, hoba Asherim si noksa 
shuong kho wenla yeiko jangnyinkukei, hoba Israel kaodak pendoua jen 
juokbü lemshang pendou wapan koutikukei, kho phaia hao Jerusalem to 
ngaikei. 

Ngühkhüm Le Hapenbü 
(2 Cho 22.3-20) 

8Tou haoei songdakbü po anthükset boubüa haoei kaonyek si chem kho 
saüenan phaia Azaliaeibü shou Shafan, sangnyu governor Maasaia, Joahaz 
ngühli doboueibü shou Joa, Bunyubou haoeibü Mühghaü chem kümetla 
haoei hautikei. 
9Thükkabou ungshedbou Hilkia jungto haoen loukei, hoba Bunyuboueibü 
chem to jungan loubü nam kho khümbo kukei, kho Levi shuongei khonga 
lombou shuongei Manasse hoba Efraim ka hoba Israelbü joubü pendou ka 
hoba Jihuda si Benjamin pendou ka Jerusalema kibü pendou ka heshaibü 
kikei. 
10Haoenei kho Bunyuboueibü chema ikjaibü shuong aoyouei kümbüleibü 
shuong chühda haoen la kukei; hoba Bunyubouchema kümsilei kümbü kho 
chem jeileila hoba kümetla shanga kukei. 
11Haoenei kho mistri shuong la hoba chem kümetbü shuong la laang thüngan 
kibü hoba thaonyu la lela hoba bu beam lela hoba Jihudabü Chobaei nyaüan 
aplabü chem shanga kukei. 
12Hobaje mütshuongei kümsilei kho maangkuko kümbei, hoba Jahat si 
Obadia, Levibü, Merarieibü shousi shuong. Hobaje Zekharia si Meshullam, 
Kohatbü shousi shuong haoen thüka chühla haoei phokukei. (Levibü chia 
laula kongkin tokla minbü pendou) 
13On künbü shuong thüka kikei, hoba kümsilei phang weko kümbü pendou 
leiyeikei, hoba Levibü atje dobou hoba kongnyubou shuong hoba bakhün 
lombü shuong kikei. 
14Bunyuboueibü chem to jungan lotbü nam kho haoenei jungan longjinei 
Mosa danko kubü Bunyuboueibü ngühkhüm le Hilkia ungshedbouei hapbei. 
15Kheijinei Hilkiaeibü dobou shafan to laukei, “Bunyuboueibü chema ngei 
ngühkhüm le kho hapa”; hoba Hilkiaei le kho Shafan la kukei. 
16Shafanei le kho Choba jungto jungan loukei, hoba tokei Choba to laukei, 
“No khangenbou la kubü pendou kümdaleida. 

17Bunyuboueibü chema hapbü nam pendou haoenei kongena hoba kho 
ikjaibü shuong si kümbüleibü shuong la kua.” 
18Kheijinei dobou Shafanei Choba to laukei, “Ungshedbou Hilkiaei kü la le 
che kukei.” Hobaje Shafanei kho Choba thedanga wekei. 
19Chobaei ngühkhüm shuong kho ditjinei haoei haoeibü neisimei jitnyinkei. 
20Hobaje Chobaei Hilkia Shafaneibü shou Ahikam, Mikaeibü shou Abdon, 
dobou Shafan si Chobaeibü sambü Asaia to laukei, 
21“Hauashi, Bunyubou to kü shanga hoba Israela hoba Jihudaa jouan kibü 
shuong shanga le sungbabü shanga kho pheashi; aishanga sen la khüpan 
jinkubü Bunyubou maangshat yaangbü kia, aieilausi ho lea doan kibü tegü 
kümla seneibü pisibou shu- ongeiBunyuboueibü ngüh ajungei.” 
22Hibü Hilkia hoba aoyou Chobaei hautian kikei, neisimei shemjang lombou 
Hasraeibü shou Tokhaeibü shou Shallumeibü yak Hulda thuseinyu jungto 
haukei. (tou sao Jerusalema nyiboubü kishang kikei) hoba sao to ho shanga 
joyokei. 
23Hobaje saoei haoen to laukei, “Bunyubou Israelbü Mühghaüei hai lauda: 
‘Kü jungto kan hautibü müt khüto lenshi, 
24Bunyubouei hai lauda, Chühashi, ngei ho kaonyek hoba khünei kibü shuong 
thükto amaibü loutikulabü. Jihuda Choba thedanga webü shedsikhau shuong 
pendou kho; 
25aieilausi haoenei ngo inletkei, hoba haoeneibü ikei kümbü pendouei ngo 
khauangtila shanga haoenei lubü mühghaü shuong la jen jikkua, hibü ngeibü 
maangshat ho thükto khüpan jinkulabü hoba anyetlabü. 
26Lausikei Jihuda Choba aoei Bunyubou to phela kan hautikei kanei hao to 
hai lenshi, Israel Mühghaü Bunyubouei hai lauda: Nyi ditbü ngüh shuong 
shangabü kho; 
27kaibü maangpon sepeian kisije hoba ho kaonyek hoba habü mütli shanga 
khulimbo ditjinei, Mühghaü thedanga eaaoa yeibü shanga hoba no kü 

thedanga eaaoa yeikei, hoba kaibü neisimei jitnyinkei hoba kü thedanga 
haapsije, ngeikei kaibü subüjabü ditda dogo Bunyubouei laukei. 
28Chühashi, ngei kaibü bousi shuong jungto leibalabü hoba no jembü hee to 
haksoa loutilabü hoba amaibü laobou ngei ho kishang hoba ho mütli thükto 
sungbalabü ki. kho kaibü nyekei ühüplabü.’ ” Hobaje haoenei Choba jungto 
ngüh kho sungngaibakei. 

Josiaei Bunyubou to Ngüha Lela Theyolanyobü 
(2 Cho 23.1-20) 

29Kheijinei Chobaei Jihuda si Jerusalembü jaishsou shuong pendou 
ngashaikei. 
30Hobaje Chobaei Jihudabü mütshuong pendou hoba Jerusalema kibü hoba 
ungshedbou shuong hoba Levibü shuong, müt hanbü yaangbü pendou 
leian Bunyuboueibü chem to angkei hoba mút pendouei ditko theyolanyobü 
le ngühshuong laobouBunyuboueibü chema hapbei kho haoei wekei. 
31Hobaje Choba hao kishanga lokei hoba Bunyubou phainei paila hoba haoei 
sakkubü shuong jungeila hoba haoeibü aukabü shuong hoba haoeibü takletbü 
ngühkhüm shuong haoeibü sensimaang hoba haoeibü soushou pendouei ho 
lea doan kibü thebülanbü kümla Bunyubou thedanga thebülanbü lekei. 
32Kheijinei haoei Jerusalema hoba Benjamina yoan kibü shuong khünei 
lotikei, hoba Jerusalema kibü shuongeiBunyubou haoeneibü pisibou 
Mühghaü to thebülanbü tegü kümbei. 
33Hobaje Israel shousi shuong shangabü kaonyek pendoua mangsenlabü 
pendou sunglangkei, hoba Israela kibü pendoueiBunyubou haoeneibü 
Mühghaü khangentikei. Haoeibü chalou pendoua 
haoeneibü Bunyubou haoeneibü pisibou Mühghaü ka sepeijung angaiko phai 
sembei. 

2 Lüngbüdobü 35 

Josiaei Püetbü Lem Libü 
(2 Cho 23.21-23) 

1Josiaei Jerusalema Bunyubou shanga püetbü lem likei, hoba haoenei 
shaangbou lit chalou anthükleiboua püetbü lema san shoushou haitikei. 
2Hobaje haoei ungshedbou haoen haoeneibü kümaleia hoba Bunyuboueibü 
chema kümsilei shanga haoen thungeijangeikei. 
3Hobaje Levibü shuong aoyouei Israelbü pendou la songlenkei hoba 
aoyou Bunyubou shanga saopobü kikei haoen to haoei laukei, “Saopobü 
Busen kho Dawideibü shou Solomon, Israel Chobaei kümbü chema phoashi, 
touje kaneibü phaka pela akhamda, tou Bunyubou kaneibü Mühghaü hoba 
haoeibü mütli Israel khangenashi. 
4Israelbü Choba Dawidei doan phokubü hima kan lolo kaneibü bousi 
thenbüei janbü hima lamleashi. 
5Hobaje kan jaisinasi daneibü shousi shuong chungeibü shi thenei janyinbü 
tegü saoposhanga loashi, hoba Levi shuong bousi shuong chem- pen weko 
phejan che janletashi. 
6Püetbü lem san shoushou haitiashi, hoba kan lolo saüenashi, hoba kaneibü 
jaisinasi shuong shanga Mosa dankoBunyubou ngüh tegütham lamleashi.” 
7Hobaje Josiaei noknyüh la haoeibü san shoushou shuong, lon shoushou 
shuong, shatsinam tan ka hajar khujin kukei, hoba masu pongsu hajar sem, 
khübü kho Chobaei haoeibü kukei. 
8Hobaje haoeibü yaangenbü shuongei maangnyu angko müt shuong la, 
ungshedbou shuong la, hoba Levi shuong la kukei. Hilkia, Zekharia, hoba 
Jehiel, Mühghaüeibü chema kongnyu ikjaibü shuongei ungshedbou shuong la 
püetbü lem shanga san shoushou hoba lon shoushou hajar nyi to saongao lak 
hoba masu pongsu saongao sem kukei. 
9Tokei Konania hoba haoeibü jaisinasi Shemaia, hoba Nethanil hoba 
Hashabia hoba Jeiel, hoba Jozabad, Levibü konglebü shuongei Levibü shuong 
la püetbü lem lembü san shoushou si lon shoushou hajar ngao hoba masu 
pongsu saongao ngao kukei. 

10Kho tegü kümsilei lamlekei, hoba ungshedbou shuong lulueibü kaoena 
lokei, hoba Levibü shuong Chobaei sakkubü tegü lulueibü janletbü tegütham 
lokei. 
11Hobaje haoenei püetbü lemeibü san shoushou kho haitikei, hoba haoeneibü 
ikei sungletbü sii ungshedbou shuongei lakkei, hoba Levi shuongei khübü kho 
khon okei. 
12Hobaje Mosaeibü lea doan kibü tegü Bunyubou la lemla shanga khei khübü 
kho noknyüh chemdang shuong janyinbü la janan kula shanga haoenei 
juokbü lembü shuong kho sungenan phokei. Haoenei masu pongsu shuong 
khokei kho tegü kümbei. 
13Hobaje songa kibü tegü haoenei püetbü lem kabü san shoushou kho wana 
ngoukei, hoba saopobü lembü shuong kho chaka khaüchaka hoba phau- 
yaanga ngoukei, hoba shuong jungto jungan haukei. 
14Phaila haoenei haoen shanga hoba ungshedbou shuong shanga lamlekei, 
aieilausi Aroneibü shou si ungshedbou shuong nang anakshongko lembüa 
haabü hoba juokbü lembü shanga akongakangko kikei; hibü Levi shuongei 
haoen shanga hoba Aroneibü shousi ungshedbou shu- ong shanga lamlekei. 
15Hobaje Dawidei sakkubü tegü chia laubü shuong Asafeibü shousi shuong 
haoeneibü kaoena kikei, hoba Asafei Heman. hoba Jeduthun Chobaeibü 
leiyeibou hoba koukhün lombü shuong bakhün weko kikei; haoen jembü 
kümsilei ka apyoan haula khaman akidei, aishanga haoeneibü jaisina Levi 
shuongei lamlekei. 
16HibüBunyuboueibü kümsilei pendou chalou jeteia püetbü lem lembü 
noula Bunyuboueibü lemshanga juokbü lembü kula Josia Chobaei sakkubü 
tegü kümbei. 
17Hobaje Israelbü shousi shuong khünei yobü shuongei kümaleia püetbü lem 
hoba tokai ajinbü wentek lem chalou nyetnyet noukei. 
18Hobaje Samuel thuseibou chalou ka Israela kho tegübüje lem lian achüh, 
ayingsi Josiaei noubü phatko Israelbü Choba cheei ongkei püetbü lem 

ungshedbou shuong, Levi shuong, Jihuda, hoba Israel pendou, hoba 
Jerusalema kiteibü shuong yoa lian achüh. 
19Josiaei songdakbü po anthük setboubüa kho püetbü lem likei. 

Josiaeibü Songdak Thonbü 
(2 Cho 23.28-30) 

20Kho pendou phaia, ladang Josiaei lembü chem yeikei, Ijepbü Choba Neko 
Karkhemish khulimbo wapyola Eufrates aeto angkei, hoba Josiaei hao 
khulimbo haukei. 
21Lausikei haoei hao jungto youkobü hautiko laukei, “No Jihudabü Choba 
ngei ka to ai kümla? Tat ngo no khulimbo loubü aying, lausikei laobou phang 
yoa ngo wapyoda kho khulimbo ki; hoba Mühghaüei kü to panteiashi dogo 
kü la sakkua, Mühghaü ao kü yoa ki haoei no mautisi amaibüla hao khulimbo 
aloko nangashi.” 
22Khei yingsikei Josiaei hao ka thenyek asepei lausikei hao to wapyola 
shanga hao lolo hukoshepbo kümbei, hoba Mühghaüeibü sembung ka loubü 
Nekoeibü ngüh shuong kho adit, hoba Megidddo pholia wapyola loukei. 
23Lau jungbüei Josia Choba to kipbei; hoba Chobaei haoeibü sambü shuong 
to laukei, “Ngo yaüenashi, aieilausi ngo maiko leilua.” 
24Hibü haoeibü sambü shuongei hao haoeibü kailong ka tonenkei, hoba 
haoeibü kailong nyiboubüa phokukei, hoba Jerusalem to hao sungbakei hoba 
hao haikei, hoba bousi shuongeibü heea hao khünkei. Hobaje Jihuda si 
Jerusalembü pendouei Josia shanga mang haapbei. 
25Hobaje Jeremiaei Josia shanga mang haapbei; hoba chia laubü bousu si 
yaksa shuong pendouei tat sühko Josia shanga maang waangko lauyoda hoba 
haoenei ho Israela habü ho songle ngühkhüm che yeitikei, hoba chühashi, 
khübü kho ügütü lea doan kia. 
26Tou Josiaeibü joubü kümsilei kho khangbü hoba shembü hoba haoeibü 
kümsilei maibü shuong kho Bunyuboueibü ngühkhüma doan kibü tegütham; 
27chühashi, khübü kho Israel si Jihudabü Choba shuongeibü lea doan kia. 

 2 Lüngbüdobü 36 

Jihudabü Jehoahaz Choba 
(2 Cho 23.30-35) 

1Kheijinei kaonyek kabü mütliei Josiaeibü shou Je- hoahaz haobou jeila 
Jerusalema Choba yeitikei. 
2Jehoahazei songdakla khangjinei hao po saoto sem kikei; hoba haoei 
Jerusalema lit sem songdakkei, 
3Hobaje Ijepbü Chobaei hao kho Jerusalem ka kakan apbei, hoba chandinam 
seret khujin bang atbü saongao hoba hon seret khujin bang atbü kayang 
hikei. 
4Hobaje Ijepbü Chobaei haoeibü na Eliakim Jihuda hoba Jerusalem thüka 
Choba yeitikei, hoba haoeibü nyen Jehoiakim dogo jeitikei, hoba Nekoei 
haoeibü jai Jehoahaz sungkei hoba Ijep to hao leian haukei. 

Jihudabü Choba Jehoiakim 
(2 Cho 23.36—24.7) 

5Jehoiakim songdakla khangjinei po saoto ngao kikei, hoba haoei Jerusalema 
po anthüknyi songdakkei, hoba haoei Bunyubou haoeibü Mühghaü thedanga 
ai amai kho kümbei. 
6Hao khulimbo Babilonbü Choba Nebukhadnezzar angkei, hoba Babilon to 
haula hao namlühei khühkei. 
7Nebukhadne- zzarei tokei Bunyuboueibü chem ka thungsiphau shuong 
Babilon to sunglangkei, hoba khübü kho haoeibü Choba chema phokei. 
8Tou Jehoiakimeibü joubü kümsilei kho hoba haoei kümbü mangsenlabü 
shuong kho hoba laobou ong hao to chühenkei, chühashi, khübü kho Israelbü 
si Jihudabü Choba shuong lea doan kia; Jehoiakimei hao jeila songdakkei. 

Jihudabü Choba Jehoiakhin 
(2 Cho 24.8-17) 

9Johoiakhin hao songdakla khangjinei po anthükset kikei, hoba haoei 
Jerusalema lit sem chalou an songdakkei hoba Bunyubouthedanga ai amai 
kho kümbei. 

10Nyibou poa longeijinei Nebukhadnezzar Chobaei Bunyuboueibü chema kibü 
namsek thungsiphau shuong yoan haoei Babilon to sunglangkei, hoba 
haoeibü na Zedekia Jihuda si Jerusalem thüka Choba yeitikei. 

Jihudabü Choba Zedekia 
(2 Cho 24.18-20; Jer 52.1-3a) 

11Zedekia songdakla khangjinei po saoto che kikei, hoba haoei Jerusalema po 
anthük che songdakkei, 
12hoba Bunyubou haoeibü Mühghaü thedanga ai amai kho kümbei; Jeremia 
aoei Bunyuboueibü sembung ka joyokei hao thedanga eaaoa ayei. 

Jerusalem Tuongbü 
(2 Cho 25.1-21; Jer 52.3b-11) 

13Hobaje haoei Nebukhadnez- zar, aoei hao la Mühghaü nyena 
theyolanyotikei, hao khulimbo lokei. Bunyubou Israel Mühghaü khulimbo 
hao tukeisekkei hoba haoeibü maangpon kaangkei. 
14Leiyeibü ungshedbou hoba müt pendouei kho tegü yongko maang akuko 
phang shuongeibü mangsenlabü kümsilei phaisembo kikei, 
hoba Bunyuboueibü chem laobou haoei Jerusalema saüenkei, kho haoenei 
totnyinkei. 
15Hobaje Bunyubou haoeneibü Mühghaüei haoen jungto ngühlang künbü 
shuong hanghangko hautidang lekei; aieilausi jembü mütli shuong to hoba 
haoeibü kishang to haoei sanouko kikei; 
16lausikei Bunyubou khauang longbü haoen khulimbo along shongko hoba 
maingaila akiko ayei shongko haoenei Mühghaü ngühlang künbü shuong 
nyikukei, hoba haoeibü ngüh shuong awealau, hoba haoeibü thuseibü shuong 
naklepbei. 
17Hibü haoei haoen thükto Khaldiabü Choba leian loukei, haoei haoeneibü 
heshou shuong haoeneibü saoposhanga inei wapettikei, hoba heshou ayingsi 
medei, chingbü ayingsi baushi to kei onou alen; haoen pendou haoei haoeibü 
ik to kukei. 

18Hobaje Mühghaüeibü thungsiphau pendou hanbü yaangbü 
hoba Bunyuboueibü chema kibü nyaksinam hoba Chobaeibü nyaksinam hoba 
haoeibü yaangbü daneibü nyaksinam pendou haoei Babilon to sunglangkei. 
19Hobaje haoenei Bunyuboueibü chema wan sapbei, hoba Jerusalem 
kümthang leilukukei, hoba Chobaeibü chema kibü pendou wana jikan 
apbukei, hoba thungsiphau maibüje pendou leilukukei. 
20Hobaje aoyou in ka satenkei haoen Babilon to leilangkei; hoba Persia sangle 
songdak asüh shongko haoen hao hoba haoeibü shousi shuong aaola yeian 
kikei. 
21Jeremiaeibü sembung danko Bunyubouei laubü ngüh haüthüklabü shanga 
kaonyekei haoeneibü nousisou anou shongko kho khei kikei. Po anjinlei 
ontila kaonyek shakkei shakko yeitibü chalou shuong kaonyekei nousisou 
noukei. 

Sairasei Jihudabü shuong Ngaila Ngühkhüm Kubü 
(Ezr 1.1-4) 

22Tou Persia Choba Sairas songdak po shaangboua Jeremiaeibü 
sembungei Bunyuboueibü ngüh haüthükla shanga Bunyubouei Persiabü 
Choba Sairas soushoua thungeikei, hibü haoeibü sangle pendoua haoei 
ngühlang phinkei, hoba dotikei. 
23Persia Choba Sairasei hai lauda, “Khuthükbü Mühghaüei kaodak sangle 
pendou kü la kua, hoba Jihudaa kibü Jerusalema hao chem che dangkula kü 
la sakkua. Kan yoa aoyou haoeibü mütli shuong ki, Bunyubou haoeibü 
Mühghaü hao yoa yoshima, hoba hao angashi.” 

Ezra 

Ezra 1 

Sairasei Jihudabü shuong Ngaila Ngühkhüm Kubü 

1Persia Choba Sairas shaangboubü poa Jeremiaeibü sembung 
danko Bunyuboueibü ngüh haüthüktila Bunyubouei Persia Choba Sairaseibü 
soushou thungeisi haoei haoeibü Choba sangle pendou aenei phinthonbü che 
lamlekei hoba kho dotikei. 
2“Persia Choba Sairasei hai lauda, Bunyubou khuthükbü Mühghaüei kü la 
kaodak Choba sangle pendou kuan kia hoba haoei Jihudaa kibü Jerusalema 
hao la chem che dangkula kü la sakkukei. 
3Kan pendou yoa aoyou haoeibü mütli ki, haoeibü Mühghaü hao yoa yoshi, 
hoba hao Jihudaa kibü Jerusalem to angshi, hoba BunyubouIsrael 
Mühghaüeibü chem kümettiashi. (Jerusalema kibü Mühghaü kho hao ki.) 
4Hobaje aoyou ainei ong ki Mühghaüeibü chem shanga maang angbü lembü 
kubü to liman, lubü kishanga kibü mütshuongei chandinam hoba hon peisilei 
hoba meisiauei thuiyoashi.” 
5Kheijinei Jihuda si Benjamin chung jaishou shuong, ungshedbou shuong, 
hoba Levibü shuong, khei aoyou Jerusalema kibüBunyuboueibü chem 
kümetla angla Mühghaüei thungeiko kikei, haoen meimeikei. 
6 Hobaje haoen nyangko aoyou kikei, khei maang angko lembü kubü pendou 
to liman haoenei chandinam chakei, honei, meisiauei hoba namsek peisileiei 
haoen to thuikei. 
7Hobaje tokei Bunyuboueibü chema chaksiam shuong laobou 
Nebukhadnezzarei Jerusalem ka sunglangkei, hoba haoeibü mühghaü chema 
phoan kikei, khübü kho Sairas Chobaei sungenkei. 
8Khübü kho Persia Choba Sairasei namthanbou Mithredateibü ikei sungjung 
longkei hoba khübü kho Jihudabü konglebou Sheshbazar la wean kukei. 
9Hobaje khübü wean chühbü kho ho: honeibü phau 30 chandinam phau 1000 
inshou 27 

10honeibü kamphau 30 chandinam kamphau 410 hoba lubü thungsiphau 1000 
11Hon si chandinam thungsiphau pendouei hajar ngaoto saongao lei. Khübü 
pendou kho Sheshbazarei langsenbü shuong Babilon ka Jerusalem to 
leibajinei sungbakei. 

 Ezra 2 

Langsenbü ka Longeibü Nyenshuong 
(Neh 7.4-73) 

1Tou habü ho provinsa kibü Babilonbü Choba Nebukhadnezzarei Babilon to 
langsenbü ka nyibou leingaibü, hoba Jerusalem si Jihuda to mütpem weko 
lulueibü sangnyu to longeibü shuong ki. 
2Khübü kho Zerubbabel, Jeshua, Nehemia, Seraia, Reelaia, Mordekai, Bilshan, 
Mispar, Bigvai, Rehun, Baana yoan loukei. 
3Israelbü shuong mütshang lühbak: Paraseibü shousi shuong hajar nyito 
saongaoto anjinleito nyi 
4Shefatiaeibü shousi shuong saongao semto anjinleito nyi 
5Araeibü shousi shuong saongao nyetto anjinleito ngao 
6Pahat Moabeibü shousi shuong (Jeshua Joab danko hajar nyito saongao 
setto anthüknyi) 
7Elameibü shousi shuong hajar cheto saoanto anjinsemto lei 
8Zattueibü shousi shuong saongao güto saonyito ngao 
9Zakkaieibü shousi shuong saongao nyetto saosem 
10Banieibü shousi shuong saongao lakto saonyito nyi 
11Bebaieibü shousi shuong saongao lakto saoto sem 
12Azgadeibü shousi shuong hajar cheto saoanto saoto nyi 
13Adonikameibü shousi shuong saongao lakto saosemto lak 
14Bigvaieibü shousi shuong hajar nyi to anjinsemto lak 
15Adineibü shousi shuong saongao leito anjinsemto lei 

16Ater ka pakbü (Hezekia danko) shousi shuong anjin ngaoto set 
17Be- zaieibü shousi shuong saongao semto saoto sem 
18Joraeibü shousi shuong saongaoto anthük nyi 
19Hashumeibü shousi shuong saoanto saoto sem 
20Gibbareibü shousi shuong anjin ngaoto ngao 
21Bethlehembü mütshuong saongao to saoto sem 
22Netofaeibü mütshuong anjinsemto lak 
23Anathotbü mütshuong saongaoto saoto set 
24Azmaveteibü shousi shuong saonyito nyi 
25Kiriatarim, Chefira hoba Beerot ka bakbü shousi shuong saongao nyetto 
saonyito sem 
26Rama si Gebaeibü shousi shuong saongao lakto saoto che 
27Mikmaseibü shousi shuong saongaoto saoto nyi 
28Bethel si Aibü mütshuong sao anto saoto sem 
29Neboeibü shousi shuong anjinsemto nyi 
30Magbisheibü shousi shuong saongaoto anjinsemto lak. 
31Lubü Elameibü shousi shuong hajar cheto saoanto anjinsemto lei 
32Ha- rimeibü shousi shuong saongao semto saoche 
33Lod, Hadid hoba Onoeibü shousi shuong saongao nyetto saoto ngao 
34Jerikhobü mütshuong saongao semto saonyito ngao 
35Senaaeibü shousi shuong hajar sem to saongao lakto khujin. 
36Langsenbü ka longeibü ungshedbü lilabü chung then: Jeshuaeibü chung 
then Jedaia ka bakbü saongao güto anjinleito sem 
37Immereibü shousi shuong hajar cheto anjinsemto nyi 
38Pashureibü shousi shuong hajar cheto saoanto saonyito nyet 

39Harimeibü shousi shuong hajar cheto anthük nyet. 
40Langsenbü ka longeibü Levibü shuong chung si phang; Hodavia danko 
Jeshua si Kadmieleibü shousi shuong anjinleito lei 
41Chia laubü shuong; Asafeibü shousi shuong saongaoto saoto set 
42Koukhün lombü shuongeibü shousi shuong: Shallumeibü shousi shuong, 
Atereibü shousi shuong, Talmoneibü shousi shuong, Akkubeibü shousi 
shuong, Hatitaeibü shousi shuong, Shobaieibü shousi shuong pendouei 
saongaoto khujinto gü. 
43Langsenbü ka longeibü lembü chema kümbüleibü shuong: Zihaeibü shousi, 
Hasufaeibü shousi Tabbaotheibü shousi shuong. 
44Keroseibü shousi shuong, Siahaeibü shousi shuong, Padoneibü shousi 
shuong. 
45Lebanaeibü shousi shuong, Hagabaeibü shousi shuong, Akkubeibü shousi 
shuong, 
46Hagabaeibü shousi shuong, Shelmaieibü shousi shuong, Hananeibü shousi 
shuong, 
47Giddeleibü shousi shuong, Gahareibü shousi shuong, Reaiaeibü shousi 
shuong, 
48Re- zineibü shousi shuong, Nekodaeibü shousi shuong, Gazzameibü shousi 
shuong, 
49Uzzaeibü shousi shuong, Paseaeibü shousi shuong, Besaieibü shousi shuong, 
50Asnaeibü shousi shuong, Meunimeibü shousi shuong, Nefesimeibü shousi 
shuong, 
51Bakbukeibü shousi shuong, Hakufaeibü shousi shuong, Harhureibü shousi 
shuong, 
52Bazluteibü shousi shuong, Me- hidaeibü shousi shuong, Harshaeibü shousi 
shuong, 

53Barkoseibü shousi shuong, Siseraeibü shousi shuong, Temaeibü shousi 
shuong, 
54Niziaeibü shousi shuong, Hatifaeibü shousi shuong, 
55Langsenbü ka longeibü Solomoneibü chung: Sotaeibü shousi shuong, 
Hassofereteibü shousi shuong, Perudaeibü shousi shuong, 
56Jaalaeibü shousi shuong, Darkoneibü shousi shuong, Giddeleibü shousi 
shuong, 
57Shefatiaeibü shousi shuong, Hattileibü shousi shuong, Pokhereth 
Hazzebaimeibü shousi shuong, Amieibü shousi shuong, 
58Lembü chema kümbüleibü pendou hoba Solomoneibü sambü shuong 
saongao semto anjinngaoto nyi. 
59Hobaje Tel-mela, Telharsha, Cherub, Addan hoba Immer ka bakbü habü ho 
kikei, lausikei haoenei haoeneibü püshi ayingsi bakshang Israel ka si ji 
alenen. 
60Delaia ka bakbü, Tobaia ka bakbü Nekoda ka bakbü saongao lakto 
anjinsemto nyi. 
61Hobaje ungshedbou shuong ka bakbü Habaia ka bakbü Hakkoz ka bakbü, 
Barzillaieibü nouyangshou shuong ka yak la lekei, hoba haoeneibü nyen 
nyenkei. 
62Habü ho haoen bakshang nyen dobü lamyosi ühüp; khoei haoen shaan apa 
dogo weeikei hoba ungshedbü kümsilei ka asaopobü dogo inletkei; 
63hoba governorei haoen to, “Khei ungshedbou cheei Urim si Thummim yoa 
aloshongko haoenei saopobü shausiyung ashaujan” dogo laukei. 
64Kamshaibü püh pendouei hajar saonyi to nyi saongao semto saosem kikei, 
65Kho to liman haoen sambü si sambü sao hajar nyetto saongao semto 
khujinto nyet kikei, hoba haoen chia laubü bousu yaksa müt saoan kikei. 
66Haoeneibü koli saongao nyetto khujinto lak hoba gadu saoanto saonyito 
ngao kikei, 

67haoeneibü ut saongao leito khujinto ngao, hoba haoeneibü gadu hajar lakto 
saongao nyetto saoche. 
68Ladang chung jaishou lei- yeibü shuong at Jerusalema kibüBunyuboueibü 
chem to loukei, Mühghaüeibü chem ho kaoena longaitila haoenei maangnyu 
angko lemla kukei. 
69Haoenei thükbü thüng kümsilei shanga thanshang to hon seret saongao 
ngao hoba chandinam seret hajar nyito saongao ngao hoba ungshedboueibü 
neisimei saongao kukei. 
70Hibü ungshedbou shuong hoba Levi shuong hoba mütli at hoba chia laubü 
shuong hoba lembü chema kümbüleibü shuong haoen sangnyu shuonga kikei, 
hoba Israelbü pendou haoeneibü sangnyu shuonga kikei. 

Ezra 3 

Mühghaü to Lembü Nyibou Khangngaibü 

1Tou ladang lit nyibou loukei, hoba Israelbü sangnyu shuonga kikei, 
mütshuongei haoen lolo müt che maimai Jerusalem to yoshaikei. 
2Kheijinei Jozadakeibü shou Jeshua hoba haoeibü jaisina ungshedbou shuong 
hoba Shealtieleibü shou Zerubbabel hoba haoeibü jaisina shuong lokei, hoba 
Mühghaü müt Mosa ngühkhüma doan kibü tegü haoenei Israel Mühghaüeibü 
lemshang kho dangngaikei hoba kho thüka juokbü lembü lemla shanga 
kümbei. 
3Haoenei lemshang kho, kho phoshanga phokei, aieilausi kaonyeka kibü 
shuong shanga haoen thüka hatlamoklabü kikei, hoba kho thüka haoenei 
juokbü lembü kukei. 
4Hobaje doan kibü tegütham haoenei dip lem likei, hoba songle ngühkhüm 
tegütham lühbakei chalou weko juokbü lembü, chalou angboua khambü 
thüng lembei. 
5Hobaje kho phaia athakko juokbü lembü hoba janenan kibü Bunyubou la 
khümbo kubü lemsilang shuong hoba mütpem weko aoyouei maangangbü 
lembü lemla kubü haoenei jungeikei. 

6Lit nyetboubü shaangbou nyet ka haoenei Bunyubou la juokbü lembü lemla 
kula khangkei, lausikei Bunyubou lemshang chem chemshangje tokei 
ayaüenko kikei. 

Lembü Chem Dangngaila Khangbü 

7Haoenei tokei laangeibü mistri la hoba bueibü mistri la nam kukei, hoba 
shausiyung hoba yunglabü onang, Sidonbü la hoba Tairbü la Lebanona cedar 
bu yungnyu to Joppa aeto Persiabü Choba Sairas haoenei sakkubü hapbü 
tegü sungbala shanga kukei. 
8Tou Jerusalema Mühghaü chem to haoen loubü nyibou poa lit nyiboubüa 
Shealtieleibü shou Zerubbabel hoba Jozadakeibü shou Jeshua hoba Levi 
shuong, hoba langsenbü ka Jerusalem to longbü pendouei khangkei, 
hoba Bunyuboueibü chem kümsilei chühla shanga Levi shuong po saoche ka 
thükae haoenei pienkei. 
9Kheijinei Mühghaüeibü chema kümbüleibü shuong to chühla Jeshua hoba 
haoeibü shousi shuong hoba jaisinasi shuong Kadmiel hoba haoeibü shousi 
shuong, Jihudaeibü shousi shuong to liko lokei; Henadakeibü shousi shuong, 
haoeneibü jaisina Levi shuong yoan lokei. 
10Hobaje chemdangbü shuongei Bunyuboueibü chem khünei chemshang 
yaükei, ungshedbou shuong lulueibü neisimei lean teklaang jungtikei hoba 
Asafeibü shousi, Levibü shuong, Israel Choba Dawidei sakkubü 
tegü Bunyubou sangtila pithung jungtikei. 
11Hobaje haoenei nyensang kubü jongaiyoko Bunyubou la nyensang kuko 
hoba olinbü lenko laukei, “Aieilausi hao maibü ki, aishanga Israel aenei 
haoeibü üeisanou ponpen kida.” Hobaje ladang haoenei Bunyubou nyen 
sangkei, müt pendouei ngüh yaangbüei ngekkei; aishanga Bunyuboueibü 
chem chemshang yaüenan kikei. 
12Lausikei ungshedbou shuong hoba Levibü shuong hoba püshi chung 
kongnyubou hoba jaishou shuong shaangla dangbü chem hapbü shuongei 
haoen thedanga kho chem chemshang yaübü hapan ngüh yaang longko 
haapbei, hoba juongei olinbüei ngekkei. 

13Hibü mütshuongei haapbü si olinbü ngekbü shangashen, aieilausi 
mütshuongei ngüh yaangbüei ngekkei, hoba ngüh kho saabü ka ditko kikei. 

 Ezra 4 

Lembü Chem Dangngaibüa Lothetbü 

1Tou ladang Jihuda si Benjamin lothetbü shuongei Bunyubou Israel Mühghaü 
la lembü chem che langsenbü shuongei dangkua dogo ditkei, 
2kheijinei haoenei Zerubbabel jungto hoba püshi yoa khuleibü shuong jungto 
nyangko loukei, hoba haoen to laukei, “Künei kan yoa dangyokho; aieilausi 
kanei tegü künei kaneibü Mühghaü lamda; hoba küneikei Assiriabü Choba 
Esarhaddon, aoei kün hato leian loukei, kho chalou ka hao la künei haitibü 
lembü kuda.” 
3Lausikei Jerubbabel si Jeshua hoba joubü Israelbü püshi khuleibü shuongei 
haoen to laukei, “Küneibü Mühghaü la chem che dangkula kün yoa kan ai 
khaman aki, lausikei Persia Choba Sairasei kün la sakkubü tegü künei lolo 
ong Bunyubou Israel Mühghaü la dangkulabü.” 
4Kheijinei kaonyeka kibü shuongei Jihudabü shuong hau thettikei, hoba chem 
dangla haoen hatentikei, 
5hoba haoeneibü lamthen lusaktikula haoen khulimbo ngühkhüm ngebü 
shuong jekthetkei, hoba Persia Choba Sairas songdak sünga, khei Dairas 
songdak sühko kipjim kukei. 

Jerusalem Kümetbüa Lothetbü 

6Ahasuerasei songdakjinei, haoei songdak khangjinei haoenei Ji- huda si 
Jerusalema kibü shuong khulimbo shetbü kuko dokei. 
7Hobaje Artazerkzes haanga Bishlam hoba Mithredat hoba Tabed hoba joubü 
haoeneibü himshuongei Persia Choba Artazerkzes jungto dokei, le kho 
Aramaik ngüha dokei hoba kho sepeikei. 
8Sepai lajamleibou Rehum si dobou Shimshaiei Jerusalem khulimbo 
Artazerkzes Choba jungto hai dokei; 

9Kheijinei sepai lajam leibou Rehum si Shimshai dobou hoba haoeneibü 
jenabou shuongei dokei. Dinabü hoba Afarsatbü, Tarbetbü, Afarsibü, 
Arkhevibü, Babilonbü, hoba Elambü, 
10hoba joubü phangshuong aoyou yaangenbü hoba hangenbü Osnappar to 
leian loukei, hoba Samaria sangnyua apyokei, hoba shumang danan kibü 
joubü kaonyeka hoba kho tegü, 
11Hobaje kho le kho haoenei Artazerkzes Choba jungto hautikei, “Shumang 
danan kibü kaodaka kibü no khangenbü shuongei ka jungto salem hautida. 
12Ka jungka longbü Jihudabü kün jungto Jerusalem to louan kia dogo 
Chobaei ngeshima; haoenei khüpyobü hoba amaibü sangnyu kümda, hoba 
kümthang yeia, hoba chemshang kümetda. 
13Chobaei ho ngeshima, khei ho sangnyu kümalonga hoba kümthang shuong 
yeialonga, haoenei khümnam ayingsi lotnam akulabü, hoba thonlamaje hoei 
Choba shuongeibü khümnam thushed la yeitikulabü. 
14Tou künei Chobaeibü jem shauda buba, Chobaeibü himou chühko setla kün 
shanga janbü ayingsije, kho künei hautia hoba Choba la aukabü kuda. 
15Khei kabou habüeibü lea dobü lamyola shanga doan phobü le khünei nyi ho 
sangnyu ho khüpyobü sangnyu Choba shuong hoba provins shanga amai, 
hoba shangieda ho sangnyua haoenei kaonyek khulimbo longkei dogo 
ngelabü, kho haangjung ho sangnyu leiluan aptikei. 
16Ho sangnyu kümalonga hoba kümthang kümalonga, kho tetlabü shumang 
dananje no phejan akilabü dogo Choba la künei aukabü kuda.” 
17Kheijinei Chobaei jongaibü le hautikei, “Sepai lajamleibou Rehum hoba 
dobou Shimshai jungto hoba joubü haoeneibü jenabou Samariaa kibü jungto 
hoba shumang danan kibü joubü kaonyek jungto salem. 
18“Laobou le kanei kün jungto hautikei, kü thedanga shangashatko wea. 

19Hobaje ngei ngühkhüm che kukei, hoba laman chüha hoba ho sangnyu 
shangied ka thama Choba shuong khulimbo longkei, hoba khüpyobü hoba 
kaonyek khulimbo hanei longkei dogo hapena. 
20Shumang danan kibü kaonyek pendou thüka Jerusalem songdakbü Choba 
yaangbü shuong kikei, hoba haoen la khüm hebütakbü nam kuko kikei. 
21Ngei ngühkhüm che aküm shongko ho sangnyu akümla kanei habü 
mütshuong nangteila ngühkhüm kuashi. 
22Hobaje khünei kan nyibutham teki, hoba aila Choba konglabü lele leilubü 
longtila?” 
23Ladang Artaxerkzes Chobaei dobü Rehum si Shimshai thedanga hoba 
haoeneibü himshuong la wean lenkei, panteiko haoenei Jerusalem to 
Jihudabü jungto haukei hoba haoen maangshat lamlam nangtikei. 

Lembüchema Kümsilei Khangngaibü 

24Kheijinei Jerusalema Mühghaüeibü chema kümboleiko kibü kho Persia 
Choba Dairas songdakbü po nyiboubü asühshongko nangan phokei. 

Ezra 5 

1Tou thuseibü shuong Hagai si Zekharia Iddoeibü shi, Israel Mühghaü ao 
haoen thüka kikei hao nyena Jihuda si Jerusalema kibü Jihudabü to tetenko 
joyokei. 
2Kheijinei Shieltieleibü shou Zerubabel, hoba Jozadakeibü shou Jeshaua 
meimeikei hoba Jerusalema kibü Mühghaüeibü lembüchem dangngaila 
khangkei, hoba Mühghaüeibü thuseibou müt nyi hamei haoen to thuikei. 
3Kho jihsiphaia shumang danan kibü provinsa governor Tattenai hoba 
Shethar-boznai hoba haoeneibü jenabou shuong haoen jungto loukei hoba 
haoen to hai laukei, “Aoei kan la ho chem dangla hoba kümsemla sakkukei?” 
4Kheijinei künei haoen to hai jongaikei, “Ho chem dangbü mütshuong nyen 
ao?” 

5Lausikei haoeneibü Mühghaüeibü nyek kho Jihudabü jaishou shuong thüka 
chühko kikei, hoba Dairas jungto ho shangabü asühlang shongko hoba tokei 
ho shanga leei jongaibü anopmai shongko haoenei haoen anangti. 
6Shumang danan kibü governor Tattenai hoba Shethar-boznai hoba shumang 
danan hauan kibü haoeibü jenabou Afarsabü shuongei Dairas Choba jungto 
hautibü ledo: 
7Haoenei hao jungto le che hautikei, laonei hai doan kikei; Dairas Choba 
jungto, pendou sangmai yingshima. 
8“Ho Chobaei ngeshima khei kün Jihudabü provins hoba Mühghaü yaangbü 
lembüchem to haukei; laang yaangbüei ho dangda, kümthanga wa jinda hoba 
kümsilei kho lembo lembo haoeneibü ika thusinaang maiko hauda. 
9“Khünei künei jaishou shuong to phekei, ‘Aoei kan la ho chem dangla hoba 
ho kümthang kümsemla ngühkhüm kukei?’ 
10Künei haoen to haoeneibü nyen khei haoeneibü leiyeibü shuong nyen künei 
doan ka la ngetila shanga phekei.” 
11Hobaje haoenei kün to hai jongaiko laukei, “Kün müh si kao kümbou 
Mühghaü khangenbü shuong ki, hoba shangied dangbü chem che laobou 
Israelbü Choba yaangbü cheei dangkei hoba kümsembei, ho chem nyibou 
künei kümetda. 
12Lausikei küneibü pisibouei khuthükbü Mühghaü maangto shattisi haoei 
Nebukhadnezzar Babilonbü Choba, Khaldibü ik to kukei, haoei ho chem 
leilukukei, hoba mütshuong Babilon to laplangkei. 
13Lausikei Babilonbü Choba Sairas shaangboubü poa Sairas Chobaei ho 
Mühghaüeibü chem dangla ngühkhüm kukei. 
14Hobaje tokei Mühghaüeibü chema hon si chandinam chaksiam shuong 
laobou Nebukhadnezzarei Jerusalema kibü lembüchem ka sunglangan kikei, 
hoba Babilon to lemshang to sungbakei khübü chaksiam Sairas Chobaei 
Babilonbü lembüchem ka sungletkei hoba khübü kho müt cheeibü nyen 
Sheshbazar la khümbo kukei, aoei hao governor la yeitikei. 

15Hobaje hao to laukei, ‘Habü chaksiam sungjung hauashi, hoba Jerusalema 
kibü lembüchema phoashi, hoba Mühghaüeibü lembüchem kho shangied 
kishanga dangshi.’ 
16Kheijinei Sheshbazar loukei, hoba Jerusalema kibü Mühghaüeibü chem 
chemshang imenkei, hoba kho chalou ka tou sühko dangko loukei, hoba 
toukei kho akümsembei. 
17“Tou khei yingsikei Choba thedanga maialonga Sairas Chobaei Jerusalema 
ho Mühghaü chem dangla shanga ngühkhüm kümasi aküm, kho Chobaeibü 
thanshanga lamtiashi, hoba kho shanga Chobaei mangsühbü kün la 
ngetishima.” 

 Ezra 6 

Sairaseibü Ngühkhüm Hapngaibü 

1Kheijinei Dairas Chobaei ngühkhüm che kümbei hoba le thanshang Babilona 
phoshang ka lamyokei. 
2Hobaje Ekbatanaa Mediabü provins Chobaeibü chema tulai che hapbei hoba 
khünei hai doan phobü hapbei: 
3“Sairas Choba shaangboubü poa Sairas Chobaei ngühkhüm che kümbei; 
Jerusalema Mühghaüeibü chemshanga chem kho dangtiashi, kho haoenei 
haitibü lembü lemshang, kho chemshang kaangkhühtham ketiashi, kho 
suokla iknop saosem hoba photak iknop saosem. 
4Laang yaangbü lin sem, hoba wa haanbü lin che hoba apbü nam kho 
Chobaeibü chem ka kutiashi. 
5Hobaje tokei Jerusalema kibü lembüchem ka Nebukhadnezzarei sungbü 
Babilon to sungbabü Mühghaüeibü chema kibü hon hoba chandinam 
chaksiam kho nyibou kungaiashi hoba lulu phoshanga phoashi; hoba nyi 
khübü kho Mühghaü chema phojan.” 

Sairasei Kümsilei Kümjung Haula Ngühkhüm Kubü 

6“Tou khei yingsije shumang danan kibü governor Tettanai, Shethar-boznai 
hoba kaibü jenabou shuong Afrasabü aoyou shumang danjung hauan ki kan 
khüka bangashi; 
7ho Mühghaüeibü chem kümsilei khei phoyoshi hoba Jihudabü governor 
hoba Jihudabü jaishou shuong ho Mühghaü chem hao kishanga dangtiashi. 
8Tokei ho Mühghaü chem dangla shanga habü Jihudabü jaishou shuong to 
kanei ai kümla ngei ngühkhüm che kümda, Chobaeibü peisilei shuong ka 
hoba khei shumang danjung hauan kibü khüm yoshaibü ka khei haoen 
atoketla shanga khübü mütshuong la jih tükdea apbü nam kuashi. 
9Hobaje haoen khambü ai ong ki, masu pongsu, sanlon paang hoba sanlon 
khuthük Mühghaü la haitibü lembüa jikla shanga whet youshou, jem, ih hoba 
onang Jerusalema ungshedbou shuongei hibü tegü atoknokko chalou 
angboua kuashi, 
10khünei khuthük Mühghaü la ponlem teibü haitibü lembü kula shanga, hoba 
Chobaeibü langkei hoba haoeibü shousi shuong shanga welaula. 
11Tokei ngei ngühkhüm che kümda, khei aoyouei ho ngühkhüm jeileilaje 
haoeibü chem ka phokhüm che suan sungashi, hao phonan khünei khühashi; 
hoba kho shanga haoeibü chem od apshang la yeitishi. 
12Mühghaü, aoei jembü nyen khünei phoan ki, Choba ayingsi laobou phangei 
ho ngühkhüm jeileilaje ayingsi ho Mühghaü chem Jerusalema leilutikula 
haujemlaje Mühghaüei tekan apshima. Ngo Dairasei ngühkhüm che küma; 
kho tükde ong kümtiashi.” 

Lembüchem Saüenbü 

13Kheijinei shumang danjung hauan kibü Tettanai, governorei Shethar-boznai 
hoba haoen jenabou shuongei, Dairasei hautisije ho tegü pendou 
maangsangko kümbei. 
14Hobaje thuseibü Hagai si Iddoeibü shou Zekhariaei thungeijangeiko 
songlenbü danko Jihudabü jaishou shuongei küpletthako kümbei hoba 
yeitikei. Hobaje Israel Mühghaüei sakkubü tegü hoba Sairas si Dairas hoba 

Persia Choba Artaxerkzesei ngühkhüm kubü tegü haoenei kümbei hoba kho 
kümsembei. 
15Hobaje kho chem Adar lit semboubüa yeikei, laobou Dairas Chobaei 
songdakbü po lakboubüa kikei. 
16Kheijinei Israel shousi shuongei ungshedbou shuong hoba Levi shuong hoba 
langsenbü shousi shuong joubü shuongei ho Mühghaü chem saüenbü olinbüei 
noukei. 
17Hobaje ho chem saüenbüa haoenei masu pongsu saongao, sanlon paang 
saoan, hoba san shoushou saongao leiei lembei hoba Israelbü pendou shanga 
shabü lembü shanga lon paang anthüknyi, Israel chung anthüknyi shanga 
lembei. 
18Hobaje Mosa ngühkhüma doan kibü tegü haoenei ungshedbou shuong 
haoen tan tan hoba Levi shuong jembü kümsilei tegü Jerusalema Mühghaü 
kümsilei shanga phoyokei. 

Püetbü Lem 

19Hobaje shaangboubü lit anthük leibounyet langsenbü shousi shuongei 
püetbü lem likei. 
20Aishanga ungshedbou shuong hoba Levi shuongei haoen lolo liko saüenan 
kikei; haoen pendou hinseian kikei hoba haoenei langsenbü shousi shuong 
pendou shanga hoba haoeneibü jaisina ungshedbou shuong shanga hoba 
haoen jembü shanga püetbü san shoushou haitikei. 
21Hobaje Israel shousi shuong langsenbü ka nyibou longeibü shuong hoba 
kaonyeka maialembü shuong ihinseibü ka aoyouei Israel 
Mühghaü Bunyubou lamla shanga bangenan ki, haoen pendouei shaukei. 
22Hobaje tokai ajinbü wentek lem olinbüei chalou nyet noukei, 
aieilausi Bunyubouei haoen olintikei, hoba haoeneibü ika Israel Mühghaü 
lembüchem kümaleia hau kitila haoen jungto Assiriabü Choba maangpon 
sepeitikei. 

Ezra 7 

Ezra Jerusalema Sühlangbü 

1Tou habü phainei, Persia Choba Artaxerkzesei songdakko kijinei Seraiaeibü 
shou Ezra, Azariaeibü shou Hilkiaeibü shou, 
2Shallumeibü shou, Zadokeibü shou, Ahitubeibü shou, 
3Amariaeibü shou, Azariaeibü shou, Maraloteibü shou, 
4Zerah- iaeibü shou, Uzzieibü shou, Bukkieibü shou, 
5Abishuaeibü shou, Finehaseibü shou, Elea- zareibü shou, Aron thükkabou 
ungshedboueibü shou 
6ho Ezra Babilon ka longkei; hoba Mosa ngühkhüma shetenbü dobou che 
kikei, laobou Bunyubou Israel Mühghaüei kukei, hoba Bunyubouhaoeibü 
Mühghaü hao thüka kisije haoei phebü pendou Chobaei sengkukei. 
7Hobaje Artazerkzes Choba po nyetboubüa Israelbü shousi shuong at, 
ungshedbou shuong, Levibü shuong, hoba chia laubü shuong, hoba koukhün 
lombü shuong, hoba lembüchem khangenbü shuong Jerusalem to angkei. 
8Hobaje hao Jerusalem to lit ngaoboubüa loukei, laobou Choba po 
nyetboubüa kikei. 
9Aishanga shaangboubü lit shaangbounyet haoei Babilon to angla khangkei, 
hoba lit ngaoboubü shaangbounyet haoeibü Mühghaüeibü ik maibü hao 
thüka kisije, Jerusalem to hao loukei. 
10Aishanga EzraeiBunyuboueibü ngühkhüm jungeila hoba kho kümla, hoba 
Israela takletbü ngühkhüm hoba matjem lenla haoei maangshikko kikei. 

Artazerkzesei Ezra la Sakkubü Ngühkhüm Kubü 

11Tou ungshedbou Ezra, dobou hoba Bunyubou ngühkhüma hoba Israelbü la 
kubü sengkubü ngühkhüma shetenbü hao la Artazerkzes Chobaei kubü le ho; 
12“Artazerkzes, Choba shuong thüka Chobaei Ezra ungshedbou, khuthük 
Mühghaü ngühkhüm dobou jungto: 

13Tou ngei ngühkhüm che kümda, khei Israel mütli atei ayingsi ngeibü 
sanglea haoen ungshedbou shuong hoba Levi shuong aoei Jerusalem to haula 
maang angan ki ka yoa haula thükkei. 
14Aieilausi Chobaei haoeibü songsido kubü müt nyetei Jihuda hoba Jerusalem 
shanga kaibü ika kibü kaibü Mühghaüeibü ngühkhüm tegütham phanyola 
hautian kia. 
15Hobaje Choba si hao la songsido kubü shuongei Israel Mühghaü, ao 
Jerusalema kida, hao la maangnyu angko chandinam hoba hon kubü jungan 
haulabü. 
16Hobaje nyi Babilon provins pendoua hapbü chandinam si hon mütli hoba 
ungshedbou shuongei maangangko lembü haoeneibü Mühghaü chem laobou 
Jerusalema ki, kho shanga maangangbü lembü yoan jungan haulabü. 
17Kho khei yingsije nyi aeibou sonanepbo khoeibü namei masu pongsu, 
sanlon paang hoba sanlon shoushou shuong haoeneibü shausiyung lembü 
hoba yunglabü lembü jeklabü hoba Jerusalema kibü kaibü Mühghaü chem 
lemshanga khübü kho lemashi. 
18Hobaje joubü chandinam si honei ka thedanga hoba kaibü jaisina thedanga 
ai maikei dogo damda kho kaneibü Mühghaüei maangangbü tegü kümashi. 
19Hobaje chaksiam kaibü Mühghaüeibü chem kümsilei shanga ka la kubü kho 
nyi Jerusalem Mühghaü thedanga khümbo kuashi. 
20Hobaje tokei kaibü Mühghaüeibü chem shanga ai ong khambo ki, kho nyi 
Chobaeibü namphot ka apshi. 
21“Hobaje ngei khei ngo Artazerkzesei shumang danan kibü namthanbou 
pendou jungto ngühkhüm che kümda, khei Ezra ungshedbou, khuthük 
Mühghaüeibü ngühkhüm dobouei ai ong kan ka khambo yeilaje, kho tongde 
kümshi. 
22Chandinam seret khujin atbü saongao sühko, whet youshou saongao sühko, 
onang ihlechak saongao sühko hoba jemje lajuche dogo wean achühko 
kuashi. 

23Khuthükbü Mühghaüei ai ong sengkuda, tükde khei ong khuthük 
Mühghaüeibü chem shanga kümtiashi, aishanga aila Choba hoba haoeibü 
shousi shuong sangle thüka Mühghaü maangshat kitila? 
24Tokei künei ho sakkuda, ungshedbou shuong, Levi shuong, chia laubü 
shuong, koukhün lombü shuong, lembüchema kibü shuong ayingsi ho 
Mühghaüeibü chema khangenbü at to ongkei khüm, kayang, lotsang khangla 
ngühkhüm aki. 
25“Aeila leko, Ezra, nyi Mühghaüeibü songsido ka to kibü thüng nyi kümashi; 
shumang danan kibü mütli pendou mat jemlabü governor si matjembü 
shuong pienashi, khei kaibü Mühghaüeibü ngühkhüm ngebü pendou hoba 
habü angebü to kanei lenashi. 
26Hobaje aoyouei kaibü Mühghaüeibü ngühkhüm ajungeilaje hao thükto 
matjem tükde kuashi, hailabü yingsije, kaonyek ka nangan apbü yingasikei, 
peisilei sobü yingasikei ayingsi thüngshanga pholabü yingasikei. 
27Bunyubouseneibü pisibou Mühghaü haübou yingshi, aoei ho tegü 
Chobaeibü maang- pona Jerusalema kibü Bunyuboueibü chem hemaitila 
jinkukei.” 
28Hobaje kü la Choba si hao la songsido kubü shuong thedanga hoba 
Chobaeibü yaangbou leiyeibü shuong thedanga onou lenkei. 
Hobaje Bunyuboueibü ik kü thüka kibü thüng ngei hau kitikei, hoba ngei 
Israel ka kongnyu shuong kü yoa angla liko leishaikei. 

 Ezra 8 

Langsenbü ka Longeibü Mütshuong 

1Tou Artazerkzes songdak haanga chung khuleibü shuong kü yoa Babilon ka 
angkei hoba haoen bakbü shuong habü ho ki: 
2Finehas chung ka Gershom; Ithamar chung ka Daniel, Dawid chung ka 
Hattush, 
3Shekania chung ka Farosh chung ka Zekharia, hoba hao yoa haoen bousu 
saongao to anjinsem yoan kikei. 

4Pahath-Moabeibü chung ka Zerahiaeibü shou Elihoenai, hoba hao yoa bousu 
saoan. 
5Shekaniaeibü chung ka Jaha- zieleibü shou hoba hao yoa bousu shou 
saongao sem. 
6Hobaje Adineibü chung ka Jonathaneibü shou Ebed, hoba hao yoa bousu 
shou anjinsem. 
7Hobaje Elameibü chung ka Athaliaeibü shou Jeshaia, hoba hao yoa bousu 
shou anjinlei. 
8Shefatiaeibü chung ka Maikeleibü shou Zebadia, hoba hao yoa bousu shou 
saolei. 
9Joabeibü chung ka Jehieleibü shou Obadia, hoba hao yoa bousu shou 
saoanto anthükset 
10Shelomiteibü chung ka Josifiaeibü shou Bani hoba hao yoa bousu shou 
saongaoto saosem. 
11Hobaje Bebaieibü chung ka Bebaieibü shou Zekharia hoba hao yoa bousu 
shou saoto set. 
12Hobaje Azgadeibü chung ka Hakkataneibü shou Johanan hoba hao yoa 
bousu shou an. 
13Adonikameibü chung ka phailama loubü shuong, habü ho haoeneibü nyen: 
Elifelet, Jeuel, Shemaia, hoba haoen yoa bousu saosem. 
14Hobaje Bigvaieibü chung ka Uthai hoba Zabbud hoba haoen yoa bousu 
anjinlei. 

Ezraei Levi shuong Lembüchem shanga Lamenbü 

15Tou ngei haoen Ahava aeto koubü shumanga yoshaitikei, hoba khünei kün 
chalou sem kikei, hoba ngei mütshuong hoba ungshedbou shuong chühan 
chühkei, Levi ka bakbü shuongje akitei. 

16Kheijinei ngei Eliazar, Ariel, Shemia, Elnathan, Jarib, Elnathan, Nathan, 
Zekharia hoba Meshullam kongnyu shuong ngala hautikei, tokei Joiarib hoba 
Elnathan aoyou ditenbü shuong kikei. 
17Hobaje ngei haoen Iddo, ao Kasifiaa kongnyubou kikei, hao jungto hautikei, 
hoba Iddo hoba haoeibü jaisinasi shuong lembü chema khangenbü shuong 
Kasifiaa kibü to haoenei ai lenlabü kho lentikei khei haoenei küneibü 
Mühghaüeibü chem shanga khangenbü shuong leibajan. 
18Hobaje küneibü Mühghaü ik maibü kün thüka yoan kibü ka haoenei kün 
jungto Mahli ka bakbü thensilen lilabü maibü kakbü müt che leian loukei, 
Levibü shou, Israelbü shou, hoba Sherebia, haoeibü shou hoba jaisina anthük 
set. 
19Hobaje Hashabia, hoba hao yoa Jeshaia Merar ka bakbü hoba haoeibü 
jaisina. 
20Hobaje lembü- chema khangenbü shuong aoyou Dawid hoba kongnyu 
shuongei Levibü kümsilei shanga kukei, saoanto saoche, haoen pendou nyen 
shenko ngakei. 

Ezraei Mütshuong Müheinyengko Welau Leibü 

21Kheijinei Ahava shumanga khei küneibü Mühghaü thedanga kün lolo semla 
amlabü hoba hao ka kün shanga hoba küneibü shousi shanga hoba küneibü 
peisilei pendou shanga lamnyu tangbü che lamla ngei nyengbü che huiletkei. 
22Aishanga lamnyua dangbou shuong khulimbo kün to thuila Choba ka sepai 
tan hoba koli sepai shuong hila ngo himousele kikei; aishanga künei Choba to 
laukei, “Maibü lambü shuong pendou thüka küneibü Mühghaüeibü ik kia, 
lausikei haoeibü khauang hoba hao maangpokbü hao inletbü pendou thüka 
kia.” 
23Hibü künei mühei nyengkei hoba kho shanga küneibü Mühghaü lambei, 
hoba künei subüjabü haoei ditkei. 

Lembüchem shanga Jongsak 

24Hobaje ungshedbou kongnyu leiyeibü shuong anthüknyi ngei pienan 
phokei, khei Sherebia, Hashabia hoba haoen yoa haoeibü jaisina an, 
25hoba haoen la chandinam, hon hoba chaksiam, khei küneibü Mühghaü 
chem shanga lembü laobou Choba hoba hao to thuiyobü shuong hoba 
haoeibü kongnyu leiyeibü shuong hoba khünei yoan kibü Israelbü pendouei 
lembo kikei, kho takan kukei, 
26khei ngei haoeneibü ik ka chandinam seret khujin bang atbü saongao lakto 
anjinsem, chandinam chaksiam seret khujin bang atbü saongao hoba hon 
seret khujin bang atbü saongao, 
27hoba hon phauyaang saoche, hon nam hajar che den hoba hon tegübü 
namsek, chinam maibü lailaibü thung penyi. 
28Hobaje ngei haoen to laukei, “Bunyubou to kan saopobü ki hoba 
thungsiphau shuong saopobü ki; hoba chandinam si hon 
khoBunyubou kaneibü pisiboueibü Mühghaü to maangmai lembü ki. 
29Kanei ungshedbou shuong, Le- vibü shuong hoba Bunyuboueibü 
lembüchem shemjanga Israelbü khuleibü shuong thedanga khübü kho seret 
hauan akushongko haoen kho kanei chühashi hoba lomashi.” 
30Ungshedbou shuong hoba Levibü shuongei Jerusalem küneibü 
Mühghaüeibü chem to khübü kho jungan loula chandinam hoba hon hoba 
chaksiam shuong takbü kho sungletkei. 

Jerusalem to Ngaibü 

31Kheijinei kün Jerusalem to haula shaangbou lit chalou anthüknyi boubüa 
Ahava shumang ka meimeijung haukei, hoba küneibü Mühghaü kün thüka 
kikei, hoba dangbou hoba lamnyua kibü ik ka haoei kün khümenkei. 
32Hobaje kün Jerusalem to loukei hoba khünei chalou sem thüngkei. 
33Hobaje leibounyet chandinam si honeibü chaksiam shuong kho Uria 
ungshedboueibü shou Meremoteibü ik ka takletkei; hoba hao yoa Finehaseibü 
shou Eleazar kikei; hoba haoen yoa Jeshuaeibü shou Jozabad, hoba 
Binnueibü shou Noadia, Levibü kikei. 

34Khümbo kho wean chühko hauan chühko sungletkei; hoba hauan chühbü 
pendou kho jiha doan phokei. 
35Langsenbü shousi shuong aoyou küksithang langsenbü ka loukei, haoenei 
Israel Mühghaü la juokbü lembü lembei. Israelbü pendou shanga masu 
pongsu anthük nyi, sanlon paang anjinngaoto lak, san shoushou anjin leito 
nyet, shabü lembü shanga lon paang anthüknyi, khübü 
pendou Bunyubou shanga juokbü lembü kikei. 
36Haoenei tokei Chobaeibü sakkubü kho Chobaeibü songdakbü la hoba 
shumang thinei kibü governor shuong la kukei, hoba haoenei müt shuong 
hoba Mühghaüeibü chema thuibü kukei. 

Ezra 9 

Jihudabü si Lubü Mütli Chemkanyobü Ezraei Ngeenbü 

1Tou khübü kümsilei küman phaia kongnyu leiyeibü shuong kü jungto 
nyangko louan laukei, “Israel mütliei, ungshedbou shuongei, Levibüei, 
kaonyeka kibü shuongei, Kananbü, Hitbü, Perizbü, Jebusbü, Ammonbü, 
Moabbü, Ijepbü, Amorbü, mangsenlabü kümsilei ka abangko kia. 
2Aieilausi haoen shanga, haoeneibü shousi shuong shanga, haoeneibü 
nouyangshou shuong yakla lea, ho tegü saopobü phang kaonyeka kibü 
shuong yoa haoen lolo kheinepnyu apa, haü, kongnyubou shuong hoba 
songdakbü shuongei ong shaang leiluda.” 
3Hobaje ngei ladang habü kümsilei ditkei, ngei ngeibü nei hoba ngeibü 
mangyuk jitnyinkei, hoba ngeibü khu ka khulou hoba sembung wi khekei, 
hoba phenyembo setkei. 
4Kheijinei langsenbü shuongei shed shonbü shanga Israel Mühghaü ngüha 
hatbülühbü weko kü jungto kamshaikei, hoba nangnak lembü jih 
asühshongko ngo maangpangan apan setkei. 
5Hobaje nangnak lembüchema ngei ngeibü mühei nyengbü ka khei ngeibü 
nei hoba mangyuk jitnyinan meimeikei; hoba ngeibü youküka khüpetkei 
hoba Bunyubou ngeibü Mühghaü jungto ngeibü ik shingkei. 

6 Hobaje ngei laukei, “O ngeibü Mühghaü, ka jungto ngeibü the phühenla ngo 
himouda, hoba thenyek saklangtham apda, ngeibü Mühgha, aieilausi küneibü 
khua küneibü shabü aei yeia, hoba küneibü shedbü müha onlanga. 
7Küneibü pisibou haang ka tat sühko kün aeibou shabüa kia aishanga küneibü 
shedbü haangjung küneibü Choba shuong si ungshedbou dan küsithang 
Choba shuongeibü ika inei hailabü hoba langsenbü to haulabü, soshau 
soyungtilabü hoba tat tegü himoutila khümbo kua. 
8Hobaje tou jih tuisho shanga joubü cheje satenlabü, hoba haoeibü saopobü 
kaoena satenshang che la yeian phokulabü, khei küneibü Mühghaüei küneibü 
nyek ngesaktikulabü hoba aaothu ka hakso hapla Bunyubou küneibü 
Mühghaü ka onou lena. 
9Aishanga kün aaothua kibü shuong, khei yingasikei küneibü Mühghaüei kün 
aaothua üpyo, lausikei kün han khangettila küneibü Mühghaü chem loentila 
hoba ho leilubü kümetla hoba Jihuda si Jerusalema kümla kümthen che 
jinkula shanga Persiabü Choba shuong thedanga kün la üeisanou haptikei. 
10“Hobaje tou, O küneibü Mühghaü, ho phaia künei ai laula? aieilausi künei 
nyi sakkubü inletnyu apa, 
11laobou no khangenbü thuseibü shuongei sengkuko laukei, ‘Kanei lela haubü 
kaonyek kho kaonyeka kibü mütli asaopobü danko asaopobü kaonyek ki, 
haoen mangsenlabü shuong danko laobouei kho ji thon ka ji thon sühko 
haoen ahinseibüei shenan kia. 
12Tou khei yingsije kaneibü nouyangshou shuong haoeneibü bousu shuong la 
teleti, ayingsi haoeneibü yaksashou shuong kaneibü shousi shuong la teleti, 
ayingsi kanei ladangkei haoeneibü jiyophaiyo ayingsi naangmaibü telam; 
khünei kan hau kilabü hoba kaonyek ka maibü shaulabü hoba kho kanei phet 
phanla ponpen shanga phokulabü.’ 
13Tou küneibü amaibü kümsilei hoba shed yaangbü shanga ho pendou kün 
thükto louasikei no küneibü Mühghaüei küneibü shedbü mu thüng ayingko 
shibouei kün shieikoekei, hoba ho tegü joubü kün la kusije, 

14nyibou künei kaibü sakkubü shuong leilulep sai? Hobaje habü mangsenlabü 
kümbü mütli yoa bukyo haayolep lo? Joubü che ongkei üpyokulabü lele 
ayingsi che ongkei asatenlabü lele nyi kün amauti shongko nyi kün to khau 
üanglep lo? 
15O Bunyubou, Israel Mühghaü, no ngühmaanglanbü ki, aishanga tat kibü 
tegü kün satenan kibü joubü apyoan kia; chühashi, ka thedanga kün shabüa 
kia, khei yingbü khoei aokei ka thedanga lola athük.” 

 Ezra 10 

Kheinepbü Chemkan Thontila Shangabü Kümthen 

1Tou Ezraei welauko hoba shedbü theletko, haapbo hoba the khüman, 
Mühghaüeibü chem thedanga kijinei hao jungto Israelbü bousu yaksa hoba 
nashousi shuong tan yaangbü che liko kamshaikei, aieilausi mütshuong 
aeibou haapbei. 
2Hobaje Jehieleibü shou Shekania, Elameibü shousi yoa cheei Ezra to laukei, 
“Seneibü Mühghaü khulimbo künei shed shona, hoba kaonyeka kibü 
küksithang sao yakla lea; khei yingasikei kho shanga tou Israel shanga 
maanglem kia. 
3Tou khei yingsije yaksi shuong hoba haoen ka bukbü pendou sattila ngeibü 
bunyubouei hoba seneibü Mühghaüei sakkubü ngühkhüma jemtenbü 
shuongei songsido kubü tegü seneibü Mühghaü yoa senei thebülanbü che 
kümbho, hoba kho ngühkhüm tegü kümtiashi. 
4Meimeiashi, aishanga ho kaibü kümsilei ki, hoba kün ka yoa kia, hau kiashi 
hoba kümashi.” 
5Kheijinei Ezra meimeikei hoba thükkabou ungshedbou shuong, Levi shuong 
hoba Israelbü pendou to ho kümthen tegü haoenei kümlabü dogo 
theyolanyotikei, hibü haoen the- yolanyokei. 
6Kheijinei Mühghaüeibü chem thedang ka Ezra meimeikei hoba Eliashibeibü 
shou Jehohananeibü shemjang to atkei, hoba ladang hao khüto loukei, haoei 

nyak ashau, ayingsi deikei ayung, aishanga langsenbü shuong shanga haoei 
mang haapbei. 
7Hobaje haoen Jerusalem to haoen lolo kamshaijan dogo Jihuda si Jerusalem 
pendoua langsenbü shousi pendou jungto ngühlang phinthonkei. 
8Hobaje chalou semnyet kanglanga aoyou aloulaje kongnyu leiyeibü hoba 
jaishou shuongeibü ngüh tegütham, haoei kibü pendou lean aplabü hoba hao 
langsenbü shuong tan kambü ka bangjan. 
9Kheijinei Jihuda si Benjaminbü mütshuong pendou chalou semnyet 
kanglanga Jerusalema kamshaikei hoba ho lit gü boubü kikei, lita chalou 
saoche boubüa müt pendou Mühghaüeibü chem thedanga khongthua setkei, 
hoba kho kümsilei shanga lang yaang loubü haangjung lühji lühko kikei. 
10Hobaje Ezra ungshedbou kho lokei, hoba haoen to laukei, “Kanei shed 
shona, Israelbü shabü aei yeitila küksithang sao yakla lea; 
11tou khoei kaneibü pisibou to shedbü thekuashi, hoba haoei maangangbü 
kümashi, hoba kaonyek kabü mütli ka hoba küksithang sao shuong ka 
bangashi.” 
12Kheijinei tan pendouei jongaiko ngüh yaangbüei laukei, “Kün shanga nyi 
laubü tegü künei kümbho.” 
13Lausikei haoenei laukei, “Mütshang ho yongko juonga hoba ho lang 
yaangbü loubü jih hoba kün khongthua lola athük, ayingsi ho chalou che si 
nyieibü kümsilei aying; aieilausi ho kümsileia künei shed kaang shona. 
14Tou seneibü kongnyu leiyeibü shuong mütshuong shanga loan kitishi, hoba 
sangnyu shuonga kibü aoyouei küksithang sao lea haoen jih takletbü chenei 
loutiashi, hoba haoen yoa sangnyu weko ka jaishou shuong, sen ka seneibü 
Mühghaü hatla moklabü maangshat angai shongko ho kümsilei ho lepde 
lemai lela angaiti shongko haoen loutiashi.” 
15Asa- heleibü shou Jonathan hoba Tikoaeibü shou Jahzeia ong ho kümsilei 
khulimbo lokei; hoba Meshullam hoba Shabethai Levi bouei haosi to thuikei. 

16Hobaje langsenbü shousi shuongei ho tegü kümbei. Hobaje Ezra 
ungshedbou hoba haoeneibü püshi shuong thenbü yoa leiyeibü shuong hoba 
haoen pendou nyen ngako pienkei; hoba lit anboubü shaangbounyetbü 
kümsilei khoto chühla haoen setkei. 
17Hobaje shaangboubü lit shaangbounyet küksithang sao ngabü pendou yoa 
haoeneibü kümsilei wankei. 

Küksithang Sao Lebü Mütshuong 

18Hobaje ungshedboueibü shousi yoa küksithang sao ngabü shuong hapbei; 
nyen Jozadakeibü shou Jeshua ka bakbü shuong hoba haoeibü jaisinasi 
shuong, Maaseia, Eleazar, Jarib hoba Gedalia. 
19Hobaje haoeneibü yaksi shuong aplabü dogo haoenei theletbü kukei, hoba 
shed shonan kisije san shuong yo ka paang che haoeneibü shedbü shabü 
shanga haoenei lembei. 
20Hobaje Immer ka bakbü Hanani hoba Zebadia. 
21Hobaje Harim ka bakbü Maaseia, hoba Elija hoba Shemeja, Jehiel, hoba 
Uzzia, 
22hoba Pashur ka bakbü Elioenai, Masseia, Ishmael, Nathaniel, Jozabad hoba 
Elasa. 
23Hobaje Levibü shuong ka; Jozabad, Shimei, hoba Kelaia (Kelita dogokei 
lauda), Pethahia, Jihuda, hoba Eliezer, 
24Hobaje chia laubü shuong, Eliashib, hoba koukhün lombü shuong; Shallum, 
Telem hoba Uri. 
25Hobaje Israel ka; Paros ka bakbü; Ramia, Izzia, Malkhija, Mijamin, Eleazar, 
Malkija hoba Benaia, 
26Elam ka bakbü: Mattania, Zekharia, Jehiel, Abdi, Jeremot, hoba Elija. 
27Zattu ka bakbü: Elioenai, Eliashib, Mattania, Jeremot, Zabad hoba Aziza, 
28Bebai ka bakbü: Jehohanan, Hanania, Zabbai, Athlai. 
29Bani ka bakbü: Meshullam, Malluk, Adaia, Jashub, Sheal, Jeremot. 

30Pahath Moab ka bakbü: Adna, Khelal, Benaia, Maaseia, Mattania, Bezalel, 
Binnu, hoba Manasse. 
31Harim ka bakbü: Elie- zer, Ishija, Malkija, Shemaia, Shimeon, 
32Benjamin, Malluk hoba Shemaria. 
33Hashum ka bakbü: Mattenai, Mattata, Zabad, Elifelet, Jeremai, Manasse, 
hoba Shimei. 
34Bani ka bakbü: Maadai, Amram hoba Uel, 
35Benaia, Bedeia, Keluhi, 
36Vania, Meremot, Eliashib, 
37Mattania, Mattenai hoba Jaasu, 
38Binnu ka bakbü: Shimei, 
39Shelemia, Nathan, hoba Adaia, 
40Maknadebai, Shashai, Sharai, 
41Azarel, hoba Shelemia, Shemaria, 
42Shallum, Amaria, Josef, 
43Nebo ka bakbü: Jeiel, Mattithia, Zabad, Zebina, Jaddai, Joel, hoba Benaia. 
44Habü ho pendouei küksithang sao ngakei, hoba haoenei haoen shousi 
shuong yoan sattikei. 

Nehemia 

Nehemia 1 

1Hakaliaeibü shou Nehemiaeibü ngüh, tou Kislev lit, po saoche boubüa ngo 
Susaa Chobaeibü chema kijinei, 
2ngeibü jaisina yoa Hanani hoba haoeibü jenabou at Jihuda kaodak ka kü 
jungto loukei, hoba ngei haoen to Jihudabü joubü aoyou langsenbü ka 
satenkei haoen hoba Jerusalem shangabü phekei. 
3Hobaje haoenei kü to laukei, “Laplangan jouan kibü shuong ho kaonyeka 
khonku yaang hoba shieikoe thua kia. Jerusalem sangnyu kümthang sakleda 
hoba ho sangnyu wanei lona.” 
4Hobaje ngei ladang habü ngüh ditkei, ngo setkei, hoba haapbei hoba chalou 
shisho mang haapbei. Hobaje ngo mühei nyengkei hoba khuthük Mühghaü 
thedanga welaukei hoba laukei, 
5“O Bunyubou, khuthük Mühghaü, yaangenbü hoba hatlamoklabü 
Mühghaüei hao to sanoubü to hoba haoeibü ngühkhüm jungeibü to 
thebülanbü hoba onou lenda. 
6No khangenbouei welaubü ditlabü lele sanoudambo kaibü nou haangbüma 
hoba kaibü nyek ipbushima; tou welau kho change nangnak ngei ka jungto 
hautida, kho no khangenbou Israel shousi shuong shanga Israel shousi 
shuongei kümbü shedbü laobou künei kakhu limbo küma, ho ngei ka 
thedanga thekuda, haü! ngo hoba kübou chemdangei shed shona. 
7Künei kakhu limbo leilubü juong küma, hoba no khangenbou Mosa la laobou 
ngühkhüm shuong hoba matjem nyi ai sakkukei khübü kho künei 
haangeilamei ajungei. 
8Ngei sudajada, nyi no khangenbou Mosa la sakkuko laubü ngüh ho 
damenshima, ‘Kanei shed shonalonga ngei kan phangshuong yoa 
phinnyintilabü; 

9lausikei kan kü jungto sepeinyu longeialonga hoba ngeibü ngühkhüm 
shuong phoalonga hoba jungeialonga inletnyu apbü mütli kho kaodak saabüa 
hauan kiasikei ngei haoen khüka leishailabü.’ 
10Tou habü ho no khangenbou hoba mütli, aoyou nyi kaibü hau yaangbü 
hoba kaibü ik shoulobüei angthetan phokei. 
11OBunyubou, ngei ka to sudajada, tou no khangenbouei welaubü hoba ka 
nyen to souhatla maangdakbü no khangenbü shuongeibü welau nyi 
ditkushima; ngei ka to welauda, tat chaloua nyi no khangenbou püngko 
juongko thüksimin kitishi hoba ho müt thedanga hao onou haptishima.” (Tou 
ngo Chobaeibü thung jungbou kikei). 

 Nehemia 2 

Nehemia Jerusalem to Haubü 

1Artazerkzes Choba po saoche boubü, nisan lita ladang ih hao thedanga 
phoan kikei, kho thedangto Choba junga ngei ladangkei maangto shatko 
lenan achüh. 
2Hobaje Chobaei kü to laukei, “No shatbü ayingnyu lai küman kaibü thenyek 
angesakda? Ho lubü aying lausikei maangpona maangshat kibü ka ong.” 
Kheijinei ngo aeibou hatko kikei. 
3Hobaje ngei Choba to laukei, “Choba salangko kishima: ladang ngeibü 
pisibou khünshang lusakan leilubü thua ki, hoba sangnyu kümthang hoba 
bakhün pendou lonan apan ki, kheijinei ngo maangto shatbü thenyek ayembo 
kienlep lo?” 
4Kheijinei Chobaei kü to laukei, “Nyi ai phemang sühda?” 
5Kheijinei ngei khuthükbü Mühghaü to welaukei, hoba ngei Choba to laukei, 
“Chobaei maang angalonga hoba no khangenbouei subüjabü janbü dogo 
damalonga kübou khünshang Jihuda kaodak leilubü kho kümetla ngo hautila 
sakkushi.” 

6Kheijinei, chobasao hao junga setan kian, Chobaei kü to jongaiko laukei, 
“Kaibü lam kho lalokche haula hoba no ladang sepeinyu longeila?” Chobaei 
ngo hautila maangangsi, ngei jih kho janenkei. 
7Tokei ngei Choba to phekei, “Chobaei maang angalonga Eufrates Shumang 
thi aedanga kibü governor shuong jungto sakkubü le, ngo Jihuda kaodaka 
asühshongko danjung haula sakkushi dogo dokula sudajada. 
8Tokei Chobaeibü lamang chühbou Asaf jungto lembüchem lapheishon 
bakhün, sangnyu kümthang pangkhüm kongnyu bu pendou kula sakkula 
shanga le che Chobaei dokula sudajada.” Hobaje Mühghaüeibü thuibü yoan 
ngeibü khambü pendou Chobaei sakkuenkei. 
9Kheijinei ngo Eufrates Shumang danan kibü governor shuong jungto haukei 
hoba Chobaeibü le haoen la lenkei. Chobaei ngo hangla sepai hoba koli 
leiyeibü shuong hautikei. 
10Hobaje Horonbü Sanballat hoba khangenbü Tobia, Ammonbü songdakbü, 
haosi hamei Israelbü thounoula müt che louada dogo ditan aeibou 
khauangkei. 
11Kheijinei ngo Jerusalem sühko loukei hoba khünei chalou semnyet kikei. 
12Hobaje ngo nangnak meimeikei hoba müt at kü phai sembei. Jerusalem 
shanga ai ong kümla Mühghaüei ngeibü maangpona metan jinkukei, kho ngei 
aolakei alen hoba ngo setbü shatsinam to liman lubü shatsinam kü yoa akitei. 
13Hobaje ngo nangnak pholi bakhün, Selongeibü yungdei kishang hoba od 
apshang bakhün aeto haukei hoba leilubü Jerusalem kümthang hoba khünei 
lonan apbü bakhün kho limchühkei. 
14Kho phaia ngei deikük bakhün hoba Chobaeibü dei dangshang sühko 
haukei; lausikei khünei ngo setbü shatsinam phoshang kaoen akitei. 
15Kheijinei ngo nangnak shumang che to angkei, hoba kümthang kho 
limchühkei, hoba ngo nyibou yomang bakhün aeto sepeinyu ngaikei. 

16Kheijinei ngo laeto ong haukei, ai kümsilei ong kümbei, leiyeibü shuongei 
ange; aieilausi kho shangabü ngei tokei Jihudabü ungshedbou, yaangenbü, 
songdakbü hoba lubü müt aolakei mo alenko kikei. 
17Kheijinei haoen to laukei, “Kanei sen maangmau thua kibü hapda, 
Jerusalem lai leiluan hoba kho bakhün lonan apan ki; kaiya, Jerusalem 
sangnyu kümthang kho senei kümetkho, khei yingalonga sen himoua 
akilabü.” 
18Hobaje ngeibü Mühghaüei kü to maibü hoba Chobaei kü to lenbü ngüh 
pendou haoen to lenkei. Kheijinei Haoenei laukei, “Kaiya, sen meimeikho 
hoba chem kho dangetkho.” Kheijinei kümsilei maibü shanga haoen hau 
kingaikei. 
19Lausikei ladang Horonbü Sanballat hoba khangenbü Tobia Ammonbü 
songdakbü hoba Arabbü Geshem, haoenei ho ditkei, kheijinei kün attiko 
nyikuko laukei, “Kanei kümbü ho ai? Kanei Choba khulimda sai?” 
20Kheijinei ngei haoen to jongaiko laukei, “Khuthükbü Mühghaüei kün to 
thuilabü, hibü kün hao khangenbü shuong hau kingaian chem kho danglabü; 
lausikei Jerusalema kaneibü phejan, kaneibü nyenhang hoba nyensang aikei 
akilabü.” 

Nehemia 3 

Jerusalem Kümthang Yaüetbü 

1Kheijinei thükkabou ungshedbou Eliashib hoba haoeibü jaisina ungshedbou 
shuong maangpon to thungeikei hoba haoenei San Bakhün kho kümbei; haoei 
kho saüenkei, hoba koukap jinkei; haoenei Hundred hoba Hananel dogo 
laubü laangshong dan sühko saüenkei. 
2Hao phainei Jerikhobüei kümbei, hoba haoen phainei Imrieibü shou Zakurei 
dangkei. 
3Hobaje Hasenaeibü shousi shuongei Ngau Bakhün kho kümbei; khünei 
haoenei pangkhüm denkei, koukhün shuong hoba khünei thangtetlabü 
namlüh jinkei. 

4Haoen phainei Hakkozeibü shou Uriaeibü shou Meremotei kümetkei. Kho 
phaia Meshezabeleibü shou Berekiaeibü shou Meshullamei kümetkei. Haoen 
phaia Baanaeibü shou Zadokei kümetkei. 
5Haoen phaia Tekoabüei kümetkei, lausikei haoen yoa yaangbü 
shuongeije Bunyuboueibü kümsilei shanga haoeneibü ngüm atho. 
6Hobaje hangbü bakhün kho Paseaeibü shou Joiada hoba Besodeaeibü shou 
Mesholamei kümetkei; haoenei pangkhüm kho denkei hoba khünei koukap 
hoba thangtetlabü namlüh jinkei. 
7Kho phaia Gibeonbü shou Melatia hoba Meronotbü Jadon tokei Gibeonbü 
mütshuong hoba Mizpabü mütshuong aoyou Eufrates Shumang thinei kibü 
governor phanga kikei, haoenei kümetkei. 
8Hao phaia hon yaübü Har- haiaeibü shou Uzzielei kümetkei. Hobaje hao 
phainei ponlem hibü peisilei jungeibü Hananiaei kümetkei; hoba haoenei 
Jerusalem ongabü kümthang sühko kümetkei. 
9Haoen phaia Hureibü shou Refaia, ao Jerusalem kaonyek jamtea songdakbou 
kikei, haoei kümetkei. 
10Haoen phaia Harumafeibü shou Jedaiaei haoeibü chem thedanga kibü 
kümthang kümetkei. Tokei hao phaia Hashabniaeibü shou Hattushei 
kümetkei. 
11Harimeibü shou Malkija hoba Pahath-moabeibü shou Hasshub haosi hamei 
lubü phejan che, wanjikshang laangchem yoan kümetkei. 
12Hao phaia Jerusalem kaonyek jamdea songdakbou Hallohesheibü shou 
Shallum hoba haoeibü nouyangshou shuongei kümetkei. 
13Pholi Bakhün kho Hanun hoba Zanoaa kibü shuongei kümetkei. Haoenei 
kho küman koukap, koukhin hoba thangtetlabü jinkei hoba kümthang iknop 
hajar che thüng Od apshang Bakhün sühko kümbei. 

14Hobaje Bethakerem kaonyeka songdakbou Rekhabeibü shou Malkijaiei Od 
apshang Bakhün kümetkei, haoei kho küman koukap, koukhin hoba thangtet 
jinkei. 
15Hobaje Mizpa kaonyeka songdakbou Kolhozeeibü shou Shallunei Deikük 
Bakhün kümetkei, haoei kho kümbo koukap, koukhin hoba thangtet jinkei 
hoba Chobaeibü bamang nyangko Shilo thimdei kümthang khokei Dawid 
sangnyu to yanbü younak sühko kümbei. 
16Hao phaia Azbukeibü shou Nehemia, ao Bethzor kaonyek jamdea 
songdakbou kikei, haoei Dawid Chobaeibü hee koudei ka deidang hoba 
yaangenbou kishang chem sühko kümbei. 

Kümthang Kümetbü Levibü Shuong 

17Hao phaia Levibü Banieibü shou Rehunei kümetkei. Hobaje hao phaia Keila 
kaonyek jamdea songdakbou Hashabiaei haoeibü kaonyek phejan kho 
kümetkei. 
18Hao phaia haoeibü jaisina Henadadeibü shou Bavai, ao Keila kaonyek 
jamdea songdakbou kikei, haoei kümetkei. 
19Hao phaia Mizpa songdakbou Jeshuaeibü shou Ezerei kümthang thek che 
insiaubu thanshang chem aeto angshang kümetkei. 
20Hao phaia Zabbaieibü shou Barukei aeibou takliambo kümthang phejan 
chemnyek ka thükkabou ungshedbou Eliashibeibü koukhün sühko kümetkei. 
21Hao phaia Hakkozeibü chempen Uriaeibü shou Meremotei Eliashibeibü 
kouyem ka khangan Eliashibeibü chem thonbü sühko kümetkei. 

Kümthang Kümetbü Ungshedbou Shuong 

22Hao phaia Yomang kabü ungshedbou shuongei kümetkei. 
23Hobaje haoen phaia Benjamin hoba Hasshub haosi hamei haoeneibü chem 
tangbou kho kümetkei. Haoen phaia Anania ka bousushou Maaseiaeibü shou 
Azariaei haoeibü chem nyangko kümetkei. 
24Hao phaia Henadadeibü shou Binnuei Azariaeibü chem ka khangan 
kümthang nongaishang hoba chemnyek sühko kümetkei. 

25Hobaje Uzaieibü shou Palalei kümthang nongaishang ka Chobaeibü chem 
thükkabou lapheishon lombü kishang pob nyangbü sühko kümetkei. Hao 
phaia Parosheibü shou Pedaiaei kümetkei. 
26Tou Nethinimbü kho Ofela kikei, chaangbou dei bakhün hoba loan kibü 
lapheishon sühko khünei kikei. 

Lubü Chemdangbü Shuong 

27Hao phaia Tekoabüei lapheishon yaangbou ka Ofel kümthang sühko naphei 
che kümetkei. 
28Tokei ungshedbou shuong mütpem wekoei koli bakhün thükaenei lubü 
chem tangbü kho kümetkei. 
29Haoen phaia Immereibü shousi shuong Zadokei haoeibü chem tangbou kho 
kümetkei. Hao phaia chaangbou koukhün lombou Shekhaniaeibü shou 
Shemaiaei kümetkei. 
30Hao phaia Shemaiaeibü shou Hanania hoba Zalapeibü shou lakboubü 
Hanunei phejan che kümetkei. Hao phaia Berekiaeibü shou Mashullamei 
haoeibü shemjang thedang kümetkei. 
31Hao phaia hon yaübou Malkijaei Nithinimeibü chem sühko kümetkei, hoba 
namyak namseibü shuongei Hammifkad bakhün tangbou ka thükkabou 
shemjang to angshang chemnyek sühko kümetkei. 
32Tokei thükkabou shemjang to angshang chemnyek khüto san koukhün 
sühko hon yaübü si namyak namseibü ham kamshai- an kümetkei. 

 Nehemia 4 

Nehemiaei Haoeibü Kümsilei Khulimbü Thükenbü 

1Tou ladang künei kümthang kho kümetda dogo Sanballatei ditkei, hao khau 
angko maangto shatkei hoba Jihudabü attiko nyikukei. 
2Hobaje haoei haoeibü jaisinasi shuong hoba Samariaa lakjaibü tan to joyoko 
laukei, “Habü hau akibü Jihudabüei ai kümda? Haoenei haoen lulu loenlep 
lo? Haoenei langkei lemla kuenlep lo? Onshaian kibü wanei lonbü onshaibü 
ka laangshong kho haansangleko haoenei kümetenlep lo?” 

3Tou hao nyangko Ammonbü Tobiaei laukei, “Haoenei laobou küman ki, 
selong che pükalonga laang kümthang kho nopjung koulabü.” 
4Kheijinei ngei welaukei, “Ditshima, O küneibü Mühghaü, aishanga kün 
awealau; haoenei nyikubü ngüh kho haoeneibü khu to ngaitikushi, hoba 
haoen kho aaomüt shuong lapshaishang kaonyeka soshau soyungbü yeila 
kushi; 
5hoba haoeneibü shedbü kho küplepan tepho, hoba haoeneibü shabü ka 
thedang ka haman tüpma; aishanga haoenei chemdangbü thedanga khau 
angko no attiko nyikua.” 
6Kho tegü künei kümthang kho kümbei hoba kümthang pendou kho haüyoko 
kui tho thüng angko kümbei, aishanga mütshuongei maangnyu angko 
kümbei. 
7Lausikei ladang Sanballat si Tobia, Arabbü, Ammonbü hoba Ashdodbüei 
Jerusalem kümthang kümetbü kümsilei kho athakko, hoba leiluan kibü 
kümetda dogo ditkei, kheijinei haoen aeibou khau angkei. 
8Hobaje haoen pendou liko huphanga chemphanga huishaian Jerusalem 
khulimbo wapyola hoba khünei ajiaphai longtila huon kümbei. 
9Lausikei künei küneibü Mühghaü to welaukei, hoba change nangnak alauko 
haoen khulimbo lapheibü phokei. 
10Kho jiha Jihuda mütshuongeibü chia che hai laukei, “On künan kibü 
shuong hao ka ngaida hoba tokei leilubü juong jouakei, hibü kümthang kho 
senei akümkhümlabü.” 
11Tokei küneibü dangbouei hai laukei, “Sen haoen kishang jenyu sühko 
ohaushongko hoba haoen haitian kümsilei kho anangti shongko haoenei 
angelabü hoba ühüplabü.” 
12Hobaje ladang haoen nyangko kibü Jihudabü kün jungto loukei, haoenei 
annebenko künto laukei, “Kan pendou kaoen pendou aeka kün jungto 
sepeinyu longeiashi.” 

13Hibü ngei kümthang naphei kaoen haübü, khongthua mütshuong haoeneibü 
chemdang yoan leishaikei hoba mütpem weko insiaubu jungtikei. 
14Hobaje ngei chühkei hoba lokei, hoba yaangenbü songdakbü hoba 
mütshuong to laukei, “Kan haoen to hatko teki, Bunyubou ao yaangbou hoba 
hatlamoklabü ki hao damenashi, hoba kaneibü jaisina, kaneibü nouyang 
jayang shousi shuong, kaneibü yaksi hoba chemdang shanga wapyoashi.” 
15Hobaje ladang künei kho ngea dogo dangbouei ditkei, hoba Mühghaüei 
haoeneibü huon konga jimtikei, kün pendou kümthang khüto sepeinyu 
longeikei hoba mütpem weko lulueibü kümaleia ikphen lambei. 
16Hobaje kho chalou ka khangan ngeibü eikshuong jamde kümsilei kümtikei 
hoba haoen jamde aubu, aih hoba lau hoba nameibü hele souko lekei hoba 
songdakbü shuong Jihudabü phang khümbo phainei lotikei. 
17Aoei kümthang kümbei, hoba aoyouei on künda, mütpem weko ikdang che 
kümaleia ikphen lambei hoba jiaeei insiaubu jungkei. 
18Chemdangbü shuongkei mütpem weko in che bang shouan ong chem 
dangkei hoba teklaang metbou ngo nyangko kikei. 
19Hobaje yaangenbü, songdakbü hoba imyam to ngei laukei, “Kümsilei 
kümlabü yaang hoba kaoen hebüa kia, hoba kümthang thüka sen cheei che 
ka heko bangan kia, 
20ainei kilaje kiasikei, ladang teklaang langh ditlaje, kheijinei kün kishang 
lambo kan kamshaiashi; seneibü Mühghaüei sen shanga wapyolabü.” 
21Hibü kün kümsileia ikphen lambei hoba haoen yoa jamde ngeyang chanyu 
longsilengko ka khanshoulitshou alongshongko aubu jungan haiyeiko kikei. 
22Kheijineitham ngei imyam to laukei, “Mütpem weko Jerusalem bakhün 
phanga thuiyobü shuong yoa kishi, haoen kho nangnak sen thüka lapheibü 
yinglabü hoba chaloua kümsilei kümlabü. 

23Hibü ngei yingsikei, ngeibü jaisina hoba khangenbü shuong ayingsi kü 
phainei sembü lombü shuong yingsikei, kün aoeikei neisimei asungen, müt- 
pem wekoei deikhula haujineikei insiaubu jungan ong haukei.” 

Nehemia 5 

Shalejongle Naklepbü 

1Tou mütli yoa yaksi yoan haoeneibü jaisina Jihudabü khulimbo ngüh yaang 
longkei. 
2Haoenei hai lauko kikei, “Sen hoba seneibü nouyang jayangshou juong yeia; 
sen shauko yungko kila shanga youshou yoshai thanshaikho.” 
3Tokei atei hai laukei, “Seneibü sek, semlüh sek, hoba chem yoan 
angngaikuda; hibü senei mühsinou shanga nyak yoshaikho.” 
4Tokei hai laukei, “Youshou sek hoba semlüh sek shanga Choba la khüm kula 
shanga künei nam lotkei. 
5Lausikei touje küneibü phe küneibü jaisinaeibü phe tegü ki, küneibü shousi 
haoeneibü shousi to jetei ki. Khei yingsikei chühashi, küneibü nou- yang 
jayangshou aaola yeilabü lele künei leian louda, nouyang atje khübü thu to 
sungbaan apa, haoen angla kün to hau aki; aishanga küneibü kao hoba 
semlüh sek müeibü ika kia.” 
6Hobaje haoeneibü ngüh hoba lemenbü langh ditan ngo aeibou khau angkei. 
7Kheijinei ngei ngo lolo damanchühan yaangenbü si songdakbü shuong to 
hakko laukei, “Kanei hau aei jungeiko kaneibü jaisina weko ka phopnam aei 
lekei.” Hobaje ngei haoen khulimbo thangyen yaangbü che ngaletkei. 
8Hobaje ngei haoen to laukei, “Küneibü hau thüng künei lulueibü jaisina 
Jihudabü mü phang la yaakan apan kibü angngaia, khülonga kanei lulueibü 
jaisina yaaklep sai ayingsi haoen kho kün la yaaklep sai?” Kheijinei haoen 
ngüh üangko apbei. 
9Tokei ngei laukei, “Kanei kümbü kümsilei kho maibü aying; dangbouei sen 
awealaubü haangjung tokei kanei Mühghaü to souhatbüa apailep lo? 

10Tokei ngei, ngeibü jaisina hoba khangenbü shuongei senei nam hoba nyak 
lotkuda. Lausikei senei sanoudambo phopnam telekho. 
11Ngei sudajada, kanei lean kibü haoeneibü youshou sek, semlüh sek, oliv sek 
hoba chem, tokei saongao phejana nam tokei youshou, ih hoba onang, kanei 
lean kibü pendou kho tattham ngaitikuashi!” 
12Kheijinei haoenei laukei, “Ngaitikukho, hoba haoen ka ai alelabü, nyi laubü 
tegü künei kümbho.” Kheijinei ngei ungshedbou shuong ngashaian thekubü 
tegü haoenei jungeila theyotikei. 
13 Tokei ngei ngeibü nei hakan apbo laukei, “Aoei theletbü ajungeilaje 
mütpem weko jembü chem ka hoba kümkaleika Mühghaüei hai hakan 
aplabü.” Hobaje kaman kibü pendouei laukei, “Amen” hobaBunyuboueibü 
nyen sangkei. Hobaje müt shuongei thekubü tegü kümbei. 

Jembü shanga Adambü Nehemia 

14Tokei Jihuda kaodaka ngo governor pienbü chalou ka Artazerkzes Choba 
saoche boubü ka khujinto nyiboubü kho po anthüknyi ngo hoba ngeibü 
jaisinasi shuongei governoreibü shausiyung shaula janan kiasikei shauan 
achüh. 
15Lausikei kü thedangto governor aoyou kikei, haoenei mütli ka munam aei 
lekei, khei chalou chenei khüm chandinam saonyi lean phaia ong tokei 
wentek hoba ih haoen ka khangkei; haü, khei haoen phanga khangenbü 
shuongeikei mütshuong thüka hau aei jungeikei, lausikei ngeije khei ajungei, 
aieilausi ngei Mühghaü to hatkei. 
16Haü, tokei ngei ho kümthang kümetbü kümaleia athakko ikphen lambei. 
Künei kao hansho ongkei jekan apho, lausikei ngeibü khangenbü pendouei 
liko thepyoan kümbeileikei. 
17Tokei ngeibü nyakshau khümsok nyangko kibü küksithang aoyou kün 
jungto loukei, haoen to limbo, Jihudabü hoba songdakbü müt saongaoto 
anjinsem kikei. 

18Chalou che shanga shausiyung lamlejinei masu pongsu che, shanenbü 
sanlon lak; tokei aunakkei shisho yoan kü shanga lamleko kikei, hoba chalou 
an weko ih phang pendou küpjeman phokuko lekei. Lausikei ngei governor 
shausiyung ladangkei ahi, aieilausi ho mütli thüka khühbü buleng atshaitham 
künan kikei. 
19“O ngeibü Mühghaü, mütli shanga ngei ai kümbei, ho shanga ngo 
damenshima.” 

 Nehemia 6 

Nehemia Khulimbo Huontakbü 

1Ladang kümthang kho yeia, touje joubü leilubü aki dogo Sanballat, Tobia 
hoba Arabbü Geshem hoba joubü labou shuongei ditletkei, (kho jiha tokei 
bakhüna koukap ajinko kiteikei), 
2Sanballat si Geshem, haosiei kü jungto ngühlang hautiko laukei, “Kaiya, sen 
Ono pholia sang chenei liko haüyokho;” lausikei haoenei kü to amaibü kümla 
dambei. 
3Hobaje ngei haoen jungto ngühlang künbü hautiko laukei, “Ngei kümsilei 
yaangbü che kümbo kia, hibü ngo louyenla athük; ngo kan jungto louyenla 
shanga kümsilei kho lai yongshetan phola?” 
4Haoenei kho tegü ong kü jungto leinei sühko hautikei lausikei ngei jeteibü 
jongaibü ong kukei. 
5Kheijinei ngaoboula Sanballatei hao khangenbü che akhinbü le che jungan 
kü jungto hautikei. 
6Khonei hai doan kikei: “Phangshuong jungto ho ngühlang loukei hoba 
Geshemeikei kho tükde dogo lauda, khei nyi hoba Jihudabüei huonbüyoubü 
tegü damda, kho haangjung nyi kümthang kho kümda, hoba ho ngühlang 
ditbüei no haoeneibü Choba yeilabü. 
7Tokei Jihuda kaodaka Choba che kia dogo Jerusalema ka shangabü 
phinthonla shanga nyi thuseibü pienkei, hoba kho ngühlang kho tou Choba 
jungto künjan. Hibü kaiya, sen liko janyokho.” 

8Kheijinei ngei hao jungto hautiko laukei, “Nyi laubü tegü kümbü kümsilei ai 
aki, lausikei nyi lolo maang ka pakenan laubü ong.” 
9Aishanga haoen pendouei kün hattiko dogo hai laukei, “Haoeneibü ik kho 
kümaleia hau akiko aplabü, hoba kho ayeienlabü.” Lausikei ngei welaukei, 
“O Mühghaü, nyi ngeibü ik hau kingaitiashi!” 
10Hobaje ngo, Mehetabeleibü shi hoba Delaiaeibü shou Shemaia, ao 
khinngailangan kikei, hao chem to haukei hoba haoei laukei, “Seti 
lembüchem kommaanga Mühghaü chema liko haüyokho hoba kou kho 
kapbo, aieilausi haoen louan no haitilabü; haü, haoen nangnak no haitila 
louada.” 
11Kheijinei ngei laukei, “Ngo tegübü müt cheei khei satlep lo? Hobaje ngo 
tegübü müt cheei jembü langkei khümenla shanga lembüchema satetlangla 
se? Ngo khüto ütlabü.” 
12Chühashi, ngei ngekei, Mühghaüei hao ohauti, lausikei haoei ngo khulimbo 
joyola Tobia si Sanballat haosiei hao besaei jekthetkei. 
13Kho tegü ngo haitila hoba hatbüa shed shontila hoba ngo khulimbo amaibü 
ngühlang at haoenei hapenla hoba ngo attila shanga huonei hao suletkei. 
14“O Mühghaü, Tobia si Sanballat haosi hamei kümbü kümsilei hoba 
thuseinyu Noadia yoa joubü thuseibü shuongei ngo hattimoktila ai ong küma, 
ho nyi damenshima.” 

Kümsilei Wanbü 

15Kho tegü kümthang kho chalou anjinsemto nyia Elul lit saoto ngao 
bounyeta khümbei. 
16Ladang dangbouei kho ditkei, kaijembo kibü phang pendouei kün to hatkei, 
hoba chühmang asühko apbei; aieilausi ho Mühghaüeibü kümsilei dogo 
haoenei ditenkei. 
17Kho chaloua Jihudabü yaangenbü ka Tobia jungto le juong hautikei hoba 
Tobia kakei kho tegü haoenei hapbei. 

18Aieilausi hao Araeibü shou Shekaniaeibü kounyangbou kikei, hoba haoeibü 
shou Jehohananei Berekiaeibü shou Meshullam nouyangshou lebü haangjung 
Jihudaa hao thedanga mat ngekko theyolanyobü juong kikei. 
19Haoenei haoeibü kümsilei maibü shanga kü to lenkei, hoba kü shangakei 
haoen jungto hauan lenkei. Hobaje Tobiaei ngo hattiko le dodang lekei. 

Nehemia 7 

1Tou kümthang kho yeikei, hoba ngei koukhün lombü, chia laubü hoba 
Levibü pienkei. 
2Kheijinei kümsilei kho ngeibü jaisina Hanani la, hoba lapheishona kongnyu 
ikjaibou Hanania la Jerusalem khümbo kukei, aieilausi juong toje hao maang 
lemenbou hoba Mühghaü to hatbü müt che kiteikei. 
3Hobaje ngei haoen to laukei, “Chanyu akangshongko Jerusalem bakhün tüip, 
hoba haoenei lombo kitoua bakhün kho khintiashi hoba koukhin jintiashi, 
hoba mütpem weko jembü lolo hoba lulueibü chem lomla shanga Jerusalema 
kibü khümbo ka lombü pienjan.” 

Langsenbü ka Longeibü Nyen shuong 
(Ezr 2.1-70) 

4Tou sangnyu kho yaang hoba ongatham phanganyenga lausikei khünei kibü 
mütli shisho ong hoba kishang chem mo adangkei. 
5Hobaje Mühghaüei kü to yaangenbü, songdakbü hoba mütli leishaibü haoen 
lai haajung loukei yenei yenko dola lenkei. Haoen shaangbü shuong haajung 
loubü shanga le kho ngei sungbaenkei, hoba khünei dobü ngei hapbei. 
6Khübü kho provinsa kibü Babilonbü Choba Nebukhadnezzarei lapjung haubü 
shousi shuong, aoyou nyibou Jerusalem hoba Jihuda kaodak to longeikei, 
lulueibü sangnyu lambo ngaikei. 
7Haoen Zerubbabel, Jeshua, Nehemia, Azaria, Raamia, Nahamani, Mordekai, 
Bilshan, Misperet, Bigvai, Nehum hoba Baana yoa loukei. 
8-25Langsenbü ka longeibü Israel chung weko kabü mütshang webü lühbak ho 
ki: Parosh - 2,172 Shefatia - 372 Ara - 652 Pahath Moab (Jeshua si Joab 

thensilen) - 2,818 Elam - 1,254 Zattu - 845 Zakkai - 760 Binnui - 648 Bebai - 628 
Azgad - 2,322 Adonikam - 667 Bigvai - 2,067 Adin - 655 Ater (Hezekia danko) - 
98 Hashum - 328 Bezai - 324 Harif - 112 Gibeon - 95 
26-38Habü sangnyua kibü thensilen mütshuongkei longeikei: Bethlehem hoba 
Netofa - 188 Anathot - 128 Beth Azmavet - 42 Kiriath Jearim, Kefira hoba 
Beeroth - 743 Rama hoba Geba - 621 Mikmash - 122 Bethel hoba Ai - 123 Lubü 
Nebo - 52 Lubü Elam - 1,254 Harim - 320 Jerikho - 345 Lod, Hadid hoba Ono - 
721 Senaa - 3,930 
39-42Ho langsenbü ka longeibü ungshedbü chung lühbak: Jedaia (Jeshua 
thensilen) - 973 Immer - 1,052 Pashur - 1,247 Harim - 1,017 
43-45Langsenbü ka longeibü Levi chung lühbak: Jeshua hoba Kadmiel 
(Hodavia thensilen) - 74 Lembüchema chia laubü (Asaf thensilen) - 148 
Lembüchem lombü dan (Shallum, Ater, Talmon, Akkub, Hatita hoba Shobai) - 
138 
46-56Langsenbü ka longeibü lembüchema kümbüleibü shuong: Ziha, Hasufa, 
Tabbaoth, Keros, Sia, Padon, Lebana, Hagaba, Shalmai, Hanan, Giddel, 
Gahar, Reaia, Rezin, Nekoda, Gazzam, Uzza, Pasea, Besai, Meunim, Nefussim, 
Bakbuk, Hakufa, Harhur, Bazluth, Mehida, Harsha, Barkos, Sisera, Tema, 
Nezia, hoba Hatifa. 
57-59Langsenbü ka longeibü Solomoneibü sambü shuong: Sotai, Sofereth, 
Perida, Jaala, Darkon, Giddel, Shefatia, Hattil, Pokereth, Hazzebaim, hoba 
Amon. 
60Langsenbü ka longeibü lembüchema kümbüleibü hoba Solomoneibü sambü 
shuong thensilen lühbak pendouei saongao semto anjin ngaoto nyi. 
61-62Tel Mela, Tel Harsha hoba Kherub, Addon hoba Immer sangnyu ka 
longeibü Delaia, Tobia, hoba Nekoda chung pendouei mütshang saongao 
lakto saonyito nyi kiteikei; lausikei haoenei haoen Israelbü yingkei dogo 
aukabü akuen. 

63-64Habü ungshedbou chungei haoeneibü pithen bouthen aukabü dobü 
aphanen; Hobaia, Hakkoz, hoba Barzillai. (Barzillai ungshedbou pisibouei 
Gileadbü Barzillai chung ka yak che ngakei hoba kounyangbou chungeibü 
nyen lekei). Haoenei haoeneibü pithen aphanenbü ka haoen ungshedbou la 
ale. 
65Jihudabü governorei haoen to Urim si Thummim jungeilabü lele 
ungshedbou che aki shongkoje Mühghaü to lembü saopobü shausiyung 
haoenei shaula athük dogo laukei. 
66-69Langsenbü ka longeibü lühbak pendouei - 42,360 Haoeneibü sambü hoba 
samnyu shuong - 7,337 Chia laubü bousu yaksa - 245 Koli - 736 Koli phatbü - 
245 Ut - 435 Gadu - 6,720 
70-72Mütshuong juongei lembü- chem dangetbüa thuiyola haujem kuyokei: 
Governorei hon seret 8 phauyaang 50 ungshedbou neisimei 530 Chung 
konglebou shuongei hon seret 168 chandinam seret 1250 Joubü noknyühei 
hon seret 168 chandinam seret 140 ungshedbou neisimei 67 
73Hibü ungshedbou, Levibü, koukhün lombü, chia laubü, tokei imyam at 
hoba lembüchema kümbüleibü dan hoba Israelbü khümbo haoeneibü 
sangnyua kikei. 

 Nehemia 8 

Ezraei Mütshuong la Ngühkhüm Weanlenbü 

1Hobaje lit nyet boubüaje Israel shousi shuong khümbo lulueibü sangnyua 
kikei. Tou mütli pendou müt che tegü ong Dei Bakhün thedanga khongthu 
ongabüa kamshaikei, hoba haoenei dobou Ezra to Mosa Ngühkhüm, 
laobou Bunyubouei Israelbü la kukei kho sungbala lenkei. 
2Hobaje lit nyet boubü shaangbounyet ditenko ditla thükbü bousu yaksa 
kamshaian kibü thangyen to ungshedbou Ezraei Ngühkhüm le kho sungbakei. 
3Hobaje yungko thedanga ongabü khongthua kamshaian kibü ditenbü shuong 
thedanga ngeyang ka chalou chajih sühko haoei Ngühkhüm kho wekei hoba 
kho Ngühkhüm le wejinei müt pendouei nou haangan ditkei. 

4Dobou Ezra washon chenei lokei hoba haoeibü mae aenei, Matithia, Shema, 
Anaia, Uria, Hilkia, hoba Maaseia lokei; haoeibü nanaenei Pedaia, Mishael, 
Malkija, Hashum, Hashbadana, Zekharia hoba Meshullam lokei. 
5Hobaje Ezraei le müt pendouei hapbo ipbei (aishanga hao pendou thüka 
tonenan loan kikei) hoba ladang haoei kho ipbei müt pendou lokei. 
6 Hobaje Ezraei laukei, “Yaangenbou Bunyubou Mühghaü nyen sangashi!” 
Hobaje müt pendouei haoeneibü ik mühae tuokkei hoba, “Amen! Amen!” 
dogo lauko jongaikei. Hobaje haoeneibü thenyek kao ae yeian 
khüpetan Bunyubou to lembei. 
7Tokei Jeshua, Bani, Sherebia, Jamin, Akkub, Shabbethai, Hodia, Maaseia, 
Kelita, Azaria, Jozabad, Hanan, Pelaia hoba Levi shuongei mütli shuong la 
Ngühkhüm kho ditshuoktikei hoba mütli shuong haoen lulueibü kaoena 
lokei. 
8Hobaje Mühghaüeibü Ngühkhüm le ka shangashatko wekei, hoba haoenei 
tetlabü kho wanenkukei, hibü webü kho mütshuongei ditenkei. 
9Ladang mütshuongei Ngühkhüm le kabü ngüh shuong weko ditkei haoen to 
meiyoukei hoba haoen haapyola khangkei. Hibü governor Nehemia, 
ungshedbou hoba Ngühkhüm dobou Ezra, hoba mütshuong la wanenkubou 
Levibü shuongei müt pendou to lenkei, “Tatbü ho kaneibü 
Mühghaü Bunyubou to saopobü chalou ki, hibü kanei mang tühaap ayingsi 
tühaapyo.” 
10Kheijinei haoei haoen to laukei, “Kan hauashi, haabü jemoubü shauashi 
hoba teibü kho yungashi, hoba lamlean akibü dan shanga lembü phejan at 
künashi. AishangaBunyubou thedanga tat saopobü chalou ki. Kan maangto 
shatko teki, aishanga Bunyubou olinbü kho kaneibü hau ki.” 
11Hibü Levibüei mütli pendou senyühshemtiko laukei, “Kan küpjembo kishi, 
aieilausi tat saopobü chalou ki. Kan maangto teshat.” 
12Hobaje müt pendouei shaula yungla phejan at künkei, hoba haoen olinyola 
haukei; aieilausi haoen la ngekletkubü ngüh kho haoenei ditenkei. 

Dip Lem 

13Nyibounyet chung pendou ka kongnyu shuong hoba Levibü haoen pendou 
dobou Ezra jungto ngühkhüm ngüh kho lamla kamshaikei. 
14Hobaje Bunyubouei Mosa la sakkubü ngühkhüma haoenei hai doan hapbei, 
khei Israel shousi shuong lit nyet boubü lem kho dipa kijan, 
15hoba sangnyu pendoua hoba Jerusalema haoenei hai ngekjan, “Shongh 
khüto angashi hoba doan kibü tegü dip dangla shanga oliv bubhek hoba 
bunyem shangbüeibü bhek, doan kibü tegü dip dangla yoshaiashi.” 
16Hibü imyamei hauan khübü peisilei kho sungjung louan müt- pem wekoei 
lulueibü chemdaka, khonga, hoba Mühghaü lemshang chem kouteia, Dei 
Bakhün, ongabü khongthua lulu lolo dip dangkei. 
17Hobaje aoyou langsenbü ka longeian kikei, haoen pendouei dip kho 
dangkei, hoba khünei kikei; aieilausi Naneibü shou Joshuaeibü chalou ka 
khangan ho chalou sühko Israel shousi shuongei kho tegü akümbo loukei. 
Hobaje lemlemtham olinyobü yaang kikei. 
18Hobaje chalou angbou shaangbounyet ka thonbü chalou sühko haoei 
Mühghaüeibü ngühkhüm le ka wekei. Hobaje haoenei chalou nyet sühko lem 
kho likei, hoba setbounyet thonbü lem kambü che songa kibü tegütham 
haoenei kikei. 

Nehemia 9 

Mütshuongei Haoeneibü Shabü Theletbü 

1Tou ho lit chalou saoto leibounyet Israel shousi shuong senounei neian hoba 
haoen thüka tham naangan mühei nyengko kamshaikei. 
2Hobaje Israel mütli phai küksithang ka haoen lolo janyinan lokei, hoba 
haoenei lulueibü shabü hoba pisiboueibü shabü kümsilei shedbü thekukei. 
3Hobaje haoen lulu kishanga lokei hoba khünyet angh sem haoeneibü 
Mühghaü Bunyuboueibü ngühkhüm le wekei, hoba angh sem haoenei 
Mühghaü Bunyubou to thekuko lembei. 

4Kheijinei Levi phang shemjanga Jeshua, Bani, Kadmeil, Shebania, Bunni, 
Sherebia, Bani hoba Chenani lokei, hoba Bunyubou haoeneibü Mühghaü to 
ngüh yaangbüei ngekkei. 
5Hobaje Levibü shuong: Jeshua, Kadmeil, Bani, Hashabneia, Sherebia, Hodia, 
Shebania hoba Pethahia, haoen danei laukei: “Loashi hoba kaibü 
Mühghaü Bunyubou nyen sangashi; hao ponpen thon akiko sangashi! 
Müteibü nyensang kheinyutham soubü ayingsi dogokei, mütpem wekoei hao 
soneikangbü nyen sangashi.” 

Shedbü Theletbü Welau 

6Hobaje Israel mütshuongei ho hai welaukei: “No ong Bunyubou, ka to limbo 
toukei aki; nyi müh hoba mühkabü khanshoulitshou shuong kümbei. Nyi 
kaodak hoba yungnyu hoba khünei kibü pendou kümbei; hoba khübü pendou 
la nyi kukei. Hobaje müha kibü danei khüpetda hoba no lemda. 
7No Bunyubou Mühghaü, aoei Abram pienkei, hoba Khaldibü kaodak Ur ka 
hao leijung louan hao la Abraham nyenkukei. 
8Hobaje ka to maanglemenbü maangpon nyi hao ka hapbei, hoba Kanan, Hit, 
Amor, Periz, Jebus hoba Girgashbü kibü kaodak hao la kula theyolanyokei, 
hoba kaibü ngüh kümsilei la yeitikei, aieilausi no saopobü ki. 
9“Nyi Ijep kaodaka küneibü pisibou khonkubü hapbei; Saklangbü Yungnyua 
nyi haoenei ngekbü ngühlang ditkei. 
10Farao thedanga hoba haoeibü eikshuong hoba haoeibü kaonyek mütli 
khulimbo nyi amaaphelabü hoba maangpanglabü seikümseilei lenkei. 
Aishanga nyi ngekkei, haoenei yonglambo habü khulimbo jungeikei hoba tat 
chalou tegü kaibü nyen ngean aptikei. 
11Hobaje haoenei yungnyu deiyaak danko kaolina danlabü lele nyi yungnyu 
kho janyinkei; hoba haoen shijung loubü dangbou kho dei yaangbü maanga 
laang che tegü haübüa mautikei. 
12Tokei haoen laeto ong haulaje lama ngesakbü kula shanga nyi change 
nangnak wan thaonyuei haoen lam leikei. 

13No tokei Sinai shongh thükto louyenkei hoba haoen to khuthük ka joyokei; 
Hobaje haoen la ngühmai matjem hoba ngühmai ngühkhüm, takletbü 
ngühkhüm hoba sengkubü maibü kukei. 
14Nyi haoen la khangenbou Mosa danko saopobü Nounyet ngetikei hoba 
ngühkhüm shuong kho haoen la sakkukei. 
15“Hobaje haoen mühei haijinei khuthük ka wentek kukei, hoba dei lajinei 
yunglabü dei laang ka longtikei; hoba nyi kula thekubü kaodak khüto hauan 
kishi dogo thekukei. 
16Lausikei haoen hoba küneibü pisibouei yonglambo tukosekko kaibü 
ngühkhüm shuong aditkuko apbei. 
17Hobaje haoenei kaibü ngüha ale, hoba haoen junga kaibü seikümseilei 
shuong haoeneibü maang to üt; lausikei haoen tukosekko lenbü aditbü lenko 
tokei nyibou khühbü buleng thu to sepeinyu ngaila haoenei leiyeibü che 
pienkei. Lausikei no shedbü apbuenbü Mühghaü, khauangla maangyangsho, 
onoua apsileko kibü Mühghaü hoba nyi haoen üpyo. 
18Haü, haoenei tühnyinbü masu pongsu che haoen lolo kümbei hoba laukei, 
'Ho kaneibü mühghaü, aoei kan Ijep ka leian loukei.’ Kho tegübü haoenei 
aweasüngbü kümsilei yaang kümbei. 
19Lausikei kaibü onou yongkotham yaangbü ka nyi haoen yamlamanga 
ananglet; changea leibü sangmei thaonyu hoba nangnak wan thaonyuei 
ngesak lenkei hoba haoen haubü lamnyu shean lenla shanga haoen üpyo. 
20Haoen la lenla soushou maibü haoen la kukei, haoeneibü sembung ka kaibü 
mana nyi asungngai; hoba haoen dei lajinei nyi dei kukei. 
21Haü, po saonyi nyi haoen yamlamanga sambei, haoen aieikei shaleko üpyo; 
haoeneibü neisimei ühang hoba haoen you apok. 
22“Tokei nyi haoen la sangle shuong hoba phangshuong kukei, laobou phejan 
nyi pheian kukei; kho tegü haoenei Heshbonbü Choba Sihon kao hoba 
Bashanbü Choba Og kaodak yoan lekei. 

23Haoeneibü shousi müha khanshoulitshou tegü nyi hautikei hoba haoeneibü 
pisibou to laobou kao kukho laukei, khoto nyi haoen leian louan phokukei. 
24Hibü shieishouei hauan kho kaodak lekei hoba khünei kibü Kananbü 
Chobaei leian imyam pendou nyi haoen phang to lottikei, khei haoen yoa 
haoen maangleko kila shanga. 
25Ba lengaian kibü sangnyu shuong, hoba haabü kibü kaonyek kho haoenei 
lekei; hoba khünei peisilei maibüei shenan kibü chem shuong, yaüenan kibü 
yungdei shuong, semlüh si oliv bamang shuong, hoba buheklong shuong 
apsileko haoeneibü yeikei, nyi maisho thounoubüei haoen olinyokei. 
26“Khei yingsikei haoenei lenbü aditko no khulimbo meimeikei hoba kaibü 
ngühkhüm phainei nangletkei; thuseibü aoyouei haoen ka jungto sepeinyu 
longeitila maangsanglabü songlen kukei haoen haitikei, hoba aweasüngbü 
kümsilei yaang kümbei. 
27Hibü nyi haoen dangboueibü ik to kukei; hoba khonsak jiha haoenei 
ngekbü ngühlang khuthük ka nyi ditkei. Hobaje kaibü onou yaangbüei haoen 
dangboueibü ik ka püetan phola shanga nyi haoen la khuleilanglei shuong 
kukei. 
28Lausikei longche ong haksoko kianje tokei haoenei ka thedanga amaibü 
kümbei; hibü nyi haoen dangboueibü ika nangletnyu phokei, hoba haoen 
thüka haoenei songdakkei. Lausikei ladang haoenei sepeinyu ka junga 
ngekkei, nyi khuthük ka ditkei, hoba onouei haoen annebenko khümenkei. 
29 Hobaje nyi haoen kaibü ngühkhüm phangto leian loula shanga 
shangashatko maangsanglabü kukei; lausikei haoenei liliseseko jungeikei; 
aoyouei kho jungeilaje lang kilabü yingankei, haoenei kaibü ngühkhüm to 
ngüha ale; hoba kaibü matjem khulimbo shed shonkei. Haoenei phak atho 
lausikei ngüm kaangko tubüsekbü lenkei hoba lenbü adit. 
30Khei yingasikei nyi po lounyu haoen to natenkei. Hobaje ka soushouei 
thuseibü shuong danko haoen khulimbo maangsanglabü küntikei lankei 
haoen la nou ayem; hibü nyi haoen kho kaonyeka kibü mütshuong ikto kukei. 

31Khei yingsi dogokei nyi haoen to onoukei, khoei haoen lemailela amauti 
ayingsi üpyo; aieilausi no sanoubü hoba onou thonbü Mühghaü ki! 
32“Hibü tou, O Mühghaü, theletbü hoba onou phoenbü yaangenbou, hoba 
hatlamoklabü Mühghaü! Assiriabü Choba shuong haang ka tat sühko kün 
jungto, hoba küneibü Choba shuong küneibü khuleibü shuong, küneibü 
ungshedbou küneibü thuseibü, küneibü bousi shuong hoba kaibü mütli 
pendou jungto loubü khonsak khonku ho ka thedanga hanbü tegü ki. 
33Ai yinglaje yingasikei, kün to haüthükbü pendoua nyi janbü ong küma; 
aishanga künei kümsilei amaibü kümasikei nyije ngühmaanglanbü ong 
kümda. 
34Küneibü yaangenbü leiyeibü ungshedbou shuong ayingsi bousi shuong 
aoeikei kaibü ngüha ale, ayingsi kaibü sakkubü hoba kaibü ngühkhüma apai. 
35No yongko maibü danko nyi haoen la kubü haoenei sangle hoba haabü kibü 
kaodak ongabü hapbei; lausikei khünei haoenei no akhangen, ayingsi amaibü 
kümsilei ka haoen asepei. 
36Chühashi, tat kün aaola lean kia, nyi küneibü pisibou la kubü kaonyeka 
hoba khünei buhekdeihek hoba peisilei maibü shaulabü jeiko, chühashi kün 
aaola yeian kia. 
37Ho kao honei Choba shuong aoyou la küneibü shabü danko kün thüka nyi 
song daktikei, haoen la lang aei haatikukei. Tokei küneibü manga hoba 
küneibü samkeisamuk thüka haoenei jungeimang sühbü jungeila hau kia, 
hoba kün khonsak khonku yaanga kia!” 

Mütshuongei Thebülanbü Nyen Shangjinbü 

38Ho pendou shanga künei thebülanbü kaangko phoda, hoba doan phoda; 
hoba küneibü leiyeibü kün Levi phang hoba ungshedbou shuong nyen khünei 
jangan phoda. 

 Nehemia 10 

1Tou nyen jangan phobü shuong nyen: governor Nehemia, Hakaliaeibü shou 
hoba Zedekia. 

2-8Ungshedbou shuong: Seraia, Azaria, Jeremia, Pashhur, Amaria, Malkija, 
Hattush, Shebania, Malluk, Harim, Meremoth, Obadia, Daniel, Ginnethon, 
Baruk, Meshullam, Abija, Mijamin, Maa- zia, Bilgai, Shemia. 
9-13Azania shou Jeshua, Henadad chung kabü Binnui, Kadmiel, Shebania, 
Hodia, Kelita, Pelaia, Hanan, Mika, Rehob, Heshabia, Zakkur, Sherebia, 
Shebania, Hodia, Bani, Beninu. 
14-27Mütli Khuleibü Shuong: Parosh, Pahath Moab, Elam, Zattu, Bani, Bunni, 
Azgad, Bebai, Adonija, Bigvai, Adin, Ater, Hezekia, Azzur, Hodia, Hashum, 
Bezai, Harif, Anathot, Nebai, Magpiash, Meshullam, Hezir, Meshezabel, 
Zadok, Jaddua, Pelatia, Hanan, Anaia, Hoshea, Hanania, Hasshub, Hallohesh, 
Pilha, Shobek, Rehum, Hashabna, Maaseia, Ahia, Hanan, Anan, Malluk, 
Harim, hoba Baana. 

Thebülanbü 

28Joubü mütshuong ungshedbou, Levibü, koukhün lombü, chia laubü, 
lembüchema kümbüleibü dan, hoba joubü pendou aoyou ho kaodaka kibü 
mütshuong ka janyinan Mühghaüeibü ngühkhüm aenei ki, hoba haoeneibü 
shousi yaksi shuong hoba nouyangshou shuong aoyou to ditenbü hoba hapbü 
ngebü songsido kibü pendou, 
29haoen haoeneibü jaisina hoba yaangbü shuong yoan takshatkei hoba 
shedsikhau ngekletko Mühghaü khangenbou Mosa la kubü Mühghaüeibü 
takletbü ngühkhüma paila hoba Bunyubou küneibüBunyubouei sakkubü hoba 
janthetkubü hoba takletbü ngühkhüm pendou jungeila theyolanyokei. 
30Hobaje ho kaonyeka kibü mütshuong la küneibü nouyangshou akula hoba 
küneibü jayangshou shuongeikei haoeneibü nouyangshousi alela 
theyolanyokei. 
31Tokei ho kaonyeka kibüei peisilei ayingsi youshou yaakla sungbaalonga 
künei khübü kho Nounyet ayingsi saopobü chaloua ajeklabü hoba künei 
nyetbou po sek khokei aplabü, hoba hila kibü namsangh pendou apbulabü. 

32Tokei künei Mühghaüeibü lemshang chem shanga chandinam shekel phejan 
sema che po weko lemla theletkei. 
33Tokei khümsoka phobü wen, shausiyung lembü hoba juokbü lembü athakko 
phokula Nounyet, lit haanbü pienbü lem hoba saopobü peisilei shuong 
Israelbü shanga shatbü chühbü lembüsabü, hoba Mühghaüeibü lembü chem 
kümsilei pendou ho pendou shanga künei thekukei. 
34Tokei ngühkhüma doan kibü tegü püshi chung thenan, po weko jih 
takletbüa bu lembü kubü shanga hoba kho küneibü Mühghaüeibü chema 
yoshailabü hoba Bunyubou küneibü Mühghaü la juokbü lembüa jiklabü bu 
sungbala künei ungshedbou, Levibü, hoba imyam yoa phaang pakyokei. 
35Hobaje kao ka longbü shaangbü buhek hoba bulong phang pendoua shaang 
hekbü bu- hek po weko Bunyuboueibü chem to yoshailabü. 
36Hobaje shaang langshangbü, samkeisamuk shaang sitbü, ngühkhüma doan 
kibü tegü hoba shatsinam hoba sanlon dan ka shaang shatbü Mühghaüeibü 
chem to ungshedbou ao khünei kümbo ki, hao jungto jungan loula thekukei. 
37Hobaje küneibü shausiyung ka shaangbou youshou, küneibü haujem lembü 
hoba buhek phang lulu kabü hek hoba ih si onang küneibü Mühghaüeibü 
chem shemjanga ungshedbou jungto künei künjan; tokei küneibü kao ka an 
phejan lembü kho Levibü la sungbakujan, aieilausi künei sekmoubü kaonyek 
hoba sangnyu pendoua an phejan kho Levibüei hedatakda. 
38Ladang Levibü phang shuongei an phejan kho sungletlaje, haoen yoa 
Aroneibü shou ungshedbou kho kijan hoba Levibü phang shuongei an phejan 
thükto an phejan kho Mühghaüeibü chem shemjang khüto jungan louan 
thanshanga pholabü. 
39Aieilausi Israel shousi shuong hoba Levi shousi shuongei haujem lembü 
youshou, ih, onang khübü kho saopobü thung phoshang shemjang hoba 
khünei kümbü ungshedbou koukhün lombü hoba chia laubü kishang 
shemjang khünei yoshailabü hoba künei Mühghaüeibü chem kho 
sangliphanga üpyolabü. 

Nehemia 11 

Jerusalema Kibü Mütshuong 

1Hobaje mütli leiyeibü shuong Jerusalema kikei, joubü mütshuong yoa an 
phejana che Jerusalem saopobü sangnyua kila leian loukukei, hoba phejan gü 
kho sangnyu lubüa kila phaang pakkei. 
2Hobaje Jerusalema kila aoyouei lulu lolo maangangenkei, haoen pendou 
imyamei haükukei. 
3Kaonyeka kongnyu shuong Jerusalema kibü kho habü ho ki; lausikei Jihuda 
sangnyua lulueibü phejana kibü habü; Israel, ungshedbou, Levibü, 
lembüchema kümbüleibü dan hoba Solomon khangenbü shousi shuong. 
4Jihuda phang shousi shuong: Hobaje Jerusalema Jihuda si Benjamineibü 
shousi at kikei, Jihudabü shousi yoa Uzziaeibü shou Athaia, Zekhariaeibü 
shou Amariaeibü shou, Shefatiaeibü shou hoba Mahalaleleibü shou, 
Perezeibü shousi shuong. 
5Barukeibü shou Maaseia, Kolhozeeibü shou Hazaiaeibü shou Adaiaeibü shou, 
Joiaribeibü shou, Zekhariaeibü shou hoba Shelaeibü shou. 
6Jerusalema kibü Perezeibü shousi shuong sonenbü müt pendouei saongao 
leito saosemto set kikei. 
7Benjamin phang shousi shuong: Tokei Benjamineibü bousu shousi habü ho: 
Joedeibü shou Sallueibü shou Meshullam. Haoeibü lubü thensilen shuong 
habü ho: Pedaia, Kolaia, Maaseia, Ithiel, hoba Jeshaia. 
8Hao phainei Gabbai si Sallai, saongao güto saoto set. 
9Hobaje Zikrieibü shou Joel haoen thüka chühbou kikei, hoba Hassenuaeibü 
shou Jihuda kho sangnyu thüka nyiboubü kikei. 
10Ungshedbou shuong yo ka: Joiaribeibü shou Jedaia, Jakin, 
11Hilkiaeibü shou Seraia, Meshullameibü shou, Zadokeibü shou, Meraioteibü 
shou, Ahitubeibü shou, habü ho Mühghaüeibü chema songdakbü shuong 
kikei. 

12Hobaje haoeneibü jaisinaeibü chema kümbü saongao setto saoto nyi kikei, 
hoba Jerohameibü shou Adaia, Pelaliaeibü shou, Amzieibü shou, 
Zekhariaeibü shou, Pashureibü shou, Malkijaeibü shou. 
13Hobaje haoeibü jaisinasi shuong püshi lin chunga leiyeibü saoanto saonyito 
nyi hoba Azareleibü shou Amashsai, Ahzaieibü shou, Meshellemoteibü shou, 
Immereibü shou, 
14hoba haoeneibü jaisina nyenshen lakjaibü müt saongaoto saoto set. Haoen 
thüka chühbou Haggedolimeibü shou Zabdiel kikei. 
15Levibü shuong: Levibü yoa Hasshubeibü shou Shemaia Azrikameibü shou, 
Hashabiaeibü shou Bunnieibü shou. 
16Hobaje Levibü phang yoa leiyeibü yo ka Shabbethai hoba Jozabad yoan 
Mühghaüeibü chem chühbü kümsileia kikei. 
17Hobaje Mikaeibü shou Mattania, Zabdieibü shou, Asa- feibü shou, ao 
nyensang kubü welaubüa leiyeibou kikei; hoba haoeibü jaisina yoa nyiboubü 
kho Bakbukia, hoba Shammuaeibü shou Abda, Galaleibü shou Jeduthuneibü 
shou. 
18Saopobü sangnyua kibü Levibü pendouei saoanto saoleito lei kikei. 
19Lembüchem lombü shuong Akkub, Talmon, hoba haoeneibü jaisina bakhün 
lombü pendouei saongao to anjinleito nyi kikei. 
20Joubü Israelbü ungshedbou hoba Levi phang pendou Jihuda kaodak 
sangnyu pendoua müt- pem weko lulueibü phet phanko kikei. 
21Lausikei lembüchem kümsilei kümbü danje Ofela kikei hoba lembüchem 
kümbü dan thüka Ziha si Gishpa ham kikei. 
22Jerusalema Levibü chühbou Banieibü shou Uzzi, Hashabiaeibü shou, 
Mattaniaeibü shou, Mikaeibü shou, Asafeibü shousi shuong chia laubü aoyou 
Mühghaüeibü chema kümaleia chühbou kikei. 
23Aieilausi haoen shanga Choba ka ngühkhüm kho ho kikei, khei chalou 
angbou shanga chia laubü dan la takletkubü shausiyung kujan. 

24Hobaje Meshezabeleibü shou Pethahia, ao Jihudaeibü shou Zera ka pakkei, 
hao Choba to thenbou kikei; aoeibü ika mütli to chühla hau pendou kukei. 

Sangnyu Sangyaanga Lubü Mütshuong 

25Hobaje sanga kibü hoba haoeneibü sek to chühla shanga Jihudabü shousi at 
Kiriath Arba, Dibon, hoba Jekabzeel sangnyu shuong hoba habü kaijembo 
kibü sangayama kikei. 
26Tokei Jeshuaa hoba Moladaa, Beth-Peleta: 
27Hazarshual, Beersheba hoba khübü kaijembo kibü sanga, 
28hoba Ziklag, Mekona hoba kaijembo kibü sanga. 
29Enrimon, Zora, Jarmuta 
30Zanoa, Adullam hoba kaijembo sanga Lakhish hoba kho kaijembo 
khongthua, Azeka hoba kho sang kaijemboa. Hibü haoenei Beersheba ka 
Hinnom pholi sühkoa setshang imenko chem dangkei. 
31Benjamineibü shousi shuong Geba ka kijung haubü Mikmash, Aija, Bethel, 
hoba khübü sangnyu kaijemboa kibü sanga, 
32hoba Anathot, Nob, Anania, 
33Hazor, Rama, Gittaim; 
34Hadid, Zeboim, Neballat, 
35Lod, Ono, peisilei hapshang pholi sühko louan kikei. 
36Jihuda chunga Levibü janyinbü atei Benjamin chung lamjung haukei. 

 Nehemia 12 

Ungshedbou si Levi shuong Thenbü 

1 Tou ungshedbou si Levibü aoyou Shealtieleibü shou Zerubbabel hoba 
Jeshua yoa haukei haoeneibü nyen; Seria, Jeremia, Ezra, 
2-7Ungshedbou shoung: Amaria, Malluk, Hattush Shekania, Rehum, Meremot 
Iddo, Ginnethon, Abija Mijamin, Moadia, Bilga Shemia, Joiarib, Jedia Sallu, 

Amok, Hia, Jedaia chaloua khübü kho ungshedbou chungthem hoba 
haoeneibü jaisinasi shuong kikei. 
8Levibü shuong: Jeshua Binnui, Kadmiel, Sherebia, Jihuda hoba Mattania, ao 
chia laubü dan leiyeibü kikei, hao haoeibü jaisinasi shuong. 
9Tokei haoeneibü jaisinasi Bakbukia si Unni ham haoen thedanga lokei 

Jeshua Thükkabou Ungshedbou Lilabü 

10Hobaje Jeshua ka Joiakim pakkei 
11Eliashib ka Joiada pakkei, hoba Joiada ka Jonathan ka Jaddua pakkei. 

Ungshedbou Chung Khuleibü shuong: 

12-21Hobaje Joiakim chaloua ungshedbou shuong bou lin nyek weko ka 
kongnyubou pienkei: 

Ungshedbou Chung 
Meraia Seraia 
Hanania Jeremia 
Meshullam Ezra 
Jehohanan Amaria 
Jonathan Malluk 
Shekania Josef 
Adna Harim 
Helkai Meremoth 
Zekharia Iddo 
Meshullam Ginnethon 
Zikhri Abija 
Abija Miniamin 
Piltai Moadia 
Shammua Bilga 
Jehonathan Shemaia 
Mattenai Joiarib 
Uzzi Jedaia 

Kallai Sallu 
Eber Amok 
Hashabia Hilkia 
Nethanel Jedaia 

Ungshedbü si Levi Chemdang shanga Dobü 

22Levibü Eliashib, Joiada, Johanan hoba Jaddua chalou ka Persiabü Choba 
Darias songdakbü chalou sühko püshi lin nyek weko kongnyu nyen doan 
kikei. 
23Levibü shousi shuong püshi lin khushen weko ka kongnyu nyen khei 
Eliashibeibü shi Johanan chalou sühko lüngbüdobü lea doan kikei. 

Lembüchema Kümsilei Janbü 

24Tokei Levi phanga kongnyu shuong: Hashabia, Sherebia, hoba Kadmieleibü 
shou Jeshua hoba haoeneibü jaisinasi shuong Mühghaü hangangbü Dawid 
Chobaei sakkubü ngühkhüm tegü nyensang kubü kümaleia janyinbü wekoa 
chühbou kikei. 
25Thanshang shemjanga koukhün lombü shuong kho Mattanaia, Bakbukia, 
Obadia, Meshullam, Talmon hoba Akkub kikei. 
26Habü, ho Jeshuaeibü shou Joiakim, Jozadakeibü shi haoeibü jiha hoba 
governor Nehemia hoba dobou Ezra jihsiphaia kikei. 

Nehemiaei Sangnyu Kümthang Saüenbü 

27Hobaje Jerusalem kümthang saüenbü chaloua kongkin, pithung, kaangjin 
jungeiko nyensang chia laubüei saüenbü lem kho lemlemtila shanga kaoen 
pendou ka Levibü phang shuongei lambo Jerusalem to leishaikei. 
28Hobaje chia laubü heshou shuong Jerusalem kaijembo pholi kaonyek hoba 
Netofath kaonyek juong ka takshatkei. 
29Tokei Bethgilgal hoba Azmavet si Giba ham kaonyek ka loukei, aieilausi 
chia laubü shuongei Jerusalem kaijembo haoeneibü sang sangkei. 
30Hobaje ungshedbou si Levibü haoen lolo saüenkei; hoba haoenei bakhün 
kümthang hoba khübü mütli saüenkei. 

31Kheijinei ngei Jihudabü yaangbü shuong kümthang thükaenei leishaikei, 
hoba nyensang kuko khong shoongko haula tan yaangbü penyi pienkei; tan 
che kümthang mae aeto od apshang bakhün aeto haukei; 
32hoba haoen phainei Hosheia hoba Jihudabü jamde, 
33hoba Azaria, Ezra, Meshullam, 
34Jihuda, Benjamin, Shemaia, Jeremia 
35hoba ungshedbou shousi shuong at teklaang yoa haoeneibü nyen 
Jonathaneibü shou Zekharia, Shemaiaeibü shou Mattaniaeibü shou, 
Mikaiaeibü shou, Zakureibü shou, Asafeibü shou; 
36hoba haoeibü jaisinasi shuong Shemaia, Azarel, Milalai, Gilalai, Maai, 
Nethanel, Jihuda, Hanani, Mühghaü müt Dawid shangabü kongkin phang 
lulu yoan sembei, hoba dobou Ezra haoen thedangto haukei. 
37Hobaje haoenei Deibak Bakhün ka Dawideibü chem thüka kibü kümthang 
to longshang Dawideibü sangnyu henyu dogo laubü lamnyu to chanyu 
angbou aenei kibü Deibak Bakhün sühko angkei. 
38Hobaje nyensang kuko khong shoongan nyiboubü tan kho haoen to haüyola 
haukei, hoba haoen phaia ngo hoba kümthang thükaenei kibü mütshuong 
jamde wanhap lapheishon thük ka phaangyaangbü kümthang kho sühko 
hukjung angkei. 
39Hobaje Efraim Bakhün thükae ka hangbü bakhün si Ngau Bakhün ham hoba 
Hananel si Hamnea lapheishon ham danko San Bakhün sühko angkei hoba 
bakhün lombü thedanga küpjemetnyu atopeiko lokei. 
40Kho tegü Mühghaüeibü chema nyensang kubü dan ham lokei, hoba ngo 
hoba songdakbü shuong jamde thüng, 
41hoba ungshedbou shuong; Eliakim, Maaseia, Miniamin, Mikaia, Elionai, 
Zekharia, Hanania, haoeneibü teklaang jungkei, 

42hoba Maaseia, Shemaia, Eleazar, Uzzi, Jehohanan, Malkija, Elam, Ezer yoan 
lokei. Tokei chia laubü shuong haoeneibü leiyeibou Jezrahiaei leian chia 
kaangko lauko lokei. 
43Khünyet Haoenei lembü yaang kuko aeibou olinyokei; aieilausi kho tegübü 
olinbü yaangbü kienlabü kho Mühghaüei haoen to olinkei; hoba kho olinbüa 
yaksa hoba nashou hanbü shuong yoan olinyokei, khei kho Jerusalema 
olinyobü kho saabü ka kei ditko kikei. 

Lembüchema Lemla shanga Jembosangko Lamlebü 

44Tokei khünyet ong ungshedbou hoba Levibü shanga ngühkhümei sakkubü 
pienan kibü tegü sek ka haujem lembü shaangbü buhek lembü, hoba an 
phejan lembü yoshaila hoba thanan phola shanga thanshang shemjang lulu 
thüka müt pienkei; aieilausi Jihudabüei ungshedbou hoba Levibüei 
khangenbü to olinyokei. 
45Hobaje Dawid si Solomon haosi hamei khangenbü ngühkhüm tegütham 
haoenei chia laubü si koukhün lombü shuong yoan haoeneibü Mühghaü hoba 
saopoenbü lem kho kaangko sungletkei. 
46Aieilausi Dawid haanga hoba shangied Asaf chaloua chia laubü yoa pienbü 
che kikei, hoba Mühghaü shanga nyensang hoba olinbü chia kikei. 
47Hobaje Zerubbabel si Nehemia haosi ham chaloua Israelbü khümboei chia 
laubü si koukhün lombü la chalou angbou haoen khambü hoba haplabü 
phejan ai khokei den lulua janan phokei hoba Levibüeikei Aroneibü shousi 
shuong phejan kho phangche pienan phokei. 

Nehemia 13 

Küksithang ka Bangnyinbü 

1Kho chaloua haoenei shuong thedanga Mosaeibü ngühkhüm le ka wekei 
hoba khünei Ammonbü si Moabbü ladangkei Mühghaüeibü lembü- chem to 
loula athük dogo doan kikei. 
2Aishanga haoenei Israel shousi shuong to shausiyung si dei sungjung louan 
ühaüyo; lausikei haoen khulimbo khüksiuok ngüh laula shanga haoenei 

Balaam la munam kukei; yingsikei küneibü Mühghaüei shedsikhau kho 
haülabü yeitikei. 
3Ladang haoenei ngühkhüm kho ditkei, kheijinei kheinepan kibü dan pendou 
kho Israelbü ka bangnyinkei. 

Nehemiaei Kümetbü 

4Kho thedangto ungshedbou Eliashib, ao Mühghaüeibü chem shemjang 
pendou thüka bunyu pienkei, 
5haoei Tobia to jailanala yeian shemjang yaangü che, lanei shangied 
shausiyung lembü, jen, thungsiphau an phejan lembü, youshou, ih, hoba 
onang phoshang Levibü la chia laubü si koukhün lombü la ngühkhümei 
yoshaikubü hoba haujem lembü ungshedbou shanga yoshaibü khübü pendou 
phoan kikei. 
6Kho jih pendoua ngo Jerusalema akitei, aieilausi Artazerkzes Babilon Choba 
po khujinto nyi boubüa ngo Choba jungto haukei hoba chalou shisho kian 
phaia Choba to sudi phekei, 
7hoba ngo Jerusalem to louan phaia Eliashibei Mühghaü chema shemjang che 
kubü danko Tobia shanga ai shedbü kümbei kho ngei ditenkei. 
8Khoei ngo aeibou maangto shatkei, hibü ngei Tobiaeibü peisilei pendou 
shemjang khüka sungan apbukei. 
9Kheijinei ngei ngühkhüm kukei hoba haoenei shemjang kho saüenkei, hoba 
Mühghaüeibü chem thungsiphau hoba tokei shausiyung lembü si jen pendou 
kho shemjang khüto ngei nyibou sungbakei. 
10Hobaje Levibü la haoeneibü phejan akubü ngei hapbei, hibü Levibü si chia 
laubü shuong haoeneibü kümsilei apyoan mütpem weko lulueibü sek to 
satkhüman kikei. 
11Kheijinei ngei songdakbü shuong to hakkei hoba laukei, “Aila kanei 
Mühghaüeibü chem tekan apda?” Hobaje ngei haoen pendou nyibou 
leishaikei hoba mütpem weko haoen lulueibü kümaleia phongaikei. 

12Kheijinei Jihudabü pendouei an phejan youshou, ih, hoba onang thanshang 
to sungbakei. 
13 Hobaje ngei ungshedbou Shelemia, dobou Zadok hoba Levibü yoa Pedaia 
dogo thanshanga ikjaibü yeitikei, hoba haoen phanga thuiyolabü lele, 
Mattaniaeibü shou, Zakureibü shou Hanan pienkei. Aishanga haoen to maang 
lemenan kikei, hoba jaisinasi shuong la janan kubü kho haoeneibü kümsilei 
kikei. 
14O ngeibü Mühghaü, ho kümsilei shanga ngo damenashi, hoba ngeibü 
Mühghaü chem shanga ngei kümbü kümsilei maibü hoba ngei thounoubü kho 
nyi haman tüpbuma. 
15Khübü chaloua Jihuda kaodaka mütshuongei Nounyet semlüh nitbü 
youthep künbü hoba gadu la on küntibü ngei hapbei; tokei ih, semlüh, bhuk 
hoba lubü on juong Nounyet Jerusalem to sungbabü ngei hapbei; hoba ngei 
kho chaloua shausiyung yaakbü ngei thangetkei. 
16Tokei khünei Tairbü aoyou kikei, haoenei Nounyet ngau hoba lubü peisilei 
phang juong sungbaan Jihudabü la Jerusalema yaakko lekei. 
17Kheijinei Jihudabü leiyeibü to hakko laukei, “Kanei Nounyet shatiko aila 
shabü kümsilei ho jungeida? 
18Kaneibü pisiboueikei hai amaibü aküm lo? hoba kho laüa sen jungto hoba 
ho sangnyu to habü khonsak khonku thu Mühghaüei sungbakei aying lo? 
Khei yingsikei kanei Nounyet leilubü haangjung Israelbü jungto khonku aei 
sungbada.” 
19Ladang Jerusalem bakhün Nounyet thedangto chasemlamto jijimomo aplaje 
bakhün pendou khinlabü hoba Nounyet chalou adankhüm shongko aipla ngei 
ngühkhüm kukei, hoba ngeibü khangenbü at ngei koukhün lombü yeitikei 
hoba ai on yinglaje yingsikei Nounyet asungetti. 
20Kheijinei namyaak namseibü shuong Jerusalem kümthang thükaenei che 
nyinei sühko otkei. 

21Kheijinei ngei haoen to laukei, “Kan aila kümthang nyangko setda? Kan 
nyibou kho tegü ong yensüh kümalonga ngei kan to ik atngailabü.” Kho 
phaiaje haoen Nounyet alou. 
22Hobaje ngei Levibü to haoen lulu lolo saüenjan dogo hoba Nounyet saopoan 
phola shanga haoenei koukhün kho lomjan dogo ngühkhüm sakkukei. O 
ngeibü Mühghaü, ho shangakei nyi ngo damenshima hoba kaibü sanou 
yaangbüei ngo khümenkaima. 
23Tokei kho jiha ong Jihudabüei Ashdod, Ammon hoba Moabbü sao to 
chemdang yeibü ngei hapbei, 
24hoba haoeneibü shousi jamdeei Ashdodbü ngühyem laukei, hoba Jihudabü 
ngühyem alauenen, lausikei phang wekoei lulueibü ngühyem laukei. 
25Hobaje ngo haoen to wetyokei hoba khükkei uokkei hoba attoje ngümbei 
hoba khuloukei thapan apbukei, hoba Mühghaü nyena hai lauko thelettikei, 
“Kanei kaneibü nouyangshou haoeneibü shousi shuong shanga akujan, 
ayingsi haoeneibü nouyangshou kaneibü bousu shousi shuong shanga hoba 
kan shanga alejan. 
26Israel Choba Solomonei kho tegübü kümsilei kümbü danko shed shonjung 
loukei aying lo? Khei yingasikei phang juong yoa hao phatbü Choba aokei 
akitei, hoba Mühghaüei hao to sanoukei hoba Israel khümbo thüka Choba 
yeitikei; khei yingsikei haokei küksithang sao lebü danko shed shonkei. 
27Khülonga künei kan to küksithang sao danko seneibü Mühghaü to shed 
shonla hoba kho tegü kümsilei amaibü kümla lenlep sai?” 
28Hobaje Joiadaeibü shisi yoa che ungshedbou chungthem Eliashibeibü shou 
Horonbü Sanballateibü kounyang kikei, hibü ngei hao kü thedang ka shieikei. 
29O Mühghaü, haoen damenshima; aishanga haoenei ungshedbou setshang, 
Levibü hoba ungshedboueibü theyolanyobü kümsilei khulimbo küma. 
30Kho tegü ngei haoen pendou küksithang ka panthetan hoba saüenan 
yeitikei hoba ungshedbou si Levibü lulueibü kümaleia ikphen lamtikei. 



1176 

 

 
   Saopobü Lai 

© 2002, Bible Society of India. 
 

 
 

 

31Hobaje buhek lembü si shaangbü buhek lembü shanga jih kho janenkei. O 
ngeibü Mühghaü, ponpen shanga nyi ngo damenshima. 

Esther 

Esther 1 

Vasti Chobasaoei Ahasueras Choba Himou Bautibü 

1Tou Ahasueras haangbü chaloua Ahasuerasei India ka Ethiopia sühko 
provins saongaoto saoto nyeta songdakkei. 
2Khübü chaloua Ahasuerasei Persia sangle Shushan sangnyua haoeibü Choba 
setshanga setan songdakkei. 
3Haoei songdakbü po semboubüa haoei haoeibü khangenbü hoba leiyeibü 
pendou shanga lem che kümbei; Persia hoba Mediabü sepai tan leiyeibü 
shuong hoba provinsa yaangenbü hoba kongnyu shuong hao junga kikei. 
4Kheijinei haoei Choba sangle soneikangbü nyaksinam hoba hao yaangenbü 
soumo yaangbü hangenbü lenbüa khei chalou saongaoto saolei kikei. 
5Hobaje ladang khübü chalou penkei, Chobaei Shushan sangnyu to louan 
kibü yaangbü ka hanbü sühko müt pendou shanga Chobaeibü chem bamang 
khonga chalou nyet lem likei. 
6Thangtetnei thupaibü, nakthüngbü, hoba nakthüngan sakbü soueiko saüan 
kikei, phembanei inyaibü hoba nakthüngan sakbü lühei chandinam ikjikhap 
hoba marbel thaonyua phenan kikei, nongshang setshang kho hon si 
chandinam ninulaang saklangbü hoba thupaibü hoba nakhübüei yuklepan 
kikei. 
7Hobaje haoenei ih kho honeibü thung lulua yungkei, hoba Chobaei ih 
apsileko kibü thüng haoen la inkei. 
8Hobaje yungbü kho ngühkhüm tegütham tukosekko aying; aieilausi Chobaei 
kho tegü haoeibü Chobaeibü chema ikjaibü pendou la khei mütpem wekoei 
maangangbü tegü haoenei kümla sakkukei. 
9Tokei Chobasao Vastiei Ahasueras Chobaeibü Choba chema yaksa shuong 
shanga lem che lamlekei. 

10Chalou nyetbounyet Chobaeibü maangpon ihei olin angko kijinei 
sungphatbü müt nyet Mehuman, Miztha, Marbona, Bigtha hoba Abagtha, 
Zethar hoba Karka, 
11haoen la imyam si leiyeibü shuong la Chobasao saomaibü lenla shanga 
Choba thedangto Chobasao Vasti Chobasao khun hanan leian loula sakkukei; 
aieilausi sao chühla saomaibü kikei. 
12Lausikei sungphatbü müt danko Chobaei sengkubüa Chobasao Vastiei 
ngüha ale, khoei Choba aeibou wansak angko khauangkei. 
13Kheijinei Chobaei songngedonge mütshuong aoyouei jihsiphai shuong 
ngean kikei, haoen to laukei, aishanga kho tegü ngühkhüm hoba matjem 
ngebü pendou to Chobaeibü song kikei. 
14Hobaje hao to thenbou aoyouei Chobaeibü thenyek hapbei, hoba Choba 
sanglea setshang thükkaboua setkei, khübü kho Karshena, Shetthar, Admatha, 
Tarshish, Meres, Marsena, hoba Memukan, Persia hoba Mediabü leiyeibü müt 
nyet kikei. 
15Haoei laukei, “Ngühkhümei senei Chobasao Vasti to ai kümla? Aieilausi 
sung- phatbü mütshuong danko Ahasueras Chobaei sakkubü saoei aküm.” 
16Kheijinei Choba hoba leiyeibü shuong thedanga Memukanei jongaikei, 
“Chobasao Vastiei Choba thedanga ong aying, lausi tokei yaangbü shuong 
pendou to hoba Ahasueras Chobaeibü provins pendoua kibü mütli pendou to 
shedbü küma. 
17Aishanga Choba Ahasuerasei Chobasao Vasti Choba thedangto leian loula 
sakkukei, lausikei sao alou dogo ladang ngühlang kulaje Choba saoeibü 
thechühei yaksa pendou the to haoeneibü laosi shuong nyikuko loulabü. 
18Hobaje tat chaloua Persia hoba Mediabü Chobasao shuong aoyou 
Chobasaoeibü kümsilei kho ditkei; Haoenei yaangbü shuong pendou to hai 
laulabü hoba kho tegü awealaulabü hoba maangto shatbü aei longlabü. 
19Chobaei ho maangangko damalonga, Chobaeibü ngühkhüm hao ka 
sattiashi, hoba kho Persiabü hoba Mediabü ngühkhüm yoa dotiashi; khei kho 

ajeiyoentilabü lele, khei touje Vasti, Ahaseuras Choba thedangto aloulabü, 
hoba sao to maibou lubü che la Chobaei onoubü setshang kutishima. 
20Hobaje ladang Chobaeibü ngühkhüm laobou haoeibü sangle pendoua haoei 
ngetilaje, aishanga kho yaksi shuong pendouei haoeneibü laosi shuong 
yaangbü yingashi, hanbü yingashi, soumo kulabü.” 
21Hobaje kho laubüei Choba si yaangbü shuong olintikei, hoba Chobaei 
Memukanei lenbü tegü kümbei; 
22Aishanga Chobaeibü provins pendouei lulueibü dolanga hoba lulueibü 
ngühyema provins weko jungto khei mütpem weko chemdanga bunyu lela, 
hoba jembü mütli ngühyem tegütham kho phinthonla haoei le hautikei. 

Esther 2 

Esther Chobasao Yeibü 

1Kho thena ladang Ahasueras Choba khau angbü maingaikei, haoei Vasti 
hoba saoei ai kümbei hoba sao khulimbo ai ngühkhüm kukei kho damenkei. 
2Hobaje Choba khangenbü shuongei hao to laukei, “Choba shanga hemai 
saomai medei shuong lamtiashi, 
3hoba khei Shushan sangnyu to yaksa shuong Chobaeibü sungphatbü müt 
Hegai ika haoenei yaksa saomaibü medei pendou liko Chobaeibü sanglea 
provins pendoua ikjaibü shuong pienan haoenei takteila shanga nongkuashi. 
4Hobaje medei aoei Choba olintilaje Vasti jeiko sao Chobasao yeitishi.” 
Hobaje khoei Choba olintikei, hoba haoei kho tegü kümbei. 
5Shushan sangnyua Jihudabü che Benjamin mütli chung Kisheibü shou 
Shimeieibü shou Jaireibü shou nyenei Mordekai kikei. 
6Babilonbü Choba Nebukhadnezzarei Jihudabü Choba Jekonia Jerusalem ka 
langsenbü yoa Mordekai yoan laplangkei. 
7Hobaje haoei haobou nashouboueibü nouyangshou Hadasa, kho Esther, 
pangteikei aieilausi saoeibü nyusibou aki hoba medeinyu kho chühmang 

sühlabü hoba hemai saomai kikei, hoba ladang saoeibü nyusibou haikei 
Mordekaiei sao haoeibü nouyangshou la lekei. 
8Hibü ladang Chobaei sengkubü haoeibü ngühkhüm phinthonkei medei 
shuong juongnyu Shushan sangnyu to ngashaikei, khei Esther kei Chobaeibü 
chem to yaksa lombou Hegai ikjaia leian atkei. 
9Hobaje medeinyu khoei Hegai olintikei, hoba haoei sao to maangshikkei, 
hoba haoei panteiko saoeibü peisilei sao saüenla shanga, saoeibü phejan hoba 
medei nyet, laobou Chobaeibü chem ka sao la kula kikei, kho sao la kukei, 
hoba haoei sao hoba saoeibü medei shuong yaksa kishang chem maibou to 
kuktikei. 
10Estherei sao ai mütli ayingsi ai phang kho alen; aieilausi Mordekaiei kho 
alenla sao to lensepan kikei. 
11Hobaje Esther lai ki hoba sao ai yeila kho ngela Mordekai chalou angbou 
yaksa shuongeibü chem kouthea hau longei dogo paikei. 
12Tou yaksa shuong shanga ngühkhüm tegü medei lamlelabü lit anthüknyi 
onko lekei, lit lak ponlem hibü onang hoba lit lak ponlem teibü onang 
naangko kiteilabü hoba chalou penbüa Choba Ahasueras jungto medei weko 
lulu chaloua leian atlabü kikei. 
13Kho tegü medei kho Choba jungto loukei, hoba yaksa shuongeibü chem ka 
Chobaeibü chem to haujinei saoei mangsühbü hele lean haula sakkuan kikei. 
14Chasem sao haukei hoba ngeyang Chobaeibü sungphatbou müt Shaasgaz, 
aoei Chobaeibü thangnyu shuong lombei, haoeibü ikjai lambo yaksa shuong 
nyiboubü chem lambo loukei, sao to Chobaei maangshikko hoba nyen shenko 
angalonga sao Choba jungto nyibou üet. 
15Tou Mordekai aoei haobou nashoubou Abihaileibü nouyangshou Esther 
haoeibü nouyangnyu tegü lekei; ladang Choba jungto atlabü jih sühkei, yaksa 
lombou Hegai sungphatbü mütei lenbü to limbo saoei aikei aphe, hoba Esther 
to chühbü pendouei sao to maang shikkei. 

16Hibü lit anboubüa kho Tabe lita haoei songdakbü po nyetboubüa Esther 
Ahasueras Chobaeibü chem to leian atkei. 
17Hobaje yaksa pendou tokei haoei Eshter to aei sanoukei, hoba medei 
pendou to aei saoei hao ka sanou hoba onou hapbei; hibü haoei saoeibü khua 
Choba khun hankukei, hoba Vasti jeiko sao Chobasao yeitikei. 
18Kheijinei Chobaei haoeibü yaangbü shuong hoba hao khangenbü pendou 
shanga lem yaangbü che khei Esthereibü lem kümbei, hoba sangle khümboa 
soti lela sakkukei, hoba Chobaei kibü thüng jongsak kukei. 

Mordekaiei Chobaeibü Langkei Khümenbü 

19Hobaje ladang medei shuong nyibou liko yoshaikei, kheijinei Chobaeibü 
bakhüna Mordekai setkei. 
20Estherei tokei jembü phang si chung hoba mütli ai alenkei. Aishanga 
Mordekaiei sao pangteijinei sakkubü tegü saoei kümbei. 
21Khübü chaloua Mordekaiei Chobaeibü bakhüna setan kijinei Chobaeibü 
sungphatbü müt nyi Bigthan hoba Teres, aoyouei koukhün lombo kikei, haosi 
khau lotkei hoba Ahasueras Choba to ik shatla lambei. 
22Hobaje kho Mordekaiei ngean kikei, hoba haoei Esther Chobasao la 
ngetikei, hoba Estherei kho Mordekai nyena Choba la lenkei. 
23Hobaje kho shanga lamyokei, hoba kho tükde dogo lapensije haosi ham 
bulong chenei phenetnyu haitikei, hoba kho lüngbüdobü lea Choba thedanga 
doan kikei. 

 Esther 3 

Hamanei Jihudabü Shuong Mautila Huon Takbü 

1Kho phaia Ahasueras Chobaei Agagbü Hammedathaeibü shou Haman 
setshang thükkabou to angtikei, hoba hao yoa kibü konglebü shuong pendou 
to thükkabou setshanga phokukei. 
2Hobaje Chobaeibü koukhüna kibü Choba khangenbü pendouei khüpetkei 
hoba Haman to souhat lenkei; aieilausi Chobaei hao shanga kho tegü 
sakkukei. Lausikei Mordekaiei akhüpet hoba souhat alen. 

3Kheijinei Chobaeibü koukhüna kibü Choba khangenbü shuongei Mordekai to 
laukei, “Aila nyi Chobaeibü ngühkhüm leiluda?” 
4Tou ladang haoenei chalou angbou hao to joyokei, hoba haoen to ngüha ale, 
Mordekaieibü ngüh kho lela si alela dogo lauan, haoenei Haman to lenkei, 
aieilausi haoei haoen to hao Jihudabü dogo lenan kikei. 
5Hobaje ladang Mordekaiei akhüpetda ayingsi hao to souhat alenda dogo 
Hamanei hapbei, kheijinei Haman aeibou maangto shatkei. 
6Lausikei haoei Mordekai to ik atko aweasüngla daman kikei, aieilausi 
haoenei hao to Mordekaieibü mütli shanga lenkei. Hibü Ahasueras Chobaeibü 
sangle khümboa Jihudabü pendou, khei Mordekaieibü mütli pendou shemtila 
Hamanei huon takkei. 
7Shaangboubü lit laobou nisan lit ki, Ahasueras Choba po anthük nyiboubüa 
Haman thedanga chalou angbou, lit weko, lit anthük nyiboubü sühko, kho 
Adar lit sühko, haoenei Pur pakkei, kho phaang. 
8 Hobaje Hamanei Ahasueras Choba to laukei, “Kaibü Choba sangle provins 
pendou aenei phinthonan kibü mütli che kia, hoba haoeneibü ngühkhüm 
lubü mütli pendou ka lulusap, ayingsi haoenei Chobaeibü ngühkhüm 
ajungeida; hibü haoen khei apyola Choba shanga kho ku aying. 
9Ho Chobaei maang angalonga khei haoen shemtilabü dogo dotiashi, hoba 
Chobaeibü thanshang to sungbala shanga aoyou Chobaeibü kümsilei ikjaiko 
ki haoen la ngei chandinam khujin bang atbü hajar an kulabü.” 
10Hobaje Chobaei haoeibü ik ka ikjikhap kekan sungkei hoba Jihudabüeibü 
dangbou Agagbü Mammedatha shou Haman la kho kukei. 
11Hobaje Chobaei Haman to laukei, “Nyi ka thedanga ai maibü dogo damda 
kho tegü haoen to kümla ngei ka la chandinam hoba tokei mütshuong kho 
kuda.” 
12Kheijinei shaangboubü lit chalou anthük semboubüa Hamanei Chobaeibü 
dobou shuong ngakei, hoba Chobaeibü dobou shuong to hoba provins wekoa 
kibü governor shuong to hoba phang wekoa leiyeibü shuong la sakkubü tegü 

provins wekoa lulueibü dolanga hoba phang weko lulueibü ngühyema kho 
doan kikei; Choba Ahasueras nyenei kho dokei, hoba kho Chobaeibü 
ikjikhapei jangkei. 
13Hobaje le kho lekünbouei Jihudabü pendou nashou chingbü, nashou yaksa 
chalou chenei khei lit anthük nyiboubü chalou anthük semboubü, kho Adar 
lita lusaktilabü, haitilabü, hoba mautilabü, hoba lean apbula shanga hoba 
haoen ka makan sungla ngühlang provins pendou to hautikei. 
14Kho chalou shanga haoen lamlean kila shanga dobü le che provins wekoa 
ngühkhüm kujan dogo müt pendou la ngetikei. 
15Chobaeibü ngühkhümei ngühlang künbü shuong panteiko haukei, hoba 
ngühkhüm kho Shushan sangnyua kümbei. Kheijinei Choba si Haman ih 
yungla setkei; lausikei Shushan sangnyuje mangan apan kikei. 

Esther 4 

Mordekaiei Esthereibü Thuibü shanga Phebü 

1Ladang Mordekaiei khübü kümbü shuong pendou shanga ditkei, Mordekaiei 
jembü neisimei jitnyinkei hoba khua tap naangan senou nei neikei, hoba 
sangnyu jenyu to atkei, hoba ngüh yaangbüei hao aeibou mang- haapbo 
ngekkei; 
2hoba hao khei Chobaeibü bakou the to loukei; aishanga aokei Chobaeibü 
bakou maangto senou nei neian atjan aying. 
3Hobaje provins wekoa lai aeto ong Chobaeibü sengkubü hoba ngühkhüm 
loukei, Jihudabü yoa aeibou hanghangko nyengbü hoba haapyobü hoba 
lemenyobü kikei, hoba juongei senou nei neian tap thüka leketnyu yepan 
kikei. 
4Ladang Esthereibü sambü sao hoba sungphatbü mütshuong loukei, hoba kho 
sao to Mordekaiei ai kümbei kho lenkei. Chobasao kho aeibou maang 
leilukei, hoba Mordekai la neitila hoba hao ka senou nei aptila saoei nei 
jungan hautikei, lausikei haoei kho asunglet. 

5Kheijinei Estherei Hathak, Chobaeibü sungphatbou yoa che, ao haoei Esther 
chühla pienkei, hao ngakei, hoba ho ai, hoba ailai kho ngela Mordekai jungto 
haula sengkukei. 
6Hibü sangnyu khongthu keeshang laobou Chobaeibü bakou thedanga kikei 
khüto Mordekai jungto Hathak haukei. 
7Hobaje Jihudabü pendou shemtia longa Chobaeibü namthanshang to 
pendouei ladüng kula Hamanei thekukei hoba Mordekaiei hao to haüthükbü 
pendou shanga hao to lenkei. 
8Hobaje haoen mautila Shushana kümbü ngühkhüm dobü kho Esther la lenla 
shanga hoba kho sao la ngetila hoba sao to Choba jungto sao atshi dogo 
laula, hao to sulajala, hoba hao thedanga jembü mütli shanga sulajala haoei 
hao la le kho kukei. 
9Hobaje Hathak loukei hoba Esther la Mordekaieibü ngühshuong kho lenkei. 
10Kheijinei Estherei Hathak to joyokei hoba Mordekai jungto ngühlang che ho 
hai kungaikei. 
11“Chobaeieibü sambü shuong hoba Chobaeibü provinsa pendouei ngekei, 
khei aoyou, bousu yingasikei, yaksa yingasikei, ao ong Choba jungto 
shemjang maangkabou to atlaje, hao shanga ngühkhüm che ong, khei ao 
jungto hao lang kitila honeibü aubu japan Chobaeibü nyen phonglaje hao to 
liman, pendou haitilabü; lausikei khübü chalou khujin Choba jungto atla ngo 
angako kia.” 
12Hobaje haoenei Esthereibü ngühshuong kho Mordekai to lenkei. 
13Kheijinei Esther jungto jongaibü jungan ngaila haoen to lenkei, “Jihudabü 
pendou apyoan noje Chobaeibü chema satenlep dogo tedam. 
14Aishanga ho tegübü jiha no lepde ngüh üangko kijinei Jihudabü jungto 
khuthük ka thuibü louyenlabü hoba haoen püetlabü lausikei no hailabü hoba 
kaboueibü chemdangje maulabü hoba ho tegübü jihsiphai shanga no 
Chobasao yeibükei aoei ngean?” 

15Kheijinei Estherei Mordekai jungto jongaibü jungan haoen ngaitikei, 
16“Chühashi, Shushana Jihudabü pendou liko kamshaiashi, hoba kü shanga 
kanei mühei nyengashi hoba welaukuashi, chalou sem nangnak sem shaukei 
teshau, hoba yungkei teyung, tokei ngo hoba ngeibü sambü sao shuongkei 
kho tegü nyenglabü, hoba kho phaia ngühkhüma akisikei Choba jungto 
atlabü, hoba kho shanga ngo hailabü yinga tegükei ngo hailabü.” 
17Mordekai khüka meimeikei hoba Estherei hao la sakkubü tegü pendou 
kümbei. 

 Esther 5 

Estherei Choba si Haman Lem Che to Ngabü 

1Tou nyengbü chalou sembounyet Estherei Chobasaoeibü hele lekei hoba 
Chobaeibü chem kouthea Chobaeibü chem shemjang maangkaboua lokei, 
hoba Choba haoeibü Choba setshanga Chobaeibü haangae yeian setan kikei. 
2Ladang Chobaei Esther khongaenei loan hapbei, hao junga Estherei onou 
hapbei; hoba Chobaeibü honeibü aubu haoeibü ika kibü Esther jungto juan 
litikei. Hibü Esther nyangko loukei, hoba Chobaeibü aubu sembunga 
meitikei. 
3 Kheijinei Chobaei sao to laukei, “Chobasao Esther, nyi mangsühbü ai hoba 
kaibü subüjabü ai? Chobaeibü sangle jamtekei ngei ka la kulabü.” 
4Hobaje Estherei laukei, “Chobaei maiakei dogo damalonga Choba si Haman 
shanga ngei lamlebü lem to tat loushi.” 
5Kheijinei Chobaei laukei, “Estherei laubü tegü kümla Haman panteiko 
loutishi.” Hibü Choba si Haman Estherei lamlebü lem khüto loukei. 
6Hobaje Chobaei iheibü lema Esther to laukei, “Nyi mangsühbü kü la lenbü 
hoba kho ka la sengkulabü hoba kaibü subüjabü ai? Choba sangle jamde 
dogo lauasikei sakkulabü.” 
7Kheijinei Estherei jongaiko laukei, “Ho ngei phebü hoba subüjabü ki, 



1186 

 

 
   Saopobü Lai 

© 2002, Bible Society of India. 
 

 
 

 

8Choba thedanga kü la onou lenkho laualonga, hoba Chobaei ngei phebü 
sengkula maang angalonga hoba ngei subüjabü kümbho laualonga Choba si 
Haman shanga ngei ngiet lem lubü lamlekubü khüto loushima. Kho jiha ngei 
ai mangsühbü ki kho ka la lenlabü.” 

Hamanei Mordekai Haitila Huontakbü 

9Kheijinei Haman kho chaloua olinangko maangpona olinko haukei, lausikei 
ladang Hamanei Chobaeibü koukhüna Mordekai hao thedanga aloku ayingsi 
hao danjinei soumo akuko hapbei, Hamanei hao khulimbo maang- pokbüei 
shenan kikei. 
10Khei yingsikei Hamanei jembü lolo thepetkei hoba chem to haukei hoba 
haoei hautikei hoba haoeibü thangbou shuong ngakei hoba yak Zereskei 
yotikei. 
11Hobaje Hamanei haoen la haoeneibü nyaksinam soneikangbü hoba haoeibü 
shousi juong hoba kümsilei pendou aenei Chobaei hao lai thükkabou to 
tonenkei hoba haoei leiyeibü shuong hoba Choba khangenbü thüka hao 
yaangentikei kho yonglambo thenan lenkei. 
12Tokei Hamanei laukei, “Khei Chobasao Estherei saoei lamlebü lem to kü to 
liman müt aokei Choba yoa loula asakkuda hoba tokei ngiet saoei Choba yoa 
liko ngaakei. 
13Khei yingsikei Jihudabü Mordekai Chobaeibü koukhüna setan ki shongko 
ho pendou kü shanga ai tegü aying.” 
14Kheijinei hao yak Zeres hoba hao thangbou pendouei hao to laukei, “Hao 
bu chenei phenetnyu haitila iknop anjinsem suokan kümashi, hoba ngeyang 
kho thüka Mordekai phenetnyu haitilabü lele Choba to joyoshi; kho phaia 
lem to olinangko Choba yoa atshi.” Hobaje khoei Haman olintikei hoba haoei 
phenetnyu haitilabü shon kho kümbei. 

Esther 6 

Chobaei Mordekai Haangenbü 

1Khüyou Choba nyeket alou, hoba haoei lüngbüdobü le kho sungbala 
ngühkhüm kukei, hoba khübü kho Choba thedanga wekei. 
2Hobaje Bigthana hoba Teres Chobaeibü sungphatbü müt nyi koukhün lombü 
aoyouei Choba Ahasueras to ik shatla lambei haoen shanga Mordekaiei lenkei 
dogo doan hapbei. 
3Hobaje Chobaei laukei, “Kho shanga Mordekai to ai souhat hoba nyensang 
kümbei?” Kheijinei Choba khangenbü shuongei hao to laukei, “Hao shanga ai 
aküm.” 
4Hobaje Chobaei laukei, “Chobaeibü khonga ao ki?” Tou Hamanei Mordekai 
shanga lamlekubüa hao phenetnyu haitila Choba to joyola Chobaeibü 
thükkabou matjemshang khongmaang to Haman lotan kikei. 
5Hobaje Choba khangenbü shu- ongei hao to laukei, “Chühashi, Haman 
Chobaeibü khonga loakei.” Hobaje Chobaei laukei, “Hao lottiashi.” 
6Hibü Haman lotkei hoba Chobaei hao to laukei, “Chobaei ao to nyenhaang 
lenla olinda kho müt shanga ngei ai kümla?” Tou Hamanei haoeibü 
maangpona dambei, “Chobaei kü to liman ao la olinbü lenmang sühla?” 
7Hobaje Hamanei Choba to laukei, “Chobaei olinbü lenmang sühbü müt 
shanga, 
8Chobaei lebü Chobaeibü hele hoba Choba setbü koli, hoba khua Chobaeibü 
khun hankuan leibatishi. 
9Hobaje müt ao to Chobaei olinko haangenmang sühda hao la haoenei 
neitilabü hoba sangnyu khongnyu sünga koli daka setentilabü shanga hele 
hoba koli kho Chobaeibü yaangenbü konglebou che la khümbo kuashi hoba 
hao thedanga, müt aoto Chobaei olinko haangenmang sühda hao to hai 
kümlabü dogo ngekashi.” 
10Kheijinei Chobaei Haman to laukei, “Tongde kümashi, nyi laubü tegü hele 
hoba koli sungba, hoba kho tegü Chobaeibü bakhüna setbou Jihudabü 
Mordekai to kümashi, nyi laubü pendou aikei akümbo teki.” 

11Kheijinei Hamanei hele hoba koli sungbakei hoba Mordekai la hele lekukei 
hoba sangnyu khongnyu sünga setan hautikei hoba hao thedanga Chobaei 
olinko haangenmang sühbü müt to hai kümlabü dogo ngekkei. 
12Hobaje Mordekai nyibou Chobaeibü bakhün to loukei. Lausikei Hamanje 
neikhu yukan haapbo haoeibü chem to panteiko ngaikei. 
13Hobaje Hamanei hao yak Zeres hoba hao thangbou pendou la hao to 
haüthükbü pendou lenkei. Kheijinei haoeibü songnge donge shuong hoba hao 
yak Zeresei hao to laukei, “Mordekai ao thedanga no tuongla khangan ki hao 
Jihudabü ki, nyi hao khulimbüa athüklabü, lausikei maimaitham hao 
thedanga tuonglabü.” 

Haman Haitibü 

14Hao to toukei haoenei joyoko kitoua Chobaeibü sungphatbü müt loukei 
hoba panteiko Estherei lamlean kibü lem to Haman leian haukei. 

 Esther 7 

1Hibü Choba hoba Haman Esther yoa lem shaula loukei, 
2hoba Chobaei nyibou iheibü lem nyibounyet Esther to laukei, “Chobasao 
Esther, kaibü subüjabü ai? Kho ka la kulabü, hoba nyi mangsühbü ai? Choba 
sangle jamde yinga tegükei kho kulabü.” 
3Kheijinei Estherei Choba to jongaiko laukei, “O Choba, ngei ka thedanga 
onou hapalonga ngeibü langkei kü la kungaibü. Kho ngei phebü hoba ngeibü 
mütli lang kila sakkubuma, kho ngei subüjabü; 
4aieilausi ngo hoba ngeibü mütli leilutila hoba haitila hoba mautila kün 
yaakshaua. Lausikei kün khei bousu yaksa aao la lelabü lele ong yaakbü 
tegüje ngo maangsembo kikhoulabü, aishanga khonkubü khoei Choba 
senyühshembü amu.” 
5Kheijinei Ahasueras Chobaei Esther to phekei, “Haoeibü maangpona kho 
tegü kümla dambo maangkaangko dambou hao kho ao hoba lanei ki?” 
6Hobaje Estherei jongaikei, “Khulimbou che hoba dangbou che, khei amaibou 
kho Haman.” Kheijinei Choba si Chobasao thedanga Haman hatko kikei. 

7Hobaje khauangko Choba iheibü lem ka meimeikei hoba Chobaeibü bamang 
khüto atkei. Hobaje Esther Chobasao to haoeibü langkei shanga sutijatila 
Haman loukei, aishanga Chobaei hao danthetko amaibü damenbü haoei 
hapbei. 
8Kheijinei Choba bamang ka longeian iheibü lem to atkei, hoba Esther kibü 
setshang thüka Haman khüpetan kikei. Kheijinei Chobaei laukei, “Haoei kü 
thedanga Chobasaokei chema shatilep lo?” Chobaeibü ngüh sembung ka 
longsilengko haoenei Hamaneibü thenyek yuklepbukei. 
9Kheijinei Choba thedanga kibü sungphatbü müt yoka che Harbonaei laukei, 
“Chühashi, tokei Mordekai, aoei Choba shanga ngüh maibü laukei hao 
shanga Hamanei phenetnyu haitila bu iknop anjinsem suokan kümbü 
Hamaneibü chema lotian phoakei.” Hobaje Chobaei laukei, “Khonei hao 
phenetnyu haitiashi!” 
10Hibü haoenei Mordekai shanga kümbü bu shon khünei Haman phenetnyu 
haitikei. Kheijinei Choba khauangbü sokei. 

Esther 8 

Phaito Wapyola Jihudabü to Lenan Kiteibü 

1Khünyet chaloua Ahasueras Chobaei Jihudabüeibü dangbou Hamaneibü 
chem Esther Chobasao la kukei. Hobaje Mordekai Choba jungto loukei, 
aishanga Estherei Choba la hao lai phen- yokei kho lenkei. 
2Hobaje Chobaei haoeibü ikjikhap laobou haoei Haman ka sungkei kho 
hangletkei, hoba kho Mordekai la kukei. Hobaje Estherei Mordekai, 
Hamaneibü chemsibung nyaksinam pendou thüka ikjaila phokukei. 
3Kheijinei tokei Estherei Choba to nyibou joyokei hoba haoeibü youa 
khüpetkei, hoba Agagbü Hamaneibü kümsilei amaibü hoba Jihudabü 
khulimbo haoei huon takan kibü apbushi dogo nyeksi angko hao to 
sukeijakei. 
4Kheijinei Chobaei honeibü aubu kho Esther jungto litikukei. Hibü Esther 
meimeikei hoba Choba thedanga lokei. 

5Hobaje saoei laukei, “Chobaei maang angalonga hoba ngo ka thedanga 
janbü dogo yingalonga hoba ngo hao thea maikualonga Agagbü 
Hamedathaeibü shou Hamanei huongenbü le shuong laobou haoei Chobaeibü 
provins pendoua kibü Jihudabü mautila dokei, kho jakshaian dotishima; 
6aieilausi ngeibü mütli thükto amaibü loula kibü ngei lai natenla? Ayingsi 
ngeibü chempen maulabü khokei ngei lai natenla?” 
7Kheijinei Choba Ahasuerasei Esther Chobasao to hoba Jihudabü Mordekai to 
laukei, “Chühashi, ngei Esther la Hamaneibü chem kua, hoba haoeibü 
bushona haoenei hao phenetnyu haitia, aieilausi haoei Jihudabü thükto ik 
atkei. 
8Kanei tokei lubü Jihudabü shanga kanei maang angbü tegü doashi. 
Chobaeibü nyena hoba Chobaeibü ikjikhapei kho jangashi, aieilausi laobou 
Chobaeibü nyena dokei hoba Chobaeibü ikjikhapei jangkei, müt aoeikei 
ajaksheilabü.” 
9Kho chaloua Chobaeibü dobü shuong lit semboubüa kho Sivan chalou saoto 
semboubüa ngashaikei hoba Mordekaiei Jihudabü la sakkubü tegütham hoba 
konglebü shuong to hoba governor hoba provinsa leiyeibü shuong India ka 
Ethiopia sühko provins saongaoto saoto nyet, provins weko jungto lulu 
dolanga hoba mütli weko lulu ngühyema hoba Jihudabü jungto haoeneibü 
dolanga hoba haoeneibü ngühyema kho dokei. 
10Hobaje haoei Choba Ahasueras nyena dokei, hoba kho Chobaeibü ikjikhapei 
jangkei hoba le kho lekünbü kolia setan koli you sobü Chobaeibü kümaleia 
jungeiko kibü koli shanenbü ka longbüa setan hautikei. 
11Ainei Chobaei sangnyua kibü Jihudabü to haoen lolo liko kamshaila hoba 
haoen to hatyolangyobü pendou leilutila, haitila hoba mautila khei provins 
kei yoan, hoba haoeneibü shousi hoba yaksa shuong hoba haoenei makletbü 
peisilei soletbü tegü lela sakkukei. 
12Ahasueras Chobaei provins pendoua nyetche chaloua nyenei lit anthüknyi 
boubü chalou anthüksem boubü, kho Adar lita kümla pienkei. 

13Dobü le che, khei provins wekoa ngühkhüm kho kulabü dogo phang 
pendou la ngetikei, hoba Jihudabüei kho chalou khünei haoenei haoeneibü 
dangbou to phok lambulabü lamlean kijan dogo phinthonkei. 
14Hibü koli yousobü, Chobaeibü kümaleia jungeibüa setan ngühlang künbü 
shuong Chobaeibü ngühkhümei panteiko hoba sokosepbo haukei, hoba 
ngühkhüm kho Shushan sangnyua kümbei. 
15Hobaje Choba thedang ka Mordekai, Chobaeibü neisimei pi hoba thupaibü 
lean hoba phembanei maibü hoba nakthüngan sakbü neisimei lean haukei, 
hoba Shushan sangnyubüei olinbüei uihinko lem likei. 
16Jihudabü shanga kho chalou kho olin ngesak maangnyu angbü jihsiphai che 
hoba nyensang nyenhangei shenan kikei. 
17Hobaje provins weko, hoba sangnyu weko ai aeto ong Chobaeibü sakkubü 
hoba ngühkhüm loukei, Jihudabü olinbü hoba olinyobü lemsilang hoba solo 
kikei. Hobaje kaonyeka mütli juong Jihudabü la yeikei, aieilausi Jihudabü to 
hatbü haoen to kikei. 

 Esther 9 

Jihudabüei Haoeneibü Dangbou shuong Shemtibü 

1Tou lit anthüknyi boubü laobou Adar lit ki, ho lit chalou anthük semboubüa 
ladang Chobaeibü sakkubü hoba ngühkhüm kümla nyangko loukei, 
Jihudabüeibü dangbou shuongei haoen thüka bunyu lela dambü chaloua khei 
yingsikei kho jaksheida, khei haoen thüka haoenei mangsenbü Jihudabüei 
ong bunyu yeian kikei. 
2Jihudabü haoen lolo liko haoeneibü sangnyu Ahasueras Chobaeibü provins 
pendoua haoen to ik shatla lambü shuong to ik atla kamshaikei; hoba aoeikei 
haoen khulimbo aloenen; aishanga müt pendou to hatbü lühbü kikei. 
3Hobaje provinsa konglebü pendou hoba Chobaeibü kümbüleibü shuongei 
Jihudabü to thuikei; aieilausi Mordekai to hatbü haoen to kikei. 

4Aishanga Chobaeibü chema Mordekai yaangbü kikei, hoba haoeibü 
nyenhang provins pendou aeto haukei, aishanga ho Mordekai aei aei 
yaangbou la yeikei. 
5Hobaje Jihudabüei haoeneibü dangbou shuong inei haitibü hoba leilutibüei 
thükkei, hoba haoenei ai kümmang sühkei haoen to mangsenbü to kho 
kümbei. 
6Hobaje Shushan sangnyua Jihudabüei müt saongao ngaonei haitikei hoba 
mautikei. 
7Hobaje Parshandatha hoba Dalfon hoba Aspatha, 
8hoba Poratha hoba Adalia, hoba Aridatha, 
9hoba Parmashta, hoba Arisai, hoba Aridai, hoba Vaisatha, 
10Hamedathaeibü shou Hamaeibü shousi müt an, Jihudabü dangbou, haoenei 
haitikei, lausikei makletbü peisileia haoenei ik üt. 
11Kho chaloua Shushan sangnyua haitian kibü shuong lühbak kho Choba la 
ngetikei. 
12Hobaje Chobaei Esther Chobasao to laukei, “Jihudabüei Shushan sangnyua 
müt saongao ngao haitia hoba mautia hoba Hamaneibü shousi an haitia, 
khülonga lubü provinsa haoenei ai kümbei? Tou kaibü phebü ai? hoba kho 
sakkulabü; ayingsi nyi mangsühbü ai? hoba kho kümlabü.” 
13Kheijinei Estherei laukei, “Chobaei maang angalonga, Shushana kibü 
Jihudabü to tatbü ngühkhüm tegü ngietkei kümla sakkushima, hoba 
Hamaneibü shousi müt an bunyua saütiashi.” 
14Hobaje Chobaei khei kümla sakkukei hoba Shushana ngühkhüm che kukei, 
hoba haoenei Hamaneibü shousi müt an saükei. 
15Hobaje Shushana kibü Jihudabü Adar lit chalou anthüklei boubüa haoen 
liko kamshaikei hoba Shushana müt saongao semnei haitikei, lausikei 
sangshibü peisileia ik üt. 

16Hobaje Jihudabü provins lubüa kibü shuong liko kamshaikei, hoba 
haoeneibü langkei shanga lokei hoba haoeneibü dangbou ka solo hapbei, 
hoba haoen to mangsenbü shuong hajar anjinleito ngao haitikei; lausikei 
sangshibü peisileia ik üt. 
17Ho Adar lit chalou anthük semboubüa kümbei, hoba anthüklei bounyeta 
haoen haksokei, hoba kho lem libü hoba olinyobü chalou che kümbei. 
18Lausikei Shushana kibü Jihudabü anthüksem bounyet kamshaikei, hoba 
anthükngao bounyet haksokei, hoba kho lem libü hoba olinyobü chalou che 
kikei. 
19Hibü Jihudabü aoyou sangkhonga kida hoba aoyou sang ba lebü akishanga 
kida Adar lit chalou anthüklei boubü kho olinyobü hoba lem libü hakso 
chalou hoba cheei che la jongsak kuyobü chalou nouda. 

Purim Lem 

20Kheijinei Mordekaiei habü ho dokei, hoba Ahasueras Chobaeibü provinsa 
Jihudabü pendou jungto nyangbü hoba saabü to, 
21Adar lit anthüklei boubü hoba jeteibü lit anthükngao boubüa po weko, 
22Jihudabü haoeneibü dangbou ka solo hapbü hoba haoen shanga maangshat 
ka olinbü hoba haapbü ka solo chalou jeileibü lit, khei haoenei khübü kho 
lem hoba olinbü hoba cheei che la jongsak hautiyobü hoba shalebü la jongsak 
kubü chalou tegü haoenei nou noula le hautikei. 
23Hobaje Jihudabüei haoenei khangan kibü tegütham kümlabü hoba 
Mordekaiei haoen to dobü tegü ditenan kümbei. 
24Aieilausi Jihudabü dangbou Agagbü Hamedathaeibü shou Hamanei 
Jihudabü khulimbo haoen shemtila huon takkei hoba Purim phaang pakbü 
kho tetlabü, haoen mautila hoba leilutila phaang pakkei. 
25Lausikei ladang Esther Choba jungto loukei, khei Hamanei Jihudabü 
khulimbo huon takbü haoeibü khu to ngailabü hoba hao hoba hao shousi 
shuong bua phenetnyu haitila Chobaei sakkukei. 

26Khünei haoenei Pur ka pheklangan khübü chalou to Purim dogo laukei. 
Hibü kho lea dobü ngüh pendou tegütham hoba kho kümsilei shanga haoenei 
hapbü hoba haoen thükto haüthüklabü shanga, 
27Jihudabüei haoen shanga, hoba haoen to bou lamjung louan kibü pendou 
shanga kho üplabü, khei po weko khübü chalou nyi, doan kibü tegü lem 
lilabü kho ngühkhüm tegü khangenkei. 
28Hobaje khübü chalou damenla hoba mütpem weko phola chemdang weko, 
provins weko, hoba sangnyu weko hoba Purim chalou khübü Jihudabü yoa 
anangletjan, ayingsi haoeneibü shisi shousiei khübü damenbü athontijan 
dogo ngühkhüm yeikei. 
29Kheijinei Abihaileibü shou Esther Chobasaoei hoba Jihudabü Mordekaiei ho 
nyiboubü Purim le kaangngaitila hau pendouei dokei. 
30Hobaje Jihudabü pendou jungto: Ahasueras Choba sangle provins 
saongaoto saoto nyet to sangmai hoba ngühmaiei, 
31Purim chalou shuong kho pienbü jiha loujan, khei Jihudabü Mordekai hoba 
Esther Choba saoei haoen to hoba haoeneibü shousina to ngetiko sakkubü 
tegü mühei nyengbü hoba waangbü chia shanga le hautikei. 
32Hobaje Esthereibü ngühkhümei Purim shanga khübü kümsilei 
kaangngaitikei hoba kho lea dokei. 

Esther 10 

Ahasueras si Mordekai Haangenbü 

1Hobaje Ahasueras Chobaei kaonyek thüka, hoba yungnyu su shuong thüka 
khüm hekei. 
2Hobaje haoeibü sei hoba hau hoba Mordekai yaangenbü shanga penkosouko 
dobü laoboua ong Chobaei hao yaangentikei khübü kho Media si Persia 
Choba shuongeibü lüngbüdobü lea doan aki lo? 
3Aieilausi Jihudabü Mordekai Ahasueras Choba to thenbou kikei hoba 
haoeibü mütliei maangshikkei; aieilausi haoei jembü mütli maila lambei, 



1195 

 

 
   Saopobü Lai 

© 2002, Bible Society of India. 
 

 
 

 

aishanga haoei mütli phang ngühyem pendou to pendou maila yaangla 
lenkei. 

Job 

 Job 1 

Satanei Job Takteibü 

1Uz kaodaka müt che Job nyenbü kikei, kho müt janbümubü hoba tangbü, 
hoba haoei Mühghaü to hatkei hoba amaibü to mangsenkei. 
2Hobaje hao la bousushou nyet hoba yaksa shou sem bukkukei. 
3Haoei nyaksinamkei sanlon hajar nyet, ut hajar sem, sekmoubü masu pongsu 
tang saongao ngao, gadu saoen saongao ngao, hoba sambü juong kikei; khoei 
chaangbou aenei kibü mütshuong to kho müt kho yaangboutham kikei. 
4Hobaje haoeibü shousi shuong haoen chem wekoa lulu la benbü chaloua lem 
kikei, hoba haoen yoa shaula yungla shanga haoeneibü nasi yaksa sem kho 
ngako lekei. 
5Hobaje ladang ong haoeneibü lem thonkei Jobei haoen ngaan saüenkukei, 
hoba ngeyang enyu pian haoen pendou shanga juokbü lembü che bang kukei; 
aieilausi Jobei laukei, “Aingenyu kü shousi shuongei shabü shona yingkei, 
hoba haoeneibü maangpona Mühg- haü to khükauokka yingkei.” Kho tegü 
Jobei athakko kümbei. 
6Nyetche chalou, Mühghaüeibü shousi shuong Bunyubou jungto haüyola 
loukei, hoba haoen yoa Satan kei loukei. 
7 HobajeBunyubouei Satan to laukei, “No laka loukei?” Kheijinei 
SataneiBunyubou to jongaikei, “Kaodaka hau loungei dogo hoba khünei ang 
louyan dogo ka.” 
8Hobaje Bunyubouei Satan to laukei, “Ngeibü khangenbou Job to nyi 
chühasai? Aieilausi kaodaka janbümubü hoba tangsheibü müt, Mühghü to 
hatbü hoba amaibü to mangsenbü hao tegübü ao aki.” 
9Kheijinei Satanei Bunyubou to jongaiko laukei, “Jobei ai lejim akibüa 
Mühghaü to hatda si? 

10Hao kaijembo, haoeibü chem kaijembo, hoba haoei kibü pendou kaijembo, 
pendou aenei nyi ba alelo? Nyi haoeibü ikküm iklei haükua hoba kaonyua 
haoeibü nyaksinam haada. 
11Lausikei tou kaibü ik shingan haoei kibü pendou to meitishima, haoei 
kathedanga ka to khüklaoklabü!” 
12Hobaje Bunyubouei Satan to laukei, “Chühashi, haoei kibü pendou kaibü 
haua kia; lausikei hao müt to ikjishouei ongkei temeiti.” 

Jobeibü Shousi si Nyaksinam Shembü 

13Nyetche chalou ladang haoeibü shousi bousu yaksa shousi shuong 
haoeneibü jai jaishoubou chema shauko yungko hoba ih yungyoko kikei, 
kheijinei Job jungto ngühlang künbou che louan laukei. 
14“Masu pongsu shuong sekshapbo kikei, hoba khübü nyangko gadu shuong 
lamshauko kikei, 
15hoba Sabeanbüei shikei hoba khübü kho langa, haü, haoenei sambü shuong 
haitia hoba ka la ngühlang lenla ngo ong satenkei.” 
16Haoei lenko kitoua toukei lubü che louan laukei, “Müh ka Mühghaü wan 
lotan sanlon si sanshuong juokeda; hoba ka la lenla ngo kü mütpem 
satenkei.” 
17Haoei lenko kitoua toukei lubü che louan laukei. “Khaldibü tan sem küman 
louan ut shuong to hatyolang kei hoba khübü kho langa, inhei sambü shuong 
waphetia; hoba ka la lenla ngo kü mütpem satenkei.” 
18Haoei lenko kitoua toukei lubü che louan laukei, “Kaibü shousi bousu yaksa 
shuong haoeneibü jai jaishou bou chema shauko hoba ih yungko kikei, 
19hoba chühashi, yamlamang ka yei yaangbü che longkei hoba chema 
chemnyek lei pendou to soukei hoba khübü mütao shuong thükto nopjung 
koukei hoba haoen haia, hoba ka la lenla ngo boushou satenkei.” 
20 Kheijinei Job meimeikei hoba haoeibü mangyuk jitthetkei, hoba haoeibü 
khu kütan apbei, hoba kao to lekjung atkei hoba lembei. 

21Hobaje haoei laukei, “Kü nyueibü shimung ka mütkong longkei hoba thito 
ngo mütkong haulabü; Bunyubouei kukei hoba Bunyubouei 
sunglangkei; Bunyubou nyen haübou yingshi.” 
22Habü haüthükbü pendoua Jobei mangthem Bunyubou la nyeikuko shabü 
ashon. 

Job 2 

Satanei Job Nyibou Takteibü 

1Tokei nyetche chalou Mühg- haüeibü shousi shuong Bunyuboujungto 
haüyola loukei, hoba haoen yoa Satan kei loukei. 
2Hobaje Jobei jongaikei; Hobaje Bunyubouei Satan to laukei, “No laka 
loukei?” Satanei Bunyubou to laukei, “kaodaka hauloungai dogo hoba khünei 
ang louyan dogo ka.” 
3Kheijinei Bunyubouei Satan to laukei, “Ngeibü khangenbou Job to nyi nyek 
litia sai? Aieilausi kaodaka janbümubü hoba tangsheibü müt, Mühghaü to 
hatbü hoba amaibü to mangsenbü hao tegübü ao aki; hoba ai ngenyu hao 
leilutila hao khulimbo nyi ngo suletan tou sühko haoei tükdebüa hatlepan 
kia.” 
4Hobaje Satanei Bunyubou to laukei, “Khon jeila khon haü, langkei senetla 
shanga mütei haoei kibü pendou kulabü. 
5Lausikei tou kaibü ik shingan haoeibü lo si phejak to meitishima, haoei ka to 
ka thedanga khükla uoklabü.” 
6Hobaje Bunyubouei Satan to laukei, “Chühashi, hao ka ika kia, lausikei 
langkei ong temauti.” 
7Hobaje Satan Bunyubou jungka bangjung satkei, hoba younyek ka khunuyou 
sühko mou yaangbüei Job khonkukei. 
8 Hobaje haoei lolo nyikngaila chak- phei che sungbakei hoba hao tap thüka 
setkei. 

9Kheijinei haoeibü yakei laukei, “No toukei tükdebüa hatlepan kida lo? 
Mühghaü khükei uokeian haian apashi.” 
10Lausikei haoei sao to laukei, “Nyi ngoubüloubü che tegü lauda; seneije hai, 
Mühghaüeibü ik ka maibü ong sungletan, amaibüje asungletlep sai?” Ho 
pendoua Jobei haoeibü sembungei shabü ashon. 

Jobeibü Thangbou Shuong 

11Tou hao to thushed ho pendou loubü Jobeibü thangbou semei ditan, haoen 
lulu kishang ka loukei, Temanbü Elifaz, Shuhaibü Bildad, hoba Namatbü 
Zofar, hoba hao to mao laula hoba hao maangsula shanga haoenei liko jih 
che janthetkei. 
12Hobaje ladang saabü ka hao hapbei hoba hao ashen hoba haoen ngüh 
longko haapbei, hoba haoen müt- pem wekoei mangyuk jitnyinkei, hoba 
thükaeto tap phinan angtikei hoba khuto mokan jinkei. 
13Kho tegü chalou nyet, langyang nyet haoen hao yoa kaoa setkei, hoba 
aoeikei hao to ngüh che ongkei ajoyo; aieilausi haoeibü khonku yongko 
yaangkei dogo haoenei chühenkei. 

 Job 3 

Jobei Mühghaü to Lemasebü 

1Kho phaia, Jobei haoeibü sembung ipan hao bukbü chalou to khükkei. 
Job 

2Hobaje Jobei laukei. 
3“Ngo bukbü chalou hoba khüyou laobouei bousu shou che bukakei, dogo 
laukei kho mauashi.” 
4Kho chalou nakthühbü kishi; Thükae ka kho Mühghaüei telam, ayingsi 
khünei ngesakbü tehauku. 
5Nakthüh hoba metuphang haoeneibü la yeiko kho shoulepshi; kho thüka 
sangmei shangan kitishi. Aiei ong chalou kho nakthühtida khoei hattishi. 
6Khüyou hai yingtishi, nakthüh shangbüei kho yukleptishi; poeibü chalou 
bakbüa kho teyoti. Lit webüa kho pakan tejin. 

7Chühashi, nangnak kho angkong kitishi, Olinbü ngühlang khüto telouti. 
8Aoyouei chalou to khükda uokda, hoba aoyouei Molojisang pitida. 
9Langesaoko kijinei hapbü khanshoulitshou nakthühtiashi; ngesakbü haiyeiko 
dambo kitishi lausikei teluongti; Ngeiyangbü khanyang tehüpti. 
10Aieilausi kho chalouei künyuseibü nyusem akhinku. Ayingsi kü thüka 
khonsak huan aphoku. 
11Aila ngo shia ühaima lo? Aila ngo buksilengko ühaima lo? 
12Aila youkükei ngo sungletkeima? Ayingsi aila ngei yunglabü lele sen 
kikeima lo? 
13Aieilausi tou haijineije ngo lengan, sangsembo kikhoulabü. Ngo haikei 
laubü tegüje, haijineije ngo haksoko yepan kikhoulabü. 
14Coba si songdakbü shuong apyouei jembü shanga laangchem yaang dangkei 
haoen tegü kikhoulabü. 
15Ayingsi hon kibü Choba shuong aoyouei jembü chem chandinamei shenko 
yoshaikei haoen yoa ngo kikhoulepnyu. 
16Ayingsi litei abenko kukan huan phobü tegü, khei nasakei ladangkei 
ngesakbü ühüpbü hima yingkhoulabü. 
17Khüneije amaibü shuongei touje amangpokda; hoba khünei hübümangbü 
shuong solo kia. 
18Khünei thüngdanga kibü shuong lulu maang leda; haoenei bunyueibü ngüh 
aditda. 
19Khünei hanbü si yaangbü ham kia; Hobaje bunyu sambü to ai alauda. 
20Aila khonsaka kibü la ngesakbü kula? Hobaje soushou khüjin khaujinbü la 
aila langkei kula? 
21 Haoenei haibü haiyeida lausikei kho alouda. Hobaje khünan phobü 
nyaksinam to khaibou kho thuko lamda. 
22Haoenei ladang hee haplaje, haoen aeibou olinda hoba lemlemda. 

23Aila lamnyu ühüpbo kibü mütla, hoba Mühghaüei baei lelepan kibü la 
ngesakbü kudama lo? 
24Nyak mühkhoulabü jeiko ngo ngühda, hoba dei koubü tegü ngo ngühda. 
25Aieilausi laobou ngei hatjihatko ki khoei kü to sühda; hoba ngei ai hatko ki 
kho kü jungto louda. 
26Ngo senyühshembü aki, sangsembü che akienda, ayingsi ngo hakso aki, 
lausikei khonsak loudang leda. 

Job 4 

Shaangbou Ngühsongwanyo 
(4.1—14.22) 

Elifas 

1Kheijinei Teman bou Elifasei laukei: 
2“Müt cheei ka to joyokho lausi nyi natenasao? Lausikei aoei ajoyoko kienla? 
3Chühashi, nyi juong lenena, hoba hau akibü nyi thuia. 
4 Tuongan kibü kaibü ngühei phona, hoba khokjepjep hau kitia. 
5Lausikei ho ka to sühsi no maangkhu yuida; haoei ka to meitisi nyi anatda. 
6Nyi Mühghaü to souhatbüei maanglemda yingkaoba lo? Hobaje tükde lobüa 
maanglem kidaoba lo? 
7Ho damenashi dogo ngei ka to sudajada; shed akibü aoyou maukei? Ayingsi 
maangtangbü shuong lanei ong tekan apbei? 
8 Ngei hapjung loubüeije aoyouei shabü sek mouda, hoba amaibü lilabü 
wenda haoenei kho latda. 
9Mühghaüeibü hakei haoen mauda; hoba haoeibü khauang hakei haoen suian 
apda. 
10Molosaonyu ngühbü, sekbülakbü molosaonyu langh; lausikei Mühghaüei 
paangnyu nguinyueibü hauh leilukuda. 
11Phe shaula ühüpbü haangjung molosaonyueibü huon kho mauda. Hobaje 
molosaonyu nyunyuei shoushou lubüa aatida. 

12Jih chenei kü jungto hakphangshoua ngüh che loukei, hoba ngeibü nouei 
kho hangsho japan sungkei. 
13Nangnak mangshetko, nyeketlouko yepan kijinei. 
14Hatbü lühbü kü jungto loukei, laobouei ngeibü lo pendou nyakeitikei. 
15Kheijinei kü thedang ka sou che tankei, ngo sangwijaangko longkei. 
16Kho atopeiko lokei lausikei hao laibü yingkeije ngei maisho ashen. Kü thea 
denche phatko hapbei; hoba ngei ngüh hanbü che ditkei. 
17Mühghaü thedanga chale langkei müt hinseian kienlep lo? Jembü kümbou 
thedanga müt saopoan kienlep lo? 
18Chühashi, jembü sambü to haoei maang alemda; hoba haoei haoeibü 
khuthük hangangbü ka ongkei shed lapda. 
19Khülonga thamsak chema kibü, aoyoueibü chemshang thamngu thüka ki; 
laobou phetyangei shauda haoen lai weeila? 
20Müt che ngeyang lang kila thükkei, lausikei nang anaktoua netlaphoula 
yeida, aoeikei haü dogo akiko haoen mauda. 
21haoeneibü neichem kabü janglüh senan sunga longa haoen haida aying lo? 
Hobaje khokei hapbüngebü songsido akiko haida aying lo?” 

 Job 5 

1Lenan chühshi, ka to jongailabü at ongkei kiasaoje; hoba saopobü shuong 
laobou jungto no haula? 
2Aieilausi ngoubüloubü jakyaü yaübüei haitida. Hobaje ngoubüloubü nyekto 
shatbüei haitida. 
3Ngoubü kho ngei li atbü hapa. Lausikei mangde hao kishang khükei 
uokeikei. 
4Haoeibü shousi shuong thusheda kia; Haoen bakhüna nitetda, hoba haoen 
püetlabü kei ao aki. 

5Haoeibü langle mühbünoubü shuongei shaukhümbuda. Hobaje shalebü 
shuongei youman sunglangkuda, hoba deilabü shuongei haoeneibü yungdei 
ka dei khuda. 
6Aieilausi thamngu ka khonku alongda, ayingsi kao ka khonsak apakda. 
7Lausikei wanlüh kuito pijung angbü phatko, müt khonsakla bukkei. 
8Lausikei ngo habü yingkei laubü tegüje, ngei Mühghaü lamboulabü, hoba kü 
mat Mühghaü jungto künkkoulabü. 
9Alam ashokenbü kümsilei yaang haoei kümda; hoba haoeibü seikümseilei 
wekhümbou aying. 
10Haoei kaodak to lang yantikuda, hoba seka dei lakkuda. 
11Phangkabü thua kibü haoei thükaeto tonenkuda; hoba manghaapbü shuong 
satenshang aeto tonenda. 
12haoeneibü dambü haoenei asühlabü lele. Maanglimaangsang mütei huon 
kümbü haoei leilukuda. 
13Haoei songbüdobü shuong haoen jembü huonayoua lapda, hoba lulimbü 
dambü lusaktikuda. 
14Changea haoenei nakthüh kühshokda, hoba haoenei chajihboua nangnak 
tegü youei juko paida. 
15Lausikei haoeneibü sembung inlou ka akainyu shuong, hoba hau kibü ik ka 
shalebü shuong haoei khümenda. 
16Hibü khoei shalebü shuong maanglem kia, hoba asaopobü shuong sembung 
khinlepbuda. 
17 Chühashi, Mühghaüei aoto hakda kho müt olinbou! Hibü Thükenbouei 
tangtikubü aweasüngko teki. 
18Aieilausi haoei aktida hoba haoei khühkuda; haoei leilutida hoba haoeibü 
ikei ong maitikuda. 
19Thushed lak ka haoei no püetlabü; haü, nyetboubüa no ai ayinglabü. 

20Mühsinou, haibü ka, hoba wapyoa, ineibü sei ka haoei no angngailabü. 
21Sembong pipibü ka no senetlabü, hoba hatbümokbü maulabü thushed ka no 
khümenlabü. 
22Mühsinou hoba maulabü thusheda no nyilabü, ayingsi kaodak meisiau 
shuong to ühütlabü. 
23Aieilausi seka no laang to thujinglabü, hoba yamkabü meisiau shuong ka to 
sangmaia kilabü. 
24Hobaje kaibü neichem aleiluko kia dogo nyi ngelabü; hoba nyi kaibü 
kishang pean chühlabü, hoba pendou benkosouko haplabü. 
25Kaibü lilabü halabü dogo nyi ngelabü, hoba kaodaka yamsang tegü kaibü 
shousi shuong kilabü. 
26Hangi lian ong khebü phatko, No baushi sinan ong hee to atlabü. 
27Ho to chühashi, künei lamenbü kho tükde ki. Künei phanjema, hoba no 
maila shanga kho ngean phoshi. 

Job 6 

Job 

1Kheijinei Jobei jongaikei: 
2“O, ngeibü takbühitbü ho takan chüha tegüje, hoba ngeibü khonku pendou 
seret hauan chühbü yingma! 
3Aieilausi tou yungnyu phetsen toje atsheibou yinglabü; khoei ong ngei ngüh 
ajemtenko lauan apa. 
4Aieilausi pendou Thükenboueibü laujin kü to ngetakei; ho kom ngeibü 
soushouei yungda. Mühghaüeibü hatlamoklabü shuong kükhu limbo ki. 
5Yamkabü gaduei haoeibü shausiyung kian wiasao? Ayingsi masu pongsuei 
haoeibü shausiyung phoan wiasao? 
6Ai shik meiamai kho jem ayoko shauenasao? Ayingsi autei thupaibü ka teibü 
shauenlepsai? 

7Ngeibü sembungei khübü to meitimang asühda. Khübü shausiyung kü 
sembunga meiamai. 
8O, ngei mangsüh hapena tegüje, hoba haoeibü ik sengan ngo shian apa 
tegüje. Hobaje ngei haiyeibü Mühghaüei sengkua tegüje! 
9Hobaje ngo nakleptila Mühghaüei maanganga tegüje, hoba haoeibü ik 
sengan ngo shian apa tegüje! 
10Kheijinei ong ngei hakso hapbhoulabü. Haü, aphokeibü khonkua ngo 
olinkhoulabü. Aieilausi saopobü ngüh shuong ngei asungletko aki. 
11Ngei haisühlabü lele ngeibü hau lanei ki? Hobaje ngei natena tegükei 
khonku ho lanei thonla? 
12Ngo laang tegü hau kiasai? Ayingsi ngeibü phe namkung sai? 
13kü to lam aikei aki ayinglo? hoba kü ka kümen leienlabü hau satkhüma 
ayinglo? 
14Aoyouei lulueibü thangbou shanga senetan phoda, Haoenei pendou 
Thükenbou to hatbü senetan phoda. 
15Shushou tegü hoba kho koushanga maojung haubü tegü, ngeibü jaisinasi 
shuongei lepbolangko jungeia. 
16Ninthu laangei khübü shushou nakthüngko yeida; hoba khübü thüka ninthu 
khünda. 
17Lemabü jihaphaia haoen mauan apda; ladang aulaje haoen hak la yeian 
apda. 
18Wakoubü shuong lam yoongjung satda, haoen yama shoongaian mauda. 
19Temabü wakoubü shuongei dei lamda, Shebabü shuongei maanglem phoda. 
20Haoenei dambo kibü ühüpsije haoen himou baukei; haoen khüto loukei 
hoba mangan apbei. 
21Kho tegü kü thedanga yeia. kanei hatlamoklabü che hapda hoba hatda. 

22kü la denche labü ayingsi kaneibü nyaksinam ka, jongsak che kushi dogo 
ngei laukei sai? 
23Ayingsi dangboueibü ik ka ngo khümenshi dogo, ayingsi shieikoebou ik ka 
ngo angngaishi dogo ngei laukei sai? 
24kü la lenbü ngo ngüh üangko kikho, hoba ngei ainei mashikkeije kho 
ditentiashi. 
25Ngühmai ngüh lai hau ki; lausikei kanei hakbüa ai hau ki? 
26Laialebü mütei laubü ngüh kho yei tegü dogo dama tegükei, kanei ngühei 
hakla huongda si? 
27Haü, kanei shoushedshou la phaang pakkulabü, hoba thangbou che ka ku 
shaulabü. 
28Hibü tou kü to chühshi, aieilausi tükde ngo kan thedanga ayepeilabü. 
29Khüai leshi dogo ngei sudajada, amai teku, haü, kaneibü maangpon 
jaksheiashi. 
30Ngeibü lishanga saopobü kia sai? Ngeije maibü amaibü ashauenlep sai?” 

 Job 7 

1Kaodaka müt shanga wapyo akisai? Haoeibü langkei kho chale eikmu koubü 
phatkei aying lo? 
2Sambüei yemekoubü mangsühko haiyeibü tegü, hoba chale eikmu koubüei 
mu ong haiyeibü hima. 
3Ngo lit lita kongkong ong kitida, hoba kü shanga nangnak watlelabü 
janletkuakei. 
4Ladang ngo shena lengda, ngei lauda, “Ngo ladang pila?” Lausikei langyang 
louakei, hoba ngeyang langesaoko ngei ngeibü mang sepeidang leda. 
5Ngeibü mang yangpem si makei thangthang shenan kia; ngeibü khon 
kaangkhühtham yeida, hoba kho phaia simok senda. 



1207 

 

 
   Saopobü Lai 

© 2002, Bible Society of India. 
 

 
 

 

6Kü langkei neitakbüeibü leitujin tokei sobou hauda; hoba maanglem akiko 
apda. 
7O ngeibü langkei ho khei yei tegü damenashi; ngeibü nyekei touje maibüje 
ühüplabü. 
8Aoeibü nyekei ngo lomda haoei touje ngo ühüplabü;. kaibü nyekei ngo 
lamlabü lausikei ngoje akilabü. 
9Sangmei ühüpbo maubü hima, Ao hee to atlaje touje hao alonglabü. 
10Touje haoen chem to angailabü; ayingsi hao kishangeikei angelabü. 
11Hibü ngeikei ngeibü sembung akhinlabü, ngei ngeibü soushou khonkubü 
shanga ngei laulabü. Hobaje ngeibü soushou khauekbü shanga ngo 
nyamnyamlabü. 
12Lombü la lomtilabü lele, ngo yungnyu ayingsi yungnyu haübü kabü meisiau 
sai? 
13Ngeibü shenei ngo haksotilabü, kü yepshangei ngeibü khonku hansho 
maitikulabü dogo ngei lauda. 
14Kheijinei manglibüei nyi ngo moktida; hoba mangsang danko ngo hattida. 
15Hibü ngeibü soushouei nyathetnyu ong haimang sühnyu, hoba ngo 
khonsakbü toje hai bouje haimangsühda. 
16Ngo ngeibü langkeiei oa; ngo ponpenje akilabü. Ngo khei ong apyoshi 
aieilausi kü langkei hak kong. 
17 Ngo yaangentilabü lele, hoba nyi hao to maang kulabü lele müt kei ai? 
18Hobaje ngeyang weko nyi peanchühlabü lele, hoba jih weko takteilabü lele 
mütkei ai? 
19Lalokche no küae thenyek ayeila? Ayingsi ngei lit lengbü ühaienla? 
20Ngei shabü shonkei yingalonga, O no müt thüngbou, ngei ka to ai kümla? 
Ngei ngo lolo onat künlabü lele, aila nyi ngo nyek theshang yeitikei? 

21Hobaje ngei ngühkhüm leilubü shedbü aila üpbuda, hoba ngeibü shabü aila 
alangda? Aieilausi tou ngo thamngua yeplabü. hoba nyi ngo waangko 
lamlabü. 

Job 8 

Bildad 

1Kheijinei Shuhai bou Bildadei jongaikei: 
2Nyi habü ho lalokche laueila? Hobaje kaibü ngüh yeinyuyaang tegü lalokche 
kila? 
3 Mühghaüei matjem lusaktikuda sai, ayingsi pendou Thükenbouei ngühmai 
jeileikuda sai? 
4Kaibü shousi shuongei hao khulimbo shabü shonkei yingalonga, khülonga 
haoei haoeneibü shedbü shanga shieikoea. 
5Nyi ong maangkuko Mühghaü lama yingalonga, hoba pendou Thükenbou to 
suajaalonga. 
6No hinseibü hoba tangbü yingalonga, maimaitham haoei ka la yingkulabü. 
Hobaje kaibü saopobü kishang sepeinyu ngaitikulabü. 
7Hobaje no hanbüshouei khangsikei, no thonlama juong halabü. 
8Aieilausi ngei ka to sudajada, shangiedbü meten shuong to pheshi. Hobaje 
haoeneibü pisibouei ai lamenjung loukei kho nyi lolo takteiashi. 
9(Aieilausi senje mietbü shou ong hoba ai angekei, aieilausi kaodaka seneibü 
langkei kho mang che tegü ong.) 
10Haoenei ka la song alenlep lo hoba shean alenlep lo? 
11“Thim akibüa dangkung yemlep si? Dei akibüa thakdu yemlep si? 
12Ho tokei aliko shaangshoua kijinei awapbo, lubü yamsang ik pendou to 
sobou yuida. 
13Kho tegü Mühghaü maan apbü pendou lamnyu thonda, hoba kho tegü 
Mühghaü to maialembü shuong maanglem mauda. 

14Haoeibü maanglem thongokda, hoba haoeibü maanglem kho keklak chem 
che phatkei. 
15Haoei haoeibü chem to nongda, lausikei kho aloda; haoei khünei hauei 
thükbü tegü hatlepda, lausikei khoei atinda.” 
16Chanyu thedanga hao teideitham kia, hoba haoeibü bamanga shaang 
angda. 
17Haoeibü li laangshang kaiko yuklepda; Hao laang kaanglang to atda. 
18Hao haoeibü chem ka kakan sattialonga, chem khoei hao atheletlabü hoba 
laulabü, ngei no hapanachüh. 
19Chühashi, haoeibü langkei lama olinbü kho ki, hoba thamngu ka lubü che 
longda. 
20Chühashi, Mühghaüei janbümubü müt nangan üplabü. Ayingsi haoei 
amaibü kümbü shuong to athuilabü. 
21Haoei kaibü sembung nyiyobüei, hoba kaibü sembungkhop ngekbüei 
nyibou shentilabü. 
22Kaibü dangbou shuong himouei shentilabü, hoba amaiboueibü neichem 
akiko aplabü. 

 Job 9 

Job 

1Kheijinei Jobei jongaikei: 
2 Maimaitham tükde dogo ngei ngekei? Lausikei Mühghaü thedanga lai 
küman mütei saopoan kienla? 
3Müt cheei hao to wetyomangsühsi, hajar chenei che ongkei haoei 
ajongaienlabü. 
4Haoeibü maangpona hao lolo sangbüdobü, hoba hao hau kibüei, hao 
khulimbo maangkaangbü shuong aoyouei thükkei minkei? 
5Haoei shongh tonenda hoba haoenei kho angeda; haoei khauangko khübü 
kho khüpeitida. 

6 Haoei kaodak haoeibü denshang ka nyakeida, hoba khoeibü thaonyu 
shuong lühda. 
7Haoei chanyu la ngühkhüm kuda, hoba kho ohauda, hoba haoei khanshoulit 
shuong khinlepda. 
8Haoei ong mühshuong phambo sengda, hoba yungnyu deishou thüka paida. 
9Haoei müha khanshoulitshou shen shen khei Sabnyu, Orion, hoba Pleiades, 
hoba müh chaenei shemjang shuong kümbei. 
10aditshuokbü kümsilei yaangbü haoei kümda, haü, aweenbü maangpanglabü 
kümsilei kümda. 
11Chühashi, hao kü to himan hauda, hoba ngei hao ühüpda; hao kü kü theto 
tanda lausikei ngei hao ashenda. 
12 Chühashi, haoei japan sungda aoei hao thangetla thükla? nyi ai kümda 
dogo aoei hao to lauenla? 
13Mühghaü kheiongje khau üangda; Rahabeibü thuiyobü shuong haoeibü you 
phanga khüpetkei. 
14Khülonga hao to nyi lai jongaila? hoba hao yoa ngüh pheyophanyola 
shanga ngeibü ngüh lai pienla? 
15Ngo saopobü kiasikei, ngei hao to ajongaien; touje ngeibü dangbou to ngei 
sulajalabü ong. 
16Ngei hao to ngaa tegüje, haoei kü to jongaikhoulabü. Kheiyingsikei haoei 
ngeibü ngüh ditlabü dogo maikei telembhoulabü. 
17Aieilausi haoeibü yeinakei ngo leilutikuda, hoba ai ayingnyu ngeibü mou 
pintida. 
18Haoei ngei hak hinla asakkuda, lausikei khaubüei ngo shentida. 
19Hau ong tokyko laualonga haoei kaishima dogo lauda, hoba mat angko 
laualonga haoei, ladang laoyomang sühda dogo lauda. 



1211 

 

 
   Saopobü Lai 

© 2002, Bible Society of India. 
 

 
 

 

20Ngo saopoan kiasikei, ngeibü sembungei ngo yuktilabü, ngo janbümubü, 
lausikei haoei ngo kombünongbü dogo lauda. 
21Ngo janbümubü, ngei ngo lolo weeiko aki; ngei ngeibü langkei nyikuda. 
22Ho pendou jetei ong, hibü ngei lauda, maibükei amaibükei haoei mautida. 
23Limsilang khoei mangde haitialonga, aoyou shedbü aki haoen khonkubü 
haoei nyikuda. 
24Kaodak kho amaiboueibü ik to kua; khünei matjembü shuongeibü thenyek 
haoei küplepbuda; haoei akümlonga aoei yingla? 
25Ngeibü chalou shuong lapangbü tokei yousobou hauda; khübü kho pijung 
satda, khübüei ai maibü ühüpda. 
26Auluei haitilabü meisiau to khoyam pijung louyenan bauyobü tegü, khübü 
kho long minbü tegü hauda. 
27Ngei ngo nyamnyambü maan apbho, ngeibü thekhümbü ngesakko 
laualonga. 
28Ngei ngeibü khonsak pendou to hatda; aieilausi nyi “Ngo shedbü aki,” dogo 
laula ngei ngekei. 
29Ngo yuktilabü haang; khülonga jim akibüa aila ngo hüda? 
30ninthuei ngo lolo sakalonga, hoba ngeibü ik saponei sakalonga. 
31Kheijinei nyi ngo thimto jangan jinlabü, hoba ngeibü neisimeieikei ngo 
mangsenlabü. 
32 Aieilausi ngei hao to jongailabü lele, hoba küsi matjemla haulabü lele, hao 
ngo tegübü müt aying. 
33Küsiham ik shatyolabü lele, Küsi kanglanga pankulabü aokei aki. 
34Kü jungka hao la haoeibü ju langtiashi, hoba hao hatlamoklabüei ngo 
temokti. 
35Kheijinei ong hao to ühütko ngei laulabü, aieilausi kü to hatlabü ai aki. 

Job 10 



1212 

 

 
   Saopobü Lai 

© 2002, Bible Society of India. 
 

 
 

 

1Ngo ngeibü langkeiei oda, ngo nyamnyammang sühbü tegü nyamnyamlabü; 
ngeibü soushou khauekbü shanga ngei laulabü. 
2Ngei Mühghaü to laulabü, “Ngo teyukti”; ayingbü ka nyi kü to tokyoda, kü 
la lenbü. 
3Nyi shieikoela, nyi kümbü kümsilei shuinakeila, hoba amaibüeibü 
huonsiyoua olinla, ho ka shanga maibüyangbü si? 
4ka la müteibü nyek yembei sai? Ayingsi mütei hapbü tegü nyi haplep sai? 
5Müteibü chalou tegü kaibü chalou tuisho sai? 
6Ngeibü shed lapbü hoba ngeibü shabü lambü ho aila? 
7Ngo shedbüyabü aying, hoba kaibü ik ka pütla aokei aki dogo nyi ngesikei, 
aila hai jungeida? 
8Kaibü ikei ngo küman kümsembükei, lausikei sepeian nyi ngo leilutila 
huongda! 
9Ngei sudajada, nyi ho damenashi, shungkung kao tegü nyi ngo kümbei! 
Hobaje tokei nyi ngo thamngula ong yeitilep lo? 
10Nyi ngo sendei tegü nyatletda, sendei onbü tegü ayeiti lo? 
11Nyi ngo khon hoba pheei yuklepbua. 
12Nyi kü la langkei kukei, hoba sanou lenkei. hoba kaibü thounoubüei ngeibü 
soushou khümena. 
13Khei yingsikei khübü kaibü maanga khünan phokei; kaibü dambü ho kikei 
dogo ngei kaangko ngekei. 
14Ngei shabü shonalonga, nyi kho chühletnyu phoda. Hobaje ngeibü shedbü 
ka nyi ngo akhümenda. 
15Ngo amailonga kü shanga ügütü; hoba ngo saopoan kialonga ngeibü khu 
aphüenda. Aishanga ngo himou hoba khonkuei shenan kia. 
16Ngeibü khu phonenalonga molosaonyu tegü nyi ngo shieida; hoba ngo 
khulimbo kaibü seishuong lenda. 

17Ngo khulimbo nyi aukabü haanbü hau tida, hoba kü thedanga aei 
maangpokda. Hobaje ngo khulimbo sepai tan hoba lason hautidang leda. 
18Hibü aila nyi ngo künyueibü shimung ka sungenkei? Ngo haian apbü 
maibou hoba aoeikei ngo ühüpbü maikhoulabü. 
19Khei ngo langkei akibü maibou yingkhoulabü. 
20Ngeibü salang shisho ong ayinglo? Danan apashi; joubü salang kho kü 
maang lelabü. 
21Nakthühbü hoba alongeilabü kaodak hoba haibü yemkao; khei lemailela 
nakbü nakthühtham kibü kaodak. 
22Khei aikei janenan akibü kaodak laobou ka ngo alongailabü; khüto 
ohoujinei ngo hansho haksola kü mütpem apyoshima. 

 Job 11 

Zofar 

1Kheijinei Namat bou Zofarei jongaikei: 
2Ngüh hajuche ajongaiko phoyolep lo? Müt che ngüh laudang lebüei hao mat 
mailepsai? 
3Nyi yonglambo lausi mü sangsembo kilepsai? Hobaje ladang nyi nyikulaje, 
aoeikei no ahimoutilepsai? 
4Aieilausi nyi lauda, “Ngeibü mailem lenbü saopoakei, hoba ka thedanga ngo 
saopoan kia.” 
5Lausikei O, Mühghaüei joyoa tegüje. 
6Hobaje haoei hapbü ngebü chemphang ngüh, khei khoei lai maangpanglabü 
kümda, kho lena tegüje! Hibü Mühghaüei kaibü shedbü thüng aying khei 
hanbou khangda dogo ngeashi. 
7Nyi khei ong lambüei Mühghaü haplep lo? Pendou thükenbou shanga nyi 
pendou benkosouko haplep lo? 
8Kho müh to suokbou; nyi ai kümenkei? Sheol to kei haübou; nyi ai ngela 
thükkei? 

9Kho kaodak takbüsanbü tokei loubou; hoba yungnyu tokei yaangbou. 
10 Haoei no leithetjung hauan thüngdanga jinalonga, hoba matjemla 
thangyen ngaletalonga aoei hao thangetla thükkei? 
11Aieilausi haoei amlangbü müt ngeda; Haoei shedbü chühenda hoba nyek 
hautida. 
12Hibü ladang ong yamkabü gadu shoushou mütla yeilaje, kheijinei ong 
lemshanga mütei songsido haplabü. 
13Nyi kaibü maangpon tükde leiyeia longa; hoba hao ae ik sengalonga. 
14Kaibü ika shabü kialonga, kho saabü to tekan apashi. Hobaje kaibü 
neichema asaopobü tethüngti. 
15Maimaitham kheijineije nali atheko nyi kaibü the lenlabü. Haü, no 
kaangkhühtham kilabü hoba ühütlabü. 
16Aieilausi no khonkubü nyi amalabü. Dei kouan apbü tegü nyi kho 
damenlabü. 
17Hobaje kaibü langkei chalou toje ngesakbou yeilabü. Tou nakthühan 
kiasikei, kho ngeyang tegü yeilabü. 
18Hobaje no khümenan kilabü, aieilausi maanglem kia. Haü, nyi kaijembo 
sepeisai chühda. Satenshanga no haksolabü. 
19Aoeikei no ühüt amoktiko yeplabü, Haü, juongei ka to thangbou 
lammangsühlabü. 
20Lausikei amaiboueibü nyek akiko aplabü; hoba haoen satshang lam akilabü, 
hoba hak hin thonbü kho ong haoeneibü maanglem yinglabü. 

Job 12 

Job 

1Kheijinei Jobei jongaikei: 
2Tükte kan ong hapbü ngebü yingshi, hoba kan yoa songsidokei hailabü. 

3lausikei ngeikei kan hima ditenda; ngo kan to phanga aying. Haü, habü 
angebü ao aki? 
4Ngoje lepbü sangmangei nyikubü ong yeia. Khei ngei Mühghaü to welaukei 
hoba haoei jongaikei. Ngo shed akibou hoba janbou mubou! 
5Ao senyühshembo ki haoeibü maangpona thu amaibü mangsenda! Tuongetla 
kümbo kibou shanga kho lamlekuakei. 
6Kokbü yepeibüeibü neichem naangmaida. Hobaje aoyouei Mühghaü 
khauangtida haoen ai ayingda. Haoenei lulueibü seisihau Mühghaü hima 
damda! 
7Lausikei tou yamkabü meisiau to pheashi, hoba haoenei ka la lenlabü; hoba 
mühkabü aushuong to pheashi, hoba haoenei ka la lenlabü. 
8Ayingsi kaoa paibü shuong to pheashi, hoba haoenei ka la lenlabü. Hobaje 
yungnyu kabü ngau shuongei ka la ngekkulabü. 
9Khübü pendou danko Bunyuboueibü ikei ho kümbei, dogo aoei alauen? 
10 Langkei kibü pendou soushou, hoba khunakshousi pendoueibü hak haoeibü 
ika kia. 
11Lishangei shik jepan chühbü tegü, nouei ngüh ditan achühda lo? 
12Kanei lauda, jaishou shuong la songsido kia, hoba baushi shuong la ditenbü 
kia. 
13Hao yoa Mühghaü ngebü songsido hoba hau kia; Hao to songlen maibü 
hoba maangashokbü kia. 
14Chühashi, haoei leiluda, hoba kho nyibou akümetenda; haoei müt che 
khinda, hoba hao longshang aki. 
15Chühashi, haoei dei shuong hatlepda hoba khübü ulangtham apda; tokei 
haoei khübü kho litida, hoba khübüei kaodak khüpeilangeitida. 
16Hao to hau hoba songsihon maibü kia; khüpettibü hoba khüpettibou ham 
haoeibü ika kia. 

17Haoei songdakbü shuongeibü huonsiyou leilutikuda, hoba matjembü 
shuong ngoubüla yeitida. 
18Haoei Choba shuongeibü ngühkhüm hangangtham apikuda; hoba 
haoeneibü shenjanga shembe kaikuda. 
19Haoei ungshedbou shuong khühlangda. Hobaje aoyou sekoktham ki haoen 
pekan apda. 
20Haoei khusabü shuongeibü ngüh aleda, hoba baushi shuongeibü dambü 
apbuda. 
21Haoei Choba shuong himou bautida, hoba hauki yaangkibü shuongeibü 
phekhon sengkuda. 
22Haoei nakthühphang ka haübüa kibü peisilei shuong sungenda, hoba 
taomaophang kho ngesakbü to sungenda. 
23Haoei phangshuong haatida, hoba khübü kho leilutida. Haoei phangshuong 
pindida, hoba khei apyoda. 
24Kaodaka leiyeibü shuongeibü dambü ngoutida, hoba lamnyu akishang 
sangliphanga shoongaitida. 
25Wanthung akiko haoen nakthühphanga shoongaida, hoba ihei jakbü tegü 
shishilele aptida. 

 Job 13 

1Chühashi, ngei pendou hapa, ngeibü nouei tida, hoba ditena. 
2Kanei ai ngekei, ngeikei ngeakei, ngo kan to phangkabou aying. 
3Lausikei ngei pendou Thükenbou to joyomangsühda; hoba Mühghaü to 
pheyophanyola ngei mangsühko haiyeida. 
4Lausikei kan amlangbü kümbü shuong, kan pendou amlangbü daktar shuong 
ong. 
5O, kanei ong ngüh üangko kikei tegüje, kho kanei hapbü ngebü 
yingkhoulabü! 

6Tou kü sembungei laubü ditashi. hoba ngeibü sembung khopei subüjabü 
ditshi. 
7Kanei Mühghaü nyena amlang, hoba khüpbolangko laulep sai? 
8Kanei haoeibü thenyek chühlep lo? Hobaje Mühghaü shanga pü lelep lo? 
9Haoei kaibü shed lamlabü kho maibü sai? ayingsi mütei müt khüpettibü tegü 
nyi hao khüpettilepsai? 
10Nyi chemphanga the chühalonga, haoei maimaitham no tang khittikulabü. 
11Haoeibü son to no ühütlep lo? Haoei nyonglepbüei no angesaklep ayingsi? 
12Kanei tetenbü kho jim aki tap tegü ong; kan matmaibü ngüh shuong kho 
shungkung tham ong. 
13Ngüh tüang, ngei laula shanga ngo khei ong apyoshi. hoba ai yinglaje 
yingshi. 
14Ngeibü phea lai küman ngeibü hauh ngüttila? Hobaje ngeibü langkei 
ngeibü ika lai phola? 
15Chühashi haoei ngo wapettilabü, ngo maanglem aki; khei yingsikei ngei 
hao thedanga ai janbü kho kümlabü. 
16Kho ngeibü khümenbou kilabü. Aieilausi Mühghaü to ühütbü müt hao 
jungto aloulabü. 
17Ngeibü ngüh maisho ditashi, hoba ngeibü ngüh nyi noua nepbo ditashi. 
18Tou ditashi, ngei kü ngüh linkeilinko kua; ngo mat maitilabü dogo ngei 
ngekei. 
19kü to suok soyolabü ao ki? Hibü kheiyingsi ong ngo ngüh üangko hailabü. 
20kü to kümsilei penyi ong teküm, khei yingsi ong ngo ka thedang ka ngo lolo 
ahulabü. 
21Kaibü ik kü ka lounyu bangjung haushi, hoba kaibü hatlamoklabüei ngo 
temokti. 

22Kheijinei ong nyi ngaashi, hoba ngei jongailabü; ayingsi ngei joyokho, nyi 
jongaiashi. 
23Ngeibü shedbü shabü lajuche ki? Ngei ngühkhüm lulimbü hoba ngeibü 
shabü ngetiashi. 
24Aila kaibü thenyek küplepda, hoba ngo kaibü dangbou dogo weeida? 
25Yeiei soujung hauko kibü che kho nyi moktilep sai? Youshou sho linbü kho 
nyi shieilep sai? 
26Aieilausi nyi ngo khulimbo ngüh khaubü doan jinkuda; hoba kü nashouabü 
shedbü shuong kü la phet phanngaitikei? 
27 Hobaje nyi ngeibü you khühkuda, hoba ngeibü youmo phanda; nyi ngeibü 
you komlepan phokuda. 
28Ngo nyaületbü peisilei che tegü kiasikei, hoba phetyangei shaubü nei che 
tegü kiasikei, nyi ho pendou kü to kümda. 

Job 14 

1Yaksaei bükbü müt salang tuisho, hoba khonsakei shenan kia. 
2Chipen che tegü bungda hoba yuian apda; tokei mangshoubü che tegü satda, 
hoba akiko apda. 
3Hobaje khübü che to nyi nyek pükda lo? hoba ka yoa ngeibü matjemda lo? 
4 Aoei asaopobü ka saopobü peisilei longtienkei? Aokei aki. 
5Haoeibü chalou takletan kialonga, hao lit lajuche kila nyi ngean kialonga, 
hoba haoei danjung ohauenlabü lele nyi haoeibü lei kümbuan kialonga. 
6Chalemu lambüei jembü chalou thonan maangamaiko solobü phatko, hao 
haksola shanga nyi hao ka kaibü nyekei tangküng to chühashi. 
7Aieilausi bulong che shanga maanglem kia; kho akalonga toukei 
nyemshaang longlabü hoba nyem kho athonlabü. 
8Haoeibü li sinsikei, hoba kaoa haoeibü buchung haiasikei. 

9Khüneikei kaodei takbüei kho sem tokngailabü, hoba bushang haanbü tegü 
bhek hakyo hakyo koulabü. 
10Lausikei mütje haian apda, hoba mauan apda; haü, müt haida hoba hao 
lanei ki? 
11Yungnyu dei hapan apbü tegü, hoba shunyu che mauan apbo ulangtham 
hapbü hima. 
12 Kho tegü müt leketda hoba alaksepda. Müh amaushongko haoen 
apingailabü, ayingsi haoen yepbü ka alakseplabü. 
13Oh, nyi ngo Sheola huan phokubü yingma; no khauang longbü 
akoushongko, nyi ngo huan phokukei yingma; hoba kü shanga jih che 
janenkuan ngo damenkei yingma! 
14Müt che haisi hao tokei langngailep lo? Ngo aliti shongko ngeibü langkei 
lason chalou pendou onko ngei haiyeilabü. 
15Nyi ngaalonga ngei jongailabü! Hobaje kaibü ikei kümbü che shanga nyi 
haiyeiko kikhoulabü. 
16Lausikei tou nyi ngeibü youyaü weenakei; nyi ngeibü shedbü khei ong 
aphokuda. 
17Ngei dobü ngühkhüm lulimbü neimok chenei khuilepbuakei. Hobaje nyi 
ngeibü shedbü küplepbulabü. 
18Hobaje maimaitham shongh limjung lotan netla yeida, hoba laang kho 
jembü kishang ka linda. 
19deiei laang shuong haulangda; hoba kho sopbo koubüei kaodak ka thamngu 
kulangda! Hobaje kho tegü nyi müteibü maanglem leilukuda. 
20Nyi hao khulimbo ponpen shanga thükda, hoba hao satan apda; Nyi hao 
thenyek jeileikuda hoba hao sattian apda. 
21Haoeibü shousi shuong nyensang hapda hoba haoei angeda; hoba haoen 
yantida, lausikei haoei khübü ashenda. 



1220 

 

 
   Saopobü Lai 

© 2002, Bible Society of India. 
 

 
 

 

22Haoei haoeibü phemanga shatbü ngeda, hoba haoeibü soushou haoeibü 
maanga mang haapda. 

 Job 15 

Nyiboubü Ngühsongwanyo 
(15.1—21.34) 

Elifas 

1Kheijinei Teman bou Elifasei jongaikei: 
2Songbüdobü cheei amlangbü songeidoei jongailep lo? Ayingsi haoeibü 
shimung chaangbou yeiei soptilep lo? 
3Ku akibü ngüh yoa, ayingsi ai akümenlabü ngüh joyobü yoa, haoei lemenlep 
lo? 
4Haü, ngei Mühghaü to hatbü tekan apda, hoba Mühghaü thedanga 
ngühüangko lembü ange angeko mautida. 
5Aieilausi haibü shabüei kaibü sembung leiyeida, hoba nyi khüpbülangbüeibü 
lishang pienda. 
6Ngei aying, kaibü sembungei no lolo yuktida; hoba kaibü sembung khopei 
ka khulimbo aukabü kuda. 
7Pendou to no shaang bukkei sai? Ayingsi shongh shuong ayaüjinei no yeikei 
sai? 
8 Mühghaüeibü chemphang thangyena no yoan chühkei sai? Hobaje 
hapbüngebü songsido ka shangabü ong yeikei sai? 
9Nyi ngebü künei ange sai? Nyi ai ditenkei kho küneije aditenda sai? 
10Kün yoa kabou tokei khuthubükei yoakei. 
11Mühghaüei solotibü hoba ka to ngüh inyaitham joyolabü kho ka shanga 
hansepbei sai? 
12Aila kaibü maangpon athepetda? hoba aila kaibü nyek shemeida? 
13Aila kaibü soushouei Mühghaü khulimbo loda, hoba ho tegübü ngüh kaibü 
sembung ka lidida? 

14Hao hinseian kilabü lele müt kho ai? hoba yaksaei bukbü lai saopoan 
kienkei? 
15Chühashi haoeibü Saopobü shuong to maang alemda; haü, hao thea müh 
shuongkei asaopo. 
16Kholonga mangsenlabü hoba ahinseibü, hoba shabü dei tegü jenbü müt 
latetche hanan jungeila? 
17Ngei lenkho, nyi ditashi hoba ngei hapbo loukei kho lenkho. 
18Laobou songbüdobü shuongei jembü bousi shuong ka huan aphoko 
tetenkei. 
19Aoyou la ong kao kho kukei, hoba aoyou yoa yenbou aokei akitei. 
20Salang sünga, khei shieikoebü shanga po lujuche takletan ki, khülokche kho 
amaibou kho khonsakei khonkuda. 
21 Haoeibü noukhüna hatbü kia! Naangmaijinei soshausoyungbü shuong hao 
jungto loulabü. 
22Hao nakthühshang ka longeilabü dogo haoei maialemda; hoba hao shanga 
in lamleakei. 
23Haoei shausiyung lambo paida hoba lauda, “Kho lanei ki?” hao shanga 
nakthühbü chalou hao thea kia. 
24Khonku khonsakei hao hattida; Choba che lason haula lamlebü tegü, 
haoenei hao thükda. 
25Aieilausi haoei Mühghaü khulimbo ik shingkei, hoba pendou Thükenbou 
khulimbo lilikei. 
26Aih shangbü thongan, haoei maanga yaman hao thükto tomatlangda. 
27Aieilausi haoeibü thenyek haabüei naanglepakei, hoba küksiho nethemtham 
yeitia. 
28Hobaje hao apsanga kida, khünei chema ao akida hoba kho laangshang la 
yeida. 

29Hao akeida, haoeibü nyaksinam thonlabü, ayingsi haoeibü youman 
angüpda. 
30Hao nakthühshang ka abanglabü, wanlongei haoeibü bhek maklabü, hoba 
Mühghaüeibü sembungei hao metan aplabü. 
31Hao lolo honettiko haoei amlanga maang telemti; Aieilausi haoeibü ku kho 
kongkong yeilabü. 
32Moko haoeibü bhek wapan aplabü, hoba haoeibü bhek shaangshou akilabü. 
33Semlüh tegü haoei semlüh hek asembü nyakan attilabü, hoba oliv bulong 
tegü haoeibü pon elettilabü. 
34Aieilausi Mühghaü to ühütbü shuong dan angkong aptilabü, hoba besa 
anyem shaubüeibü neichem wanei longshemlabü. 
35Haoenei shia amaibü künda hoba shabü bukkuda; hoba haoeneibü 
shimungei himou sungbada. 

Job 16 

Job 

1Kheijinei Jobei jongaikei: 
2Kho tegübü ngüh juong ngeitida; kan pendou khonku aei kubü haksotibü 
ong. 
3Jim akibü ngüh thonlep lo? Ayingsi kanei jongailabü lele aiei kan maangpok 
longtida? 
4 Kanei tegü ngeikei lauenakei; kaneibü soushou kho kü soushou to jeiyoa 
tegüje, kan khulimbo ngei wapyokhoulabü, hoba kan to ngeibü khu 
ngombhoulabü. 
5Ngeibü sembungei kan hau kitikhoulabü, hoba ngeibü sembung khopei kan 
maangshat sotikhoulabü. 
6Ngei lauasikei ngeibü maangshat hakasoda; hoba ngei natsühsikei kho 
latetche satda? 
7Lausikei tou haoei ngo damena; haoei kü thangbou pendou sattikua; 

8Haoei ngo mengshattida; hoba ngo linokbü ho ngo khulimbo aukabü che 
tegü ki. 
9Haoeibü khauang maangpokei ngo jitnyinkua, hoba mangsenbüei ngo shieia; 
haoei ngo khulimbo hauh uyoa; ngeibü dangbouei kü to nyekjokphanga 
semlidia. 
10Haoenei kükhu limbo haa yaang koua; haoenei nyikuko ngeibü oma ipa; 
haoen kükhu limbo chela lapbuda. 
11Mühghaüei asaopobü shuong la ngo kua, hoba amaiboueibü ik to 
haangkusuko tekan jinda. 
12Kü maangleko kikei, hoba haoei ngo penyila yeiko pakngokkei; haü, haoei 
ngüma nyatan netla yeiko phetnyintia; Tokei haoei kipla shanga chühan 
phoakei. 
13Haoeibü lau jungbü shuongei ngo kailepda; onou akakko haoei ngeibü 
kelang thotetkuda. Haoei ngeibü khauekbüei kao nyaktida. 
14Haoei kü la nali thetidang leda, hoba lakbühongbü lakoubü che tegü kü 
thükto tomjung lotda. 
15Ngei ngeibü manga senounei thipa, hoba ngeibü laang thama khoneia. 
16Ngei ngeibü ikei aikei amaibü akümsikei, hoba ngeibü welau hinseian 
kiasikei. 
17Haapbüei ngeibü thenyek saklangda, hoba ngeibü nyekkhop nakkhühtham 
kia. 
18Oh kaonyudak, ngeibü sii nyi teküplet, hoba ngo haapbü tethakti. 
19 Tokei chühashi, ngeibü aukabü khuthüka kia, hoba aoei kü ngüha thipda 
hao thükaenei kia. 
20Ngeibü thangbou shuongei kü la nyikuda; Mühghaü jungto ngeibü nyeksi 
kouda. 
21 Khei Mühghaü yoa müt che lemaia jungeilabü, hoba müt cheeibü shou 
lepbü sangmang yoa hangalama kiyola shanga. 

22Aieilausi po shisho kian phaiaje, ladangkei alongeilabü kaodak to haulabü. 

 Job 17 

1Ngeibü soushou leilua, ngeibü chalou aki, Kü shanga hee lamlekuakei. 
2Maimaitham kü la nyikubü shuong ngo kaijembo kia. hoba haoen khauang 
longbüei ngeibü nyek yukmetda. 
3Ngei ho sudajada, ngo ka yoa angthetla nyi thekubü aukabü labü, Ka to 
limbo kü yoa ik hatyolabü ao ki? 
4Aieilausi ditenbü ka nyi haoeneibü maang pon huan phoa; hibü nyi haoen 
ayaangentilabü. 
5Aoei phejan che haplabü nyena jembü thangbou shuong to amlang ngüh 
lauda; haoeibü shousi shuongeikei nyek thutikulabü. 
6Phangshuongei ngühli la lelabü lele, hoba mütei kü to eokei thoklabü lele 
haoei ngo küma. 
7Ngeibü maangshatei ngeibü nyekei shangaashatko hapda, hoba ngeibü 
küksiho pendou mangshoubü che tegü ong. 
8Maangtangbü shuong khünei maangpanglabü. hoba shed akakbüei Mühghaü 
to maialembü shanga maangmauda. 
9Khei yingasikei saopobü shuongei jembü lam pyoda, hoba aoeibü ik saopobü 
ki aei hau kibou yeilabü. 
10Lausikei tou kan pendou kaishi, hoba kan yoa che ongkei sangbüdobü 
ühüplabü. 
11Ngeibü chalou tana, ngeibü nyekchüh, khei ngeibü maanga dambü leilua. 
12Haoenei nangnak kho changela yeitida, hoba lauda, ngesakbü kho nakthüh 
nyangko kia. 
13Ngei Sheol kho ngeibü chem dogo lamalonga, nakthüh phanga yepshang 
imalonga. 

14Püngkhün to, no kübou, hoba yangpem to ngeibü nyu hoba nou dogo 
laualonga. 
15Kholonga ngeibü maanglem lanei ki? Hobaje ngeibü maanglem kho aoei 
chühla? 
16Haoen kü yoa Sheol to yanlepsai? Ayingsi kün liko tham to atlepsai? 

Job 18 

Bildad 

1Kheijinei Shuhai bou Bildadei jongaikei: 
2Ngüh lapla shanga lalokche sung sanla? damanchühashi, hoba thonla künei 
joyokho. 
3Aiyingbü shanga kün meisiau tegü weeida, hoba aila ka thea kün ngoubü la 
yeikei? 
4No no lolo khauangko saiyeialonga, ka haangjung kaodak kho sangliphang 
la yeilep lo? Ayingsi laang che kishang ka tomjung satlep lo? 
5Haü, amaiboueibü hantin nyetda, hoba haoeibü wanlong alongda. 
6Haoeibü neichema wanthung kho nakthühakei, hoba haoeibü khua haoeibü 
wanthung kho nyetda. 
7Haoeibü youyaü hau tuilabü, hoba hao jembüeibü huonei hao tuongtilabü. 
8Aieilausi jembü you tina minda, hoba hao tin lüh mongbü thüka paida. 
9Haoeibü youdemei tineibü menshoua nakda, hoba tin lühei haoeibü youa 
japda. 
10Hao shanga kaoa tinlüh mongan phokuakei, hoba hao haushanga tin kho 
sankuakei. 
11Pendou aenei hatlabüei hao moktida, hoba youa khaplapbo shida. 
12Hao hau ka ngaida, hoba haoeibü thushed kho hao nyangko haiyeiko kia. 
13Shatei haoeibü khon shaukhümda, hoba moushedei haoeibü younyek 
shaukhümda. 

14Haoei maanglembo kibü neichem ka hao senan aplabü, hoba hao 
hatlamoklabü Choba jungto leian haulabü. 
15Haoeibü neichema mü kilabü; hao kishanga wansat laang atlabü. 
16Haoeibü maangkabü li haianapda; hoba thükaenei haoeibü bhek linda. 
17Kaodaka haoeibü dambü aki, hoba khongnyua haoeibü nyen aki. 
18Ngesakbü ka nakthühbü to hao hautida, hoba kaodak ka shian sattida. 
19Haoeibü mütli ka akbü shisishousikei akilabü, hoba hao kishanga aokei 
akiteilabü. 
20Chaangbou aenei kibüei hao haibü hapan maangpangda, tes hoba chanep 
aenei kibü mokda. 
21 Maimaitham asaopobü shuong kishang kho tegü ki, hoba aoei Mühghaü 
ange hao kishang kho tegü ki. 

 Job 19 

Job 

1Kheijinei Jobei jongaikei: 
2Kanei ngeibü soushou lalokche naangjamtila hoba ngühei ngo neneila? 
3Annebenko kanei ngo nyikua; ngo khulimbo amaibü kümbü ho kan hikei 
ahimouda lo? 
4Hobaje maimaitham ngo ong shedkei yingalonga, ngeibü shedbü kho kü to 
yinglabü. 
5Maimaitham kanei ngo khulimbo shanglimalonga, hoba ngo khonsakbü 
khulimbo ngüh laualonga. 
6Kholonga ho ngeashi, khei Mühghaüei kü ngüh khüpeinyu apbua. 
7Chühashi, kü to ik atbü khulimbo ngei ngekda, lausikei kü to ajongaida; ngei 
thuibü ngada, lausikei janthetkubü aki. 
8Ngei atanenlabü lele haoei ngeibü lam lothetkua, hoba ngo haushang haoei 
nakthühtikua. 

9Ngeibü soneikangbü haoei kü ka yukan sunga, hoba ngeibü khu ka khun kho 
sunglanga. 
10Pendou aenei haoei ngo leilutia hoba ngo touje aki. hoba ngeibü maanglem 
kho bulong che tegü pheiena. 
11Tokei haoei ngo khulimbo maangpokda, hoba ngo kho haoeibü dangbou 
yoa che dogo weeida. 
12Haoeibü sepai pendou liko louda, hoba ngo khulimbo lamnyu thangetda; 
hoba ngeibü neichem kaijembo haoeneibü setshang imenda. 
13Haoei ngeibü jaisinasi shuong kü ka saabü to sattikuda, hoba kü thangbou 
shuong kü to lepde dangbou la yeia. 
14Ngeibü chempenei ngo khei apyoa, hoba ngeibü lamshok thangbouei ngo 
maa. 
15Kün chema kibü shuong hoba ngeibü sambü shuongei ngo yenbou dogo 
damda; Haoen thea ngo küksithang che la yeia. 
16Ngei ngeibü sambü ngada, lausikei haoenei ajongaida; Ngeibü sembungei 
ngei hao to sulajalabü ong. 
17Ngeibü yakei ngo mangsenda, hoba künyuei bukbü shousi shuongei ngo 
amangsühko apa. 
18Nashou hanbü shuongeikei kü la nyikuda; ngo loalonga haoenei ngo 
khulimbo laueida. 
19Ngei maanglemenbü thangbou pendouei ngo mangsenda; hoba aoyou ngei 
sanouda, haoenei kü khulimbo loda. 
20Ngeibü lo khonei ong yuklepan kia, hoba ushaleko ong ngo satenakei. 
21Oh, kan kü thangbou shuong kü to onoukai, kü to onoukai, Aieilausi 
Mühghaüei kü to meitia. 
22Mühghaüei shieikoebü tegü aila kanei ngo shieikoeda, hoba aila ngeibü 
pheei kan maanga amaida? 

23Oh, ngeibü ngüh ho doan phoa ma! Oh, ngüh kho le chenei doa ma! 
24Nameibü kolem hoba pensilei, Laanga ponpen shanga doa ma! 
25Lausikei ngo khümenbou langkei kia dogo ngei kaangko ngekei; hoba ho 
phaia nyetche chalou kaodaka haoei kü shanga lokulabü. 
26 Hobaje ngeibü mang nyaületan phaia, phea ayingsikei ngei Mühghaü 
hapbhang. 
27Hao kü aenei kia dogo ngei ngelabü. Hao yenbou che aying dogo ngeibü 
nyekei haplabü. Ngeibü maanga waangbüei ailai akida. 
28Hao to shedbü li hapabü, senei hao lai khonkutila dogo kanei laualonga. 
29Kanei in to hatashi; aishanga kanei matjem che kia dogo ngelabü lele 
khauangei inlou shieikoe shonbada. 

Job 20 

Zofar 

1Kheijinei Namat bou Zofarei jongaiko laukei: 
2Khei yingbü khoei ngo maangmauda, hoba khoei ngeibü maangpona ho 
phenyemda. 
3Ngo himou baulabü lele hakbü kho ngei tida. hoba ngei ditenbü ka ngeibü 
soushouei kü to jongaida. 
4Shangied ka kaodaka müt apyosi lengko ka. 
5Amaibouei thükbou kho süng ashonda, hoba Mühghaü to maialembü olinbü 
kho longche ong dogo nyi ngekeilao? 
6Müh sühko hao yonglamsi dogokei, hoba sangmei sühko haoeibü khu 
angsikei. 
7Hao jembü phet tegü ponpen shanga mauda; Aoyouei hao hapjung loukei 
haoenei lauda, Hao lala lato haukei? 
8Mangalibü che tegü hao seengjung satlabü, nangnak mangshetbü che tegü 
hao shian sattida. 

9Laobou nyekei hao hapbei, touje hao ühüplabü, ayingsi hao kishangeikei 
touje hao angelabü. 
10Haoeibü shousi shuongei shalebü ka sanou lamlabü, hoba haoeibü ikei 
haoeibü nyaksinam kungailabü. 
11Haoeibü lo toukei heshouabü hau tegü ong; lausikei thama hao yoa 
yeplabü. 
12Haoeibü sembunga amaibü kho teikua tegükei, hoba haoeibü lishangei kho 
huan phoasikei. 
13Haoei kho alitiko hatlepsi dogokei, hoba haoeibü sembunga tokei kho 
phoasikei; 
14khei yingasikei haoeibü shaueiyungei haoeibü shimung shatda, hoba 
haoeibü kom hao to ki. 
15Haoei nyaksinam suida, hoba nyibou khingaida; Haoeibü shimung ka 
Mühghaüei khübü kho tekan apbuda. 
16Pinyueibü lüh haoei shepda, jembü lishangei hao haitida. 
17Onang longbü shumang, hoba naodei si sendei koubü shumang shuong 
haoei ühüplabü. 
18Haoei küten ongenbü kungaiko, haoei kho ashauoulabü; Namyaknamsei ka 
pailetbü thüng hao aolinlabü. 
19Aieilausi haoei shalebü khonkutikei hoba khoyam apyokei. Haoei adangbü 
chem che to hao ik atan soan sungkei. 
20Haoeibü shi ladangkei ashenshije, Haoei maanglembü nyaksinam haoei 
hansho ongkei athanenlabü. 
21Haoei aeilam aeiphop akümbü ai aki; hibü haoeibü maangdüh thonshang 
akida. 
22Hao ajanjan pendouei benasouan kiasikei, hao kongda kaangda; khonsakbü 
weko hao khulimbo ki. 

23Mühghaüei hao khulimbo khauangbü, hoba hao shauji yungjinei 
khauangbü, lang tegü yantibü khoei ong hao shi shenan kishi. 
24Hao nameibü insiaubu ka satenlabü, hoba chinam lao cheei hao paiko 
kiplabü. 
25Haoei kho senenda hoba kho shenjang aeka longda, hoba lailaibü laujin kho 
haoeibü khauekbü ka setenda. Hao to hatlamoklabüei sühda. 
26Haoeibü nyaksinam kho pendou amlang ong; Mütei ametbü wanei hao 
juokshemda. Haoeibü neichema joubü peialeia kho longda. 
27Mühei haoeibü shed shangashattida, hoba kaodakei hao khulimbo loda. 
28Mühghaü khauangbü chaloua, yeiei peisilei soujung satbü tegü, haoeibü 
chema küten ongenbü mü kaodak to langda. 
29Mühghaü ka müt amaibü che shangabü phejan ho, hoba Mühghaüei 
janletkubü phet kho ho. 

 Job 21 

Job 

1Kheijinei Jobei jongaikei: 
2Ngeibü ngüh nou haangan ditashi; hoba hoei kan senyühshemshi. 
3Natenko haiteishi, hoba ngeikei laulabü; hoba ngei laokhüman phaia kü la 
nyikushi. 
4Ngei ho müt khulimbo nyamnyamda sai? Hobaje ngo aila natenbü akiko 
kila? 
5kü to chühashi, hoba maangpangashi; hoba kaibü ikei kaibü sembung 
küplepbashi. 
6Ladang ong ngei kü to haüthükbü damenda ngo senyüsheida, hoba ngeibü 
mang hatlabüei shenda. 
7Amaibü shuong aila lang kida, salangko kida, hoba hau yaangbü yeida? 

8haoeneibü shisishousi haoen yoa haoen kaijembo loda, hoba haoen thedanga 
haoeneibü shousi shuong hapda. 
9Hatlamoklabü ka haoen chemdang satenan kia, ayingsi Mühghaüeibü ju kei 
haoen thükto atonenda. 
10haoeneibü masu pongsu shuongei athon athakko lilabü haatida. Masu 
nyunyu shuongei shoushou shatda hoba nangan asattida. 
11haoeneibü shousi sanlon tan tegü hautida, hoba haoeneibü shousi shuong 
tomdalakda. 
12haoenei kongkin, pithung metko chia lauda, pthung ngühlang yoa 
lemlemyoda. 
13Haoenei haoeneibü langkei naangmaibüa thontida, hoba mangde haishang 
to yanda. 
14Khei yingasikei haoenei Mühghaü to lauda, Kün jungka satashi. Aieilausi 
kaibü song ditletla shanga künei maangadakda. 
15Künei hao to lemlabü lele pendou to Thükkabou kho ao, hoba künei hao to 
welausi künei ai ku hapla? 
16Chühashi, haoen naangmaibü kho haoeneibü ika aki; amaibü shuongeibü 
dambü kho kü ka lounyu bangakei. 
17amaiboueibü wanthung latüngnei ong metnyetda? Haoen jungto thushed 
latüngnei louda? Mühghaüeibü khauang latüngnei janyoda? 
18Yei thedanga haoen youho tegü, hoba youshou sho tegü yeinakei 
soulangda. 
19kanei lauda, Mühghaüei haoeneibü shousi shuong shanga shieikoe 
thankuakei, haoei kho ngelabü lele müt khola kho kuan chühashi. 
20 Hao kongbü kho hao lolo haptiashi, hoba pendou Thükenbou maangshat 
kho hao la yungtiashi. 
21Aishanga müt che hao haibü lit mauan phaia, haoei haoeibü chemdanga 
olinbü ayingsi maangdak ai ngela? 

22 Thükaenei kibü haoei matjemda dogo ngean, aoei Mühghaü la songsido 
lenla? 
23Müt at langthüng langan hoba haksoa, at jankomuko haida. 
24Haoeibü mang haabüei shenakei, hoba haoeibü lomaang hai nemakei. 
25Müt atje soushou khaubüa haida, hoba maibü kho ladangkei seanachüh. 
26Haoen pendou jeteitei kaoa yepda, hoba haoen yangbemei shenda. 
27Chühashi, kaibü dambü, hoba ngo khulimbo huon amaibü aiong takda ngei 
ngeakei. 
28Aieilausi kanei lauda, “Chobaeibü chem kho lanei ki? hoba amaibü shuong 
kishang neichem kho lanei ki?” 
29Thushed chaloua müt amaibü kho senetan phoda; hoba maangpokbü 
chaloua haoen khümenda. 
30 Kho tanbüphaibü to kanei aphesai? hoba haoeneibü aukabü kanei haü 
dogo akisai? 
31Hao thedanga aoei hao shanga khokan lenla? 
32Kho ong aying, hao hee to lengjung hauda, hoba haoenei haoeibü hee 
lomda. 
33Pholi kao kho hao la aeibou teikulabü; hoba hao thedanga aweenko kibü 
mütshaang hao phai to semda. 
34Kholonga, kanei jongaibü kho kongkong ong dogo ngean, amlanga 
laiküman kanei ngo maangsuda? 

Job 22 

Semboubü Ngühsongwanyo 
(22.1–27.23) 

Elifas 

1Kheijinei Teman bou Elifasei jongaikei: 
2 Mühghaü shanga müt che kho ku kiasao; ayingsi sangbüdobü kho ong hao 
shanga ku yinglao? 

3No saopobü laubü kho pendou, Thükenbou shanga haü, dogo ki sai? Ayingsi 
kaibü lamnyu janko kia dogo laubü khoei hao shanga ku sai? 
4Nyi hao to hatsi haoei ka to hakda, hoba kaibü ngüh matjemda sai? 
5Kaibü shabü yaangbü aying lo? Kaibü shabü kho thon aki. 
6Aieilausi amlanga nyi kaibü jaisina ka phobnam leda, hoba akialebü ka nyi 
haoeneibü neisimei soda. 
7Hübümangbü la nyi yunglabü dei akuda, hoba mühei haiko kibü la 
shausiyung akuko hatlepnyu phoda. 
8Lausikei aoyou hau ki, haoenei kaokei kia, hoba nyen hangbou hao khünei 
kida. 
9Latnyu shuong nyi haoen kong ngaitia, hoba shoujit shuongeibü ik nyi 
ngoktikua. 
10Hibü no kaijembo sung sanakei, hoba hakde loubü thushedei no khonkuda. 
11Kaibü ngesak kho nyi ühüplabü lele nakthüha, hoba yungsenei no nyemda. 
12Mühghaü khuthük thükkaboua aki lo, hoba khanshoulitshou shuong to 
chühashi, khübü kho lai kuia ki! 
13Hobaje nyi lauda, “Mühghaüei ai ngekei? Nakthüh shangbü danko nyi mat 
jemenlep lo?” 
14Haoei ühüplabü lele sangmei shangtüngbüei hao yuklepda; hoba hao 
khuthük kommaanga paida. 
15Laobou lamnyua amaibou paikei, kho hangbü lama no haulep lo? 
16 Haoen kho haoeneibü jih mo asühko, haoeneibü chemshang to liko 
yungsenei kotlangda. 
17Haoenei Mühghaü to laukei, “Kün jungka satan apashi, hoba pendou 
Thükenbouei kün shanga ai kümenkei?” 
18Khei yingsi dogokei haoei peisilei maibüei haoeneibü chem shentikei. 
Lausikei amaiboueibü dambü kho kü ka lounyu bangan kia. 

19Saopobü shuongei kho hapda hoba olinda; hoba shedbü akakbü shuongei 
haoen attiko nyikuda. 
20Hobaje lauda, “Maimaitham haoeneibü nyaksinam shema, hoba wanei 
haoenei kibü juokan apa.” 
21No Mühghaü to thangbou lamashi, hoba sangmaia kiashi; kho tegübüei no 
kila keilabü. 
22Ngei ka to sudajada, haoeibü sembung ka kümlabü ngühkhüm sungletashi, 
hoba haoeibü ngüh kaibü maangpona phoashi. 
23No pendou Thükenbou jungto sepeinyu longeia longa hoba ea aoa 
yeialonga, kaibü neichema asaopobü kho nyi saabü to tekan apalonga. 
24Hobaje hon kho thamngua apyoalonga, hoba shumanga laang yoa Ofir hon 
kho apyoalonga. 
25Kheijinei pendou Thükenbou kho kaibü hon yinglabü, hoba haoei lenbü 
lamnyu kho namsek kilabü. 
26Aieilausi kheijineije nyi no lolo pendou Thükenbou to olinlabü, hoba 
Mühghaü aedanga kaibü thenyek sepeilabü. 
27Nyi hao jungto kaibü welau hautilabü, hoba haoei ka to ditlabü. hoba nyi 
kaibü theletbü lembü kulabü. 
28Tokei nyi denche janenlabü, hoba kho ka la loushedtikulabü; hoba kaibü 
lamnyua ngesakbü haalabü. 
29 Aieilausi Mühghaüei lilibü yantida, lausikei ea aoabü haoei püetlabü. 
30Haoei shedbü akakbü püetda. Haü, kaibü ik saopoan kialonga no 
khümenlabü. 

 Job 23 

Job 

1Kheijinei Jobei jongaikei: 
2Tatkei ngo nyamnyambü kho khauekbü; ngo wibü toje haoeibü ik ong 
atsheibou. 

3Oh, hao lanei hapla kho ngei ngea tegüje, khei hao kishang sühko ngo 
hauenkhoulabü! 
4Ngei hao thedanga ngüh yeneiyenko kukhoulabü, hoba kü sembung ngüh 
den denei shenlabü. 
5Haoei ai jongaila ngei ngea tegüje, hoba haoei kü to ai lenla kho ngea 
tegüje! 
6Haoeibü sei yaangbüei kü to tokyoa saoma lo? Aying, lausikei haoei ngeibü 
ngüh ditan chühlabü. 
7Khünei maangtangbü müt cheei hao to pheyophanyolabü, hoba ponpen 
shanga ngeibü matjembou ka ngo püetlabü. 
8Chühashi, ngo thedang aeto hauda, lausikei hao khünei aki; hoba ngo phai 
sukda, lausikei ngei hao ashenda. 
9Ngo nanae, mae hoba yungkük yungthang to hao lamla hauda lausikei 
ühüpda. 
10Aieilausi haoei ngo haushang ngeakei; ladang haoei ngo takteilaje ngo hon 
tegü longlabü. 
11Haoeibü youmoa ngo atoknokko paia, ngo haoeibü lamnyua tükde 
phaisema, hoba lubü lam to ayong. 
12 Haoeibü sembung ka litibü ngühkhüm shuong ngei ladangkei tekan üp. 
Ngei shausiyung toje aei ngei haoeibü ngüh thanan phokei. 
13Lausikei haoeibü maangpon che ong, hoba aoei hao jaksheikula thükkei? 
Hobaje haoeibü soushouei ai kümmangsühda, kho kümda. 
14Aieilausi kü shanga ai janthetan ki kho haoei lamlekuda; hoba kho tegübü 
juong haoeibü maangpona kia. 
15Hibü hao thedanga ngo lai aleda; ladang ngei damlaje ngo hao to hatda. 
16Aieilausi Mühghaüei ngeibü maangpon hantia; hoba pendou Thükenbouei 
ngo khon kutida. 

17Aieilausi nakthühei ngo lai ale, hoba nakthüh shangbüei ngeibü thenyek 
küplepbei. 

Job 24 

1 Aila pendou Thükenbouei matjemla jih ajanenda? Hobaje aoyouei hao 
ngekei haoenei aila haoeibü chalou shuong ühüpda? 
2Müt amaibüei leilang laang lühan apda; haoenei meisiau shuong shuonga 
nanglangda hoba khübü kho lamshautida. 
3Shoujit shuongeibü gadu nangjung satda, hoba latnyu shuongeibü masu 
pongsu namsangh shanga leda. 
4Haoenei shalebü shuong tangto nangan sattida, kaodaka shalebü liko huda. 
5Chühashi, sangliphang kabü yamkabü gadu tegü, shausiyung aeibou 
maangsangko lambo, haoen haoeneibü kümtoleito hauda; haoeneibü shousi 
shuong shanga yam khoei shausiyung kuda. 
6Haoenei sek ka lang sungda; haoenei müt amaibüeibü sek ka buhek kheida. 
7Haoen langyang sünga mütkong yepda; hoba khamalüha neilabü nei aki. 
8Shongh aeka louyenbü langei haoen nemda, hoba satenshang akisije 
laangpopa huda. 
9Shoujit shuong senyung nguia keklangda, hoa shalebüeibü nasak kho 
namsangh lu leda. 
10Atje neila akiko mütkong hauda; Mühei haiyetnyu haoenei youshang 
künda. 
11Kümthang kanglanga haoenei onang nitda; haoen onang nitshanga kümda, 
lausikei deilaei phaman kida. 
12Haibü shuongei wibü ngühlang sangnyu ka longda, hoba moulebü shuong 
soushouei thuibü hiko ngekda, lausikei Mühghaüei haoeneibü welau haü 
dogo aki. 

13Haoen kho ngesakbü khulimbo lobü shuong ki. Aoyouei ngesakbü lamnyu 
ange, ayingsi khübü lamnyua apaida. 
14Shalebü si akialebü shuong haitila shanga langnge asaotoua müt haitibou 
kho pida, hoba nangnak hao kokkosembo weneida. 
15Asangalanbü shuongeikei ushenngeko kibü jih haiteida, hoba lauda, 
“Aoeikei ngeibü thenyek ashenlabü,” hoba haoei neikhu yukda. 
16Nangnak haoei chem aakda; ngeyang haoenei khinngailangda, haoenei 
ngesakbü kho hapan achühda. 
17Aishanga haoen pendou shanga nangnak daomao kho ngeyang tegü ki; 
aieilausi haoen kho metu daomaophangeibü thangbou ki. 

(Zofar) 

18Haoen dei thüka panteiko hauda; kaodaka haoeneibü phejana shedsikhau 
kuan apa; khoei haoeneibü semlüh laak to akouda. 
19Chasekbü si lemabüei nindei haptida; kho tegü Sheolei shabü shuong suida. 
20Nyusemei hao malabü yangpemei hao teikeiteiko shaulabü; hao touje 
ladangkei adamenlabü; hoba asaopobü kho bulong che tegü ngokletda. 
21Haoei aongkongbü sao amaiko jungeida; hoba latnyu to maibü akümda. 
22Khei yingsikei haoeibü sei danko Mühghaüei hau kibü lang kitida; Hao lang 
kilabü dogo haoei maialemsi dogokei hao pida. 
23Mühghaüei hao la maanglemenbü sakkuda hoba haoei khünei da; hoba hao 
haushang to haoei nyek hautida. 
24Tuisho shanga haoen tonenda hoba haoen satan apda; haü, haoen yantida, 
lubü pendou tegü haoen kheian phoda. Hobaje hangi hoten tegü haoen 
wapan apda. 
25Hobaje tou kho tegü ayinglonga, aoei ngo amlang dogo aukabü kula, hoba 
ngeibü ngüh amlang yeitila? 

 Job 25 

Bildad 

1Kheijinei Shubabü Bildadei jongaikei: 
2Songdak hoba sei hao yoa kia; haoei haoeibü kishang müh thükkaboua 
sangmai kümda. 
3 Haoei sepai san weenlep lo? hoba haoeibü ngesak ao thüka alongda? 
4Kholonga laiküman Mühghaü thedanga müt saopoan kila? Hobaje yaksaei 
bukbü müt lai hinseian kienla? 
5Chühashi, hao thedanga litnyu khokei sonalailai, hoba khanshoulitshou 
shuong haoeibü nyekei shangaashat. 
6Yang tegü müt to lai hanbou weeila; hoba müteibü shou yang ki? 

Job 26 

Job 

1Kheijinei Jobei jongaikei: 
2Sei akibü müt to nyi lai thuikei! Hau akibü phem nyi lai khümenkei! 
3Songsido akibü to nyi lai chemphanga songlenkei, hoba ngühmai songsido 
pendou lenkei! 
4Nyikei ao to joyokei hoba ka ka aoeibü soushou longkei? 
5Haibü soushou shuong dei maanga, hoba khünei kibü shuong lühda. 
6 Mühghaü thedanga Sheol kho mütkong kia, hoba Abaddon neilabü nei aki. 
7Haoei kongkongbüa chaangbou naphei kho ongayasetham sengda, hoba 
kaodak kho aineikei aphenyoko saüan kia. 
8Sangmei shangtüngbüa haoeibü dei kho bauyoda, hoba khübü phanga 
sangmei kho abangnyinda. 
9Haoei litnyu küplepda, hoba kho thüka sangmei yukleptida. 
10Dei thüka haoei chamang komtida, ngesakbü si nakthühbü kaanglanga. 
11Khuthükbü thaonyu shuong lühda, hoba hao to hakbüa maangpangda. 

12Haoeibü seiei haoei yungnyu kho küpjemtida, hoba haoeibü ditenbü haoei 
Rahab leilutida. 
13Haoeibü hakei müh he maitida; haoeibü ikei satko kibü pinyu haitida 
14Chühashi, khübü kho hao nongeishang naphei ong; hoba hao shanga lai 
hansho ong ditda! Lausikei haoeibü seisihau langmak aoei ditenla thükkei? 

 Job 27 

Job 

1Hobaje Jobei tokei haoeibü ngühphatbü athakko laukei: 
2Mühghaü lang kisije aoei ngeibü phejan soan sungkei, hoba pendou 
Thükenbou, aoei ngeibü soushou khauektham aptikei. 
3Aieilausi ngo tokei hak hinshongko, hoba Mühghaü soushou ngeibü langkeia 
ki hongko. 
4Maimaitham ngeibü sembungei amlang ngüh alaulabü; ayingsi ngeibü 
lishangei yepeijawebü ngüh alaulabü. 
5Ngei no mat matilabü dogo kho ngühkei aying; ngo ühaishongko ngei 
tükdebüa hatlepan alitilabü. 
6Ngeibü saopobü ngei maisho hatlepan kia hoba alitilabü; ngo lang ki 
shongko ngeibü maangponei ngo khulimbo ai akilabü. 
7Ngeibü dangbou kho amaibou to jetei, hoba ngo khulimbo longbü kho 
asaopobü to jetei kitishi. 
8Aieilausi ladang Mühghaüei wapan aplaje khei ladang Mühghaüei haoeibü 
soushou langlaje, Mühghaü to ühütbü shanga maanglem ai aki. 
9Hao jungto khonsak khonku loujinei haoei ngeksi Mühghaüei hao la ditkulep 
lo? 
10Pendou Thükenbou to haoei olinlep lo? hoba jih pendoua haoei Mühghaü 
to ngalep lo? 
11Mühghaüeibü ikküm iklei seisihau shanga ngei ka to lenkho; pendou 
Thükenboueibü dambü ai ki kho ngei huan apholabü. 

12Chühashi, kanei kan lolo ho pendou hapa; kholonga aila kan amlang 
yeikei? 
13Mühghaü ka amaiboueibü phejan ho, hoba shieikoebü shuongeibü phet, 
laobou haoenei pendou Thükenbou ka sungletda. 
14Haoeibü shousi shuong haalonga, kho in shanga, hoba hao ka bakbü shuong 
kho shi ashenda. 
15Aoyou hao ka jouletkei haoen kho limeilangei shemlabü, hoba haoeneibü 
latnyu shuongei mang ühaaplabü. 
16Haoei chandinam thamngu tegü shangtian phosikei, hoba shungkung kao 
tegü hele lamlesikei. 
17Haoei kho lamlelakei kilabü, lausikei saopobü shuongei kho yuklabü, hoba 
shed akakbüei chandinam kho janan lelabü. 
18Haoei keklak tegü haoeibü chem dangda, hoba lapheibü shuongei tipshou 
dangda. 
19Hao keiko yaangko yepda, lausikei kho khüai; Haoei nyek longda hoba 
haoei nyaksinam akida. 
20Yungsenei tegü hatlamoklabüei hao laphetda; youche danga yeinakei hao 
soulangda. 
21Chaangbou yeiei hao soulangda, hoba hao haoeibü kishang ka kulangda. 
22Aishanga Mühghaüei hao to aonouko aupuei suda, haoeibü ik ka hao 
satpang teida. 
23Hao la mütshuongei ik ipbuda, hoba haoeibü kishang ka hakei metan 
aplabü. 

Job 28 

Songeidoei Sangbü 

1Maimaitham chandinam thushang che kia, hoba hon lemshang kaoen che 
kia. 

2Kao ka namkung sungenda, hoba laang ka chinam tühenda. 
3Mütei nakthühbü haübou sühko lamda, hoba yongko nakbü laang nongbüa 
sühko kuko lamda. 
4Thükaenei müt kishang ka bangjung hauan haoei kao thuyetjung atda; youei 
paibü shuongei maang aenei kibü shuong kho kiasi aki angekei. Müt ka 
lounyu bangjung yanan haoen lüha saüan soueida. 
5Kaonyudak ka shausiyung longda, lausikei kaonyu maangaje wanei juoketla 
tegü. 
6Yanan laangshuong kho ka Safair namseklaang longda, hoba khünei hon 
inyaibü kia. 
7Ho lamnyu au yaangbü aieikei angekei, ayingsi aulu hamshangeibü 
nyekeikei ho ühüpbei. 
8Lilisese meisiaueikei thito paian achühkei; ayingsi sekbülakbü 
molosaonyueikei thito danan achüh. 
9Haoei laang kaangbou kho thuyetjung tanda, li ka haoei shongh kho 
khüpeitida. 
10Laangkoklok jakyetan haoei lam kümda, hoba haoeibü nyekei namsek 
peisilei pendou hapda. 
11Dei nujung alotlabü lele haoei shumang shuong sakthetda; hoba ai peisilei 
huan ki kho tangto longtida. 
12Lausikei songsido lanei hapla? hoba ditenbü lanei ki? 
13Mütei khüto haulabü lamnyu angekei; ayingsi khunakshousi kishang kho 
hapbei ühüpda. 
14Haübouei lauda, kho kü to aki; hoba yungnyuei lauda, kho kü yoa aki. 
15Shanenbü honei kho jekla athet, ayingsi haoeibü mu shanga chandinam 
atakenen. 
16Ofireibü hon, oniks namseklaang, ayingsi Safairei khoeibü mu ajektheten. 

17Hon si ainaei kho to namton jetei aying; ayingsi lanbü hon peisilei to kho 
takteiyolabü aying. 
18Koral ayingsi Kristal kho weeilabükei aying; Haü, namseklaang tokei 
songsido haplabü kho sekbou. 
19Ethiopiabü topazei kho to takteiyola athük, ayingsi shanenbü hon tokei 
namtet alongen. 
20Kholonga songsido kho laka louda? Hobaje ditenbü kishang kho lanei ki? 
21Aishanga langkeibü pendoueibü nyek ka kho huakei; hoba mühkabü au 
shuong ka ho huletakei. 
22Abaddon hoba haibüei lauda, küneibü nouei ho shanga ngühphakphak ong 
ditkei. 
23Thito haulabü lamnyu Mühghaüei ong ngeakei, hoba kho kishang kho haoei 
ngeakei. 
24Aieilausi kaodak thonbü pendou aeto haoei chühda; hoba müh pendou 
phanga haoei chühda. 
25Ladang haoei yei seret hauan chühkei, hoba yungnyu shuong kho 
süngsikhaang takan chühkei; 
26Ladang haoei lang shanga ngühkhüm kümbei; hoba langmak langpon 
shanga lam kümbei. 
27Kheijinei haoei kho hapbei hoba thanan phokei, haoei kho lamlekei, haü, 
haoei kho lamenkei. 
28Hobaje haoei müt kho to laukei, “Chühashi, Bunyubou to souhatbü kho 
hapbü ngebü songsido ki; hoba amaibü ka bangalonga kho ditenbü ki.” 

 Job 29 

Jobeibü Thonbü Ngühküp 

1Toukei Jobei nyibou ngühsongwanyo athakko laukei: 

2Oh, ngo tanbü chasilit shuonga kikei tegüje, khei Mühghüei ngo lombo kikei 
tegüje. 
3Ladang wanthung ngeibü khuaenei haukukei, hoba haoeibü ngesakbüei 
nakthühshang danko ngo paikei. 
4Ngo sekok chaloua tegü laobou chaloua Mühghaüei küneibü neichem 
kaplepan kikei. 
5Ladang pendou Thükenbou tokei kü yoa kikei, hoba ngeibü shousi shuong 
ngo kaijembo kikei. 
6Ladang sendeiei ngeibü koukhün sakkei, hoba laang khoei kü la onang 
shumang la yeiko koutikukei! 
7Ladang ngo sangnyua bakhün khüto haukei, hoba ladang pühthea ngo 
setkei. 
8Kheijinei ngo hapan hukoshepbo kikei, hoba baushi shuongei loenan souhat 
kuko kikei. 
9Songdakbü shuongei ngüh ajoyo, hoba haoen sembung küpbei. 
10Yaangenbü shuongei ngüh üang, hoba haoeneibü lishang atopei. 
11Aishanga kü shanga ditbü shuongei ngo haükukei; hoba ngo hapbü 
shuongei kü la ngühchung kukei. 
12Aieilausi thuibü hibü shalebü, Tokei shoujit, hoba thuibü akibü ngei 
khümenkei. 
13Maulabü lele ong kibü ka haülabü kho kü jungto loukei, hoba latnyueibü 
maangpona ngei olinbü chia lautikei. 
14 Ngei ngo lolo saopobü neisimei lekei, hoba khoei ngo homlepbei. Ngeibü 
ngühmai matjem kho ngeibü mangyuk hoba khun kikei. 
15Nyekthubüeibü nyek kho ngo kikei, hoba sokeboueibü you kho ngo kikei. 
16Akialebü to ngo bou tegü kikei, ngei yenma aoma lamenkei. 

17Asaopobü shuongeibü hauh kho ngei kühan apbukei, hoba haoei mü ka 
soan anan kibü kho ngei soan apbukei. 
18Kheijinei ngei laukei, “Ngo ngeibü hapmaanga hailabü, hoba chalou shuong 
kho phetsen tegü kilabü.” 
19Ngeibü li deia yanda, hoba langyang pendou ngeibü pheka nin monglabü. 
20Ngeibü soneikangbü kü yoa hansang kia, hoba ngeibü ika lao kho asinlabü. 
21Mütshuongei kü to nou haangkei hoba haiteikei, hoba ngeibü chemphang 
songlen ditla alemen. 
22Ngei laukhüman phaia haoenei ngüh üang, hoba ngeibü ngühhaoeneibü 
nouanepbo atkei. 
23Lang loubü haiyeibü tegü haoenei ngo haiyeikei, hoba youshap langlou 
haiyeibü tegü haoenei haa yaang koukei. 
24Haoenei ngeibü ngüh maialemjinei ngei haoen la nyikuko lekei, hoba 
ngeibü thenyek ngesakbü haoenei anakthühti. 
25Ngei haoeneibü lamnyu shean lenkei, hoba konglebou tegü setkei, hoba 
sepai san thüka Choba tegü ngo kikei, khei manghaapbü shuong maangsubü 
che phatko. 

Job 30 

1Lausikei touje kü to nashou shuongei ngo awealauda, aoyoueibü bousi 
shuong ngeibü shatsinam tan shuong lombü, kei shuong hima ngei jungeikei. 
2Haü, haoeneibü ika hau kibü kho kü shanga jim aki, haoen hau ka ngaia. 
3Ai akibü hoba mühbü ka haoen kopda; haoenei kaolin shauda, laobou 
sangliphang küpsheta nangnak yepda. 
4Haoenei yam ka pikyik shakda; hoba haoenei aikei mei akibü haoeneibü li to 
liko shaukei. 
5Shuong yoka haoen shian sattida; kokbü shibü tegü haoen kho ngühüangko 
shikei. 

6Shukok yungkok, püngkhüna, hoba laangpoba haoen kida. 
7Hamlong phanga haoen gadu tegü wida; hoba ushiphanga liko kamshaida. 
8Haoen ngoubüeibü shousi haü, khongshou shuong, haoen kaonyek ka shian 
apa. 
9Lausikei touje ngo haoeneibü ngühtet la yeia, ngo ai aying lausikei haoen 
ekyola ong yeia. 
10 Haoenei kü to mangsenda, haoen kü ka kukjung satda, onou akiko kü thea 
eok thokkuda. 
11Aieilausi haoei ngeibü laopük sengkua hoba ngo himou bautia, hoba 
haoenei ngeibü thenyek ka ngeibü nisan apbua. 
12Ngo khulimbo ngeibü maeaenei haoeneibü amaibü dan meimeida, hoba 
haoeneibü leilubü kümsileiei kükhu limbo yoshaida. 
13Haoenei ngeibü lamnyu leilutikuda, Ngo tegü thuilabü akibü che haoenei 
thushedei sühtikuda. 
14Su khu thangyetjung koubü dei tegü haoen loukouda, Leilubü kho danko 
haoenei ngo danglepda. 
15Hatlamoklabü shuong kü jungto louda; haoenei ngeibü nyen maibü yeiei 
tegü soulangda; hoba sangmei tegü ngeibü nyaksinam laangjung satda. 
16Lausikei tou ngeibü soushou deila yeia, khonsak khonku chalouei kü to 
sühda. 
17Nangnak ngeibü lo ka phe jitjung satda, hoba ngo shat longbü kho thaklo 
athakda. 
18Shatsinyat shalümei ngeibü neisimei totjinda; khoei ngeibü mangyukei 
khühbü tegü khühda. 
19Mühghaüei ngo thim to jangan jinda, hoba ngo thamngu tap tegü yeia. 
20Ngei ka to ngekda hoba nyi ajongaida; ngo loda hoba nyi kü to achühda. 
21Nyi kü to asanouko apa, kaibü ik atsheibüei ngo shieikoeda. 

22Nyi ngo tonenkuda hoba yeia settida, hoba nyi ngo yeinaka mautida. 
23 Aieilausi nyi ngo haitilabü; hoba langkeibü pendou shanga takletkubü 
yoshaishang to leilabü dogo ngei maisho ngeakei. 
24Khei yingsikei tuongko kibouei ik ashinglep lo? ayingsi thushed chaloua 
müt cheei thuibü ahilep lo? 
25 Khonsaka kibü shanga ngo ühaap lo? shalebü shanga ngeibü soushou 
maangto ashat lo? 
26Lausikei ngei maibü damsi amaibü loukei; hoba ngei ngesakbü haiyeisi 
nakthühbü loukei. 
27Ngeibü sensimaang netla yeida hoba lai akida; 
28Ngo manghaapbo neinak neian tangto angda; ngo thangyen püh thea loan 
thuibü hida. 
29Ngo selong to jenabou, hoba Ostrich ngeibü thangbou. 
30Ngeibü khon nakda hoba kho khokletda, hoba shat longbüei ngeibü lo 
aujiauda. 
31Hibü ngeibü kongkinei manghaap chia lauda, hoba ngeibü pithung kho 
haapyobü ngühlang tegü metda. 

 Job 31 

1 Ngei ngeibü nyekei yaksa to ladangkei achühla theyolanyokei. 
2Aieilausi thükaeka Mühghaüei janletkubü ngeibü phejan kho ai? 
3Asaopobü shuong la thushed ühaüthük si, hoba shedbü kümbü shuong la 
leilubü kuda aying lo? 
4Haoei ngo haushang ühüpda lo? hoba ngeibü youmo pendou phanenan aki 
lo? 
5Ngo amlangbüa paian kialonga, Ngeibü youei panteiko khüpettila hauan 
kialonga. 

6Seret tükdebüa ngo yaüan chühashi, hoba Mühghaüei ngo tüktea loan kiasi 
aki chühashi. 
7Ngeibü youyaü yoongan kialonga, hoba ngeibü thea maibü aeto ngeibü 
maangpon paian kialonga hoba ngeibü ika denche nali ongkei kialonga. 
8Kholonga ngei youli jinkho hoba lubü la shautishi, hoba küneibü sek ka 
longbü pheian apshi. 
9Yaksa che la ngeibü maang sulettian kialonga, hoba ngeibü lepboueibü 
koukhüna ngo thoan kialonga. 
10Kholonga kü yak müeibü aaola yeitiashi, hoba lubü che to khüpettiashi. 
11Aieilausi kho matyaang, hoba songdakbü shuongei shieikoelabü shabü 
kümsilei ki. 
12Aieilausi kho Abaddon sühko wanei juoklabü ki, hoba ngeibü langle pendou 
juokan aplabü ki. 
13Ngeibü sambü ayingsi sambüsaoei matlaujinei ngei haoeneibü ngüh 
aditkuko apyokua longa. 
14Mühghaü matjemla meimeijinei ngei ai kümla? hoba hao phela loujinei 
ngei ai jongaila? 
15Aoei künyueibü shia ngo kümbei haoei haokei aküm lo? hoba müt cheei 
ong künyueibü shia aküm lo? 
16Shalebüei mangsühbü ngei denche ongkei senetan kialonga, ayingsi 
latnyuei dambo haiteibü akuko kialonga. 
17Ayingsi kü phejan ngei ong shauan kialonga, hoba shoujit shuongei kho 
ashauouko kialonga. 
18Nashoudang ka thama nyueibouei tegü haoei ngo samenkei, hoba 
künyueibü shimung ka haoei ngo leiyenkei. 
19Neisimei akibü haangjung müt at haida dogo, hoba shalebü neisimei aki 
dogo ngei hapan. 

20Haoeibü shenjangei kü la haülabü akuko kialonga, hoba ngeibü sanlon wiei 
alematiko kialonga. 
21Tip koukhüna kü to thuibü kia dogo ngean ngei shoujit khulimbo ik tuokan 
kialonga. 
22Khei yingan kialonga phakshok ka ngeibü phak khelettiashi, hoba ngeibü 
phemlo shukthettiashi. 
23Aieilausi Mühghaü ka loubü thushed kho kho kü shanga hatlamoklabü 
kikei, hoba haoeibü soumoei ngei ai akümen. 
24 Ngei hon kho ngeibü maanglem yeitian kialonga, hoba hon lanbü to, “Ngei 
ka to maanglemda,” dogo ongkei lauan kialonga. 
25Ngeibü nyaksinam yaangsi hoba kü ikei juong sungbasi ngo olinan 
kialonga. 
26Ngei chanyu haujinei, ayingsi litcha ngesaktham haujinei kho hapan 
lemalonga. 
27Ngeibü maangphanga sujung satan kialonga, hoba ngeibü sembungei 
ngeibü ik to shepalonga. 
28Khokei matjembü shuongei namshaulabü lele shedbü kümsilei che ki. 
aieilausi kho tegü yingalonga thükkaboua kibou Mühghaü atheletda. 
29Ngei mangsenbü thushed hapjinei ngo olinan kialonga; hoba shabüei hao 
sühjinei ngo tomjung angko olina longa. 
30Haü, haoei langkei to khüka uokashi dogo ngeibü sembungei lauko ngei 
shed shonalonga. 
31Haoeibü pheei aoei maangamaiko ashau dogo ngeibü neichema kibü 
shuongei alaulonga. 
32Chale yen khongnyua aot; lausikei yensiau shanga ngei ngeibü chem ipbei. 
33Adamei tegü, ngei khukua ngeibü shabü huan, ngei ngühkhüm leilubü 
küplepan kialonga. 

34Aieilausi ngei shuong yaangbü kho to hatkei, hoba chungsiphangei 
mangsenbü shuongei ngo moktikei hibü ngüh üang hoba khongto üang. 
35Oh, atei ongkei kü to ditkua tegüje, chühashi, hanei ngeibü shensinge kia; 
pendou Thükenbouei kü to jongaiashi, hoba ngeibü dangbouei no khulimbo 
dobü le kho kia tegüje! 
36Maimaitham kho ngei ngeibü phaka pelabü; khun che tegü ngei kho 
kaijembo phenetlabü. 
37Ngeibü youyaü webü ngei lenlabü, Choba che tegü ngei kho kukhoulabü. 
38küneibü kaoei ngo khulimbo ngekalonga, hoba sek laüan kibü kaoei liko 
haapalonga. 
39 Khünei longbü ngei mu akuko shaualonga, hoba kao bunyu shuong 
haitialonga. 
40Youshou jeila sang longtiashi, hoba barli youshou jeiko lümhibü sang 
longtiashi, Jobeibü ngüh thonbü. 

Job 32 

Elihueibü Ngühlau 
(32.1—37.24) 

1Hibü khübü müt semei Job to ajongaiko nangkei, aieilausi haoei jembü lolo 
saopobü dogo dambei. 
2Hobaje Rameibü thensilen Buzabü Barakeleibü shou Elihu khauangkei. Job 
khulimbo maangpokkei, aieilausi Mühghaü toje hao ong tükde dogo haoei 
dambei. 
3Tokei haoeibü thangbou müt sem khulimbokei hao khauangkei, aieilausi 
haoenei jongaibü tükdebü kho ühüpen, hoba Jobeibü shedbü kho ho hai dogo 
alenen. 
4Tou Elihuei Job to joyola haiteiko kikei, aieilausi haoen toje jaishou. 
5Hobaje müt semeibü sembunga jongailabü aki dogo chühenkei hao khauang 
longkei. 

6Hobaje Buza bou Barakeleibü shou Elihuei jongaikei. 
Elihu 

“Ngo nashou kan aeibou jaishou, hibü khoei ngo hatko kikei, hoba kan to 
ngeibü dambü laiche ongkei alen.” 
7Ngei laukei, “Jaishou shuongei lauashi, hoba salang loubü shuongei hapbü 
ngebü songsido lenashi.” 
8Lausikei songboudobouei laukei, “Müt che to soushou che kia, hoba hao to 
pendou Thükenbou hak kia, khoei haoen la songsido kuda. 
9 Jaishoua nyenakei dogo ong songsido kida aying, ayingsi salang loubü 
shuongei ditenda dogo aying.” 
10Hibü ngei lauda, “Kü to ditshi, ngeikei ngeibü dambü lenkho.” 
11Chühashi, ngei kaneibü ngüh haiiyeiko kikei, ngei kan hapbüngebü ngüh 
ditko, kanei ai laulaje dogo lambo kikei. 
12Ngei kan to nou haangan kiteikei, hoba chühashi, kan aoeikei Jobeibü 
shedbü ho dogo alenen. ayingsi haoei laubü kan yoa aoeikei ajongaian. 
13Künei songsido hapa dogo telau, Mühghaüei hao yantilabü dogo kanei 
lauakei maangsangashi. 
14Ho tegübü ngüh haoei kü la alen, hoba kaneibü ngühei ngei hao to ajongai. 
15Haoen oanshema, haoenei touje ajongaida, Haoenei laulabü ai aki. 
16Hobaje haoenei ajoyolonga, haoen ngüh üangko kialonga, hoba touje 
ajongailonga ngoje kheiong haiteiko kilep sai? 
17Ngeikei ngeibü phejanje jongailabü, hoba ngeikei ngeibü dambü lenlabü. 
18Aieilausi ngo ngühei shenetnyu kia, Laumangsühbüei ngo laiong aleko kia. 
19Chühashi, ngeibü shimung ho khün ayetbü jephot phatkei; ih haanbü jephot 
tegü thalabü lele ong kia. 
20Ngei hak hinlabü lele ngei laujan; Ngeibü sembung khop iptiashi hoba 
jongaitiashi. 

21 Ngei ho sudajada, ngei aoeibü thekei techühkho, ayingsi ngei aolakei 
nyensang tekukho. 
22Aieilausi ngei nyensang akuen, khei ayinglonga ngo kümbouei ngo tongde 
langlabü. 

 Job 33 

1Hobaje tou, Job, aiyinglaje yingsikei nyi sanoudambo ngei laubü ditshi, 
hoba ngeibü ngüh khümbo ditshi. 
2Tou chühashi, ngei kü sembung ipa; ngeibü lishangei laua. 
3Ngeibü maangpon tangbü shanga ngei laulabü, hoba ai ngühmai kho 
laulabü. 
4Mühghaü soushouei ngo küma, hoba pendou Thükenbou soushouei kü la 
langkei kuda. 
5Nyi thükalonga kü to jongaishi, kaibü ngüh linkeilinko lamleashi hoba 
kaishima. 
6Chühashi, Mühghaü thedanga no tegü ngokei kia, ngokei shungkung thamei 
kümbei. 
7Chühashi, no kü to yonganje tehüt, ayingsi ka to ngeibü ik yonganje 
ashatlabü. 
8Maimaitham nyi ngeibü nouei ditko laua, hoba nyi khei lauko ngei tida. 
9“Ngo hinseiakei, ngühkhüm aleilu, kü to shedbü aki, kü to shabü aki. 
10Chühashi, haoei kükhu limbo shabü shona, haoei ngo dangbou dogo 
weeida. 
11Haoei ngeibü youa lühmong jinkuda.” 
12Chühashi, ngei ka to lauda, no shedakei, aieilausi Mühghaü kho müt toje 
yaangbou. 
13Ailaibü nyi hao to tokyoko hai lauda, haoei ngeibü ngüh che ongkei 
ajongaida? 

14Aieilausi Mühghaüei che ninei joyoda, lausikei mütei kho aditenda. 
15Manga mangnak mangsanga nyeket louko yepjinei müt shena lengjinei. 
16Kheijinei haoenei müteibü nou ipbuda, hoba maangsangtila hatlenda. 
17Khei khunakshousi shedbü kümsilei ka kukenla shanga, hoba müt ka lilisese 
sungan apla shanga. 
18Haoeibü soushou püngkhün ka sungenla shanga, hoba haoeibü langkei 
insiaubu khümenla shanga. 
19Haoeibü yepshanga shat longbü danko hao thepetla hoba haoeibü lo to 
takbü athakda. 
20Hibü haoei shauayunga ameitida, hoba sembunga shaukeiyungkei ateikuda. 
21Haoeibü phe lemailela linda, hoba haoeibü lo tangto loushedda. 
22Haoeibü soushou heekhün nyangko, hoba haitibou jungto hauda. 
23To ai tükde ki kho müt la lenla shanga, hao yoa khuthük hangangbü che, 
youkobou che, hajar yoa che kialonga. 
24Hobaje haoei hao to onouko lauda, “Püngkhün to ayantiko hao litiashi, ngei 
hao shanga angthetbou che hapa.” 
25Haoeibü phe toukei nashou la yeingaida, hoba hao nashouabü jihsiphai to 
ngaida. 
26Haoei Mühghaü to welauda hoba haoei hao to sangu lenda; haoei Mühghaü 
thenyek olinbüei hapda; hoba haoei mütla saopobü ngaitikuda. 
27 Haoei müt thedanga chia lauda, hoba lauda, “Ngei shed shona, hoba 
tangan kibü komtida, lausikei haoei ngeibü shedbü thüng ashiakoe. 
28Haoei ngeibü soushou yemkhün to atlabü ka khümenkei, hoba ngeibü 
soushouei ngesakbü kho haplabü.” 
29 Chühashi, khübü pendou Mühghaüei kümda. 
30Khei haoeibü soushou püngkhün ka leingaila shanga hoba langkei ngesakbü 
hapla shanga. 

31O Job, maangkuashi, ngeibü ngüha leashi, ngei lenlepbü, ngüh tüang. 
32Nyi lenlabü at ongkei kialonga, kü la lenbü. Aieilausi ngei no tangtimang 
sühda. 
33Khei ayinglonga nyi ngeibü ngüha leashi, no semetham kiashi, hoba ngei ka 
la songsido ngüh lenlabü. 

Job 34 

1Tokei Elihuei Athakko laukei: 
2Kan songbüdobü shuong ngeibü ngüha leashi; hoba kan songsido kibü 
shuong ngeibü ngüh ditashi. 
3Aieilausi lishangei shik jep anchühbü tegü, nouei ngüh ditanchühda. 
4Sen shanga ai tükde ki kho senei pienkho; ai maibü kho sen yoa ngean 
phokho. 
5Aieilausi Jobei laua, “Ngo saopobü, hoba Mühghaüei ngeibü phejan soa. 
6Ngo tükde ong kisikei ngo khonkuda; ngei ngühkhüm aleiluko kiasikei, 
ngeibü mou ashengda!” 
7Dei tegü nyikubü yungbou Job tegübü ao ki? 
8Shedbü kümbü to thangbou lambü, hoba tokbüsungbü müt yoa paibü hao 
tegübü ao ki? 
9Aieilausi haoei lauda, Mühghaü to paplepbo kilabü kho müt shanga ai ku ki. 
10Hibü kan ditenbü shuong ngeibü ngüh ditashi, Mühghaüei amaibü kümbei 
dogo se? hoba pendou Thükenbouei shedbü kümlabü dogo kho ladangkei 
aying. 
11 Aieilausi müteibü kümsilei thüng hao la pailetbü kuda, hoba haoenei 
muthüng hapngaida. 
12Haü, maimaitham Mühghaüei amaibü akümda, hoba pendou Thükenbouei 
yepeiko mat ajemda. 

13Aoei haoeibü ik to kaodak kho kukei? ayingsi kaodak pendou on aoei hao la 
küntikei? 
14Haoei haoeibü soushou jembü jungto longeitimang sühalonga, hoba 
haoeibü hak jembü jungto leingaimang sühalonga. 
15Phe pendou liko maulabü, hoba müt thamngula ong yeilabü. 
16Hobaje nyi ditenbü kialongaje ho ditashi; ngeibü ngüh ditashi. 
17Aoei ngühmai mangsenda haoei songdakla thüklepsai? Hobaje 
ngühmaanglanbü hoba hauki yaangkibü nyi yuktilep lo? 
18Aoei Choba to, “No haangalongbü” dogo, hoba yaangenbü to, “Kan amai” 
dogo lauda? 
19 Aoei Chobaeibü shou to theachühda, ayingsi shalebü to aei keibü aweeida, 
aieilausi haoen pendou haoei kümbü shuong ki. 
20Mangde, khei haoen metuphanga haida, keibü shuong to ik atda hoba 
haoen mauda, hoba hauki yaangkibü shuong müteibü ik ayoko sunglangka. 
21Aieilausi müt haushang lam pendou to haoei chühda, hoba haoeibü younak 
pendou haoei hapda. 
22Shedbü kümbü shuong hushang nakthühbü ayingsi metuphang aki. 
23Aieilausi müt che Mühghaü jungto matjemla haula haoei chalou apakkuda. 
24Ngüh aphaneiko haoei hauki yaangkibü shuong netla yeitida, hoba haoen 
jeila lubü phoda. 
25Kho tegü haoei haoeneibü kümsilei ngean, hoba nangnak haoen 
khoknyinkuda hoba ngünnyinda. 
26Müt pendouei chühko kian, haoei müt amaibü shuong shieikoeda hoba 
ngümda. 
27Aieilausi haoenei hao phai asem, hoba haoeibü ngühkhüm che ongkei haü 
dogo aki. 

28Khei shalebü shuongei ngekbü hao jungto hautilabü, hoba akialebü shuong 
lemenbü haoei ditlabü lele. 
29Haoei küpjembo phoalonga, aoei hao yuktila? haoei haoeibü thenyek 
küplepalonga, aoei hao hapla? Phang che to yingasikei, müt che to yingasikei 
jetei ong. 
30Khei Mühghaü to ühütbüei song ataklabü; khei mütli shanga sung akila 
shanga. 
31Müt cheei Mühghaü to, “Ngei tükde shed shona, hibü touje nyibou shabü 
ashonlabü,” dogo thekuko lauasao? 
32Ngei ühüpbü shedbü lenbü; ngei shed shonan kialonga touje kho ngei 
ashonlabü, dogo mütei lauena sao? 
33Nyi dambü tegü haoei pailetbü kulep lo? Khoei nyi kho asungletda; 
aieilausi ngei aying, nyi pienjan, hibü nyi ai ngekei kho lenashi. 
34Ditenbü müt, khei ngeibü ngüha lebü songbüdobü pendouei kü to laulabü. 
35Jobei ai angeko lauda, hoba haoeibü ngüh songbüdobü ngüh tegü aying. 
36Jobei thon sühko laua tegüje maikhoulabü; aieilausi haoei amaibü mütei 
tegütham jongaida. 
37Aishanga haoeibü shedbü tokei liman haoei khulimbo meimeida; kün yoa 
haoei ik ipbo nyikuda, hoba Mühghaü khulimbo ngühshed angda. 

 Job 35 

1Kheijinei Elihuei athako laukei: 
2Nyi ho tükde dogo damda sai? Nyi no kho Mühghaü tokei saopobou dogo 
damda sai? 
3Kü shanga kho ai ku? Shed shonsi ashonsikei ngo ai ku dogo lauda? 
4ka to hoba kaibü thangbou shuong to ngei jongaikho. 
5Müh to chühangtiashi, hoba chühshi, hoba sangmei kho to tangko chühshi, 
kho ka to suokbou. 

6Nyi shed shonsi hao phangche yeida sai? Hobaje nyi ngühkhüm juong leilusi 
hao shanga kho ai? 
7 No saopobü yingalonga nyi hao la ai kuda? Ayingsi kaibü ik ka haoei ai 
hapda? 
8Kaibü khüpei langeibüei no tegübü ong khonkulabü, hoba kaibü saopobü 
kho müteibü shou che shanga ong ku. 
9Shieikoe yongkotham yingsije mütshuongei ngekda; haoenei hau kibü ka 
thuibü hida. 
10 Lausikei aoeikei hai alau, ngo kümbou Mühghaü lanei ki? Aoei nangnak 
chia kuda? 
11Aoei kaodak meisiau toje sen to aei lenda, hoba müh kabü au toje aei 
sangbüdobü yeitida. 
12Haoenei ngekda, lausikei amaibü hoba yonglamlili yingbü ka haoei 
ajongaida. 
13Maimaitham Mühghaüei amlangbü ngekbü aditda, ayingsi pendou 
Thükenbouei kho aweeida. 
14Kholonga nyi hao ühüpda dogo, ngühsidei kho hao thedanga kia dogo, 
hoba nyi hao haiteida dogo lauda longa lai hanbou weeida. 
15Hobaje tou hao khauangko pean achühsi, ayingsi shedbü yongan alamsi. 
16Jobei amlanga haoeibü sembung ipda; ai angeko haoei ngüh pühtida. 

Job 36 

1Tokei Elihuei athakko laukei: 
2Longche haiteishi, hoba ngei ka la lenkho; aishanga Mühghaü nyena ngei 
tokei lenlabü at kia. 
3Saabü ka ngei ngeibü songsido sungbalabü, hoba ngei ngo kümbou la 
saopobü kulabü. 

4Aieilausi maimaitham ngeibü ngüh amlang aying; songadoa benbüsoubü kho 
ka yoa kia. 
5Chühashi, Mühghaü hau kibü hoba aokei aweasüngko akida; Hao ditenbüa 
hau aeibou yaangkei. 
6Haoei amaibou langkei pyoda; lausikei khonsakbü la haoeibü janbü kuda. 
7Saopobou ka haoei haoeibü nyek alitida, lausikei Choba setshanga Choba 
shuong yoa haoei haoen ponpendou kitida, hoba haoen tonenda. 
8Hobaje haoei haoen thüngdanga phoalonga, hoba haoen khonsak lüha 
lapalonga. 
9Kheijinei haoei haoeneibü kümsilei lenda, hoba lilikhuia küma dogo haoenei 
ngühkhüm lulimbü lenda. 
10Tokei lenbü ditenlabü lele haoei haoeneibü noukhün ipbuda, hoba haoen 
shabü ka maangpon sepeiashi dogo ngühkhüm kuda. 
11Haoenei hao to ngüha lealonga hoba khangenalonga haoeneibü chalou 
püngbü juongbü hoba haoeneibü po olinbüa danlabü. 
12Lausikei haoenei ngüha ale longa, haoen inei maulabü, hoba songsido 
ühüpbo haoen maulabü. 
13Lausikei aoyouei Mühghaü to ühütda haoeneibü maangpona 
khauangmaangpok thanda; haoei haoen to khühsi dogokei haoenei thuila 
angada. 
14Haoen heshoudanga haida, hoba haoeneibü langkei himoua thonda. 
15Haoei khonku khonsakbü shuong haoeneibü khonsak danko khümenda, 
hoba khonku danko haoeneibü noukhün ipbuda. 
16Haübü thushed ka haoei no senetan, toket thangetbü akishang hopabü 
kaoen to leian haukhoulabü, hoba no shaubü yungbü khümsoka ai phokuda 
kho litkei aako yingkhoulabü. 
17Lausikei no amaibü matjembüei shenan kia; Matjembü hoba ngühmaiei no 
sühakei. 



1258 

 

 
   Saopobü Lai 

© 2002, Bible Society of India. 
 

 
 

 

18Aieilausi khauang longbü ka no suletan nyikubü chela yeibüla 
maangsangashi; hoba suletbü yaangbüei no ayingbü to tohauti. 
19Khon asakko hoto kaibü nyaksinam jetei yinglep lo? Ayingsi kaibü hau 
khümboei angeklonga hoto jetei yinglep lo? 
20Nangnak kho tewang, ai jihsiphaia phangshuong haoen kishang ka wapan 
apda. 
21 Maangsangashi, shabü aeto tohau; aieilausi nyi khonsak toje shabü bouje 
piena. 
22Chühashi, Mühghaü kho haoeibü haua tonenakei, hao tegübü lenbou ao ki? 
23Aoei hao la haoei kümlabü janletkukei? Hobaje aoei, “Nyi shedbü küma” 
dogo lauenkei? 
24 Haoeibü kümsilei hangenla tema, Laobou shanga mütei chia lauda. 
25Müt pendouei khüto chüha, mütei kho saabü ka hapda. 
26 Mühghaü kho yaangbü hoba senei hao angekei; Haoeibü po lajuche bakla 
athük. 
27Aieilausi haoei yungnyu ka deimen shependa; haoei khübü kho 
dangshettian langmen la yeitida. 
28Laobou müh ka yantida, hoba müt thükto apsileko attida. 
29Haü, sangmei tubü, hoba haoeibü neichem ka langmak maakbü, aoei 
ditenla thükkei? 
30Chühashi, hao kaijembo haoei langpon yantida, hoba yungnyu haübüa 
khoei yuklepda. 
31 Aieilausi khübü danko haoei phang shuong samda, haoei shausiyung 
apsileko kuda. 
32Ik jijihamei haoei langpon jungda, hoba chühletnyu phoshang to loutila 
haoei ngühkhüm kuda. 

33Langmak khoei hao maangpokbü lenda, hoba yeinakei haoeibü khauangbü 
lenda. 

 Job 37 

1Haoeikei ngeibü maangpon lühda, hoba ho kaoen ka tomjung satda. 
2Haoei ngüh longbü hoba haoeibü sembung ka longbü ngühlang kanei ditshi. 
3Mühnyuphang pendou aeto haoei kho hautida, hoba kaodak thon sühko 
haoei langpon hautida. 
4Kho phaia haoei ngühda hoba langh yaangbüei haoei langmak makda; hoba 
haoei langpon shuong kho asenetda. Haoeibü sembung ka haoeibü ngühlang 
ditda. 
5Mühghaüei haoeibü ngühei maangpanglabü che langmak maktida; senei 
ditenla athükbü kümsilei yaang haoei kümda. 
6Aieilausi haoei ninthu to, kaodaka atashi, tokei yeitoklangtok to atashi dogo 
lauda. 
7Mütshuongei haoeibü kümsilei ngelabü lele, haoei mütpem wekoeibü ik 
hatlepbuda. 
8Kheijinei meisiau juong yepshang to ngaida, hoba haoeneibü thüngshanga 
shaida. 
9Yungthang ka yeinak louda, hoba yungkük ka shakbü libü souda. 
10Mühghaüeibü hakei ninthu yeitida, hoba yungnyu yosiyaang kho ontolou 
aptida. 
11Haü, haoei sangmei shangtüngbü kho nemtida, hoba sangmeiei haoeibü 
langpon pontida. 
12Hobaje müt kibü kaoa haoei ai ong sakkulaje haoei kümla shanga, kho 
hitoche, hoba thito che, dogo haoei lolo leiyeiko kaitida. 
13Mühghaüei kaodak to lang kho mütshuong shieikoela ayingsi haoen to 
maangshikbü lenla yantida. 

14O Job, ho ditashi; atopeiko loashi, hoba Mühghaüeibü maangpanglabü 
kümsilei damanchühashi. 
15Mühghaüei ailai küman haoeibü kümsilei janda, hoba sangmei ngesak lai 
hauda nyi ngekeilao? 
16Müha sangmei lai tetyoyo iman ki, hoba Mühghaüei maangpanglabü 
kümbei ngekeilao? 
17Yungthang yeiei kaodak sangsembo hatlepnyu kijinei kaneibü neisimei lai 
lematham ki? 
18Thükaenei müh mangchüh tegü lenglengtham kibü kho pintila no hao yoa 
yoasao? 
19Senei hao to ai laula kho kü la lenshi; aieilausi sen to abenasou kisije senei 
seneibü ngüh ngühthenyenko akuen. 
20Ngei laulabü dogo hao to laulepsai? Ayingsi ngo suian apashi dogo müt 
cheei lauasao? 
21Hobaje tou mütshuongei müh shuong ngesakbü kho shangashatko ühüp, 
lausikei yeiei sousi khübü kho souan sattida. 
22Yungkük aeka shaüshaüponpon ngesakbü louda; Mühghaü to hatlamoklabü 
son kia. 
23 Pendou Thükenbou senei hao alamen, dei hoba matjembüa hao hau 
yaangbü; hoba saopobüei shenan kisije haoei shedbü mat ajemda. 
24 Hibü khoei mütshuongei hao to hatda; aoeibü maangpona songbüdobü 
dogo damda haoei weko aki. 

Job 38 

Bunyubouei Job to Jongaibü 

1Kheijinei yeinak ka Bunyubouei Job to jongaikei: 
2Ai angebü ngühei Mühghaüeibü dambü küplepkubü kho ao? 

3Sekokbü müt che tegü nyi tou shembe kaiashi, hoba ngei ka to phelabü hoba 
nyi kü la lenbü. 
4Ngei kaodak yaüjinei no lanei kikei? nyi ngean kialonga lenshima? 
5Nyi ngekeilonga aoei ho takletbü lamlekei? Ayingsi aoei ho thüka lüh 
jenkei? 
6Hoeibü thaonyu shuong kho lanei kekei? Ayingsi ho chemnyek laang aoei 
kekei? 
7Ladang ngeyang khanshoulitshou shuongei liko chia laukei, hoba 
Mühghaüeibü shousi shuongei olinbüa ngekkei? 
8Ayingsi yungnyu kümjinei, ladang kao kho paknyinkei kheijinei no lanei 
kikei? 
9Ladang ho shanga ngei sangmei nei kümbukei, hoba sholepbü nasaknei 
sangmeishangtüngbü kümbei. 
10Hobaje kho shanga leilang jakei, hoba koukap si thangtet kümbei. 
11Hobaje laukei, “Han sühko no louenkei, lausikei ho sühko ong hoba no lili 
yonglambü hanei nanglabü dogo laujinei no lanei kikei?” 
12Buknyet ka tat sühko nyi chalou ka ngeyang yeila ngühkhüm kuan 
chühakei sai? Ayingsi laobou jiha oshenngela kho nyi hao la lenalo? 
13Khei khoei kaodak pendou seilepla shanga, hoba kho ka amaibou kho 
wenan aplabü lele. 
14Bungümei ipsi shungkung kao mo lean jaksheibü tegü, hoba paa nei hambü 
tegü yeida. 
15Hobaje amaibou ka ngesakbü kho senetan phoda, hoba liliseseboueibü 
phem kho leiluda. 
16Yungnyu pakshang to no louakaoba lo? Ayingsi kokloka paiakao lo? 
17Haibü bakou shuong ka la lenakaoba lo? Ayingsi haibü yemkao koukhün 
lombouei no hapakaoba lo? 

18Nyi kaodak takletbü ngean phoakaoba lo? Nyi kho pendou ngealonga 
lenshima. 
19Nyi ngesakbü loushang ngekeilao? Ayingsi nakthühbü pakshang lanei ki? 
20Haoen lalokche hauan ki nyi lenla thükasao? nyi haoen kishang lam 
ngekeilao? 
21Kheijinei no bukakeibü nyi ngean kilabü, aieilausi no aeibou baushi! 
22No ninthu thanshang to atan chühakaoba lo? Ayingsi senlaang bung 
hapakaoba lo? 
23 Laobou no khonsak chalou hoba wapyo, hoba lason chalou shanga lamlean 
phokei. 
24Yei janyinshang hoba kaodaka chaangbou yei phinshang lamnyu kho lae 
ae? 
25Lang loula shanga lam aoei shemyetkei ayingsi langmak langpon shanga 
lam aoei jimyetkei? 
26Müt akishang, hoba sangliphang to lang loutila shanga. 
27Kaolong kao nembo nyaütila shanga hoba kaolina sangnyem yemtila 
shanga. 
28Langeibü bou kilao? Khülonga nangnak nindei aoei attida? 
29Aoeibü shimung ka ninthu laang longkei? Hobaje müh ka deihakei aoei 
senlaang paktida? 
30Dei kho laang la yeida, hoba yungnyu haübou kho shenda. 
31Pleiades khanshoulitshou kho nyi khühla, ayingsi Orion lüh kho nyi sengla 
thükkeilao? 
32Nyi Mazzarot kho haoeibü jihsiphaia longtila, ayingsi nyi Sap kho shoushou 
thonan leiyeila thükkei lao? 
33Nyi mühkabü ngühkhüm shuong ngekeilao? kaodaka ngühkhüm kho nyi 
kümbei lo? 

34Lang juong loutila shanga nyi sangmei to ngüh kaangko ngekda sai? 
35Nyi langpon to hauashi dogo sengkuda sai, hoba haoenei ka to, “Kün hanei 
kia dogo lauda sai?” 
36Aoei maangkaboua songsido jinkukei? Ayingsi aoei maangpona ditenbü 
kukei? 
37Songeidoei aoei sangmei kho wela thükkei, ayingsi aoei mühkabü thungdou 
ka yeian jinkula thükkei? 
38Tham kho kaangkhütham apjinei, tham on kho khangyu khümda lo? 
39Molosaonyu nyunyu hoba molosaonyu meiloushou haoen thüngshanga 
hoba tokei kolama thoan kijinei. 
40Nyi nyunyu shanga shausiyung lambulep sai, ayingsi meiloushoueibü shi 
shentikulep lo? 
41 Shoushou shuongei kü to wiyojinei, hoba shausiyung akiko mühei haijinei, 
aukhumakmak la aoei haoeibü shausiyung kuda? 

 Job 39 

1Yaoei shoushou ladang shatda nyi ngekeilao? Nyi meishiei shoushou shatbü 
haplao? 
2Haoenei shoushou lit ladüng künda nyi weanchühlao, ayingsi haoenei 
shoushou shatbü jih ngekeilao? 
3Haoenei youkükei thungetan shoushou shatda, hoba haoeneibü khonsak 
thontida. 
4Khübü kho khongthua yama chingenda, haoen satda hoba alongaida. 
5Yam kabü gadu kho aoei litikei, ayingsi yam kabü gadu aoei sengkei? 
6Ngei aola yamlamang kho chem la lela kukei? Hobaje jem kao kho ao 
kishang la kukei. 
7Haoei sangnyu lemenbü kho nyikuda, ayingsi kümbuboueibü ngüh aditda. 

8Shongh kho haoeneibü lamshaushang, hoba haoei nyem sangtüngbü 
lamshauda. 
9Mühghaü ngou paangei no khangenlep lo, ayingsi mühghaü ngou paang 
kaibü masu chema yepbulep lo? 
10Nyi mühghaü ngou kho lühei phenan sek laütilep lo, ayingsi ka phainei 
haoei sek laükulep lo? 
11Hao hau yaangsikeinyi hao to mailem kilep lo? Nyi kaibü kümsilei yaangbü 
kho haola 
12Kaibü youshou haoei sungbakulep hoba bunga khübü kho yoshaikulep 
dogo, nyi hao to maanglem pholep sai? 
13Ostrikeibü kaak kho maisho pinda, lausikei khübü kho lolenshangeibü kaak 
to takteiyola athük. 
14Aieilausi saoei saoeibü tei kaoa teida, hoba khübü kho phetsena paaktida. 
15Hobaje kho lubüei leilutikulabü dogo, hoba yamkabü meisiauei 
naknyinkulabü dogo adamenda. 
16Saoeibü shoushou kho haoeibü ayingbü tegütham maang akuko jungeida, 
saoeibü kümsilei kho amlang ong aikei hatko aki. 
17Aieilausi Mühghaüei sao la songsido aku, hoba ditenbü phejan ajanletku. 
18Khei yingsikei ladang saoei laangla saoeibü kaak binda, saoei koli si khünei 
setbou la nyikuda. 
19Nyi koli la hau kuda sai, nyi haoeibü ngem kolieibü wiei shentikukei sai? 
20Hao hatlamoklabü che soumo kian wijinei koksüng tegü nyi lühtida sai? 
21Haoei pholia olinbüei saiyeida, hao hau kiko insiaubu to shuokla hauda. 
22Haoei hatlamoklabü kho haü dogo aki, hoba haulo üangda. ayingsi in ka 
phai asukda. 
23Laophot, aupu, hoba ngatsim hao to. 

24Khau longbü hatlamoklabü hao to hapda, ayingsi teklaang metjinei hao 
atopeiko akienda. 
25teklaang metbü weko haoei, “Aha” dogo wida hebü ka haoei lason 
leiyeibüei oihinbü hoba leilangbü shuong laphetda. 
26Kaibü songsido danko aulu pijung hauda, hoba yungthang aeto kaak sengda 
sai? 
27Ayingsi kaibü ngühkhümei wekekshouei seengjung angan kui suokbüa hap 
kümda sai? 
28Hao laanglip longlenga kida, hoba shongh khua hao kishang kia. 
29Müh khüka haoei shausiyung lambo chühda; saabü ka haoei chühenda. 
30 Haoeibü shoushou shuongei sii yungda; hoba lanei haibü mang ki, khünei 
hao kia. 

Job 40 

1Tokei Bunyubouei Job to laukei: 
2Aoei nyen shada haoei pendou Thükenbou to tokyolep lo? Aoei Mühghaü to 
pheyophanyoda hao la kho jongaitiashi. 

Job 

3Hobaje Jobei Bunyubou to jongaiko laukei: 
4Chühashi, ngo ai amu, ngei ka to ai jongaila? Ngei kü sembung küpbho. 
5Ngei che laua, haü, nyinei sühko, lausikei khüaei, ajongailabü. 
6Kheijinei Bunyubouei Job to yeithu yeinak ka jongaiko laukei. 

Bunyubou 

7Hau kibü müt che tegü shembe kaiashi; ngei ka to phelabü hoba nyi kü to 
jongailabü. 
8 Nyi khei ngeibü ngüh jongaibü aweeilabü si? No matmailabü nyena nyi ngo 
yuktila se? 

9Ka la Mühghaüeibü ik tegü yemakei si, hoba nyi haoei tegü langmak yaang 
maktila thükkei si? 
10Lala, no soumo hatko hele leanchühshima, hoba soneikangko neisimei 
leanchühshima. 
11No khauangbü kho hansho limtishima, hoba aoyou yonglam lilida pendou 
to chühko haoen yandishi. 
12Lilisesebü pendou to tangko chühko haoen yantiashi; müt amaibü kho 
haoen loshang ka nakan yantiashi. 
13Thama haoen liko küplepashi; haoeneibü thenyek nongbüa küplepashi. 
14Kheijinei ong ngeikei no sanglabü, khei kaibü mai ikei no khümenalonga 
dogo. 
15Tou kaomaang thunyu meisiau yaangbou kho to chühshi, laobou no tegü 
ngo kümbei, masu pongsuei tegü haoei sang shauda. 
16Haoeibü hau shenjanga kia, hoba haoeibü sei kho haoeibü shimung phejaka 
kia. 
17Cedar bu tegü haoeibü mei topeida; haoeibü youshi phejak kho 
shouloutham kia. 
18Haoeibü lo chisaknam tegü, haoeibü yousi ik namju tegü. 
19Mühghaüei kümbü yoa hao kongnyubou; aoei hao kümbei, haoei hao in 
nyangko sungbatishi. 
20Aieilausi shonghei hao shanga shausiyung longtikuda, khünei meisiau 
pendou louyoda. 
21Leilang chipen phanga haan yua, hoba thima hao da. 
22Leilang chipen longei hao yeme koulepda; yungko kabü chipen shuongei 
hao kailepan kia. 
23Chühashi, shumang che hao deikhang shenko akoulonga hao amokda, 
Jordan shumang haoeibü deikoushang sühko sopsikei hao maangleman kia. 

24Aoei haoeibü nyek thutian, ayingsi namsungei haoeibü kunga paiko sepan 
lapla? 

 Job 41 

1Nyi ngau yaüjinei molojisang senenlep lo, ayingsi haoeibü lishang janglühei 
phenan yantileplo? 
2Nyi haoeibü kunga jolüh lean jinkuenlep lo, ayingsi ngau yaüjinei haoeibü 
kaoshang sepyetkuenlep lo? 
3Haoei ka to annebenko sulepjalep lo, ayingsi ka to ngüh inyaibü laulep lo? 
4Nyi hao ponpen shanga kaibü sambü la leashi dogo, haoei ka yoa 
theyolanyoulep lo? 
5Au che to louyobü tegütham nyi hao to louyolep lo, ayingsi kaibü sambüsao 
shuong shanga phenan pholep lo? 
6Ngaulapbü shuongei haoeibü namton kho noyolep lo, namyaknamseibü yoa 
haoenei hao wapnyinan yaklep lo? 
7Namju simbüei nyi haoeibü khon sepyetenlep lo ayingsi haoeibü khu 
ngausepjinei sepyetenlep lo? 
8Nyi hao to meitian ong chühshi; hoba latetche wapyoenlaje damanchühshi; 
nyi hao to nyibou akümenlabü. 
9Chühashi, hao to meitibü maanglem aki; hao to chüh ong chühbüeikei 
hatda. 
10Hao to aoeikei ameitienlabü lele hao aeibou sekbülakbü; kholonga aoei hao 
thedanga loenla? 
11 Ngei shemngailabü lele aoei kü to tokyokei? Nühnyu phanga kibü ajanjan 
pendou kho ngeibü. 
12Haoeibü yousi ik haoeibü hau yaangbü, ayingsi hao süngsilop maibü shanga 
ngei alauko akilabü. 



1268 

 

 
   Saopobü Lai 

© 2002, Bible Society of India. 
 

 
 

 

13Aoei haoeibü tangnei hangletkula thükkei? Haoeibü khon shangbü nyangko 
aoei loenkei? 
14Aoei haoeibü sembung koukhün shuong ipla thükkei? haoeibü hau 
kaijembo hatlamoklabü kia. 
15Haoeibü shenjang aih tegü shangtüngbüei, kaangkhühtham nitshokan kia. 
16Kaanglang to yei hansho ongkei ütlabü lele, cheei che to nityoan kia. 
17Khübü kho cheei che to shenyoan kia, abangnyinlabü lele khübü kho 
phopyoan kia. 
18Haoei haatji shijinei wanlong longda, hoba haoeibü nyek kho ngeiyangbü 
chanyu saklangbü tegü. 
19Haoeibü sembung ka wan longda, hoba wanlüh pakda. 
20Wanmanga nyakchak tühjung longbü tegü, 
21Haoei hakhinjinei wankaka wan metenda, hoba haoeibü sembunga wanlüh 
longda. 
22Haoeibü hau haoeibü ngüma kia, hoba hao thedanga hatbüei tomda. 
23Haoeibü phe phejak shuong chela yeiko khangyoakei Khübü kho 
kaangkhühtham aleilulabü lele kia. 
24Haoeibü maangpon laang tegü kaangbü; haü, inulaang tegü kaangbü. 
25Hao meimeijinei hauki yaangkibü shuong hatda; Hatbülühbüei haoen 
maangngouda. 
26inei hao to wapsikei ütda, ayingsi aupueikei, laojineikei hoba namju 
simbüeikei ai ayingda. 
27Haoei namju kho youho tegü, hoba chinam kho busha hima weeida. 
28Laojinei hao shian asattienda, laang shuongkei jutho hima yeida. 
29Injuei subü kho youkung hima weeida; hoba aupuei sujinei nyikuda. 
30Haoeibü shimung maangaenei akbü laang tegü kia, thima haoeibü yepshang 
kho kolei kümbü tegü lin lin kia. 

31Haülangbü khünei haoei chak che tegü tühjung longdida; haoei yungnyu 
kho onang hima yeitida. 
32Haülangbou kho ashentibü tegütham, hao phainei haoei lamnyu kho 
soneikangtiko longtida. 
33Kaodaka aitokei ühütbü, hao tegübü meisiau aikei küman aki. 
34Yaangenbü pendouei hao to hatda, lilisesebü pendou thüka hao Choba. 

Job 42 

1Kheijinei Jobei Bunyubou to jongaikei: 
2 Nyi pendou kümenkei dogo, hoba kaibü dambü aikei senetan aphoen dogo 
ngei ngekei. 
3Songsido akibü ngühei Mühghaüeibü dambü küplepan phobou kho ao? Hibü 
ngei aditenko laua, hoba ngei aditenko maangpanglabü shanga laua. 
4Sanoutambo ditashi, hoba ngei laukho; ngei phekho kü la lenbü. 
5Ngeibü nouei ong ngei ka shanga ditkei, lausikei touje ngeibü nyekei no 
hapda. 
6Khoei, ngeibü laubü sheda dogo theletda, hoba thamngu si tap thüka setan 
ngo maangpon sepeida. 

Ngühküp 

7Hobaje ho tegü longkei, Bunyubouei Job to joyokhüman phaia,Bunyubouei 
Teman bou Elifaz to laukei, no khulimbo hoba ka thangbou kasiham 
khulimbo ngo khauangda, aieilausi Jobei laubü tegü kü shanga ai janbü ki, 
kho kasiei alau. 
8 Hobaje tou, masu pongsu nyet hoba lon paang nyet jungan ngeibü sambü 
Job jungto hauashi, hoba kan shanga juokbü lembü lemashi, hoba ngeibü 
sambü Jobei kan shanga welautiashi; aieilausi ngei kan to kanei kümbü hima 
aonouko ajungeilabü lele ngei haoeibü welau sungletlabü; aieilausi ngeibü 
sambü Job tegü kü shanga ai janbü ki kho kanei alau. 

9Hobaje Teman bou Elifas si Shuhai bou Bildad hoba Namat bou Zofar 
hauan Bunyubouei laubü tegü kümbei. Hobaje Bunyubouei Job sungletkei. 
10Hobaje haoei thangbou shanga welaukujinei Bunyubouei Jobeibü thu 
jaksheikukei, hoba Bunyubouei Job la shaangla kibü to phejan nyiei aei 
kuyokei. 
11Hobaje haoeibü jaisina pendou hoba nousina hoba shaangbü ngeyobü 
thangbou pendou loukei hoba haoeibü chema hao yoa lem likei, hoba 
haoenei hao yoa haoeibü onat janyokei hoba Bunyubouei hao to amaibü 
sühtikubü pendou shanga maangpon haksotikei, hoba haoen mütpem wekoei 
nam shibang hoba honeibü ikjikhap che che kukei. 
12Hobaje Bunyubouei Jobeibü langkei shaangbü toje phaila aei haükukei, 
hoba kho tegü sanlon hajar anthüklei, ut hajar lak, sek shapbü masu pongsu 
dang hajar che, hoba gadu pi saoen hajar che dogo haoeibü yeikei. 
13Hobaje haoei bousu shou nyet hoba yaksa shou sem kikei. 
14Hobaje haoei noushounyu nyen Jemima nyenkei, mütaonyu Kezia nyenkei, 
hoba napeinyu Kerren-happuk dogo nyenkei. 
15Hobaje Jobeibü yaksa shou tegü kaodaka hemaisaomai yaksa aokei akitei; 
hoba haoeneibü bouei haoeneibü jaisi shuong to liko phet kukei. 
16Kho phaia Job po saonyet salang kikei, hoba meten lei sühko hoba shiho 
sühko hapbei. 
17Hobaje Job chalou benbüa baushi sinan haikei. 

Nyensang Chia 

Nyensang Chia 1 

LE CHEBOU 
(Nyensang Chia 1-41) 

Tükdebü Olin Maangmai 

1Ao amaibü shuong songahona apaida, hoba shabü shuong lama aloda, hoba 
nyikubü setshanga asetda kho müt haübou. 
2Lausikei Bunyuboueibü ngühkhüma hao senyühshemda, hoba haoeibü 
ngühkhüma change nangnak daman chühda. 
3Hao kho yungkoa kebü bunyu che phatkei, laobouei poang hongjiha lang 
hekkuda, hoba haoeibü ikkei ayuida, Haoei kümbüleibü pendoua 
naangmaida. 
4Amaibü shuong kho tegü aying, lausikei haoen youshou sho yeiei soulangbü 
phatko ki. 
5Hibü amaibü shuong matjemshanga alolabü, ayingsi shabü shuong saopobü 
shuong thangyena alolabü. 
6Aishanga Bunyubouei saopobü shuong lamnyu ngekei; lausikei amaibü 
shuong lamnyu maulabü. 

Nyensang Chia 2 

Mühghaüei Pienbü Choba 

1Phangshuong aila lemenyoda? Hobaje mütshuongei amlangbüa huon takda? 
2Bunyubou hoba haoei pienbü khulimbo kaodak Choba shuongei loda, hoba 
songdakbü shuongei liko huon takda hoba lauda. 
3“Senei haoeneibü lühkhüh sengkukho; hoba haoeneibü khühbü sen ka 
sungan apakho.” 
4Khuthüka setbouei nyikuda, Bunyubouei haoen yuktilabü. 
5Kheijinei haoei khauangko haoen to joyolabü, hoba hao aeibou maangto 
shatko haoen khonkutilabü. 
6Khei yingasikei, Zion ngeibü saopobü sangnyua ngei ngeibü Choba settia. 

7 “Ngei ngühkhüm shanga kho lenkho,” Bunyubouei kü to laukei, “No kü 
shou. Tat ngei no bukkei. 
8Kü ka hiashi, hoba phangshuong kho ngei ka la phetphanla kulabü. Hobaje 
kaodak thonbü sühko ka shangabü yingla kukho. 
9Nyi haoen namjuei leilutikulabü, nyi haoen jakyaübüeibü chak tegü 
ngümnyinkulabü.” 
10Hibü, O Choba shuong, kan songsihon kiashi; Kan kaodak matjembü shuong 
maangsangashi. 
11Bunyubou to hatjihatko khangenashi, hoba lühjilühko olinashi. 
12Hao khauang alonglabü lele hoba lamnyua kan amaulabü lele shou to 
sembung shepashi. Aieilausi hao tongde khauanglabü; hao to maanglembü 
pendou kho haübou. 

 Nyensang Chia 3 

Thuibü shanga Ngeyangbü Welau 

1Bunyubou, ngeibü dangbou labou shuong lai juongkei! juong kü khulimbo 
meimeida! 
2Kü soushou shanga juongei lauda, “Mühghaü ka hao shanga thuibü aki.” 
3Lausikei, O Bunyubou, no ngo kaijembo aih ki, no ngeibü soneikangbü hoba 
ngeibü khu tonenbou. 
4Ngei ngeibü ngühei Bunyubou to ngekda, hoba haoei haoeibü saopobü 
shongh ka kü to jongaida. 
5Ngo lengda hoba nyeket shida; ngo tokei pida, aieilausi Bunyubouei ngo 
senetda. 
6Ngo khulimbo kaijembo lobü shuong, hajar hajar to ngei ühütda. 
7Meimeiashi, O Bunyubou, ngo khümenashi, O ngeibü Mühghaü; aishanga 
nyi ngeibü dangbou shuong pendou to omlanga ipda. Nyi amaibü shuongeibü 
hauh leilutikuda. 

8Khümenbü Bunyuboueibü kaibü haülabü ka mütli shuong thükto yingshi! 

Nyensang Chia 4 

Chasem Thuibü shanga Welaubü 

1O ngeibü saopobü Mühghaü, ngei ngajinei kü to jongaikai. Ngo khonsaka 
kijinei nyi kü to thuida. kü to sanoudamkai hoba ngeibü welau ditshi. 
2O mütshuong, lalokche ngeibü soneikangbü yantila? Kanei lalokche 
amlangbü sanoula, hoba yepeijawebü lamla? 
3Lausikei Mühghaü to hatbü müt Bunyubouei hao shanga saüenan shanenan 
phoakei dogo ngeashi. Ngei Bunyubou to ngajinei haoei ditda. 
4Khauangashi, lausikei shed teshon; kaibü yepshanga kaibü maangpon yoa 
joyoashi, hoba sangsembo kishi. 
5Saopobü lembü kuashi, hoba Bunyubou to maanglemashi. 
6Juongei laulabü, Aoei kün to denche maibü lenla, O Bunyubou, kaibü ngesak 
kü to haukushi. 
7Haoen youshou si ih aei yeijinei olinbü to aei, nyi kü maangpona olinbü 
jinkua. 
8Ngo haksoko lengkho hoba nyeket shikho; aieilausi, Bunyubou, nyi ong ngo 
satentida. 

 Nyensang Chia 5 

Khümet Angetla Welaubü 

1O Bunyubou, ngeibü ngüh to nou haangbü, hoba ngo maangnoubü to 
damanchühbüma. 
2Ngeibü Mühghaü hoba Choba, ngeibü ngüh ditkushi! 
3O Bunyubou ngeyang nyi ngeibü ngüh ditda, ngeyang ngei ngeibü welau ka 
ae yeitilabü hoba haiyeilabü. 
4Aieilausi no amaibüa maanghaibü Mühghaü che aying; ayingsi amaibüei ka 
yoa akilabü. 

5Yonglam lilibüei ka thedanga alolabü, nyi shedbü jungeibü pendou to 
mangsenda. 
6Yepeijawebü shuong nyi mautida; Bunyubouei sii mühbü shuong hoba 
khüpbü langbü müt mangsenda. 
7Lausikei ngoje kaibü sanou yaangbü danko kaibü chem to lotlabü ka to 
soumo hatko ngei kaibü saopobü lembü chem ae lemlabü. 
8Ngeibü dangbou shuong kia, hibü O Bunyubou, nyi ngo kaibü saopobüa 
leishi; kü thedanga kaibü lamnyu tangsheitham yeitikushi. 
9 Aieilausi haoeneibü sembunga ngühmai aki; haoen maangaenei aeibou 
leiluan kia; haoeneibü sanglou ipan kibü heedang ki, haoeneibü lishangei 
yepeijawebü ong sangda. 
10Haoen shedbü dogo weeiashi, O Mühghaü, haoen jembü chemphang 
songlen ngühei tuongtiashi, Haoen shedbü juong yoa apashi, aieilausi 
haoenei ka khulimbo meimeikei. 
11Lausikei aoyouei ka to maanglemda, haoen pendou olintishi; olinbüei 
haoenei ponpen chia lautiashi, hoba nyi haoen khümenshi. Tokei aoyouei 
kaibü nyen sanouda, haoen ka to olintishi. 
12Aieilausi nyi saopobü shuong haükuda; O Bunyubou, aihei tegü kaibü 
maangshikei nyi haoen kaplepda. 

Nyensang Chia 6 

Khonsak Jihsiphaia Thuibü Hiko Welaubü 

1O Bunyubou, no khauangbüei kü to tühak. 
2kü to sanou damkai, O Bunyubou, aieilausi ngo semthetda; O Bunyubou, ngo 
maitibü, aieilausi ngeibü loa phamda. 
3Ngeibü soushoukei aeibou lomai ngokda; lausikei nyi, O Bunyubou, kü to 
thuila lalokche haiyeila? 
4Kaiya, O Bunyubou, ngeibü langkei khümenashi. Kaibü üeisanouei ngo 
khümenashi. 

5Aieilausi yemphem maanga no damenlabü aki; Sheola aoei no sangla? 
6Ngo wibüei ngo mangtia; you weko ngo kü yepshang nyeksiei piyung kouda, 
ngeibü nyeksiei kü yepshang nemanshemda. 
7Maangto shatbüei ngeibü nyek mangda, ngeibü dangbou shuong kibü 
haangjung ngeibü nyek pokda. 
8Kan shedshonbü pendou kü ka kukashi; Aieilausi Bunyubouei ngo haapbü 
ngühlang dida. 
9Bunyubouei ngei subüjabü ditda; Bunyubouei ngeibü welau sungletda. 
10Ngeibü dangbou shuong pendou himou bautilabü hoba aeibou khonkulabü. 
Haoen sepeilabü, haoen mangde himoulabü. 

 Nyensang Chia 7 

Tangbü Janbü shanga Welaubü 

1O Bunyubou, ngeibü Mühghaü, ngo ka to satetlangda; ngo shieibü pendou 
ka ngo püetashi hoba ngo senetashi. 
2Khei ayinglonga haoenei ngeibü langkei molosaonyuei jitnyinbü tegü 
senetbü aokei akiko netla yeiko jitnyinlabü. 
3-4O Bunyubou, ngeibü Mühghaü, ngei ho küman kia longa; kü to shedbü 
shabü kian kialonga, kü thangbou la amaibü kungaian kialonga, haü, ai 
ayingbüa ngei ngeibü dangboueibü soan kialonga, 
5dangbouei ngeibü langkei shieitiashi hoba ngo laphettiashi; haü, hao la 
ngeibü langkei kao la yeiko nakeitiashi; hoba ngeibü nyenhang thamngua 
kitishi. 
6O Bunyubou, no khauangbüa meimeiashi; ngeibü dangbou shuong khauang 
khulimbo nyi phonenashi; hoba kü shanga laksepashi, nyi matjem lamlea. 
7Hobaje phangshuong dan no kaijembo kamsheitiashi; hoba haoen thüka no 
thükaenei setashi. 
8Bunyubouei phangshuong matjemda, O Bunyubou, ngeibü saopobü thüng, 
hoba ngo ngühmaanglanbü thüng kümat jemashi. 

9Amaibü dan amaibü thonshang to loutishi, lausikei nyi saopobü shuong 
kaangngaitiashi; aieilausi saopobü Mühghaüei songsido hoba maangpon 
takteida. 
10Ngeibü aih Mühghaü yoa kia; haoei maang tangbü shuong püetda. 
11Mühghaü saopobü matjembou ki, haü, chalou angboua khauangbü 
Mühghaü che. 
12Mütei maangpon asepei longa, haoei jembü in ulabü; haoei jembü lau büha, 
hoba kho lamlea, 
13Haoei tokei hao shanga haibü longtibü peisilei lamlea; haoei jembü laujin 
wanthonbü laujinla yeitida. 
14Chühashi, asaopobü mütei shia shabü künda, haü, amaibüei hao mang 
akongko yeia, hoba jim akibü buka. 
15Haoei püngkhün che thuan yeia, hoba haoei thubü püngkhüna hao atan kia. 
16Haoeibü kümsilei amaibü hao jungto sepeinyu ngaida. Hobaje haoeibü 
kaangbü sekbü kümsilei haoeibü khua thonda. 
17Haoeibü saopobü thüngei Bunyubou sanglabü; hoba 
thükkabou Bunyubou nyensang chia laulabü. 

Nyensang Chia 8 

Mühghaü Soneikangbü hoba Müteibü Nyensang 

1O Bunyubou, küneibü Bunyubou, kaodak pendoua kaibü nyen lai 
yaangenkei! Nyi kaibü soneikangbü müha longtiakei! 
2 Kaibü dangbou kisije, kaibü dangbou shuong hoba phoklambü ngüh üangko 
aptila shanga nasak si senyungbü sembung ka kaibü hau longtia. 
3Ladang nyi kümbü kaibü müh, nyi kümbü kümsilei, litnyu si 
khanshoulitshou shuong ngei chühlaje 
4nyi maang kulabü lele mütkei aima lo; hoba nyi thounoulabü lele mütkei 
aima lo? 

5Aieilausi nyi hao Mühghaü to hanshoei ong phangkabou kümbei; hoba hao 
la soneikangbü hoba nyenhangei khun hankuda. 
6Kaibü ikhümiklei shuong thüka nyi hao bunyu yeitia; nyi haoeibü you 
phanga ajanjan pendou phokua. 
7Sanlon hoba masu, haü yamkabü meisiau, 
8mühkabü aushuong hoba yungnyua kibü ngau ai ong yungnyu lam danko 
paida, pendou thüka hao bunyu yeitia. 
9O Bunyubou, küneibü Bunyubou, kaodak pendoua kaibü nyen lai 
yaangenkei! 

 Nyensang Chia 9 

Mühghaü Ngühmaanglanbü shanga Nyensangkubü 

1Ngeibü maangpon pendouei ngei Bunyubou sangkho; kaibü maangpanglabü 
kümsilei pendou shanga ngei sangkho. 
2Ngo olinko hoba ka to lembho: O Thükkabou, ngei kaibü nyena nyensang 
chia laukho. 
3Ladang ngeibü dangbou shuong sepeikei, haoen ka thedanga phaiyetkei 
hoba maukei. 
4Aieilausi nyi ngeibü janbü hau hoba kü shanga senetan phokua; Choba 
setshanga setan nyi ngühmaanglanko matjemda. 
5Nyi küksithang to haka, nyi amaibü mautia. Nyi haoeneibü nyen thon akiko 
haman apa. 
6Dangbou shuong thonan apa, haoen thon akiko leilua. Hobaje nyi thükenbü 
sangnyu shuong, haoeneibü nyenshenkei maua. 
7Lausikei Bunyuboueije thon akiko songdakda. Matjemla shanga haoei 
haoeibü Choba setshang lamlea. 
8Hobaje haoei saopobüei kaodak matjemlabü. Haoei phangshuong 
ngühmaanglanko matjemlabü. 

9Bunyubou kho tokei naklepbü shanga satenshang yaangbü, Hoba khonsak 
jiha satetlangshang. 
10Hobaje aoyouei kaibü nyen ngekei, haoenei ka to maanglemlabü; 
aieilausi Bunyubou, nyi no lambü shuong ananglet. 
11Ziona kibü Bunyubou nyen sangashi, chia lauashi. Haoei kümbüleibü 
kümsilei shuong mütshuong yoa ngekletkushi. 
12Aieilausi aoei sii shanga phoklamda haoei haoen damenda, shalebüei 
ngekbü haoei amada. 
13Ngei Zion nouyangshou bakhüna, kaibü nyensang pendou lenlabü lele hoba 
ngo kaibü khümenbüa olinlabü lele; 
14O Bunyubou, kü to onoukai! kü to mangsenbü dan ka hapshaubü ngeibü 
khonku to chühkai! Ngo haibü bakhün ka senenashi. 
15Jembüei thubü püngkhün to phangshuong atetakei; haoenei sanbü sunga 
haoeneibü you minakei. 
16Bunyubouei jembü lolo jembü shanga ngetia; haoei matjem kua, amaibü 
shuong lulueibü ikkümikleia mina. 
17Mühghaü maabü phangkei pendou yoan, amaibü shuong Sheol to 
koulanglabü. 
18Aieilausi akialebü ponpenje maan üplabü; hoba shalebüeibü maanglem 
thon akikoje amaulabü. 
19O Bunyubou, meimeiashi, mütla tethükti, phangshuong ka thedanga 
matjemashi. 
20O Bunyubou, haoen hatbü lühbüa phokushi, phangshuong la haoen müt 
ong yingkei dogo ngetiashi. 

Nyensang Chia 10 

Ngühmai Matjem shanga Welaubü 

1O Bunyubou, aila no saabüa loan kida, khonsak khonku jihsiphaia no aila 
huan apda? 

2Amaibou lilibüa shalebü khap lapan shieida; haoeneibü lamthena haoen 
laptiashi. 
3Aieilausi amaibouei jembü maangponei mangsühbü shanga yonglamda. 
Hobaje aeilam aeiphopbüei Bunyubou asungletda hoba nyikuda. 
4Amaibouei lilibü thenyek yeman lauda, haoei Mühghaü alamlabü. Haoei 
dambü pendouei Mühghaü aki dogo lauda. 
5Haoeibü kümsileije ponpen shoulobü, kaibü matjem haoei ühüpbo saabüa 
kia. Khei haoei haoeibü theshoubou to nyikuko lauda. 
6Haoei jembü maangpona lauda, “Ngo atopeilabü; meten pendoua ngei 
khonku akühshoklabü.” 
7Khüksiuok hoba khüpbülangbü hoba shieikoeei haoeibü sembung shenakei; 
amaibü hoba shedbü shabü haoeibü lishanga kia. 
8Haoei sangnyua thoan haiteida; ühüpshanga haoei shedbü akibü haitida; 
thuibü akibü shuong khulimbo haoei nyekjok phanga semda. 
9Molosaonyuei ühüptiko thobü tegü haoei thoda; shalebü lapla haoei 
haiteida; Ladang shalebü haoeibü sunga minlaje haoei hao lapda. 
10Haoei thopjung ngaida, hao khüpetda; hoba thuibü akibü shuong, 
haoeneibü hau kibü mütshuong thedanga tuongetda. 
11Haoei haoeibü maangpona lauda, “Mühghaüei maan apa! Haoei jembü 
thenyek huda, haoei kho ladangkei ühüplabü!” 
12Meimeiashi, O Bunyubou, O Mühghaü, kaibü ik shingashi, khonkubü tema. 
13“Nyi kho aphelabü” dogo aila jembü maangpona lauko, aila amaibüei 
Mühghaü la nyikuda? 
14Nyi ho hapda, haü, amaibü hoba maangalanbü kaibü ika hatlepla nyi 
hapda. Thuibü akibü shuong ka phangto lotda; bou akibü shuong shanga no 
haoeneibü thuibou. 
15Amaibü hoba shabü jungeibü phem nyi leilukushi; khümbo alamen shongko 
nyi haoeneibü amaibü kho lamenashi. 

16Bunyubou ponpen thon akiko Choba kia; phangshuong haoeneibü kao ka 
maulabü. 
17Bunyubou, nyi ea aoabü shuongei mangsühbü ditlabü, bou akibü si 
naklepbü shuong matjemla shanga. Kaodaka kibü mütei touje khonsak 
akulabü lele. 
18Nyi haoeneibü maangpon hau kitila nyi kaibü nou haangkulabü. 

 Nyensang Chia 11 

Bunyuboua Maanglem 

1Ngei Bunyubou to nongda, kholonga, “Kaibü shongh to au tegü satashi,” 
dogo kanei ngeibü soushou to lai lauda? 
2Aieilausi chühashi, maangtangbü to nangnak kipla amaibouei lau bühda. 
Haoenei laupüka laujin takda. 
3Chemshang leiluan apalonga, Saopobü mütei ai kümenkei? 
4Bunyubou kho haoeibü saopobü Lembüchema kia, Bunyuboueibü Choba 
setshang khuthüka kia. Haoei müteibü shousi shuong to jembü nyekei 
chühda, jembü nyek khopei takteida. 
5Bunyubouei saopobü müt si amaibü ham takteida, lausikei amaibou hoba 
ikshatbü kümsilei to sanoubü haoei mangsenda. 
6Amaibou la haoei sung yantikulabü, wan hoba longko kibü wansat laang 
hoba longbü yei haoeneibü thung phejan kilabü. 
7Aieilausi Bunyubou saopobü ki, hoba haoei saopobü kümsilei sanouda; 
maangtangbüei haoeibü thenyek to chühlabü. 

Nyensang Chia 12 

Thuibü Mangsühko Welaubü 

1Kün to thuikai, Bunyubou! aieilausi touje Mühghaü to hatbü akiko apa; hoba 
maanglemenbü müteibü shousishuong yoka maua. 
2Haoen mütpem wekoei lulueibü lepbü sangmang to yepeijaweda; lemthek 
sangbü sembungkhop hoba maangpon penyi yeman haoenei joyoda. 

3Bunyubouei lemthek sangbü lishang wapan apbushi! hoba lishang laobouei 
ngüh yaang lauda. 
4“Küneibü lishangei künei thüklabü, küneibü sembungkhop küneibü ki, kün 
thüka Bunyubou ao?” 
5“Shalebü khonkutibü haangjung akialebü wibü haangjung; Tou ngo 
meimeikho,” dogo Bunyubouei lauda. 
6Bunyuboueibü ngüh hinseibü ngüh ki; yaüshem wananga nyetnei juokenbü 
hoba samenbü chandinam phatkei. 
7O Bunyubou nyi kün khümenashi, ho amaibü meten ka kün thon akiko 
lomatshi. 
8Pendou aenei amaibü dan shoongda; hoba müteibü shousi shuong yoa 
naklepbü thechüh yaangko yeida. 

 Nyensang Chia 13 

Thuibü Mangsühko Welaubü 

1O Bunyubou, lalokche? Nyi ngo ponpen shanga maan aplep sai? Nyi kaibü 
thenyek kü ka lalokche hula? 
2Chaseko ngeibü maangpona maangshat phoan, ngei lalokche ngeibü 
maangmau kü to phola, lalokche ngeibü dangbou kü thüka yaangtila? 
3O Bunyubou, kü Mühghaü, damanchühashi, hoba kü to jongaikai; haibü 
yepbü maimai ayeplabü lele ngeibü nyek ngesaktiashi. 
4Khei ayinglonga ngeibü dangbouei laulabü, “Ngei hao thükena”; hoba ngo 
topeisi ngeibü dangbou shuong olinlabü. 
5Lausikei kaibü üeisanoua ngei mailema; kaibü khümenbüa ngeibü 
maangponei olinlabü. 
6Ngei Bunyubou to chia laulabü, aieilausi haoei kü la aeibou haükua. 

Nyensang Chia 14 

Müteibü Maangsha Maangkok 
(NC 53) 

1“Mühghaü aki,” dogo ngoubüei jembü maangpona lauda, haoen leilubü, 
haoenei mangsenlabü kümsilei kümda; maibü kümbü ao aki. 
2Ditenbü si Mühghaü lambü at kiasi akije chühla shanga Bunyubouei 
khunakshousi to khuthük ka chühan yantikei. 
3Haoen pendou ayinglam to haua.; hoba haoen pendou chemala asaopoko 
yeia. Maibü kümbü che ongkei aki, haü, cheongkei aki. 
4“Amaibü kümbü aotokei songsido aki sai, aoyouei kü mütli wentek tegü 
shauan apda, hoba Bunyubou to angada.” 
5Khünei haoen hatbülühbü yaanga kilabü; aieilausi Bunyubou saopobü meten 
yoa kia. 
6Kanei shalebüeibü kümthen himou bautida; lausikei Bunyubou hao 
khümenshang ki. 
7O Israelbü shanga khümenbü Zion ka louyena tegüje! Ladang Bunyubouei 
jembü mütlieibü thu sepeinyu sungbalaje. Kheijinei Jakob lemlemlabü hoba 
Israel olinlabü. 

 Nyensang Chia 15 

Mühghaüei Mangsühbü 

1Bunyubou, kaibü neichema ao otla? Ao kaibü saopobü shongha kila? 
2Aoei saopotham paida, hoba saopobü kümsilei kümda, hoba jembü 
maangpona ngühmai lauda; 
3aoei jembü lishangei amlang ngüh aphakda; ayingsi jembü thangbou to 
amaibü akümda, ayingsi jembü lepbü sangmang to ngühsak anepda. 
4Ao thedanga müt amaibü mangsenda; lausikei aoei Bunyubou to soumo 
hatda. Aoei jembü konglabü lelekei theyolanyoda lausikei üaisheida. 
5Aoei jembü nama phopnam aleda, ayingsi shedbü akibü khulimbo besa 
aleda. Aoei khübü kümdaje ladangkei anyakeilabü. 

Nyensang Chia 16 

Maanglem shanga Welaubü 

1O Bunyubou, ngo püetkai, aieilausi ngo ka to satenda. 
2Ngei Bunyubou to lauda, “No ngeibü Bunyubou, ka to limbo maibü aikei 
aki.” 
3Kaodaka kibü saopobü shuong haoen yaangenbü, haoen to ngeibü olinbü 
pendou kia. 
4Aoyouei Bunyubou jeiko lubü mühghaü pienda, haoen maangshat haalabü. 
haoeneibü sii jonbü lembü ngei akulabü, ayingsi haoeneibü sembung khopa 
haoeneibü nyen alelabü. 
5Bunyubou ngeibü phetphan hoba ngeibü thung ki; nyi ngeibü thu senetan 
kia. 
6Takbü lüh kü shanga kaoen maibüa atakei; haü, ngei phet maibü kia. 
7Ngei Bunyubou sangkho, haoei kü la songlen ngüh kukei; nangnakkei kü 
maangponei kü la lenda. 
8Ngei ngeibü Bunyubou kü thedanga athakko phoda; hao ngeibü maiaenei 
kia, hibü ngo atopeilabü. 
9Khei yingbüei ngeibü maangpon olinda hoba kü soushou olin angda; ngeibü 
mangkei hatbü akiko kilabü. 
10Aieilausi nyi ngeibü soushou Sheola üpyolabü; hoba nyi kaibü saopobü la 
nyaübü ühüptilabü. 
11Nyi kü la langkei lamnyu lenda; ka thedanga olinbü souko kia; kaibü mae 
ika ponpen maangamaibü kia. 

 Nyensang Chia 17 

Shedbü Akibü Müt Che shanga Welaubü 

1Ngühmai to ditshi, O Bunyubou, ngei ngekbü ditshi; khüpsilang akibü 
sembungkhop ka longbü ngeibü welau ditshi! 
2Ngeibü matmai ka jungka longtishi; kaibü nyekei ngühmai haptiashi! 

3Nyi ngeibü maangpon takteia tegükei, nyi ngo nangnak takteia tegükei; Nyi 
ngo takteia tegükei, Nyi kü ka amaibü ühüplabü. Kü sembungei ngühkhüm 
ajaksheila maangangena. 
4Müteibü kümsilei shanga hai, kaibü sembung kabü ngüh danko ngo 
sekbülakbü kümsilei ka ngo lolo banga. 
5Kaibü lamnyu ka ngei ngeibü younak üeisheida, ngeibü you ashek. 
6Ngei ka to ngekda, aieilausi nyi kü to jongailabü, O Mühghaü. Kaibü nou kü 
ae yeishi, hoba ngeibü ngüh ditshi. 
7Kaibü kaangbüsekbü sanou maangpanglabü thonan lenashi; ka to aoyouei 
satenda, haoen khulimbo meimeibü shuong ka nyi kaibü mae ikei haoen 
khümenda. 
8Ngo khonkutibü amaibou ka, ngo komlepbü ngeibü dangbou sekbülakbü ka. 
9Kaibü kaak yemephanga ngo hushi. Leilutibou amaibou ka ngo khümenshi. 
10Haoeneibü maangpona onou akakkei; haoeneibü sembungei haoenei 
yonglam lilibü lauda. 
11Haoenei youmo phanko laphetda, tou haoenei ngo kailepda; haoenei ngo 
kaoa tuongtila chüheida. 
12Aoei haitilabü meisiau shanga haiyeida, hao molosaonyu tegü kia, hoba 
thoan kibü molosaonyu paang phatko ki. 
13Meimeiashi, O Bunyubou, hao to shuokashi, hao tuongtiashi, amaibou ka 
inei, ngeibü soushou khümenashi. 
14Müt ka kaibü ikei O Bunyubou, kaodakbü müt ka, aoyoueibü phejan ho 
langkeia ki; hoba aoyoueibü shi haibü nyakeinamei nyi shentida. Haoen ka 
ngo khümenashi; Shousiei haoen maang haida hoba haoeneibü joubü 
nyaksinam jembü shousi la phokuda! 
15Ngeije matmaibüa kaibü thenyek chühlabü, ngo pijinei kaibü mang hapan 
ngo maang hailabü. 

Nyensang Chia 18 

Dawideibü Thükhapbü Chia 
(2 Sam 22.1-51) 

1Ngei ka to sanouda, O Bunyubou, ngeibü hau. 
2Bunyubou ngeibü laangnyu, hoba ngeibü lapheishon hoba ngo khümenbou. 
Ngeibü Mühghaü, ngeibü laang, ngo hao to satetlangkho. Ngeibü aih ngo 
khümenbou teklaang, ngeibü lapheishon suokbü. 
3Ngeibü Bunyubou to ngakho, nyensangla mubü. Hibü ngo ngeibü dangbou 
ka khümenan kilabü. 
4Haibü lühei ngo kailepbei; hoba Mühghaü to ühütbü yungsenei ngo hattikei. 
5Sheol lühei ngo komlepbei; haibü sung kü jungto loukei. 
6Ngeibü khonsaka ngei Bunyubou to ngakei, hoba ngeibü Mühghaü to 
ngekkei; haoei haoeibü lembüchem ka ngeibü ngüh ditkei. Hobaje ngei hao 
to ngekbü haoeibü nou to atkei. 
7Kheijinei kaodak nyaakkei hoba lühkei; shongh tenshangkei nyaakeikei. 
Hobaje kaodak teneikei, aieilausi hao khauangko kikei. 
8Haoeibü kungkhün ka wankhük longkei. Hobaje haoeibü sembung ka wan 
longkei. khoei wankak yasetham aptikei. 
9Haoei müh shuongkei bühyankei; hoba haoeibü you phanga nakthühbü kho 
kikei. 
10Hobaje kaakyembü kherabim che thüka setan pijung satkei; haü, haoei 
yeieibü kaak thüka setan angkei. 
11Haoei nakthühbü kho hao hushang yeitikei; hao kailepbü chem kho lang 
khinbü sangmei nakthühbü yeitikei. 
12Hao thedanga kibü soneikangbü junga hao sangmei danko senlaang hoba 
yasetham kibü wankak longkei. 
13Bunyubouei tokei müha langmak maaktikei; hoba thükkabouei ngüh 
longkei, senlaang hoba longan kibü wankak. 



1286 

 

 
   Saopobü Lai 

© 2002, Bible Society of India. 
 

 
 

 

14Hobaje haoei haoeibü laujinei kipbei, hoba khübü kho lintikei, hoba 
langpon pontikei hoba haoen mangtikei. 
15Kheijinei haoei haksi, O Bunyubou, Kaibü kungkhünei hakhin si yungnyu 
maangkabou hapbei. Hobaje kaodak tenshang kongkong apbei. 
16Haoei saabü ka ik shingkei haoei kü to hatlepbei, Haoei ngo yungnyu 
haübü ka senenkei. 
17Haoei ngeibü hau kibü dangbou ka, hoba kü to mangsenbü shuong ka ngo 
khümenkei; aishanga kü shanga haoen kho yongko hau kibü kikei. 
18Ngo thushed jihsiphaia haoen ngo khulimbo loukei; 
lausikei Bunyubou ngeibü thuibou kikei. 
19Haoei tokei, ngo hopabü kaoen che to leiyenkei; haoei ngo püetkei aieilausi 
haoei kü to maangshikkei. 
20Bunyubouei ngo saopobü thüng kü la jongsak kukei; ngeibü ik saopobü 
thüng haoei kü la kungailabü. 
21Aishanga ngei Bunyuboueibü lamnyu phoa, hoba amaibü kümbo ngeibü 
Mühghaü ka abang. 
22Aishanga haoeibü matjem pendou kü thedanga kikei; hoba haoeibü 
ngühkhüm kü jungka akukti. 
23Ngo tokei hao junga ashedko kikei; hoba ngei ngeibü shedbü ka ngo lolo 
bangenan kikei. 
24Hibü Bunyubouei ngeibü saopobü thüng, hao thea ngeibü ik saopoan kibü 
thüng, kü la kungaikei. 
25Üeisanou kibü müt to nyi no lolo üeisanou lenda, shedbü akibü to nyi no 
lolo shedbü akiko lenda. 
26Hinseibü müt to nyi no lolo henseian lenda, Hobaje kombünongbü müt to 
nyi no lolo koman nongan lenda. 
27Aishanga nyi khonkua kibü shuong khümenda, lausikei lilisesebü nyek nyi 
senyankulabü. 

28Hobaje nyi ngeibü wanthung sapbuda; Bunyubou ngeibü Mühghaüei ngeibü 
nakthüh ngesaktikuda. 
29Aishanga no danko sekbülakbü tan che thükenkei; hoba kü Mühghaü danko 
ngo sangnyu ba che to saüjung angenkei. 
30Mühghaüeibü kümsileije benbüsoubü ki; Bunyubouei thekubü tükde ki. 
Aoyouei hao to satenda haoen pendou shanga hao aih ki. 
31Aieilausi Bunyubou to liman ao Mühghaü ki, hoba seneibü Mühghaü to 
liman ao laangnyu ki? 
32Haoei shembe hau kü la kaikuda; hoba ngeibü lamnyu bentisoutida. 
33Haoei ngeibü you meishieibü you tegü yeitida; hoba shonghnyua ngo 
lotida. 
34Ngeibü phemei chinameibü lau bühenlabü lele, haoei ngeibü ikei wapyola 
lenda. 
35Nyi kü la khümenbü aih kua, hoba kaibü mae ikei ngo senetda, hoba kaibü 
ea aoabüei ngo yaang yeitia. 
36Nyi kü phanga ngeibü youyaü hopatham yeitikua, hoba ngeibü you ashek. 
37Ngei ngeibü dangbou shuong shikei hoba haoen laphetkei; hoba haoen 
ashemti shongko ngo nyibou asepei. 
38Haoen apienlabü lele ngei haoen to sukei, hao ngeibü you phanga tuongkei. 
39Aieilausi lason shanga nyi kü la shembe kaangko shenkukei. 
40Nyi kü to mangsenbü shuong sepeijung ngaitia hoba ngei ngeibü labou 
shuong shemtia. 
41Haoenei ngekkei, lausikei püetlabü ao aki; Bunyubou to ngekkei lausikei 
haoei haoen to ajongai. 
42Kheijinei ngei haoen to yeia kibü thamngu tegü netla yeiko ngümbei, ngei 
haoen khonga thim tegü kangan apbei. 

43Nyi ngo mütshuong wapyobü ka khümena, nyi ngo phangshuong thüka khu 
yeitia, phang laobou ngei ange haoenei ngo khangena. 
44Haoenei kü shangabü ditbüyam haoenei kü to ngüha lelabü; küksithang 
shuongei kü to ea aoa hehoat kilabü. 
45Küksithang shuong maang aplabü, hoba haoen lapheishon ka lühjilühko 
longlabü. 
46Bunyubou lang kida! Ngeibü laangnyu haübou yingshi; hoba Mühghaü aoei 
kü shanga phok lambuda; 
47Hobaje mütshuong kü phanga thepetan phokuda. Hao ngo khümenbou 
Mühghaü, hao yaangentiashi! 
48Haoei ngo ngeibü dangbou shuong ka khümenda, haü aoyouei kükhu limbo 
meimeida haoen thüka nyi ngo thungeijangeida; nyi ngo sekbülakbü müt ka 
khümenda. 
49 Hibü O Bunyubou, phangshuong yoa ngei no sangkho, hoba kaibü nyena 
nyensang chia laukho. 
50Haoeibü Choba la haoei khümenbü yaang kuda, hoba haoei pienbü Dawid 
hoba haoeibü lilabü la thon akiko haoei üeisanou lenda. 

 Nyensang Chia 19 

Kümbüyaübüa Mühghaüeibü Soneikangbü 

1Müh shuongei Mühghaü soneikangbü ngetida, hoba müh tuan phobüei 
haoeibü ikkümiklei lenda. 
2Chalou angboua ngüh longda, hoba langyang weko songsido lenda. 
3Ngühyem ayingsi ngühlang ai aki; haoeneibü ngüh ditla athükda. 
4Khei yingasikei haoeneibü ngüh kaodak pendou ae hauda; hoba haoeneibü 
ngühlang kaodak thonbü sühko hauda. Mühnyua haoei chanyu shanga 
neichem che danga. 
5Hao chemkanbou chem maang ka longbü tegü ki, hoba hau kibü müt tegü 
takletbü lama laangda. 

6Hao longshang mühthon thinei kia, hoba thon sühko tuda, hoba hao aubü ka 
ai huan aki. 

Bunyuboueibü Ngühkhüm 

7Bunyuboueibü ngühkhüm kho benbüsoubü, hoei hau kitida, kho janbümubü, 
songlanbü shuong la songsido kuda. 
8Bunyuboueibü ngühkhüm kho maimaitham hoba khoei maangpon olintida. 
Bunyubouei sakkubü kho tangbü hoba ditenbü maibü kuda. 
9Bunyubou to hatbü kho hinseibü hoba ponpen kida; Bunyuboueibü soumo 
kho chongchingbü, kho lepde mudonga saopobü ki. 
10Hon tokei kho aei maangdühlabü. haü, hon maibü juong tokei maikubou; 
naodei hoba hap tokei teibou. 
11Tokei khübü kho jungeibüei kaibü sambou maangsangtida; khübü kho 
jungeibüa jongsak yaang kia. 
12Aoei haoeibü shedbü chühenkei? Huan kibü shedbü ka ngo saüenkushi. 
13Jembü apubangbü shedbü shabü ka no khangenbou senetshi; khübü khoei 
ngo tejungeiti. Khei yingsi ong ngo tangan kilabü; hoba ngo ayingbü kümsilei 
yaangbü ka satenan kilabü. 
14O Bunyubou, ngeibü laangnyu hoba ngo khümenbou, kü sembung ka 
longbü ngüh hoba kü maangponei damanchühbü nyi sungletenlabü lele 
yingtishi. 

Nyensang Chia 20 

Thük Hapbü shanga Welaubü 

1Khonsak khonku jihsiphaia Bunyubouei ka to jongaishi! Jakobeibü Mühghaü 
nyenei no püetan kitishi. 
2Saoposhang ka ka jungto thuibü hautishi; hoba Zion ka no hau kitishi! 
3Kaibü lembü pendou haoei damenshima, hoba kaibü juokbü lembü 
sungletshima. 

4Kaibü maangponei maikubü pendou kuashi; hoba kaibü kümthen pendou 
haüthüktikushi. 
5Kaibü thükbü thüka künei uihinko olinlabü; hoba küneibü Mühghaü nyena, 
künei küneibü nisan janglabü. Nyi subüjabü Bunyubouei haüthüktikushima! 
6Bunyubouei haoei naangenko pienbou khümenda dogo ngei ngekei; haoei 
hao to jembü saopobü khuthük ka, haoeibü mae ik hau yaangbüei thükbü 
shuongei jongailabü. 
7Kailong to hoba koli kailong to maang yaangenda, künei Bunyubou küneibü 
Mühghaü nyen to maang yaangda. 
8Haoen janglabü hoba tuonglabü, lausikei künje pian tangsheitham lolabü. 
9Choba la thükbü kushi, O Bunyubou, künei ngajinei jongaishima. 

 Nyensang Chia 21 

Thük Hapbü shanga Nyensangbü 

1O Bunyubou, Chobaei kaibü haua olinlabü; hoba kaibü thuibüa haoei 
yaangenko olinlabü. 
2Nyi hao la haoeibü maangponei mangsühbü kua; hoba haoeibü sembung 
khopei subüjabü senetan apho. 
3Aishanga nyi haülabü maiboutham jungan hao to haüyoda; nyi haoeibü 
khua hon lanbü khun hankuda. 
4Haoei ka to langkei hikei, nyi hao la kho kukei, khei thon akibü salang. 
5Kaibü thuibü danko haoeibü soneikangbü yaangbü ki. nyensang nyenhang 
hoba yaangenbü nyi hao la kuda. 
6Aieilausi nyi hao thon akiko pendou to haübou yeitida; nyi hao ka thedanga 
olinbüei maang nyemtida. 
7Aieilausi Chobaei Bunyubou to maanglemda; hoba thükkabou üeisanou 
danko hao atopeilabü. 

8Kaibü ikei kaibü dangbou pendou lamenlabü; Kaibü mai ikei ka to 
mangsenbü shuong lamenlabü. 
9Nyi kaibü khauang longjinei haoen wan longbü hokjung tegü yeitilabü. 
Bunyubouei hao khauanga haoen suilabü; hoba wanei haoen juokan aplabü. 
10Haoen ka bakbü nyi kaodak ka mautilabü; hoba haoeneibü lilabü müteibü 
shousi shuong yoka mautilabü. 
11Haoenei kakhu limbo amaibü damda, haoenei huon amaibü takalonga 
haoenei thük ühüplabü. 
12Aieilausi nyi haoen lintilabü, Kaibü laoei haoen to kipla nyi lamlelabü. 
13O Bunyubou kaibü haua yaangenashi! Künei kaibü hau chia, hoba nyensang 
chia laulabü. 

Nyensang Chia 22 

Maangnoubüa Ngekbü hoba Nyensangbü Chia 

1Kü Mühghaü, kü Mühghaü, aila nyi ngo apyoda? Kü to thuilabü ka hoba ngo 
wibü ngüh ka no aila halokche bangan kida? 
2O kü Mühghaü, ngei changea ngekda, lausikei nyi ajongaida; tokei 
nangnakkei, lausikei hakso ühüpda. 
3Lausikei no Saopobou ki, Israelbü nyensang Choba setshanga setan. 
4 küneibü pisibousi shuongei ka to mailembei; haoenei mailembei hoba nyi 
haoen khümenkei. 
5Haoenei ka to ngekkei hoba haoen khümenkei. 
6Lausikei ngo yangbem, müt aying; mütei nyikubü hoba mütei shoeinakeibü. 
7Ngo hapbü pendouei ngo attiko nyikuda; haoenei sembung sungda, haoenei 
khu ngombo lauda. 
8“Haoei Bunyubou la khümbo kukei; haoei hao nakhümen. Haoei hao 
khümentiashi, aieilausi haoei hao to maang haida.” 

9Lausikei ngo nasetshang ka sungenbou kho no ki; ngo künyueibü khukua 
kijinei nyi ngo khümenan phokei. 
10Bukjinei thama ngo ka la jinkukei, Anyuei bukbüyam no kü Mühghaü ki. 
11kü ka bangan teki, aieilausi khonsak nyangko kia; hoba thuibü ao aki. 
12Masu pongsu juongei ngo kailepa. hau kibü Bashanbü masu pongsuei ngo 
komlepa. 
13Haoenei, haiyeibü hoba ngühbü molosaonyuei tegü, kü la haakouan 
litikuda. 
14Ngo dei tegü jonan apda; hoba ngeibü küksihuo pendou lusaka. Ngeibü 
maangpon naolep tegü kia; maangaenei ho tühyinda. 
15Ngeibü hau chakkok tegü yeia; hoba ngeibü lishang ngeibü ngeia 
khanglepda; hoba nyi ngo haibü thamngu to sungbaa. 
16 Aieilausi kei shuongei ngo komlepa; amaibü kümbü tan cheei ngo 
komlepa; haoenei ngeibü ik hoba youa sua. 
17Ngei ngeibü lo pendou wela thükakei, haoenei kü to chühda, hoba nyeklang 
menmentham chühda. 
18Haoenei ngeibü neisimei haoen yoa janyoda, hoba ngeibü neisimei shanga 
phaang pakda. 
19Lausikei no bangan teki, O Bunyubou, ngeibü hau, ngo panteiko thuikai. 
20Ngeibü soushou inlou ka khümenshi. Ngeibü langkei kei shuong ka 
khümenshi. 
21Molosaonyueibü sembung ka ngo khümenshi; hoba yamkabü masu 
pongsuei thenbü ka nyi ngo püetshi. 
22Ngei ngeibü jaisinasi shuong la kaibü nyen ngetikho, shuongsiphang yoa 
ngei no sangkho. 
23Kan Bunyubou to souhatbü shuongei hao sangshi; kan Jakobeibü lilabüei 
hao soneikangtiashi, hoba Israelbü lilabü pendouei hao to souhatko laushi. 

24Aishanga naklepbüa kibü khonkubü haoei amangsen ayingsi awailet, hoba 
haoei haoeibü thenyek hao ka ahu; lausikei haoei hao to ngekjinei haoei 
ditkei. 
25Shuong yaangbü yoka ngeibü nyensang ka ka louda, aoyouei ka to soumo 
hatda haoen thedanga ngei ka la ngeibü thebülanbü kulabü. 
26Eaaoabüei shaulabü hoba senyühshemlabü; aoyouei Bunyubou lamda 
haoenei hao sanglabü; kaibü maangpon ponpen langkei kitishi! 
27Kaodak thonbü pendouei damenlabü hoba Bunyubou jungto sepeilabü; 
hoba phang si chung pendouei hao thedanga lemlabü. 
28Aieilausi sangle kho Bunyubou shangabü; hoba phangshuong thüka haoei 
songdakda. 
29Haü, kaodaka lilibü shuong pendouei khüpetlabü hoba lemlabü; thamla 
yeibü pendouei hao junga khüpetlabü; khei jembü lolo langkei akienbü 
shangakei. 
30Loulabü metenei hao khangenlabü; loulabü meten to 
mütshuongei Bunyubou shanga lenlabü. 
31Hobaje abukko kibü phang to haoeibü khümenbü haoei küma dogo 
ngekletkulabü. 

 Nyensang Chia 23 

Bunyubou Seneibü Lombou 

1Bunyubou kho ngo lombou, ngo aieikei sha alelabü. 
2Haoei ngo nyem alibüa yeptida; haoei ngo dei koshikbü aeto leida. 
3Haoei kü soushou haksotida. Haoei ngo saopobü lamnyua hao nyen laüa 
leida. 
4Haü, ngo haibü yemkao danko paisikei, ngei ai thushed tokei ühütlabü; 
aishanga no kü yoa kia. Kaibü kamtho si juloei ngo haksotida. 
5Nyi ngeibü dangbou thedanga kü la shausiyung khümsok lamlekuda; nyi 
ngeibü khua onang naangkuda; ngeibü thung sopbo kia. 

6Maimaitham maibü hoba onou ngeibü salang sünga kü phai semlabü, hoba 
ngo Bunyubou chema ponpen kilabü. 

Nyensang Chia 24 

Choba Yaangbou 

1Kaodak hoba khünei shenko kibü, kaodak hoba khünei kibü 
shuong Bunyuboueibü. 
2Aishanga haoei kho sidang thüka, hoba kho yungnyu haübü thüka kümbei. 
3Bunyuboueibü shongh to ao angla, hoba haoeibü saopobü lemshanga ao 
lola? 
4Aoeibü ika mak aki hoba maangpon hinseibü ki, ao to khüpbülangbü 
sensimaang aki, hoba khüpbülangbüei athealanyoda. 
5Haoei Bunyubou ka haülabü haplabü, hoba haoeibü khümenbü hapshang 
Mühghaü ka saopobü haplabü. 
6Aoyouei hao lamda, aoyouei Jakob Mühghaü thenyek lamda haoeneibü 
meten ho ki. 
7O Bakhün shuong, kaneibü khu tonenashi, hoba O shangiedbü koukap 
shuong, kan phühenashi, hoba soneikangbü Choba lotenlabü. 
8Soneikangbü Choba ao? Bunyubou, haukiyaangki hoba 
thükenbou Bunyubou, wapyoa thükenbou! 
9O Bakhün shuong, kaneibü khu phonenashi; haü, phonenashi, kan 
shangiedbü koukap shuong; hoba soneikangbü Choba lotenlabü. 
10Soneikangbü Choba ho ao? Lakjaibou Bunyubou, hao kho soneikangbü 
Choba. 

 Nyensang Chia 25 

Khümet Angetla Welaubü 

1O Bunyubou, ngei ka jungto kü soushou phonenda. 
2O ngeibü Mühghaü ngei ka to mailemda, ngo himou tebauti. 

3Haü, ka shanga haiyeibü shuong aokei himou tebauti. Ai akiko aoyouei 
khüpbolangko jungeida haoen himou bautiashi. 
4O Bunyubou, kaibü lamnyu kü la ngetiashi. Kaibü lamnyu shuong kü la 
lenbü. 
5Kaibü ngühmaia ngo leishi hoba kü la lenbü; aieilausi no ngeibü khümenbou 
Mühghaü; chalou sünga ngei no haiteida. 
6O Bunyubou, kaibü üeisanou damenashi; Aieilausi haoen shangieda kiteikei. 
7Ngo nashouabü shabü ayingsi ngeibü shedbü tedamen. No maibüei ong, 
O Bunyubou, Kaibü üeisanou thüng ngo damenashi. 
8Bunyubou maibü hoba tangbü ki; hibü haoei shabü shuong to lamnyu lenda. 
9Haoei ea aoabü shuong matmaibü lamnyua leida; hoba ea aoabü la haoei 
lamnyu lenda. 
10Aoyouei Bunyuboueibü thebülanbü hoba aukabü jungeida, haoen 
shanga Bunyuboueibü lamnyu pendou üeisanou hoba ngühmai ki. 
11Kaibü nyena, O Bunyubou, ngeibü shedbü apbu, aieilausi ngeibü shabü 
yaangsepa. 
12Aoei Bunyubou to hatda, haoei ai lamnyu pienla haoei hao la lenlabü. 
13Haoje naangmaibüa kilabü, hoba haoeibü lilabüei kaodak phet phanlabü. 
14Aoyouei Bunyubou to hatda haoen haoeibü thangbou ki; hoba haoei haoen 
la haoeibü theyolanyobü lenlabü. 
15Ngeibü nyek ponpen Bunyubou aenei kia; aieilausi haoei ngeibü you tin ka 
sungenlabü. 
16No kü jungto sepeiashi hoba kü to sanou damshi; aieilausi ngo litham hoba 
khonkuko kia. 
17Ngeibü maangpon onat haksotikushi, hoba ngeibü khonkua ngo leiyenshi. 
18Ngeibü khonsak si onat shanga damanchühshi, hoba ngeibü shabü pendou 
apbushi. 

19Ngeibü dangbou lajuche kho damanchühshi, Hao üeisanou akibü 
mangsenbüei ngo mangsenda. 
20O kü soushou senetashi, hoba ngo khümenashi; ngo himou tebauti, aieilausi 
ngo ka to satenda. 
21Ngühmaanglanbü hoba tangbü songeidoei ngo khümenshi. Aieilausi ngei ka 
to maanglemda. 
22O Mühghaü, haoeibü khonku pendou ka Israel khümenashi. 

Nyensang Chia 26 

Müt Maibü Cheeibü Welau 

1Ngo matmaitibü O Bunyubou, aieilausi ngo ngühmaanglanko paia; hoba 
ngei Bunyubou to atoknokko mailema. 
2Ngo soutakan chühshi, O Bunyubou; hoba ngo takteiashi; kü maangpona 
ngeibü sensimaang takteiashi. 
3Aieilausi kaibü üeisanou kü thea kia; hoba ngo kaibü ngühmaia paia. 
4Khüpbülangbü yoa ngo asetda, ayingsi hibüyoubü thechüh yembü yoa ngo 
ajamda. 
5Amaibü kümbü dan to ngei mangsenda.; hoba amaibü shuong yoa ngo 
asetlabü. 
6O Bunyubou, ngo shedbü aki dogo lenla ngei ngeibü ik sakda; hoba ngei 
kaibü lemshang kaida. 
7Khoei ong ngei kaibü nyensang chia laulabü hoba kaibü maangpanglabü 
kümsilei pendou lenlabü. 
8Bunyubou ngei kaibü chem chemsophang, hoba kaibü soneikangbü sanouda. 
9Shabü müt yoa ngo leian tohau, ayingsi sii mühbü müt kü langkei yoa telei; 
10haoeneibü ika amaibü kia, hoba haoeneibü mae ik besaei shenakei. 
11Lausikei ngoje ngühmaia paikho; ngo püetashi hoba kü to sanoudamkai. 

12Ngeibü you yomanga loakei, shuongsiphang yaangbü yoa ngei no 
haükukho. 

 Nyensang Chia 27 

Nyensangbü Welau Che 

1Bunyubou kho ngeibü ngesakbü hoba ngeibü khümenbü, ngo ao to hatla? 
Bunyubou ngeibü langkei hau, ngo ao to hatla? 
2Amaibü kümbü shuong, ngeibü phe shaula kü jungto loujinei khei ngeibü 
dangbou shuong, hoba ngeibü labou shuong, haoen phaiyetlabü hoba 
tuonglabü. 
3Lakjaibü dan ngo khulimbo kiasikei, kü maangponei ühütlabü. Ngo 
khulimbo wapyosuyo longsikei, kheijineikei ngei maanglemlabü. 
4Ngei Bunyubou to denche hia, kho ngei lamlabü, kho ho, kü langkei salang 
sünga Bunyubou chema kian, Bunyubou hemaibü chühlabü, hoba haoeibü 
lembü chema phelabü. 
5Aieilausi khonsak khonku jihsiphaia haoei ngo haoeibü chemsophanga 
hulabü hoba haoeibü neichem hushanga haoei ngo hulabü; hoba haoei ngo 
laangnyudaka tonenlabü. 
6Hobaje tou ngo kaijembo kibü lakbü shuong thüka ngeibü khu phonlabü; 
hoba haoeibü neichema olinbü ngühlang yoa lembü kulabü. Ngei chia 
laulabü, haü, ngei Bunyubou to nyensang chia laulabü. 
7O Bunyubou, ngei kaang ngekjinei ditkushi, kü to onoukei, hoba kü to 
jongaikei. 
8“Ngeibü thenyek lamashi,” dogo nyi laujinei, “Kaibü thenyek, Bunyubou, 
ngei lambho.” 
9Kaibü thenyek kü ka tehu, khau angko no khangenbou tüp; no ngeibü 
thuibou yingko loua, ngo tüp, ayingsi ngo tewailet; O ngo khümenbou 
Mühghaü. 
10Abou si anyuei ngo inleda. Lausikei Bunyubouei ngo tonlabü. 



1298 

 

 
   Saopobü Lai 

© 2002, Bible Society of India. 
 

 
 

 

11Hobaje ngeibü dangbou kibü haangjung, O Bunyubou, kaibü lamnyu kü la 
lenbü; hoba ngo pholi lamnyua leishi. 
12Ngeibü dangbou shuong maangangbü la ngo teku; aieilausi ngo khulimbo 
amlangbü aukabü shuong, hoba phokai adambo kümbü shuong longakei. 
13Lang kibü kaodaka Bunyubou maibü hapla maialem tegüje ngo 
semthetkhoulabü. 
14Bunyubou shanga haiteiashi, hau kiashi, hoba kaibü maang kaangaitiashi; 
haü, Bunyubou shanga haiyeiashi. 

Nyensang Chia 28 

Thuibü shanga Welaushi 

1O Bunyubou, ngei ka to ngada; ngeibü laangnyu, kü ae nou haangkushi. 
Aingenyu nyi kü to ngühüangko kialonga püngkhün to atbü mütshuong tegü 
ngo yeilabü. 
2Ngei ka to ngekjinei, ngei saopobü lemshang aeto ngeibü ik tuokjinei ngei 
subüjabü ngühlang ditashi. 
3Amaibü yoa hoba shedbü kümbü shuong yoa, aoyouei jembü lepbü 
sangmang to sangmai lauda, lausikei haoeneibü maangpona amaibü kia; 
haoen yoa ngo leian tohau. 
4Haoeneibü kümsilei thüng, hoba haoeneibü kümsilei amaibü thüng haoen la 
kuashi. haoeneibü ikkümiklei thüng haoen la kuashi, haoenei kümbü haoen 
la kungaiashi. 
5Aieilausi haoeneibü ikküm ikleia maang akuda; hibü haoei haoen leilutilabü 
hoba touje akümetlabü. 
6Bunyubou haükuashi. Aieilausi haoei ngeibü subüjabü ngühlang ditkei. 
7Bunyubou ngeibü hau hoba aih; ngeibü maangponei hao to mailemda hoba 
ngei thuibü hapda; Hibü ngeibü maangpon aeibou olinda; hoba ngeibü chiaei 
ngei hao sangda. 

8Bunyubou kho hao mütlieibü hau, hoba haoei naangenkubü shuong shanga 
haoeibü khümenbü lapheishon. 
9O kaibü mütli püetashi, hoba kaibü phet haükushi; haoeneibü sanlombou no 
kishi, hoba athakko haoen bamshi. 

 Nyensang Chia 29 

Yeithuyeinaka Bunyuboueibü Ngühjo 

1Bunyubou hangenashi kan khuthükbü shuong, Bunyubou la soneikangbü 
hoba hauh kuashi. 
2Bunyubou la hao nyenei mubü soneikangbü kuashi; saopobü hele 
lean Bunyubou lemashi. 
3Bunyuboueibü ngüh yungnyu thüka kia; soneikangbü Mühghaü, khei dei 
juong thüka Bunyubou. Bunyubouei langmak maktida. 
4Bunyuboueibü ngüh hau kibü; Bunyuboueibü ngühlang yaangenbüei 
shenakei. 
5Bunyuboueibü ngühei cedar bulong leilutida; haü, Bunyubouei Lebanona 
kibü cedar bu netla yeiko leilutida. 
6Haoei haoen masu shoushou tegü saiyeitida, Lebanon hoba Siriona kibü 
mühghaü ngou shoushou tegü saiyeitida. 
7Bunyuboueibü ngühei wanlong wapletda. 
8Bunyuboueibü ngühei lamang nyaakeitida, Bunyubouei Kadesh lamang 
yamnak nyaakeikuda. 
9Bunyubou langhei yembulong nyaakeitida; hoba lamang kelutham aptida; 
hoba haoeibü lembü chema pendouei lauda, “Soneikangbü!” 
10Bunyubouei yungsen thüka songdakda; haü, Bunyubou tegü thon akiko 
setda. 
11Bunyubouei jembü mütli la haükuashi! Bunyubouei jembü mütli sangmai 
haksoei haükushi! 



1300 

 

 
   Saopobü Lai 

© 2002, Bible Society of India. 
 

 
 

 

Nyensang Chia 30 

Nyensang Kubü Welau 

1Ngei no khangenkho, O Bunyubou, aieilausi nyi ngo phonkei; hoba ngeibü 
dangbou shuongei kü thüka aolinti. 
2O Bunyubou, ngeibü Mühghaü, ngei kato thuibü shanga ngekkei hoba nyi 
ngo maitia. 
3O Bunyubou, nyi kü soushou Sheol yemkhün maang ka leiyenkei. Ngo 
püngkhün to ütlabü lele nyi ngeibü langkei phokukei. 
4Bunyuboueibü nyensang lauashi, O kan haoeibü saopobü shuong; hoba 
haoeibü saopobü nyen sangashi. 
5Aieilausi haoeibü khauang longche ong; haoei maangshikbü langkei sünga; 
Haapbü you che ong kila thükkei, lausikei olinbü ngeyang louda. 
6Ngeije ngeibü naangmaibüa laukei, ngo ladangkei atopeilabü. 
7Bunyubou nyi maangshikbüei hau kibü shongh tegü ngo lotikei. Ladang nyi 
kaibü thenyek hukei ngo maang apbo kikei. 
8O Bunyubou, ngei ka to ngekkei, hoba Bunyubou to ngei sukeijakei. 
9Ngo püngkhün to atsi ngo haibü kho ai ku? Thamnguei no sanglep lo? khoei 
ngeibü mailembü ngetilep lo? 
10Ditashi, O Bunyubou, hoba kü to onoukai; Bunyubou, no ngeibü thuibou 
yingshi. 
11Nyi kü shanga ngeibü manghaapbüei tombülakbü yeitia; nyi ngeibü 
senounei sengkukei hoba olinbüei shembe kaikua. 
12Hibü ngei ka la nyensang chia atkulabü, hoba ngüh üangko akilabü; 
O Bunyubou ngeibü Mühghaü, thon akiko ngei no sanglabü. 

 Nyensang Chia 31 

Mühghaü to Maanglem Phobü Welau 

1Ka to, O Bunyubou, ngo huda, ngo ladangkei himou tebauti; kaibü saopobüa 
ngo khümenashi. 

2Kaibü nou kü ae yeiashi, ngo panteiko khümenashi. No kü shanga hau kibü 
laangnyu, ngo khümenla hau kibü lapheishon che kishi. 
3Aieilausi, no ngeibü laangnyu hoba lapheishon; kaibü nyen shanga ngo leishi 
hoba lam lenshi. 
4Haoenei kü shanga sung sankubü ka ngo leiyenashi; aieilausi no ngeibü 
lapheishon. 
5Kaibü ika ngei ngeibü soushou kuda. Nyi ngo angthetda, O Bunyubou, no 
maanglemenbü Mühghaü. 
6Kongkongbüa heangsho lembü shuong ngei mangsenda; lausikei 
ngei Bunyubou to mailemda. 
7Ngeibü maangpon senyühshemlabü hoba kaibü üeisanoua olinlabü; aieilausi 
nyi ngeibü khonsak hapa, Ngeibü soushou wailetbü thu nyi hapa. 
8Hobaje nyi ngo dangbou ik to ajinku; nyi ngeibü you ongayasebüa naktikei. 
9Kü to onoukai, O Bunyubou, aieilausi ngo khonkua kia; ngeibü nyek, haü 
ngeibü soushou hoba ngeibü mangkei maang ngangbüei hau akiko apda. 
10Aieilausi ngeibü langkei maangangbü yoa, hoba ngeibü salang maangpon 
leilubü yoa dantida; Ngei shedbü haangjung ngeibü hauei atinda, hoba 
ngeibü lokei makda. 
11Ngeibü dangbou pendouei kü la nyikuda, ngeibü lepbü sangmangei hattida. 
Ngeibü himshuongei hatda, konga aoyouei ngo hapda langjung satda. 
12Ngo haibü che tegü maangpon ka maan apa; ngo chak leilubü che tegü kia. 
13Haü, juongei laueibü ngei ditda. Pendou aenei hatlamoklabü ong. Haoenei 
kü khulimbo huon takda; haoenei ngeibü langkei lela huongda. 
14“Lausikei ngei ka to mailemda O Bunyubou, ngei lauda, “No kü Mühghaü.” 
15Ngeibü jihsiphai kaibü ikmaanga kia; ngeibü dangbou ik ka hoba ngo 
shieinangeibü ka ngo khümenashi. 

16Kaibü thenyek no khangenbou to haukushi; kaibü üeisanoua ngo 
khümenashi. 
17Ngo himou tebauti, O Bunyubou, aieilausi ngei ka to ngaa. Amaibou himou 
bautishi, haoen Sheol to ngoubü tegü hautishi. 
18Khüpbülangbü sembung kho, laobouei saopobü shuong khulimbo 
yonglambo, hoba nyikuko lilikhuian ngüh lauda haoen ngoubü la yeitishi. 
19No maibü lai yaangbü, laobou nyi kaibü pisibousi shuong shanga thankuan 
ki. Laobou müteibü shousi shuong thedanga ka to satetlangbü shuong shanga 
nyi kümbei. 
20Ka junga hushanga müteibü huonsiyou ka nyi ngo hulabü; müteibü 
sembung wapyobü ka yeme phanga nyi haoen püetan phoda. 
21Bunyubou haübou kishi, aieilausi ngo komlepan kibü sangnyua kijinei haoei 
kü to haoeibü maangpanglabü üeisanou lena. 
22Ngeije hatbü mokbüa laukei, ka the ka ngo wapan apa; khei yingsikei ngei 
ka to ngekjinei, ngeibü subüjabü ngühlang nyi ditkei. 
23Kan haoeibü saopobü shuong pendouei Bunyubou to sanouashi. 
Bunyubouei mailembü shuong khümenan phoda; lausikei lilisesea kümbüla 
sopbo ngaitikuda. 
24Hau kiashi, hoba maang khaiashi, kan Bunyubou to maanglem phobü 
shuong pendou. 

Nyensang Chia 32 

Shedbü Thekubü hoba Amai Apbubü 

1 Aoei ngühkhüm leilubü shanga ap hapa, aoeibü shabü küplepa; hoba aoeibü 
shabü küplepbukei haoei haüa. 
2Aola Bunyubouei shedbü akuda, hoba aoeibü songadoa khüpbülangbü aki, 
hao haübou. 
3 Ladang ngei ngeibü shabü angetiko kikei, chaseko ngo wibüei ngeibü mang 
pheian aptikei. 

4Aishanga change nangnak kaibü ik kü thüka atsheitham kikei. Ngeibü hau 
sulanga lembüei linokbü tegü yeitikei. 
5 Ngei ngeibü shabü ka la ngetikei, hoba ngei ngeibü shabü huan apho. Ngei 
laukei, “Ngei ngühkhüm leilubü Bunyubou la thekulabü”; hoba ngeibü 
shedbü shabü nyi amai apbukei. 
6Ho shanga Mühghaü to hatbü müt wekoei hao to welautiashi, khonsak 
jihsiphaia ladang dei yungsen yaang danglaje khübü khoei hao asühlabü. 
7No hushang, nyi ngo khonsak ka khümenan phoda, khümenbü chiaei nyi 
ngo kailepda. 
8Laobou lamnyua no haula kho lamnyu shanga ngei ka la songlen kulabü; 
ngei ngeibü nyek ka to phoan songlenlabü. 
9Ditenlabü songsido akibü koli ayingsi gadu tegü kan teki; ao leiyeibü janglüh 
hoba sembunga membü namlühei senetjan; khei ayinglonga haoen ka to 
anyilabü. 
10Amaibou shanga maangshat juong kia; lausikei aoei Bunyubou to 
mailemda, üeisanouei hao kailepda. 
11Kan saopobü shuongei Bunyubou to maang haiashi hoba olinashi. Hobaje 
kan maangpon tangbü shuongei olinbüei ngekashi. 

 Nyensang Chia 33 

Nyensangbü Chia 

1O Saopobü shuong, kanei Bunyubou to olinashi; tangbou kho sangla muakei. 
2Kongkinei Bunyubou la nyensang kuashi, nam lüh an yembü kongkinei hao 
la nyensang kuashi. 
3Hao la chia haanbü che atkuashi; maanglimaangsangei ngüh yaangbü yoa 
kongkin tuokashi. 
4Aieilausi Bunyuboueibü ngüh tangbü ki; hoba haoeibü kümsilei pendou 
maanglemenko kümda. 

5Haoei saopobü hoba ngühmai matjem sanouda, Bunyuboueibü üeisanouei 
kaodak shenko kia. 
6Bunyuboueibü ngühei müh shuong kümbei; hoba haoen dan pendou haoeibü 
sembung hakei kümbei. 
7Haoei yungnyu dei neimok chenei tegü yoshaida, haoei yungnyu haübü 
shuong bunga thanda. 
8Kaodak pendouei Bunyubou to hatashi; kaodaka kibü pendouei hao to hatko 
loashi. 
9Aieilausi haoei laukei hoba kho yeikei; haoei ngühkhüm sakkukei hoba kho 
lokei! 
10Phangshuongei songlenbü ngüh Bunyubouei kongkong yeitida; 
mütshuongeibü kümthen leithen lusaktikuda. 
11Bunyubouei songlenbü ngüh, haoeibü maangpona dambü meten meten 
ühangda. 
12Laobou phangeibü Mühghaü kho Bunyubou ki, phang laobou haoei jembü 
phetphanla piena, kho haübou! 
13Bunyubouei khuthük ka chühan yantida; shedbü mütshuong pendou hapda. 
14Haoei kaodaka kibü shuong to chühda, hao setshang ka chühda. 
15Haoei ong haoen pendoueibü maangpon kümda; hoba haoeneibü kümsilei 
pendoua damanchühda. 
16Sekbülakbü tan yaangbü cheei Choba akhümenda; haoeibü hau yaangbüei 
lakjaibou che akhümenda. 
17Thükla shanga wapyobü koli kho amlang, hoba haoeibü hau yaangbüei 
akhümen. 
18Chühashi aoyouei Bunyubou to souhatda, aoyouei haoeibü üeisanoua 
maanglemda, haoen to haoei nyek pükda. 

19Haibü ka haoei haoen langkei püetlabü, hoba mühsinou ka haoen langkei 
püetlabü. 
20Küneibü soushouei Bunyubou haiyeida; hao kün thuibou hoba aih. 
21Haü haoeibü saopobü nyena mailembüei, küneibü maang hao to olinlabü. 
22O Bunyubou, künei ka to maanglem phobü thüng, kaibü üeisanou kün to 
kitishima. 

Nyensang Chia 34 

Mühghaü Maibü shanga Sangbü 

1Ngei jihsiphai pendoua Bunyubou sanglabü; hao nyen sangbü kü sembunga 
ponpen kilabü. 
2Kü soushouei Bunyuboua the lenenlabü; khonkubü shuongei kho ditashi 
hoba olinashi. 
3Kü yoa Bunyubou soneikangtiashi, hoba senei liko hao nyen soneikangtikho. 
4Ngei Bunyubou lambei hoba haoei kü to jongaikei, hoba ngo hatbümokbü 
pendou ka haoei ngo khümenkei. 
5Hao to chühashi hoba ngesakko kishi, hoba kaneibü thenyek ladangkei 
himouko akilabü. 
6Ho shalebou mütei ngekkei hoba Bunyubouei kho ditkei; hoba haoeibü 
khonsak pendou ka khümenkei. 
7Aoyouei Bunyubou to hatda haoen kaijembo Bunyuboueibü hangangbü kida, 
hoba haoen khümenda. 
8 O Bunyubou maiakei dogo sean chühashi hoba ngeashi; aoei hao to satenda 
haoei haüa. 
9Kan haoeibü saopobü shuongei Bunyubou to soumo hatashi; aieilausi 
aoyouei hao to hatda haoen sha aleda. 
10Molosaonyu shoushouei wida, hoba mühei phamda; lausikei 
aoyouei Bunyubou lamda haoen maibü aieikei akonglabü. 

11Kaiya, O nashousi shuong, kü to ditashi, ngei ka la Bunyubou to hatbü 
lenkho. 
12Kümsilei maibü hapla shanga aoei langkei mangsühda, hoba salangko 
kimangsühda? 
13Kaibü lishang amaibü ka senetashi, hoba kaibü sembung yepeijawebü ka 
senetashi. 
14Amaibü ka bangashi hoba maibü kümashi; Sangmai lamashi, hoba kho 
shiashi. 
15Bunyuboueibü nyek saopobü aenei kia, hoba haoenei ngekbüa haoeibü nou 
haangakei. 
16Aoyouei amaibü kümda haoen damenbü kaodak ka wapan apla 
shanga Bunyubou thenyek haoen khulimbo kia. 
17Saopobü mütei ngekjinei Bunyubouei ditda. hoba haoeneibü khonsak 
pendoua haoen khümenda. 
18Aoyou maangpon leilubüa ki haoen nyangko Bunyubou kia, hoba soushoua 
tangan kibü khümenda. 
19Saopobü müt khonsak juongnyu kia; lausikei Bunyubouei khübü pendou ka 
hao khümenda. 
20 Haoei haoeibü lo pendou lomda; khübü yoa che ongkei aleiluda. 
21Shabüei amaibü haitilabü; hoba aoyouei saopobü shuong mangsenlaje 
haoen la shedbü kulabü. 
22Bunyubouei hao khangenbü shuong soushou püetda; hoba aoyouei hao to 
satetlanglaje, haoen aolakei shed akulabü. 

 Nyensang Chia 35 

Thuibü shanga Welaubü 

1O Bunyubou, aoyouei kü to tokyoda, nyi haoen to tokyoashi; aoyouei ngo 
khulimbo wapyoda haoen to nyikei wapyoashi. 

2Püetbü aih hoba kakan apbü aih jungashi; hoba ngeibü thuibü shanga laushi. 
3Kaibü aubu setenashi hoba aoyouei ngo shieida haoeneibü lam thangetashi. 
Ngei no khümenkei, dogo kü soushou to lenshi. 
4Aoyouei kü langkei lamda haoen himou bautiashi hoba soumo akiko aptishi; 
aoyouei ngo khonkutila huon lamda haoen namjak sepeitishi hoba mangtishi. 
5Hobaje Bunyubou hangangbüei shian sattiko, haoen yeiei soulangbü 
youshou sho tegü kitishi. 
6Hobaje Bunyubou hangangbüei shieitiko, haoeneibü lamnyu nakthühbü 
hoba shekshektham kitishi. 
7Aieilausi ai ayingnyu haoenei kü shanga haoeneibü sung püngkhüna 
sankuda; ai ayingnyu haoenei ngeibü langkei shanga püngkhün che thukei. 
8Angeko hao jungto maubü loutishi; hoba sung laubou kü shanga sankukei 
khonei haoen mintiashi; hao maulabü khünei attiashi. 
9Hobaje kü langkei Bunyuboua olinlabü; haoeibü khümenbüa olinlabü. 
10Ngeibü lo pendouei laulabü, “Bunyubou no phatbü ao ki. Aoei hau akibü 
hao shanga yongko hau kibü müt ka khümenda; haü, hau akibü hoba shalebü 
hao ka soshau soyungbü müt ka khümenda?” 
11Ngühmaang alanbü aukabü shuong tangto loushetda; ngei ai ange, khübü 
shanga haoenei kü to pheda. 
12Haoenei kü la maibü jeiko amaibü jongsak kuda; hoba kü soushou 
semlepda. 
13Lausikei haoen shatjinei ngei senounei neikei. ngo kü langkei nyengbüei 
khonkukei; hoba ngeibü khu khukhu to khüpjung kouan welaukei. 
14Kü thangbou ayingsi ngeibü jaisina tegü ngei jongaikei; jembüeibü nyu 
haian manghaapbü tegü ngo mang haapbo khüpetkei. 
15Lausikei ladang ngo phaiyetkei, haoen olinyokei hoba haoen liko 
kamshaikei! Youei ikei abenbü shuong ngo khulimbo takshatkei hoba ngei 
kho ange; haoenei ngo athakko jitnyinkei. 

16Lemalanga asaopobü nyikulabü shuong tegü, haoenei kü la hauh uyoan 
lenkei. 
17Bunyubou, nyi lalokche chühko kila? Haoenei leilutibü ka ngeibü langkei 
khümenashi. Molosaonyu ka ngeibü langkei khümenashi. 
18Shuongsiphang yaangbü yoa ngei no sangkho, müt juong yoa ngei no 
sangkho. 
19Aoyou amlangbüa ngeibü dangbou shuong ki haoen kü thüka tüolinti; 
ayingsi ai ayingnyu aoyouei ngo mangsenda, haoenei kü to nyek to 
teshattiku. 
20Aieilausi haoenei sangmai shanga alauda; lausikei kaonyua kibü aoyou ea 
aoa ki haoen khulimbo haoenei khüpsilang ngüh lamleda. 
21Haü, haoenei ngo khulimbo haoeneibü sembung yaang kaakei. Haoenei 
laukei, “Aha! Aha! küneibü nyekei kho hapa.” 
22Nyi kho hapa, O Bunyubou, litham teki; O Bunyubou, kü ka bangan teki. 
23No topeiashi, hoba kü la mat maitikula shanga, ngeibü Mühghaü hoba 
ngeibü Bunyubou. Kü shanga sulajala shanga phühenashi. 
24Kaibü saopobü thüng, O Bunyubou ngeibü Mühghaü, kü mat jemashi hoba 
haoen kü thüka tüolinti. 
25Haoenei haoeneibü maangpona, “Aha, künei mangsühbü hapa. Künei hao 
suia,” dogo telauti. 
26Aoyouei ngeibü khonku thüka olinyoda haoen liko himou bautiashi hoba 
phenyemtiashi. Aoyouei ngo khulimbo nyenhang hapbei haoen himou hoba 
the khümbüei hele letishi. 
27Ngeibü ngühmai kümaleia aoyou olinda haoen olinbüei ngektiashi hoba 
olinko kitiashi. Haü haoenei athakko lautishi, “Bunyubou, ao jembü 
khangenbü naang maitibüa olinda hao athakko sangashi.” 
28Hobaje chalou sünga ngeibü lishangei kaibü saopobü, hoba kaibü nyensang 
shanga laulabü. 

Nyensang Chia 36 

Müt Amaibü 

1 Haoeibü maangpon maangkabou to atan shedshonbüei amaibou shuong to 
joyoda, Mühghaü to hatbü hao thedanga aki. 
2Aieilausi haoeibü shedbü ühüplabü hoba kho jembü thedanga sangda. 
3Haoeibü ngühang shedbü hoba khüpbülangbü; songsido kiko kümbü hoba 
maibü kümbü ka hao nanga. 
4Haoei jembü shena shedbü huon takda; haoei amaibü to amangsenda. 
5O Bunyubou, kaibü üeisanou müh sühko angakei, nyi maang lemenbüei 
sangmei onlangda. 
6Kaibü saopobü shongh tegü kia; kaibü matjem aeibou haükei. O Bunyubou, 
nyi müt si meisiau khümenda. 
7O Mühghaü, kaibü üeisanou lai namsek ki; hoba khunakshousiei kaibü 
yemekoubü kaakphanga satenda. 
8Kaibü chem haabüei haoen aeibou senyühshemlabü; hoba no senyühshembü 
shumang ka nyi haoen la yungtilabü. 
9Aieilausi ka to langkei pakshang kia; kaibü ngesakbüa künei ngesak hapda. 
10Aoyouei no ngekei haoen shanga kaibü üeisanou tenang; maangpon 
saopobü shuong shanga kaibü khümenbü tenang. 
11Yonglam lilibü you ngo khulimbo telouti; hoba amaibü ikei ngo shian 
tesatti. 
12Shedbü kümbü shuong tuongakei; haoen phetetakei hoba pila athüklabü. 

 Nyensang Chia 37 

Maibou si Amaiboueibü Thuden 

1Amaibü shuong kibü shangaje no tenyamnyam; ayingsi aoyouei asaopobü 
kümda hao to maang tedüh. 
2Aieilausi lalok akiko kho sang tegü wapan aplabü, hoba kesiong alibü tegü 
linoktham aplabü. 

3Bunyubou to mailemashi; Khei yinga longa no kaodaka haangkhu onko 
kilabü. 
4Bunyubou to olinashi, hoba haoei kaibü maangponei mangsühbü kulabü. 
5Kaibü kümaleia Bunyubou maang haitiashi; tokei hao to mailemashi hoba 
haoei kho haüthüktikulabü. 
6Hobaje haoei kaibü matmaibü ngesak tegü longtilabü, hoba kaibü ngühmai 
chalou chajih tegü yeitilabü. 
7Bunyubou thedanga ea aoa kishi, hoba hao shanga natenko haiyeishi; aoei 
jembü lama naangmaida, aoei amaibü huonsiyou haüthüktila sungbada hao 
shanga no tenyamnyam. 
8 Khauang maangpok ka thakashi hoba khauang apyoashi; tenyamnyam, 
khoei amaibü to ong leida. 
9Aieilausi amaibü kümbü shuong wapan aplabü; lausikei 
aoyouei Bunyubou haiyeilaje, haoenei kaodak phet phanlabü. 
10Aieilausi longche ong kianje amaibü akilabü, nyi hao kishang to maisho 
chühshi, hao khünei akilabü. 
11Lausikei ea aoabüei kaodak phet phanlabü; hoba sangmai yaangbüa haoen 
olinyolabü. 
12Amaibüei ngühmaang lanbou khulimbo huon takda; hoba hao la hau uan 
lenda. 
13Bunyubouei hao la nyikulabü; aieilausi haoei haoeibü chalou louada dogo 
ngeda. 
14Shalebü si khambü senyanla shanga, hoba aoyoueibü kümsilei tangbü ki 
haoen haitila shanga amaibouei in setena, hoba haoeneibü bulau büha. 
15Haoen haoeneibü inei hailabü; hoba haoeneibü bulau pakngoklabü. 
16Amaibouei juong kibü toje, saopobouei shisho kibü kho khaibou. 

17Aishanga amaibüeibü ik leilulabü; lausikei Bunyubouei saopobü kho 
senetda. 
18Bunyubouei shedbü akibü müteibü chalou ngekei; hoba haoeneibü phet 
thon akiko kilabü. 
19Amaibü chaloua haoen himou abautilabü; hoba mühanoua haoen 
senyühshemtilabü. 
20Lausikei amaibou maulabü, hoba Bunyubou khulimbü shuong yamsang 
chipen tegü mautilabü; wan thüka haoen maulabü. 
21Amaibouei lotda hoba akungaida; lausikei saopobü mütei maangnyu angko 
jungeida hoba kuda. 
22Aishanga aoyou haoei haükuda haoenei kaodak phet phanlabü; hoba aoyou 
to haoei khükda uokda haoen wapan aplabü. 
23Müt cheeibü youmo shuong kho Bunyubou ka ki, hoba haoeibü lamnyua 
haoei olinda. 
24Hao tuongsikei hangkosuko atuonglabü; aishanga Bunyubouei jembü ikei 
hao senetlabü. 
25 Ngo heshou kikei hoba tou baushi, khei yingasikei saopobü inletbü, ayingsi 
haoeibü lilabüei hishau hiyungbü ngei ühüp. 
26Chalou sünga haoei onouko jungeida hoba lotkuda; hoba haoeibü lilabü 
haükuda. 
27Amaibü ka bangashi hoba maibü kümashi; hoba no thon akiko kilabü. 
28Aishanga Bunyubouei ngühmai sanouda; hoba haoei saopobü üpyoda; 
Haoen thon akiko khümenan phokuda; lausikei amaibü lilabüje wapan 
aplabü. 
29Saopobü mütei kaonyu kho phet phanlabü; hoba thon akiko khünei kilabü. 
30Saopobü müteibü sembungei songbüdobü ngüh lauda. 

31Haoeibü Mühghaü ngühkhüm haoeibü maangpona kia, haoeibü younak che 
ongkei asheklabü. 
32Amaibüei saopobü müt pheiyeida, hoba hao haitila lamda. 
33Bunyubouei haoeibü ika hao üpyolabü, ayingsi hao matjemjinei hao 
ayuktilabü. 
34Bunyubou shanga haiyeiashi hoba haoeibü lamnyua kishi, hoba kaodak 
phet kho phanla haoei no yaangentilabü. Ladang amaibou wapan aplaje nyi 
kho haplabü. 
35Ngei amaibou kho hau yaangbüa jembü lolo Lebanon bunyu tegü ik 
hakyohakyo kouan hapbei. 
36Lausikei hao danjung haukei hoba chühashi, hao akitei. haü ngei hao 
lambei lausikei hao ühüp. 
37Benbüsoubü müt chühletashi, hoba tangbü müt to chühshi. Aieilausi 
sangsembü müt shanga shisishousi kia. 
38Ngühkhüm leilubü shuong lepde mautilabü, hoba haoeneibü shisishousi 
wapan aplabü. 
39Lausikei saopobü müt khümenbü Bunyubou ki, khonsak khonku jihsiphaia 
hao haoeneibü lapheishon. 
40Hobaje Bunyubouei haoen to thuida hoba senetda; haoei haoen amaibou ka 
senetda hoba haoen khümenda, aieilausi haoen hao to satetlangkei. 

Nyensang Chia 38 

Khonkubü Müt cheeibü Welau 

1O Bunyubou, no khauangko nyi kü to tühak; ayingsi no maangshat angko 
ngo teshitenangei. 
2Aieilausi kaibü laujin kü to kaangko ngüttikuda; hoba kaibü ikei kü to 
kaangko nyatlepda. 
3Kaibü khauang maangpokei ngeibü phea ai maibü aki; ayingsi ngeibü 
saüsimaü kibü haangjung ngeibü loa hakso aki. 

4Aieilausi ngeibü shedbü ngeibü khu to anga; on atsheibü tegü haoen kü 
shanga yongko atsheia. 
5Ngo ngoubüloubü haangjung, ngeibü mou mangsenlabüje amaibü ki. 
6Ngo aeibou khonkhuda hoba khüpjung kouda; chalou sünga ngo mang 
haapda. 
7Aieilausi ngeibü shenjang aujiauda; hoba ngeibü phea maibü aki. 
8Ngo semthetda hoba netla maimai yeiakei; ngeibü maangpon hak asoenbü 
haangjung ngo wida. 
9Bunyubou, ngeibü maangdüh pendou ka junga kia, hoba ngo wibü ka junga 
huan aki. 
10Ngeibü maangpon toktokda, ngo hau akiko apa; ngeibü nyek ka ngesakbü 
sada. 
11Kü thangbou shuong hoba ngeibü maangjambou shuong ngeibü khonsak ka 
kukan loda; hoba chempenkei kukan loda. 
12Tokei aoyouei ngeibü langkei lamda haoenei ngo mintila sung sanda; hoba 
aoyouei ngo amaila lamda haoenei ngüh amaibü lauda. Hobaje chaseko 
khüpbülangbü songsido daman chühda. 
13Lausikei ngo obangbü müt tegü aditda; hoba ngo likhipbü müt tegü ki. 
14Haü, ngo aditbü müt tegü, hoba sembunga haklabü akibü müt tegü ki. 
15Lausikei O Bunyubou, ngei ka to maanglemda; O Bunyubou ngeibü 
Mühghaü, nyi jongailabü. 
16Khei ayinglonga haoenei kü thüka olinlabü. Ladang ngeibü you sheketlaje, 
Haoenei ngo khulimbo yaangan lenlabü dogo ngei lauda. 
17Aieilausi ngo tuonglabü lele ong kia, hoba ngeibü maangmau kü thedanga 
kia. 
18Aieilausi ngei ngeibü shedbü thekuda; ngo ngeibü shabü shanga 
maangmauko shatda. 

19Aieilausi ngeibü dangbou pianleman hau kia; hoba kü to ayingbüa 
mangsenbü shuong haada. 
20Tokei aoyouei maibü jeiko amaibü kungaida. haoen ngeibü dangbou ki, 
aieilausi ai maibü ki kho phai ngo semda. 
21O Bunyubou, ngo tüpyo O ngeibü Mühghaü, ngo nyangko kishi! 
22O Bunyubou, ngo khümenbou, kü to thuila panteiashi! 

 Nyensang Chia 39 

Khonkubü Müt Cheei Shedbü Thekubü 

1Ngei laukei, “Ngeibü lishangei shabü ashonla shanga, ngo haushanga 
maangsangkho. Amaibou kü thedanga kishongko, ngei ngeibü sembung 
thepetkho.” 
2Ngo ngüh üangko küpetan kikei, ngo ngühangbü kho ai aying; lausikei 
ngeibü khonku aei amaibou yeikei. 
3Kü to kü maangponei juokkei, ngo damanchühko kitoua wan kho longkei; 
kheijinei ngei ngeibü lishangei joyokei; 
4“Bunyubou, kü la ngeibü thonbü ngetikai, hoba ngeibü langkei lühbak ai ki 
kü la ngetiashi; ngeibü langkei lai panteiko haula kü la ngetiashi.” 
5Chühashi, nyi kü langkei ikkam che ong yeitikua; hoba ngeibü langkei 
salang ka thedanga ai tegü aying. Maimaitham mütpem weko jembü 
maiboutham thua hak kong ki. 
6Maimaitham mütpem weko mang tegü ong paida; maimaitham hak tegü ong 
haoen topeida. Haoei nyaksinam thanshaida, lausikei khübü kho aoei 
haushaila haoei angekei. 
7Hobaje tou, Bunyubou, ngei aishanga haiyeida? Ngeibü maanglem ka to ki. 
8Ngühkhüm leilubü pendou ka nyi ngo senetashi; jim akibü shuongei 
nyikulabü lele ngo teyeiti. 
9Ngo semetham kikei, ngei kü sembung aip! aieilausi kho nyi kümbei. 

10Kaibü shieikoe kü ka bangtiashi; kaibü ikei ngümsi ngo mauda. 
11Shedbü shanga ladang nyi hakbüei müt tangtikuda, nyi haoei mangsühbü 
keklak hap tegü mautikuda. Maimaitham müt pendou hak kong ki. 
12Ngeibü welau ditshi O Bunyubou, hoba ngei ngekbüa nou hangkushi. 
13Ngo haka satan touje akiko ayeijinei, ngei olin haplabü lele nyi kü ae 
thenyek teyei. 

Nyensang Chia 40 

Nyensangbü Chia 

1Ngei Bunyubou shanga natenko haiyeikei, hoba haoei kü ae nou haangkei 
hoba ngei ngekbü ditkei. 
2Haoei ngo hatlamoklabü püngkhün thim ka senenkei; hoba haoei ngeibü you 
laangnyu thüka lotikei, hoba ngeibü youyaü khümenan phokei. 
3Haoei ngeibü sembunga chia haanbü che, khei seneibü Mühghaü shanga 
nyensanglabü che jinkukei. Juongei kho haplabü hoba hatlabü; 
hoba Bunyubou to maanglemlabü. 
4Aoei Bunyubou to haoeibü maanglem yeitida, hoba lilibü ayingsi amlangbü 
mühghaü ae sepeisaibü aweeida, haoei haüa. 
5O Bunyubou, ngeibü Mühghaü, nyi kümbü maangpanglabü kümsilei, hoba 
nyi kün aedang to dambü juong kia; ka to takteilabü lubü ao aki. Ngei khübü 
shanga ngetila hoba lenlabü che tegüje, khübü kho awekhümbo juongsepan 
kilabü. 
6 Lembü hoba lemlabü peisileia no aolinda, ngeibü nou nyi ipbua; nyi juokbü 
lembü hoba shabü lembü ahi. 
7Kheijinei ngei laukei, “Chühashi, ngo louada, Ngühkhüm lea kü shangabü ho 
doan kia. 
8 O ngeibü Mühghaü, nyi maangangbü kümla ngo olinda; haü, kaibü 
ngühkhüm ngeibü maangpon maangkaboua kia.” 

9Shuong yaangbü thedanga ngei kaibü saopobü shanga ngetia; chühashi, ngei 
ngeibü sembung khop asenetlabü. O Bunyubou; kho nyi ngekei. 
10Ngei kaibü saopobü ngeibü maangpon maangkaboua huan apho; kaibü 
mailemenbü hoba kaibü khümenbü ngei ngetia. Shuong yaangbü ka ngei 
kaibü üeisanou hoba kaibü ngühmai huan apho. 
11O Bunyubou, kaibü üeisanou kü ka tesenet; kaibü üeisanou hoba kaibü 
ngühmaiei ngo athakko senetan phoshi! 

Thuibü shanga Welaubü 
(NC 70) 

12Aieilausi aweenbü amaibüei ngo komlepa, ngeibü shedbü lapheda, hibü 
ngei chühyoan akhüpenda; haoen ngeibü khua khulou tokei juongbou hoba 
ngeibü maangpon akiko apa. 
13O Bunyubou, sanoudambo ngo khümenshi; O Bunyubou kü to thuila 
panteiashi. 
14Aoyouei ngeibü langkei mautila lamda haoen liko himou bautishi hoba 
mangtiashi. Aoyouei ngo khonkutila maangtakda haoen phaiyettishi hoba 
soumo akiko aptishi. 
15“Aha! Aha!” dogo aoyouei kü to lauda, haoen himouei sangliphang la 
yeitishi. 
16Aoyouei no lamda haoen pendou ka to maangshikko olintiashi; 
“Bunyubou yaangentiashi,” dogo kaibü khümenbü sanoubü shuongei athakko 
lautishi! 
17Lausikei ngo shaleda hoba khamda; khei yingsikei Bunyubouei kü shanga 
dambuda. No kü to thuibou hoba khümenbou, O ngeibü Mühghaü, phaiko 
teki. 

 Nyensang Chia 41 

Shatbü Mütei Welaubü 

1Aoei shalebü shanga dambuda hao haübou. Amaibü chaloua Bunyubouei 
hao khümenlabü. 

2Bunyubouei hao senetda hoba haoeibü langkei phokuda hoba kaodaka hao 
haübou dogo lauda; hoba haoeibü dangbouei maangangbü la nyi hao akuda. 
3Bunyubouei hao shatbü yepshanga thuilabü; hao shatjinei nyi haoeibü 
shatsinyat pendou maitida. 
4Ngei laukei, “O Bunyubou, kü to sanoukai, ngeibü langkei maitishi, aieilausi 
ngei no khulimbo shabü shona.” 
5Ngeibü dangbou shuongei ngo khulimbo joyoko lauda, “Hao ladang haila 
hoba haoeibü nyen ladang maula?” 
6Hobaje at ngo peanchühla loualonga haoei yonglam lilibü ngüh lauda; 
haoeibü maangpona shedbü thansheida, ladang hao khongto hauda haoei kho 
lauda. 
7Aoyouei kü to mangsenda haoen pendouei ngo khulimbo nyamnyamda. 
8“Shatsinyat amaibü che hao to kaangko bauan kia hoba tou hao yepakei, 
touje hao apienlabü” dogo haoenei lauda. 
9 Haü, ngeibü lamshuok thangbou ao to ngei maanglembei, aoei ngeibü 
wentek shaukei, haoei ngo khulimbo haoeibü you yaüenkei. 
10Lausikei O Bunyubou, nyi kü to onoukai hoba haoen to phoklamlabü lele 
ngo phonkai. 
11Hoei nyi kü to sanouda dogo ngei ngekei; aieilausi ngeibü dangbouei kü 
thüka thük ühüpda. 
12Lausikei kü shangaje ngo tangan kibü shanga ong nyi kü to thuida; hoba 
thon akiko nyi ngo ka thedanga phokukei. 
13Thonbü thakbü akibü Israel Mühghaü Bunyubou haübou yingshi. Amen! 
hoba Amen! 

Nyensang Chia 42 

LE NYIBOU 
(Nyensang Chia 42-72) 

Langsenbüa Kibü Müt Cheeibü Welau 

1Meishiei shushou waangbü tegü, O Mühghaü, kü soushouei no chüheida. 

2Kü soushouei Mühghaü shanga khei, langkeibü Mühghaü shanga dei lada; 
ngo ladang loula hoba Mühghaü thenyek hapla? 
3Haoenei athakko kü to, “Kaibü Mühghaü lanei ki?” dogo phejinei change 
nangnak ngeibü nyeksi nyakshau jeila kouda. 
4Ngei ngeibü soushou hakan kujinei khübü kho ngei damenda; lai ngo shuong 
yoa haukei hoba Mühghaü chem to haoen lin küman lemsilang olinbü 
ngühlang hoba nyensang chia laukho lemlibü tan che ngei leikei. 
5O kü soushou, no aila senyüh ashemda, hoba aila kü maangpona no 
maangpokda? Mühghaü to maanglemashi; aieilausi ngei hao nyibou 
sanglabü; ngo khümenbou hoba ngeibü Mühghaü. 
6O kü Mühghaü, ngeibü langkei maang ka ngaia; hibü Jordan kaodak hoba 
Hermon shongh hoba Mizar shongh ka ngei no damenda. 
7Kaibü yungnyu ngüha haübüei haübü to ngada; hoba kaibü yungsen hoba 
dei shoueibü pendou kü thüka hauda. 
8Khei yingsikei Bunyubouei haoeibü üeisanoubü la changea ngühkhüm kuda; 
hoba nangnak haoeibü chia khei kü langkei thüka, Mühghaü to welaubü yoa 
kilabü. 
9Mühghaü, ngeibü laangnyu to ngei laulabü, “Nyi ngo aila maan apbei? 
Dangbouei khonkutibü shanga aila ngo mang haapla?” 
10Inei ngeibü lo khonkutibü tegü ngeibü dangbou shuongei kü to hakda, hoba 
athakko haoenei kü to lauda, “Kaibü Mühghaü lanei ki?” 
11Kü soushou, no aila manghaapda? hoba no aila senyüh ashemda? Nyi 
Mühghaü to maanglem phoashi, aieilausi ngei hao nyibou sanglabü; ngo 
khümenbou hoba ngeibü Mühghaü. 

 Nyensang Chia 43 

Langsenbüa Müt Cheei Welaubü 
(NC 42 athakko) 

1Kü mat jemashi, O Mühghaü, hoba Mühghaü angebü phang che khulimbo kü 
shanga pü lekushi; khüpbülangbü hoba ngühmaangalanbü müt ka ngo 
khümenashi. 
2Aishanga no ngeibü hau Mühghaü, ao to ngo satenda; nyi ngo aila apbei? 
Dangbouei shieikoebü shanga ngo aila manghaapda? 
3Kaibü ngesakbü hoba ngühmai hautishi; haoen la ngo leitiashi. haoenei ngo 
kaibü saopobü shongh to hoba kaibü lemshang to leibatiashi. 
4Kheijinei ngo Mühghaü lemshang to ngeibü olinbü yaang Mühghaü jungto 
haulabü, hoba O Mühghaü, ngeibü Mühghaü, kongkin tuokko ngei no 
sanglabü. 
5O ngeibü langkei, no aila maang apda, hoba no aila senyüh ashemda? 
Mühghaü to maanglem phoashi aieilausi ngei hao nyibou sanglabü, ngo 
khümenbou hoba ngeibü Mühghaü. 

Nyensang Chia 44 

Khümet Angetla Welaubü 

1Shangied, nyi küneibü pisishuong to ai kümsilei kümbei, künei küneibü 
nouei ditda, O Mühghaü; küneibü pisibouei kün la lena. 
2Nyi kaibü ikei phangshuong shian apbei, lausikei nyi bousi shuong kekei; nyi 
phangshuong khonkutikei, lausikei pisishuong naangmaitikei. 
3Aieilausi haoenei jembü inei kao kho athük, ayingsi haoeneibü insiaubuei 
thük ühüp; Lausikei kaibü mae ikei hoba kaibü phemei hoba kaibü 
soneikangbüei ong thükkei; aieilausi nyi haoen to maangshikkei. 
4No ngeibü Choba hoba ngeibü Mühghaü; Jakob shanga khümenlabü 
ngühkhüm kuashi. 
5No danko künei kün khulimbü shuong tuongtilabü; ka nyena künei kün 
khulimbo meimeibü shuong nakeilabü. 
6Aieilausi ngei ngeibü bulau to maanglemda, hoba ngeibü inei ngo akhümen. 

7Lausikei kün khulimbü shuong ka nyi kün khümenkei; hoba kün to 
mangsenbü shuong himou bautia. 
8Chalou sünga künei Mühghaü to the lenena, hoba thon akiko künei ka la 
nyensang kulabü. 
9Lausikei tou nyi kün apyoa hoba chühajanko yeitia; hoba küneibü lakjaibü 
dan yoa ohau. 
10Dangbou ka nyi kün sepeitida, hoba aoyouei kün to mangsenda haoenei 
jembü shanga soshau soyungda. 
11Shaula shanga pienan phobü san tegü nyi kün kua; hoba küksithang kaoa 
kün lintia. 
12Ai munam akiko nyi ka mütli yaakda; hoba haoeneibü munamei kaibü 
nyaksinam ühaa. 
13Küneibü lepbü sangmang thedanga nyi kün hakeilabü müt yeitida; kün 
kaijembo kibü shuong thedanga nyi kulabü hoba aweasünglabü yeitida. 
14Phang shuong yoa nyi kün shaitailabü ngüh la yeitida; müt shuong yoa khu 
ngomlabü lele yeitida. 
15Haklabü hoba nyikubü ngüh kibü haangjung, dangbou hoba phoklambü 
kibüei. 
16Chalou sünga ngeibü soumo akakbü kü thedanga kia, hoba ngeibü thenyek 
himouei ngo küplepa. 
17Ho pendou kün jungto loua; khei yingasikei künei no amaa; hoba kaibü 
theyolanyobü ayepei. 
18Küneibü maangpon sepeinyu angai, hoba küneibü you kaibü lamnyu ka 
abang. 
19Khei yingsikei selong kishanga nyi kün maiko leilutia, hoba haibü yemkauei 
kün küplepbua. 
20Künei küneibü Mühghaü nyen maan kialonga, ayingsi küksithang mühghaü 
jungto ik shingan kia longa, 

21Mühghaüei kho alamenlep lo? Aieilausi haoei maangpon huphang ngüh 
ngekei. 
22Haü, ka shanga chalou sünga kün haitida; haitilabü san tegü kün weeida. 
23Piashi, no aila yepla, O Bunyubou? Meimeiashi, kün thon akiko tüp. 
24Aila nyi kaibü thenyek huda, hoba küneibü khonku hoba khonsak maan 
apda? 
25Aieilausi küneibü langkei thamngu sühko nyemjung atan kia; küneibü mang 
kaoa khanglepda. 
26Kün to thuila meimeiashi! Hobaje kaibü üeisanou nyen shanga kün 
khümenshi. 

 Nyensang Chia 45 

Choba Songdak Chemkan Chia 

1Ngühkung maibü cheei ngeibü maangpon sopbo kia; Choba shanga ngei ai 
chia atkuda. Ngeibü lishang iksepbo dobü dojin tegü ki. 
2Müteibü shousi shuong yoa no hemaibou; kaibü sembung khopa onou 
jinkuan kia; hibü Mühghaüei kaibü langkei thon akiko haükua. 
3O yaangenbou, kaibü in kaibü mepoua shouashi, kaibü soneikangbü hoba 
songdak thükbü yingshi. 
4Ngühmai hoba ea aoabü hoba saopobü shanga kaibü yaangenbü soumoa 
thük hapbo setan haushi; hoba kaibü mae ikei ka la hatlamoklabü kümsilei 
shanga lenashi! 
5Chobaeibü dangbou maangpona kaibü laujin akbü kia; ka phanga 
phangshuong tuongda. 
6 Kaibü Choba setshang, O Mühghaü ponpen thon akiko kia; kaibü Chobaeibü 
julo kho thenyek achühbü julo ki. 
7Nyi saopobü sanouda hoba amaibü mangsenda; hibü Mühghaüei, ka 
Mühghaüei, kaibü mütli to liman olinbü onangei ka to naangkukei. 

8Kaibü neisimei pendoua ponlem hibü hoba alo si kasia ponlem hida; thunyu 
hauhei kümbü Chobaeibü chem kongkinei no olintida. 
9Kaibü yaangenbü sao shuong yoa Chobaeibü nouyangnyu shuong yoan kia; 
kaibü mae aenei offir hon hele lebü Choba sao loda. 
10Ditashi, O nouyangnyu, hoba damanchühashi hoba kaibü nou haangashi; 
kaibü mütli hoba kaibü chempenkei maan apashi. 
11Kheijinei Chobaei kaibü hemaibü mangsühlabü; hao 
kaibü Bunyubou yingsije, nyi hao to lemashi. 
12Hobaje Tair nouyangnyu jongsak junganyu no suletlabü; mütshuong yoa 
keibüeikei kaibü üeisanou sulajalabü. 
13Chobaeibü chem maanga kibü Chobaeibü nouyangnyu soneikangko kia; 
saoeibü neisimei kho honeibü leiei shuian takkei. 
14Soneikangbü neisimeia sao Choba jungto leian hauda; sao hangnyu saoeibü 
nouyangnyu saosüngbü medei shuong ka jungto leian loulabü. 
15Haoen Chobaeibü chem to atjinei olinbü maanghaibüa haoen leian hauda. 
16Kanei boushuong jeiko kaneibü shousishuong kaodak pendoua Choba 
pentilabü. 
17Meten pendoua ngei kaibü nyen damentilabü; hibü phangshuongei ponpen 
thon akiko ka la nyensang kulabü. 

Nyensang Chia 46 

Mühghaü Sen Yoa Kia 

1Mühghaü sen satenshang hoba hau, khonsaka thuibü nyangboutham. 
2Hibü kaodak jeileisikei; hoba shongh shuong yungnyu to tonjung atasikei; 
3khünei kibü dei ngühsikei hoba shoueisikei, kho shoueibü khoei shongh 
shuong nyaakeisikei sen ühütlabü. 
4Shumang che kia, haoeibü shushou shuong khoei Mühghaü sangnyu, 
Thükkaboueibü lemshang kishang olintida. 

5Mühghaü khünei kia, hao atopeilabü, Mühghaüei hao to thuilabü, thuibü 
tongde loulabü. 
6Phangshuong khauangda sangle shuong lusakda; haoei ngüh longda, kaodak 
tühnyinda. 
7Thükenbou Bunyubou sen yoa kia; Jakob Mühghaü sen satenshang. 
8Kaiya Bunyubouei kümbü kümsilei shuong, hoba haoei kaodaka ai ong 
leilubü kümbei chühashi. 
9Kaodak thonbü sühkoa haoei wapyo thaktida, haoei bulau leilutida hoba 
aubu wapthetda; haoei wapyobü kailong wana jikda. 
10Sangsembo kishi, hoba ngo Mühghaü dogo ngeashi; phangshuong yoa ngo 
tonenlabü, kaodaka ngo tonenlabü. 
11Thükenbou Bunyubou sen yoa kia, Jakob Mühghaü sen satenshang. 

 Nyensang Chia 47 

Thükkabü Songdakbou 

1O phangshuong, kan ik ipashi; thük hapbü ngühlangei Mühghaü to ngekashi. 
2Aishanga Thükkabou Bunyubou hatlamoklabü che; kaodak pendoua hao 
Choba yaangbü ki. 
3Mütshuong sen phang to hoba phangshuong seneibü you phang to haoei 
senyanlabü. 
4Haoei sanoubü Jakobei maangdühbü seneibü phet sen shanga haoei 
pienlabü. 
5Mühghaü ngekko angkei, Bunyubou teklaang ngühlang yoa angkei. 
6Mühghaü to nyensang chia lauashi, nyensang lauashi; seneibü Choba to 
nyensang lauashi, nyensang lauashi. 
7Aishanga Mühghaü kaodak pendou Choba ki; kanei ditenan nyensang chia 
lauashi. 

8Phangshuong thüka Mühghaüei songdakda; Mühghaü hao saopobü Choba 
setshanga setda. 
9Abraham Mühghaü mütshuong yoa, phangshuong Choba shuong kamsheian 
kia; aishanga kaodakeibü aih shuong Mühghaüeibü ki; hao aeibou tonenakei. 

Nyensang Chia 48 

Mühghaü Sangnyu Zion 

1Seneibü Mühghaüeibü sangnyua haoeibü saopobü 
shongha Bunyubou yaangbü ki hoba aeibou sangjan. 
2Choba yaangbüeibü sangnyu, yungkük yungthang napheinei Zion shongh, 
hemaiko tonenkei, hao kaodak pendoueibü olinbü. 
3Khünei kibü Choba chema Mühghaüei hao setshang kia dogo sheanlena. 
4Aieilausi chühashi, Choba shuong liko kamshaikei, haoen liko yoshaikei. 
5Haoenei hao hapbei hoba haoen maangpangkei, haoen hatkei hoba panteiko 
satkei. 
6Sensentham lühbüei haoen khünei lapbei, yaksa na hapla khonkubü tegü 
khonsakkei. 
7Chaangbou yeiei nyi Tarshis longchem leilukuda. 
8Thükenbü Bunyubou sangnyua seneibü Mühghaü sangnyua künei ditbü tegü 
künei hapa; Mühghaüei kho thon akiko kümlabü. 
9Kaibü lembü chem jenyua kaibü üeisanou shanga damanchüha, O Mühghaü! 
10O Mühghaü, kaibü nyen latetche ki, khütetche kaodak thonbü sühkoa kaibü 
nyensang kia; kaibü mae ik saopobüei shenan kia. 
11Kaibü matjemshanga Zion shongh olinko kitiashi; Jihudabü nouyangshou 
shuong maanghaiko kitiashi. 
12Zion kaian sungan paiashi hao kaijembo hauashi; haoeibü laangchem wean 
chühashi; loulabü metena kanei lenenlabü lele. 

13Haoeibü sangnyu ba shuong maisho chühashi; haoeibü Choba chemshuong 
danko hauashi. 
14Aieilausi ho Mühghaü ponpen thon akiko seneibü Mühghaü ki; haibü 
sühkoa hao seneibü lamleibou kilabü. 

 Nyensang Chia 49 

Nyaksinam to Maanglembü Ngoubüloubü 

1Hanbü yaangbü hamei keibü si shalebü hamei, 
2phangshuong pendouei ho ditashi; kaodaka kibü pendouei nou haangashi. 
3Ngeibü sembungei songbüdobü ngüh laulabü; hoba ngeibü maangpon 
damanchühbüa ditenbü kilabü. 
4Tetbütabü ngühli chenei ngei ngeibü nou haanglabü; ngei aditenbü ngüh 
ngei kongkina wanenlabü. 
5Hibü aoyouei jembü keisiyaang to maanglemda, hoba haoen nyaksinam kibü 
shanga the lenenda; 
6hoba ngeibü dangbou shuong laobou shedbüei ngo kailepda khübü amaibü 
chaloua ngo aila hatla? 
7Ponpen langkei kilabü lele, leilubü ühüplabü lele; 
8 haoen aoeikei jembü jaisina üangtheten, ayingsi Mühghaü la haoei muthüng 
akuen. 
9Aieilausi haoeneibü langkei muthüng munam yaang. hoba ponpen shanga 
khei phokujan! 
10Aieilausi songsido kibü müt haida, ngoubü hoba songsido akibü liko mauda. 
hoba haoeneibü nyaksinam pendou shilashoula apyokuda. 
11haoeneibü chem athakko ponpen kilabü, hoba haoeneibü kishang meten 
pendou shanga kilabü dogo haoeneibü maanga damanchühda; haoenei 
haoeneibü kao la jembü nyen nyenkuda. 
12Lausikei mütei ditenbü aki, hao maulabü meisiau tegü ki. 



1326 

 

 
   Saopobü Lai 

© 2002, Bible Society of India. 
 

 
 

 

13Jembü to maang lemngaibü shuong thu ho ki: hoba haoen tegübü mütei 
haoenei laubü sungletda. 
14San tegü haoen Sheol shanga lamlean kia; haibü kho haoeneibü sanlombou 
kilabü. Hobaje ngeyang tangbü mütei haoen thüka leiyeilabü; hoba haoen 
hemaibü kishang akiko Sheolei mautilabü lele kilabü. 
15Lausikei Mühghaüei ngeibü soushou Sheol sei ka angngailabü; aieilausi 
haoei ngo sungletlabü. 
16Ladang müt keilaje, ladang haoeibü chem soumo yaang yeilaje, no hatko 
teki, 
17 aieilausi hao ladang hailaje haoei ai akünlanglabü, haoeibü soumo hao 
phai to ayanlabü. 
18Langkei kibü shanga hao olinasikei, hoba kümsilei pendou hao yoa maisho 
hauda dogo haoei jembü lolo sangasikei, 
19hao jembü pisibousi shuong meten yoa yojan; haoei touje ngesakbü 
ladangkei ühüplabü. 
20Müt che ao tükdebü müt ki, hoba ditenbü aki, hao maulabü meisiau phatko 
ki. 

Nyensang Chia 50 

Tükdebü Lembü 

1Mühghaüei ong khei, Bunyubouei ong laua, hoba chaang ka chanep sühko 
kaodak ngakei. 
2Hemaibü penbüsoubü Zion ka Mühghaüei ngesaktikei. 
3Seneibü Mühghaü loulabü hoba ngüh üangko akilabü. hao thedanga wanei 
lonkhümlabü; hoba hao kaijembo yeinak aeibou kilabü. 
4Haoei jembü mütli matjemla shanga haoei thükaenei mühshuong to hoba 
kao to ngalabü: 
5“Ngeibü saopobü shuong aoyouei lembüsabü danko kü yoa thebülanbü 
küma haoen kü jungto liko leisheiashi.” 

6Müh shuongei haoeibü saopobü ngetilabü, aieilausi Mühghaü jembü lolo 
matjembou ki. 
7Ditashi, O kü mütli ngei joyokho, O Israel ngei ka la aukabü kukho; ngo 
Mühghaü, kaibü Mühghaü. 
8Kaibü lembü shanga ngei ka to ühaklabü; aieilausi kaibü juokbü lembü 
athakko kü thedanga kia. 
9Kaibü chem ka ngei masu pongsu alelabü, hoba kaibü lonchem ka lon paang 
alelabü. 
10Aieilausi yama kibü meisiau pendou, hoba shongh hajar thüka kibü masu 
pendou ngeibü. 
11 Shongha kibü au pendou ngei ngekei, hoba yama kibü meisiau pendou 
ngeibü. 
12“Ngo mühei haiko kia tegükei ngei ka to telenkhoulabü; aieilausi kaodak 
hoba khünei shenko kibü kho ngeibü ki. 
13Ngei masu pongsu phe shaulep lo? 
14 Olinbü lembü Mühghaü la kuashi, hoba kaibü thebülanbü Thükkabou la 
kuashi. 
15Hobaje khonsakbü chaloua kü to ngaashi; ngei no khümenlabü hoba nyi 
ngo soneikangtilabü.” 
16Lausikei amaibou to Mühghaüei lauda, “Aishanga ngei khümenbü 
ngühkhüm ngetikei, hoba ngeibü thebülanbü ka sembunga ainyula laueila? 
17Aieilausi nyi lenbü mangsenda, hoba ngeibü ngüh ka phainei apda. 
18Ladang nyi kokbü che hapbei hao to hehoat kikei; hoba asangalanbü to 
phejan janyobü yeikei. 
19“Nyi kaibü sembung amaibou la kukei, hoba kaibü lishangei khüpbülangbü 
kümda. 

20No setda hoba kaibü jaisina khulimbo laueida; nyi kanyueibü jayangshou 
aweasüngko laueida. 
21Khübü kho nyi küma hoba kho ngüh üangko kikei; nyi ngo no tegü ong 
dambei. Ngei no maang yaangtikho hoba kho ka thedanga phokukho. 
22“Kan ngo wela alebü shuongei ho ngeashi, khei ayinglonga ngei kan netla 
yeitilabü, hoba kan khümenla aokei akilabü. 
23Aoyouei olinbü lembü kuda haoenei ngo soneikangtida; hoba aoei jembü 
kümaleia maangsanglaje, hao la ngei Mühghaü khümenbü lenlabü.” 

 Nyensang Chia 51 

Ap Hibü Welau 

1O Mühghaü, kaibü üeisanou thüng kü to onoukai. Kaibü üeisanou apsilebü 
thüng kü la ngühkhüm lulimbü shedbü apbushi. 
2Ngeibü shedbü ka lemai lela sakkushi, hoba ngeibü shabü ka ngo 
saüenkushi! 
3Aieilausi ngei ngühkhüm lulimbü shedbü thekuda; hoba ngeibü shabü 
ponpen kü thedanga kia. 
4Nyi laujinei no mat mailabü lele kisije, hoba kaibü matjem hinseian kisije. 
No khulimbo, no khulimbo maimai ngei shabü shona, hoba ka thedanga ai 
amaibü ki kho küma. 
5Chühashi, ngo shedbüa bukkei; hoba shabüa ngo künyuei shia künkei. 
6 Chühashi, nyi maangaenei ngühmai mangsühda; hoba huphanga nyi kü la 
songsido ngetilabü. 
7Hisopei ngo saüenkushi hoba ngo hinseian kilabü; ngo sakkushi hoba ngo 
ninthu tokei thupaibou kilabü. 
8Nyi leilutikubü loei olinlabü lele, kü la maangshikbü hoba olinbü dittiashi. 
9Ngeibü shabü ka kaibü thenyek huashi, hoba ngeibü shedbü pendou 
apbushi. 

10O Mühghaü, kü to maangpon hinseibü pakentiashi, hoba kü la tükdebü 
soushou haanbü che jinkushi. 
11Kathedang ka ngo tüp; hoba kaibü Soushou Saopobü kü ka tengailang. 
12Kaibü khümenbü olinbü kü jungto longeitishi; hoba dongebü soushouei ngo 
senetshi. 
13Kheijinei ngühkhüm lulimbü to ngei kaibü lamnyu lenlabü. hoba shabü 
shuong ka jungto maangpon sepeilabü. 
14O Mühghaü, no ngo khümenbü Mühghaü, sii phinbü shedbü ka nyi ngo 
khümenashi; hoba ngeibü lishangei kaibü saopobü shanga hau pendouei chia 
laulabü. 
15O Bunyubou, nyi ngeibü sembung khop ipbushi, hoba ngeibü sembungei 
kaibü nyensang lenlabü. 
16Aieilausi nyi lembüsabüa aolinda; tegüje ngei kukhoulabü. Nyi juokbü 
lembüa aolinda. 
17Maangpon leilubü kho Mühghaü to lembüsabü ki; O Mühghaü, maangpon 
leilubü hoba maangpon sepeibü nyi awealauko aki. 
18Nyi maangangbü tegü Zion to maibü kümashi; nyi Jerusalem banyu leashi. 
19Kheijinei saopobü lembüsabüa juokbü hoba pemtou juokbülembüa no 
olinlabü; kheijinei haoenei kaibü lembüsabü lemshona masu pongsuei 
lemlasalabü. 

Nyensang Chia 52 

Mühghaü Matjem hoba Onou 

1O sekbülakbü müt, aila no amaibü kümaleia yonglam lilida? Mühghaüeibü 
sanoudambü ponpen athakko kida. 
2Khujin akbüei kokeisemei kümbü tegü, kaibü lishangei aeibou amaiko huon 
takda. 
3Nyi maibü toje amaibü sanoubou; hoba ngühmai laulabü toje, amlang laula 
sanoubou. 

4O no khüpbülangbü lishang, nyi pendou shaukhümlabü ngüh sanouda. 
5Mühghaüei kho tegü no thon akiko mautilabü, haoei no laplabü hoba kaibü 
chem ka aplabü; hoba langkeibü ka no pheian aplabü. 
6Saopobü müteikei kho haplabü hoba hatlabü, hoba hai lauko hao la 
nyikulabü: 
7“Chühashi, ho mütei haoeibü hau kho Mühghaü ayeiti, lausikei jembü 
keisiyaang to maanglembei, hoba jembü amaibü kümaleia jembü lolo hau 
kingaikei.” 
8Lausikei ngoje Mühghaüeibü chema kibü oliv bunyu sangtüngbü tegü ki; 
thon akiko ngei Mühghaü sanoudambü to maanglemda. 
9Ngei thon akiko ka la nyensang kulabü, aieilausi kho nyi kümbei, hoba 
kaibü saopobü yoa kaibü nyen maia dogo ngei ngekletlabü. 

 Nyensang Chia 53 

Müteibü Maangsha Maangkok 
(NC 14) 

1 “Mühghaü aki,” dogo ngoubüloubüei jembü maangpona lauda. Haoen 
haangalongbü, haoenei mangsenlabü shabü küma; maibü kümbü ao aki. 
2Mühghaü lambü müt at kiasi aki, ditenbü at kiasi aki ngela shanga, 
Mühghaüei khuthük ka khunakshousi to chühan yantikei. 
3 Haoen mütpem weko sepeinyu ngaia; haoen chemala amaiko apa, maibü 
kümbü aokei aki. 
4“Amaibü kümbü shuong aoyouei wentek shaubü tegü kü mütli shaukümda, 
hoba Mühghaü nyena angada haoen to songsido aki lo?” 
5Hatlamoklabü akinyu, haoen hatbü yaangan kikei, aieilausi Mühghaü to 
ühütbü lo Mühghaüei phinnyintia. Nyi haoen himou bautida, aieilausi 
Mühghaüei haoen asunglet. 
6O Israel khümenbou Zion ka longtilabü! Ladang Mühghaüei jembü mütli 
langsenbü ka leian longeilaje, kheijinei Jakobei uihinlabü hoba Israel olinko 
kilabü. 

Nyensang Chia 54 

Dangbou Labou ka Khümenla Welaubü 

1O Mühghaü, ka nyenei ngo khümenashi; hoba kaibü haua kümat jemashi. 
2O Mühghaü, ngeibü welau ditashi; ngeibü ngüh to nou haangkushi. 
3Aieilausi yenbou kü khulimbo meimeida, hoba müt maangamaibüei ngeibü 
langkei lamda; haoenei haoen thedanga Mühghaü apho. 
4Chühashi, Mühghaü kü to thuibou ki; aoei ngeibü langkei 
senetda, Bunyubou haoeneibü ki. 
5Haoei amaibü kho ngeibü dangbou la kungailabü; Nyi kaibü ngühmaia 
haoen mautishi. 
6Amakhetko ngei ka la lembüsabü kukho, O Bunyubou, ngei ka nyen sangbü 
lenkho, aieilausi kho maibü ki. 
7Aieilausi haoei ngo khonsak juong ka khümena; hoba ngeibü dangbou 
shuong thükenbü kü nyekei hapa. 

 Nyensang Chia 55 

Thangbou Cheei Loshaubü Müteibü Welau 

1O Mühghaü, ngeibü welau to nou haangbü; hoba ngei subüjabü ka no tehu! 
2Kü to ngüha lekai, hoba kü to jongaishi, ngeibü khonsak hoba wibü ka ngo 
hakso aki. 
3Dangbou shuongeibü ngühlang kibüei, hoba amaibüei shieikoebü ka, 
haoenei kü la shedbü onat jinkuda, hoba khauangbüa haoenei ngo 
shieikoeda. 
4Ngeibü maangpon aeibou khonkuda; hoba hailabü hatlabü kü to sühda. 
5Hatlabü hoba lühbü kü to sühakei; hoba kongbüei ngo süha. 
6Hobaje ngei laukei, “Oh, ngo dukutuk tegü kaak yemmang sühnyu!” 
Kheijinei ngo pijung haulabü hoba haksoko kilabü. 
7Chühashi, kheijinei ngo saabüa seengeilabü; ngo yama kilabü. 

8Yeithu yeinak hoba yeishik ka ngo tongde hushang to haulabü. 
9Oh, Bunyubou, panglangtiashi hoba haoen ngüh janyinkushi; aieilausi 
sangnyu khünei ngei kaangbüsekbü kümsilei hoba wapyobü hapa! 
10Change nangnak haoenei sangnyu banyu kho kailepda, maanga shabü hoba 
amaibü kia. 
11Kho maanga amaibü kümbü kia, khonkutibü hoba khüpbülangbü kümsilei 
kho khongnyu ka asatda. 
12Aieilausi dangbouei kü to nyikukei aying tegüje ngei natenkhoulabü. 
13Lausikei no kho kü maangjambou, kü thangbou hoba ngo ngeyobü 
thangbou. 
14Sen liko ngühthang yenan paplepshoule kikei; sen liko Mühghaü chem to 
paikei. 
15Haoen jungto mangde haibü loutishi, püngkhün to haoeneibü langkei 
attishi; aieilausi amaibü haoeneibü maanga jembü thüngshanga kia. 
16Lausikei ngeije Mühghaü nyena ngakho; hoba Bunyubouei ngo püetlabü. 
17Ngeyang, chajih, hoba nangnak, ngo maang ngangbü lenlabü, hoba haoei 
ngeibü ngüh ditkulabü. 
18Ngo khulimbo longbü wapyo ka haoei ngeibü langkei sangmai haksoa 
püeda; aieilausi kü to wapyobü juong kikei. 
19Mühghaüei ditkulabü hoba haoen to jongailabü; hao shangieda kikei. 
Haoen to jaksheibü akisije haoenei Mühghaü to ühütda. 
20Hao yoa aoyou sangmaia kikei, haoen khulimbo haoeibü ik shatkei; haoei 
haoeibü thebülanbü leilua. 
21Haoeibü sembung haabü tegü haajangtham, lausikei haoeibü maangpona 
oyolemen kia; haoeibü ngüh onang tokei loklokbou, lausikei kho setenbü 
inlou phatkei. 

22Kaibü onat Bunyubou la nongkuashi, hoba haoei no thounoulabü; haoei 
saopobü müt ladangkei atopeitilabü. 
23Lausikei, O Mühghaü, nyi haoen hailabü püngkhün to jinlabü; sii 
yungmangsühbü hoba khüpbülangbü müt jembü langkei salang po tho ongkei 
akilabü. Lausikei kü shangaje ngei ka to mailemlabü. 

Nyensang Chia 56 

Mühghaü to Maanglem Phobü Welau 

1Kü to sanoudamkai, O Mühghaü, aieilausi haoei ngo suian aplabü; Chalou 
angboua haoei kü to wapyoda. 
2Chalou angboua ngeibü dangbouei ngo suila shieida; aieilausi lilisese ngo 
khulimbo wapyobü juong. 
3Laonyet ngo hatlaje, ngei ka to maanglem pholabü. 
4Mühghaü to ngei haoeibü ngüh sanglabü; Mühghaü to ngei ngeibü 
maanglem phoa, ngo ühütlabü. 
5Chalou angboua haoenei ngeibü ngüh sepeisaikuda, amaibü shanga 
haoeneibü dambü pendou ngo khulimbo kia. 
6Haoenei kü langkei shanga ngühthang yenan liko ong kamsheida; haoenei 
haoen lolo thoan haoenei ngeibü youmo phanda. 
7Shabü shonan haoen satenlep sai? Khau angbüa phangshuong apashi, O 
Mühghaü. 
8Ngeibü khonsak nyi weanchühda; kü nyeksi nyi kaibü thungdoua phoashi; 
khübü kho kaibü dobü lea akilo? 
9Ngei ka to ngabü chaloua ngeibü dangbou shuong sepeinyu satlabü; ho ngei 
ngekei, Mühghaü kü shanga kia. 
10Mühghaü to ngei haoeibü ngüh sanglabü, Bunyubou to ngei haoeibü ngüh 
sanglabü. 
11Mühghaü to ngei ngeibü mailem phoa, ngo ühütlabü. Mütei kü to ai kümla 
thükla? 

12Kaibü thekubü kü to kia, O Mühghaü; ngei ka la nyensangbü lembü kulabü. 
13Aieilausi nyi ngeibü langkei haibü ka khümena; langkeibü ngesaka 
Mühghaü thedanga pailabü lele. Tuongetlabü ka nyi ngeibü you akhümen lo? 

 Nyensang Chia 57 

Thuibü Hiko Welaubü 

1Kü to sanoudamai, O Mühghaü, kü to sanoudambai; aishanga ngeibü langkei 
ka to satetlangda; haü habü thushed adanshongko; ngo kaibü yeme phanga 
satetlangda. 
2Thükkabou Mühghaü aoei kü shanga pendou kümda, ngei hao to ngekkho. 
3Aoei ngo suimangsühda, haoei kü to hakjinei, haoei khuthük ka yantilabü 
hoba ngo khümenlabü. Mühghaüei haoeibü sanoudambü hoba ngühmai 
hautilabü. 
4Ngeibü langkei molosaonyu yoa kia; wanlong longbü yoa ngo kijan. Haoen 
müteibü shousishuong aoyoueibü hauh aubu hoba laujin; hoba haoeneibü 
lishang in akbü tegü. 
5O Mühghaü, müh thükaenei no tonenashi; kaibü soneikangbü kaonyu 
pendou thüka kitishi. 
6Haoenei ngeibü you shanga sung lamlea; ngo khonsakei khüpjung kouda. 
Haoenei küthedanga püngkhün thukuda; haoen jembü lolo khünei atetakei. 
7Ngeibü maangpon atopeiko kia, O Mühghaü, ngeibü maangpon atopeiko kia; 
ngei chia laukho, haü, ngei nyensang chia laukho. 
8Piashi, ngeibü soneikangbü! Piashi, pithung hoba kongkin! ngo lolo ngeyang 
enyu pilabü. 
9Ngei phangshuong yoa ka to olinbü lenkho, O Bunyubou; ngei phang yoa ka 
to nyensang chia laukho. 
10Aieilausi kaibü sanoudambü müh sühko, hoba kaibü ngühmai sangmei hau 
yaangbü ki. 

11O Mühghaü, müh thükkaboua no tonenashi; kaibü soneikangbü kaonyu 
pendou thüka kitishi. 

Nyensang Chia 58 

Lulimbü Shieikoela Mühghaü to Welaubü 

1Kanei maimaitham ngüh üangko saopobü shanga joyolaoma? O müteibü 
shousishuong, kanei the achühko mat jemlaoma? 
2Haü, maangpona kanei amaibü kümda; kaneibü ik shoulobü kümsilei kanei 
kaodaka takan kuda. 
3Amaibouei kaibü setshang ka ayingbü to hauda; haoenei amlang ngüh lauko 
buksilengko ka ayingbü to hauda. 
4Haoen kom kakbü pinyu tegü ki; Haoen obangan kibü piyang phatkei. 
5haoei maanglimaangsang khükko uokko lauenbü pinyu mühtibü ngüh 
aditda. 
6O Mühghaü, haoeneibü sembunga haoeneibü hau leilutikuashi; O Bunyubou, 
molosaonyu shoushou shuong hau yaangbü apbushi. 
7Athakko kouko kibü dei tegü haoen tühnyinko koutiashi; haoenei laujin 
kipla shanga lau bühan sungjinei khühbü kho wapan apan kibü tegü yeitishi. 
8Nyaületbü khapthung tegü, jih asühjinei bukbü chanyu ühüpbü na tegü 
haoen kitishi. 
9Kaibü chak lem mophamtoua, jakham kho sangtüngbü yingsikei linbü 
yingsikei haoen kho yeinakei soujung satlabü 
10Phoklambü kho hapjinei saopobü müt khoje olinlabü; amaiboueibü siia 
haoei haoeibü you saklabü. 
11Hibü mütei laulabü, “Maimaitham saopobü müt shanga jongsak kia; 
maimaitham kaodaka matjembou Mühghaü ki.” 

 Nyensang Chia 59 

Satenla Welaubü 

1O ngeibü Mühghaü, ngeibü dangbou shuong ka ngo khümenashi; kükhu 
limbo lobü shuong ka ngo püetkai. 
2Shabü kümbü shuong ka ngo senetashi. hoba sii maangdakbü shuong ka ngo 
khümenashi. 
3Aieilausi chühashi, haoenei kü langkei shanga thoan haiyeida; hau kibü 
shuong ngo khulimbo kamsheida. Ngeibü shedbü ayingsi ngeibü shabü 
shanga aying, OBunyubou. 
4Kü to shedbü akinyu haoen laangda hoba lamleda; kü to thuila lamleashi, 
hoba chühashi. 
5No lolo ong, O Thükenbü Mühghaü Bunyubou, Israel Mühghaü maialembü 
shuong pean chühla meimeiashi. Amaibü shedbü jungeibü aotokei nyi 
sanoutedam. 
6Haoen chasem longeida, haoenei keiei tegü ngongko wida. hoba sangnyu 
kaijembo hauda. 
7Chühashi haoenei jembü sembungei ngongda; haoeneibü lishanga in kia, 
lausikei haoen to aoei ditda? 
8Lausikei, O Bunyubou, nyi haoen la nyikulabü; nyi maialembü shuong 
pendou la nyikulabü. 
9O ngeibü hau, ngei no haiyeikho; aieilausi Mühghaü ngeibü lapheishon 
yaangbü ki. 
10Kü to sanoudambou Mühghaüei ngo thangetlabü; ngeibü dangbou thüka 
ngeibü maangdak Mühghaüei kü la haptilabü. 
11Haoen tühaiti, khei ayinglonga kü mütli shuongei maanaplabü; 
O Bunyubou, küneibü aih; hoba haoen kaibü seisihauei lintiashi hoba haoen 
senyanshi. 
12Haoeneibü sembung shabü hoba sembungkhop ngüh shanga; hoba haoenei 
khükbüuokbü hoba yepeijawebü ngüh shanga. Haoen khei jembü lilisesea 
laptishi. 

13Khau longsi haoen mautishi, haoen touje langkei akilabü lele mautishi; 
hoba kaodak thonbü sühko Jakob to Mühghaüei songdakda dogo haoen la 
ngetiashi. 
14Hobaje chasemlamto haoen longeitiashi, kei tegü ngüh longtishi hoba 
sangnyu kaiko hautiashi; 
15haoenei shausiyung shanga ang louyen dogo shoongyolabü, hoba haoen 
senyüh ashemlonga langyang sünga kilabü. 
16Lausikei ngei kaibü hau shanga laulabü; haü kaibü sanoudambü shanga 
ngei kaangko chia laulabü; aieilausi ngeibü khonku chaloua no ngeibü 
lapheishon yaangbü hoba satenshang kikei. 
17O ngeibü hau, ka to ngei nyensang chia laukho; aishanga sanoudambü 
Mühghaü, ngeibü lapeishon yaangbü ki. 

Nyensang Chia 60 

Satentibü Shanga Welaubü 

1O Mühghaü, nyi kün inleda, nyi kün leilutia; no kün to khauanga; lausikei 
tou no kün jungto sepeikaima. 
2Nyi kao nyaaktia, kho leilubü kho maitiashi, aishanga kho nyaakeida. 
3Nyi kaibü mütli la kümsilei sekbü lena; nyi kün la yeteilangeilabü ih 
yungtia. 
4Ngühmai ngüh lenla shanga, ka to hatbü shuong la nyi nisan che kua. 
5Nyi sanoubü khümenla shanga, kaibü mae ikei khümenashi hoba kün to 
jongaishi. 
6Mühghaüei jembü saopobü lemshanga hai joyoa: “Thüksimina ngei Shekhem 
jannyinkulabü, hoba Sukkot pholi kü mütli la jankulabü. 
7Gilead kü shangabü Manasse kei ngeibü; Efraim kü khu khümenbou hoba 
Jihuda ngeibü julo. 
8Lausikei Moab ngeibü chaksiam sakshang; Edom to ngei ngeibü nguok tekan 
jinlabü. Filistiabüei ngo thükan ngekyola dambei si?” 

9Aoei ngo kaangbüsekbü sangnyu khüto leian loula? Edom jungto aoei ngo 
leila? 
10O Mühghaü, nyi kün tekan üp lo? hoba nyi, O Mühghaü, küneibü lakjaibü 
shuong yoa ayanglep lo? 
11Dangbou khulimbo nyi kün la thuibü labü; aishanga müteibü thuibü jim 
aki. 
12Mühghaü danko künei hau kiko kümlabü; aishanga küneibü dangbou to 
nakeilabü kho hao ki. 

 Nyensang Chia 61 

Khümenla Shanga Welaubü 

1Ngei ngekbü ditashi, O Mühghaü; ngeibü welau ditkushi. 
2Ngeibü maangpon koujinei kaodak thonbü ka ngei ka to ngalabü! Kü to 
suokbü laang jungto nyi ngo leikai. 
3Aieilausi kü shanga dangbou ka satenshang kaangbüsekbü lapheishon no ki. 
4Kaibü lemshanga ngo salang sünga kikho; kaibü kaakphanga ngo 
satetlangkho. 
5Aieilausi, O Mühghaü, nyi ngeibü thebülanbü ditda; aoyouei kaibü nyen 
souhatda haoeneibü phet nyi kü la kua. 
6Nyi Choba salang lounyu yeitilabü; haoeibü salang meten juong tegü kilabü! 
7Hao Mühghaü junga ponpen kilabü; hao khümenlabü lele sanoudambü hoba 
onoubü lamleashi. 
8Hibü ngei chalou weko ngeibü theletbü kümlabü lele, ngei kaibü nyena 
ponpen nyensang chia laulabü. 

Nyensang Chia 62 

Mühghaüeibü Khümenbüa Maanglem 

1Ngeibü langkeiei Mühghaü shanga ong haiyeida; hao ka ngeibü khümenbü 
louda. 

2Hao ong ngeibü laangnyu hoba ngo khümenbou; hao ngeibü lapheishon 
yaangbü; ngo ladangkei atopeilabü. 
3Aieilausi phangan kibü ba tegü, kanei müt che haitila shanga, kan pendouei 
hao lalokche pheieila? 
4Hao maibü ka lai tonyanla kho ong kanei ngühthang yenko joyoda; kan 
amlanga olinyoda. Kaneibü sembungei haükuda, lausikei maanga khükda. 
5Ngeibü soushou, nyi Mühghaü shanga ong haiteishi, aieilausi ngeibü 
maanglem hao ka ki. 
6Hao ong ngeibü laangnyu hoba ngo khümenbou; hao ngeibü lapheishon 
yaangbü ngo atopeilabü. 
7Mühghaü yoa ngeibü khümenbü hoba ngeibü soneikangbü ki; ngeibü hau 
kho laang, hoba ngo satenshang Mühghaü to ki. 
8Müt shuong kanei jih pendoua hao to mailemashi; hao junga kaneibü 
maangpon ipashi; Mühghaü sen shanga satenshang ki. 
9Maimaitham hanbou müt kho hak ong, hoba müt yaangbou yepeibü ki. 
Haoen pendou seret che ong; haoen pendou souyoan haktokei songokbou. 
10Shoeinakeibü to maitelem; hoba soshau soyungbü to amlang maanglem 
tepho; nyaksinam haa yaanga longa kaibü maangpon khünei tepho. 
11Mühghaüei che to joyoa, hau kho Mühghaüeibü dogo laubü ngei nyiboula 
dida. 
12 Tokei, O Bunyubou, üeisanou kaibü ki; aieilausi nyi mütpem weko la 
jembü kümsilei thüng kuda. 

 Nyensang Chia 63 

Mühghaü Shanga Waangbü 

1O Mühghaü, no ngeibü Mühghaü ki; ngei no ngeibü soushouei waangko 
lamlabü. Ulangbü hoba dei akibü hübümangbü kaoa, ngeibü langkeiei no 
waangda. 

2Hibü kaibü hau hoba soneikangbü hapla shanga ngei kaibü lemshanga ka to 
chüha. 
3Aieilausi kaibü sanoudambü langkei tokei maibou; ngeibü sembungkhopei 
no sanglabü. 
4Hibü ngo langkei kijinei no haükukho; Kaibü nyena ngei ngeibü ik tuokkho. 
5Lomaang hai hoba haabüei senyühshembü tegü ngeibü soushou 
senyühshemlabü; hoba ngeibü sembungei olinbü sembungkhopei no 
sanglabü. 
6Ngeibü shena ngei no damenda, hoba nangnak langyang sünga ka shanga 
damanchühda. 
7Aieilausi no ngeibü thuibou kikei, hoba kaibü kaakphang yemekoubüa ngo 
olinlabü. 
8Ngeibü langkei ka phai nyangko semda; kaibü mae ikei ngo kapetda. 
9Lausikei ngeibü langkei mautila aoyouei lamda, kao maangto atlabü. 
10Haoen ineibü hau la khümbo kuan aplabü. haoen selong shanga phejan 
kilabü. 
11Lausikei Chobaei Mühghaü to olinlabü. Aoyouei haoeibü nyena thelalanlaje 
nyensang chia laulabü; lausikei amlang ngüh laubü daneibü sembung 
khinkulabü. 

Nyensang Chia 64 

Khümenbü Shanga Welaubü 

1Ngeibü welau kü la ditkushi, O Mühghaü! Dangbou to hatbü ka ngeibü 
langkei khümenshi. 
2Amaibü kümbüei huphanga thungeijangeibü ka, shabü jungeibü danshuong 
ka ngo huan phoshi. 
3Ühüpshanga benbüsoubü müt to kipla shanga; haoeneibü lishang in tegü ua. 



1341 

 

 
   Saopobü Lai 

© 2002, Bible Society of India. 
 

 
 

 

4Hobaje haoeneibü laujin khoei khaubü ngüh kipla lamleakei. Mangde 
haoenei hao to kipda hoba ühütda. 
5Haoenei amaibü kümsilei chenei haoen lolo thungeijangeida; haoenei 
huphangshoua sung sanla maangjaman huon takda. Haoenei lauda, “Aoei 
khübü kho hapla?” 
6Haoenei shabü lamenda, “Künei haujembo lamena,” dogo haoenei lauda. 
Hobaje mütpem weko maangkabü dambü hoba maangpon haübükuokbü ki. 
7Lausikei Mühghaüei haoen to kiplabü; mangde ong laujin cheei haoen 
leilutilabü. 
8Kho tegü haoen toket phaiyettilabü; haoen jembü lishang haoen khulimbo 
kilabü; haoen hapbü pendouei khu ngomlabü. 
9Hobaje müt pendouei hatlabü, hoba haoenei Mühghaü kümsilei shanga 
ngetilabü; hoba haoenei songsido kiko haoeibü kümsilei shanga 
damanchühlabü. 
10Saopobü mütei Bunyubou to olinashi hoba hao to satetlangshi; hoba maang 
tangbü pendouei hao sangashi! 

 Nyensang Chia 65 

Olin Maangmai hoba Nyensangkubü 

1O Mühghaü, Ziona nyensangei no haiteida; hoba kajunga theyolanyobü 
lelabü. 
2No aoei welaubü ditda, ka jungto müt pendou loulabü. 
3Shabüei ngo thükda, küneibü shedbü nyi sakenkulabü. 
4Kaibü chema kilabü lele, nyi ao pienda hoba ka jungto loutida, hao haübou. 
Kaibü lembüchem saoposhanga kaibü chem maibüei küneibü maang 
senyühshemlabü. 
5O kün khümenbou Mühghaü saopobüa hatlalühlabü kümsileiei nyi kün to 
jongailabü; Kaodak thonbü pendou, saabüa yungnyua kibü shuong maanglem 
shang no. 

6Aoei jembü hauei shongh kaangkhühtham kümbei, seiei hao shembe kaian 
kia. 
7No aoei yungnyu shuongei ngühbü, hoba shuong lemenbü küpjemtida. 
8Saabüa kibü mütshuongei kaibü tetsida shuong to hatda; ngeyang si nangnak 
laka louda khübü kho nyi olintida. 
9Nyi kaodak to thounouda hoba kho la dei kuda; nyi kho aeibou keitida. 
Mühghaüeibü shumang deiei shenan kia. Nyi kaodak kheinyu lamlean phaia 
nyi haoen la youshou kuda. 
10Nyi khünei kao thuyetan kibü deiei maiko shentida, kao aongjung longbü 
shemjung attida; nyi kho langdeiei netla yeitida; nyi khünei kesiong yemtida. 
11Nyi po kho no maibüei püngtijuongtida, hoba kaibü lamnyua soptijaitida. 
12Kho lamshaushangei shentida; hoba shongh shuong olinyoda. 
13Lamshaushanga sanlon shuongei küplepnyu kia hoba pholikei youshouei 
küplepakei. Olinbüei haoenei ngekda, haoenei chiakei lauda. 

Nyensang Chia 66 

Olin Maangmai hoba Nyensangbü Chia 

1Kaodak pendouei Mühghaü junga olinbü ngüh longashi! 
2Haoeibü nyen soneikangbü chia lauashi; haoeibü nyen soneikangtiashi. 
3Mühghaü to lauashi, “Kaibü kümsilei shuong lai hatlamoklabü che! Kaibü sei 
yaangbü danko kaibü dangbou shuongei jembü lolo ka to natenlabü. 
4Kaodak pendouei no lamlabü, hoba ka la chia atkulabü; haoenei kaibü nyena 
chia laulabü.” 
5Kaiya, hoba Mühghaüeibü kümsilei shuong chühashi, müt aedanga haoei 
kümbüa hao hatlabü. 
6Haoei yungnyu kaolin yeitikei; haoenei shumang kho danjung paiko haukei; 
hibü senei hao to olinkho. 

7Haoei jembü hauei ponpen songdakda, haoeibü nyekei phang shuong to 
chühda, ngüha alebü shuongei lulu lolo tenaklepti. 
8Phangshuongei Mühghaü haükushi, hoba haoeibü nyensang chia dittiashi. 
9Haoei seneibü langkei kitida, hoba seneibü you atopeitida. 
10 Aieilausi, O Mühghaü, nyi kün takteia; chandinam takteibü tegü nyi kün 
takteia. 
11Nyi kün sunga mintikei; nyi kün la on atsheibü küntikei. 
12Küneibü khu thüka nyi müt settida; Künei wan si dei danko haukei, lausikei 
nyi kün keisiyaang kaonyek che to leikei. 
13Juokbü lembü jungan ngo kaibü chem to loukho, ngei ka la ngeibü 
thebülanbü kukho. 
14Ngo khonsaka kijinei ngeibü sembung khopei laua, hoba ngeibü sembungei 
joyoa. 
15Sanlon paang ponlem hibü lembü yoa, Amenbü juokbü lembü ngei ka la 
kukho; lon yoa masu pongsu lembü ngei kukho. 
16Kan Mühghaü to hatbü pendou kaiya, hoba ditashi, hoba haoei kü langkei 
shanga haoei ai kümbei ngei ngetikho. 
17Hobaje ngeibü lishangei hao la nyensang yaang kukei. 
18Ngei ngeibü maangpona shabü maikukei tegüje Bunyubouei kü la 
aditkukhoulabü. 
19Lausikei maimaitham Mühghaüei dida; haoei ngeibü welau ngüh dida. 
20Mühghaüei ngeibü welau üpbu, hoba haoeibü sanoudambü kü ka 
asungngai; hao haübou yingshi! 

 Nyensang Chia 67 

Nyensangkubü Chia 

1O Mühghaü, kün to onoukai hoba kün haükushi; kün to sanouko chühkai, 

2khei yingalonga kaonyudak pendoua kaibü kümsilei, hoba phangshuong 
pendouei kaibü khümenbü ngelabü. 
3Phangshuongei no sangtishi, O Mühghaü, phang pendouei no sangtishi. 
4Phang shuong olintishi hoba olinbüei chia lautishi. aieilausi nyi thenyek 
achühko phangshuong matjemlabü; hoba kaodaka phangshuong leiyeilabü. 
5Phangshuongei hao sangtishi, O Mühghaü; phang pendouei no sangtiashi. 
6Sekei haoeibü haabü yaangbü buhek heka; haü, Mühghaü, seneibü 
Mühghaüei sen haükulabü. 
7Mühghaüei sen haükulabü; hoba kaodak thonbü sühkoei hao to hatlabü. 

Nyensang Chia 68 

Phangeibü Thüksimin Chia 

1Mühghaü meimeiashi, haoeibü dangbou shuong lintiashi; Toukei aoyouei 
hao to mangsenda hao jungka haoen satyotiashi. 
2Wankhük sattibü tegü, haoen shian sattiashi; Wan thedanga naolep 
tühnyinbü tegü, amaibü shuong Mühghaü thedanga mautiashi. 
3Lausikei saopobü shuong olintiashi; Mühghaü thedanga uihintiashi, haü, 
maang pungenko haoen olintiashi. 
4Mühghaü la chia atkushi, haoeibü nyensang chia lauashi; aoei sangliphang 
danko setan hauda hao shanga lam longtiashi; haoeibü nyen Bunyubou, hoba 
kanei hao thedanga uihinashi. 
5Bou akibüeibü bou hoba latnyu matjembou kho Mühghaü, hao jembü 
saoposhanga ki. 
6Sangliphanga kibü haoei chema kitida; thüngbü shuong haoei naangmaibü 
to leiyenda; lausikei ngüha alebü kaolina kida. 
7O Mühghaü, no ladang kaibü mütli jungto haukei; no ladang sangliphang 
danko haukei. 



1345 

 

 
   Saopobü Lai 

© 2002, Bible Society of India. 
 

 
 

 

8Kaoei nyaakkei, Mühghaü thedanga müheikei lang yantikei; thinei hauan 
kibü Sinai Mühghaü junga, khei Israelbü Mühghaü thedanga lühkei. 
9O Mühghaü, nyi lang juong yantikei, kaibü kao hüan kijinei kho nyi 
sinngaitikei. 
10Kaibü tan khünei kikei, O Mühghaü, nyi no maibü ka shalebü shanga 
lamlekukei. 
11Bunyubouei, ngühkhüm kho kuda; yaksa aoyouei ngühlang kho kuda haoen 
shuong yaangbü ki. 
12“Choba shuong hoba haoeneibü sekbülakbü shuong laangjung satkhümda! 
Chema kibü yaksa shuongei haoenei soletbü peisilei janyoda. 
13Dukutukeibü kaak chandinamei hoba haoeibü kaakthon hon semjeibüei 
naanglepan kibü tegü kan sanlon thüngshanga yepan kilep lo?” 
14Pendou Thükenbouei khünei kibü Choba shuong lintijinei, Zalmona ninthu 
atbü tegü kikei. 
15Bashan shongh kho Mühghaüeibü shongh ki, shongh suokbü kho Bashan 
shongh ki. 
16O shongh suokbü shuong, shongh laobou Mühghaüei hao kila maikukei, 
khübü shongh to kan aila nyekto shatda? Haü, Bunyubou khünei ponpen 
kilabü. 
17Mühghaüeibü wapyobü kailong hajar saoche, haü, hajar, 
hajar, Bunyubou haoen yoa kia, Sinai lemshanga kia. 
18 No thükaeto angkei, nyi langsenbü leilangkei. nyi müt yoka jongsak 
sungletkei, haü, Bunyubou Mühghaü haoen yoa kilabü lele, ngüha alebü 
shuong kakei sungletkei. 
19Mühghaü ao sen khümenbou ki, Bunyubou aoei chalou weko seneibü on 
künda, hao haübou. 
20Seneibü Mühghaü kho khümenbou Mühghaü ki, hoba haibü pekan apbubou 
kho Bunyubou Mühghaü shangabü ki. 

21Lausikei Mühghaüei haoeibü dangbou shuongeibü khu ngümnyinkulabü. 
Aoei jembü shedbüa athakko hauda haoeibü khulou yembü khu 
ngümnyinkulabü. 
22Bunyubouei laukei, “Kaibü you siia shemtilabü lele, hoba kaibü keishuongei 
semangmaiko setilabü lele, ngei kaibü dangbou shuong 
23Bashan ka haoen nyibou leijung loulabü, hoba ngei haoen yungnyu haübü 
ka leian loulabü. 
24Lemshang to kaibü tan haubü, O Mühghaü, haoenei hapa, khei ngeibü 
Mühghaü, ngeibü Choba haubü hapa. 
25Medei shuong busen kaangko tombülakbü yoa, chia laubü shuong shaang 
haukei, hoba haoen phainei kongkin tuokbü shuong sembei. 
26Kan Israelbü bakshang ka longbü shuongei, shuong yoa Mühghaü, 
khei Bunyubou haükushi. 
27Napeibou Benjamin haoen songdakbou, Jihuda yaangenbü shuong hoba 
haoen dan, Zebulun yaangenbü shuong, Naftali yaangenbü shuong ki. 
28O Mühghaü, kaibü hau ngaletashi, O Mühghaü, no aoei kün shanga kümbei, 
nyi no lolo hau kian lenashi. 
29Jerusalema kaibü lembü chem kisije Choba shuongei ka jungto jongsak 
jungan loulabü. 
30Hon laang you phanga nakeiko, thakdu laaka kibü yamkabü meisiau masu 
pongsu shuong mütshuongeibü masu shoushou shuong yoa hakashi. 
Mütshuong aoyouei wapyola maangtakda, haoei haoen lintia. 
31Khuleibü shuong Ijep ka longlabü; Ethiopiaei haiyeiko Mühghaü jungto ik 
shinglabü. 
32Kan kaodak sangle shuongei Mühghaü to chia lauashi; Bunyubou to 
nyensang chia lauashi. 
33Kaobakjinei ka kibü müh laobou mühdaka setda, hao to nyensang chia 
lauashi. Chühashi haoei ngüh longda, hoba kho ngüh yaang. 

34Mühghaüeibü seisihau phinthonashi, hao yaangenbü Israel thüka kia; hoba 
haoeibü hau müh shuonga ki. 
35O Mühghaü, no kaibü lemshang ka hatlamoklabü che; Israel Mühghaü, 
haoei jembü mütli la hau hoba sei kuda. Mühghaü haübou yingshi! 

 Nyensang Chia 69 

Thuitila Ngekbü 

1Ngo khümenashi, O Mühghaü; aieilausi ngeibü ngüma thükko deiei 
danglepda; 
2Ngo thim haübüa nyemda, khünei youphen lamshang aki; Ngo dei haübü to 
atakei, khünei ngo deiei danglepda. 
3Ngekbüei ngo hüanshemda; ngeibü sanglou uda; Ngeibü Mühghaü shanga 
haiyeijinei kü nyekei anatda. 
4Ai ayingko kü to mangsenbü shuong ngeibü khua khulou tokei juongbou kia; 
Amlanga ngeibü dangboulabou yeibü, aoyouei ngeibü langkei mautimang 
sühda, hau kibü ki, Ngei ai akoknyu haoenei kho kü la kungaitida. 
5O Mühghaü, nyi ngo songsido akibü ngekei, hoba ngeibü shabü ka ka huan 
aki. 
6O Thükenbou Bunyubou Mühghaü, aoyouei no khangenda haoen ngo danko 
himou tebauti, O Israel Mühghaü, aoyouei no lamda haoen ngo danko himou 
to tütti. 
7 Aieilausi ka shanga ngei hakbü natena; Himouei ngeibü thenyek küplepa. 
8Ngeibü jaisina yoa ngo yenboula yeian kia, hoba ngeibü nyueibü shousi yoa 
ngo küksithang tegü ki. 
9Aieilausi kaibü chem shanga maangtakbüei ngo lonshemda; hoba aoyouei ka 
to hakda haoen to hakbüei kü to süha. 
10Ladang ngo haapbü hoba mühei nyengbüei ngeibü langkei shieikoekei kho 
kü shanga hakbü kiteikei. 

11Ladang senounei kho ngeibü neisimei yeitikei, ngo haoen shanga laueilabü 
che yeikei. 
12Bakhüna setbü shuongei kü shangabü laueida; hoba ihjakbü shuongeibü 
chia ngo ki. 
13Lausikei kü shangaje, O Bunyubou, jih tükdea ngeibü welau ka jungto 
künda. O Mühghaü, kaibü sanoudambü juong danko kaibü khümenbü 
ngühmaia kü to jongaiashi. 
14Thim ka nyi ngo khümenashi hoba ngo tenyemti; ngo mangsenbü shuong 
ka hoba dei haübü ka ngo khümenashi. 
15Yungsenei ngo tetanglepti, dei haübüeikei ngo tesuiti. hoba püngkhünei 
haoeibü sembungei teküplepti. 
16Kü to jongaikei, O Bunyubou; aieilausi kaibü üeisanou maibü ki, kaibü 
üeisanou dambü soubü thüng no kü ae sepeiashi. 
17Hobaje no khangenbou ka nyi kaibü thenyek tehu; aieilausi ngo khonkua 
kia; kü to tongde jongaiashi. 
18Ngeibü langkei nyangko kaiya hoba kho angthetashi; Ngeibü dangboulabou 
shuong ka ngo solo haptikai. 
19Kü to amaiko jungeibü ngeibü himou hoba kü the mentibü nyi ngekei; ngo 
khulimbü pendou ka thedanga kia. 
20Mangthem jungeibüei kü maangpon leilua hoba ngo hailabü tegü 
odanongda. Hobaje kü to sanoudamtila shanga ngei at lambei lausikei ao 
akitei; hoba haksotilabü lambei lausikei ngei ao ühüp. 
21 Haoenei toukei ngeibü shausiyung shanga kü la khauekbü kukei; hoba ngo 
deilajinei haoenei kü la yungla haijepbü kukei. 
22 Haoen jembü khümsok haoen shanga sung yeitishi; hoba haoen haksoa 
kijinei, kho haoen shanga shembü sung yeitishi. 
23Haoenei ühüplabü lele haoeneibü nyek mangthüngtham aptishi; hoba 
haoeneibü shenjang athakko lühtishi. 

24Kaibü maang ühaibü yaang haoen la jinkuashi; hoba kaibü kaangbü sekbü 
khauangei haoen laphettishi. 
25 Haoen kishang sangliphang la yeitishi; haoeneibü neichema aokei tekiti. 
26Aieilausi nyi aoto ngümbei haoenei hao shieikoeda; hoba aoyou nyi 
leilutikei haoeneibü khonku shanga haoenei lauda. 
27 Shedbü thükto shedbü jinkushi; hoba haoen kaibü saopobü to telouti. 
28 Langkeibü le ka haoen haman apbushi, hoba saopobü shuong yoa tedoyo. 
29Lausikei ngo shalebü hoba maangshata kia; O Mühghaü, kaibü khümenbüei 
ngo thükaenei phokushi. 
30Chiaei Mühghaü nyensanglabü, hoba nyensangei ngei hao yaangentilabü. 
31Hobaje masu toje aei, ayingsi laang hoba haak yembü masu pongsu tokei 
aei, khoei Bunyubou maang haitilabü. 
32Eaa oabü shuongei kho hapa, hoba olinda; kan aoyouei Mühghaü lamda 
kaneibü maangpon langkei kitishi. 
33Aieilausi Bunyubouei khambo kibü to ngüha lekuda, hoba haoeibü 
langsenbü shuong to aweasüngko ajungeida. 
34Mühsi kao hamei, yungnyu hoba khünei paibü pendouei hao sangashi. 
35Aieilausi Mühghaüei Zion khümenlabü, hoba Jihuda sangnyu shuong 
kümlabü, hoba haoen khünei kilabü hoba kho haoen shangabü yinglabü. 
36Hao khangenbü shuong lilabüeikei kho phet phanlabü; hoba aoyouei 
haoeibü nyen sanouda haoen khünei kilabü. 

Nyensang Chia 70 

Thuitila shanga Welaubü 
(NC 40.13-17) 

1O Mühghaü, ngo khümenkai! O Bunyubou, kü to tou thuikai! 
2Aoyouei ngeibü langkei lamda, haoen himou haptiashi, hoba phenyemtiashi. 
Aoyouei ngeibü khonsaka olinda, Haoen phai suktiashi hoba himou bautiashi. 

3Aoyouei “Aha! Aha!” dogo lauda, Haoen himouei phai suktiashi. 
4Aoyouei no lamda haoen pendou olintiashi hoba ka to maang haksotishi; 
hoba aoyouei kaibü khümenbü sanouda haoenei athakko “Mühghaü 
sangashi”, dogo lautishi. 
5Lausikei ngo shalebü hoba kongbü kaangbü ki; kü jungto hali kaiya, O 
Mühghaü; no ngo khümenbou, O Bunyubou, kü to thuila phaiko teki. 

 Nyensang Chia 71 

Baushi Cheeibü Welau 

1O Bunyubou, ngei ka to sounongda; ngo ladangkei himou tebauti. 
2Kaibü saopobüa ngo khümenashi hoba do ngetikai; kaibü nou kü ae 
haangshi, hoba ngo khümenashi. 
3Kü shanga no kishang laangnyu yingshi, khüto ngo athakko haulabü. Ngo 
khümenla shanga nyi ngühkhüm kua; aieilausi no ngeibü laangnyu hoba 
ngeibü lapheishon. 
4O ngeibü Mühghaü, amaiboueibü ikmaang ka asaopobü hoba sanou akakbü 
ikmaang ka ngo khümenashi. 
5Aieilausi no ngeibü maanglem ki, O Bunyubou Mühghaü; heshoudang ka 
thama no ngeibü maanglemshang. 
6Nasetshanga kijinei thama nyi ngo senetkei; künyueibü shimung ka 
sungenjinei thama püetbou kho no ki. Athakko ngeibü nyensang ka shanga 
kilabü. 
7Juong shanga ngo kho maangpanglabü ki; lausikei ngeibü hau kibü 
satenshang no ki. 
8Chalou sünga kaibü nyensangei, hoba no sangbüei ngeibü sembung shenan 
kilabü. 
9Baushilama nyi ngo tüp, hau akiko apjinei nyi ngo teinlet. 
10Aieilausi ngeibü dangbou shuongei kü shanga laueida, hoba aoyouei ngeibü 
langkei shanga pheieida, haoen liko thangjamda. 

11Haoenei lauda, “Mühghaüei hao inleda; shiashi hoba hao lapashi, aieilausi 
hao khümenla ao aki.” 
12O Mühghaü, kü ka bangan teki, O ngeibü Mühghaü, kü to thuila hali 
panteiashi. 
13Aoyou ngeibü langkei shanga khulimbü ki, haoen himou bautiashi hoba 
mautiashi. Ngo khonkutila aoyouei lamda haoen to hakbü hoba himouei 
shentiashi. 
14Lausikei ngei athakko maanglemlabü, hoba toukei aei aei no sanglabü. 
15Ngeibü sembungei kaibü saopobü shanga hoba kaibü khümenbü shanga 
chalou angboua laulabü; aieilausi kho lühbak kho ngei angekei. 
16Ngo Bunyubou Mühghaü haua haulabü; ngei kaibü saopobü khei kho 
shangabü ong laulabü. 
17O Mühghaü, nyi kü to ngo heshoudang ka thama lenkei, hoba ngo tou 
sühko ngei kaibü maangpanglabü kümsilei shanga ngetia. 
18Haü, O Mühghaü, loulabü meten la ngei kaibü hau shangabü angeti 
shongko, ngo baushi hoba khu thuko ayeishongko ngo nangan tüpyoma. 
19O Mühghaü, kaibü saopobü aeibou suokkei, nyi kümsilei yaang küma, O 
Mühghaü, no phatko ao ki. 
20No aoei khonsak yaangbü juong kün la lena; nyi nyibou kün pitilabü hoba 
kaokhong ka kün nyibou leianglabü. 
21Nyi yaangenbü haatishi, hoba nyibou ngo haksotishi. 
22Kongkinei ngei kaibü nyen sanglabü, khei kaibü ngühmai sanglabü. O 
ngeibü Mühghaü, O Israel Saopobou! kongkinei ngei ka to nyensang chia 
laulabü. 
23Ngei ka to nyensang chia laujinei, ngeibü sembung khop aeibou olinlabü, 
hoba nyi angthetbü ngeibü langkeiei aeibou olinlabü. 
24Ngeibü lishangei chalou angboua kaibü ngühmai shanga laulabü; aieilausi 
aoyouei ngo khonkutila lamda, haoen himouda hoba haoen phenyemda. 

Nyensang Chia 72 

Choba shanga Welaubü 

1O Mühghaü, nyi kaibü matjem Choba la kuashi, hoba kaibü saopobü 
Chobaeibü shoula kuashi. 
2Hibü haoei kaibü mütli saopobüei matjemlabü; hoba shalebü kaibü mütli 
saopobüei matjemlabü. 
3Shongh suokbüei mütli jungto sangmai hakso sungbalabü, hoba 
shonghshouei saopobü sungbalabü. 
4Haoei mütshuong yoa shalebü la yingkulabü; haoei athükaminbü shousi 
shuong püetlabü, hoba khonkutibü shuong netlayeiko nitnyinlabü. 
5Meten pendoua chanyu anep shongko hoba litnyu anepshongko haoenei ka 
to soumo hatlabü. 
6Sang wapan phobü to langei nembü tegü, langminei kao nemtibü tegü hao 
louyenlabü. 
7Litnyu anepshongko haoeibü chaloua saopobü shuong haalabü, hoba 
sangmai hakso juong haalabü. 
8Yungnyu ka yungnyu sühko, hoba shumang ka kaothon sühko haoei 
songdaklabü. 
9Sangliphanga kibü shuongei hao thedanga khüpetlabü; hoba haoeibü 
dangbou shuongei thamngu selabü. 
10Tarshish hoba su kabü Choba shuongei khüm kulabü; Sheba hoba Seba 
Choba shuongei jongsak kulabü. 
11Haü, Choba pendouei hao thedanga khüpetlabü, phang pendouei hao 
khangenlabü. 
12Aieilausi shalejonglebü shuongei hoba thuilabü akibü shalebüei ngekjinei 
haoei püetlabü. 
13Hau akibü hoba shalejonglebü to haoei sanouko dambuda, hoba 
shalejonglebü langkei haoei püetlabü. 

14Haoei haoen langkei khonku hoba kaangbüsekbü kümsilei ka angetlabü, 
hoba hao thedanga haoeneibü sii namsek kilabü. 
15Hobaje hao salang lounyu kilabü, hoba hao la Shebaeibü hon ka kulabü, 
hoba mütshuongei hao to athakko welaulabü; chalou sünga haoenei hao 
haükulabü. 
16Kaonyeka shongha youshou juong kilabü, khünei hekbü buhek Lebanon 
kabü tegü nyaakeilabü; hoba sangnyua kibü shuong kaoa sang tegü haalabü. 
17Haoeibü nyen ponpen janbümubü kilabü; chanyu anepshongko haoeibü 
nyen athonko kilabü, hoba müt shuong hao danko haülabü, phang pendouei 
hao to haübou dogo laulabü. 
18Israel Mühghaü Bunyubou nyen sangshi! Hao mütpemei ong habü 
seikümseilei kümda. 
19Haoeibü soneikangbü nyen ponpen sangshi! Haoeibü soneikangbüei kaodak 
pendou shentishi. Amen! hoba Amen! 
20Jesseeibü shou Dawideibü welau thonbü. 

 Nyensang Chia 73 

LE SEMBOU 
(Nyensang Chia 73-89) 

Mühghaü Ngühmaanglanbü 

1Tükde Mühghaüei Israelbü to maida, haü, sensimaang hinseibü shuong to 
maida. 
2Lausikei ngoje, ngeibü you loubou satanapan kikei; ngeibü younak 
sheketlabü lele kikei. 
3Aieilausi ngei müt amaibü shuong naangmaibü hapjinei ngei haoen to 
nyekto shatkei. 
4Aieilausi haoen khonkuko aki, haoen mangsisau sekoktham kia. 
5Haoen lubü müt tegü khonsak khonku aki; lubü müt tegü ai khonku onat 
aki. 

6Hibü yonglam lili haoeneibü ngüma yak tegü yakan kia; neisimei tegü 
kaangbü sekbü thechühei haoen nyonglepan kia. 
7Haabüei haoeneibü nyek petjung longan kia; maangponei dühbü to liman 
haoenei kia. 
8Haoenei mü la nyikuko awesüngko lauda, haoenei kui to angan lauda. 
9Haoeneibü sembungei müh sühko angan lauda; hoba haoeneibü lishangei 
kaodakbü mütshuong shujembo lauda. 
10Hibü mütshuong haoen ae sepeida, hoba haoeneibü dei yungda. 
11Hibü haoenei lauda, “Mühghaüei lai ngela, hoba Thükkabou to hapbü 
ngebü kia lo?” 
12Chühashi, amaibü shuong kho habü ho; ponpen hopatham kisije haoeneibü 
nyaksinam haada. 
13Hibü kongkongbüa ngeibü maangpon hinseikei, hoba shedbü akibüa ngeibü 
ik sakkei. 
14Aishanga chalou sünga ngo khonkuda; hoba ngeyang weko ngo 
shieinangeida. 
15Ngei khei lauko dogo laua tegüje; chühashi, kaibü shousi shuong meten yoa 
ngei huonkoyouko küman kikhoulabü. 
16Ho lai ditenla dogo ngei daman chühjinei, ngo Mühghaü lemshang to hauan 
17haoeneibü phaiabü thu daman achühshongko, kü shanga ho yongko 
khonkulabü che kiteikei. 
18Maimaitham nyi haoen kao shekshekbüa phokuda; maulabü lele haoen 
apyoda. 
19Longche danga haoen lai shakkei shakko yeida, hatlamoklabüei haoen 
lemailela mautia! 
20Manghliko pisi, O Bunyubou, ladang no pilaje nyi haoeneibü dambü 
kongkong yeitishi. 

21Aieilausi ngeibü maangpon maangngangko kikei; hoba ngeibü dambü 
phenyeman aptikei. 
22Ngo yongko songsido mauan apan, hoba ange ühüpbo kikei; ngo ka 
thedanga meisiau tegü kikei. 
23Khei yingsikei ngo ka yoa athakko kia; nyi ngeibü mae ika senetkei. 
24Nyi ngo kaibü songeidoei leilabü, hoba ngo phaia soneikangbü to 
sungletlabü. 
25Ka to limbo ngei khuthüka ao ki? hoba kaodaka ka to limbo ngei 
mangsühbü ao aki? 
26Ngeibü phe hoba ngeibü maangponei athükamin hapda, lausikei Mühghaü 
ponpen ngeibü maangpon hau hoba ngeibü phejan ki. 
27Aieilausi chühashi aoyou ka jungka saabüa ki haoen maulabü; aoyou ka 
jungka talako satda haoen pendou nyi mautia. 
28 Lausikei no nyangko loula kü shanga maiakei; haoeibü kümsilei pendou 
lenlabü lele, ngei Bunyubou Mühghaü ngo satenshang yeitia. 

Nyensang Chia 74 

Phangeibü Khümenbü shanga Welaubü 

1O Mühghaü, nyi aila ngo ponpen shanga tekan apbei? Aila kaibü 
lamshoushang kabü san khulimbo no khauangda? 
2Kaobakjinei nyi angthetbü shuong laobou nyi kaibü phetphan phang shanga 
angthetkei, kho damenashi; tokei Zion shongh ainei no kikei kho damenashi. 
3Thon akiko mautilabü lele kaibü you yaüenashi; lemshanga dangbou 
shuongei ajanjan pendou leilutikua. 
4Kaibü dangbou shuongei kaibü Lembü chem thüka thük hapbü ngeka; 
haoenei thük hapbü tetsida haoeneibü nisan lena. 
5Haoen bulakbüei bu to wapla wou tonbü tegü kikei. 

6hoba tou khünei kibü heangsho noksa pendou yoa liko, haoenei wou hanbü 
hoba busetei pheinyinda. 
7Kaibü lemshang haoenei wanei lontida; haoenei kaibü nyen kishang lepde 
asaopoko yeitia. 
8Haoenei haoeneibü maangpona laukei, künei haoen chemala khonkutikei, 
haoenei kaonyeka kibü Mühghaüeibü lemshang pendou jikan apbua. 
9Künei küneibü shenla ngelabü ühüpda; touje thuseibü ao aki; ayingsi 
lalokche kila dogo ngela kün yoa ao aki. 
10O Mühghaü, dangbouei ka la lalokche nyikula? dangbou labouei thon akiko 
kaibü nyen aweasünglep lo? 
11Aila nyi kaibü ik, khei kaibü mae ik sungngaida? Kaibü neimanga thopan 
kibü kho sungenashi hoba mautiashi. 
12Khei yingsikei shangied ka thama Mühghaü ngeibü Choba ki. Nyi kaonyu to 
khümenbü sungbada. 
13Nyi kaibü hauei yungnyu janyinkei, nyi deia kibü dragon shuong khu 
jangnyinkukei. 
14Nyi molo jisangeibü khu netla yeitikei, sangliphanga kibü la haoeneibü 
shausiyung shanga nyi hao kukei. 
15Deikük hoba shumang shanga nyi lam ipbukei; koudanglebü shumang nyi 
ulangtham aptikei. 
16Chalou khokei kaibü, nangnak khokei kaibü, nyi ngesakbü hoba chanyu 
kho lamlekei. 
17Kaodak leilang pendou nyi longtikei; nyi poang si sulang kümbei. 
18Ho damenashi, dangbouei ka la nyikuda, O Bunyubou, hoba ngoubüloubüei 
kaibü nyen to nyikua. 
19Kaibü guduru langkei yamkabü meisiau la teku; kaibü shale khonsakbü 
shuong ponpen tema. 

20Theyolanyobü damenashi, aieilausi nakthühbü kaoen sekbülakbü shuongei 
shenakei. 
21Naklepbü shuong himou bauko tesepeiti; ngoubüei chaseko ka la lai 
nyikuda damenashi. 
22Meimeiashi, O Mühghaü, ka shanga lauashi; ngoubüei chaseko ka la lai 
nyikuda damenashi. 
23Kaibü dangbou shuongeibü ngühlang; no khulimbo meimeibü shuong 
lemenbü laubou athakko longda, kho tema. 

 Nyensang Chia 75 

Matjembou Kho Mühghaü 

1O Mühghaü, künei ka la nyensang kuda; künei nyensang kuda, aieilausi 
kaibü nyen nyangko kia; mütshuongei kaibü maangpanglabü kümsilei shuong 
daman chühda. 
2Mühghaüei lauda, “Ladang ngei jih tükde haüthüklaje ngei tangsheitham 
matjemlabü. 
3Kaodak hoba khünei kibü sangnyu nyaakeisikei, ngei ho thaonyu jungthem 
kaangko hatlepda. 
4Lilisesebü to, ‘Lilisesebü teküm,’ hoba amaibü to, 'Laang phonan tüangti. 
5Kaneibü laang kuito phonan angtian, ayingsi ngüm ngekjung satan ngüh 
tüang,’ dogo lauda.” 
6Aieilausi chanyu angbou kakei, chanep kakei, ayingsi tokei yam aekakei 
thuiyobü alouda. 
7Lausikei Mühghaü kho matjembou; haoei che yantida, che tonenda. 
8Aieilausi Bunyuboueibü ika thung che kia, hoba ih kho saklangtham kia; kho 
aeibou maisho kheiyoda, hoba haoei kho yeian sungda, hoba kaodaka amaibü 
pendouei kho meiko khinko jenda. 
9Lausikei ngei ponpen thon akiko ngekletkulabü; Jakobeibü Mühghaü la 
nyensang chia laukulabü. 

10Toukei amaiboueibü laang pendou kho ngei wapan apbulabü; lausikei 
saopobü shuongeibü laang shuongje tonenlabü. 

Nyensang Chia 76 

Thükkabou Kho Mühghaü 

1Jihudaa Mühghaü ngeakei; Israela hao nyen yaangbü. 
2Salema haoeibü neichem kia; Ziona hao kishang kia. 
3Khünei haoeibü lau, laujinshuong, aih, in hoba wapyobü peisilei kho 
leilulabü. 
4Shonghnyu tokei no soneikangbou hoba yaangenbou. 
5Maangpon yaangbü shuong nyaksinam mauda, haoen ngaka; hoba sekokbü 
müt aoeikei haoeneibü ik ühütlepen. 
6O Jakob Mühghaü, nyi hakbü danko kailonga setbou si koli ham haia. 
7No, khei ka to hatlabü ong hoba no che khau loda longa ka thedanga ao 
loenla? 
8Nyi müh ka matjem yantikei; kaodaka shieikoebü pendou khümenlabü. 
9Mühghaü matjemla lojinei kaodakei hatkei hoba ngüh üang. 
10Maimaitham müteibü khauangei kaibü nyen sanglabü; joubü khauang kho 
nyi thangetlabü. 
11Thekuashi, hoba kaibü Mühghaü Bunyubou la kuashi; hao kaijembo kibü 
pendouei ao to hatjan hao jungto jongsak künshi. 
12Haoei songdakbü shuongeibü sei wapthetkulabü; kaodakbü Choba shuong 
shanga hao hatlabü. 

 Nyensang Chia 77 

Khonsak Jiha Hakso 

1Ngeibü ngühei khei Mühghaü to ngeibü ngühlangei, ngei Mühghaü to 
ngekda, hoba haoei kü la ditkuda. 

2Ngo khonsakbü jiha ngei Bunyubou lamda; nangnak ngeibü ik tuokyonyu 
kikei; ngeibü soushouei haksomang asüh. 
3Ngeibü Mühghaü shanga damanchühda hoba maangmauda. Ngei daman 
chühda hoba ngeibü soushou semthetda. 
4Nyi ngo nyeket ashitida; ngo maangmaubüei ai ongkei alauda. 
5Ngei pisibou jih shangiedbü thu shangabü damanchüha. 
6Nangnak ngei ngeibü chia damenda; ngei ngeibü maangpon yoa joyoda; 
hoba ngeibü soushouei maangsangko lemda. 
7Bunyubouei ponpen shanga ngo apyolep lo? hoba haoei touje kü to amailep 
lo? 
8Haoeibü onou ponpen shanga sada sai? Haoei thekubü touje kongkong sai? 
9Mühghaüei sanouko damlabü maan apa sai? Hao khauangko haoei onou 
khina sai? 
10Hobaje ngei laukei, “Ho ngo hau akibü; lausikei Thükkaboueibü ik mae 
aenei kibü chaloua ngo damenlabü. 
11Ngei Bunyuboueibü kümsilei shuong damenlabü; haü, shangiedbü kaibü 
seikümseilei shuong ngei damenlabü. 
12Tokei kaibü kümsilei shanga ngei daman chühlabü; hoba nyi kümbü shuong 
shanga laueilabü. 
13O Mühghaü, kaibü lamnyu saopobü kia, küneibü Mühghaü tegü ai 
mühghaü yaangbü ki? 
14Seikümseilei kümbü Mühghaü kho no; phangshuong to nyi kaibü hau lena. 
15Nyi kaibü ikei ka mütli, Jakob si Josefeibü shousi shuong angthetda. 
16O Mühghaü, ladang yungnyu shuongei no hapbei haoen hatkei hoba 
yungnyu haübü shuongei lühkei. 
17Sangmeiei lang yantikei; mühei langmak maktikei; kaibü laujin shuongkei 
pendou ae haukei. 

18Kaibü langmak ngüh müha kiteikei; langpon shuongei kaodak ngesaktikei; 
kaodakei lühko topeikei. 
19Kaibü lamnyu yungnyua kia, hoba kaibü haang yungnyu yaangbüa kia; 
hoba kaibü youmo shuong alamen. 
20Mosa si Aroneibü ikei nyi kaibü mütli san tan tegü leiyeikei. 

Nyensang Chia 78 

Mühghaü hoba Hao Mütshuong 

1O Kü mütli shuong, ngeibü ngühkhüm ditashi, kü sembung ka longbü ngüh 
ditla kaneibü nou haangashi. 
2 Ngühphatbü lauko ngei ngeibü sembung iplabü; ngei shangiedbü hangbü 
ngüh laulabü. 
3Laobou künei ditkei hoba ngekei hoba küneibü nyusibousi shuongei kün la 
lenan apyokei. 
4Haoeneibü shousi shuong ka khübü künei huan apholabü; 
lausikei Bunyuboueibü nyensang hoba haoeibü hau hoba haoei kümbü 
seikümseilei shuong loulabü meten la lenlabü. 
5Aishanga Jakoba haoei aukabü che lamlekei, hoba Israela ngühkhüm che 
kümbei. Haoeneibü shousishisi to lenla shanga haoei küneibü pisibousi la 
sakkukei. 
6Loulabü meten khei buklabü kibü shousiei ngelabü lele, hoba haoeneikei 
meimeian haoeneibü shousila lenlabü lele. 
7Hobaje haoeneibü pisibou tegü ngüha alebü hoba athepetbü meten che; 
8meten laoboua aoyoueibü maangpon tükde aphoen, hoba aoyoueibü soushou 
mühghaü yoa tükde akitei. 
9Efraimeibü shousishuong, laujinei wapyola lamlean lason ka sepeinyu 
ngaikei. 
10Mühghaüeibü thebülanbü haoenei ajungei; hoba haoeibü ngühkhüm 
phanga paimang asüh. 

11Hobaje haoenei haoei kümbü shuong, hoba haoei haoen la lenbü 
seikümseilei shuong maan apbei. 
12Ijep kaodaka Zoan khongthua haoeneibü pisibou thedanga haoei 
seikümseilei kümbei. 
13Haoei yungnyu kho jankei, hoba haoen dantikei; hoba dei kho ontoula 
yeikei. 
14Hobaje chaloua sangmeiei hoba nangnak langyang pendou wan thaonyu 
ngesakbüei haoei haoen leikei. 
15Yama haoei laang paknyinkukei, hoba kuokkhün ka tegü dei koutikukei. 
16Haoei laang ka shushou shuong kümbei, hoba dei shumang tegü koutikei. 
17Lausikei phetsen kaoa Thükkabou khulimbo lokei; haoenei hao khulimbo 
aei ong shabü shonkei. 
18Hobaje haoenei shaumangsühbü shausiyung hiko haoeneibü maangpona 
haoenei Mühghaü takteikei. 
19Haü, haoenei Mühghaü khulimbo laukei, “Yama Mühghaüei lem oknyinla 
thüklep lo? 
20Chühashi, toukei dei apsileko longtikei, haoei laang to meitikei hoba 
shushou juong koukei. Haoei wentekkei kuenlep lo? Haoeibü mütshuong 
shanga phe kula thüklep lo?” 
21Hibü Bunyubouei ditkei hoba maangpokkei; hoba Jakob khulimbo wan che 
jikkei hoba Israel khulimbo khauangkei. 
22Aieilausi haoenei Mühghaü to maialem; hoba haoeibü khümenbüa mailem 
aki. 
23Khei yinga tegükei thükae mühshuong la haoei sakkukei, hoba müh koukap 
shuong ipbei. 
24Hobaje haoei haoen thükto shaula shanga manna attikukei, hoba khuthük 
ka haoen la shausiyung kukei. 

25Mütshuongei khuthükbü wentek shaukei, haoei haoen la shausiyung 
apsileko yantikukei. 
26Haoei müha chaangbou yei soutikei; hoba haoei seiei apae yei leiyeikei. 
27Haoei phe thamngu tegü hoba kaakyembü au yungnyu phetsen tegü haoen 
thükto attikukei; 
28hoba haoei haoen shaishang, haoen kaijembo kho attikei. 
29Hibü khoei haoenei shauan shishenkei, aieilausi haoei haoen la haoenei 
mangsühbü kukei. 
30Lausikei haoenei mangsühbü ka abangjinei shausiyung tokei haoeneibü 
hakena kijinei; 
31haoen khulimbo Mühghaü khauangkei, hoba haoen yoa hau kibü shuong 
haitikei, hoba Israelbü heshou shuong maangto attikei. 
32Yongbou, haoenei shabü shondang lekei, hoba haoeibü seikümseilei to 
maialem. 
33Hibü haoeneibü chalou shuong kongbüa, hoba haoeneibü po shuong 
khonsaka dantikei. 
34Haoei haoen haitisi ong haoenei hao lambei; hoba haoen maangpon 
sepeikei hoba maang kuko Mühghaü lambei. 
35Hobaje Mühghaü haoeneibü laang, hoba Thükkabou Mühghaü haoen 
angthetbou dogo haoenei damenkei. 
36Lausikei haoenei sembungei hao amlanga sangkei hoba haoeneibü lishangei 
hao to yepeikei. 
37Aieilausi haoeneibü maangpon hao yoa tükde akitei, ayingsi hao to 
theyolanyobüa haoenei maialemen. 
38Lausikei hao onoubü kibüei haoei haoeneibü shabü apbukei hoba amauti; 
haü, annebenko haoei khau üangko natenkei hoba haoeibü khauang khümbo 
along. 

39Hobaje haoen kho phe kong dogo, hoba yei soujung danan sepeinyu 
alongeibü him dogo haoei damenkei. 
40Ladüngnei ong yama haoenei hao khulimbo meimeikei, hoba phetsen kaoa 
hao maangto shattikei! 
41Hobaje toukei haoenei Mühghaü takteidang lekei; hoba Israel Saopobou 
maangto shattikei. 
42Haoenei haoeibü ik ayingsi dangbou ka haoei haoen püetbü chalou 
adamen. 
43Khei haoei Ijep kaodaka haoei tetsida lenbü, hoba Zoan khongthua 
seikümseilei lenbü adamen. 
44Hobaje haoeneibü shumang hoba shushou shuong haoenei ayungenlabü lele 
sii la yeitikei. 
45Haoei haoen yoa meishou pühtikei, laobouei haoen khonkutikei; hoba yuk 
pühtikei, laobuei haoeneibü kaonyu yeplepbei. 
46Tokei sek ka longbü kesiong shuong haoei yangsikok la, hoba haoenei 
mouenbü koksüngla shautikei. 
47Haoeneibü semlühlaak haoei senlaangei leilutikei, hoba bhuklong shuong 
aeibou khambüei lintikei. 
48Tokei masu shuongkei senlaangei tetettikei, hoba haoeneibü shatsinam 
shuong langponei phauettikei. 
49Haoei haoen thükto sei kaangbü sekbü khauang hoba maangshat hoba 
khonku shabü hangangbü shuong tegü hautikei. 
50Haoei hao khau angmangsühbü tegü longtikei; haoeneibü langkei haibü ka 
haoei asenet; lausikei haoeneibü mang limsilang la kukei. 
51Hobaje Ijepa shaang bukbü shousishuong hoba Ijepbü neichema hauki 
yaangkibü shuong haitikei. 
52Kho phaia haoei haoeibü mütli san tegü leiyenkei, hoba meisiau tan tegü 
yama haoen leiyeikei. 

53Hobaje haoen ühütlabü lele haoei haoen maisho leiyeikei; lausikei 
haoeneibü dangbou shuong yungnyuei phonglangkei. 
54Hobaje haoei haoen haoeibü saopobü kaodak, khei haoeibü mae ikei kümbü 
shongh kaodak sühko leibakei. 
55Phangshuong khokei haoen thedang ka haoei shian sattikei; hoba 
haoeneibü phet janan leilang jankukei; hoba Israel phangshuong haoen 
lulueibü neichema kitikei. 
56Khei yingankei Thükkabou Mühghaü khulimbo haoenei hao takteikei hoba 
khulimbei; hoba haoeibü aukabü shuong ajungei. 
57Lausikei sepeijung satkei hoba haoeneibü pisibousi shuongei tegü 
khüpbolangko jungeikei; kombünongbü laujin tegü haoen nongkosaiko 
satkei. 
58Aieilausi haoeneibü shongh suokbü lembüei hao khauangtikei; hoba 
haoeneibü heangshoei hao nyek to shattikei. 
59Ladang Mühghaüei kho ditkei, hao aeibou maangpokkei; hoba Israel 
lemailela apyokei. 
60Khoei Shilo neichem, laobou haoei mütshuong yoa phokukei kho haoei 
apyokei. 
61Hobaje haoeibü hau lubü la langtikei, hoba soneikangbü dangbou ik to 
kukei. 
62Khauangko haoei hao mütli mü ikmang to kukei, hoba haoeibü phetphan 
dangbou shuong ik to kuan apbei. 
63Wanei heshou shuong suikei; hoba haoeneibü medei shuongei chemkanbü 
chia alau. 
64Haoeneibü ungshedbou shuong inei haikei, hoba latnyu shuongei 
mangühaap. 
65Kheijinei yepbü ka pibü tegü, ihei jakbü hau kibüei ngekbü 
tegü Bunyubou laksepbei. 

66Hobaje haoei haoeibü dangbou shuong shenjang to ngümbei; haoei haoen 
ponpen shanga himou bautikei. 
67Kho to limbo haoei Josefeibü neichem asunglet, hoba Efraim phang apien. 
68Lausikei haoei pienbü Zion shongh Jihuda phang pienkei. 
69hoba haoei haoeibü saopobü lemshang müh suokbü tegü kümbei; ponpen 
shanga haoei kaodak yaüan phobü hima. 
70Tokei haoeibü sambü Dawid kei haoei pienkei, hoba san shuong yoka 
sungenkei. 
71Sen nyatbü san phainei sembü ka haoei hao mütli Jakob, hoba haoeibü phet 
Israel sanlombou yingla haoei leian loukei. 
72Hibü hao maangpon tangbüei haoeneibü sanlombou yeikei; hoba haoeibü ik 
tangbüei haoen leiyeikei. 

 Nyensang Chia 79 

Phang Senglitila Welaubü 

1O Mühghaü, kaodakbü shuong kaibü phetphan kaodak to loda; kaibü 
saopobü lembü chem haoenei shatia; haoenei Jerusalem nopnyinnyin 
apbuda. 
2Müha aushuongeibü shausiyung shanga, haoenei no khangenbüeibü mang 
shuong kua. Kaodakbü meisiau la kaibü saopobü shuongeibü phe kua. 
3Jerusalem kaijembo dei tegü haoenei haoeneibü sii phina; hoba haoen 
khünla ao akitei. 
4Küneibü lepbüsangmangei kün to mangsenda, hoba kün kaijembo kibü 
shuongei kün la nyikuda. 
5O Bunyubou, lalokche? Athonsapbo no khau anglep lo? Kaibü khauang kho 
wan tegü longyonyu khüplep lo? 
6No angebü phang shuong thükto, hoba ka to awelaubü sangle shuong thükto 
maangshat jinkushi! 

7Aieilausi haoenei Jakob suia hoba haoeibü kishang leilutikua. 
8Küneibü pisibou shabü shuong kün khulimbo nyi tedamen; kaibü onoubü 
nyek kün jungto tongde hautishi; aieilausi kün aeibou yana. 
9Kaibü nyen soneikanglabü kaibü nyen shanga kün to thuishi. O kün 
khümenbou Mühghaü, kün khümenashi hoba küneibü shabü apbushi. 
10“Haoeneibü Mühghaü lanei ki,” dogo aila phangshuong la lautila? No 
khangenbü shuong sii phinbü phoklambü kho künei hapbo phangshuong yoa 
ngetiashi. 
11Langsenan kibü shuongei wibü ka jungto loutiashi, kaibü sei yaangbü thüng 
hailabü shuong kho khümenashi. 
12Hobaje O Bunyubou, laobou mangsenbüei haoenei no mangsenkei, 
haoeneibü khuku to nyetnei aei, kaneibü lepbü sangmang shuong to 
mangsenbü kungaiashi. 
13Kheijinei ong kün kaibü mütli hoba kaibü lamshaushanga lamshaubü 
sanshuongei ponpen thon akiko kaibü nyensanglabü; meten meten künei 
kaibü nyensang ngetilabü. 

Nyensang Chia 80 

Phangshuong Angngaila Welaubü 

1O Israel sanlombou, no aoei Josefeibü san tegü leiyeida, nou haangashi. No 
ao kaakyembü kherabim thüka setda, soneikangashi. 
2Efraim, Benjamin si Manasse thedanga kaibü hau tonenashi hoba kün püetla 
kaiya. 
3O Mühghaü, toukei kün sungletashi; hoba kaibü thenyek lenbü hoba kün 
khümenlabü. 
4O Thükenbou Bunyubou Mühghaü, ka mütliei welaubü khulimbo no 
lalokche khauangla? 
5Nyi nyeksiei haoeneibü shi shentia, hoba haoen la nyeksi apsileko yungtia. 

6Küneibü lepbü sangmang shuong shanga nyi kün nyikulabü che yeitida, 
hoba haoen yoa küneibü dangbou shuongei nyikuda. 
7O Thükenbü Mühghaü, toukei kün sungngaitiashi; hoba kaibü thenyek 
lenashi hoba kün khümenlabü. 
8Ijep ka nyi semlüh che jungan longkei, nyi phangshuong shian apbei hoba 
khonei kekei. 
9Kho shanga nyi kao thunyinkei, hoba kho li atkei hoba kaonyu shenkei. 
10Khoeibü yemekoubüei shongh shuong küplepbei, hoba phekshuong kho 
Mühghaüeibü cedar bulong tegü kikei. 
11Yungnyu sühko kho buphek kho hakjung koukei, hoba shumang sühko kho 
bunyem kho yembei. 
12Kholonga danbü phaibü pendouei kho pakan sunglabü lele, nyi aila kho ba 
leilutikei? 
13Yamkabü meishou meipemei kho yühnyinda, hoba khonga yamkabü 
meisiau shuongei kho shauda. 
14O Thükenbü Mühghaü, künei ka to sudajada, tokei sepeishi; khuthük ka 
chühan yantishi hoba chühashi, hoba kho semlüh thounouashi. 
15Kaibü mae ikei kebü bulong, hoba ka shanga nyi hau kitibü bubhek 
thounouashi. 
16Kho wanei juokda, kho wapan apa, kaibü khauangbü thenyekei chühbüei 
haoen mauda. 
17Nyi kaibü mae ikei müt hatlepashi, khei müteibü shou ao nyi jembü shanga 
hau kitikei. 
18Hibü kün ka jungka sepeinyu angailabü, nyi kün tonenashi, hoba künei ka 
to welaulabü. 
19O Thükenbü Bunyubou Mühghaü, kün toukei tonenashi; kaibü thenyek 
ngesakashi hoba kün khümenashi. 

 Nyensang Chia 81 

Lemsilang Shangabü Chia 

1Seneibü hau Mühghaü to chia kaang lauashi; Jakob Mühghaü to olinbü 
ngühlang kuashi. 
2Chia lauashi, hoba ngühkung maibü kongkin tuokashi; ditmangsühlabü 
kongkin maibü tuokashi. 
3Litnyu haana kümthünga seneibü lemnyet teklaang metashi. 
4Aieilausi ho Israel shanga ngühkhüm che kia, Jakob Mühghaüeibü 
khangenan phobü song. 
5Ladang hao Ijep kaodak ae haukei, ladang ngei angebü ngühyem che ditkei. 
Kheijinei aukabü che yingla haoei kho pienkei. 
6“Haoeibü tak ka ngei on tonletkei; on khüka haoeibü ik sungentikei. 
7Khonkujinei nyi kü to ngakei hoba ngei no püetkei, langmak huan kishang 
ka ngei ka to jongaikei, Meriba deia ngei no takteikei. 
8O kü mütli, ditashi, hoba ngei ka la aukabü kulabü; O Israel, nyi kü la ngüha 
lekua ma! 
9Ka to lubü Mühghaü aikei akijan, ayingsi nyi, küksithang lubü mühghaü ai 
alemjan. 
10Ngo Bunyubou kaibü Mühghaü, aoei no Ijep kaodak ka leiyenkei; kaibü 
sembung yaang kaashi hoba ngei shentilabü. 
11“Lausikei kü mütliei ngeibü ngüha ale, hoba Israelei ngo lai apyokei. 
12 Hibü haoeneibü maangpon kaangbü phaito ngei haoen hautikei; khei 
haoen haoeneibü dambüa pailabü lele. 
13O kü mütliei kü to ngüha lea tegüje, Israelei ngeibü lamnyua paia tegüje! 
14Ngei haoeneibü dangbou tongde thükkhoulabü, hoba haoeneibü dangbou 
khulimbo ngeibü ik tuokkhoulabü. 

15Bunyubou to mangsenbü shuong kho hao phang to attijan; hoba haoeneibü 
khonsak jihsiphai ponpen tethonkhoulabü. 
16Toukei haoei whet youshou maibouthamei haoen sambhoulabü; hoba laang 
ka naodeiei ngei no maanga maitikhoulabü.” 

Nyensang Chia 82 

Thükkabou Songdakbou Kho Mühghaü 

1Thükenbü shuong kambüa haoei mühghaü shuong yoa matjemda. 
2“Kanei lalokche ngühmaang alanko matjemla; hoba amaibü shuong 
matjemla? 
3Shalejongle si shoujit shuong tükde matjemashi; khonku khonsakbü hoba 
laialebü to ngühmaanglanko matjemashi. 
4Shalebü si akialebü shuong püetashi; amaibou ka haoen khümenashi. 
5“Haoenei ngekei angeda, ditkei aditenda; nakthüh phanga haoen hau longei 
dogo kuida, kaodak chemshang pendou nyaakeida. 
6 Ngei laukei, ‘Kan mühghaü shuong ki; hoba kan pendou Thükkenboueibü 
shousi shuong.’ 
7Khei yingsikei mütshuong tegü kan hailabü, hoba songdakbü che tegü 
atetlabü.” 
8O Mühghaü, meimeiashi, kaodak matjemashi; aieilausi nyi phang pendou 
phet phanlabü. 

 Nyensang Chia 83 

Israeleibü Dangboulabou Thükla Welaubü 

1O Mühghaü, no khei ong teki; nyi ngüh lauashi, hoba sangsembo teki, O 
Mühghaü. 
2Aieilausi kaibü dangbou shuongei lemenda; hoba ka to mangsenbü shuongei 
haoeneibü khu tonena. 
3Kaibü mütli khulimbo haoenei huon amaibü kümda, hoba nyi kaplepan kibü 
khulimbo haoen ngühthangjamda. 

4Haoenei laua, “Kaiya hoba haoen phang che ayeitiko leilutikho, khei Israel 
nyen touje adamenlabü lele.” 
5Haü, haoen chela yeian maangangyoa, no khulimbo haoenei theyobü che 
küma. 
6Edom si Ishmaelbü hameibü ba; Moab si Hagarbü. 
7Gebal, Ammon hoba Amalek; Tairbü yoa Filistia. 
8Assiriakei haoen yoa yoa; haoen Loteibü shisishousi shuong, Amonbü si 
Moabbü hau kibü thensilen shuong ki. 
9Midianbü to tegü, Kishon shumanga, Sisera si Jabin to tegü, nyi haoen to 
jungeiashi. 
10Aoyou Endora maukei, aoyou kao shanga odsinot la yeikei. 
11Haoeneibü yaangenbü Oreb tegü yeitishi; haü, haoeneibü songdakbü 
pendou Zeba hoba Zalmunna tegü yeitishi. 
12Aoyouei laukei, “Mühghaü kishang kho senei shian apbo kaiya.” 
13O ngeibü Mühghaü, soulangbü thamngu tegü, yeiei soulangbü youshou sho 
tegü haoen yeitishi. 
14Yam wanei laakbü tegü hoba wanlongei shongh laakbü tegü. 
15Kho tegü kaibü langtokei haoen shieiashi, hoba kaibü yeinakei mokde 
aptishi. 
16O Bunyubou, haoenei kaibü nyen lamlabü lele haoeneibü thenyek himouei 
shentishi. 
17Haoen himou bautiashi hoba ponpen shanga maang aptiashi; haü, haoen 
phenyemtiashi hoba mautiashi. 
18Khei haoenei no ong, aoeibü nyen Bunyubou ki, kaodak pendoua 
Thükkabou dogo ngetiashi. 

Nyensang Chia 84 

Mühghaü Chem Waangbü 

1O Thükenbü, Bunyubou, kaibü kishang lai hemaibü! 
2Kü soushouei waangda, haü, khei Bunyuboueibü Lembü chem shanga mühei 
nyengda; ngeibü maangpon hoba ngeibü pheei langkeibü Mühghaü to chia 
lauda. 
3Haü aunyingshishouei haoeibü chem che hapa; hoba lolenshangei haoeibü 
shoushou phola hap kia, khei kaibü lemshanga, O Thükenbou Bunyubou, 
ngeibü Choba hoba ngeibü Mühghaü. 
4Kaibü chema kibü haübou, haoenei no sangdang lelabü. 
5Aoyoueibü hau ka ka ki, aoyoueibü maangpona Zion to haubü lam ki, hao 
haübou. 
6Lausikei pholi danko haoenei kho shumang bakshang yeitida; haü, hanjulüh 
langei kho haülabüei shentida. 
7Haoen aei aei hau kibou yeida; Haoen weko Ziona Mühghaü jungto louda. 
8O Thükkenbü Bunyubou Mühghaü, ngeibü welau ditshi; O Jakob Mühghaü, 
ditashi. 
9O Mühghaü, küneibü aih to chühashi; nyi pienbü thenyek to chühashi. 
10Aieilausi kaibü chema chalou che kho lubünei hajar to kei maibou; 
amaibüeibü neichema kikhantoje, kü Mühghaü chema koukhün lombü che 
ong yeimang sühnyu. 
11Aishanga Bunyubou Mühghaü chanyu hoba aih tegü ki; Bunyubouei onou 
hoba soneikangbü kulabü. Tangsheitham paibü shuong ka haoei maibü aikei 
asenetlabü. 
12O Thükkenbü Bunyubou, aoei ka to mailemda hao haübou! 

 Nyensang Chia 85 

Phang Che Mailayaangla Welaubü 

1Bunyubou, nyi kaibü kaodak to maiko loua, Jakob langsenbü ka nyi ngaitia. 
2Kaibü mütlieibü shabü apbushi, haoen pendoueibü shabü nyi küplepbua. 

3Kaibü maangshat pendou nyi sungngaia; kaibü khauang yaangbü longbü ka 
no lolo sepeia. 
4O kün khümenbü Mühghaü, kün jungto toukei sepeishi, hoba kün khulimbo 
no khauangbü nangashi. 
5Kün to no thonakiko khauangbü kilep lo? meten pendou to no khauanglep 
lo? 
6Kaibü mütliei ka to olinyolabü lele, nyi toukei kün akhangetilep lo? 
7O Bunyubou, kün to üeisanou lenbü, hoba kaibü khümenbü kün la sakbü. 
8Mühghaü Bunyubouei ai lenlaje ngei ditlabü, aieilausi haoeibü mütli hoba 
haoeibü saopobü shuong to haoei haksobü ngüh laulabü, lausikei haoen tokei 
haangalongbü lam to tohauti. 
9Maimaitham aoyouei hao to hatda haoen nyangko haoeibü khümenbü kia, 
khei küneibü kaodaka soneikangbü kilabü lele. 
10Onou si ngühmai haüyoa; saopobü si sangmai sembung shepyoa. 
11Kao ka ngühmai bakenda; hoba khuthük ka saopobüei chühanyantia. 
12Haü, Bunyubouei ai maibü kho kulabü; hoba küneibü kaodakei apsileko 
kho longtilabü. 
13Hao thedanga saopobü haulabü, hoba haoei paila shanga lam kümbulabü. 

Nyensang Chia 86 

Thuibü Khambo Welaubü 

1O Bunyubou, kaibü nou kao aeto kaiyena, hoba kü to jongaikei; aieilausi ngo 
shalebü hoba akiale. 
2Ngeibü langkei khümenan phoshi aieilausi ngei Mühghaü to souhatda; O no 
ngeibü Mühghaü, ka to mailembü kaibü sambü khümenashi. 
3O Bunyubou, kü to sanoukai; aieilausi chalou sünga ngei ka to welauda. 
4No khangenbou langkei olintiashi, aieilausi, O Bunyubou, ka jungto ngeibü 
welau angtida. 

5Aieilausi, Bunyubou, no maibü hoba shedbü apbula lamlean ki; hoba ka to 
ngabü pendou to sanou dambüa apsileko kuda. 
6O Bunyubou, ngeibü welau ditshi; hoba ngei subüjabü ditshi. 
7Ngo khonkubü chaloua ngei ka to ngalabü, aishanga nyi kü to jongailabü. 
8O Bunyubou, mühghaü shuong yoa no tegübü ao aki; tokei kaibü kümsilei 
tegü lubü ai aki. 
9O Bunyubou, nyi kümbü phang pendouei louan ka thedanga khüpetlabü; 
hoba haoenei no soneikangtilabü. 
10Aieilausi no yaangbü hoba seikümseilei kümda; no ong Mühghaü. 
11O Bunyubou, kü la kaibü lamnyu lenbü; kaibü ngühmaia ngo pailabü; kaibü 
nyen to souhatlabü shanga ngeibü maangpon papleptishi. 
12O Bunyubou, ngeibü Mühghaü, ngeibü maangpon khümboei ngei no 
sanglabü; ngei kaibü nyen thonakiko soneikangtilabü. 
13Aieilausi nyi kü to kaang sanoua; hoba phangkabou Sheol ka nyi ngeibü 
langkei khümena. 
14O Mühghaü, ngo khulimbo lilisesebü meimeida, ikshatbü tan cheei ngeibü 
langkei shieia, hoba haoenei no weko aki. 
15Lausikei, O Bunyubou, no sanoudambü hoba onoubü Mühghaü; khauangla 
maangyangsho, sanoudambü hoba ngühmaia apsileko. 
16O kü jungto sepeiashi, hoba kü to onoukai, kaibü sambü la kaibü hau 
kuashi, hoba kaibü sambü saoeibü shou khümenashi. 
17Ponpen shanga kü la tetsida lenshi, khei kü to mangsenbü shuongei kho 
hapan himou baulabü lele; aieilausi, Bunyubou, nyi kü to thuia hoba ngo 
haksotia. 

 Nyensang Chia 87 

Jerusalem Sangbü 

1Saopobü shongh thüka haoeibü sangnyu chemshang kia. 

2Jakob kishang pendou toje Bunyubouei Zion bakhün sanoubou. 
3O Mühghaü sangnyu, ka shanga soneikangbü ngüh laueida. 
4“Ngei heenbü yoa Rahab si Babilon ngei weanjinlabü; chühashi, Filistia hoba 
Tair, Ethiopia yoa; kho müt khünei bukkei dogo lauda.” 
5Haü, sao ka ho si ho bukkei dogo Zion shangabü laulabü hoba Thükkabouei 
sao hau kitilabü. 
6Ladang phangeibü ngühli haoei dolaje; kho khünei bukkei dogo Bunyubouei 
welabü. 
7Chia laubü shuongeikei hoba tombü shuongeikei laulabü, “Ngeibü deikük 
pendou ka to ki.” 

Nyensang Chia 88 

Thuibü Shanga Ngekbü 

1 O Bunyubou, ngo khümenbou Mühghaü, ngei ka thedanga change nangnak 
pendou ngekda. 
2Ngeibü welau ka jungto loutishi; ngei ngekbü nyi ditshi. 
3Aieilausi ngeibü langkei khonsakei shenakei, hoba ngeibü langkei Sheol 
nyangko kia. 
4Aoyou püngkhün to atda haoen yoa ngokei weyoda; ngo thuilabü akibü müt 
che la yeiakei. 
5Haibü shuong yoa tekan apan, haitibü shuong heedanga yepan kibü tegü ao 
nyi touje adamenda hoba kaibü ikei haoen waptheda. 
6Pendou to phangkabou püngkhüna nakthüh haüboua nyi ngo phokua. 
7No maangpokbüei ngo sanglepda, hoba kaibü yungsen pendouei nyi ngo 
khon kutida. 
8Ngeibü thangbou shuong kü jungka nyi lounyu kuktikei, haoen la ngo kho 
mangsenlabü che nyi yeitikukei; ngo khinlepakei hoba ngo alongenda. 

9Khonkubüei ngeibü nyek yuijung ngaida, O Bunyubou, ngei chalou angboua 
ka to welauda; ka jungto ngei ngeibü ik shinga. 
10Haibü shanga nyi seikümseilei kümlep lo? haibü shuongei langngaian no 
sanglep lo? 
11Heedanga kaibü sanoudambü ngekan jinkulep lo? ayingsi leiluan apbüa 
kaibü mailemenbü shanga lenlep lo? 
12Nakthühbü kaoena kaibü seikümseilei shuong lenenlep lo? ayingsi 
nakthühbü kaoa kaibü saopobü damenlep lo? 
13Lausikei, O Bunyubou, ngei ka to ngeka; hoba ngeyang ngeibü welau ka 
jungto loulabü. 
14Bunyubou, nyi aila ngeibü langkei apyoda? kü ka kaibü thenyek aila 
sepeida? 
15Ngo nashoudanga ka thama khonkuda hoba haida; ngo hatbümokbüei ngo 
khonkujinei ngo laialeda. 
16Kaibü maangshat kaangbü ngo danko haua; kaibü hatlamoklabüei ngo 
waptheda. 
17Chalou sünga dei tegü haoen loukei; haoenei ngo lemailela kailepbei. 
18Nyi ngeibü maangjambü shuong hoba ngeibü sanoubü kü ka lounyu 
bangtia; hoba nakthühbü kho ngeibü jenabou la yeitikua. 

 Nyensang Chia 89 

Phangeibü Khonsak Jihsiphaiabü Chia 

1Bunyuboueibü üeisanou shanga ngei ponpen chia laulabü; meten pendou la 
no maanglemenbü shanga ngei kü sembungei ngekletkulabü. 
2Aishanga ngei laua, onoubü kho ponpen thon akiko kümlabü; lolebü müha 
kaibü maanglemenbü kho nyi khangan phokuakei. 
3Nyi laua, “Ngei pienbü yoa ngei theyobü che küma; ngeibü sambü Dawid to 
ngei theyolanyoa. 

4Kaibü lilabü ponpen thon akiko ngei khangan phokulabü, hoba meten 
pendou shanga kaibü Choba setshang kümbulabü.” 
5Hobaje, O Bunyubou, mühei kaibü kümsilei sangtiashi; saopobü kamsheibüa 
kaibü mailemenbü sangtiashi. 
6Aieilausi müha kibü aoei Bunyubou to takteila thükkei? khuthüka kibü 
shuong yoa Bunyubou tegü ao ki? 
7Saopobü shuong thangyena Mühghaü to aeibou hatlabü, hoba hao kaijembo 
kibü pendouei hao to hatlabü. 
8O Thükenbü Bunyubou Mühghaü, no tegü Bunyubou, hau kibü ao ki? hoba 
kaibü maanglemenbü no kaijembo kia. 
9Nyi yungnyu khauangbü shiletda; kho yungsen longjinei nyi khübü thaktida. 
10Nyi Rahab haitibü che phatko netla yeiko leilutia; kaibü hauei kaibü 
dangbou shuong nyi lintia. 
11Khuthük kaibü, kaokei kaibü; kaodak hoba khünei kibü pendou, nyi khübü 
kümbei. 
12Cha aenei hoba ap aenei, nyi khübü kho pakentikei; kaibü nyena Tabor 
hoba Hermon olinyoda. 
13Nyi hau kibü phem che kia, sekokbü kho kaibü hau hoba kaibü mae ik kho 
loubü ki. 
14Saopobü hoba ngühmai matjem kho kaibü Choba setshang chemshang, ka 
thedanga sanou hoba ngühmai hauda. 
15Lemsilang ngühlang ditbü mütshuong haübou; O Bunyubou, haoenei kaibü 
thenyek ngesakbüa paida. 
16Kaibü nyena haoen chaseko olinyoda; hoba kaibü saopobüa haoen 
yaangentida. 
17Aieilausi haoeneibü hau soneikangbü kho no; hoba nyi maibü danko 
küneibü laang yaangenlabü. 

18Aieilausi küneibü aih Bunyuboueibü; hoba küneibü Choba Israel 
Saopoboueibü. 

Dawid la Mühghaüeibü Thekubü 

19Kheijinei kaibü saopobü to nyi mangsanga joyokei, hoba laukei, “Hau kibü 
che thüka ngei khun phokua. Mütshuong yoka pienbü che ngei yaangentia. 
20Ngei ngeibü sambü Dawid hapena; ngeibü saopobü onangei ngei hao 
naangkuko piena. 
21Hao yoa ngeibü ik thipyolabü; ngeibü ikeikei ngei hao hau kitilabü. 
22Dangbouei hao akhüpettilabü, ayingsi amaibou shou khoei hao ayantilabü. 
23Hobaje hao thedanga ngei hao khulimbü yantilabü; hoba hao to mangsenbü 
shuong to ngümlabü. 
24Lausikei ngeibü maanglemenbü hoba ngeibü sanoudambü hao yoa kilabü, 
hoba kü nyena haoeibü laang kho tonentilabü. 
25Tokei haoeibü ik kho yungnyu thüka, hoba haoeibü mae ik shumang 
shuonga ngei phokulabü. 
26Haoei kü to hai ngeklabü, ‘No kübou, ngeibü Mühghaü, hoba ngo 
khümenbü laang.’ 
27Hobaje ngei hao kü shou jaishoubou yeitilabü, Tokei ngei kaonyudak kabü 
Choba shuong pendou yoa tonenbou yeitilabü. 
28Ponpen thon akibü ngeibü üeisanou ngei hao shanga phoan aplabü; hoba 
ngeibü theyolanyobü hao yoa aleilulabü. 
29Haoeibü lilabü khokei hoba khuthükbü chalou tegü haoeibü Choba 
setshang khokei; ponpen thon akiko nyi kitilabü. 
30“Haoeibü shousi shuongei ngeibü ngühkhüm apyoalonga, hoba ngei 
sakkubüa apailonga. 
31Haoenei ngei lamlekubü ngühkhüm leilualonga hoba ngühkhüm shuong 
ajungeilonga. 

32Kheijinei haoeneibü shabü shanga kayang kulabü, hoba haoeneibü shedbü 
shanga ngei juei ngümlabü. 
33Lausikei ngeibü üeisanou ngei lemailela hao ka alanglabü. ayingsi ngeibü 
maanglemenbü ayantilabü. 
34Ngeibü thebülanbü ngei aleilulabü, ayingsi kü sembung ka angbü 
ajaksheilabü. 
35“Ngei saopobüei ngei che theyolanyoan phaiaje; ngei Dawid to ayepeilabü. 
36Haoeibü lilabü ponpen thon akiko kilabü; hoba kü thedanga haoeibü Choba 
setshang chanyu tegü kilabü. 
37Litnyu tegü kho ponpen thon akiko khangan phokulabü, hoba müha 
mailemenbü aukabü tegü kilabü.” 

Choba Thükbüa Manghaapbü 

38Lausikei nyi apa hoba achekngai, nyi pienbü thükto no khauang longa. 
39Kaibü sambü to theyolanyobü nyi mangsena; haoeibü Chobaeibü khun kho 
kao to attian nyi thama khoneikua. 
40Nyi haoeibü ba pendou leilutikua; nyi haoeibü lapheishon leilutikua. 
41Danbü phaibü pendouei hao ka soshausoyungda; haoeibü lepbü sangmang 
thedanga hao mangsenlabü che yeia. 
42Nyi haoeibü dangbou shuongeibü mae ik yaangentia, nyi haoeibü dangbou 
pendou olintia. 
43Haü, nyi haoeibü in akbü thangetda, hoba lasona nyi hao kho alotilabü. 
44Nyi haoeibü son thaktia, hoba haoeibü Choba setshang kao to yantia. 
45Nyi haoeibü heshou langkei wapan apbua; nyi hao himouei shentia. 

Senglitila Welaubü 

46O Bunyubou, lalokche? Nyi no lolo ponpen thonakiko huan kilep lo? kaibü 
sei wan tegü lalokche longla? 

47O ngeibü chalou lai tuisho kho damenashi; müteibü shou pendou 
kongkongbüa kümbei! 
48Sheol sei ka jembü soushou senetlabü lele, kaodaka langkei kibü ao 
ühailabü ki? 
49Bunyubou, nyi maanglemenbü jihsiphai Dawid la nyi thekubü shaangbü 
üeisanou lanei ki? 
50Bunyubou, kaibü sambü shuong himou damenashi; hau yaangbü phang 
shuongei mangsenbü ngei ngeibü maanga lai natda. 
51Laobou danko, O Bunyubou, kaibü dangbou shuongei mangsena; laobou 
danko nyi pienbou haushanga haoenei mangsena. 
52Bunyubou ponpen thon akibü haübou yingshi! Amen! hoba Amen! 

Nyensang Chia 90 

LE LEIBOU 
(Nyensang Chia 90-106) 

Mühghaü Si Müt Shangabü 

1Bunyubou, meten pendoua no küneibü Mühghaü yingkuan loua. 
2 Shongh shuong ayeijinei, ayingsi kao hoba kaodakbü akümjinei, khei 
ponpen thonakibü chalou ka no Mühghaü kia. 
3Nyi müt thamngula yeitida, hoba lauda, “Kan müteibü shousi shuong 
longeiashi.” 
4Aieilausi ka thedangaje po hajar che kho miet tegü ong ki; hoba nangnak 
lapheibü che tegü. 
5Yungsenei tegü nyi haoen phonglangda; haoen manghlibü che tegü, ngeyang 
haoen sang che yembü tegü. 
6ngeyang kho chingan pungda, chasem kho yuida hoba haida. 
7Aieilausi kaibü seiei kün lonshemda, hoba kaibü khauangei kün lai aleda. 
8Küneibü shabü nyi kün thedanga phokua; küneibü huphang shabü ka the 
ngesakbüa kia. 

9Aieilausi kaibü khauanga küneibü salang pendou dankhümda. Hak che tegü 
küneibü salang künei thontida. 
10Küneibü salang po anjinlei; ayingsi salangko kiasikei saolei ong, khei 
yingsikei haoen insing kho khei khonku hoba maangshat ong; aieilausi kho 
tongde thonda, hoba kün pilangda. 
11No khauangbü hau hoba ka to hatlabü kho latetche, kaibü khauang kho 
khütetche, kho aoei ngela thükla? 
12Künei songsido kibü maangpon che haplabü lele küneibü langkei salang 
chalou weenla lenbü. 
13O Bunyubou, sepeinyu kangaia; lalokche kila? kaibü sambü shuong shanga 
kaibü dambü jaksheiashi. 
14O kaibü üeisanouei ngeyang kün maanga maitiashi, khei künei langkei 
salang sünga olindang lelabü lele. 
15Nyi kün khonkutibü thüng, hoba küneibü shabü po shuong thüng, nyi kün 
olintishi. 
16Kaibü sambü jungto kaibü kümsilei hoba kaibü shousishuong junga kaibü 
soneikangbü tang khittiashi. 
17Hobaje küneibü Mühghaü Bunyubou, kaibü maanghaibü kün thüka kishi; 
hoba kün thüka künei kümenbü kümsilei hau kitiashi; haü, künei kümenbü 
kümsilei kümshoktikai. 

 Nyensang Chia 91 

Mühghaü Sen Khümenbou 

1Ao Thükkabou satenshanga kida, hao pendou Thükenbou yeme phanga 
kilabü. 
2Bunyubou shanga ngei ho laulabü, “Hao ngo satenshang hoba ngeibü 
lapheishon; ngeibü Mühghaü aoto ngei mailemda.” 
3Aieilausi ausanbüeibü sung ka, hailabü limsilang ka, haoei no khümenlabü. 

4Haoeibü kaakei no kapletlabü, hoba haoeibü kaakphanga no satenlabü; hao 
ngühmai aih hoba aihkung tegü. 
5Nangnak hatlamoklabü kho; ayingsi chaloua seengjung satbü laujin kho 
haoei ühütlabü; 
6ayingsi nangnak paibü lim, ayingsi chajihboua leilubü longtibü nyi ühütlabü. 
7Ka thedanga hajar che hoba kaibü mae aenei hajar an tuonglabü; lausikei 
kho no khulimbo aloulabü. 
8Kaibü nyekei ong haplabü, hoba amaibouei ku kho haplabü. 
9Aieilausi nyi laua, “Bunyubou ngo satenshang, Thükkabou kho ngo kishang.” 
10Hibü shabü aieikei no asühlabü, ayingsi kaibü neichem nyangko limsilang 
aikei aloulabü. 
11Aieilausi no haushang pendoua khümenlabü lele haoei khuthük 
hangangbüla ngühkhüm kulabü. 
12Laanga, no you kühbüla dogo, haoenei no haoeneibü ika tonletlabü. 
13Nyi molosaonyu si pinyu thüka nakeilabü, kaibü youei molosaonyu paang 
hoba pinyu kho naknyinkulabü. 
14“Aieilausi haoei kü to sanouabü ngei hao khümenlabü, haoei ngeibü nyen 
shenabü ngei hao thükaenei settilabü. 
15Haoei kü to welaubü hoba ngei hao to jongailabü, khonsak khonkua ngo 
hao yoa kilabü; ngei hao khümenlabü hoba soumo kulabü. 
16Salang lounyu kuan ngei hao maanga maitilabü, hoba ngeibü khümenbü 
hao la lenlabü.” 

Nyensang Chia 92 

Nyensangbü Chia 

1Bunyubou la nyensangbü kulabü hoba O thükkabou, kaibü nyen shanga 
sangbü chia laula aeibou maikei. 

2Ngeyang kaibü üeisanou, hoba nangnak weko kaibü maanglemenbü lenla 
shanga. 
3Kaangbü an thonbü kongkin kho hoba ngüh kouan longbü kongkin cheei. 
4Aieilausi Bunyubou, nyi kaibü kümsilei danko ngo olintia; kaibü ikküm 
ikleia ngei thük hapbo olinlabü. 
5O Bunyubou, kaibü kümsilei shuong lai yaangkei! kaibü dambükei aeibou 
haükei. 
6Ngoubü loubü mütei kho angekei; ayingsi duduyayabüei ho aditenda. 
7Lanei amaibü sang tegü longlaje, hoba ladang shabü kümbü pendou 
naangmailaje, kho haoen ponpen thon akiko mautilabü jih. 
8Lausikei, O Bunyubou, no ponpen thon akiko tonenakei. 
9Lausikei, O Bunyubou, kaibü dangbou shuong to chühashi, aieilausi 
chühashi kaibü dangbou shuong maulabü, shabü kümbü pendou linlabü. 
10Lausikei ngoueibü laang tegü nyi ngeibü laang thük aeto angtia, ngo onang 
haanbüei naangkuko pienda. 
11Ngeibü dangbou shuong tuongbü ngeibü nyekeikei hapa; ngo khulimbo 
shabü kümbü shuong thu ngeibü nouei dida. 
12Loulong tegü saopobü müt naangmailabü; Lebanona cedar tegü hao 
yemlabü. 
13Bunyuboueibü chema haoen keakei; küneibü Mühghaü kishanga haoen 
haala yaanglabü; 
14sinlamtokei haoenei toukei lang hekkulabü; haoen sangtüngtham hoba 
nyemnyemtham kilabü. 
15Bunyubou, kho tangsheitham kia dogo lenlabü laüa; hao ngeibü laang ki 
hoba hao to asaopobü aki. 

 Nyensang Chia 93 

Choba kho Mühghaü 

1Bunyubou kho Mühghaü, hao soneikangbü seisi hauei hele leakei; khoei 
haoei hao lolo kailepan kia; kaodak kho atopeiko khangan yaüan kia. 
2Shangieda thama kaibü Choba setshang yaüan kia; no ponpen thon aki. 
3Shumang shuongei, O Bunyubou, shumang shuongei haoeneibü ngühlang 
hautida, yungsenei deishou hautida. 
4Dei juong ngühlang thükkabü thüka thükaenei Bunyubou hau yaangbü kia. 
5Kaibü ngühkhüm lepde kia, O Bunyubou, kaibü chema ponpen thonakiko 
saopobü kilabü kho janbü ong. 

Nyensang Chia 94 

Mühghaüei Pendou Matjemda 

1Bunyubou, no Mühghaü, aoeibü ika phoklambü ki; no Mühghaü, aoeibü ika 
phoklambü ki; kaibü thenyek ngesakashi. 
2Kaodak matjemashi, no lolo meimeiashi; Lilisesebü la haoenei haplabü 
kuashi. 
3O Bunyubou, amaibü shuongei lalokche, amaibü shuongei lalokche thük 
hapla? 
4Haoenei lauda, haoenei lilikhuia lauda, shabü kümbü shuong pendouei 
haoen lolo lilida. 
5O Bunyubou, haoenei ka mütshuong ngünnyinda, hoba kaibü phetphan 
shieikoeda. 
6Haoenei latnyu si yenbou haitida; hoba shoujit shale shuong haitida. 
7Hobaje haoenei lauda, “Bunyubouei ühüplabü, ayingsi Israel Mühghaüei 
aditlabü.” 
8Müt yoa kan ngoubü shuong, ditenashi; hoba kan jimakibü shuong ladang 
ong songsido kila? 
9Aoei nou yembukei, haoei aditlep lo? Aoei nyek kümbukei haoei ühüplep lo? 

10Aoei phangshuong matjemda, khei aoei mütla songsido lenda, haoei 
ühaklep lo? 
11Bunyubouei müteibü dambü ngeda, aieilausi haoen hak kong. 
12O Bunyubou, nyi ao to hakda, hoba kaibü ngühkhüm ka lenda hao haübou. 
13Khei amaibü shanga püngkhün athushongko khonsak khonku chaloua nyi 
hao la hakso kuda. 
14Aieilausi Bunyubouei jembü mütli nangan üplabü, ayingsi haoeibü phet 
ainletlabü. 
15Aieilausi matjembü kho saopobü aeto ngailabü; hoba maangpon tangbü 
pendouei kho phaito haulabü. 
16Amaibü kümbü khulimbo kü shanga ao lola? shabü kümbü khulimbo kü 
shanga ao lola? 
17Bunyubouei kü to athui tegüje kü soushou haian kikhoulabü. 
18“Ngeibü you shekda,” dogo ngei ladang laukei, kaibü üeisanouei, 
O Bunyubou, ngo phonkei. 
19Ngeibü maangpon sensen maangmau yaangsepa; kaibü haksoei ngeibü 
soushou olintida. 
20Shabü Choba setshang laobouei shabü ngühkhüm yeitida, kho ka to 
thangjam kilep lo? 
21Saopobü soushou khulimbo haoen liko kamsheida; hoba shedbü akibü sii 
phinda. 
22Lausikei Bunyubou ngeibü lapheishon suokbü. hoba ngeibü Mühghaü ngo 
satenshang laang. 
23Hobaje haoei haoen thükto jembü shabü loutia, hoba haoen jembü shabüa 
wapthetlabü; küneibü Mühghaü Bunyubouei haoen wapthetlabü. 

 Nyensang Chia 95 

Nyensangbü Chia 

1O kaiya, Bunyubou to senei chia laukho kaiya! Senei khümenbü laang to 
olinbü ngühlang hautikho kaiya! 
2Nyensang kuko sen hao jungto haukho kaiya; nyensang chiaei senei hao 
jungto olinbü ngühlang hautikho kaiya. 
3Aieilausi Bunyubou kho Mühghaü yaangbü che ki, hoba mühghaü shuong 
pendou thüka Choba yaangbü che ki. 
4Haoeibü ika kaodak haübükei kia; shongh suokbü shuongkei haoeibü. 
5Yungnyu haoeibü, aieilausi haoei kho kümbei; aieilausi haoeibü ikei kaolin 
kho kümbei. 
6O kaiya, senei liko khüpetkho; sen kümbou Bunyubou thedanga senei 
khüpetkho. 
7Aieilausi hao seneibü Mühghaü, hoba sen haoei sambü mütshuong, hoba 
haoeibü sanshuong. Tat kanei haoeibü ngüh dida ma! 
8“Meribaa tegütham, yama Massa chaloua tegü, kan maangpon tekaang; 
9laobou chaloua kaneibü pisibouei ngo takteikei hoba ngeibü kümsilei 
hapbei. 
10Ho meten yoa ngo po saonyi sühko khauangkei hoba laukei, 'Ho haoeneibü 
maangpon ayinglam to haubü phang che kia! hoba haoenei ngeibü lam 
aweasüngda.’ 
11 Khoei, ‘Kan ngeibü haksoshang to alotlabü’, dogo ngei khauangko 
theletlanletkei.” 

Nyensang Chia 96 

Thükkabou Choba kho Mühghaü 
(1 Ld 16.23-33) 

1O Bunyubou la chia haanbü atkuashi! Kaodak pendouei Bunyubou to chia 
lauashi! 
2Bunyubou la chia atkushi, hao nyen haükushi; chalou angboua haoeibü 
khümenbü shanga lenashi. 

3Phangshuong yoa hao soneikangbü, hoba mütshuong pendou yoa haoeibü 
maangpanglabü kümsilei shuong phinthonashi. 
4Aieilausi Bunyubou kho yaangbü ki hoba aeibou sangla muakei; mühghaü 
shuong pendou thüka hao to souhatjan. 
5Aieilausi mütshuongeibü mühghaü shuong pendou heangsho ong, 
lausikei Bunyubouei mühshuong kho kümbei. 
6Nyenhang hoba yaangenbü hao thedanga kia; lemshang kho hau kiko hoba 
hemaian kia. 
7Kan mütli phangshuong, Bunyubou la kuashi, Bunyubou la soneikangbü 
hoba hau kuashi. 
8Bunyubou la soneikangbü haoeibü nyenei mubü kuashi; lembü che jungan 
haoeibü lemshang to kaiya. 
9O Bunyubou kho saopobü hele lean lemashi; kaodak pendou hao thedanga 
lühashi! 
10Phangshuong yoa lauashi, “Bunyubouei songdakda”, kaodak kho 
atopeienlabü lele kümakei; haoeibü ngühmaiei phangshuong matjemlabü. 
11Mühshuong olinashi hoba kaodak kho olinashi! Yungnyu hoba khünei kibü 
pendou ngühashi! 
12Khongthua hoba khünei kibü pendou olinyoashi; kheijinei yama bulong 
pendouei olinbüei, 
13Bunyubou thedanga laulabü, aishanga hao louada; hao kaodak matjemla 
louada. Haoeibü saopobüei kaodak hoba haoeibü ngühmaiei phangshuong 
matjemlabü. 

 Nyensang Chia 97 

Thükkabou Songdakbou Kho Mühghaü 

1Bunyubouei songdakda, kaodakei olinyoshi! Yungnyu su shuong olinyoashi! 
2Hao kaijembo sangmei hoba nakthühbü kia; haoei saopobü hoba ngühmaiei 
songdakda. 

3 Hao thedanga wan che danda, hoba hao kaijembo kibü dangbou shuong 
juoketda. 
4Haoeibü langponei kaodak kho ngesaktida; kaodakei hapda, hoba lühda. 
5Bunyubou thedanga, kaodak pendou Bunyubou thedanga shongh shuong 
kho dühnyinda. 
6Hibü haoeibü saopobü phinthonda; hoba mütshuong pendouei haoeibü 
soneikangbü hapa. 
7Heangsho lembü pendou, heangshoa yonglambü pendou himou bautiashi; 
kan mühghaü shuong pendou hao to lemashi. 
8O Bunyubou, kaibü matjem haangjung Zionei ditda hoba olinda, Jihudabü 
sangnyu shuong olinyoda. 
9Aieilausi O Bunyubou, no kaodak pendou to thükkabou; mühghaü shuong 
pendou to no yaangbou. 
10O kan Bunyubou to sanoubü shuong, shabü to mangsenashi; haoeibü 
saopobü shuongeibü soushou haoei khümenan phoda; amaiboueibü ik ka 
haoei haoen khümenda. 
11Saopobü shuong shanga ngesakbü, hoba maangtangbü shanga olinbü 
longda. 
12Kan saopobü shuong Bunyuboua olinashi; hoba haoeibü saopobü nyen 
damenko nyen sangashi. 

Nyensang Chia 98 

Kaodak Songdakbou kho Mühghaü 

1O Bunyubou la chia haanbü atkuashi; aieilausi haoei seikümseilei küma! 
Haoeibü mae ik hoba haoeibü saopobü ikei hao shanga thük hapa. 
2Bunyubouei haoeibü khümenbü ngetia; phangshuong thedanga hao jembü 
saopobü tang khitan lena. 

3Israeleibü chem shanga haoei haoeibü üeisanou hoba haoeibü 
maanglemenbü damena. Seneibü Mühghaü thükenbü kaodak thonbü 
pendouei hapa. 
4Kaodak pendouei Bunyubou la olinbü ngühlang hautiashi, ngüh longashi 
hoba olinbüei chia lauashi. 
5Kongkin tuokbü yoa Bunyubou to nyensang chia lauashi; pithung yoa hoba 
ngühang maibüei lauashi. 
6Teklaang si kongkinei Bunyubou Choba thedanga olinbü ngüh hautiashi. 
7Yungnyu hoba khünei kibü pendouei ngühashi; kaodak hoba khünei kibü 
pendouei! 
8Shumang shuongei ik ipashi; shongh shuongei olinbüei Bunyubou thedanga 
chia lauashi, 
9aieilausi hao kaodak matjemla louada, haoei kaodak saopobüei hoba 
mütshuong kho ngühmaiei matjemlabü. 

 Nyensang Chia 99 

Thükbou Choba kho Mühghaü 

1Bunyubouei songdakda; hoba mütshuong lühda. Hao kaakyembü Kherabim 
thüka setda, Kaodak kho nyaakeida. 
2Ziona Bunyubou kia; phang pendou thüka hao thükkabou. 
3Haoenei kaibü nyen yaangbü hoba hatlamoklabüje sangtiashi, hao saopobü 
ki! 
4Tokei Chobaeibü hauei ngühmai matjem sanouda; nyi jeteitei yeitida; nyi 
ngühmai matjem hoba Jakoba saopobü kümda. 
5Kanei seneibü Mühghaü Bunyubou tonenashi; hoba haoeibü youjunga 
lemashi; hao saopobü ki. 
6Ungshedbou Mosa si Aron hoba ka to welaubü yoa Samuel; 
haoenei Bunyubou to welaukei hoba haoei haoen to jongaikei. 

7Haoei sangmei thaonyu ka haoen to joyokei; haoenei haoeibü aukabü hoba 
ngühkhüm shuong ngüha leko jungeikei. 
8O küneibü Mühghaü Bunyubou, nyi haoen to jongaiashi; nyi haoenei kümbü 
to phok lamasikei, haoen la amai apbubü Mühghaü kho no. 
9Kanei kaneibü Mühghaü Bunyubou tonenashi; hoba haoeibü saopobü 
shongha lemashi! Aieilausi küneibü Mühghaü Bunyubou saopobü ki. 

Nyensang Chia 100 

Nyensangbü Chia 

1Kan kaodak pendou, Bunyubou to olinbü ngühlang hautiashi! 
2Olinbüei Bunyubou lemashi; hao jungto chia lauko kaiya! 
3Bunyubou hao kho Mühghaü dogo kanei ngeashi; haoei sen kümbei hoba sen 
haoeibü; sen haoeibü eik, hoba haoeibü lamshaushanga lamshaubü 
sanshuong. 
4Nyensangei haoeibü bakhün to atashi, hoba hao kishang to sangko atashi; 
hao la nyensang kuashi hoba hao nyen haükushi. 
5Aieilausi Bunyubou maibü ki, haoeibü üeisanou hoba meten pendou shanga 
haoeibü maanglemenbü thon aki. 

Nyensang Chia 101 

Chobaeibü Thekubü 

1Onou hoba ngühmai shanga ngei chia laulabü; O Bunyubou, ngei ka la chia 
laukulabü. 
2Ngo lolo songsido kiko tükdebü aeto jungeilabü; Oh, no ladang ong kü 
jungto loula? küneibü chema ngei maangpon tangbüei pailabü. 
3Kü thea ngei aikei amaibü apholabü; aoyou sepeinyu ngaida haoeneibü 
kümsilei ngei mangsenda; khoei kü to akhapetlabü. 
4Ngüha alebü sensimaang kü ka banglabü, hoba müt amaibü angelabü. 
5Aoei jembü lepbü sangmang to huphangshoua nyen shako nyikuda ngei hao 
mautilabü. Aoeibü maanga yonglam lilisese ki ngei hao üpyolabü. 

6Ngeibü nyek kaonyeka maangtangbü thüka kilabü; khünei haoenei kü yoa 
kienlabü. Aoei tükdebü lamnyua paida, haoei ngo khangenlabü. 
7Aoei khüpsilang kümda ngeibü chema akilabü; aoei yepeijaweko lauda, hao 
kü thedanga apholabü. 
8Ngeyang weko kaonyeka amaibü pendou ngei mautilabü; Bunyuboueibü 
sangnyu ka amaibü kümbü pendou wapan aplabü. 

Nyensang Chia 102 

Khonkubü Heshou Cheei Welaubü 

1O Bunyubou, ngeibü welau ditshima, hoba thuibü shanga ngei ngekbü ka 
jungto loutishima. 
2Ngo khonsakbü chaloua kü jungka kaibü thenyek tesepeima; kü jungto kaibü 
nou yeikushima, ngei ngabü chaloua kü to tongde jongaishima. 
3 Aishanga ngeibü chalou shuong wankhük tegü mauan apda; hoba ngeibü lo 
shuong wan yasebü tegü auko kia. 
4Ngeibü maangpon sang tegü seman koutiakei hoba yuia, aishanga ngei 
nyakshaula maakei. 
5Ngo wibüei ngeibü lo shuong ngeibü phea kaakyoakei. 
6Yama pelikan au tegü ngo kia; sangliphanga ukhuongba tegü yeian kia. 
7Hobaje ngo angakda; hoba chemdaka shoujit lebü aunyingshou tegü yeiakei. 
8Chalou sünga ngeibü dangbou shuongei kü la nyikuda; aoyouei ngo 
khulimbo nyikuda, ngei ngeibü nyen phongko khükdaokda. 
9Aishanga ngei wentek tegü tap shauda, hoba ngeibü yunglabü nyeksi yoa 
kheiyoda. 
10Aieilausi kho no khauangbü hoba no maangpokbü haangjung ki; aieilausi 
nyi ngo sungngaikei hoba ngo tekan apbei. 
11Ngeibü chalou shuong chasembü mangh che hima ki; hoba ngo sang tegü 
yuia. 

12Lausikei noje O Bunyubou, ponpen kida; hoba kaibü nyen meten pendou 
onko kida. 
13No meimeilabü hoba Zion thüka sanoudambü kilabü; aishanga sao to 
onoulabü ho jihsiphai kia; haü, takletbü chalou sühakei. 
14Aishanga no khangenbü shuongei saoeibü laang shuong to olinda; hoba 
haoeibü thamngu to phokeida. 
15Hibü phangshuongei Bunyubou nyen to hatlabü, hoba kaodak Choba 
shuongei kaibü soneikangbü lamlabü. 
16Aishanga Bunyubouei Zion küman kia; hao haoeibü soneikangbüa longakei. 
17Wailetbü mütei welaubü haoei ditda, hoba haoenei welaubü haoei 
anyikuda. 
18 Ho loulabü meten shanga doan kilabü, hoba laobou mütli 
pakentilaje Bunyubou sanglabü. 
19Aishanga haoei haoeibü saopobü shongh ka chühyantikei; khuthük 
ka Bunyubouei kaodak to chühkei. 
20Thüngshanga kibüei ngühbü ditlabü; haila kibü shuong litilabü. 
21Khei ladang mütshuong hoba Choba sangle shuong, hoba Jerusalema 
haoeibü nyensang kilaje, 
22Bunyuboueibü nyen Ziona mütshuongei phinthonlabü; hoba 
liko Bunyubou khangenla kamsheian kilaje. 
23Bunyubou ngo heshoua hau akiko aptikei; haoei ngeibü salang tuitikei. 
24Ngei laukei, O ngeibü Mühghaü, ngeibü chalou asühjinei ngo tengailang. 
Kaibü po shuong meten pendou dankhümbo kida. 
25Shangied ka thama nyi kaonyudak yaükei; hoba mühshuong kho kaibü 
ikkümiklei ki. 
26 Haoen mauan aplabü lausikei noje kilabü; haü, haoen pendou neisimei 
tegü hanglabü. Neisimei tegü nyi haoen jeikulabü, hoba haoen jaksheilabü. 

27Lausikei noje jetei kia; hoba kaibü po thonbü akilabü. 
28No khangenbüeibü shousi shuong athakko kilabü, hoba haoen thedanga 
haoeneibü lilabü longtilabü. 

Nyensang Chia 103 

Mühghaü Sanou 

1O kü soushou, Bunyubou haükushi! Hobaje kü to kibü pendouei hao 
saopobü nyen haükushi! 
2O kü soushou, Bunyubou haükushi; hoba haoeibü thuibü shuong tema. 
3Haoei kaibü shabü pendou apbuda; haoei kaibü shat pendou maitida. 
4Haoei kaibü langkei püngkhün ka angthetda; haoei sanou hoba onouei ka la 
khun hankuda. 
5Haoei maibüei no senyüh shemtida; khoei aulu tegü kaibü mütao hau 
haansang sinngaitida. 
6Bunyubouei shieikoeko kibü pendou to saopobü kümsilei hoba ngühmai 
kümda. 
7Haoei Mosa la haoeibü lamthen hoba Israel shousi shuong to haoeibü 
kümsilei kümbü ngetida. 
8Bunyubou sanoudambü hoba onouei shenakei; khauangla maangyangsho 
hoba üeisanoua apsileko ki. 
9Haoei ponpenje ühaklabü ayingsi hao khau angyoyoje akilabü. 
10Seneibü shabü thüng haoei sen to ajungeida, ayingsi seneibü shedbü thüng 
sen la angaingouda. 
11Aishanga kaodak thükaenei saabüa müh kibü tegütham hao to souhatbü 
shuong to haoeibü üeisanou ki. 
12 Hobaje chanyu angbou ka chanyu nepbü sühko lai saan ki, khülokche 
heeko senei ngühkhüm lulimbü shedbü sen ka haoei sunglangkuda. 

13Bouei jembü shousi shuong to sanoubü tegü, Bunyubouei hao to hatbü 
shuong to onouda. 
14Aishanga sen aiei kümbei haoei ngeakei, sen thamngu ong dogo damenda. 
15 Müt shangaje haoeibü chalou shuong kho sang tegü ki; yama chipen tegü 
hao pungda. 
16Aishanga kho thükto yei soujung danda hoba kho akiko apda; hoba kho 
kishang kho touje angelabü. 
17Lausikei aoyouei haoeibü theyolanyobü jungeida, hoba aoyouei haoei 
sakkubü shuong jungeila damendaje 
18Bunyuboueibü üeisanou hao to souhatbü shuong thüka ponpen thon akiko 
kida. hoba haoeibü ngühmai meten sünga kida. 
19Bunyubouei haoeibü setshang mühshuonga kümakei; hoba hao sangle 
pendou thüka yaangenlabü. 
20Bunyubou haükushi, kan haoeibü khuthük hangangbü shuong; haoeibü 
ngüha nou haangashi, haoeibü ngüh ditbü kan hau yaangbü dan. 
21Bunyubou sangashi, haoeibü lakjaibü dan pendou; hao khangenbü shuong 
aoyouei haoei maangangbü kümda! 
22Bunyubou sangashi, haoei songdakbü sangle pendou kabü khunak shousi 
shuong. Bunyubou sangashi, O kü soushou! 

Nyensang Chia 104 

Kümbou Sangbü 

1O kü soushou, Bunyubou sangashi! O Bunyubou, ngeibü Mühghaü, no 
aeibou yaangkei! Nyi nyenhang hoba yaangenbü hele leakei; 
2aoei ngesakbüei neisimei tegü no lolo lean ki; aoei neichem tegü müh 
shuong janglangan phokuda. 
3Aoei jembüeibü thükkabou shemjang chayou deithüka phokuda; aoei 
sangmei shuong jembü kailong la yeitida; ao yeieibü kaak thüka paida. 

4Aoei yeishuong haoeibü ngühlang künbü shuong yeitida. hao khangenbü 
shuong wanlong longbü wan la yeitida. 
5Haoei kaodak kho thaonyu thüka kümbei; khünei kho ponpen atopeila 
shanga. 
6Nyi kho neisimei tegü molodeiei yuklepbei; yungnyu shuong kho shongh 
thüka lokei. 
7Nyi haksi haoen linkei; kaibü langmakei haoen tongde maukei. 
8Shongh shuong longkei hoba yomang yankei; nyi haoen kümshang lambei. 
9Haoen danjung asatla nyi leilang jakukei; khünei nyibou haoenei kaodak 
nyibou aküplepbei. 
10Haoei shushou shuong yomang to koutida; shongh kanglanga haoen kouda. 
11Yamkabü meisiau pendou la haoenei dei yungtida; yamkabü gadu shuong 
senyühshemda. 
12Haoen nyangko mühkabü aushuong haoeneibü kishang kia; bubhek shuong 
yoa haoenei chia lauda. 
13Haoeibü thükkabou shemjang ka haoei shongh shuongla dei kuda; kaodak 
kaibü kümsilei shuong buhekei shenakei. 
14Samkeisamuk shuong shanga sang, hoba müt shanga haoei kesiong 
longtikuda; khünei haoei shausiyung longtida. 
15Hobaje müteibü maangpon olintila ih, hoba haoeibü thesak angtila onang; 
hoba müteibü maangpon hau kitila wentek. 
16Bunyuboueibü bunyu shuong senyühshembo kia, Lebanon cedar bunyu 
shuong laobou haoei kekei. 
17Khünei au shuongei hap huongda; Stork auei jembü hap fir bulonga kia. 
18Shongh suokbü shuong kho yao shanga ki; hoba laanglip laangpob shuong 
kho sanshou shuong hushang ki. 

19Haoei lit jihsiphai takletbü lenla shanga kümbei; chanyuei hao nepbü 
jihsiphai ngeda. 
20Nyi nakthühbü kümda hoba kho nangnak yeida, laoboua yamkabü meisiau 
pendou shoongaida. 
21Molosaonyu paangshouei haitilabü meisiau lambo louda; hoba Mühghaüei 
kubü haoeneibü shausiyung lamda. 
22Ladang chanyu angda, haoen ngaida hoba laangpoba lengda. 
23Müt lulu kümtoleito hauda; hoba nang anakshongko kümdaleida. 
24O Bunyubou, kaibü kümsilei shuong lai juong ki! Haoen pendou nyi kaibü 
songsido maangli maangsangei kümbei; kaibü kümsileiei kaodak shenko kia. 
25Khünei yungnyu kia, yaangbü hoba phangayanga; lanei topeibü meisiau 
shuong wesi awekhümbo meisiau hanbü si yaangbü ham ki. 
26Khünei long shuong hauda; khünei nyi kümbü molojisang shuong 
shoongaiyoda. 
27Khübü pendouei, nyi haoen la jih tükdea haoen la shusiyung kula haiyeiko 
kida. 
28Nyi haoen la kubü haoenei yoshaida; nyi kaibü ik sengda hoba haoen 
maibüei phottida. 
29Nyi kaibü thenyek huanapjinei haoen khonkuda; ladang nyi haoeneibü 
shausiyung sunglangda haoen haida, hoba nyibou kao la yeida. 
30Ladang nyi kaibü hak yantilaje haoen pakenda; hoba nyi kaodak thenyek 
haanbü la yeitida. 
31Bunyubou soneikangbü ponpen kitishima! Bunyubouei haoeibü kümaleia 
olinangko kishima. 
32Haoei kaodak to chühda hoba kho nyaakeida; haoei shongh shuong to 
meitida hoba haoenei wankhük angtida! 

33Ngo langkei ki shongko Bunyubou la ngei chia atkulabü; ngo langkei salang 
lalokche kilaje, ngei haoeibü nyen sanglabü. 
34Ngei damanchühbü hao junga sungletenlabü lele yingshima; 
ngo Bunyuboua olinangko kilabü. 
35Shabü shuong kaodak ka mautiashi; hoba amaibü touje tekiti. 
Bunyubou sangashi, kü soushou! Kanei Bunyubou sangashi! 

Nyensang Chia 105 

Mühghaü hoba Hao Mütshuong 
(1 Ld 16.8-22) 

1O Bunyubou la nyensang kuashi, hoba hao nyena ngaashi; mütshuong yoa 
haoeibü kümsilei shuong ngetiashi. 
2Bunyubou la nyensang chia laukushi; haoeibü seikümseilei pendou shangabü 
lenashi. 
3Hao nyena kan soneikangashi; Bunyubou lambü shuongeibü maangpon 
olinko kiashi. 
4Kanei Bunyubou hoba haoeibü hau lamashi; athakko haoeibü thenyek 
lamashi. 
5Haoei kümbü haoeibü seikümseilei kümsilei shuong, haoeibü 
maangpanglabü shuong, hoba haoeibü sembung matjembü damenashi. 
6Haoei kümbü haoeibü seikümseilei kümsilei shuong, haoei pienbü Jakobeibü 
shousi shuong. 
7Seneibü Mühghaü, Bunyubou hao ki; haoeibü matjem pendou aenei kia. 
8Haoei haoeibü thebülanbü laobou ngüh meten hajar che la sakkua kho 
ponpen damenko kia. 
9Abraham to haoeibü theletlanletbü, hoba Isak to haoeibü theyolanyobü 
ponpen kilabü. 
10Hobaje haoei Jakob to ho ngekletbü ngühkhüm, hoba Israel to thonsithak 
akiko theyolanyobü phokei. 

11Ngei kan la Kanan kaodak kaneibü phejan hoba phetphan la kuda dogo 
laukei. 
12Ladang haoen lühbak shisho ong kikei, haü, aeibou shisho ong hoba khünei 
yenla lean kikei. 
13Ladang haoen phang che ka phang che to hauko longeiko lekei, hoba sangle 
che ka lubü müt jungto haukei. 
14Haoei müt aolakei haoen la amaibü akümti; haü, haoen shanga haoei Choba 
shuong to maangsanglabü lenkei. 
15Ngei makenko pienbü shuong to temeiti, hoba ngeibü thuseibü shuong to 
amaibü teküm. 
16Hobaje kaonyek thükto haoei limsilang ngabakei; haoei shausiyung kibü 
pendou leilutikukei. 
17Haoei haoen thedang to müt che hautikei; Josef sambü lela hautian kikei. 
18Haoeibü you namlühei haoenei leilutikukei, hoba hao namlühei khühan 
phokei. 
19Haoeibü ngüh haüthükko alou shongko Bunyuboueibü ngühei hao takteikei. 
20Chobaei hao hautikei; khei phangshuong thüka songdakbouei hao litikei. 
21Haoei hao Chobaeibü chema bunyu yeitikei; hoba haoei kibü pendou thüka 
songdakbou; 
22khei, hao maangleko konglebü shuong lenenla, hoba jaishou shuong la 
songsido lenla yeitikei. 
23Israel toukei Ijep to loukei; Ham kaodaka Jakob kikei. 
24Bunyubouei hao mütli juong haatikei, hoba haoeneibü dangbou shuong toje 
haoen hau kibou yeitikei. 
25Haoenei hao mütli mangsentila, hoba hao khangenbü to khüpbolangko 
kümtila haoei haoeneibü maangpon jaksheitikukei. 
26Kheijinei haoei hao khangenbü Mosa, hoba haoei pienbü Aron hautikei. 

27Haoei haoeibü tetsida shuong haoen yoa phokukei; hoba Ham kaodaka 
seikümseilei shuong kümbei. 
28Haoei nakthühbü hautikei, hoba kho nakthühtham apbei; lausikei haoenei 
haoeibü ngüha ale. 
29Haoei haoeneibü dei shuong sii la yeitikei; hoba haoeneibü ngau shuong 
haitikei. 
30Haoeneibü kaonyek yukei paklepbei; haoeneibü Chobachem yoan. 
31Haoei joyokei hoba meishou dan loukei; hoba haoeneibü kaodak pendoua 
haatsihek paktikei. 
32Lang jeila haoei haoen la senlang kukei; hoba haoeneibü kaoa wanlüh 
longtikei. 
33Haoei haoeneibü semlühlaak hoba haoeneibü bhuk haitikei, hoba 
haoeneibü kaodak kabü bunyu shuong leilutikei. 
34Haoei joyokei hoba koksüng pühtikei, hoba aweenko khuloujuche kikei; 
35hoba haoen kaodaka pikyik pendou shaukhümbei; hoba kaonyua yembü 
shusiphon khümbo künkei. 
36Haoei toukei shaang bukbü pendou, khei haoeneibü shaangbü shou pendou 
haitikei. 
37Kheijinei haoei chandinam si hon yoa Israel leiyenkei. 
38Haoen kukjung satjinei Ijepbü olinko kikei; aishanga haoen thüka hatlabüei 
sühan kiteikei. 
39Thangetla shanga haoei sangmei la khuileptikei, hoba naangnak ngesakbü 
kula shanga wan. 
40Haoenei hikei hoba haoei auwet sungbakukei; hoba mühka shausiyungei 
haoei haoen senyüh shemtikei. 
41Haoei laang ngümnyinkei hoba dei koutikei; haoen phetsen kaodaka 
shumang tegü koutikei. 

42Aishanga haoei haoeibü saopobü ngüh hoba hao khangenbou Abraham 
damenkei. 
43Hobaje haoei jembü mütli olinbüei leiyenkei; hoba haoei pienbü shuong 
chia lauko leiyenkei. 
44Hobaje haoei haoen la phangshuongeibü kaonyek kukei; mütshuongei 
mouenbü haoenei lekei. 
45Khünei haoenei haoeibü sakkubü ngühkhüm pholabü, hoba haoeibü 
ngühkhüm shuong jungeilabü. 

Nyensang Chia 106 

Hao Mütshuong to Mühghaüei Maibü 

1Kanei Bunyubou sangashi! O Bunyubou to olinbü lenashi; aishanga hao 
maibü ki; haoeibü üeisanou ponpen kida. 
2Aoei Bunyuboueibü kümsilei yaangbü shanga lenenla; ayingsi haoeibü 
nyenhang pendou aoei phinthonenla? 
3Aoyouei ngühmai jungeida, aoyouei jih pendoua tükde kümda haoen 
haübou. 
4Kaibü mütli ae kaibü sangle lenjinei ngo damenshima; O Bunyubou, O kaibü 
khümenbüei ngo peanchühshima. 
5Khünei kaibü pienbü shuong naangmaibü ngei hapenlabü, khünei kaibü 
phang olinbüa ngo olinko kienlabü; khünei kaibü phetphan yoa ngo 
soneikangko kienlabü. 
6Küneibü pisibouei tegü künei shabü jungeia, künei shabü shedbü shona hoba 
künei amaibü küma. 
7Küneibü pisibouei Ijepa kaibü seikümseilei shuong aditen; haoenei kaibü 
üeisanou juong adamen lausikei yungnyua, khei saklangbü yungnyua 
khulimbo meimeikei. 
8Khei yingsikei haoei haoeibü hau yaangbü ngetikei; haoeibü nyen shanga 
haoei haoen khümenkei. 



1400 

 

 
   Saopobü Lai 

© 2002, Bible Society of India. 
 

 
 

 

9Haoei toukei saklangbü yungnyu to hakkei, hoba kho ulangtham apbei; hibü 
yungnyu danko khongthua tegü haoei haoen leian haukei. 
10Haoen to aoei mangsenkei haoeibü ik ka haoei haoen khümenkei; hoba 
dangboueibü ik ka haoen angthetkei. 
11Lausikei deiei haoen khulimbü shuong nyembei; haoen che ongkei ajou. 
12Kheijinei ong haoenei haoeibü ngüh mailembei; haoenei haoeibü nyensang 
chia laukei. 
13Haoenei tongde haoeibü kümsilei shuong maan apbei; haoenei haoeibü 
songsido maibü haiteiko aki. 
14Lausikei yama haoenei dühko yeikei; hoba phetsen kaodaka Mühghaü 
takteikei. 
15Hobaje haoenei subüjabü haoei haoen la kukei; hoba haoen thük to 
shatsinyat hautikei. 
16Haoenei toukei sühshanga Mosa si Aron, Bunyuboueibü saopobü to nyek to 
shatkei. 
17Kao kho paknyinkei hoba Dathan suian apbei, hoba Abiram eikshuong 
küplepbei. 
18Hobaje haoen shuong yoa wan longkei, hoba wanlong khoei amaibü dan 
juoketkei. 
19Haoenei masu paangshou che Horeba kümbei, hoba tühnyinan kümbü 
heangsho noksa lembei. 
20Kho tegü haoenei Mühghaü soneikangbü kho sangshaubü masu noksa to 
jeiyokei. 
21Haoen khümenbou, haoeneibü Mühghaü aoei Ijepa kümsilei yaangbü 
kümbei hao maakei. 
22Aoei Ham kaodaka seikümseilei shuong hoba saklangbü yungnyua 
hatlamoklabü kümsilei shuong kümbei, hao maan apbei. 

23Khoei haoei haoen shemtilabü dogo laukei; haoei pienbü Mosaei haoen 
haoei shemtibula dogo hao khauangbü ka sepeitila hao junga kaanglanga 
lokei. 
24Haü, haoenei kaodak maibü to nyikukei, haoenei haoeibü ngüh to maialem. 
25Lausikei haoenei neichema nyamnyambei, hoba Bunyuboueibü ngüha ale. 
26Khoei yama haoen mautila haoei haoen thükto ik shingkei; 
27hoba khei phangshuong yoa haoei haoeneibü shousi shuong lintilabü, hoba 
kaonyua haoen phinnyintila tetkukei. 
28Haoen lolo Peorbü Baal to yokei, hoba haibü to lembü sabüa haitibü 
shaukei. 
29Kho tegü haoenei jembü kümsileiei hao khauangtikei; hoba haoen thükto 
shatlim loukei. 
30Kheijinei Finehas lokei, hoba matjem kayang kukei; hoba lim kho lothetkei. 
31Hobaje ponpen shanga meten meten lauko haoen shanga kho saopobü 
danko kümbei dogo weeikei. 
32Tokei haoenei hao Meriba deia khau angtikei, hoba haoen haangjung Mosa 
shedbüla yeitikei. 
33Aieilausi haoenei haoeibü Soushou khauektham aptikei; hoba Mosaei 
damanachühko ngüh laukei. 
34Bunyubouei haoen la sakkubü tegü, haoenei mütshuong ashemti; 
35lausikei haoen lolo phang shuong to souyokei; hoba haoeneibü kümsilei 
shuong ditletkei. 
36Hobaje haoenei haoeneibü heangsho khangenkei; laobou haoen shanga 
sung che yeikei. 
37Haü, haoenei haoeneibü jayang nouyangshou shuong shabü mühghaü la 
lembü kukei. 

38Hobaje shedbü akibü haoeneibü jayang nouyang shuongeibü sii phinkei 
hoba Kananbü heangsho la lembü kukei; hoba kho tegü kümbü siiei kaonyu 
dotnyinkei. 
39Haoeneibü kümsileiei haoen shaanapbei; hoba haoenei kümbüleibüei haoen 
lolo Mühghaü junga alanko yeikei. 
40Hibü hao mütshuong to Mühghaü khauangkei hoba jembü phetsihek to the 
shoukei. 
41Haoei haoen phangshuong la kuan apbei hoba haoeneibü dangbouei haoen 
thüka songdakkei. 
42Dangbou shuongei haoen khonkutikei hoba haoeneibü ikmaang to senan 
jinkei. 
43Annebenko haoei haoen püetkei, lausikei haoenei tukosekko ngüm kaangkei 
hoba shabüa aei aei nyembei. 
44Khei yingasikei, Bunyubouei haoenei ngekbü ditkei; hoba haoei haoeneibü 
khonku chühkei. 
45Haoen laüa haoei haoeibü thesilan damenkei, hoba haoeibü sanou yaangbü 
danko haoei maangpon senetkei. 
46Haoen langsenbü phangshuong pendou la haoei haoen to sanoutikei. 
47Kün khümenashi, O Bunyubou, küneibü Mühghaü, hoba kün olinlabü hoba 
kaibü saopobü nyen sanglabü lele, phangshuong yo ka kün leiyenkai. 
48Bunyubou, Israel Mühghaü sangashi; tou hoba ponpen thonsithak akiko hao 
sangshi! Müt pendouei “Amen!” dogo laushi. 

Nyensang Chia 107 

LE NGAOBOU 
(Nyensang Chia 107-150) 

Hao Mütshuong to Bunyubouei Maibü 

1“Bunyubou la nyensang kuashi, aieilausi hao maibü ki; haoeibü sanou thon 
aki!” 

2Bunyubouei angthetbü shuongei khei laushi. Haoei kan kaneibü dangbou 
labou ik ka angthetkei, 
3hoba kaonyek shuong ka leishaikei, chaangbou aeka hoba chanep ka 
yungkük ka hoba yungthang ka leishaikei. 
4Haoen yama sangliphanga nongeikei; haoenei müt kibü sangnyu ühüp. 
5Mühei haiko hoba deilako, haoeneibü soushou haoen to semthetnyu apbei. 
6Kheijinei haoen khonkua haoenei Bunyubou to ngekei, hoba haoei haoen 
khonsak ka khümenkei. 
7Haoen müt kibü sangnyu to atlabü lele, haoei tokei haoen tangbü to leikei. 
8Haoei maibü shanga hoba mütshuong to haoeibü maangpanglabü kümsilei 
shanga, mütshuongei Bunyubou nyen sangashi. 
9 Aishanga dei lako kibü soushou haoei deilamang maitida, hoba müei haiko 
kibü soushou haoei maibüei shentida. 
10Müt at nakthühbüa hoba haibü yemkaoa, khonku khonsak hoba namlühei 
khühan setan kida. 
11Aieilausi haoenei Mühghaü ngüh khulimbo meimeikei; hoba thükkabou 
song maibü aweasüng. 
12Haoeneibü maangpon kümsilei sekbü kümbüei maang khüntian kikei. 
13Kheijinei haoen khonsaka haoenei Bunyubou to ngekkei, hoba haoei 
haoeneibü maangshat ka haoen khümenkei. 
14Haoei haoen nakthüh ka hoba haibü yemkao ka leiyenkei, hoba haoeneibü 
khühbü thettikei. 
15Haoei maibü shanga hoba müteibü shousi shuong la haoeibü 
maangpanglabü kümsilei shanga Bunyubou nyen sangtiashi. 
16Aishanga haoei chinam bakhün leilutikei, hoba nameibü thangtet 
wapthetkukei. 

17Haoeneibü kümsilei amaibü haangjung, hoba haoenei shedshonbü 
haangjung nyangko loukei. 
18Shausiyung phang pendou haoenei mangsühkei, hoba haoen haibü bakhün 
nyangko loukei. 
19Kheijinei haoen khonsaka haoenei Bunyubou to ngekkei; hoba haoei haoen 
maangshat ka khümenkei. 
20Haoei haoeibü ngüh hautikei hoba haoen maitikei hoba haoen maulabü ka 
püetkei. 
21Haoei maibü shanga, hoba müteibü shousi shuong to haoeibü 
maangpanglabü kümsilei shanga, mütshuong la Bunyubou sangtiashi. 
22Haoen la nyensangkubü lembü kutiashi, hoba haoeibü kümsilei shuong chia 
lauko sangtiashi. 
23Aoyou longchema yungnyua phongda, khei dei yaangbüa namyak 
namseida, 
24khübü khokei Bunyuboueibü kümsilei shuong, hoba haoeibü 
maangpanglabü shuong yungnyua hapda. 
25Aishanga haoei sakkuda hoba yeithu yeinak longtida, laobouei khüka 
deishou longtida. 
26Haoen müh to angda nyibou haoen yungnyu haübü to yanda, khonkubü 
haangjung haoeneibü soushou tühnyinda. 
27Jiji to haoen kaiyoda hoba ihei jakbü shuong tegü ngomeida. hoba haoenei 
aiongkei akümda. 
28Kheijinei haoen khonsaka haoenei Bunyubou to ngekda; hoba haoei haoen 
ngangbü ka leiyenkei. 
29Haoei yeinak sangsemtida, hibü kho deishou atopeiko ki. 
30Kheijinei haoen olinyokei aieilausi haoen sangsembo kikei; hibü haoei 
haoenei chüheibü satenshang to leian loukei. 

31Haoei maibü shanga hoba müteibü shousishuong la haoeibü 
maangpanglabü kümsilei shuong shanga, mütshuongei Bunyubou nyen 
sangtiashi. 
32Mütshuong kambüa tokei haoenei hao yaangtishi; hoba khuleibü shuong 
shaishanga hao nyen sangtiashi. 
33Haoei shumang shuong phetsen kao la yeitida, hoba koubü dei ulangtham 
aptida. 
34Haabü kibü kaoei jem kao yeitida, aishanga khünei aoyou ki haoeneibü 
kümsilei amaibü haangjung ki. 
35Haoei yama deiei sii yeitikei, hoba kaolinei deishumang yeitida. 
36Hobaje haoei khünei mühei haiko kibü shuong kitida, khünei haoenei 
kishang sangnyu kümda. 
37Hobaje seka lilabü phinda hoba semlüh keda, laobouei hek hekkuda. 
38Haoei tokei haoen la haükuda, khoei haoen juong haatida; hoba haoei 
haoeneibü samkeisamuk shatsinam haatikuda. 
39Nyibou khonku khonsak hoba maangshat danko, haoen shibou hoba 
thopjung ngaian kia. 
40Haoei konglebü shuong la awealaubü khüpan jinkuda; hoba lanei lamnyu 
aki khünei haoen shoongtida. 
41Khei yingsikei shalebü shuong khonku khonsak ka haoei thükaeto 
tonenkuda, hoba san shuong tegü hao chempen shuong haatida. 
42Maanglanbüei kho haplabü hoba olinko kilabü; hoba amaibü pendouei 
jembü sembung khinlabü. 
43Aoyou songsihon ki khübü kümaleia maangkuashi; hoba 
haoenei Bunyubou sanoudambü shangabü daman chühashi. 

Nyensang Chia 108 

Dangbou Labou shuong Khulimbo Thuibü shanga Welaubü 
(NC 57.7-11; 60.5-12) 

1O Mühghaü, kü maangpon lepde anyakeiko kia! Ngei chia laulabü hoba no 
sanglabü! Pienashi, kü soushou! 
2Piashi, ngeibü kongkin hoba pithung! Ngei chanyu lakseptilabü. 
3O Bunyubou, mütshuong yoa ngei ka nyen sanglabü; hoba phangshuong yoa 
ngei nyensang chia laulabü. 
4Aishanga kaibü sanoudambü müh limbo yaangenakei, hoba kaibü 
maanglemenbüei sangmei shuong süha. 
5O Mühghaü, müh thükkabou sühko no yaangentishi, hoba kaibü 
soneikangbü kaodak pendou thüka kitishi. 
6Khünei nyi sanoubü shuong khümenlabü, kaibü mae ikei khümenashi hoba 
kün to jongaikaima. 
7Mühghaüei haoeibü saopoenbü kaoena joyoa, ngo aeibou olinlabü; ngei 
Shekhem janlabü hoba Sukkot pholi takan aplabü. 
8Gilead ngeibü hoba Manasse kei ngeibü; ngeibü khu thanglepla Efraim kia; 
Jihuda ngeibü Chobaeibü aubu hanshang ki. 
9Moab kho ngeibü sakjin kamphau ki, Edom thüka ngei ngeibü ngokei 
nakeilabü; Filistia thükto ngei thüksimina ngeklabü. 
10O Mühghaü, aoei ngo balepan kibü sangnyu to leian atla? Aoei ngo Edom to 
leian haula? 
11O Mühghaü, nyi kün maimai inleda lo? O Mühghaü, no küneibü sepai tan 
yoa ohaulep lo? 
12Dangbou shuong khulimbo kün la thuibü kushi; aishanga müteibü thuibü 
jim aki. 
13Mühghaü danko künei hau kiko kümlabü; aishanga küneibü dangbou nakan 
yantibou kho hao ki. 

Nyensang Chia 109 

Khonsaka Müt Che Nyamnyambü 

1Ngei sangbü Mühghaü, no semetham tekima! 
2Aishanga ngo khulimbo amaiboueibü sembung hoba lepbülangbü sembung 
haoenei ipa; haoenei yepeijawebü lishangei joyoa. 
3Mangsenbü ngühei haoenei ngo kailepa; hoba ai ayingnyu ngo khulimbo ik 
atda. 
4Ngeibü sanou jeiko haoen ngeibü dangbou shuong yeia; lausikei ngei haoen 
shanga welauda. 
5Haoenei kü la maibü jeiko amaibü, hoba sanou jeiko mangsenbü kuda. 
6Nyi hao thea müt amaibü che phokuashi, hoba hao aenei dangbou che 
lotikuashi. 
7Ladang haoeibü matjemlaje haoeibü shedbü longtiashi; haoeibü welau shabü 
yeitishi. 
8Haoeibü salang tuisho ong yeitishi; lubüei haoeibü setshang sotiashi. 
9Haoeibü shousi shuong bou akibü la yeitiashi. hoba hao yak latnyu yeitiashi. 
10Haoeibü shousishuong kishang akibü yeitishi, hoba hishau hiyungtiashi; 
hoba kishang akiko shiang lamtiashi. 
11Soshau soyungbüei haoei kibü pendou letiashi; hoba haoei kean ongenbü 
küksithangei makjung sattiashi. 
12Hao to sanoudambü lenla ao tekiti; ayingsi haoen bou akibü shousishuong 
to aoeikei sanou tekiti. 
13Haoeibü lilabü wapan aptiashi; loulabü metena haoeneibü nyen haman 
aptiashi. 
14Haoeibü bousi shuongeibü shedbü Bunyubouei damentishi; hoba 
haonyueibü shabü haman tüpti. 
15Khübü kho Bunyubou thea athakko kitishi; khünei haoei kaodak ka haoen 
amako kibü wapan apbula thükkei. 

16Aieilausi haoei sanoudambü lenla adamen; lausikei shalebü hoba khambü 
müt, hoba maangpon leilubü müt, haoen wapettila haoei lambei. 
17Haü, haoei khüksiuok sanoukei hoba kho hao thük to loukei; hoba haülabüa 
hao aolin, hoba kho hao jungka lounyu heean kikei. 
18Khüksiuok kho haoei neisimei tegü lekei; hoba kho dei tegü hao to lotkei; 
hoba onang tegü haoeibü lo to atkei. 
19Kho hao shanga hao lolo hao küplepbü neisimei tegü yeitiashi; hoba 
kaiyoyo khüpbü haoeibü shembe tegü yeitishi. 
20Bunyubou ka ho ngeibü dangbou shuong thük to yingtishi; hoba ngeibü 
langkei khulimbo amaibü laubü shuong shangabü pailetbü ki. 
21Lausikei, O Mühghaü Bunyubou, ka nyen laüa, nyi kü shanga kümshima; 
aieilausi kaibü üeisanou maibü ki; nyi ngo khümenashima. 
22Aishanga ngo shalebü hoba akialebü müt, hoba ngeibü maangpon 
maangkabou leiluakei. 
23Chasembü mangh sünglou tegü ngo danjung hauda, koksüng tegü ngo 
angko yanko seengeida. 
24 Mühei nyengbüei ngeibü youkük hau aki; hoba ngeibü phe nyaületda. 
25Tokei ngo haoen thedanga aweasünglabü yeitiakei; ladang haoenei ngo 
haplaje haoenei haoeneibü khu ngomeida. 
26Kü to thuikai, O Bunyubou, ngeibü Mühghaü! Kaibü üeisanou thüng ngo 
khümenshima. 
27Khünei haoenei ho kaibü ik dogo ngelabü; khei no Bunyubouei ho kümbei 
dogo ngelabü. 
28Haoenei khükla okla thükkei lausikei nyije haükushi; ladang no lakseplaje 
haoen himousele kilabü, lausikei no khangenbouje olinangko kilabü. 
29Ngeibü dangbou shuong himouei yukleptiashi; hoba haoen lolo haoen 
jembü himouei hele lebü tegü lelepbushi. 

30Ngei Bunyubou la kü sembungei nyensang yaang kulabü; haü, shuong yoa 
ngei hao sanglabü; 
31aishanga aoei hao yuktila khübü ka hao khümenlabü; hao shalebüeibü mae 
aenei lokuda. 

Nyensang Chia 110 

Bunyubou Hoba Haoei Pienbü Choba 

1Bunyubouei ngeibü Bunyubou to laukei, “No ngeibü mae aenei setashi, ngei 
kaibü dangbou labou kaibü younakshang la ayeitishongko.” 
2Zion ka ngeibü hau Chobaeibü nyenhang Bunyubouei hautida. “Kaibü 
dangbou labou thüka songdakashi.” 
3Kaibü mütliei no wapyo chaloua haoen lolo maang angenan aplabü. 
Ngeyang nasetshang ka, kaibü saopobü hemaibüa ka thükto kaibü ngesak 
nindei tegü loulabü. 
4Bunyubouei thekeilankei hoba haoei asukngailabü; “No langkei sünga 
ungshedbou yinglabü, Melkhizedek ailai kho tegü kilabü.” 
5 Kaibü mae aekabü Bunyubouei hao khauangbü chaloua Choba shuong to 
ngümlabü. 
6Haoei phangshuong yoa matjemlabü, haoei haibü mangei kao shentilabü; 
kaonyek juonga haoei khuleibü shuong netla yeitilabü. 
7Lam naphei shushou ka haoei dei yunglabü, hibü haoei haoeibü khu 
khüpjung yanlabü. 

Nyensang Chia 111 

Bunyubou Sangbü 

1Kanei Bunyubou sangashi! Saopobü thangyena hoba mailembü shuong 
kambüa, Ngeibü maangpon khümbouei ngei Bunyubou la nyensang kulabü. 
2Bunyuboueibü kümsilei shuong yaangbü ki, khübünei aoyou olinda 
pendouei lamlabü ki. 

3Haoeibü kümsilei nyen hanglabü ki hoba soumo kia, hoba haoeibü saopobü 
ponpen thon akiko kida. 
4Haoei haoeibü maangpanglabü kümsilei shuong damenko kilabü lele yeitida; 
Bunyubou onou hoba üeisanou dambüei shenakei. 
5Haoei hao to hatbü la shausiyung kuda; haoei ponpen haoeibü thebülanbü 
damenko kilabü. 
6Haoei jembü mütli la phang shuong phetphanla kulabü; haoeibü kümaleia 
sei lena. 
7Haoeibü ikkümiklei shuong maimaitham hoba ngühmai ki; haoeibü 
ngühkhüm pendou tükde ki. 
8Khübü kho ponpen thon akiko küman phoakei, khübü kho maimaitham 
hoba ngühmaia kümakei. 
9 Haoei hao mütli shanga angthetbü kukei; hoba ponpen shanga haoeibü 
thebülanbü kümbei; hao nyen saopobü hoba hatlamoklabü kia. 
10Bunyubou to hatbü kho songsido khangshang ki; ho aoyouei kümda haoen 
pendou ditenbü maibü ki; Haoeibü nyensang thon akiko ponpen kida. 

Nyensang Chia 112 

Müt Maibü Cheeibü Olin 

1Bunyubou sangashi! Bunyubou to soumo hatbü müt haübou, aoei haoeibü 
ngühkhüma olinbü yaangbü hapda. 
2Haoeibü lilabü kaodaka hau yaangbü kilabü; maangtangbü meten haübou. 
3Keisiyaang hoba nyaksinam haoeibü chema kilabü; hoba haoeibü saopobü 
ponpen thon akiko kida. 
4Ngühmaanglanbü jungto nakthüha ngesak longda; hao onou hoba 
sanoudambü hoba saopobüei shenan kia. 
5Müt aoei sanouko jungeida hoba lotkuda kho maikei, haoei haoeibü younak 
ngühmaia pholabü. 

6Aishanga hao ladangkei atopeiko kilabü, ngühmaang lanbüje ponpen thon 
akiko damenko kilabü. 
7Hao hatlabü ngühlang amaibü to ühütda; Bunyubou to mailembo maang 
kangko kia. 
8Hao khulimbü shuong thüka haoeibü maangdak ühüpshongko, hao maang 
kangko kia, hao ühütko kilabü. 
9Haoei maangmai jankukei haoei akialebü la kukei; haoeibü ngühmai thon 
akiko kilabü; haoeibü laang hangenbüa tonenlabü. 
10Amaibüei kho haplabü hoba khauangko kilabü, haoei haoeibü hauh 
uyolabü hoba tühnyinlabü; amaiboueibü maangdak mauan aplabü. 

Nyensang Chia 113 

Bunyuboueibü Maisiyaang Shanga Sangbü 

1Kanei Bunyubou sangashi! Sangashi, O kan Bunyubou khangenbü shuong; 
Bunyubou nyen sangashi! 
2Bunyuboueibü nyen, ho jihsiphai ka, hoba ponpen thon akiko haübou 
yingshi! 
3Chanyu angbü ka chanyu nepbüa sühko Bunyuboueibü nyen sangko kilabü. 
4Phang pendou thüka Bunyubou thükaenei kia; hoba haoeibü soneikangbü 
mühshuong thüka kia. 
5Bunyubou seneibü Mühghaü phatko ao ki. Ao thükaenei setan ki. 
6Aoei mühshuong hoba kaodak thükto saabü ka chühan yantida. 
7Haoei kaodak ka shalebü tonenda; hoba akialebü od apshang ka tonenda. 
8Khünei haoei konglebü shuong yoa hao phokula thüklabü. 
9Haoei yaksa angkongbü la shousi olinbü nyu la yeitiko chem che kuda. 
Kanei Bunyubou sangashi! 

Nyensang Chia 114 

Khümenbü Chia 

1Ladang Israel Ijep ka longkei, hoba Jakob chemdang küksithang ngühyem 
mütli ka longkei, 
2Jihuda haoeibü lemshang yeikei; Israel haoeibü songdak sangle yeikei. 
3Yungnyuei kho hapbei hoba satkei; Jordan khüpeinyu ngaikei. 
4Shongh shuongei sanlon paang tegü, hoba shongh shouei san shoushou tegü 
saiyeikei. 
5O yungnyu, no satla aiei khonkutikei? No Jordan aiei khüpeinyu ngaitikei? 
6Kan shonghnyu shuong san paang tegü, kan shongh hanbü shuong san 
shoushou tegü aiei saiyeitikei? 
7O kaodak, Bunyubou thedanga, Jakob Mühghaü thedanga lühashi; 
8aoei laangei thimdei yeitikei, Laanglip ka deikoushang yeitikei. 

Nyensang Chia 116 

Haibü ka Khümenbü Mütei Mühghaü Sangbü 

1Ngei Bunyubou to sanouda, aishanga haoei kü ngüh hoba ngeibü subüjabü 
ditkuda. 
2Aieilausi haoei kü jungto haoeibü nou sepeikuda; khoei lalokche langkei 
kilaje khülokche ngei hao to ngalabü. 
3Haibü lühei ngo jenlepa hoba Sheol khonkuei kü to süha; ngei khonku hoba 
maangshat hapa. 
4Kheijinei ngei Bunyubou nyena ngakei; O Bunyubou, ngei ka to sudajada, 
ngeibü langkei khümenshima. 
5Bunyubou onoubü ki hoba saopobü ki; haü, seneibü Mühghaü sanoudambü 
ki. 
6Bunyubouei maanglanbü shuong kaplepnyu phoda; ngo nakan yantian kikei 
hoba haoei ngo khümenkei. 
7O ngeibü soushou, kaibü haksoshang to ngaiashi; aishanga Bunyubouei ka to 
maian jungeia. 

8Aishanga haibü ka ngeibü langkei, hoba nyeksi angbü ka ngeibü nyek, hoba 
tuongbü ka ngeibü you nyi khümenkei. 
9Ngo Bunyubou thedanga langkei kibü kaodaka pailabü. 
10Ngei mailemda, hibü ngei joyoda; ngo aibou khonkuko kikei. 
11 Ngei ngo kongbüa lauda, müt pendou yepeijawebü shuong ki. 
12Ngei Bunyubou la kü to maibü pendou shanga ai kula? 
13Ngei khümenbü thung tonenlabü; hoba Bunyuboueibü nyena ngalabü. 
14Ngei Bunyubou la ngeibü theletbü kulabü; haü, haoeibü mütli pendou 
thedanga. 
15Bunyubou thedanga haoeibü saopobü shuong haibü namsek ki. 
16O Bunyubou, maimaitham ngo no khangenbou ki; Ngo kaibü khangenbou, 
kaibü sambüsaoeibü bousushou ki; nyi ngeibü aaothu ka sengkua. 
17Ngei ka la nyensangbü lembü kulabü, hoba Bunyubou nyena ngalabü. 
18Ngei Bunyubou la ngeibü thebülanbü kulabü, haü, haoeibü mütli pendou 
thedanga; 
19Bunyuboueibü chemsophanga, O Jerusalem, kaibü chemyaaka. 
Kanei Bunyubou sangashi! 

Nyensang Chia 117 

Bunyubou Sangbü 

1 O Bunyubou sangashi, kan phang pendouei! Müt pendouei hao to ngekko 
sangashi! 
2Aishanga sen aenei haoeibü sanoudambü yaang kia; 
hoba Bunyubou maanglemenbü ponpen thon akiko kida. 
Kanei Bunyubou sangashi! 

Nyensang Chia 118 

Thüksimin shanga Nyensangkubü Welau 

1O Bunyubou la nyensang kuashi, aishanga hao maibü ki, aishanga haoeibü 
üeisanou ponpen thon akiko kida. 
2Tou Israelei “Haoeibü üeisanou ponpen thon aki,” dogo lauashi. 
3Tou Aron chemdangei “Haoeibü üeisanou ponpen thon aki,” dogo lauashi. 
4Tou Bunyubou to soumo hatbü shuongei “Haoeibü üeisanou ponpen thon 
aki,” dogo lauashi. 
5Ngeibü maangshat ka ngei Bunyubou to ngakei; Bunyubouei kü to jongaikei 
hoba ngo ongabü kaoena phokukei. 
6Bunyubou kü aenei kia, ngo ühütlabü; mütei kü la ai kümbula? 
7Bunyubou kü aenei kü to thuila kia, khei yingsije aoyouei kü to mangsenda 
haoen thükto thüksimina ngei chühlabü. 
8Müt to maanglembü toje Bunyubou to maanglembü maibou. 
9Kongnyu shuong to maanglembü toje Bunyubou to maanglembü maibou ki. 
10Phang pendouei ngo kailepa; Bunyuboueibü nyena haoen pendou ngei 
wapan aplabü. 
11Haoenei ngo kailepkei, haü, komlepsikei Bunyubou nyena ngei haoen 
mautilabü. 
12Naoei tegü haoenei ngo joplepbei, sang jikan apbü wan tegü haoen longda; 
Bunyuboueibü nyena ngei haoen mautilabü. 
13Ngo tuonglabü lele kaang jaangkei; lausikei Bunyubouei kü to thuikei. 
14Bunyubou ngeibü hau hoba ngeibü chia ki; hao ngeibü khümenbou la 
yeiakei. 
15Saopobü shuongeibü neichema uihinbü hoba khümenbü ngühlang kia; 
“Bunyuboueibü mae ikei thüktimintia. 
16Bunyuboueibü mae ik tonenakei; Bunyuboueibü mae ikei thüktimintia.” 
17Ngo hailabü jeiko, lang kilabü; hoba Bunyuboueibü kümsilei shuong 
phinthonlabü. 

18Bunyubouei kü to aeibou hakkei; lausikei haoei ngo haibü la aku. 
19Saopobü bakhün kü la ipbushima; khüto ngo atlabü hoba ngei Bunyubou la 
nyensang kulabü. 
20Ho Bunyuboueibü bakhün ki; saopobü shuong ong khüto atlabü. 
21Ngei ka la nyensang kulabü, aishanga nyi kü to jongaikei, hoba ngeibü 
khümenbü la yeiakei. 
22 Chemdangbü shuongei laobou laang ale, chemnyeka kongnyu la yeiakei. 
23Ho Bunyubouei kümbü kümsilei ki; sen thea ho maangpanglabü. 
24Bunyubouei kümbü chalou kho ho ki; sen olinyolabü hoba khonei sen 
olinko kilabü. 
25Tou khümenashi, künei ka to sudajada, O Bunyubou, O Bunyubou, künei ka 
to sudajada; tou thüksimin hautibüma. 
26Bunyuboueibü nyena ao louda, hao haübou yingshi; Bunyuboueibü chem ka 
künei no haükulabü. 
27Bunyubou kho Mühghaü ki, hoba haoei sen la ngesakbü kuakei. Lem lilabü 
kho bhek yoan thepshaiashi, haü, lemshon kabü laanga khühashi. 
28No ngeibü Mühghaü ki, hoba ngei ka la nyensang kulabü; no ngeibü 
Mühghaü ki, ngei no tonenlabü. 
29O Bunyubou la nyensang kuashi, aishanga hao maibü ki; aishanga haoeibü 
üeisanou thon akiko kida. 

Nyensang Chia 119 

Bunyuboueibü Ngühkhüm 

1Aoyoueibü lamnyu shedbü aki, aoyouei Bunyuboueibü ngühkhüma paida 
haoen haübou. 
2Aoyouei haoeibü ngühkhüm shuong jungeida, aoyouei maangpon khümboei 
kho lamda, haoen haübou. 
3 Haü, haoenei asaopobü akümda; haoenei haoeibü lamnyua paida. 

4Nyi kaibü ngühkhüm shuong, künei haujembo jungeila kün la sakkukei. 
5Oh, kaibü sakkubü ngühkhüm shuong jungeila ngeibü lamnyu shuong 
kaangkhühtham küman kikei yingma! 
6Ladang kaibü sakkubü pendoua ngei souhatko kilaje kheijinei ngo himauko 
akilabü. 
7Ladang kaibü saopobü matjem ngei ditletlaje, ngei ka la shedbü akibü 
maangponei nyensang kulabü. 
8Ngei kaibü ngühkhüm shuong jungeilabü, O ngo lemailela tenangletma! 

Bunyubou Ngühkhüm to Ngühalebü 

9Heshou cheei haoeibü lam lai hinseian phoenla? Kaibü ngühkhüm to 
ngühalebü danko. 
10Ngeibü maangpon khümboei no lama, O kaibü sakkubü ngühkhüm ka ngo 
teshoongaiti. 
11Ngei kakhu limbo shabü ashonla ka ngüh kü maangpona thanakei. 
12Kaibü nyen haübou, O Bunyubou, kü la kaibü ngühkhüm shuong lenbüma. 
13Kaibü sembung kabü kaibü song pendou, ngei kü sembungei phinthonda. 
14Ngo ka ngühkhüm shuonga, nyakanama olinbü tetche olinangko kida. 
15Ngei kaibü ngühkhüm damanchühda, hoba kaibü lamnyua souhatda. 
16Ngei ngo lolo kaibü sakkubü ngühkhüma olinda; ngei kaibü ngüh amalabü. 

Bunyubou Ngühkhüma Olinmaangmai 

17Kaibü khangenbü yoa, ngo langkei kienlabü lele onou lenko jungeishima. 
18Kaibü ngühkhüm ka maangpanglabü peisilei shuong ngei hapenlabü lele 
nyi ngeibü nyek ipbushima. 
19 Kaodaka ngo yenbou che ki, kaibü sakkubü shuong kü ka tehuma. 
20Ngei kaibü song ngühkhüm jih pendoua maangdakbüei lamda. 
21Lilibü shedsikhau bauan kibü shuong aoyouei kaibü sakkubü ka bangjung 
satda, haoen to nyi hakda. 

22Kü ka himou hoba nyikubü sungngaishima, aishanga ngei kaibü ngühkhüm 
shuong jungeia. 
23Tokei leiyeibü shuongei ngo khulimbo huon lambo setasikei, kaibü 
khangenbouei kaibü sakkubü ngühkhüm shanga damanchühlabü. 
24Kaibü ngühkhüm shuong tokei ngeibü olinbü hoba ngeibü damanchühbü 
shuong ki. 

Bunyubou Ngühkhüm to Ngühalela Maangangenbü 

25Ngeibü soushou kaoa senetakei; kaibü ngüh tegü ngo sisiktiashi. 
26Ngei kaibü lamnyu shuong ngetikei hoba nyi kü to jongaikei; nyi kü la 
kaibü lamnyu shuong lenbüma. 
27Kü la kaibü ngühkhüm shuong lamnyu ditenlabü lele yeitishima; hibü khoei 
ngei kaibü maangpanglabü kümsilei shuong shanga damanchühlabü. 
28Maangto shatbüei ngo thopjung ngaian kia, kaibü ngüh tegü ngo 
phonkaima. 
29Amlangbü lam shuong kü ka lounyu bangtiashi; hoba sanouko kaibü 
ngühkhüm kü la sakbüma. 
30Maanglembü lamnyu ngei piena; kü thedanga ngei kaibü song ngühkhüm 
jungakei. 
31Kaibü ngühkhüm shuong to ngei hatlepda; O Bunyubou, ngo himouko 
tephokuma. 
32Ladang nyi ngeibü maangpon yaangtilaje, ngo kaibü sakkubü lam to 
laanglabü. 

Ditenbü shanga Welaubü 

33 O Bunyubou, kaibü sakkubü ngühkhüm kü la lenbüma; hoba kho ngei thon 
sühko jungeilabü. 
34Kü la ditenbü labü, hoba ngei kaibü ngühkhüm jungeilabü, haü, ngei 
ngeibü maangponei kho jungeilabü. 
35Kaibü ngühkhüm lamnyua ngo hautishi; aishanga khünei ngo olinda. 

36Kaibü ngühkhüm shuong ae ngeibü maangpon yeitishi, hoba ailamaiphop 
ae aying. 
37Jim akibü to chühbü ka ngeibü nyek sepeitishi; hoba kaibü lam shuonga 
ngo pitilemtiashi. 
38No khangenbü shanga kaibü thebülanbü kaangaitiashi; laobou ka to 
souhatbü shuong shanga ki. 
39Himou laobou ngei hatda, kü ka kuktiashi; aishanga kaibü ngühkhüm 
deikhüm maibü ki. 
40Chühashi, kaibü ngühkhüm shanga ngei chüheida, kaibü saopobüa ngo 
kümetkushi. 

Bunyubou Ngühkhüm to Maanglembü 

41O Bunyubou, tokei kaibü üeisanou, khei kaibü khümenbü kaibü ngüh tegü 
kü jungto loutishima. 
42Hibü kü la nyikubü la jongaibü che kuenlabü; aishanga ngei kaibü ngüha 
maanglemda. 
43Kü sembung ka ngühmai ngüh lemailela telangma; aishanga kaibü 
ngühkhüma ngei maanglembo kikei. 
44Hibü ngei athakko kaibü ngühkhüm ponpen thon akiko jungeilabü. 
45Hobaje ngo atoknokko kuilabü; aishanga ngei kaibü ngühkhüm shuong 
lambei. 
46 Tokei ngei Choba shuong yoa kaibü ngühkhüm shuong joyolabü, hoba 
himouko akilabü. 
47Hobaje ngo lolo kaibü sakkubü shuong laobou ngei sanouda, khonei 
olinlabü. 
48Hobaje kaibü sakkubü ngühkhüm shuong laobou ngei sanouko ki, tokei 
ngeibü ik tuoklabü; hoba kaibü sakkubü ngühkhüma ngei daman chühlabü. 

Bunyubou Ngühkhüma Maanglem 

49No khangenbou la ngühmai damentiashi, aieilausi nyi kü la maanglem 
kitikei. 
50 Ngeibü khonsak ka ho ngeibü hakso ki; aieilausi kaibü ngühei ngo 
sinngaitikei. 
51Yonglam lilibü shuongei ngo aeibou awealau; khei yingasikei ngo sepeinyu 
angai. 
52Shangiednyua ngei kaibü ngühkhüm shuong damenko kia, O Bunyubou, 
hoba ngo lolo haksokei. 
53Amaibü shuongei kaibü ngühkhüm wailetbü haangjung Ngo wansak angko 
khau lotda. 
54Ngo saopobü wakoubü chema, kaibü sakkubü ngühkhüm shuong kü yoa 
kia. 
55O Bunyubou, ngei kaibü nyen nangnak damenkei, hoba kaibü ngühkhüm 
shuong jungeia. 
56Ngei kaibü ngühkhüm shuong jungeibüei ho ngeibü ki. 

Bunyubou Ngühkhüm la Khümbo Kubü 

57Bunyubou kho ngeibü phejan, ngei kaibü ngühshuong jungeilabü dogo ngei 
lena. 
58Ngei maangpon pendouei ka to sudajada, kaibü ngüh tegü kü to 
onoukaima. 
59 Ngei ngeibü lam daman chühkei, hoba kaibü ngühkhüm aeto ngeibü you 
sepeikei. 
60Kaibü sakkubü jungeila ngo panteikei hoba aphai. 
61Amaibüeibü lühei ngo kailepbei; lausikei ngei kaibü ngüh amaa. 
62Kaibü saopobü ngühkhüm song shanga ngei ka la nyensang kula 
metuphanga lakseplabü. 

63Aoyouei ka to souhatda hoba aoyouei kaibü ngühkhüm jungeida, haoen 
pendoueibü jenabou kho ngo ki. 
64O Bunyubou, kaodak kaibü üeisanouei shenakei; kü la kaibü sakkubü 
ngühkhüm shuong lenbüma. 

Bunyubou Ngühkhüm Mu 

65O Bunyubou, kaibü ngüh tegütham, nyi kaibü khangenbü to maian jungeia. 
66 Janenbü maibü hoba hapbüngebü songsido kü la lenbüma; aishanga kaibü 
sakkubü ngühkhüma ngei mailemda. 
67 Ngo khonsak to ütjinei ngei mashikan satkei, lausikei touje ngei kaibü 
ngüh jungeida. 
68No maibü ki hoba maibü kümda; kü la kaibü sakkubü ngühkhüm shuong 
lenbüma. 
69Yonglam lilibü shuongei ngo khulimbo amlangbü laua; ngeibü maangpon 
khümboei ngei kaibü ngühkhüm jungeilabü. 
70Haoeneibü maangpon haabü tegü shanshantham, lausikei ngo kaibü 
ngühkhüma olinda. 
71 Kaibü sakkubü ngühkhüm shuong ngei ditletlabü lele, ngo khonkutibü kho 
kü shanga maibü ki. 
72Hon si chandinam hajar juong toje ka sembung kabü ngühkhüm kü junga 
maibou ki. 

Bunyuboueibü Ngühmai Ngühkhüm 

73Kaibü ikei ngo kümbei hoba ngo yeitikei; kaibü sakkubü ngühkhüm ngei 
ditletlabü lele kü la ditenbü labü. 
74Aoyouei ka to souhatda haoenei ngo haplabü hoba olinko kilabü; aieilausi 
kaibü ngüha ngei maanglembei. 
75Ngei ngekei, O Bunyubou, khei kaibü matjem ngühmai ki, hoba khei maibü 
shanga nyi ngo khonsaktikei. 

76 Ngei ka to sudajada, khangenbou to kaibü ngüh tegütham, kaibü üeisanou 
ngeibü hakso shanga yingshima. 
77Ngo langkei kienla kaibü üeisanou maibü kü jungto loutishima; aishanga 
kaibü ngühkhüm ngeibü olin shanga ki. 
78Yonglambü lilibü himoutiashi; aishanga haoenei ngo shedtiko jungeilabü; 
lausikei kaibü ngühkhüma ngei daman chühlabü. 
79Ka to souhatbü shuong kü jungto sepeitishima, hoba haoenei kaibü 
ngühkhüm shuong ngelabü. 
80Kaibü sakkubü ngühkhüma ngeibü maangpon tükde kitishima; khünei ngo 
himouko akilabü. 

Leiyenbü shanga Welaubü 

81Kaibü khümenbü shanga ngeibü soushou semthetda, lausikei kaibü 
thekubüa ngei maanglemda. 
82Kaibü theletbü to chühko ngeibü nyek mangda. Nyi ngo ladang haksotila? 
83Aishanga ngo wankhükeibü phekhon shongmok tegü yeiakei; khei 
yingasikei ngei kaibü sakkubü ngükhüm amaada. 
84No khangenbouei ladüngnyet natenla? ngo shieinangeibü la nyi ladang 
matjem kula? 
85Yonglam lilibüei kü shanga püngkhün thukuakei; haoen kaibü ngühkhüma 
akida. 
86Kaibü sakkubü ngühkhüm pendou tükde ki; haoenei mashikan ngo 
shieikoeda; nyi kü to thuikaima. 
87Haoenei ngo kaonyua mautilabü lele ong kia; lausikei kaibü ngühkhüm ngei 
ainlet. 
88Kaibü üeisanou thüng ngo haansang yeitishima; khünei kaibü ngühkhüm 
ngei damenlabü. 

Bunyubou Ngühkhüma Mailem 

89 O Bunyubou, ponpen thon akibü, kaibü ngüh khuthüka kaangkhühtham 
loan kia. 
90Kaibü maanglemenbü thekubü meten pendou to ki; nyi kaodak yaüda hoba 
kho kaangkhühtham loan kida. 
91Kaibü songle ngühkhüm tegütham haoen tat loan kia; aishanga pendou no 
khangenbü shuong ki. 
92Kaibü ngühkhüm kho ngo olinlabü lele aki tegüje ngo ngeibü khonkua 
mauan kikhoulabü. 
93Ngei kaibü ngühkhüm ladangkei amaalabü, aishanga khübü khoei ngo 
angngaikei. 
94Ngo kaibü ki, ngo khümenshima; aishanga ngei kaibü ngühkhüm lambei. 
95Amaibü shuong ngo mautila haiyeiko kikei; lausikei ngei kaibü ngühkhüm 
shuong damanchühlabü. 
96Kümsilei pendou shanga thonbü cheje ngei hapda; lausikei kaibü sakkubü 
ngühkhüm shuongje yongko hopatham ki. 

Bunyubou Ngühkhüm To Sanoubü 

97Oh, ngei kaibü ngühkhüm lai sanouda! chalou sünga ho ngei damanchühbü. 
98Kaibü sakkubü ngühkhüm shuongei, ngeibü dangbou shuong tokei ngo aei 
songsido kitida; aishanga khübü kho ponpen kü yoa kia. 
99Ngeibü lenbou pendou tokei ngo aei ditenbou ki, aishanga kaibü ngühkhüm 
shuong kho ngeibü daman chühbü ki. 
100Jaishou shuong tokei ngei ditenbou, aishanga ngei kaibü ngühkhüm 
shuong jungeikei. 
101Kaibü ngüh jungeienla shanga ngei ngeibü you amaibü lam ka 
sungngaikei. 
102Kaibü songle ngühkhüm ka ngo asepei; aishanga nyi kü la lenkei. 

103Kaibü ngüh shuong kü sembunga lai teikei; haü, kü sembunga naodei tokei 
teibou. 
104Kaibü ngühkhüm shuong danko ngei ditenbü hapda. 

Bunyubou Ngühkhüm ka Ngesakbü 

105Kaibü ngüh ngeibü you shanga hantin, hoba ngeibü lam shanga ngesakbü 
ki. 
106Kaibü saopobü songle ngühkhüm jungeila ngei thealana hoba kho ngei 
kümlabü. 
107Ngo aeibou khonkuda, O Bunyubou, kaibü ngüh tegütham ngo phongaishi. 
108O Bunyubou, kü sembung ka maangmai lembüsabü sungletshima, ngei ka 
to sudajada. hoba kaibü matjembü kü la lenshima. 
109Ngeibü soushou athakko kü ika kia; khei yingsikei ngei kaibü ngühkhüm 
amaada. 
110Amaibü shuongei kü shanga sung che sankuakei, khei yingasikei kaibü 
ngühkhüm ka ngo ayingbü to ohou. 
111Kaibü ngühkhüm shuong ponpen shanga ngei phet phanakei; aishanga 
khübü kho ngeibü maangpon olinbü ki. 
112Kaibü sakkubü ngühkhüm jungeila kü maangpon lamlean kia, haü, ponpen 
khei thon sühko. 

Bunyubou Ngühkhüma Satenshang 

113 Ngei maangpon penyi yembü mangsenda; lausikei kaibü ngühkhüm ngei 
sanouda. 
114No ngo satenshang hoba ngeibü aih ki; ngo kaibü theletbüa maanglemda. 
115Kü ka kukashi, kan amaibü shuong; khünei ngei ngeibü Mühghaüeibü 
sakkubü ngühkhüm jungeienlabü. 
116Kaibü ngüh tegütham ngo tonenashi, khünei ngo langkei kienlabü; hoba 
ngeibü maangpon shanga ngo himouko tüpyoma. 

117Nyi ngo yaüenashi, hoba ngo khümenashi, hoba athakko kaibü sakkubü 
ngühkhüm shanga soumo hatlabü. 
118Kaibü sakkubü ngühkhüm ka satbü pendou nyi kongkong aptikei; aishanga 
haoeneibü khüpbülangbü kho lejim aki. 
119Kaodak amaibü pendou, odsinot tegü nyi thonan aptida; khoei ngei kaibü 
ngühkhüm shuong sanouda. 
120 Ka to souhatbü ka, ngeibü phe lühda; hoba ngei kaibü ngühkhüm to 
hatda. 

Bunyubou Ngühkhüm to Ngühalebü 

121Ngei ngühmai hoba tükde küma; ngo khonkutibü la ngo tephokuma. 
122Kü la kaibü ngüh ponpen shanga linjinkushi, yonglam lilibüei ngo khon 
tekutima. 
123Kaibü khümenbü shanga hoba kaibü saopobü thekubü shanga, ngeibü 
nyekei chühla athükko apda. 
124Kaibü üeisanou thüngei no khangenbou to kümshima, hoba kaibü sakkubü 
ngühkhüm kü la lenbüma. 
125Ngo kaibü khangenbou ki, kü la shokenbü labü; khünei ngei kaibü sakkubü 
hapla thüklabü. 
126Bunyubou, ho ka shanga kümlaleilabü jih ki, aishanga haoenei kaibü 
ngühkhüm lulima. 
127Khei yingbü khoei ngei kaibü sakkubü ngühkhüm sanouda; hon tokei, haü, 
hon maibü tokei aei sanouda. 
128Khoei ajanjan pendoua kaibü sakkubü ngühkhüm pendou janbü dogo ngei 
weeida; hoba amlangbü lamnyu pendou ngei mangsenda. 

Bunyubou Ngühkhüm to Ngühalela Maangdakbü 

129Kaibü sakkubü ngühkhüm shuong maangpanglabü ki; hibü ngei khübü kho 
jungeilabü. 

130Kaibü ngühshuong ipbüei ngesakbü kuda; khoei maanglanbü shuong la 
ditenbü kuda. 
131Ngei hakhin thonko hakouan haiteiko kikei; aishanga ngei kaibü sakkubü 
ngühkhüm shuong haiyeiko kikei. 
132Kaibü nyen sanoubü to nyi kümbü tegü, no kü jungto sepeiashi hoba kü to 
sanou dambaima. 
133Kaibü ngüha ngeibü you younak kümbushi; hoba kü thüka shedbü shabü 
hau tekitima. 
134Mütei khonkutibü ka ngo angthetshima; hibü ngei kaibü sakkubü 
ngühkhüm shuong jungeilabü. 
135No khangenbou thükto kaibü thenyek hautikushima; hoba kaibü sakkubü 
ngühkhüm kü la lenbüma. 
136Ngeibü nyek ka nyeksi shumang tegü kouda; aieilausi haoenei ka 
ngühkhüm ajungeida. 

Bunyuboueibü Ngühmai Ngühkhüm 

137O Bunyubou, no saopobü ki, hoba kaibü matjem ngühmai ki. 
138Saopobüa hoba maanglembü pendoua nyi kaibü aukabü shuong sakkua. 
139Ngeibü maangdakei kü to wanei tegü juokda, aieilausi ngo khulimbü 
shuongei kaibü ngüh shuong maan apbei. 
140Kaibü thekubü shuong takteia hoba maimaithambü; hibü no khangenbüei 
kho sanouda. 
141Ngo hanbü hoba aweasüngbü langkei; khei yingasikei kaibü ngühkhüm 
shuong amaada. 
142Kaibü saopobü ponpen thon akiko saopobü; hoba kaibü ngühkhüm shuong 
kho maimaitham ki. 
143Khonsak thushedei kü to sühkei, khei yingsikei kaibü sakkubü ngühkhüm 
ngeibü olin ki. 

144Kaibü sakkubü ngühkhüm shuong ponpen thonbü akiko saopobü, kü la 
ditenbü labü hoba ngo lang kilabü. 

Leiyenbü Shanga Welaubü 

145Ngei ngeibü maangpon pendouei ngekda; kü to jongaikei, O Bunyubou! 
Ngei kaibü sakkubü ngühkhüm jungeilabü. 
146Ngei ka to ngekda, ngo khümenashima, hoba ngei kaibü sakkubü 
ngühkhüm jungeilabü. 
147Ngo lang angetoua pida, hoba thuibü shanga ngekda; ngei kaibü ngüha 
maanglemda. 
148Kaibü ngüha ngei daman chühla shanga ngeibü nyek nangnak 
pietlemetnyu kida. 
149Kaibü üeisanou thüng ngeibü ngüh ditshima; O Bunyubou, kaibü ngühmai 
thüng kü langkei püetangetan phokushi. 
150Amaibü phai to sembü shuong nyangko louda, lausikei kaibü ngühkhüm ka 
haoen lounyu bangakei. 
151No nyangko kia, O Bunyubou, hoba kaibü sakkubü ngühkhüm shuong 
maimaitham kia. 
152Shangieda kaibü sakkubü ngühkhüm shuong ponpen shanga nyi kümbei 
dogo ngei ngekei. 

Thuibü Hiko Subüjabü 

153Ngeibü khonku damanchühshi, hoba ngo khümenashi; aishanga ngei kaibü 
ngühkhüm amaada. 
154Kü la yingkushi hoba ngo püetshi, kaibü thekubü tegü ngo püetangetshi. 
155Amaibü shuong ka khümenbü kho lounyu hean kia, aishanga haoenei 
kaibü sakkubü ngühkhüm alam. 
156Kaibü sanoudambü yaang kia, O Bunyubou; kaibü ngühmai thüng ngo 
püetangetshi. 

157Ngo shieikoebü hoba ngeibü dangbou juong kia; khei yingasikei ngo kaibü 
aukabü shuong ka abang. 
158Khüpbolangko jungeibü shuong ngei hapbei hoba maangto shatko kikei; 
aieilausi haoenei kaibü ngüh ajungei. 
159Ngei kaibü ngüh lai sanouda damanchühshi, O Bunyubou, hibü kaibü 
üeisanou thüng nyi ngo püetangetshi. 
160Kaibü ngüh khümbo kho tükde, hoba kaibü ngühmai matjem kho penpen 
kida. 

Bunyubou Ngühkhüm la Khümbo Kubü 

161Ai ayingnyu khuleibü shuongei ngo shieikoekei; lausikei ngeibü maangpon 
kaibü ngüh to hatko loda. 
162Soletbü peisilei hapbü müt tegütham ngo ka ngüha olinangko kida. 
163Ngei yepeijawebü hoba lepbü langbü mangsenda; lausikei ngei kaibü ngüh 
sanouda. 
164Chalou chenei ngei nyetnei ka nyen sangda; aieilausi kaibü ngühmai 
matjem ki. 
165Kaibü ngühkhüm sanoubü shuong shanga hakso yaang kia, hoba haoen 
phaiyetlabü ai aki. 
166O Bunyubou, ngei kaibü khümenbü shanga maanglembei; hoba ngei 
sakkubü küma. 
167Ngeibü soushouei kaibü sakkubü ngühkhüm jungeia, hoba khübü kho 
aeibou sanouda. 
168Ngei kaibü ngühkhüm hoba sakkubü ngühkhüm jungeia; aishanga ngeibü 
lamnyu pendou ka junga kia. 

Thuibü Hiko Welaubü 

169O Bunyubou, ngei ngekbü ka jungto nyangko loutishi; kaibü ngüh 
tegütham kü la ditenbü labü. 



1428 

 

 
   Saopobü Lai 

© 2002, Bible Society of India. 
 

 
 

 

170ngeibü sembung ka nyensang longtiashi; aishanga nyi kaibü sakkubü 
ngühkhüm kü la lenda. 
171Ngeibü subüjabü ka jungto loutishi; kaibü ngüh tegütham ngo 
khümenshima. 
172Ngeibü lishangei kaibü ngüh shanga chia lautiashi; aishanga nyi sakkubü 
pendou saopobü ki. 
173Kü to thuila kaibü ik lamlean kishima, aishanga ngei kaibü sakkubü 
ngühkhüm piena. 
174O Bunyubou, kaibü khümenbü shanga ngei haiyeiko kikei; hoba kaibü 
ngühkhüm ngeibü olinbü ki. 
175Ngeibü soushou lang kitiashi hoba khoei ka nyen sanglabü; hoba kaibü 
matjemei kü to thuikaima. 
176Maubü san tegü ngo ayinglam to haua; kaibü khangenbou lamshima; 
aishanga kaibü sakkubü ngühkhüm shuong ngei amaada. 

Nyensang Chia 120 

Thuibü Hiko Welaubü 

1Ngeibü maangshata ngei Bunyubou to ngekkei, hoba haoei kü to jongaikei. 
2O Bunyubou, yepeijawebü sembung ka, hoba khüpbülangbü lishang ka 
ngeibü soushou khümenshima. 
3Kan khüpbülangbü lishang, Mühghaüei kan la ai kula, hoba ka to toukei ai 
kümla? 
4Chemkujin bu wankak yasebü sekbülakbü laujin simbüei ngei kan shieilabü. 
5Ügütü, ngo, ngo Mesheka kida, khei ngo Kedar neichem yoa kida! 
6Lounyu ngo sangmai mangsenbü yoa, ngeibü langkei kijung loua. 
7Ngo sangmei müt, lausikei ladang ngei sangmai shanga lauda, haoen 
wapyobü shanga ki. 

Nyensang Chia 121 

Bunyubou kho Sen Khümenbou 

1Ngei ngeibü nyek shongh aeto chühangtida; laeka ngeibü thuibü louda? 
2Ngeibü thuibü Bunyubou ka louda, aoei müh si kao kümbei. 
3Haoei kaibü you atopeitilabü; aoei no lomda hao angaklabü. 
4Chühashi, aoei Israel lomda, hao angaklabü ayingsi ayeplabü. 
5Bunyubou no lombou ki; kaibü mae ik thüka Bunyubou kho kaibü yeme ki. 
6Changea chanyuei ayingsi nangnak litnyuei no aleilutilabü. 
7Bunyubouei amaibü pendou ka no khümenlabü; haoei kaibü langkei 
lomlabü. 
8Tou ho jihsiphai ka hoba ponpen shanga, Bunyubouei no hau longeia lombo 
kilabü. 

Nyensang Chia 122 

Jerusalem Sangbü 

1“Bunyuboueibü chem to haukho dogo laujinei ngo olinko kikei.” 
2O Jerusalem kaibü bakhün phanga küneibü you loakei. 
3Sangnyu che phatko kaangkhühtham küman kibü Jerusalem! 
4Khüto phang shuong angda, khei Bunyuboueibü phangshuong. 
Bunyubou nyena nyensang kulabü, kho Israel shanga kuan kibü ngühkhüm 
tegü. 
5Aishanga matjembü setshang, Dawid chemdang setshang küman kikei. 
6Jerusalem sangmai shanga welauashi; Ka to sanoubü shuong naang 
maitiashi. 
7Kaibü kümthang phanga sangmai, hoba kaibü Choba chema naangmaibü 
kitishi. 
8Ngeibü jaisinasi shuong hoba kü thangbou shuong shanga, ngei tou laulabü, 
“Ka to sangmai kishima.” 
9Bunyubou seneibü Mühghaüeibü chem shanga kaibü maibü ngei lamlabü. 

Nyensang Chia 124 

Mühghaü Hao Mütli Khümenbou 

1Bunyubou sen la ayingku habü tegükei lai yingkhoulabü? Jongaiashi, O 
Israel! 
2Mütshuongei sen khulimbo meimeijinei, Bunyubou sen la ayingku habü 
tegükei lai ong yingkhoulabü; 
3haidangaje haoeneibü khauang longbüa sen suian apan kikhoulabü. 
4Kho jiha deiei sen danglepan kikhoulabü, seneibü langkei thük ka shumang 
kouan kikhoulabü. 
5Kheijinei dei kaangbü sen thükto kouan kikhoulabü. 
6Bunyubou haübou yingshi, aoei haoeneibü hauhei ataknyinti! 
7Ausanbü shuongeibü sung ka au che tegü seneibü langkei satena; sung leilua 
hoba sen satena! 
8Seneibü thuibü Bunyuboueibü nyena kia, aoei mühsi kao kümbei. 

Nyensang Chia 126 

Senglitibü shanga Welaubü 

1Ladang Bunyubouei Zion langsenbü ka nyibou leingaikei, kün manglibü 
shuong phatko kikei. 
2Kheijinei nyibüei küneibü sembung shenan kikei; hoba chia laubüei küneibü 
lishang shenan kikei. Kheijinei phang yoa haoenei laukei, “Bunyubouei haoen 
shanga kümsilei yaang küma.” 
3Bunyubouei kün shanga kümsilei yaang küma; kün olinko kia. 
4O Bunyubou, thüngbü shuong nyibou sepeianyu, yungkük kabü shumang 
shuong tegü loutishi. 
5Aoyouei nyeksia wenda olinbüa latlabü. 
6Aoyouei wenlabü youli jungan haapbo hauda, hao nyibou olinbüei hao yoa 
youthep künan loulabü. 

Nyensang Chia 127 

Mühghaü Maisiyaang Sangbü 

1Bunyubouei chem kho adanglonga, kho chemdangbü shuong konga hüda; 
Bunyubouei sangnyu loman akilonga lombü shuong konga lomda. 
2Kan amlanga tongde pida, hoba aeibou phaian haksoda; hoba hükomangko 
mouenbü shausiyung wentek shauda. Aishanga kho tegü haoei hao to 
sanoubü la yepan kijinei kuda. 
3Chühashi shousi kho Bunyubou ka hapbü phetphan ki; hoba nyusema hek 
kho haoeibü pailetbü ki. 
4Sekbülakbü ika laujin tegü, heshoudanga bukkubü shousi shuong kho ki. 
5Müt aoei jembü laujin phot shenko ki hao olinbou. Ladang haoei haoeibü 
dangbou shuong to bakhüna shuokyolaje kheijinei hao ihimoulabü. 

Nyensang Chia 128 

Bunyubou to Ngühalebü Jongsak 

1Mütpem weko aoei Bunyubou to souhatda; aoei haoeibü lamnyua paida hao 
haübou. 
2Aishanga kaibü ikei kümenleienbü nyi shaulabü; no olinko kilabü hoba no 
naangmailabü. 
3Kaibü chem maanga kaibü yak kho mai hekbü semlüh long tegü kilabü; 
kaibü shousi shuong kaibü khümsok kaijembo oliv bulong tegü kilabü. 
4Chühashi, Bunyubou to souhatbü müt kho tegü kilabü. 
5Bunyubouei Zion ka no haükulabü, hoba kaibü salang sünga nyi Jerusalem 
mailayaangla chühshima! 
6Haü, nyi ka shisi shuong haplabü! Israel to sangmai kishima! 

Nyensang Chia 129 

Israeleibü Dangbou Khulimbo Welaubü 

1Ngo heshoudangka thama haoenei annebenko ngo khonsaktikei; tou Israel la 
lenashi. 

2“Ngo heshoudangka thama haoenei annebenko ngo khonsaktikei; lausikei 
haoenei ngo khulimbo thük ühüp. 
3Sekshapbü shuongei ngeibü taka shapbei; haoenei shapkung loubang 
kümbei. 
4Lausikei Bunyubou saopobü ki, amaibüeibü lüh haoei lipthetkuan ngo 
litikei.” 
5Haoen himoutiashi, Zion mangsenbü pendou. 
6Haoen chemdaka sang achingtoua yuian apbü tegü yeitishi; 
7laobouei youlatbüeibü ikmaang ashenda, ayingsi youthep haushaibü 
shuongeibü phak ashenda. 
8Ayingsi nyangko danbü shuongeikei haoen to, “Bunyuboueibü haülabü kan 
thüka kishi; Bunyuboueibü nyena künei kan haükuda,” dogo alaulabü. 

Nyensang Chia 130 

Thuibü Khambo Welaubü 

1O Bunyubou, maangpon haübou ka ngei ka to ngekda. 
2Bunyubou ngeibü ngüh ditshima; ngeibü subüjabü ngüha kaibü nou 
haangkushima. 
3Bunyubou, shedbü shabü nyi pakanchühkho laualonga; O Bunyubou, aoei 
loenla? 
4Lausikei ka to soumo hatlabü lele, ka to amai apbulabü kia. 
5Ngei Bunyubou shanga haiyeida, kü soushouei chüheida; hoba haoeibü 
ngüha ngei maanglemda. 
6Lombü shuongei lang ngela haiyeibü to aeibü, haü, lombü shuongei lang 
ngela haiyeibü to aeibou kü soushouei chüheida. 
7O Israel Bunyubou to maanglemashi! Aishanga Bunyubou to üeisanou ki; 
hoba hao to khümenbü apsileko kia. 
8Hobaje haoei Israel, haoeibü shedbü pendou ka angthetlabü. 

Nyensang Chia 131 

Eaaoa Maanglembü Welau 

1Bunyubou, kü maangpon yonglam liliko aki, ayingsi ngei mühto achühda; 
ayingsi ngei ngo lolo ayaangenda. Hobaje yongko maangpanglabü lele ngei 
akümda. 
2Maimaitham ngei ngeibü langkei sangsembo hoba ngüh üangko, nyueibü 
ikmaanga nasak hanbü che semesho kibü tegü ngeibü maangpon 
sangsemmeian kikei. 
3O Israel, ho jihsiphai ka hoba ponpen shanga Bunyubou to maanglemashi! 

Nyensang Chia 132 

Lembü Chem Sangbü 

1O Bunyubou, Dawid shanga haoeibü khonsak pendou damanchühshima. 
2Bunyubou to haoei lai theyolanyokei, hoba Jakobeibü Thükenbou Mühghaü 
to lai theletkei: 
3“Maimaitham ngeibü chem to ngo ütlabü, ayingsi ngeibü shena lengla ngo 
ohaulabü; 
4ngo ayeplabü ayingsi nyek amulabü, 
5 ngei Bunyubou shanga kaoen che, hoba Jakobeibü Thükenbou Mühghaü 
shanga lemshang che ühüpenku shongko.” 
6Ditashi, kho Efrataa kikei dogo künei ditkei, künei kho Jaar khongthua 
hapbei. 
7“Sen hao kishang to haukho, haoeibü younakshanga senei lembho.” 
8Meimeiashi, O Bunyubou, kaibü haksoshang to no hoba kaibü hau kibü 
ngühkhüm busen yoan. 
9Kaibü ungshedbou shuong ngühmaiei lamletiashi, kaibü saopobü shuong 
olinbüei uihintiashi. 
10No khangenbou Dawid laüa, nyi naangenko pienbou ka the tesepeima. 

11Bunyubouei Dawid to ngühmaia theyolanyoa, hao kho ka asepailabü: 
“Kaibü Choba setshang thüka kaibü mang ka bakbü che ngei phokulabü. 
12 Kaibü shousishuong ngeibü theyolanyobü, hoba ngeibü aukabü shuong 
laobou ngei lenla kho jungeikho laualonga; haoeneibü shousishuong kaibü 
Choba setshanga ponpen settilabü.” 
13Aishanga Bunyubouei Zion hao kishang yingla haoei kho mangsühkei. 
14“Ho ponpen shanga ngeibü haksoshang ki; khünei ngo kilabü aishanga kho 
ngei mangsühda. 
15Ngei haoeibü shausiyung hapshang apsileko haükulabü; saoeibü shalebü 
dan shaueiyungei senyühshemtilabü. 
16Saoeibü ungshedbü shuong toukei ngei khümenbüei lekulabü; hoba saoeibü 
saopobü shuongei olinbüei langh yaangbüei uihinlabü. 
17Haoen ngei Dawideibü lilabü che yeitilabü; ngei pienbü shanga ngei hantin 
che lamleakei. 
18Haoeibü dangbou shuong ngei himouei küpletlabü; lausikei hao to jembü 
Choba khun soneikanglabü.” 

Nyensang Chia 133 

Jaisinasi Sanou Sangbü 

1Chühashi, jaisinasi shuong liko thangjama kila lai maikei hoba 
maangamailabü ki! 
2Ho Aroneibü khua namsek onang naangbü khei, haoeibü kaushang wi thükto 
loukouan yanjungkoubü haoeibü neithon sühko yanletbü phatkei. 
3Ho Hermon shongha nindei Zion shonghshou thükto louyanbü phatkei! 
Aishanga khünei Bunyubouei haülabü ponpen langkei thonakiko sakkukei. 

Nyensang Chia 134 

Mühghaü Sangla Huiletbü 

1Kaiya, kanei Bunyubou sangashi, kan Bunyubou khangenbü shuong pendou, 
aoyou Bunyuboueibü chema nangnak loda. 

2Lemshanga kaneibü ik tuokashi, hoba Bunyubou sangashi! 
3Bunyubou müh si kao kümbouei, no Zion ka haükushima! 

Nyensang Chia 135 

Sangbü Chisichia 

1Bunyubou sangashi! Kanei Bunyubou nyen sangashi; hao sangashi, 
kan Bunyubou khangenbü shuong; 
2kan Bunyuboueibü khangenbü shuong, seneibü Mühghaüeibü chemsophanga 
lobü shuong. 
3Kanei Bunyubou sangashi, aishanga hao maibü ki; haoeibü nyensang chia 
lauashi; aishanga hao onoubü ki. 
4Aishanga haoei Jakob hao shangabü tegü, hoba Israel jembü nyaksinam tegü 
pienakei. 
5Aishanga Bunyubou yaangbü, hoba seneibü Bunyubou Mühghaü pendou 
thüka thükkabou ki dogo ngei ngekei. 
6Khuthüka yingsikei kaodaka yingsikei, deia hoba haübü pendoua 
Bunyubouei ai ong maangangda kho haoei kümda. 
7Kaodak thonbü ka haoei sangmei yeinak tuan angtida; langh shanga haoei 
langpon pontida; haoeibü thanshang ka haoei yei sungbatida. 
8Haoei Ijepbü shaang bukbü, müt hoba meisiau ham haitikei. 
9O Ijep, haoei ka jungto Farao thükto hoba hao khangenbü pendou thükto 
tetsida hoba seikümseilei hautikei. 
10Haoei phang juong ngüman yeptikei, hoba hau yaangbü Choba shuong 
haitikei. 
11Amorbü Choba Sihon, hoba Bashanbü Choba hoba Kanan Choba sangle 
pendou. 
12Hobaje haoen kaodak phetphanla shanga, haoeibü mütli Israel shanga 
phetphan che yingla kukei. 

13O Bunyubou, kaibü nyen ponpen kia, O Bunyubou, meten pendou 
onlangko, no damenbü ponpen kilabü. 
14Aishanga Bunyubouei jembü mütli la ngühmaanglanbü kulabü. 
15Phangshuongeibü heangsho shuong kho, müteibü ikei kümbü kümsilei hon 
hoba chandinam ki. 
16Haoen la sembung yemakei lausikei haoenei ngüh alauda; haoen la nyek 
yetakei lausikei haoenei ühüpda. 
17Haoen la nou yemakei, lausikei haoenei aditda; ayingsi haoeneibü 
sembunga hak ai aki. 
18Mütpem weko aoei haoen to maanglemlaje, aoyouei haoen kümbei haoen 
phatko yeilabü. 
19O Israel chemdang, kanei Bunyubou haükushi; O Aron chemdang, 
kanei Bunyubou haükushi. 
20O Levi chemdang, kan Bunyubou to hatbü shuong 
kanei Bunyubou sangashi. 
21Zion ka Bunyubou sangashi, hoba Jerusalema kibou sangashi. 
Kanei Bunyubou sangashi! 

Nyensang Chia 136 

Nyensangkubü Chia 

1O Bunyubou la nyensang kuashi, aishanga hao maibü ki; aishanga haoeibü 
üeisanou ponpen kida. 
2O mühghaü shuong thüka Mühghaü la nyensang kuashi, aishanga haoeibü 
üeisanou ponpen kida. 
3O Bunyubou shuong yoa Bunyubou la nyensang kuashi, aishanga haoeibü 
üeisanou ponpen kida. 
4Aoei seikümseilei yaangbü hao mütpemei kümda, hao sangashi, aishanga 
haoeibü üeisanou ponpen kida. 

5Aoei songeidoei müh shuong kümbei hao sangashi, aishanga haoeibü 
üeisanou ponpen kida. 
6Aoei yungnyua kaodak imlo iman kümbei hao sangashi, aishanga haoeibü 
üeisanou ponpen kida. 
7Aoei ngesakbü yaangbü kümbei hao la nyensang kuashi, aishanga haoeibü 
üeisanou ponpen kida. 
8Chaloua chanyuei songdakla, aishanga haoeibü üeisanou ponpen kida. 
9Nangnak litnyu hoba khanshoulitshou shuongei songdakla, aishanga haoeibü 
üeisanou ponpen kida. 
10Aoei Ijepbüeibü jayangshou haitikei, aishanga haoeibü üeisanou ponpen 
kida. 
11Haoei haoen yoka Israel leiyenkei, aishanga haoeibü üeisanou ponpen kida; 
12sekokbü ikei hoba phak shingbüei; aishanga haoeibü üeisanou ponpen kida. 
13Saklangbü yungnyu janyintibou la nyensang kuashi, aishanga haoeibü 
üeisanou ponpen kida; 
14hoba kho maang ka Israelbü dantikei, aishanga haoeibü üeisanou ponpen 
kida. 
15Lausikei haoei saklangbü yungnyua Farao si haoeibü lakjaibü shuong 
shemettikei, aishanga haoeibü üeisanou ponpen kida. 
16Aoei jembü mütli phetsen danko leikei hao la nyensang kuashi, aishanga 
haoeibü üeisanou ponpen kida. 
17Aoei Choba yaangbü shuong haitikei hao la nyensang kuashi, aishanga 
haoeibü üeisanou ponpen kida; 
18hoba nyenshen Choba shuong haitikei, aishanga haoeibü üeisanou ponpen 
kida. 
19Amorbü Choba Sihon, aishanga haoeibü üeisanou ponpen kida; 
20hoba Bashanbü Choba Og, aishanga haoeibü üeisanou ponpen kida; 

21hoba haoeneibü kaodak phetphan la kukei; aishanga haoeibü üeisanou 
ponpen kida; 
22khei hao khangenbü Israel shanga phet kukei, aishanga haoeibü üeisanou 
ponpen kida. 
23Aoei sen naklepbü thua kijinei sen damenkei; aishanga haoeibü üeisanou 
ponpen kida; 
24hoba seneibü dangbou shuong ka sen khümenkei, aishanga haoeibü 
üeisanou ponpen kida. 
25Haoei langkei kibü pendou la shausiyung kuda; aishanga haoeibü üeisanou 
ponpen kida. 
26O khuthükbü Mühghaü la nyensang kuashi, aishanga haoeibü üeisanou 
ponpen kida. 

Nyensang Chia 137 

Israel Langsenbüa Haapyobü 

1Ladang künei Zion damenkei, Babilon shumang nyangko kün setkei, haü, 
kün haapbei. 
2Willo bulong yoa küneibü kongkin antian phokei. 
3Aishanga khünei haoenei kün to chia laula phekei, hoba kün shieikoebüei 
kün to, “Olinyoshi” dogo, hoba “Kün la Zion chia lauan lenbü,” dogo laukei. 
4Küksithang kaoa künei ailai Bunyuboueibü chia lauenla? 
5O Jerusalem, ngei no maan apalonga, ngeibü mae ik kongkin alauenlabü lele 
thoptishi. 
6Ngei no adamenlonga; ngei Jerusalem ngeibü olinbü thükkabou to khaibou 
dogo adamlonga; ngeibü lishang ngeibü ngeia thiptiashi! 
7O Bunyubou, Edom shousi shuong khulimbo, Jerusalem tuongbü chaloua 
aoyouei, “Ho chemshang lemailela apashi,” dogo laukei kho damenashi. 

8O Babilon nouyangshou, no lusaklabü; nyi kün to kümbü tegü aoei ka to 
jungeilaje hao olinbou; 
9aoei kaibü hanbü shuong soan sunglaje, hoba laanga phetetilaje hao olinbou. 

Nyensang Chia 138 

Nyensangkubü Welau 

1Ngeibü maangpon khümboei ngei ka la nyensang kulabü; Mühghaü shuong 
thüka ngei kaibü nyensang laulabü. 
2Ngei kaibü saopobü lembü chem ae yeian lemlabü, hoba kaibü üeisanou 
hoba no tükdebü shanga ngei ka la nyensang kulabü; aishanga nyi pendou to 
kaibü nyen si kaibü ngüh yaangenbou yeitikei. 
3Ngei ka to ngabü chaloua nyi kü to jongeikei; nyi ngeibü soushou la hau 
kuko thungeikei. 
4Kaodakbü Choba pendouei ka la nyensang kulabü, O Bunyubou; aishanga 
haoenei kaibü sembung ka ngüh dida. 
5Haü, haoenei Bunyuboueibü lamnyu shuong shanga chia laulabü; 
aishanga Bunyubou soneikangbü yaang ki. 
6Aishanga Bunyubou thükkaboua kiasikei, khei yingsikei haoei phanga kibü 
shuong pakan jinda; lausikei haoei saabü ka yonglamlilibü ngeda. 
7Ngo khonsaka paiasikei nyi ngo khümetangetda; ngeibü dangbou shuong 
khauang longbü naklepbo nyi kaibü ik shingda; hoba kaibü mae ikei ngo 
khümenda. 
8Bunyubouei ngeibü lamthen lamleikulabü; Kaibü üeisanou, O Bunyubou, 
ponpen kida; kaibü ikei hatbü kümsilei nyi alitida. 

Nyensang Chia 139 

Mühghaüei Ngejeman Thounoubü 

1O Bunyubou, nyi ngo takteia hoba nyi ngo ngekei. 
2Ngo setjinei hoba ngo lojinei nyi ngekei; tou ka jaüan ngeibü dambü nyi 
ditenda. 

3Nyi ngeibü lam hoba ngo lengan kishang, hoba ngeibü lamnyu pendou 
ngejeman ki. 
4 Aishanga ngeibü lishanga ngüh che ongkei, O Bunyubou, nyi angebü aikei 
aki. 
5No kü phainei hoba thedanga kia; hoba kaibü ikei nyi kü to thanglepda. 
6Ho tegübü songsido kü shanga yongko maangpanglabü, ho yongko suokkei, 
ho ngei jembou aying. 
7Ka soushou ka ngo laeto satla? ayingsi ka jungka ngo laeto haula? 
8Ngo müh aeto angsi no khünei kia; ngei shen Sheola kümalonga khüneikei 
no kia. 
9Ngo ngeyang kaak yeman, hoba yungnyu peiko hauan kiasikei; 
10khei khüneikei kaibü ikei ngo leilabü, hoba kaibü mae ikei ngo hatleplabü. 
11Maimaitham nakthühei ngo küpleplabü dogo ngei laua longa, kheijinei 
nangnak kho ngo kaijembo ngesak yeilabü. 
12Nakthüheikei kaka huan akienda, lausikei nangnak changea tegü ngesakda; 
nakthüh si ngesak ka thedanga jetei ki. 
13Aishanga nyi ngo maangkaboua kümbei, nyusema thama nyi ngo kümbei. 
14Ngei ka la nyensang kulabü; aishanga ngo hatlamoklabü che hoba 
maangpanglabü che kümakei, kaibü kümsilei shuong maangpanglabü; hoba 
kho ngeibü soushouei tükde maisho ngekei. 
15Ladang ngo huphanga küman kikei, hoba kaodak maangkabouthama 
yaüenkei, ka ka ngeibü mang huan aki. 
16Kaibü nyekei ngo abenasoubü langkei hapbei; kü shanga lamlekubü chalou 
shuong, toukei khübü kho che ongkei akijinei; kaibü lea khübü pendou kikei. 
17Tokei kü la kaibü dambü shuong lai namsek ki, O Mühghaü! khübü pendou 
kho lai yaangkei! 

18Ngei khübü kho weanchühko laua tegükei, khübü kho phetsen tokei 
juongbou ki; ladang ngo pilaje ngo tokei ka yoa kia. 
19Maimaitham nyi amaibü haitilabü, O Mühghaü! Hibü kü ka bangashi, kan 
sii yungmang sühbü mütshuong! 
20 Aishanga haoenei no khulimbo amaiko laueida; hoba kaibü dangbou 
shuongei kaibü nyen amlanga laueida. 
21O Bunyubou, ka to mangsenbü shuong ngei amangsenda lo? hoba no 
khulimbo longbü to ngo ngangko aki lo? 
22Tükdebü mangsenbüei ngei haoen mangsenda; haoen ngeibü dangbou dogo 
ngei lolo weeida. 
23O Mühghaü, kü to lamashi hoba ngeibü maangpon ngeshima; ngo takteiashi 
hoba ngeibü dambü ngeshima. 
24Hobaje kü to lamnyu amaibü denche kialonga chühshima; hoba ponpen 
thon akibü lamnyua ngo leikaima. 

Nyensang Chia 140 

Püetla Shanga Welaubü 

1O Bunyubou, müt amaibü ka ngo püetshi; sekbülakbü müt ka ngo 
khümenshima. 
2Aoyouei jembü maangpona huon amaibü takda; athakko haoenei haoen lolo 
oyophetyo shanga liko yoshaida. 
3Pinyu tegü haoenei haoeneibü hauh uda; pinyueibü kom haoeneibü 
sembunga kia. 
4O Bunyubou, amaibü ik ka ngo khümenan phoshi; sekbülakbü müt ka 
khümenshima; aoyouei ngeibü younak khokan apbula huon lamda. 
5Lilisesebüei kü shanga sung hoba lühmong huphanga sankuda; haoenei 
lamjia sung sankuakei; haoenei kü shanga tak sankuakei. 
6Ngei Bunyubou to laukei, “No ngeibü Mühghaü.” Ngeibü saopobü ngüha 
nou haangkushi, O Bunyubou. 

7O Mühghaü Bunyubou, ngeibü khümenbü shanga hau; lasona nyi ngeibü 
khu thanglepbuda. 
8O Bunyubou, amaibüei maangdakbü tesakkuma; khei haoen yonglamsi 
amaibula, haoeneibü huonsiyou thüksimin tehüptima. 
9Aoyouei ngo küplepda haoeneibü khu tengekti; haoen jembü sembung 
amaibüei haoen küpleptishima. 
10 Haoen thükto wankak yasebü attikushi, haoen wan to jinkushi. Haoen 
nyibou alongenlabü lele püngkhün haübüa jinkushi. 
11Amaibü laubü shuong kaodaka loshang akilabü. 
12Ngei ngekei wailetbü shuong shanga, hoba shalebüeibü janbü kümsilei 
shanga Bunyubou lokulabü. 
13Maimaitham ngühmaanglanbüei tükde ka la nyensang kulabü; maanglanbü 
ka thedanga kilabü. 

Nyensang Chia 141 

Chasem Welau 

1Bunyubou, ngei ka to ngekda, kü jungto hali kaiya; ladang ngei ka to 
ngalaje, ngeibü ngüh to nou haangbüma. 
2Ponlem tegü ngeibü welau chasem haitibü lembü tegü, ngei ik tuokbü ka 
junga lousühtishima. 
3O Bunyubou, ngeibü sembung thüka lombou che phokushi; ngeibü 
sembungkhop koukhün lombüma. 
4Mütshuong aoyouei shedbü kümda, haoeneibü amaibü kümaleia ayolabü 
lele, nyi ngeibü maangpon amaibü aeto teyeitima; hoba kü la haoeneibü 
shausiyung amaibü teshautima. 
5 Saopobü mütei kü to ngektishi, kho sanoubü kümsilei che yinglabü; hoba 
haoei kü to hakalonga kho khua onang tegü kilabü; ngeibü khuei kho 
asungletko tekiti. Khei yingasikei amaibü daneibü kümsilei khulimbo ngeibü 
welau ananglabü. 

6Ladang haoeneibü songdakbü shuong laang laak ka phetettilaje, kheijinei 
haoenei ngeibü ngühshuong sungletlabü; aishanga khübü kho teiakei. 
7Kaoa bu phetnyinbü tegü, haoeneibü lo Sheola netla yeilabü. 
8Aishanga ngeibü nyek ka aenei kia, O Bunyubou Mühghaü; ka to ngei 
maanglemda; ngeibü soushou tenangletma. 
9Kü shanga sung sankubü ka hoba amaibü kümbü maangkabou ka ngo 
khümenshima. 
10Ngo satenjinei haoenje jembü tin to attishi. 

Nyensang Chia 142 

Thuibü Khambü Welau 

1Bunyubou to ngeibü ngühlangei ngei ngekda; ngei Bunyubou to ngüh 
yaangbüei sudajada. 
2Ngei hao thedanga maang ühaibü lenda; ngei hao thedanga ngei ngeibü 
khonsak lenda. 
3Ladang ngeibü soushou semthetda nyi ngeibü lamnyu ngeda, ngo pailabü 
lamnyua haoenei tin sanan phokuda. 
4Ngeibü mae aeto chühsi, chühashi, ngo ngebü müt ao aki; ngo satenshang 
aki hoba aoeikei kü langkei shanga adambuda. 
5Ngei ka to ngekkei, O Bunyubou, ngei laukei, “No ngo satenshang, langkeia 
no ngeibü phejan ki.” 
6Ngei ngekbüa maanghaishima, aishanga ngo aeibou nakan yantiakei; ngo 
shieikoebü shuong ka ngo khümenashi, aishanga kütoje haoen hau kibou. 
7Kaibü nyena nyensang kuenlabü lele, kü soushou thüngshang ka 
leiyenshima; saopobü shuongei ngo kaileplabü; aishanga nyi kü to soukoaoko 
jungeilabü. 

Nyensang Chia 143 

Thuibü Khambü Welau 

1Ngeibü welaubü ditshi, O Bunyubou; saopobüa nou haangbüma; kaibü 
maanglemenbüa hoba kaibü saopobüa kü to jongaishima. 
2No khangenbou to mat tejemma, aishanga ka junga langkei kibü aokei mat 
amailabü. 
3Aishanga dangbouei ngeibü soushou shieikoekei; haoei ngeibü langkei kaoa 
sühko louyenan ngümbei. Aoyou haian lounyu kikei, khübü tegü, haoenei 
ngo nakthüh phanga phokukei. 
4Hibü ngeibü soushou maangaenei semthetda; ngeibü maangpon maanga 
yuia. 
5Shangiedbü chalou shuong ngei damenda; nyi kümbü pendou shanga ngei 
damanchühda. 
6Ngei ka jungto ngeibü ik tuokda, kaolinei tegü ngeibü soushouei ka shanga 
deilada. 
7Kü to jongaila panteishima, Bunyubou! ngeibü soushou semthetda. Kü 
thedang ka kaibü the tehuma; khei ayinglonga yemkhün to atbü dan phatko 
ngo kilabü. 
8Ngeyang kaibü üeisanou kü la dittiashi; aishanga ngei ka to mailemda. Ngo 
ainei paijan kü la ngetishima; aishanga ngei subüjabü ka jungto louda. 
9Ngeibü dangbou shuong ka, O Bunyubou, ngo khümenshima; ngo hutila ngo 
ka jungto satjung louda. 
10Nyi maangangbü kümla kü la lenbüma, aishanga no ngeibü Mühghaü ki; 
kaibü soushou maibüei pholi lama ngo leitishima. 
11Kaibü nyen laüa, O Bunyubou, ngeibü langkei khümenshima; kaibü 
saopobüei ngeibü soushou khonsak ka leiyenshima! 
12Hobaje kaibü üeisanouei ngeibü dangbou shuong wapan apshima, hoba 
ngeibü soushou khonsaktibü pendou mautishi; aishanga ngo kaibü 
khangenbou ki. 

Nyensang Chia 144 

Thüksimin shanga Chobaei Mühghaü Nyen Sangbü 

1Bunyubou, ngeibü laang haübou yingshi; aoei lason shanga ngeibü ik, hoba 
wapyola shanga ngeibü ikjishou jungeida. 
2Ngeibü Mühghaü, hoba ngeibü lapheishon; ngeibü hau kibü laangchem hoba 
ngo khümenbou; ngeibü aih hoba hao to ngei satenshang lamda. Haoei kü 
phanga kibü phangshuong nakan yantikei. 
3Bunyubou, nyi khunakshousi ngelabü lele ai ki? ayingsi nyi müteibü shou 
weeilabü lele ai ki? 
4Müt kho hak che ong phatko kia; haoeibü chalou shuong kho, shoongjung 
satbü yeme che phatko kia. 
5O Bunyubou, kaibü müh shuong khüpetashi hoba kaiyena; shongh shuong to 
meitiashi, hoba haoen wankhük anglabü. 
6Langpon pontiashi hoba haoen lintiashi; kaibü laujin kipashi, hoba haoen 
pheilangeitiashi. 
7Thükae ka kaibü ik yantiashi, dei yaangbü ka; küksithang ik ka ngo 
senetashi hoba ngo püetashi. 
8Haoenei sembungei amlang lauda, hoba haoeneibü mae ik lepbülangbü ik ki. 
9O Mühghaü, ngei ka la chia haanbü che laukulabü; haulüh an thonbü 
tuokjinei ngei ka la nyensang chia laukulabü. 
10Choba la thükbü kubü kho hao ki, haoei hao khangenbou Dawid leilulabü 
ka khümenda. 
11Küksithang shuong ik ka ngo senetashi, hoba ngo püetshi; aishanga 
haoeneibü sembungei amlang lauda, hoba haoeneibü mae ik lepbülangbü ik 
ki. 
12Küneibü bousu shousi shuong haoen heshoua lakenbü bu phatko, küneibü 
nouyangshousi shuong Chobaeibü chem hangentibü khamthung phatko 
yeitishi. 

13Buhekdeihek den juongei küneibü bung shentishi; küneibü sanlon yama 
hajar longtishima. 
14Küneibü shatsinam shia künjinei suan üptiko haatiyaangtishi. küneibü 
khonga oyolemen maangto shatbü ngühlang tekiti! 
15Kho tegü haülabü hapbü shuong haübou; laobou mütlieibü 
Mühghäu Bunyubou ki khoei haüa! 

Nyensang Chia 145 

Nyensangbü Chia 

1Ngei no yaangentilabü, O Bunyubou, Mühghaü, hoba Choba; ngei ka nyen 
ponpen thonsithak akiko sanglabü. 
2Chalou angbou ngei no haükulabü; hoba ngei ka nyen ponpen thonsithak 
akiko sanglabü. 
3Bunyubou kho yaangbü ki hoba aeibou sanglabü ki; hoba hao yaangbü kho 
thon aki. 
4Kaibü kümsilei shuong meten phaia metenei sanglabü; hoba kaibü kümsilei 
yaangbü ngetilabü. 
5Kaibü soneikangbü soumo yaangbü kaibü nyenhang shanga, hoba kaibü 
maangpanglabü kümsilei shuong ngei daman chühlabü. 
6Hobaje mütshuongei kaibü maangpanglabü kümsilei kümbü hau shanga 
laueilabü; hoba no yaangenbü ngetilabü. 
7Haoenei nyi aeibou maibü nyensang lauyolabü. 
8Bunyubou kho onou hoba üeisanou ki; khauangla aso hoba üeisanou yaang 
ki. 
9Bunyubouei pendou to maida, hoba haoeibü üeisanou haoeibü kümsilei 
pendou thüka kia. 
10Kaibü kümsilei pendouei ka la nyensang kulabü, O Bunyubou, hoba kaibü 
saopobü shuongei no haukulabü. 

11Haoenei kaibü sangle soneikangbü shanga laulabü, hoba kaibü sei shanga 
laulabü. 
12Haoeibü kümsilei yaangbü khunakshousi shuong la ngetilabü, hoba haoeibü 
sangle soumo yaangbü soneikangbü shanga ngetilabü. 
13Kaibü sangle ponpen thon akibü Choba sangle ki, hoba kaibü songdak 
sangle meten pendou onlangko ki. 
14Aoyou tuongda pendou Bunyubouei tonenda, hoba khüpetan kibü pendou 
haoei senan lotida. 
15Pendouei ka to nyek shean chühda, hoba jih tükdebüa nyi haoen la 
shausiyung kuda. 
16Nyi jembü ik sengda, hoba langkei kibü wekoei maangdakbü nyi 
senyühshemtida. 
17Bunyubou hao jembü lam pendoua ngühmai ki; hoba haoeibü kümsilei 
pendoua onouda. 
18Aoyouei Bunyubou to ngada haoen pendou to hao nyangko kia; 
maimaitham aoyouei ngada pendou to hao nyangko kia. 
19Aoyouei hao to soumo hatda haoen maangdakbü haoei haüthüktikulabü; 
haoei tokei haoenei ngekbü ditlabü hoba haoen khümenlabü. 
20Aoyou haoei sanouda haoen pendou Bunyubouei bamlepda; lausikei amaibü 
pendou maulabü. 
21Kü sembungei Bunyubou nyensang laulabü; hoba khunakshousi pendouei 
haoeibü saopobü nyen ponpen thon akiko haükushi. 

Nyensang Chia 146 

Khümenbü Mühghaü Sangbü 

1Bunyubou sangashi! Bunyubou sangashi, O kü soushou. 
2Ngo langkei kijinei ngei no sanglabü, ngei ngeibü Mühghaü to ngo langkei 
kijinei nyensang chia laulabü. 

3Kongnyubou to ayingsi müteibü shou aotokei no püetlabü hau aki, kanei hao 
to maang telem. 
4Ladang haoen hak thonlaje, khünyet haoen thamngu to ngaida; kho 
jihatham haoeneibü kümthen thonshang che to louda. 
5Aoei jembü thuibü shanga Jakob Mühghaü ki, aoeibü 
maanglem Bunyubou haoeibü Mühghaü to ki, hao olinbou. 
6Aoei müh si kao kümbei, yungnyu hoba khünei kibü pendou; aoeibü 
maanglemenbü ponpen kida. 
7Aoei naklepbü la ngühmai kuda, aoei mühbünoubü la shausiyung kuda; 
Bunyubouei thüngbü shuong litida. 
8Bunyubouei nyekthubü shuong nyek ipbuda; aoyou khüpetan ki 
haoen Bunyubouei phonda, Bunyubouei saopobü shuong to sanouda. 
9Bunyubouei yenbou shuong lomda; haoei bou akibü hoba latnyu tonenda; 
lausikei amaibüeibü lamnyu haoei sepeisaitida. 
10Bunyubouei ponpen songdaklabü. O Zion, ka Mühghaüei meten pendou 
onlangko songdaklabü. Kanei Bunyubou sangashi! 

Nyensang Chia 147 

Thükenbou Mühghaü Sangbü 

1Kanei Bunyubou sangashi! Aishanga seneibü Mühghaü to nyensang chia 
laula maikei; aishanga hao üeisanou ki, nyensang chia kho hao to papbü ki. 
2Bunyubouei Jerusalem phonan dangda, haoei nangletan kibü Israel 
leishaida. 
3Haoei maangpon leilubü maitida, hoba haoeneibü mou khühkuda. 
4Haoei khanshoulitshou weda; Haoei haoen pendou la nyen kuda. 
5Seneibü Bunyubou yaangenbü ki, hoba seisihau yaang kia. 
6Bunyubouei naklepbü tonenda, haoei amaibü kao to yantida. 

7Bunyubou la nyensang kuko chia lauashi; Kongkinei seneibü Mühghaü to 
chia lauashi. 
8Aoei sangmei yuklepbuda, aoei kaodak to lang yantida; aoei shongha sang 
yemtida. 
9Haoei meisiau la shausiyung kuda, hoba aulu shoushou la haoen wiyojinei 
shausiyung okda. 
10Wapyobü kolieibü haua hao aolinda, maangkangbü sepai hau to hao 
aolinda. 
11Bunyubouei hao to soumo hatbü shuong to haoeibü sanoudambü maanglem 
kibü shuong to olinda. 
12Bunyubou sangashi, O Jerusalem! Kaibü Mühghaü sangashi, O Zion! 
13Aishanga haoei kaibü bakhün thangtet hau kitikei; haoei kaibü shousi 
shuong ka la haükukei. 
14Kaibü leilanga haoei sangmai kümda, haoei no youshou maibouei 
senyühshemtida. 
15Kaodak thükto haoei sakkubü hautida; haoeibü ngüh panteiko hauda. 
16Wi tegü haoei ninlaang kuda, tap tegü haoei tapnin phinkuda. 
17Wentek onbü tegü senlaang attikuda; aoei haoeibü ninlenbü thedanga 
loenda? 
18Haoei ngühkhüm kuda hoba haoen tühnyintida; haoei haoeibü yei souan 
litida hoba dei koutida. 
19Haoei haoeibü ngüh Jakob la hoba haoeibü sakkubü ngühkhüm hoba 
haoeibü matjem Israel la lenda. 
20Ai phang tokei haoei kho tegü aküm; hoba haoeibü matjem shanga haoenei 
khübü kho angekei. Kanei Bunyubou sangashi. 

Nyensang Chia 148 

Mühnyu Kaonyuei Mühghaü Nyensangla Huiletbü 

1Kanei Bunyubou sangashi! Mühshuong ka kanei Bunyubou sangashi; 
thükaenei kibü danei hao nyen sangashi. 
2Kanei hao sangashi haoeibü hangangbü pendou; kanei hao sangashi, haoeibü 
lakjaibü dan pendou. 
3Kanei hao sangashi, chanyu si litnyu; hao sangashi, kan ngesakbü 
khanshoulitshou shuong. 
4Hao sangashi, kan müh shuong thüka müh, hoba mühshuong thüka kibü 
yungnyu shuong. 
5Haoenei Bunyubou nyen sangtiashi, aishanga haoei sakkukei hoba haoen 
pakenkei; haoei ngühkhüm che kümbei laobou adanlabü. 
6Haoei tokei haoen ponpen shanga kümbei, haoei ngühkhüm che kümbei 
laobou adanlabü. 
7Kaodak ka Bunyubou sangashi, kan dragon shuong hoba haübü pendou. 
8Langpon si senlaang, ninthu hoba deihak, yeithuyeinak, haoeibü ngüh 
haüthüktiko sangashi. 
9Thükkabou hoba kaonop pendouei, Buhek hekbü bulong shuong hoba cedar 
bulong pendou; 
10meisiau hoba samkeisamuk pendou, paibü yangsikok hoba seengeibü 
ausiyuk shuong. 
11Kaodak Choba shuong hoba müt pendou leiyeibü shuong hoba kaodak 
matjembü pendou; 
12heshou shuong hoba medei shuong ham, baushi hoba nashousi. 
13Haoen la Bunyubou sangtiashi, aishanga hao nyen lansan yaangenan ki; 
haoeibü soneikangbü kaodaka müh thüka kia. 
14Haoei jembü mütlieibü laang tonenan ki, nyensang kho hao saopobü 
shuong pendou shanga kia; khei Israel shousi shuong, hao nyangko kibü 
mütli che. Kanei Bunyubou sangashi! 

Nyensang Chia 149 

Nyensangbü Chia 

1Kanei Bunyubou sangashi! Bunyubou la chia haanbü laukuashi; hoba 
saopobü shuong kamsheibüa hao nyensangbü lauashi. 
2Israelei hao kümbou to olin angtiashi; Zion shousishuong haoeneibü Choba 
to olinko kitishi. 
3Saibülakbüa haoenei hao nyen sangtiashi; haoenei hao to sen si kongkinei 
nyensang chia lautiashi. 
4Aishanga Bunyubouei jembü mütli to olinda; haoei eaaoabü thükbüei he 
maitida. 
5Saopobü shuongei soneikangbüa olinyoashi; haoenei olinbüei haoeneibü 
yepshanga chia lautishi. 
6Haoeneibü sembunga Mühghaü nyensangbü yaangbü kitishi; hoba jijiham 
akbü in haoeneibü ika kitishi; 
7phangshuong thüka phok lamtila, hoba mütshuong shieinangeitila; 
8haoeneibü Choba shuong namlühei khühtila, hoba haoeneibü yaangenbü 
shuong namlühei khühtila; 
9hoba haoen thüka Mühghaü matjem doan kibü tegü kümlabü. Ho nyenhang 
haoeibü saopobü pendouei kia. Kanei Bunyubou sangashi! 

Nyensang Chia 150 

Bunyubou Sangashi! 

1Kanei Bunyubou sangashi! Haoeibü lemshanga Mühghaü sangashi; müh si 
kao kanglanga haoeibü sei shanga nyen sangashi. 
2Haoeibü hau yaangbü kümsilei shanga hao sangashi. Hao aeibou yaangbü 
shanga hao sangashi. 
3Teklaang ngühei hao sangashi, kongkinei hao sangashi. 
4Sen kangbü hoba saibülakbüei hao sangashi; haulüh hoba pithungei hao 
sangashi. 

5Thüngdou langhlangbüei hao sangashi, thüngdou kakyobüei hao sangashi. 
6Langhlangko ngüh longbü ajanjan pendouei hao sangashi! 
Kanei Bunyubou sangashi! 

Tetentanbü 

Tetentanbü 1 

Tetentanbü Mu 

1Israel Choba, Dawid shou Solomon tetentanbü. 
2Hanei kibü tetentanbü ngühshuong khoei, songsido songlen maibü hoba 
ditenko laubü ngühtet haübü shenla ngela ka to thuilabü, 
3khübüei no lai sangkodoko maanglan, ngühmai hoba hinseibüa kila lenla 
thüklabü, 
4khübüei asangadobü shuong sangtidotila hoba mütao shuong hapbü ngebüa 
lai haati yaangtila lenla thüklabü. 
5Khübü tetentanbü khoei songsido kibü shuonglakei hapbü ngebü jinyokula 
thükkei, hoba weendoenbü shuongkei lam leilabü, 
6hibü khübüei tetenbü huphang ngühtet shuong hoba songbüdobü shuongei 
phenyembü longtibü haoenei ditentila thüklabü. 

Mütao shuong to Songlenbü 

7Bunyubou to soumo hatbü kho songsido khangshang, lausikei soungouabü 
mütshuongei hapbüngebü hoba songlen mangsenda. 
8Küshou, kanyu si kabouei songlenbü ngüha leashi. 
9Haoeneibü songlenei kaibü thechüh maiboula yeibüei kaibü khua khun 
ayingsi kaibü ngüma chisiyakei jantibü phatko kilabü. 
10Kü shou, ladang shabü mütshuongei no takteilaje nyi ngüha tele. 
11Tetlabüei haoenei hai lauda, “Kaiya, senei müt at haitila lambho, senei ai 
ashedbü müt at louyola lapbho. 
12Heeei tegü senei haoen pemtolo suiakho, hoba püngkhün to atbü shuong 
phatko, 
13senei namsek peisilei pendou haplabü, hoba soletbü peisileiei seneibü chem 
shenlabü. 

14Kaiya, hoba kün yoa yoshi, hoba künei kokbü nama hamashi.” 
15Kü shou, kho tegübü mütshuong yoto tohau, haoeneibü lam ka kukashi. 
16Haoenei amaibü akümshongko haisühla athükda; haoenei ponpen sii angtila 
ong lamlean kia. 
17Au sanla haujinei auei hapbo sung sanbü kho ku aki. 
18Kho tegü mütei jembü minngaila sung sanda, haoen jembü langkei shanga 
la thoda. 
19Soshau soyungbouei ponpendou soshau soyungbou langkei lamda, kho tegü 
ik shatbü müteibü langkeia haüthükda. 

Songsihonei Ngada 

20Ditshi! Songeihonei khongnyua hoba namyakshanga ngekko ngada. 
21Sangnyu bakhün laobou ka mütshuong louda khünei ngekda. 
22Kan ngoubü shuong! kan lalokche ngouan kimangsühda? hoba nyikubü 
shuongei hapbü ngebü to nyikubüa lalokche olinla? kanei hapbü ngebü 
mangsenda. 
23Kanei ngei hakbü to ditshi; ngei kan la thungei jangeibü maibü kulabü hoba 
ngeibü songsido kan to janyolabü. 
24Ngei kan loula huiko ngasi kanei aditku, kanei kü to maang atak. 
25Hobaje kanei ngeibü songlen ponpen wela ale, hoba ngei kan tangtikubü 
lemang asüh. 
26Hibü kan thushed to atjinei ngei thükto nyikulabü, hoba tokei kan jungto 
hatbümokbü loujinei ngei kan la nyikulabü. 
27Ladang kan jungto yeithuyeinak hoba yeishik thushed khonsak yaang 
loulaje; 
28kheijinei kanei ngo ngalabü, lausikei ngei ajongailabü; kanei ngo 
maangtakko lamlabü lausikei kanei ngo ühüplabü. 

29Aishanga kanei songsido mangsenkei hoba hanghangkoBunyubou to ngüha 
ale. 
30Kanei ngeibü songlen ladangkei lemang asüh hoba ngei tangtikubü che 
ongkei maangkuko asunglet. 
31Hibü kanei kümenbü hek kanei shaulabü hoba kan jembü kümeileiei 
shatlabü. 
32Aishanga songlanbü shuong haoenei songsido asungletbüei haida, hoba 
ngoubüloubü shuong asangadoko helelea kibü khoei maulabü. 
33Lausikei aoyouei kü to nou haangkulaje püetshang haplabü hoba hatlabü 
aikei akiko ongatham kilabü. 

Tetentanbü 2 

Songsihoneibü Pailetbü 

1Kü shou, nyi ngeibü ngüh hoba ngeibü ngühkhüm shuong sungletan ka 
maangpona thanan phoalonga, 
2songbüdobü ngüh ditshi, hoba ho ditenla haujemshi. 
3Haü, nyi ditenbü shanga suajaalonga, hoba nyi ditenshuokenbü shanga 
ngekalonga, 
4nyi ho chandinam tegü ayingsi huan kibü nyaksinam tegü kaangkosekko 
lamjan. 
5Khei yingsi ong nyiBunyubou to souhatbü hoba Mühghaü shanga ditenbüa 
thüksimin haplabü. 
6Bunyubouei songsihon kuda, hao ka hapbü ngebü ditenbü louda. 
7Haoei saopobü si maang tangbü shuong püet angetda hoba thükbü kuda. 
8Haoei mü to maibü mütshuong püetda hoba hao la khümbo kubü shuong 
kapda. 
9Kheijinei nyi saopobü si ngühmai hoba tangbü janbü lamnyu maibü pendou 
ditenlabü. 

10Aishanga songnge donge ka maangpon to atlabü, hoba kaibü songsido 
kaibü soushou shanga senyühshembo kilabü. 
11Kaibü diten shuokenbü hoba ditenbüei no lomlabü, 
12hoba amaibü lamnyu ka mütshuongei kakhu limbo laubü ka no püetlabü; 
13 aoyouei shabü nakthüh lama paila saopobü apyoda; 
14aoei amaibü kümbüa maangamaida hoba khüpbülangbüa maangdakda, 
15aoyoueibü lamnyu nongnong saisai ki hoba maanglemenbü aki, khübü 
mütshuong ka püetlabü. 
16Hoei no, asangalansao aoei ngüh teibüei suletla haujemda. 
17Yaksa aoei Mühghaü nyena jembü lao to thebülanbü maan- apan mailem 
akiko ki kho ka püetlabü, 
18aishanga saoeibü chem haishang to leida, hoba thito haubü kho haibü 
yemkao. 
19Sao jungto haubü aokei sepeinyu alongeida. Hao ladangkei langkei lam aeto 
sepeinyu alongeida. 
20Hibü nyi müt maibü tetsida lean saopobü langkei che kijan. 
21Saopobü si maang tangbü mütshuong kaonyu khonei kilabü. 
22Lausikei Mühghaüei müt amaibü kaonyek ka wapan aplabü hoba lulimbü 
shuong busidei tegü li ka pheian aplabü. 

Tetentanbü 3 

Mütao shuong to Songlenbü 

1Kü shou, ngeibü songlen tema, lausi ngeibü ngühkhüm shuong ka 
maangpona phoashi. 
2Ngeibü songlenei no salangko haangkhu ontilabü hoba no naangmailabü. 
3Sanoubü si maanglemenbüei no tüpyotima; khübü kho kaibü ngüma yakashi; 
khübü kho kaibü maangpona doan phoashi. 
4Nyi khübü kümalonga Mühghaü si müt hamei ka to olinlabü. 

5Ka maangpon khümboei Bunyubou to mailemashi. Nyi ngebüa ladangkei 
maangleman teki. 
6Nyi kümbü pendoua Bunyuboudamenashi hoba haoei ka la lamnyu tangbü 
kho lenlabü. 
7 No jembü lolo ka thea songsido kibou dogo tedam. Bunyubou to soumo 
hatashi hoba shabü ka bangashi. 
8Kho kaibü mang shanga shat semtibü hoba kaibü lo shanga moli phatko 
kilabü. 
9Kaibü kao ka longbü maibouthamei Bunyubou to lembüei hao hangenashi. 
10Khei yingalonga kaibü bung nyakei shenlabü, hoba kaibü jephot ka ih 
sopbojaiko koulabü. 
11Kü shou, Bunyubouei tangtikubü temangsen, ayingsi haoei hakbüei no 
tüotenong. 
12Bou cheei jembü maangshikbü shou thepetbü tegü Bunyubouei haoei 
sanoubü shuong thepetda. 
13Aoei songsihon hapda, aoei ditenbü pailetda kho mütei haüa. 
14Aieilausi sao kho chandinam tokei aei maibou hoba sao kho hon tokei 
khaibou. 
15Songsihon kho namseklaang tokei namsek hoba nyi mangsühbü aitokei 
shanyola athük. 
16Nyaksinam si nyensang nyenhang tegü songeihonei kaibü salang kuda. 
17Songeihonei kaibü salang sünga maangamaibü hoba khümetangetbü lam to 
leida. 
18Aoyouei sao to pametda khübü shanga sao kho langkei bunyu che ki, 
aoyouei sao to pametda haoen to olinbou dogo lauda. 
19Bunyubouei haoeibü songeihonei kaodak yaükei, haoeibü hapbü ngebüei 
müh sengan phokei. 

20Haoeibü songei- honei yungnyu koutida, hoba sangmei ka kaodak to lang 
yantikuda. 
21Kü shou, ditenshuokenbü si songsihon hatlepashi, ladangkei haoen ka 
jungka tesatti. 
22Hobaje haoenei kala langkei yoa maangamaiko olinbü jankulabü. 
23No kaibü lama ongayasetham khei youa ongkei akühko hauenlabü. 
24No ladang yepshang to haulaje ühütlabü, hoba no langyang sünga 
nyeketlouko yeplabü. 
25Mangde müt amaibü yeithu yeinak tegü loua tegükei no ai maangmau onat 
akilabü. 
26Bunyubouei no püetlabü, haoei no tina amintilabü. 
27Ladang ong nyi maibü kümla thüklaje, khambo kibü shuong to khei maibü 
kümashi. 
28Nyi tou thuila thükan kian ladangkei kaibü lepbou to, “Ngiet thuikho, 
haiteishi” dogo telau. 
29Ka yoa maanglembo kibou kaibü lepbou khulimbo huon tetak; hao ka yoa 
ka to maanglemenko kida. 
30Ka to aikei amaibü küman akilonga, nyi mangthem müto pheyophanyo 
oyophetyoko tohau. 
31Ikoksimbü müt to nyi tedüh, hoba haoeibü hangsilam che ongkei tepien, 
32aieilausiBunyubouei shedbü kümbü mütshuong mangsenda, lausikei maang 
tangbü shuong to haoei maang leman kia. 
33Amaibü mütshuong chema Bunyubouei shedsikhau phokuda, lausikei 
saopobü mütshuong chemsibung haoei haükuda. 
34 Mü awealaubü mütshuong haoei weko aki, lausikei eaaoabü mütshuong to 
haoei maangshikda. 

35Songbüdobü mütshuongei soneikangbü phet phanlabü; lausikei ngoubü 
shuongei himou hapda. 

Tetentanbü 4 

Songsihonei Pailetbü 

1Kü shousi shuong, kabouei lenbü to ditashi hoba nyi ditenbü haplabü. 
2Ngei ka la songlen maibü kuda, hibü ngeibü songlen tüpyo. 
3Kü nyu si kü bou yoa maangshikbü nashou hanbü che kho ngo ong kikei. 
4Haoei kü to lenko laukei, “Ngei ai lenda kho ladangkei tema; ngei lenbü tegü 
kümashi hoba lang kishi. 
5Songsihon hoba ditenshuokenbü hapashi! maan tüp hoba kü ngüh ka tebang. 
6Songsihon tenanglet hoba saoei no püetlabü; sao to sanouashi, hoba saoei no 
khümet angetlabü. 
7Nyi kümenleienla thükbü yoa songsihon hapbü kho aeiko kongnyubou ki, 
nyi ai ong hapenlaje hapsikei ditenshuokenashi. 
8Songsihon sanouashi, saoei no tonenlabü. Sao bamlepashi hoba saoei ka la 
nyenhang sungbakulabü. 
9Saoei ka la onoubü chipen yak kaibü khuto hangan jinkulabü, hoba 
soneikangbü Choba khun kulabü.” 
10Kü shou, kü ngüha leshi. Ngei ai lenda kho kaangkosekko sungletashi, hoba 
no salangko kilabü. 
11Ngei no songadoa hoba tangbü lama kila lenena. 
12No sangkodoko paialonga kaibü lama aikei lothetbü ühüplabü. 
13Nyi ai ditletkei khonei kaangkhühtham hatlepashi; ho alitiko kapetashi, 
aieilausi dobüshibü kho kaibü langkei ki. 
14amaiboueibü lam to tohau, hoba amaibü nei tenou. 
15Ho teküm! Amaibü ka kukashi! Ho tokngaiashi hoba kaibü lama paiashi. 

16Müt amaibü shuongei shabü aküm shongko haoen angakda; haoenei mü at 
aphai- yetti shongko haoen nyeket alouda. 
17Maangsha maangkok si ikoksimbü kho haoeneibü shausi- yung phatkei. 
18Saopobü shuong lamnyu kho ngeyang chanyu phambü phatkei, laobou 
chajihbou aon shongko aei aei ngesakda. 
19 Amaibü shuong lamnyu kho daomau phatkei. Haoen tuongsikei haoen 
phaiyetshang ühüpda. 
20Kü shou, kü ngüh to maang kuashi; kü ngüha leashi. 
21Haoen ka ka tekukti; haoen ka maang- pon haüboua phoshi. 
22Aoyouei khübü kho shuokenda haoen la langkei hoba haangmaibü kulabü. 
23Nyi damanchühbüa maangsangashi, aieilausi hoei kaibü langkei kümsemda. 
24Ladangkei atang ajanbü telau. Khüpbü langbü alualak ngüh longbü 
tejungei. 
25Kaibü nyekei thedang aeto tangshaitham chühtiashi, nyi nyek thebü 
tangshaitishi, hoba kaibü khu himoua tesaü. 
26Nyi kümbü kümthen kho tedtangko kümashi. Khei yingsi kaibü lam pendou 
tangshaitham kilabü. 
27Nanae mae tesepei, shabü ka kaibü you sungngaian the ae tangshaitham 
paiashi. 

Tetentanbü 5 

Asangalanbü Khulimbo Maangsanglabü 

1Kü shou, ngeibü songsihon hoba ditenshuokenbü aeto maang kuashi. 
2Kheijinei nyi lai tedtangko kila ngelabü, hoba kaibü ngühei nyi hapbü ngebü 
lenlabü. 
3Hangalongbü yaksaeibü sembung ka naodei yanletda, hoba saoeibü sembung 
khop onang si oliv onang tokei haajang teishikbou, 
4lausikei thonlamaje saoei no ai lejim akiko khauek ngashibüa apyoda. 

5Saoei no haibü yemkao aeto leilabü, aieilausi sao haibü lama paida. 
6Sao langkei lama apaida, lausikei ai haüthükdaje angeko shoongaida. 
7Hibü kü shousi shuong, tou kü ngüha leashi hoba ngei ai lenda kho 
ladangkei tema. 
8Ho tegübü yaksa che ka bangashi hoba saoeibü koukhün nyangko ongkei 
tohau. 
9Ayinglonga, kaibü nyensang nyenhang müei lelabü hoba no heahanga onou 
akibü ika hailabü. 
10Haü, yenbou shuongei kaneibü nyaksinam pendou langlabü hoba kaibü 
langle küksithang ik to satlabü. 
11No haibü yepshanga wiko lengan kijinei kaibü mütmang phe 
shaukhümlabü. 
12Hobaje nyi, “Ngei müei tangtikubü hoba hakbü aila asunglet ma? 
13Ngei ngeibü lenbou ngüha ale, ayingsi ngei khübü to maang aku. 
14Hobaje mokkeimokko ngo lolo pühthea himou baukei,” dogo laulabü. 
15Ka yak to maanglem phoshi hoba kaibü sanou sao la ong kushi. 
16Lubü yaksaei bukbü shousiei ka to amailabü. 
17Ka shousi shuong ka to thuila ong chingen yaangentishi, lausikei tangkabü 
shanga teyingti. 
18Hibü kaibü yak to maangshikshi hoba sao yoa kaibü olin kishi. 
19Saomaibü meishi saoen che tegü hoba chühsebü meishi saoen che tegü, 
saoeibü sanouei kaibü maangpon senyühshemtishi, hoba saoeibü sanouei ka 
to ponpen jemtishi. 
20Kü shou, nyi kaibü sanou lubü yaksa che la aila kula? hoba nyi mü yak to 
aila dühla? 
21Bunyubouei nyi kümbüleibü ajanjan pendou lomda. 



1462 

 

 
   Saopobü Lai 

© 2002, Bible Society of India. 
 

 
 

 

22Müt amaibou kho shabü sung che ki, hoba hao jembü shabü kümaleia 
minda. 
23Aishanga hao jembü lolo thepetbü aki hoba ngoubü loubü yaangsepbüei 
hao haoeibü hee to jinda. 

Tetentanbü 6 

Aei Maangsangtibü 

1Kü shou, nyi müt ateibü sanghsiyung künkula theletlao? 
2No kaibü jembü ngühei laplao hoba thebülanbüa minlao? 
3Kü shou, khei no müt ateibü hauei hatlepakei; kho ka satenla no hauan hao 
to suajaashi. 
4No lolo teyep, ayingsi hak ongkei teso. 
5Au che sung ka satenbü tegü ayingsi meishi che meikipbü ik ka satenbü tegü 
satenashi. 
6Haulobü mütei mineibü langkei ka ditletbü lejan. 
7Haoenei leiyeibü ayingsi songdakbü aki, 
8lausikei haoenei poang shanga sulanga shausiyung thanda. 
9Haulobou, no lalokche yepla? No yepbü ka ladang pila? 
10Haoei lauda, “Ngo longche nyeket shikho hoba ik shenyoan tuisho hak 
sokho.” 
11Lausikei hao ladang yepda kheijinei shale kho sekbülakbü insiaubu jungbü 
soshau soyungbou che tegü loulabü. 
12Hangalongbü müt amaibü shuong sükbünongbü ngüh lauko paida. 
13Haoenei no khüpettila nyeksheman, you laian lenko hoba ikji shean lenda. 
14Huonkoyouko khüpettibü haoeibü maanga phoan haoei shabü huonsiyou 
takko pendoua oyophet- yo wenda. 
15Khoei hatlamoklabü thushed tongde loulabü, hao hakde leilulabü hoba kho 
aieikei amaitienlabü. 

16-19Bunyubouei aman apla athükbü kümsilei den lak si nyet kia: Yonglambü 
thenyek, yepeibü lishang, shedbü akibü sii angtibü ik. Shabü huonsiyou takbü 
maangpon, shedbü kümla panteiko laangbü you; Yepeijawebü aukabü, 
jaisinasi shuong yoa oyophetyo pungentibü müt. 

Asangalanbü shangabü Maangsangtibü 

20Kü shou, kabouei sakkubü kümashi, hoba kanyuei lenbü ladangkei tema. 
21Habü ho ka maangpona thanan phoashi hoba maangpona ponpendou 
khinan phoashi. 
22No paijinei haoeneibü songlenei no leilabü, hoba no yepjinei haoenei no 
lomlabü, no pijinei haoenei ka to joyolabü. 
23Aishanga ngühkhüm kho hantin hoba songlen kho ngesakbü ki. Tangtila 
hakbü kho langkei lamnyu ki. 
24Hoei no asangalanbü ka hoba mü yak ngüh teibüei suletbü ka senetlabü. 
25 Sao saomaibü ka maangponei tedüh, ayingsi saoeibü nyeksiei no tesuletti. 
26Aieilausi asangalan sao che kho wenon cheei jekla thükkei, lausikei 
asangalan saoei langkei kho haüko kuokko lamda. 
27Müt cheei haoeibü nei ajuoktiko, jembü khukua wan tonla thüklep lo? 
28Müt cheei haoeibü youa uautiko wankak yasebüa nakla thükasao? 
29Kho tegü aoei mü yak to jamlaje thushed yaang kia, aoyouei kho tegü 
kümda khonsak haplabü haang. 
30Kokbü che hao müh phamjinei haoei hao müh maitila shausiyung koksi 
mütshuongei hao amangsenda. 
31Lausi dogokei hao lapenalonga haoei nyetnei thüngei shemngaila haoeibü 
chema kibü nyaksinam khümbo kujan. 
32Lausikei aoei asangalanda hao songsido akibü; aoei khei jungeida hao 
jembü lolo leiluda. 
33Hao himou bauko ngümeilabü hoba haoeibü himou haman üpenlabü. 

34Aishanga nyekto shatbüei müt che maangpok angtida; hoba haoei phok 
lamjinei phokei adamlabü. 
35Ngaingoubü aikei haoei asungletlabü; ayingsi jongsak juong kuasikei hao 
maang ühailabü. 

Tetentanbü 7 

1Kü shou, kü ngüh jungeiashi, hoba ngei sakkubü shuong thanan phoashi. 
2Ngei sakkubü shuong jungeiashi hoba lang kiashi; ngeibü songlen kho kaibü 
nyeklang tegü maangsangko phoashi. 
3Khübü kho nyi kaibü ikjishoua kaiashi hoba kaibü maangpona doan phoashi. 
4Songsihon kho kaibü nousina tegü, hoba shuokenbü kho kaibü 
maangjambou tegü jungeiashi. 
5Khei yingsije jim akibü yaksa ngüh deiko laubü ka no püetlabü. 

Asangalanbü Yaksa 

6Nyetche ngei ngeibü chem koulom ka chühko kikei. 
7Hobaje ngei songlanbü heshou juong hapbei hoba chühsi haoen yoa müt che 
shangshenetnyu ditenbüa shalean hapbei. 
8Haoei khongnyu danko haujinei yaksa kibü nongbü aeto dankei. 
9Hobaje chasem jijimomoa hoba nangnak metuphanga haoei saoeibü chem 
aeto haukei. 
10Hobaje kheijinei khongshongla jajasasa yaksa lamleettian maangli 
maangsang maangpon yeman saoei hao haüyokei. 
11Sao sembung pipibü hoba himou akakbü khonga ong shoongaibü yaksa che 
kikei. 
12Ayingsi sao khonga namyak namseishanga hoba nongbüsaibü pendoua 
saoei haiteida. 
13Saoei heshoubou kho lapan sungan hao to sembung shepbei, hoba thenyek 
shangtüngtham küman lauda. 

14“Ngei lembü kulabü lele longkei hoba tat ngei thebülanbü kua. 
15Khoei ngo ka to haüyola khametnyu loukei, hoba ngei no hapa. 
16Ijep kabü panpanlanlanbü si dolobü nei lenglengbüei ngeibü shen 
seilepakei. 
17Ponlem hibü jen si ponlem hibü bu hoba phoulo onangei ngeibü yepshang 
nyaktiakei. 
18Kaiya! Ngeyang sühko setieibü sanouei shentikho hoba seti lolo sanoua 
haksoyokho. 
19Aieilausi külao chema aki. Hao wakou saako sada. 
20Haoei nam juong künan haua hoba hao littho khüpan lunglabü.” 
21Sao ngüh teibüei hao suletkei hoba hao saoeibü ngüh inyaibüei thüktikei. 
22Mangde hao sao yoa haitishang to masu pongsu leian haubü tegü ayingsi 
meishi tina minbü tegü hauko kikei. 
23Laujinei kipbü haoeibü maangpon apaishongko, auei jembü langkei shanga 
angeko sunga minla panteiko haubü tegü hauko kikei. 
24Hibü, tou, kü shousi shuong, kü ngüh ditashi, hoba ngei ai lendaje kho to 
maang kuashi. 
25Kho tegübü yaksaei ka maangpon teleiyeiti, sao phai tesemei. 
26Saoei müt juong leilutia hoba wesi awekhümbo shemtia. 
27No saoeibü chem to haualonga, no haibü yemkaoa kia; haishang yaangbou 
kho ho. 

Tetentanbü 8 

Songsihon Sangbü 

1Ditshi! Songeihonei ngekda. Ditenbüei saoei ngüh alongda lo? 
2Lamnyu nyangko shongh khua hoba lambheka sao loda. 
3Sangnyu to atshang bakhün napheinei saoei ngekda. 

4“O khunak shousi, ngei kan to ngada; hoba kaonyudaka müt pendou jungto 
ki. 
5O kan songlanbü shuong, songsido ditletashi; kan ngoubü shuong maangpon 
yemashi. 
6Ngeibü shanenbü ngüh to ditashi; ngei kan la lenbü pendou tangbü ong ki. 
7Ngei ai lauda kho ngühmai; yepeijawebü kho kü thea mangsenlabü. 
8Ngei laubü pendou tükde ki; sükbünongbü ayingsi ajan ayingbü aikei aki. 
9Ditenshuokenbü müt la kho shangashatetnyu ki; Songbüdobü shuong shanga 
khübü kho tangetnyu ki. 
10Chandinam toje ngeibü songlen pienshi; hoba shanenbü hon toje ngeibü 
hapbü ngebü pienshi. 
11“Ngo songsihon, ngo namseklaang to khaibou; kanei mangsühbü aitokei 
ngo takteila athük. 
12Ngo songsihon, hoba ngei ditenshuokenbü kia; Ngei hapbü ngebü hoba 
matjem maibü kia. 
13Bunyubou to soumo hatbüei amaibü mangsenda. Yonglam, jajasasa, amaibü 
lam hoba alualak ngühsidei ngei mangsenda. 
14Ngei kümthen kümda hoba kho jungan hauda; kü to ditenbü kia hoba ngo 
hau kia. 
15 Ngo danko Choba shuongei songdakda, hoba songbüyaübü shuongei 
ngühkhüm deikhüm maibü kümla thuida. 
16Kaodaka songdakbü wekoei ngeibü thuibü danko songdakda; hoba 
yaangenbü si matjembü shuongeikei kho tegü kümda. 
17 Kü to sanoubü shuong to ngei sanouda; hoba aoyouei ngo sonanepbo 
lamda haoenei ngo hapla thükkei. 
18Keisiyaang si nyensang nyenhang ngeibü, ngei kulabü; haü, thüksimin hoba 
naangmaibü. 

19Kanei kü ka ai hapda kho hon si chandinam tokei maibou. 
20Ngo saopobü lamnyua paida; ngo lam tangbü phai semda. 
21Kü to sanoubü shuong la ngei nyaksinam janletkuda; hoba haoeneibü chem 
nyakeinamei shentikuda. 
22“Bunyubouei shangiedbü to shaang haoeibü kümsilei khangbüa ngo yaükei. 
23 Kaodak mokhangjinei püngla khangla thama haoei ngo shaanglanyua 
kümbei. 
24Yungnyu haübü akijinei ngo bukan kiteikei; kheijinei deikük akitei. 
25Shongh suokbü ayeitoua, hoba shonghshou akitoua ngo bukan kikei. 
26Kheijinei haoei tokei kaodak ayingsi khongthu, ayingsi kaodaka shaangbou 
thamon akümbo kikei. 
27Haoei mühshuong sengjinei hoba yungnyu thüka haoei mühthon chamang 
komtijinei ngo khonei kiteikei. 
28Haoei müha sangmei shangtijinei, yungnyu deikük yaüjinei; 
29yungnyu shuongei haoeibü ngühkhüm aleilujan dogo; haoei yungnyu la 
ngühkhüm kujinei; kaodak denshang haoei pienjinei; 
30 kheijinei ngo hao junga thükkabou chemdangbou che tegü, hoba hao 
thedanga chalou angbou hao olintibou che tegü ponpen kikei. 
31Ngo olinlabü kho kaodak hoba khunakshousi yoa kikei. 
32“Hibü tou, kü shousishuong, kü ngüha leashi; aishanga ngeibü lamnyua 
paibü shuong haübou. 
33Kan la ai lenkei kho ditashi, songsihon kiashi; hoba kho tüpyo. 
34Aoyouei chalou angboua ngeibü bakhüna lomda, hoba ngeibü koukhüna 
haiyeida haoen olinbou. Kü ngüha lebü müt kho haübou. 
35Aoyouei ong ngo lamenda haoei langkei hapda; hoba Bunyubou üeisanou 
haplabü. 

36Lausikei aoei ngo alamda hao jembü lolo akngaida; aoei ngo mangsenda 
haibü sanouda.” 

Tetentanbü 9 

Songsihon hoba Soungouabü 

1 Songeihonei saoei chem danga hoba laang thaonyu nyet keakei. 
2Lem shanga saoei saoeibü shatsinam haitia; saoei saoeibü semlüh ponlem 
kheiyoa, hoba thungsiphau phoshang lamlea. 
3Saoei saoeibü sambü sao shuong sangnyu lamkhong to müt ngala hautia. 
4“Kaiyeta, songlanbü mütshuong! hoba ngoubüloubü shuong!” dogo haoei 
lauda. 
5“Kaiya, ngeibü shausiyung shauashi, hoba ngei kheiyobü semlüh dei 
yungashi. 
6Haang- alongbü danshuong apyoashi hoba lang kiashi, hoba ditenbü 
lamnyua paiashi.” 
7Nyi mü awealaubü müt tangtikusi nyi no lolo nyensha nyenda hapda. Nyi 
shabü müt to hakalonga nyi jembü lolo nyenshed haplabü. 
8Mü la nyikubü müt che to ladangkei tühak; aingenyu haoei no mangsenlabü. 
Lausikei sangbüdobü müt che tangtikuashi haoei ka la soumo kulabü. 
9Songbüdobü müt la hangsilam shean lenashi, hoba hao aei sangladolabü. 
Saopobü müt che la ai ong lenlaje hao hapbü ngebüa jinyolabü. 
10Bunyubou to hatbü kho songsihon khangshang. Saopobou ngebü kho 
ditenbü ki. 
11Aishanga ngo danko kaibü salang chalou hoba kaibü salang po loutikulabü. 
12No sangadoa longa, songsihon kho kaibü jongsak yinglabü, hoba nyi 
nyikualonga kongbou kho no yeilabü. 
13Ngühlakbü yaksa kho ngoubüloubü, sao songlan, aitokei ihimouda. 
14Sao saoeibü koukhüna ayingsi pühshon setshang suokbüa setda, 

15hoba aoyou lulu kümtoleito hauko dandaphaida haoen shuong to ngada: 
16“Kai- yeta, ngoualouabü mütshuong!” Ange adobü mütshuong to saoei 
lauda, 
17“Kokbabü dei kho teibou; hoba kokbabü wentek kho jemoubou.” 
18Lausikei haibü shuong khünei kia dogo, khei yimkao haüboua saoeibü 
yenbou shuong kia, dogo haoei angeda. 

Tetentanbü 10 

Solomoneibü Tetentanbü 

1Habü ho Solomoneibü tetentanbü: Songsido kibü shouei bou the lenentida; 
lausikei ngoubü cheei haonyu maangpon sha letida. 
2Ngühmaang alanbüei sungbabü nyaksinam kho ai ku aki; lausikei saopobüei 
kaibü langkei khümenlabü. 
3Bunyubouei saopobü shuong müh aphoda, lausikei shabü shuong maangdak 
kho haoei apbulabü. 
4Haulo haushedei no shale phamtilabü, lausikei haujembo kümbüleibüei 
keitida. 
5Maangsangbü mütei sulanga langle yoshaida; lausikei ao youlat jiha yepda 
haoei kongbü haplabü. 
6Saopobü müteibü khua haülabü kia, lausikei shabü shuong sembung 
lemenleenbüei shenan kia. 
7Saopobü shuong damenbü kho haülabü che; lausikei shabü shuong maan 
aplabü. 
8 Maangsangbü mütei songlen maibü sungletda, lausikei ao- youei ngoualoua 
ngüh angda, kho leilulabü. 
9Maanglanbü mütshuong püet angetshang kia, lausikei aoei sepeisaida hao 
lapenlabü. 

10Aoei nyek sheman lenda haoei khonsak longtida, lausikei aoei tangshaitham 
maang kaangko hakda haoei sangmai kümda. 
11Müt maibüeibü ngüh langkei deikük, lausikei müt amaibüeibü ngüh kho 
lemenleenbüei shenakei. 
12 Mangsenyobüei oyophetyo longtida; lausikei sanouei shedbü pendou 
küpletda. 
13Ditenbü kibü sembunga songsihon kia, lausikei soungouabü müt to ngümla 
muakei. 
14Songbüdobü mütei hapsinge thanda, lausikei ngoubü shuongei huon 
kümbüa khonsak kia. 
15Nyakeinamei keibou khümenda; shale kho shalebou mautibou. 
16Maibü kümbüeibü ku kho langkei, lausikei shabüei aei shabü to leida. 
17Mütshuong aoyouei tangtibü to ngüha leda lang kilabü, lausikei aoyouei 
asungletda haoen thusheda kia. 
18Müt aoei mangsenbü huan phoda hao yepeijawebü, hoba ngühsak neptibou 
kho ngoubü. 
19Aoei ngüh juong lauda khoei shabü aei shonda, lausikei songsido kibü 
mütei ngüh küpjemda. 
20Saopobü müteibü ngüh kho chandinam phatkei; lausikei shabü shuong 
dambü kho lejim aki. 
21Saopobü müteibü ngühei müt juong samda; lausikei ngoubü shuong haoen 
jembü lolo haingaida. 
22No keitibü kho Bunyuboueibü haülabü. Haujembo kümbüei no keila athük. 
23Shedbü kümbüa olinlabü kho ngoubü kümsilei, lausikei songbüdobü 
mütshuong songa- hona maangamaida. 
24Saopobü mütshuongei haoenei mangsühbü hapda, lausikei shabü 
mütshuongei haoen ai to yongko hatda kho haoen to yinglabü. 

25Yeinak louda hoba shabü mütshuong soulangda, lausikei saopobü 
mütshuong ponpen shanga khümenda. 
26Hauh shanga haijepbü hoba nyek shanga wankhük tegü, haulo haushedbü 
müt ka shanga lejim akibü yeilabü. 
27Bunyubou ngüha leashi, hoba no salangko kilabü, lausikei müt amaibü 
shuong haoeneibü jih asühko haida. 
28Saopobü mütshuong maanglem kho olinbüa thonda, lausikei shabü 
mütshuong maanglem ai ayeiko apda. 
29Maangtangbü shuong shanga Bunyubou lam kho satenshang, lausikei shabü 
jungeibü shuong shanga leilubü ki. 
30Saopobü mütshuong ponpen püetshang kia, lausikei shabü mütshuong 
kaonyek khonei akilabü. 
31Saopobü mütshuongei songbüdobü ngüh lauda, lausikei yepeijawebü 
lishang lipan apbulabü. 
32Saopobü mütshuongeibü sembung ka janngüh angda, lausikei amaibü 
shuongei ponpendou alualak ngüh ong angda. 

Tetentanbü 11 

1Bunyubouei maang alanbü takbü yaübü jungeibü mütshuong mangsenda, 
haoei ngühmai takbü yaübü jungeibü to olinda. 
2Mütshuong aoyou yonglamda haoenei himou hapda, lausikei eaaoa kibou 
jungto songsihon louda. 
3Maangtangbü ditenbü khoei haoen leilabü, lausikei huonbü- youbü shuong 
haoen khüpsilangei haoen maulabü. 
4Haishat lapnyet nyakeinamei no akhümenlabü, lausikei saopobüei no 
khümenlabü. 
5Ngühmaanglanbüei müt maibüeibü langkei lam hopatham yeitida, lausikei 
müt amaibü hao jembü shedbüei atetlabü. 

6Maangtangbü saopobü khoei hao püetlabü, lausikei khüpyo langyobü 
shuong kho jembü maangalemenbü si shabü maangdüha lapenlabü. 
7Ladang müt amaibü haida, haoeibü maanglem hao yoa haida; nyakanama 
maanglem phobü kho ai lejim akiko apda. 
8Saopobü müt kho thushed ka püetda, lausikei amaibou la kho jeikuda. 
9Mühghaü to ühütbü mütei haoeibü sembungei lepbü sangmang leilutida, 
lausikei saopobü songeihonei no khümenlabü. 
10Saopobü mütshuong thusinaang maibüa sangnyu che olinyoda; lausikei 
ladang shabü shuong haida olinbüei ngekda. 
11Saopobü mütshuong haülabüei sangnyu kho tonenda, lausikei amaibü 
ngühsideiei sangnyu kho phetnyintida. 
12Mü nyikuko awealauko ngüh angbü müt kho ngoubü, lausikei ditenbü müt 
küp jemetnyu kida. 
13Ngüh phakbü müt la aoeikei huphang ngüh lenla maanglem akida, lausikei 
maang lemenbü müt che la nyi maanglem phola thükkei. 
14Songsido kibü leiyeibü akilonga phang che tuongda, lausikei chemphang 
songlen souko kibüa mütshuong satetlangda. 
15Müeibü sanghshemla theletbü müt kho onat maangmau kia, lausikei 
sanghayunga ayobü kho maibou. 
16Onou kakbü yaksa kho soumo kia, lausikei üeisanou akakbü yaksa kho 
himou kia. Haulo haushedbü mütei ladangkei nyaksinam ühüplabü, lausikei 
sekokbü mütei nyaksinam hapda. 
17Themai maangmai mütei pailetbü hapda, lausikei sanou akakbü müt jembü 
lolo kongda. 
18 Amaibüei shabü mu hapda; lausikei saopobü wenbouei tükde jongsak 
hapda. 
19Laobou müt tangbüa kaangkhühtham loan ki hao lang kilabü, lausikei aoei 
amaibü shieida hao hailabü. 



1473 

 

 
   Saopobü Lai 

© 2002, Bible Society of India. 
 

 
 

 

20Bunyubouei shabü sensimaang yembü mütshuong mangsenda; lausikei 
tangko kümbü shuong sanouda. 
21Shabü mütshuong shieikoelabü haang dogo nyi ngejan; lausikei saopobü 
mütshuong satenlabü. 
22Daman achühbü hesisao maibü yaksa kho ukeibü kungshema honeibü 
chinam saübü phatkei. 
23Müt maibü shuongei maangdakbü kho maibüa ong loushetda; lausikei müt 
amaibü maanglem kho khauang maang- pok ki. 
24Müt cheei amakhetko kuda, lankei aei ong keida; lubü cheei aeibou shikko 
khaiko kujankei akuko senetan phoda, lausikei shale ong phamda. 
25 Maimang sühbü langkei kho kiti keitilabü; aoei dei lakkuda haolakei dei 
lakngaikulabü. 
26Aoei namyak nguibü haiteiko nyak ayaakko thanan phoda, mütshuongei 
khükda uokda, lausikei aoei yakkuda haoenei hao sangda. 
27Hautaknepbo maibü lambüei onou lamda; lausikei aoei shabü lamlaje kho 
hao jungto loulabü. 
28 Aoyouei jembü nyaksinam to maanglemlaje pik tegü yuilabü; lausikei 
saopobü shuong sulang bunyem tegü naang mailabü. 
29Aoyouei jembü chemdang khonsaktida, haoei yei phet phanlabü; hoba 
ngoubou kho sangbüdobüeibü sambü la yeilabü. 
30Saopobü shuong hek kho langkei bunyu; hoba aoei soushou leibada kho 
songsido kibü. 
31Chühashi, saopobü shuong la kaodaka jongsak kualonga; leilubü hoba 
shabü mütshuong tükde shieikoelabü dogo nyi ngejan. 

Tetentanbü 12 

1Aoei tangtibü mangsühda haoei hapbü ngebü sanouda; lausikei tangtibü 
mangsenbü kho soungouabü. 

2Bunyubouei müt maibü shuong to maangshikda; lausikei shabü huonsiyou 
jungbü shuong haoei attida. 
3Amaibüei müt kishang atangda; lausikei saopobü shuong pheienla athükda. 
4 Yak maibü che kho laoeibü Choba khun; lausikei himou bautinyu kho 
haoeibü loa mon bungbü phatkei. 
5Saopobü shuong kümthen kho ngühmai; lausikei amaibü shuongeibü 
chemphang songlen kho khüpettibü. 
6Müt amaibü shuongeibü ngüh kho sii angtimang sühbü; lausikei ngühlau 
tangbüei haoen khümenda. 
7Shabü shuong kho tekan apda hoba akiko apda; lausikei saopobü chemdang 
kho lolabü. 
8Müt che haoeibü songsido thüng sanglabü; lausikei khüpbü langbü 
maangpon yembü kho mangsenlabü. 
9Yaangbü che tegü lenan shausiyung akibü toje jembü langkei shanga 
kümbüleibü takübü müt che kho maibou. 
10Saopobü mütei jembü shatsinam, samkeisamuk thounouda; lausikei müt 
amaibüei sanouko kümbüleibü kho kombü ong. 
11Aoei jembü sek mouda haoei shausiyung souko kilabü; lausikei aoei 
amlangbü kümsilei phai semeida hao ditenbüa shaleakei. 
12Shabü mütshuongei müt amaibüei soletbü kho mangsühda; lausikei 
saopobü shuongeibü li khoei lang heklabü. 
13Müt amaibou kho hao hao lolo haoeibü ngüha minngaida; lausikei saopobü 
shuong khonsak thushed ka satenda. 
14Kaibü jongsak kho kaibü ngühanga hoba kaibü kümaleia thonakei, nyi ai 
kümbei kho nyi hapngailabü. 
15Ngoubüloubü mütshuongei jembü lolo tangan damda; lausikei songsido 
kibü mütshuongei songlen to nou haangda. 

16Asangadobü che weneibü kho tongde ngean apda; lausikei sangbüdobü 
mütei nyikubü weko aki. 
17Ngühmai laubouei aukabü tükde kuda; lausikei amlangbü aukabü cheei 
khüpbolangko lauda. 
18Daman achühko laubü ngüh khoei inlou tegü haüko aktida; lausikei 
sangbüdobü ngüh khoei mou maitida. 
19Yepeijawebü kho longche shanga ong; lausikei ngühmai kho ponpen shanga 
kida. 
20Aoyouei shabü huon takda haoeneibü maangpon khüpbülangbü ki; lausikei 
aoyouei maibü takda maibü haplabü. 
21Saopobü mütshuong thükto leilubü aikei alotlabü; lausikei amaibü shuong 
thushed ong kilabü. 
22Bunyubouei yepeijawebü sembung lishang mangsenda; lausikei aoyouei 
haoeibü ngüha leda haoen to olinlabü. 
23Sangbüdobü mütshuongei haoenei ai ngekei kho küpjeman phoda; lausikei 
haang alongbü mütshuongei haoen jim akibü ngekda. 
24Sonanepbü ikei ngühkhüm junglabü; lausikei haulobü müeibü aaola lean 
thonda. 
25Maangmau onatei ka ka olinbü solangda; lausikei sanou ngühei olintida. 
26Saopobü müt kho jembü lepbü sangmang lamleibou; lausikei amaiboueibü 
lamnyuei haoen mashiktida. 
27Haulobü mütei ai alapoulabü; lausikei namsek nyaksinam kho sonanepbü 
shuongeibü. 
28Saopobü lamnyua langkei kia; lausikei shedbü lamei haibü aeto leida. 

Tetentanbü 13 

1Songbüdobü shouei hao boueibü songlen ngüha leda; lausikei yonglam lilibü 
mütei haoeibü hakbü asungletda. 

2Mütei jembü sembung kabü hek shaulabü; lausikei khüpbü langbü mütei 
oyophetyo maangdakda. 
3Aoei jembü sembung thepetda haoei jembü langkei senetda; lausikei aoei 
haa yaang koulaje haoei maubü haplabü. 
4Haulo haushedbü mütei latet lai mangsühsikei ai akida; haoei kho ladangkei 
ühüplabü; lausikei haujembo kümbüleibü mütei haoei mangsühbü ajanjan 
pendou haplabü. 
5Maanglanbü mütshuongei ye- peijawe mangsenda; lausikei müt amaibü 
shuongei himou longtida hoba ngühthem hapshauda. 
6Maangtangbou kho haoeibü lama saopobüei kapda; lausikei shabüei 
amaibou kho pekan apda. 
7Müt atei akinyu keibü tegü lenda; lausikei lubü shuongei aeibou keian haoen 
lolo shalebü tegü lenda. 
8Keibü müt cheei haoeibü langkei angla haoeibü nyaksinam jungeida; 
lausikei aoeikei shalebou to ühütlenda. 
9Saopobü shuong ngesakbüei shaü shaü ponponko ngesakda; lausikei 
amaiboueibü hantin kho nyetlabü. 
10Yonglambüei oyophetyo ong longtida; lausikei songlen sungletbü kho 
songbüdobü. 
11Sosotham hapbü nyaksinam kho sosotham maulabü; lausikei hükomangko 
thanshaibü nyaksinam kho aei haalabü. 
12Sanglepbü maanglem khoei maangpon shat taktida; lausikei mangsühbü 
onlangbü kho langkei bunyu. 
13Aoei ngühmai mangsenda haoei jembü lolo maubü sungbada; lausikei aoei 
ngühkhüm to hatda hao la jongsak kulabü. 
14Songbüdobü songlen kho langkei deikük, haoenei no langkei thushed ka 
satentilabü. 

15Maangli maangsangei soumo pailetda; lausikei maang alemenbü kho leilubü 
lama kia. 
16Tedtangbü mütshuongei haoenei mokümtoua thedangto damanchühda; 
lausikei ngoubüloubü mütshuongei haoen asangadobü phakda. 
17Maanglem akakbü ngühthonbü shuongei khonsak longtida; lausikei maang 
lemenbü ngühthonbü shuongei solo sungbada. 
18Tangtibü asungletbou khoei shale hoba himou haplabü; lausikei aoei 
tangtibü to ngüha lelaje sangjan. 
19Nyi mangsühbü hapbü kho lai maikei; lausikei ngoubüloubü mütshuongei 
shabü ka sepeimang asühda. 
20Songbüdobü müt to yangashi hoba nokei songbüdobü la yeilabü; lausikei 
ngoubü to thangbou lamalonga no leilulabü. 
21Thu amaibüei shabü mütshuong shieida; lausikei saopobü mütshuong la 
naangmaibü janletkuda. 
22Müt maibüei shilashoula nyaksinam phetsihek phoyokuda; lausikei shabü 
mütshuongeibü nyaksinam saopobü mütshuong shanga thankuda. 
23Shaleboueibü sek ka shausiyung apsileko longtila thükakei; lausikei 
maangalanbü danko kho kulangda. 
24Ka shou to ühakangüm longa nyi hao asanouda; lausikei hao to sanoua 
longa nyi hao to hakashi. 
25Saopobü mütshuong luluei shaumang yungmang sühbü souko aoko kia; 
lausikei müt amaibü shuong shi ashenda. 

Tetentanbü 14 

1Songsihon kibü yaksaei jembü chem dangda, lausikei ngoubüei kho saoeibü 
ikei leiluda. 
2Aoei tangbü lama paida haoei Bunyubou to soumo hatda; lausikei jembü 
lama ao khüpbü langbü ki, haoei hao mangsenda. 

3Ngoubü ngühangei hao thükto ngümbü sungbada; lausikei songbüdobü 
sembungei haoen püetda. 
4Sek shapbü masu pongsu akishanga bung kong ki; lausikei masu pongsueibü 
hauei nyak juong longtida. 
5Maanglemenbü aukabüei hanghangko ngühmai lauda, lausikei ngühmaang 
alanbüei yepeijaweko ong lauda. 
6Mü awealaubü müt ladangkei asangadolabü; lausikei sangbüdobü mütei 
sosotham ditletda. 
7Ngoubüloubü müt ka kukashi, aieilausi nyi hao ka aikei aditletlabü. 
8Thittit sangsangbü müt aila sangdadoda? aieilausi haoei ai kümlaje ngeda. 
Hangalongbü müt che aila ngoudalouda? aieilausi haoei ai ngekei kho ong 
damda. 
9Mühghaüei amaibou kho nyikuda; lausikei maangtangbouei haoeibü onou 
hapda. 
10Olinbükei lulueibü, hoba khauekbükei lulueibü; aoeikei khübü khüto 
janyola athük. 
11Müt amaiboueibü chem kho leilulabü; lausikei maangtangbou khoeibü 
neichem kho naangmailabü. 
12Müt thedanga tükde phatbü lamnyu che kia; lausikei ho thonbüa haibü 
lamnyu. 
13Ekyo nyiyobüa kei khauang maangpok kia, hoba olinbü kho thonlaje 
maangshat kia. 
14Müt amaibü shuongei haoenei ai kümbei kho hapngailabü; lausikei müt 
maibüei haoeneibü kümsilei maibü jongsak haplabü. 
15Soungouabü mütei mangthembü ngüh to kei mailemda; lausikei tedtangbü 
mütei haoeneibü younak to sepeinyu chühngaida. 

16Songsido kibü mütshuongei khonsak thushed ka kukan maangsangko kida; 
lausikei ngoubü shuong asangadoko kida, hoba amaibü panteiko küman 
apda. 
17Maang toktokbü mütei ngoubüloubü kümsilei kümda; lausikei songbüdobü 
mütei haisühda. 
18Angeadobü haoen ngoukolouko kümbü thüng phet phanlabü; lausikei 
sangbüdobü shuong kho songeidoei khun hanlabü. 
19Müt amaibü shuong müt maibü shuong thedanga hoba shabü shuong 
saopobü thedanga khüpetlabü. 
20Shalebü aokei khei hao lepbouei ongkei amangsühda; lausikei keibü 
thangbou juong kia. 
21Aoei jembü lepbou to mangsenda, haoei shabü shonda; lausikei aoei 
shalebü to sanouda hao haübou. 
22Aoei shabü huon takda haoei shabü shonda aying lo? Lausikei huon maibü 
takbü phejan kho üeisanou hoba maanglemenbü. 
23Kümaleiashi hoba khoei no lang kilabü; lausikei ngühkong shambo 
sedalonga no shale ong phamlabü. 
24Songbüdobüeibü nyaksinam kho haoeneibü khun; lausikei ngoubü ka 
ngoubü ong loushedda. 
25Ngühmai aukabü lenbüei langkei shuong püetda; lausikei aoei amlang ngüh 
lauda haoei mütshuong huonettida. 
26Aoei Bunyubou to soumo hatda haoei satenshang lapheishon kia, hoba 
haoeibü shousinasi satenshang kia. 
27Nyi Bunyubou to soumo hatalonga kho tegübü khoei hailabü sung ka 
satentila thükkei. 
28Mütshang yaangbü kho Choba soneikangbü; lausikei eikshuong akilonga 
Choba kho amlang. 

29Natenbü müt khoei ditenbü yaang kia; lausikei toktokbü müt khoei ngoubü 
shangshentida. 
30Küpjembü maangponei mangasaoa shatsinyat ataktida; lausikei nyekto 
shatbüei lomakshat bautida. 
31Aoei shalebü shieikoeda, jembü Kümbou nyikuda; lausikei aoyouei khambü 
to sanouda haoei Mühghaü hangenda. 
32Müt amaibü shuong haoeneibü kümsilei amaibü ka haoen lolo yanda; 
lausikei müt maibü shuong haoen jembü maangtakbüei püetda. 
33Sangbüdobü maangpon wekoa songsihon ngütakei; lausikei ngoubü 
shuongei songsihon shangabü angekei. 
34Saopobüei phang che tonenda; lausikei ai phang yinglaje yingashi shabü 
kho himoulabü che. 
35Tangko janko kümbü haoeneibü khangenbü shuong to Chobaei 
maangshikda; lausikei athük lottibü shuong to hao khauang maangpok kia. 

Tetentanbü 15 

1Eaaoa jongaibüei khauang sotida; lausikei shoulobü ngühei maangpok 
khangtida. 
2Ladang songbüdobü mütshuongei ngüh lauda, hapbüngebü senshaida; 
lausikei jim akibü mütshuongei asangadobü ngüh lauda. 
3Bunyubouei senei amai maibü kümbü pendou sen to ai haüthükda chühko 
kia. 
4Sanoubü ngüh kho langkei bunyu; lausikei phaklakbü ngü- hei soushou 
phetnyintida. 
5Ngoubüei bouei tangtikubü mangsenda; lausikei aoei hakbü to ngüha leda 
hao maangsangbü shou. 
6Saopobü mütshuongeibü chema nyaksinam juong kia; lausikei müt amaibü 
shuongeibü pailetbü khonei thushed kia. 

7Songbüdobü mütshuongei hapbüngebü wenda; lausikei ngoubüei khei 
akümda. 
8Bunyubouei müt maibü shuongei welaubü to olinda; lausikei müt amaibü 
shuongei lembüsabü mangsenda. 
9Bunyubouei amaibü mütshuongeibü lamnyu mangsenda; lausikei saopobü 
phai sembü to hao olinda. 
10Nyi amaibü kümalonga no maangshat lamlam shieikoelabü; nyi no lolo 
atangngai longa hailabü. 
11Yemsang mangkei Bunyubou thea shimdean kianyu, kholonga müteibü 
maangpon Mühghaü ka huenlep si! 
12Mü nyikubü mütei tangtibü amangsühda, haoei ladangkei mü songbüdobü 
müt ka songlen aleda. 
13Olinbü maangponei thedang ngesaktida; lausikei maangmau maangponei 
soushou koutida. 
14Haiyep kibü mütshuongei ditletla maang kuda; lausikei haang alongbü 
mütshuong haoen angeadobüei senyüh shemda. 
15Shalejongle shuong shanga jih pendou kho amai; lausikei olinbü maangpon 
yembü müt langkeia olinko ong kida. 
16Khonsak thonan keibü toje Bunyubou to soumo hatbüa shisho kibü maibou. 
17Mangsenyobüa pheshik maibü to jepbo shaubü toje sanouyoko kibü yoa 
pikshik shaubü maibou. 
18Maangsak yembü mütei lemen longtida; lausikei eaaoabüei hakso sungbada. 
19Haulo haushedbüeibü lamnyu kho jakei shenakei; lausikei maang tangbü 
haang kho lamkhong la yeida. 
20Songbüdobü shouei haobou olintida; lausikei ngoubüloubü mütei ong 
jembü nyu awealauda. 

21Songsido akibü thedanga ngoubü kho olinlabü; lausikei songbüdobü mütei 
ai tangbü janbü ki kho kümlabü. 
22Chemphang songlen aki longa nyekchüh shuong kho aloushadlabü; lausikei 
songsido maibü kubüei kho haüthükda. 
23Paplepbo jongaibüa müt olinda; hoba jihsiphai to papbü ngüh che kho ailai 
maikei! 
24 Songbüdobü mütei phangae Yemsang to leibü khüto aying; lausikei thükae 
langkei lamto leibüa paida. 
25Bunyubouei yonglam lilibü chemdang mautilabü; lausikei haoei latnyueibü 
nyaksinam küp jembulabü. 
26Bunyubouei shabü maang- pon mangsenda; lausikei jibüphaibü ngüh to hao 
olinda. 
27Nyi ngühmaang alanbü pailetbü hapla haujemda longa, nyi kaibü 
chemdang thushed to attilabü; lausikei aoei besa anyem to mangsenda hao 
salang kilabü. 
28 Müt maibü shuongei haoenei mo ajongaitoua daman- chühda. Shabü 
mütshuongei tongde jongaida; lausikei khoei khonsak longtida. 
29Amaibou ka Bunyubou lounyu bangan kia; lausikei haoei saopobü shuongei 
welaubü ditda. 
30Thenyek ngesakbüei maangpon olintida; hoba ngühlang maibüei lo nettida. 
31Aoei lang kitila hakbü to ngüha lelaje hao songbüdobü shuong yoa chema 
kilabü. 
32Aoei tangtibü asungletda haoei jembü soushou mangsenda; lausikei aoei 
hakbü to ditda haoei ditenbü sungletda. 
33Bunyubou to soumo hatbü kho songnge donge lenbü, hoba nyensang 
nyenhang ühüptoua no eaaoa yeijan. 

Tetentanbü 16 

1Maangpona lamlebü kho müteibü, lausikei jongngaibü kho Mühghaü ka. 
2Mütei kümbü ajanjan pendou hao thedanga hinseiakei; lausikeiBunyubouei 
no nongaesaibü matjemda. 
3Bunyubou la kaibü kümthen pendou nongkuashi, khei yingsije nyi jungan 
haubüa thüksimin haplabü. 
4Ajanjan pendou Bunyubouei takletbü chenei kümakei, hoba müt amaibü 
shuongkei maulabü thu shanga kümbei. 
5Bunyubouei yonglam lilibü mangsenda, haoei haoen ashianangeiko akilabü. 
6Üeisanou hoba maanglemenbü kishi, hoba Mühghaüei kaibü shabü 
apbulabü. Bunyubou to ngüha leashi hoba ka la ai ayinglabü. 
7Nyi ladang Bunyubou olintida, nyi kaibü dangbou shuongkei thangbou 
lamtila thüklabü. 
8Maang alanko juong pailetbü toje, maanglanko shisho kibü kho maibou. 
9Nyi kaibü kümthen kümla thükkei, lausikei Mühghaüei kaibü youyaü shuong 
leiyeida. 
10Chobaei Mühghaüeibü saopobü hauei ngüh lauda, haoeibü matjem kho 
ponpendou tükde ki. 
11Bunyubouei yakbülebü hoba takbülebü pendou maanglanko kümtimang 
sühda. 
12Choba shuongei shed shonbü kho mangsenlabü; aishanga songdak setshang 
kho saopobüei huongkei. 
13Chobaei maangtangko ngüh mai laubü ngüh ditmangsühda, hoba kho 
tegübü to maangshikda. 
14Choba khauangbü kho haibü ngühlang künbü him, lausikei songsido kibü 
mütei kho küpjemtida. 
15Chobaeibü maangshik kho youshapjinei lang thonbü sangmei phatkei hoba 
khonei langkei kia. 

16Songedonge haplabü kho hon to kei aei maibou hoba chandinam to kei 
hapbü ngebü maibou. 
17Aoyou wakou maibü ki, khübüei lamnyu amaibü apyoda; hibü no lai aeto 
haudaje maangsangashi, hoei kaibü langkei püetla thüklabü. 
18Lilisesebüei leilubü longtida, hoba yonglambüei phang to yantida. 
19Yonglambü yoa soletbü nyaksinam janyobü toje shalebü si akainyu shuong 
ea aoa kibü maibou. 
20Aoei lenbüa maangkuda hao naangmailabü, aoei Bunyubou to maanglem 
phoda haoei haüa. 
21Songbüdobü müt hao haoeibü ditenbüa ngean apda; hoba ngüh haabüei 
suletjaletbü haatida. 
22Songbüdobü shanga songsido kho langkei deikük, lausikei ngoubü shuong 
hapti ngetila haujembü kho ngoubü. 
23Maangli maangsang shuongei jembü sembung lishang lomda, hoba haoenei 
laubüei suletla thükda. 
24Maangmai ngüh kho naodei phatkei soushou shanga teibü hoba lo shanga 
maitibü. 
25Müt shanga tükde dogo dambü lamnyu che kia; lausikei thonbüa kho haibü. 
26Kümbouleibou müt hao shiang maibüei aei haujembo kümda, aieilausi 
haoei hao mühei haibü senyüh shemmang sühda. 
27 Jim akibü mütei mü leilutila hangsilam lamda; hoba haoeibü ngüh kho mü 
to autibü wan tegü ki. 
28Khüpbülangbü mütshuongei nyensha nyenda phaakda, haoenei lemen 
khangtida hoba maangjam thangbou bangtida. 
29Maang toktokbü mütshuongei haoeneibü thangbou shuong suthetda, hoba 
haoen ayinglam to leida. 

30Aoei nyekjok phanga semda haoen to maangsangko chühashi; aoei sembung 
mulepda haoei huon amaibü longtida. 
31Saopobü müteibü pailetbü kho salang loubü ki; khuthubü kho soneikangbü 
khun. 
32Natenbü kho lakjaibou tokei maibou; hoba jembü langkei thepetbü kho 
sangnyu sangyaang shuong thükbü tokei maibou. 
33Thu kho youshia phokuda; lausikei janthetbü kho Bunyubou ka ki. 

Tetentanbü 17 

1Oyophetyo lemenleenbüei shenan kibü chem chenei lem libü toje takübü 
shausiyung che senyühshembo shaubü khaibou. 
2Himou jungeibü shou che thüka aao mütei songdaklabü, hoba jaisinasi 
shuong yoa che tegü phetphan phejanei penlabü. 
3Hon si chandinam wanei takteida, hoba kho khei Bunyubouei müteibü 
maangpon takteida. 
4Shabü mütshuongei amaibü dambü aeto maang kuda, hoba yepeijawebü 
shuongei khüpbülangbü aeto maangkuda. 
5Nyi shalebü to nyikualonga, nyi haoen Kümbou Mühghaü to nyikuda. 
Hobaje mü thushed to atjinei nyikualonga no shieikoelabü haang. 
6Shisishousi shuong kho baushi shuongeibü Choba khun; hoba nyusibou kho 
shousi shuongeibü the lenenbü. 
7Yaangenbü shuongei amlang ngüh laubü kho amaisap, hoba ngoubü shuong 
shanga ngühmai laubü kho jihsiphai apbü onga. 
8Müt atei besa anyemei sei tegü kümsilei kümda dogo damda, khoei haoenei 
ajanjan pendou kümla thüklabü dogo haoenei damda. 
9Nyi mütshuongei no maikutimang sühalonga, haoenei kakhu limbo shedbü 
kümjinei amai apbushi. Shedbü laueibüei maangjam thangbou bangtida. 

10Ngoubü che to saongaonei ngümbü toje songbüdobü to hakbü khoei aei 
ditletbü hapda. 
11Müt amaibü shuong aoyouei hanghangko lemen longtida, khübü jungto 
maang amaibü ngühlang künbou tegü loulabü. 
12Ngoubü che hao ngoubüloubüa haüyobü toje, müt che la sapnyu che jembü 
shou solangan haüyobü maibou. 
13 Nyi maibü jeiko amaibü kungaia longa, kaibü chemdang ka ladangkei 
amaibü sattila athüklabü. 
14Oyophetyo khangtibü kho deinyu sametbü che thatibü phatkei; ho aei 
ohautoua thaktiashi. 
15Saopobü shuong la shedbü kubü ayingsi shabü shuong tangtibü 
ham Bunyubou thedanga mangsenlabü ki. 
16Ditenbü akinyu lai küman ngoubüei songsido jekla nam apda? 
17Thangbou shuongei ponpendou haoeneibü sanou lenda, lausikei jaisina che 
dangbou la yeila bukda. 
18Asangadobü müt cheei ong müeibü sanghsiyung künkula theletda. 
19Shabü shonmang sühbou kho khonsak longtimang sühbou kho ki; no yong 
lamalonga nyi khonsak hiletda. 
20 Ao maang kombei hoba ngüh amai, haoei maibü hapla aikei adameijan; 
lausikei thushed to ong atlabü. 
21Ngüha alebü shou kho bou shanga maangto shatlabü; ngouboueibü bou kho 
olinbü aki. 
22Olinbü maangpon kho moli maibü; lausikei leilubü soushouei lo lintida. 
23Ngühmai lam sepeitiko müt amaibüei huphanga besa leda. 
24Ditenbü mütei hapbüngebü ae thenyek sepeida; lausikei ngoubüei kaothon 
pendou ae nyek theda. 

25Ngoubü shouei hao bou maanga lamtida hoba haoeibü bukbü nyu 
maanglaakko khauekbü sungbada. 
26Shedbü akibü ka nam shaulabü kho tangbü aying; müt maibü la kayang 
kujinei tangbü kho khüpeian apda. 
27Hapbüngebü mütei jembü ngüh küpjembo senetda; küpjembü sensimaang 
yembü kho ditenbü müt. 
28Ngoubü chekei haoei ngüh üangjineije songsido kibü tegü damla thükkei. 
Ladang haoei sembung shileplaje hao haiyep kibü tegü weeida. 

Tetentanbü 18 

1Mütshuong aoyouei müto apaplepda, haoenei jembü maibü ong lamda; 
haoenei müei tükde dogo dambü kho aleda. 
2Ngoubü cheei haoei denche ditenda si aditenda aikei adambo haoei hao 
maangli maangsang ong lenmang sühda. 
3Shabü si himou liko hauda hoba kaibü nyensang nyenhang mauda; hoba kho 
jeiko hakbü thükto hakbü ong louda. 
4Müt cheeibü ngüh yungnyu haübü him; hoba kouko kibü shushou tegü 
songsihon bakshang yinglabü. 
5Shettiyatibü la yingkuan saopobü shedbü akakbü matmaibü thangetlabü kho 
janbü aying. 
6Ladang ngoubüloubüei pheyo- phanyo khangda, haoei ikok hida. 
7Ngoubüei ladang ngüh lauda, hao jembü lolo leiluda; hoba haoeibü 
ngühsunga minda. 
8Huphang ngüh kho aeibou jemoukei, hoba haoen kho shiang maangto atda. 
9Haulo haushedbü müt che kho lusaktibü müt amaibü che to jetei. 
10Bunyubou kho kaangbüsekbü lapheishon che phatkei, laoboua saopobü 
shuong püetda. 

11Keibü shuongei lailai yinga tegükei, sangnyu che banyu kaangbüsekbü si 
suokbüei kailepbü tegü, haoeneibü nyaksinamei haoen khümenlabü dogo 
haoeneibü maanga damda. 
12Müt hao eaaoa ayei shongko aoeikei hao la soumo akuda; yonglam lilibü 
müt lamloma leiluda. 
13Nyi mo ajongaijinei ditan chühashi, nyi khei akümlonga no haang alongko 
müei awealauko aplabü. 
14No shatjineikei kaibü maangponei leibü tegü kaibü langkei senetan phola 
thükkei; lausikei ho litia longa kaibü thonbü maanglem kho khüai. 
15Haiyep kibü mütshuongei ponpendou ditletla maangdakko lamlean 
haiyeida, hoba songsido kibü nouei songsido lamda. 
16No kongnyu müt at to haüyomang sühda sai? Hao la jongsak kuashi hoba 
ho sosotham yeilabü. 
17Ponpendou matjemshanga matbubouei ngüh aphengai shongkoje shaang 
ngühlaubou kho ong tangbü yingda. 
18Matjemshanga seisihau kibü müt nyi oyosi phaang lebouei pankula thükkei. 
19Kaibü jaisina to thuiashi hoba sangnyu kabü banyu kaangbü cheei tegü no 
püetlabü; lausikei no hao to oyoalonga haoei no alottila haoeibü kou 
khinngailabü. 
20Haoeibü sembung kabü hekei müt che shi shenda; haoeibü sembung khop 
ka latbüei hao senyühshemda. 
21Lishang haua langkei si haibü thonakei, hoba aoyouei kho sanouda haoenei 
khoeibü hek shaulabü. 
22Aoyouei yak maibü lamenda haoei peisilei maibü lamenda; hoba 
hoei Bunyubou onoubü hapda. 
23Ladang shalebüei ngüh lauda, haoei eaaoa sukojako laulabü ong kida; 
lausikei keibüeije ngühlau sometnyu jongaida. 

24Maangjam thangbou atje süng ashonda; lausikei thangbou atje jaito natokei 
aei maangshikbou ki. 

Tetentanbü 19 

1Ngoualoua yepeijaweko kibü toje shalebü ngühmaanglanbü maibou. 
2Hapbüngebü akiko maangdakbü kho amai; somsom lomlombüei no thushed 
to leian atlabü. 
3Müt at haoen haang alongbüei haoen lolo leiluda, hoba Bunyubounyen 
shedtida. 
4Nyaksinamei thangbou juong lamenda; lausikei shalebüje jenabouei apyoda. 
5Nyi matjemshanga amlang ngüh laualonga no shieikoelabü, khoei 
satenshang akilabü. 
6Müt juongei hao to yaangbouei maang shiktimang sühda, hoba aoyouei 
haoen la maangshikko kuda khübü to thangbou lammang sühda. 
7Shalebou kho jaeinaeikei mangsenda; ai laula, haoei thangbou akisap. Haoei 
latetche haujemasikei haoei athükenda. 
8No lolo maangdakko kümaleiashi hoba nyi pendou thüklabü; kho phaia nyi 
ai ditletkei damen- ashi hoba no naang mailabü. 
9Lepbülangbü müt aokei kayang ka asatenlabü; haoei kayang haplabü haang. 
10Ngoubüei ongayasebü langkei kila athük; hoba sambüyaübü shuongei 
yaangenbü shuong thüka songdakla athük. 
11No tedtangbü müt yingalonga nyi kaibü maang toktokbü thepetlabü. Müt 
atei ka to amaibü kümjinei nyi hamanga dogo apbualonga nyi kümsilei 
maibü küma. 
12Choba khauangbü kho molosaonyu ngühbü tegü; lausikei hao maangshikbü 
kho nyem thüka nindei lotbü phatkei. 
13Haang alongbü shouei bou la leilubü sungbada, oyophetyo longtibü yak che 
kho tet tetde sangbü dei phatkei. 

14 Müt cheei haoeibü nyusibou ka nyaksinam chemsibung phet phanla 
thükkei; lausikei maangli maangsang yakje Bunyubouei ong kula thükkei. 
15No haulomang sühalonga hauloashi, yepmang maiko ye- pashi; lausikei no 
mühei hailabü. 
16Mühghaüeibü ngühkhüm shuong jungeiashi hoba no hangkhu onlabü; hoba 
nyi khübü awealaulonga no hailabü. 
17Nyi shalebü la kualonga kho Bunyubou la lotkubü jam, hobaBunyubouei ka 
la shemngailabü. 
18Kaibü shousi shuong haoen maanglem kibü jiha tangtikuashi, nyi khei 
akümlonga nyi haoen lolo leilutida. 
19Maangsak yembü mütei khonsak longtibü kho haoei künlabü. Nyi hao che 
khonsak ka satentia longa tokei nyiboukei khei kümjan. 
20Nyi songlen to ditalonga hoba ditletla maang dakalonga nyetcheje no 
songnge donge la yeilabü. 
21Mütei kümthen den dena kümla thükkei, lausikei Bunyubouei maangangbü 
ong loushedlabü. 
22Aeilam aeiphopbü kho himoulabü ki; yepeijawebü toje shalebü maibou. 
23Bunyubou ngüha leashi hoba no langkei salang lounyu kilabü, maang 
nyembo senyüh shemlabü hoba amaibü ka püetan kilabü. 
24Müt atje jembü sembung to nyak mokan attila ongkei yongko haulobü kia. 
25Yonglam lilibü shieikeolabü haang, khoei mütshuong aoyouei maibü 
ditletko ki haoenei maibü ditenla thüklabü; no sangandoan kialonga no 
tangtijinei nyi ditletlabü. 
26Himou akakbü si üeisanou akibü mütei bou amaiko jungeida ayingsi nyu 
chem ka shian sattida. 
27Kü shou, ladang nyi ditletbü nangda, nyi shaangla ai ditletkei khokei 
tongde maalabü. 

28Müt at leilutila aukabü lambü khonei ngühmai aki. Jim akibü mütshuongei 
shabü jepan chühla maikuda. 
29Mü awealaubü ngoubüloubüei ngümbü hapshaula muakei. 

Tetentanbü 20 

1Ih yungbüei no ngoutiko ngüh juongtida; aoyou khübüei leilangda songsido 
akibü. 
2Choba che khauang lotbü kho molosaonyu ngühjinei no hatbü mokbü tegü 
kilabü; hao khau lottibü kho jembü lolo haingaibü jam. 
3Oyolemen ka bangan kilabü kho nyensang nyenhang; lausikei ngoubü cheei 
oyolemen ong khangtida. 
4Sekmoubü müt che aoei hauloko jih tetbüa youshou ashapda haoei latla 
akida. 
5Müt cheeibü dambü kho deikhün haübü phatkei; lausikei ditenshuokenbüei 
khübü khuenda. 
6Müt juongei jembü maibü shanga ong laueida; lausikei maanglemenbü mütei 
hao kho aoje lapenla haujemda. 
7Saopobü mütei shedbü akibü langkei to leida; hao phaito sembü shousi 
shuongei haüa. 
8Matjemshanga setbou Chobaei haoeibü nyekei amaibü pendou lamenda. 
9Müt cheei tükde haoeibü maangpon hinseitham phoakei, hoba shabü ka 
saüena dogo laula thükasao? 
10Bunyubouei ngühmaang alanbü ngongkam si jutak jungeibü mütshuong 
mangsenda. 
11Nashou chekei haoeibü kümeileiei hao ailaibü müt yingkeije hoba hao kho 
müt maibü si ji, kho lenla thükkei. 
12Bunyubouei sen la haplabü nyek hoba ditlabü nou kuakei. 

13Yepbüa kaibü jihsiphai apalonga no shalelabü; akong akangko kümaleiashi 
hoba nyi apsileko shaula haplabü. 
14Jekbouei hanghangko nam- yak sekbü shangabü nyamnyamda; lausikei 
chem to ngaian phaiaje haoei namyak shangan ngaitian jekbü shanga 
yonglamda. 
15Nyi ai joyolauyoda kho nyi ngean kialonga, hon si chandinam tokei aeibü 
nyi ki. 
16Jim akibü mütei yenboueibü sanghsiyung shemla haoeibü nyaksinam kula 
thebülanbü leda. 
17Ngühmaang alanbü ka sungbabü shausiyung kho nyi maanga maiko shaula 
thükkei; lausikei ho lounyu akiko langminei shenbü sembung che tegü kilabü. 
18Songlen maibü sungletashi hoba nyi thüksimin haplabü. Kümthen che akiko 
lason to labou to shuokyola tohau. 
19Huphang ngüh kho ladang kei küplepan phola athük; ngüh juongbü 
mütshuong ka kukan kishi. 
20Nyi kaibü nyusibou to khükauoka longa kaibü langkei kho nakthüh phanga 
hantin nyetbü tegü thonlabü. 
21Nyi khangla sosotham pailetbü phetphan kho thonlaje ühaülabü. 
22Müt cheei shedtisi nyi jembü lolo kho teshemngai; Bunyubou to maanglem 
phoashi hoba haoei janbü kümlabü. 
23Maangalanbü seret si ngongkam Bunyubouei mangsenda. 
24Bunyubouei seneibü younak ngeakei, kholonga lai küman müt cheei jembü 
langkei lam ditenla thükkei? 
25Mühghaü la lembü kula athelettoua maangsangko daman chühashi; 
thebülanbü lean phaia laueia longa hao shanga onat yinglabü. 
26Songnge donge Chobaei aoei shedbü kümda kho lamenlabü, hoba sanou 
akakko hao shieikoelabü. 

27Müteibü soushou kho Bunyuboueibü hantin; hoei haoeibü 
maangkaboutham lamda. 
28Choba cheei ngühmai, tang bü janbüa song dakshongko haoeibü seisihau 
khei ong kilabü. 
29Heshou shuong hauki yaangkibü kho haoeneibü soneikangbü, hoba baushi 
shuong khuthubü kho haoeneibü soumo. 
30Ngümbü mou khoei shedbü saüenkuda, hoba ngümbüei maanga hekde 
yingda. 

Tetentanbü 21 

1Bunyubouei Choba cheeibü maangpona dambü kho shushou dei leiyeibü 
hima sosotham leiyeida. 
2Mütei kümbü ajanjan pendou kho haoei tükde tegü damla thükkei; 
lausikei Bunyubouei kaibü nongeisae pendou matjemda dogo damenashi. 
3Hao la lembüsabü sungbabü toje tangbü janbü kümbü khoBunyubou junga 
sungletenlabü ki. 
4Yonglambü nyek si lilibü maangpon hoba amaiboueibü hantin kho shabü ki. 
5Maangsangko kümthen küm- ashi hoba nyi apsileko kilabü; nyi panteiko 
kümbüei shale thu to leida. 
6Ngühmaang alanbüei hapbü nyaksinam kho tongaitaiko paibü hak; aoyouei 
khübü lamda haoenei haibü lamda. 
7 Müt amaibü haoen jembü sekbülakbü thu thüngei sungbada; haoenei 
tükdebü kümla maang üangda. 
8Shedbü mütshuongei nongbüsaibü lama paida; lausikei saopobü 
mütshuongei tangbü kümda. 
9Khauang maangpokbü yaksa che yoa ongayasebü chem chenei kibü khantoje 
kepunga kibü maibou. 

10Amaibü mütshuongei pon- pendou shabü to maangdakda; haoeibü lepbouei 
hao ka onou ühüpda. 
11Müt at haoeibü khüpsilang shanga shieinangei hapjinei maanglanbü müt 
cheei songsido hapda, hoba songsido kibou la songlenjinei haoei ditletbü 
songsido pailetda. 
12Mühghaü saopobüei müt amaibü chemdanga ai loushetda kho chühletnyu 
phoda, hoba haoei müt amaibou kho mauthua phokuda. 
13Shalebouei ngekbü to aditku longa nyi ngekbükei aditkulabü. 
14Müt at ka to maangpoksi huphanga jongsak kualonga hao maang thonlabü. 
15Ladang ngühmaia mat jemda, müt maibü shuong olinda; lausikei shabü 
shuong mauan apda. 
16Ditenbü maibü ka kukan shoongaibü müt kho hao haibü shuong yoa 
thünglabü. 
17Phe dühbü, olin kungkhenbü, ih hoba haabüteibü shauei yungei no 
ladangkei akeilabü. 
18Saopobü shuong shabü shuong shanga angbou la yeida, hoba tangbou jeila 
yepeijawebou yukda. 
19Khauang maangpok ngühlok angbü yaksa che yoa kibü khantoje phetsen 
kaodak to satan kibü maibou. 
20Songbüdobü chema namsek nyaksinam si onang kia; lausikei jim akibü 
mütshuongei suian apda. 
21Aoei saopobü hoba sanou dambü phai semda, langkeia naangmaibü hoba 
hangenbü hapda. 
22Khübükhaubü leiyeibü cheei sekbülakbü mütshuongei aüetnangetan kibü 
sangnyu si banyu kümthang tuongtian apda. 
23Aoyouei jembü sembung lishang senetlaje haoeibü langkei thushed ka 
senetda. 

24Lilibü si yonglambü müt, haoeibü nyen ngühlok angbou; haoei yonglam 
lilikhua kümda. 
25Haulobü mütei haibü sungbada, aishanga haoeibü ikei kümmang leimang 
asühda. 
26Chaseko haoei dühda, lausikei saopobü shuongei kuda hoba senetan 
aphoda. 
27Bunyubouei shabü mütshuongeibü lembüsabü mangsenda; tokei haoeneibü 
shabü seneimaangei kusi sema lai aei yingla? 
28Amlangbü aukabü maulabü, lausikei aoei ngüha lelaje haoei laubü ngüh 
ponpen kilabü. 
29Saopobü mütshuong haoen lolo chongchingetnyu kida; lausikei müt amaibü 
shuong haoenei thükpangteiko maibouthamei the lenenla haujemda. 
30 Müteibü songsihon, haiyep akbü ditenshuokenbü, khübü 
pendoua Bunyubou kakhu limbo kialonga ku aki. 
31Nyi lason shanga koli lamlela thükkei, lausikei thüksimin khoBunyubouei 
kuda. 

Tetentanbü 22 

1Keito yaangtoje nyenmai ong pienjan; hon si chandinam toje onou maibou. 
2Keibü si shalebü liko haüyoda; ham kho Bunyubouei kümbei 
3Tedtangbü mütei khonsak thushed loubü hapda, hoba hao huda; lausikei 
soungouabüei takü paida hoba thonla khon kuda. 
4Eaaoabü si Bunyubou to soumo hatbü jongsak kho keisiyaang, nyenhang, 
hoba salang. 
5Khüpbülangbü lamnyua jakham si sung kia; lausikei aoei jembü soushou 
kapjinda hao khübü ka lounyu bangan kida. 
6Nashou che kho hao haulabü lamnyua lenenashi, hoba hao chingsi khoka 
akuklabü. 

7 Shalebou kho keiboueibü sambü, hoba namlotbou kho lotkuboueibü sambü 
ki. 
8Nyi ngühmaang alanbü wena longaje thushed latlabü hoba hao khauang 
maangpok ju kho jim akibü la yeilabü. 
9Kaibü shausiyung shalebü to maanglansele janyoashi, hoba ho shanga no 
haükulabü. 
10Mü awealaubou kho nangan sattiashi, hoba kho phaia pheyo phanyobü si 
ngühthang ayenko nyen phongko oyophetyobou kho nanglabü. 
11Nyi maangpon hinseibü hoba üeisanou ngüh mangsüha longa Choba kho ka 
thangbou yinglabü. 
12Hapbü ngebü songsido kibü thüka Bunyubouei lomda; lausikei 
khüpbülangbü ngüh haoei apbuda. 
13Haulobou mütei chema setan hao tangto anga tegüje molosaonyu kho haoei 
minoukhoulabü dogo lauda. 
14Asangalan sao sembung kho püngkhün haübü, ao to Bunyuboukhauangbü 
lotda hao khüto atetlabü. 
15Nashou cheeibü maangpona ngoualouabü thonan ki, lausikei thepetbü juei 
hao ka lounyu bangtida. 
16No kilakeila keibü la jongsak kualonga, ayingsi shalebü akainyu la lealonga, 
no jembü lolo shalelabü. 

Sangladolabü Ngühlen Khujin 

17Maang kuashi hoba songbüdobü ngüh to nou haangashi; ngei lenbü to ka 
maangponei maanga nepbo kiashi. 
18Hobaje nyi amaako khübü kho ngühtet leko jungeia longa khoei no maanga 
mailabü. 
19Ngei ka la Bunyubou to maanglem photimang sühda; hoba khoei ngei 
khübü kho tou ka la lenda. 

20Ngei ka shanga ngühlen khujin dokuakei. Khonei hapbü ngebü hoba 
songlen maibü yoakei, 
21 hoba ai ngühmai tükdebü ki kho lenlabü. Ladang no kho lamnyua hauda, 
kheijinei nyi tükdebü jongaibü kho haplabü. 

-1- 

22Khei nyi thüksi minsikei shalebü thüka thük tele; hoba matjemshanga athük 
aminsapbo loan kibü thüka thük tele. 
23Bunyubou haoeneibü matjemshanga lokulabü hoba haoen to aoei hatlenlaje 
khübü shuong to hatlenlabü. 

-2- 

24Maangsak yembü mütshuong to thangbou telam, hoba oyolemen müt to 
teyang. 
25 Ai ngenyu nyi haoeneibü songsido ditletlabü hoba jaksheila athüklabü. 

-3- 

26Müt ateibü sanghsiyung shanga onat künkula tethelet. 
27Nyi kho ashembuen longa haoenei kaibü shen to liko sungkulabü. 

-4- 

28Kaneibü pisibouei kebü shangiedbü leilang ladangkei lühan tüp. 
-5- 

29 Kü la kümaleia hautaknepbü che lenbü, hoba ngei ka la Choba shuong yoa 
pendou to mubou hoba maiboutham lenlabü. 

Tetentanbü 23 

-6- 

1No ladang kongnyu müt at yoa shaula yungla setlaje nyi haoen kho maanga 
phoan ngean kishi. 
2No shaumüt yungmüt yingan kialonga no lolo thepetashi. 
3Haoeneibü teishik jemoubü shausiyung tedüh; aieilausi khübü shausiyung 
kho no khüpettibü yinglakei thükkei. 

-7- 

4No lolo keila haujembü hele lebü ka satenla maangsangashi. 
5No nyek shemtoua kaibü nyaksinam kho aulu tegü seengjung satan 
kiteilabü. 

-8- 

6Makhet meletbü müteibü shausiyung teshau; ayingsi haoeibü teishik 
jemoubü shausiyung tedüh. 
7“Jinyoko shauashi, kaiya,” dogo haoei lauda, lausikei kho haoeibü maanga 
tükdebü dambü aying. 
8Nyi lai shaukei kho khinngailabü, hoba kaibü ngüh teishikbü kho maulabü. 

-9- 

9Ngoubü che to ngühsong wanyola hau tejem; haoei kaibü ngüh to maang 
adaklabü. 

-10- 

10Shangiedbü leilang lühan tüp; ayingsi shoujitshoueibü kao teso. 
11Bunyubou kho haoeneibü hau kibü pülebou, hoba haoeneibü mat shanga 
kakhu limbo hao lokulabü. 

- 11- 

12Kaibü lenbou to maang kuashi, hoba thükbü sühko khümbo ditletashi. 
-12- 

13Nashou che ka thepetbü tesenet; aieilausi hao to ngümbüeije ühüilabü. 
14Chong- chingko khoei hao langkei khümenlabü. 

-13- 

15Kü shou, no songnge donge yeia longa ngo aeibou olinlabü. 
16Ngei ladang nyi songbüdobü ngüh lauko ditlaje ngo the lenenlabü. 

-14- 

17Ka maangponei shabü mütshuong tedüh; lausikei kaibü langkei 
sünga Bunyubou to soumo hatbü kishi. 

18Ho khei yinga longa kaibü loulabü maanglem kho ngesakbü ki. 
-15- 

19Kü shou, ditshi, sangadoashi, hoba langkei lamnyu aeto haüko daman 
chühashi. 
20Ih yungbü ayingsi phe to yaübü mütshuong to tejam. 
21Ih yungbü si shaumüt yungmüt shale thu to atlabü. No shaushau yungyung, 
yep ong yepa longa ka la neikek neikulabü. 

-16- 

22No bukbübou to ngüha leashi, haoei ka la langkei kuda. Hobaje kanyu 
noushou lama nyi sao to maangshikashi. 
23Ngühmai, songsihon, ditenbü hoba dambü maibü khübü kho jekashi hoba 
teyak. 
24Saopobü müteibü bou olinbü hapla aukabü maibü kia, sangbüdobü shou 
che danko hao the lenenla thükkei. 
25No danko kanyu si kabou the lenentiashi hoba kaibü bukbü nyu olintiashi. 

-17- 

26Kü shou, hautaknepashi, hoba kü langkei ka shanga tetsida yingtiashi. 
27Asangalan si jajasasa yaksa kho hailabü sung che phatkei. 
28Soshau soyungbü shuongei tegü haoen thoan no haiteida hoba bousu juong 
mailem akiko aptida. 

-18- 

29-30 Kü la ihei jaakbü müt si tokei müt at la ih yung khangtila haujembü müt 
at lenbü hoba ngei ka la lejim akibü hoba hao lolo maangmau hapngaibü, 
hang- hangko khonsak longtibü hoba hanghangko nyamnyambü müt at 
lenlabü. Haoeibü siisak angbü nyek, hoba hao müei shoeinakeiko inletbü müt 
ki. 
31Maanga mailabü saklangbü ih, khei thunga shaüshaü ponpontham aumeiji 
phongbü shemjung atjinei ih khüto dühko techühma. 



1500 

 

 
   Saopobü Lai 

© 2002, Bible Society of India. 
 

 
 

 

32Nyibounyet ngeyang nyi pilüh kibü pinyuei ka to püpbü tegü shatbü 
ngelabü. 
33Kaibü nyek seibüyaübü nyek yemlabü, hoba no dambü maibü to aloulabü 
hoba ngühlok anglabü. 
34No deinyu yaangbüa longa shatko yepan deiei long shouan angti, louyan 
dogo soueibü ngebü tegü kilabü. 
35“Kü to janga; kü to ngüma, lausikei ngei ange. Khei yingsikei ngo ailai 
apienla? Tokei ngei nyiboukei yungla khamda,” dogo nyi laulabü. 

Tetentanbü 24 

-19- 

1Amaibü mütshuong tedüh; hoba haoen to thangbou lamla hau tejem. 
2Haoenei hanghangko dambü khümboei khonsak longtilabü shanga ong ki; 
jih weko haoeneibü sembung ipbü kho müt at leilutila ong ipda. 

-20- 

3Songeihonei chem che dangda, hoba ditenbüei kho kümsemda. 
4Lanei hapbü ngebü ki khonei shemjang kho hemaibü namsek peisileiei 
shentida. 

-21- 

5Sekokbü müt toje songsido kibü müt maibou; haü, hau kibou toje hapbü 
ngebü aei kongnyubou. 
6Khübü pendou phoan, no lasona mo alojinei nyi maangsangko kümthen 
kümjan, hoba nyi songlen maibü aei hapbü ngebü thüng, nyi wapyo aei 
thüklabü. 

-22- 

7Songnge dongeei lenla ngoubü müt che shanga ditenla yongko haükei. 
Kongnyu ngühsidei sangkujinei haoei laula akida. 

-23- 

8Nyi hanghangko amaibü kümla huongalonga, nyi lusaktibü nyenshed 
hapngailabü. 
9Ngoubü huonsiyou takbü kho shabü. Aingenyu müla nyikubü müt che kho 
mütshuongei mangsenda. 

-24- 

10No thusheda nyibutham apalonga kaibü hau hana. 
-25- 

11Hailabü lele kibü müt che khümenla tesuktedem. 
12Nyi “Ngei ho angekei” dogo telau; lausikei Mühghaüei kaibü nongeisae 
ngean mat jemda. Haoei no lomda, haoei ngeda. Hobaje nyi kümbü thüng 
haoei ka la jongsak kulabü. 

-26- 

13Kü shou, nyi naodei shauashi, ho maiakei, hoba hap ka sungbüyam kho 
teishiktham ki. 
14Kho tegü ka soushou shanga songsihon kho maiakei dogo chongchinglabü. 
Songsihon ha- pashi hoba kaibü leilubü thu kho ngesakle kilabü. 

-27- 

15Saopobü müt cheeibü chem sola soshau soyungbü müt amaibou tegü teying. 
16Ai aying, maang tangbü mütje laiche küman annebenko tuongasikei 
longaida; lausikei müt amaibü thushedei mautida. 

-28- 

17Kaibü dangbou thushed kühshuokjinei hoba hao phaiyetan tuongjinei no 
teolin. 
18No yonglambü kho Bunyubouei ngelabü, hoba haoei no amangsühlabü; 
hoba haoei haoen ashiakoelakei thükkei. 

-29- 

19Shabü müt shuongei no maang temauti, nyi haoen tedüh. 
20Müt amaibü cheei loulabü thu shanga aikei chüheilabü aki. 

-30- 

21Kü shou, nyi Bunyubou to soumo hatashi hoba Choba kho hangenashi; 
haoen khulimbü mütshuongei kümlabü ai aki. 
22Khübü mütshuong nyek shemjang alaptoua leiluan apla thükkei. Mühghaüei 
ayingsi Chobaei ka la thushed kulabü kho damendalao? 

Sangladolabü Ngüh Aeila Lenbü 

23Songbüdobü mütshuongei habü hokei lauakei. Matjembou cheei the chühbü 
kho shedbü. 
24Aoyouei müt amaibü shedtibou to “No shedbü aki” dogo laulaje hao khükei 
uokeilabü hoba mangsenlabü. 
25Matjembou shuong aoyouei shedbou la kayang kuda, haoei haülabü 
haplabü hoba nyenmaia olinda. 
26Tangshaitham lanko jongaibü kho tükdebü thangbou tetsida lenbü ki. 
27Kaibü sek akhüm shongko nyi kaibü chem dangla telamle, hoba kho phaia 
ong kaibü shiang lamenlabü. 
28Amlangbüa müt at khulimbo aukhen aolep tüt, hoba tekhüp telang. 
29“Haoei kü to kümbü tegütham ngei hao to kümngailabü! Haoei kümbü 
thüng ngei shemngailabü” dogo telau. 
30Ngei haulo haushedboueibü sek si haang alongboueibü semlühlaak nakjung 
dankei. 
31Khübü kho jakham si senouei chinglepnyu kikei, hoba kaijembo laang ba 
khokei tuongan kikei. 
32Kheijinei ngei khüto chühkei, hoba ho daman chühkei, hoba ho ka ditenbü 
che hapbei. 
33No yepmang sühsije che ngakashi. Kaibü ik shenyoan longche haksoashi; 
34lausikei no longche yeptoua shaleei insiaubu jungbü soshau soyungbü müt 
cheei tegü no laphetlabü. 

Tetentanbü 25 

Aeilaleko Solomon Tetentanbü 

1Habü hokei Jihuda Choba Hezekia mütshuongei doletbü Solomoneibü 
tetentanbü ki. 
2 Mühghaüei ai huan phokukei kho shanga senei hao soneikangtida; Choba 
shuongei ai wanan lenda kho shanga senei haoen la nyensang kuda. 
3Nyi Chobaei dambü ladangkei angeda; mühshuong suokbü ayingsi yungnyu 
haübü tegü haoeibü dambüei sen limakei. 
4Chandinam ka namphet kho apashi, hoba yaübü shuongei maisho 
yaüenlabü. 
5Hibü songlen amaibü kubü mütshuong Choba jungka kuktiashi hoba khei 
yingsi ong haoeibü saopobü songdak kho ngelabü. 
6No Choba thedanga lojinei hao tethung tejangei hoba no konglebou tegü 
telen. 
7“Kaibü setshang mü lubü kongnyubou la kuashi” dogo laubü toje “No 
thükkabou setshang to kayang” dogo laubü maibou. 
8Kaibü nyekei hapbü kho matjemshang to yongko panteiko jungan tohau; 
phaito lubüei kaibü shedbü lapsi kheijinei nyi ai kümla? 
9Kaibü lepbü sangmang yoa aditenbü kisi kasi kanglanga ditenyoashi, hoba 
müeibü hup- hang tekhuok. 
10Khei ayinglonga müei ka nyen shalabü hoba kaibü himou ladangkei 
asatlabü. 
11Dambü maibü wanan lenbü kho chandinama honlaang shanjinbü phatkei. 
12Ditla maangdakbü to songsido kibü mütei hakbü honeibü ikjikhap ayingsi 
hinseibü honeibü chimenyakmin to kei khaibou. 
13Youlatjih sanglema deili tegü, maanglemlabü ngühlang künbou kho hao 
hautibou senyüh shemtibou kho ki. 
14Mütshuong aoyouei haoenei ladangkei akunyu thekuda, khübü kho lang 
athonbü sangmei si yei phatkei. 

15Lounyu natenbü hoba subüjabüei kaangkosekko thangetbü leilutida, hoba 
songdakbü shuongkei leibada. 
16Nyi ladangkei naodei aei teshau, lemaia shaushi; dantisi nyi ngaitibula. 
17Ka lepbou chem annebenko pean techüh; hao ka to olabü hoba mangsenan 
aplabü. 
18Aukhen aolepbü müt che kho haitibü inlou, bungüm ayingsi laujin simbü 
che phatkei. 
19Khonsak thusheda maang alemenlabü müt to nongbü kho hauh amaibüei 
nyaila athükbü ayingsi sokebü yoa paila haujembü phatkei. 
20Maangngangbü müt che la chia atkubü kho khamalüha nei khokan apbubü 
ayingsi haijepbüei mou sakkubü phatkei. 
21 Kaibü dangbou mühei haiko kialonga hao la oknyinashi; hoba hao dei 
laalonga hao la dei inashi. 
22Nyi hao himoutibüei wankak yasebüei tegü lamlabü hoba Bunyubouei ka la 
jongsak kulabü. 
23Yungkük yeiei lang sungbabü tegü, ngüh jungeibü lishangei maangshat 
sungbada. 
24Khauang maangpok yak che yoa chem chenei kibü khantoje kepunga kibü 
maibou. 
25Thonla loubü saabü kabü ngühlang kho no deilaei maang laakjinei deili 
phatkei. 
26Thimkükdei ayingsi yungdei ngatbü phatko, saopobü mütei shabü shuong 
ngüha hehoat kibü kho ki. 
27Naodei juong shaula amaibü tegü, mü yongko sangbükei khei yingkei. 
28Nyi kaibü khauang thepetla athüklonga, no kho müei shila sobü ba alebü 
sangnyu che phatko ki. 

Tetentanbü 26 

1Ngoubü shanga sangbü- yaübü kho, sanglem jiha ninthu lenbü hoba 
khamalüha lang loubü phatkei. 
2Ajan ayingbüa khükbü uokbüei ka la ai ayinglabü; haoen kho pakshang 
akiko seengeibü aushuong phatkei. 
3Nyi koli to semjan, gadu janglühei thepetjan, hoba ngoubü to lijuei 
ngümjan. 
4Ngoubü to hao ngoubü thüng tejongai, khei kümalonga nokei hao tegü 
yinglabü. 
5Ngoubü che to hao ngoubü thüng jongaiashi, khei yingalonga haoei hao lolo 
sangbü tegü damlabü. 
6Ngoubü che la ngühlang küntibü kho nyi jembü you wetan apbü ayingsi 
lusakbü yungbü phatkei. 
7Ngoubü sembunga tetentanbü kho sokemokebü phatkei. 
8Ngouei huongbü müt la nyensang kubü kho lüklük kipjina laang jinbü 
phatkei. 
9Ngoubüei tetentanbü jungeibü kho ihjaakbü mütei haoeibü ika ngütbü jak 
apla haujembü phatkei. 
10Eiklambü aoei ngoubü si danbüphaibü mangthem ong eik lamda, khübüei 
müt pendou la nali thetida. 
11 Keiei jembüei khinngaibü to sepeinyu ngaibü tegü, ngoubüei nyibou 
ngoualouabü kümsilei kümda. 
12Aoei ai angenyu hao sangbüdobü tegü damda, khotoje yongko ngoubüeibü 
maanglem kho khaibou. 
13Haulo haushedbü müt aila chem ka alongda? Hao aito hatda? Molosaonyu 
sai? 
14Koukap kepjaa yikaibü tegütham, haulo haushedbouei jembü shena lükaida. 
15Müt atje jembü sembung to nyak mokan attila to liko haulobü kia. 

16Haulobüei müt nyetei dambü maibü kubü toje hao ong aei songsido kibou 
dogo damlabü. 
17Aoei mü oyophetyoa sembung atda, hao kho khongshongbü keieibü noua 
yaübü phatkei. 
18-19Aoei mü khüpettida hoba kho “Amlang ekyoda” dogo lauda, kho langet 
angbü mütei wanted, laujin ayingsi hailabü insiaubu tekan jinkubü phatkei. 
20Bu akilonga wan nyetda; kokngüh shakyojepyo akilonga oyophetyo thonda. 
21Wankak yasebüa wan lapda; kho tegü lemen longtibouei pheyo phanyoko 
ong kida. 
22Kok shakyobü kho jemoubü shausiyung phatkei; khübü kho shiangmaang to 
atda. 
23 Ngüh haabü sembung si shabü maangpon namdei lakbü thamchak phatkei. 
24Hibüyoubü mütei haoei mü mangsenbü kho hao khüpbülangbü ngüha huan 
phoda. 
25Khübü kho maian hapla thükkei, lausikei hao to maitelem; aieilausi haoeibü 
maangpon mangsenbüei shenakei. 
26Haoei mangsenbü kho maian lensikei, müei haoei amaibü kümbü pendou 
haplabü. 
27Aoei mü la tin sankuda jembü lolo minngaida. Aoei laang khokeida kho hao 
thükto tongjung loukoulabü. 
28Yepei jawebü mütei müt at leilutimang sühbü kho nyi mangsenjan. 
Suthetbouei ai ühüpshauda, lausikei leilubü ong longtida. 

Tetentanbü 27 

1Ngiet shangabü yong telam, tou anjih kanglanga ai yinglaje angekei. 
2Nyi no lolo ka sembungei ayingko khei mü tangkabü la sangtiashi. 
3Ngoukolouko khonsak longtibü kho laang si phetsen atshaibü ham khüto 
takyolabü aying. 

4 Khau lotbü kho onou akakbü, maangpok angbü kho yungsen; lausikei nyek 
to shatbü thedanga ao loenla? 
5Huphanga sanoubü toje thedanga hakbü maibou. 
6Thangbouei aktibü kho maanglem kia; lausikei dangbouei ka to phak himbü 
kho maangsanglabü kia. 
7No ladang shi shenan kilaje nyi naodei amühlabü; lausikei no ladang mühei 
hailaje khaubü shausiyungkei teiko shauenlabü. 
8Müt che chem ka satan shoongaibü kho au che haoeibü hap ka satan 
shoongaibü phatkei. 
9Onang si ponlemei maangpon olintida; lausikei soushou je khonkuei laü 
angda. 
10Ka thangbou shuong ayingsi kaboueibü thangbou shuong tema. No 
khonsakjinei kajaikana thuila tenga; saabüa kibü jaimai namai to je nyangko 
kibü lepbou che kho khaibou. 
11Kü shou, sangadoashi, ngo olinlabü; kheijinei ngei ngo awealaubou to 
jongaila kilabü. 
12Tedtangbü mütei thushed loubü kho hapda hoba kho ka huda; lausikei 
songlanbouei khei ong hauda hoba hao jembü lolo khonsakda. 
13Ngoualoua yenbou shanga sanghshemla theletbü leboueibü neisimei kho 
letiashi, hoba usa kabü yaksa shanga sanghshemla theletbü lebou kho 
theletshang to attiashi. 
14Ngeyang enyu pian aoei ngekko hao thangbou haükuda, hao shanga kho 
khüksiuok dogo weeida. 
15Nyamsa nyu che kho lang loujinei det det sangbü langdei phatkei. 
16Nyi sao semeshoko phola thükasao? Nyi yei thangetan chühlao? ayingsi 
ikmaang shenko naodei jungan chühlao? 
17Namei nam uan phamtida, kho tegü müt cheei müt che uan phamtida. 

18 Aoei bhuklong che thounouda, haoei khoeibü hek shauda; hoba aoei 
jembü Bunyubou weeida, hangenlabü. 
19Nyi deia kaibü thenyek hapngaibü tegü nyi kaibü maang- pona no khoyam 
hapda. 
20Sheol si Abaddon ladangkei senyüh ashemda; hoba müteibü nyekkei 
ladangkei ashenda. 
21 Sinletbü kho chandinam shanga, hoba wansoujin kho hon shanga; hoba 
müt che hao sangbüei takteida. 
22Shaubü anbü yoa shema muei ngoubou kho netla yeiko shinyinashi; 
khoeikei nyi hao ngoualouabü kho üpbuenlabü. 
23Kaibü sanshuong si masu shuong to maangsangko chühashi, 
24aieilausi nyaksinam pon- pen shanga aying hoba Choba khun kho meten 
pendou shanga lo aying. 
25Ladang ushisang shemda, nyemshang haanbü kho longda, hoba shonghyou 
pik shuong lipshaida. 
26Nyi kaibü sanlon shuongeibü wiei nei taklabü hoba lon yaakletbü ka sek 
jeklabü. 
27Hobaje joubü lon shuong khoei kaibü chemdang samla sendei souko kulabü 
hoba kho tegü kaibü sambüsao shuong pangteilabü. 

Tetentanbü 28 

1Aoeikei ashieinyu müt amaibü shuong sateida; lausikei saopobü müt 
molosaonyu tegü maangkaangko kida. 
2Ladang phang cheei shabü shonda, hoei songdakbü juong yeida; lausikei 
ditenbü si songsido kibüei phang che kho hau kiko süngshonko kitilabü. 
3 Hau jungeibü müt che, aoei shalebü shieikoedaje, hao kho langle apbubou 
deinyu yungsen phatkei. 

4Ngühkhüm inletbou khoei shabü shuong sangda; lausikei ngühkhüm 
jungeibü shuongei haoen khulimbo loda. 
5Amaibü mütshuongei ngühmai kho aditenda; lausikei 
aoyoueiBunyubou lamda, haoenei kho maisho ditenda. 
6Keisikei khüpeilangeibü müt toje shalesikei ngühmaang lanko kibü maibou. 
7Aoei ngühkhüm jungeida, hao songsido kibü shou; lausikei shaumüt 
yungmüt to jambüei jembü bou himou bautida. 
8Aoei namlot si phobnamei jembü nyaksinam haatida, shalebü shuong to 
sanouko dambubou shanga kho thanshaida. 
9Aoei ngühkhüm ajungeilaje haoeibü welaukei aditkulabü. 
10Aoei maangtangbü müt ayingbü lam to leian jinda, hao jembü püngkhün to 
atlabü; lausikei shedbü akibü mütei phet maibü phanlabü. 
11Keibüei hao lolo songsido kibou dogo damda; lausikei shalebou ao to 
ditenshuokenbü thechüh ki, haoei maibou ngekei. 
12Saopobü shuongei thüksimin hapjinei müt pendou olinyoda; lausikei müt 
amaibü songdak hau to angjinei mütshuong huan apbuda. 
13 Nyi kaibü shabü hualonga langkeia no ladangkei naang amailabü; 
thekuashi hoba apyoashi, kheijinei Mühghaüei ka to onou lenlabü. 
14Aoei Bunyubou to soumo hatda, haoei haükei; lausikei tuasekalonga 
thushed to atlabü. 
15Amaibü songdakbou kho shalebü shanga lejim aki; hao kho ngühbü 
molosaonyu ayingsi huokbü sap phatkei. 
16Ditenbüa shalebü songdakbou kho tokei shieikoe yaang kia; lausikei aoei 
aeilam aeiphop mangsenlaje hao salanglabü. 
17Müt haitibü shedbü kümbü mütei haoei thükbü tegü panteiko haoeibü 
heekhün thuda; hao shieila hau tejem. 

18Ngühmaang lanashi hoba no püetlabü; no ngühmaang alanlonga no mangde 
atetlabü. 
19Haujembo kümbüleibü sekmoubouei shaula kida; lausikei aoei jihsiphai 
apsileda hao pon- pen sha lelabü. 
20Ngühmaang lanbü ongayasebü olinbü langkei to leilabü; lausikei no keila 
panteialonga no shieikoelabü haang. 
21Maangthük maangphang kümbü kho amai; lausikei mütei shausiyung 
hanbüshou shanga ngühkhüm lulimda. 
22Makhet meletbü mütshuongei haoen ladang shale phamla angeko keila 
panteida. 
23Lepbolangko laubü toje müt at kümetkubü maibou, phaila haoei khoto 
maangshiklabü. 
24Aoei nyusiboueibü nyaksinam kokan sungan ho shedbü aying dogo damda, 
kho kokbü to maibou aying; hao leiluboueibü meitangbou. 
25Kükükanong dambüei ong oyolemen longtida; lausikei aoeiBunyubou to 
maanglem phoda hao ong maibou. 
26Jembüei dambüa ong paibü kho ngoubü; lausikei ao songsido kiko pailaje 
hao khümenlabü. 
27Shalebü la kubou kho ladangkei sha alelabü; lausikei nyi shalebou ka the 
huan kialonga mütshuong ka khüksiuok yaang haplabü. 
28Müt amaibü songdak hau to angjinei mütshuong huan apda; lausikei haoen 
maujinei saopobü shuong nyibou haada. 

Tetentanbü 29 

1Annebenko kümetkusi aoei tulaseklaje hao mangde ong maulabü, hoba 
ladangkei asinngailabü. 
2Saopobü shuong haajinei noknyüh olinyoda; lausikei shabü mütei 
songdakjinei noknyüh sangwi jangda. 

3Aoei songsido maikuda haoei bou olintida; lausikei aoei asangalan sao 
shuong to mangjamda haoei jembü nyaksinam apsileda. 
4Chobaei ngühmaiei kaodak yaüda; lausikei aoei jongsak hida haoei kho 
pekan apda. 
5Aoei jembü lepbou amlanga sangda, haoei jembü younaka tak sanda. 
6Amaibü müt kho ngühkhüm lelimbüa lapda; lausikei saopobü mütshuongei 
chia lauko olinyoda. 
7Saopobü shuongei shalebü shuongeibü khonsak ngeda; lausikei amaibü 
mütshuongei khübü kho ditenla athükda. 
8 Mü awealaubü mütshuongei sangnyu che jikan apbuda; lausikei songsido 
kibü mütei khübü kho küpjemtida. 
9Ladang sangbüdobü mütei ngoubü to mat angda, ngoubü kho nyi ong nyida, 
hoba khau angan ngekko küpjembü to alouda. 
10Sii mühbü mütshuongei maangtangbü shuong mangsenda, hoba 
maangtangbou kho haitila lamda. 
11Ngouei huongbü mütshuongei jembü khauang pendou khokenda; lausikei 
tedtangbü mütshuongei natenko senetda. 
12Songdakbou cheei amlangbü ngühlang to maang kualonga, hao phanga 
kibü songdakbü shuong pendou yepeijawebü la yeilabü. 
13Shalebou si naklepbou haosi ham liko haüyoda, Bunyubouei haosi ham la 
ngesakbü kuda. 
14Chobaei shalebou la tükdebüa yingkua longa, haoeibü songdak hangkhu 
onko kilabü. 
15Kümetkubü si thepetbü ham khoei hapbü ngebü kuda; lausikei nashou che 
kho hao maang leko phokua longa haoei haonyu himou bautida. 
16Shabü shuong songdak phanga ngühkhüm lulimbü juong yeida; lausikei 
saopobü mütshuongei kho tegübü mütshuong atbü haplabü. 

17Ka shou thepetashi, hoba no hao shangabü ponpendou the lenenlabü; haü, 
haoei ka maang- pona olinbü kulabü. 
18Lanei thuseibü songlen aki, noknyüh senetbü aki; lausikei aoei ngühkhüm 
jungeida, hao haübou. 
19Sambü che ngüh kongeije akümetkuenda, haoei nyi laubü kho ditenla 
thükkei, lausikei haoei kaibü ngüha maang akulabü. 
20 Nyi ngüha panteibü müt che haplao? Hao toje ngoubü cheeibü maanglem 
khaibou. 
21Nyi kaibü sambü la nashoudangka thama haoei mangsühbü pendou 
kualonga nyetcheje haoei kaibü phet pendou phanlanglabü. 
22Khauangla sobü mütshuongei oyolemen longtida, hoba maangsak yembüei 
shedbü juong shonda. 
23Liliseseei no phangto yanlabü; lausikei no ea aoa kialonga nyi nyensang 
nyenhang haplabü. 
24Aoei kokbü to maangjamda, haoei jembü langkei mangsenda; haoei 
khükbüuokbü kho ditda lausikei aikei ajoyoda. 
25Müt to hatbüei jembü lolo sung sanngaida; lausikei nyi Bunyubouto 
maanglem phoa longa no khümenlabü. 
26Müt juongei songdakbüei maangshikbü maikuda; lausikeiBunyubou ka ong 
kaibü matjem tükdebü kho haplabü. 
27Saopobü shuongei ngühmaang alanbü mangsenda; lausikei maangtangbü 
kho shabü shuong thedanga mangsenlabü. 

Tetentanbü 30 

Agureibü Ngüh 

1Habü ho Jake shou Agureibü tang khitbü ngüh: “Mühghaü kü yoa aki, 
Mühghaü kü yoa aki, hoba ngo lai lela? 
2Ngo müt tegüje aying, meisiau ong phatkei. Müt to kijan ditenbü kho kü to 
aki. 

3Ngei lubü songsihon ladangkei aditlet; hoba ngei Mühghaü shangabü 
jimlatangla angesapbei. 
4 Aoei khuthükbü hapbü ngebüa bunyu yeian chühkei? Aoei haoeibü ika yei 
lapan jungan chühkei? Ayingsi neia dei senan chühkei? Ayingsi kaodak 
leilang takan chühkei? Hao ao nyi ngekeilao? Hao aoeibü shou? 
5“Mühghaüei haoei theletbü pendou kümda. Hobaje lambü shuong pendou 
shanga haoeibü khümenbü kho ngoukhon aih phatkei. 
6Haoeibü ngüh to tejin- yo, khei aying longa haoei ka to haklabü hoba no 
yepeijawebü la yeitilabü.” 

Aeila Tetentanbü 

7Mühghaü, ngei ka ka peisilei den nyi shanga sudajada; ngo ühaijinei nyi kho 
kü ka teshiletma. 
8 Ngo yepeijawebü ka bangtikai hoba ngo keikei tekeiti ayingsi shakei teleti. 
Kü la ngei shauthüng ong kubü. 
9Aingenyu ngo shi shena longa no atheletlabü hoba laulabü, “Bunyubou kho 
ao?” Ayingsi ngo sha lelabü hoba kokla haulabü, hoba Mühghaü nyen 
amlanga jungeilabü. 
10Ladangkei sambü cheei jembubou nyen tesha. Ka to khükla uoklabü hoba 
ho laüa no khonsaklabü. 
11Mütshuongei haoeneibü bousi to khükda uokda hoba lulueibü nyusi to 
maang ashikda. 
12Mütshuong haoen kheinyu asaopoko kian haoenei haoen saopoan kia dogo 
damda! 
13Mütshuong aoyouei haoen müt maibü dogo damda - oh, haoenei haoen lai 
maikei dogo damda! 
14Mütshuongei shalebü si khambü shuong thüka keikokombo jungeibüei thük 
leda; kho tegübüei haoen haoeneibü langkei haangda. 

15Watei yaksa shou nyi kia, hoba ham la nyen “Kü la labü!” dogo nyenkuakei. 
Ladangkei senyüh ashemlabü peisilei den lei kia: 
16Haibü yemkao, angkongbü yaksa che, langdei khambü kaolin, hoba nyettila 
athükbü wan. 
17Aoei jembü bou la nyikuda ayingsi jembü nyu noushoulama awealauda, 
shushou kabü aukhomakmakei haoeibü nyeklang phekan apbulabü hoba 
hogonei kho shaulabü. 
18Kü shanga yongko ditenla sekbü peisilei den lei kia: 
19Wekekshou müha seengeida, pinyu laang thüka paida, longchem cheei 
yungnyua jembü haang lamenda; hoba bousu che si yaksa che sanouyoan 
apda. 
20Alanbü saoeibü hangsilam kho ho: Saoei asangalanbü kümda hoba mang 
yuan apan lauda, “Ngei ai shedbü aküm!” 
21Kaodakei peisilei den lei honei anatenko lühda: 
22Aaomüt che Choba la yeibü, hoba nyakei photettian kibü ngoubü che. 
23Mangsenbü sao cheei lao hapoubü, hoba sambüsao che, aoei saoeibü 
sambünyu jeida. 
24Kaodaka meisiau hanbü lei kia, lausikei yongko maangli maangsang: 
25Min: haoen hau aki, lausikei haoenei sulanga haoeneibü shausiyung thanan 
phoda. 
26Sanshou: haoenkei hau akibü tan che, lausikei haoenei haoen kishang 
laangpoba kümda. 
27Koksüng: haoenei Choba aki, lausikei pendou takshatan shoongda. 
28Chemsou: nyi haoen yo ka che ika lapan jungla thükkei; khei yingsi dogokei 
haoen Choba chema kida. 
29Haoen paijinei maangkuko chühlabü hangsilam den lei kia: 
30Molosaonyu meisiau pendou to hau kibou, hoba haoei aotokei ühütda; 

31khungom satsattham paibü aupaang, lonpaang, hoba Choba che haoeibü 
mütshuong thedanga. 
32Nyi ngoualoua amaibü kümbo yonglaman kia longa nyi kaibü ikei 
sembunga yeman daman chühashi. 
33Nyi sendei yeiyosi onbü longda, kung to nyatsi kungsii angda; kho tegü 
thakthak mangmangbüei oyolemen longtida. 

Tetentanbü 31 

Choba Che to Songlenbü 

1Habü ho Lemuel Chobaeibü nyuei hao to tang khitbü ngüh shuong: 
2“Oh kü shou, ngeibü shia künbü shou, oh ngeibü theyolan- yobü shou, ngei 
ka la ai lenla? 
3Kaibü hau yaksa to suonlambüa tüp; hoba kaibü nyaksinam Choba shuong 
mautilabüa tüp. 
4Ditashi, Lemuel, Choba shuongei ih ayungjan ayingsi jaakbümakbü to 
adühjan. 
5Ladang haoenei ih yungda, haoenei ngühkhüm maada hoba khonsakbü 
mütshuong to tangbü kümlabü kibü kho khüpeinyu apda. 
6Aoyou maulabü ki khübü la ih kho inashi, hoba langkeia khonkua kibü 
mütshuong la ih kho yungtiashi. 
7Haoen la yungtiashi hoba haoeneibü shale si aolinbü maatiashi. 
8“Haoen lolo ngüh alauenbü shuong shanga ngüh laukuashi. Thuila akibü 
shuong haoen tangbüjanbü shanga ngüh atkuashi. 
9Haoen shanga laukuashi hoba saopobü matjem lekuashi. Shalebü si khambü 
tangbüa püetashi.” 

Mubü Yak 

10Mubü yak che aoei hapenla thükkei? Sao phülem to khaibou! 
11Saoeibü laoei sao to haoeibü maanglem phoda, hoba ladangkei sha alelabü. 

12Saoeibü salang sünga maibü kümda hoba ladangkei akomda. 
13Saoei wi si lei inyaibü lamda, hoba saoeibü ikei maangnyu angko kümda. 
14Sao namyak namseibü long- chem che phatkei, usa ka shausiyung künbada. 
15 Langnge asaoko sao pian chemdang shanga shausiyung lamlekuda, hoba 
sambü sao shuongei kümlabü kümsilei jankuda. 
16Saoei sek che dameida hoba kho jekda; hoba saoeibü ikei thanshaibü namei 
saoei semlühlaak leda. 
17Saoei shembe kaida hoba sisik laangminko sekoktham kümdaleida. 
18Saoei saoei seibütakbüa pailetbü kibü hapda, hoba nangnak saoeibü 
wanthung anyetda. 
19Saoei keimeia jungan ji ikdangei bünga jungan lei shikda. 
20Shalebü to saoei saoeibü ik sengda; haü, saoei saoeibü ikei shale khonsakbü 
shuong sühlangda. 
21Saoeibü chemdang shanga ninthu lenbü to ühütda; aieilausi saoeibü 
chemdang pendouei lemabü nei neiakei. 
22Saoei yepshang nei imda, hoba nakthüngle sakbü nei inyaibü neida. 
23Kaonyek kabü jaishou shuong setjinei saoeibü lao bakhüna shenan apda. 
24Saoei phemba nei si shembe nei takan namyaknamseibü shuong la yaakda. 
25Hau si soumo kho saoeibü hele, hoba loulabü thusilam shanga saoei hatko 
aki. 
26Saoei songsido kiko sao sembung ipda, hoba saoeibü lishanga üeisanou 
ngühsong kia. 
27Saoei saoeibü chemdang maila chühko ong kida, hoba haulobü shausiyung 
ashauda. 
28Saoeibü shousi shuong laksepda hoba sao to haünyu dogo lauda; saoeibü 
laoeikei sao sangko lauda: 
29“Yaksa juongei muko küma, lausikei nyi haoen pendou leilanga.” 

30 Chühsühbü kho khüpettibü hoba saomaibü kho jim akibü; lausikei 
aoei Bunyubou hangenda kho yaksa sangjan. 
31Saoeibü langle sao la kuashi, hoba saoeibü kümeileiei bakhüna sao 
sangtiashi. 

Songlendolen 

Songlendolen 1 

Langkei kho Lejim Aki 

1Jerusalem kabü Choba, Dawideibü shou, Songlendolenboueibü ngüh. 
2 “Lejim aki, Lejim aki”, dogo Damthenchühbouei lauda, “Kong ka 
kongmaimai, pendou kho lemailela kongkong.” 
3Mühnyu phanga mütei kümbü, hao hübü mangbü ku ai? 
4Meten che satda, hoba lubü meten che louda; lausikei kaodakje ponpen kida. 
5Chanyu kho longda hoba chanyu kho nepda, hoba hao longbü aeto nyibou 
ngaida. 
6Yeiei chanep aeto souda, hoba chaangbou naphei to sepeida haoei jembü 
lama athakko tuongjung hauda hoba sepeisaeko kaida. 
7Shumang pendou yungnyu to kouda, lausikei yungnyu kho ashenda, lanei 
shumang kouda khüto ong nyibou kouda. 
8Ajanjan pendou damlabüei shenakei, mütei ho alauen, hapbüei nyek 
ashenda. 
9Khei ai kikei kho ong kilabü; ai ong küma kho ong kümlabü hoba mühnyu 
phanga aikei haanbü aki. 
10Chühashi, ho haanbü ki dogo mütei laubü peisilei che kilao ma? Sen to 
shaangbü meten shuong haanga ho kikei. 
11Shangied haüthükbü aikei adamenlabü, ayingsi phaila loubü yoa loula kibü 
haüthükbü aikei adamenlabü. 

Damthenchühboueibü Kühshuokbü 

12Ngo damthenchühbou kho Jerusalema Israelbü thüka Choba kikei. 
13Hobaje mühnyu phanga kümbü pendou shanga ngeibü hapbü ngebü 
songeidoei lamla hoba lamenla shanga ngei maang kukei, ho khei Mühghaüei 
müteibü shousi shuongla akong- akangko kila shanga kubü kümsilei sekbü 
che. 

14Mühnyu phanga kümbü kümsilei pendou ngei hapda; hoba chühashi, 
pendou amlang hoba yei to longyobü ong. 
15Laobou koma kho tangla athük hoba ai ong aonlangko ki kho wela athük. 
16Ngei ngeibü maangpona hai laukei, chühashi, kü to shaang Jerusalema kibü 
pendou to ngei songsido yaangbou hapa; haü, ngeibü haiyepei hapbü ngebü 
hoba ditletbü yaangbü danthetjung loua. 
17Hobaje ngei songngedonge hoba langet angbü si ngoubüloubü ngela ngei 
maang kukei, hoba ngei chühenda, khei khokei amlang ong hoba yeia 
haujembü ong. 
18Aishanga songsido aei kialonga maangpon shale aei ki, hoba hapbü ngebü 
haalonga maangmau onat aei pühda. 

Songlendolen 2 

1Ngei kü maangpona laukei, “Kaishima, ngei no olinbü takteikho; 
kamaangleko olinashi,” lausikei chühashi, khokei amlang ong kikei. 
2Ngei laukei, “Ekyo nyiyobü kho ngoubü hoba olin maangmai kho ainei 
lela?” 
3Haoen langkei salang tuishoa müh phanga müteibü shousi shuongei kümla 
shanga hapbüngebüei ngeibü khu leiyeiko ihei ngeibü maang lai olintienkei 
hoba ngoubü kümaleia lai ik atenkei, kho ngeibü haiyepei lambei. 
4Ngei kümsilei yaangbü kümbei, kü shanga chem shuong dangkei, hoba 
semlüh kekei. 
5Kü shanga chipen ba hoba kü shanga buheklaak kümbei hoba ngei khübünei 
bulong phang juong kekei. 
6Bulong shuong yeman kishanga dei lakla shanga, ngei deikhün thukei. 
7Ngei aaomüt bousu yaksa jekshaikei hoba ngeibü chema bukbü sambüyaübü 
shuong kikei; hoba Jerusalema kü to shaang kibü pendou to aeibü ngei masu 
hoba sanlon shuong kiteikei. 

8Sangle shuong hoba Choba shuong nyaksinam hoba hon si chandinam ngei 
haushaikei, ngei bousu si yaksa chia laubü shuong phokei hoba müteibü shou 
olinla thangnyu juong phokei. 
9Hibü ngo yaangenkei hoba Jerusalema kü to shaang kibü pendou limjung 
haukei, hoba ngeibü hapbüngebü songsido kü yoa tokei kikei. 
10Hobaje ai ong ngeibü nyekei dühkei khübü ka ngo asukngai, ngeibü olinbü 
aikakei asukngaiti, aieilausi ngeibü kümsilei pendoua ngeibü maangpon 
olinko kikei; hoba ngei kümbü pendou ka ngeibü ku ho kikei. 
11Kheijinei ngeibü ikei kümbü kümsilei pendou hoba ngei kho kümla hübü 
shanga chühkei hoba chühashi, pendou amlang hoba yei to longyobü ong 
kikei, hoba müh phanga ku ai akitei. 
12Hibü ngei ngo lolo songsido kibü langat angbü hoba ngoubüloubü 
damanchühla sepeikei, aieilausi Choba phaito loubü müt khoei ai kümenkei? 
Haoei shaangla ai kümenkei kho ong kümenkei. 
13Kheijinei ngei ho hapbei, khei ngesakbü kho nakthühbü to latetcheei maikei 
khütetche hapbüngebü kho ngoubü toje maikei. 
14Songsido kibüeibü nyek kho haoeibü khua thonkei, lausikei songsido akibü 
shuong kho nakthüha paida, khei yingsi dogokei, ngei ho chühenkei, khei 
haoen pendou to thu jetei louda. 
15Kheijinei kü maangpona laukei, “Songsido akibü to haüthükbü tegü kütokei 
haüthüklabü, kholonga ngo ai aei songsido ki?” Kheijinei ngei ngeibü 
maangpona hokei amlang dogo laukei. 
16Aieilausi songsido kibükei songsido akibü tegütham ponpenje adamenlabü, 
aishanga loulabü chalouaje pendou maan apan kilabü. 
17Hibü ngei langkei kho mangsenkei, aieilausi müh phanga kümenbü 
kümsilei shuong kü shanga maangto shatlabü kikei, aishanga pendou amlang 
hoba yei phainei leiyobü che ong ki. 

18Kü phaito loulabü müt la ong phoyokulabü dogo hapan müh phanga ngo 
hüko kümbü ngeibü kümsilei pendou ngei mangsenkei. 
19Hobaje hao kho songei keibü yingla si songei akeibü yinglaje aoei ngekei? 
Khei yingsikei ngeibü kümsilei ainei ngo hükei hoba müh phanga 
hapbüngebü lenkei, khübü kümsilei pendou thüka hao bunyu yingla, hokei 
amlang ki. 
20Hibü müh phanga kümbü ngeibü kümsilei pendou apyoan ngei kü 
maangpon haiko kikei. 
21Aieilausi che cheje aoei songsido kiko hoba hapbüngebüei hoba maangli 
maangsangei kümbei, kho pendou aoei khünei ühü amang, hao la hao 
maangleko apyokujan. Hokei amlang hoba maangto shatlabü che. 
22Mütei hübümangbü senyüh sheibü laobou künan haoei müh phanga kümda, 
hao pendou shanga haoei ai ki? 
23Aieilausi hao langkei salang sünga maangmau onat ong; nangnakkei haoei 
hakso ühüpda, hokei amlang. 
24Müt shanga jembüei kümenleienbüa olinbü hapbo shaubü yungbü to limbo 
maibou ai aki. Hokei Mühghaüeibü ik ka ong dogo ngei hapbei. 
25Aishanga hao ayoko aoei shauenkei hoba maanga maiko kienkei? 
26Aieilausi aoei hao olintida hao la Mühghaüei songsido hapbü ngebü hoba 
olinbü kukei, lausikei shabü shuong la yoshaila hoba thanlabü kümsilei kuda, 
khei Mühghaü maang olintibü la kula shanga ong, ho amlang hoba yei phai 
shibü che ong. 

Songlendolen 3 

Ajanjan Pendou shanga Jih Che 

1Ajanjan pendou shanga jih che hoba müh phanga kümsilei pendou shanga 
jembü jihsiphai takletan kia. 
2Buklabü jih che, hoba hailabü jih che, kelabü jih che hoba kean kibü pheian 
aplabü jih che. 

3Haitilabü jih che hoba maitilabü jih che, leilulabü jih che hoba kümetlabü 
jih che. 
4 Haaplabü jih che, hoba nyilabü jih che, mang haaplabü jih che hoba 
tomlabü jih che. 
5Laang tuongan koutilabü jih che hoba laang yoshailabü jih che, himyolabü 
jih che, hoba himyobü nanglabü jih che. 
6Lamlabü jih che hoba maulabü jih che, pholabü jih che hoba tekan aplabü 
jih che. 
7Jitnyinlabü jih che hoba shingailabü jih che, ngüh üangko kilabü jih che 
hoba joyolabü jih che. 
8Sanoulabü jih che hoba mangsenlabü jih che, wapyobü jih che hoba sangmai 
jihsiphai che. 
9Kümbouleibou che kho hao hübü ka ai ku? 
10Mühghaüei müteibü shousi shuong la kümlabü kümsilei akongko kila 
shanga ai kukei kho ngei hapa. 
11Haoei ajanjan pendou jembü jihsiphaia he maian kümbei; tokei haoei 
müteibü maangpona thon akibü jinkukei, kho khei yingsikei mütei khangbü 
ka thon sühko Mühghaüei kümbü jihsiphai ühü- penda. 
12Ngei ngekei khei haoen langkei ki shongko olinyolabü hoba maanga 
mailabü toje maibou ai aki. 
13Tokei mütpem weko jembü kümsilei pendoua shaula yunglabü hoba jembü 
kümsilei maibü pendouei maanga mailabü kho Mühghaüei müt la kubü 
jongsak ki. 
14Ngei ngekei, khei ai ong Mühghaüei kümlaje kho ponpen kilabü; khünei 
aikei ajin- yoenlabü hoba apla athük. Mütei hao to hatlabü lele Mühghaüei 
ho tegü kümsembei. 
15Tou kibü kho kian apa, hoba laobou dana kho Mühghaüei nyibou lamda. 

Kaodaka Ngühmaang Alanbü 

16Hobaje tokei ngei müh phanga matjemshang kho hapbei, khünei amaibü 
kikei, hoba sao- pobü kishangakei shabü kikei. 
17Ngei kü maangpona laukei, “Mühghaüei saopobü si amaibou mat jemlabü, 
aieilausi ajanjan pendou shanga hoba kümsilei weko shanga haoei jih che 
takletakei.” 
18Müteibü shousi shuong shanga ngei kü maang- pona laukei, khei haoen kho 
meisiau shuong tegü ong dogo lenla shanga Mühghaüei haoen takteida. 
19Aieilausi müteibü shousi shuong hoba meisiau shuong thu jeteitei, che lai 
haida kho tegü chekei haida. Haoen pendou hak hinbü che ong, hoba meisiau 
to aei müt to aikei aki; aieilausi pendou amlang ki. 
20Pendou kaoen che to ong hauda, pendou thamngu ka hoba pendou nyibou 
thamngu yeida. 
21Müteibü soushou thükaeto angda sai ayingsi meisiaueibü soushou 
kaomaang to atda dogo aoei ngekei? 
22Hibü mütei jembü kümaleia olinlabü to liman maibou ai aki dogo ngei 
hapbei; aieilausi hao phainei ai haüthükla kho to chühla aoei hao la 
lenenkei? 

Songlendolen 4 

1Tokei nyibou müh phanga shieikoe kümbü pendou hapbei hoba chühashi, 
shieikoebü shuong nyeksi hoba haoen haksotibü ao aki; haoen to shieikoebü 
aenei hau kikei, lausikei haoen maang haksotibü aokei akitei. 
2Hibü khoei langkei kibü aoyou tokei lang ki haoen toje haibü aoyou haia, 
haoen thu maibou dogo ngei dambei. 
3Haü, haosi ham toje maibou kho tou ao aki, aoei müh phanga kümbü 
kümsilei amaibü hapan achüh, hao maibou. 
4Kheijinei ngei ho hapbei, khei mütei jembü lepbou to nyekto shatbü danko 
kümsilei pendou hoba maangli maangsang pendou longda hokei amlang hoba 
yei- phai shibü che ong. 

5Ngoubüei haoeibü ik semda hoba jembü phe shauda. 
6Hübümangbü hoba yei shibüa ik penyi toje sangsembo ik khong che kibü 
maibou. 
7Nyibou ngei müh phanga amlangbü che hapbei. 
8Müt che ao hao thenbou aki, haü, shousi ayingsi jaisinakei aki, khei 
yingsikei haoei kümbü thon aki ayingsi haoei kibüei hao nyekmang ashen, 
hibü ao shanga ngei hakso akiko kümsilei kümda? dogo haoei ladangkei 
apheda. Hokei amlang kongkong ki, haü, hokei maang leilubü che 
hübümangbü ki. 
9Che toje penyi maibou aieilausi haoenei kümbü shanga mu maibü kia. 
10-11Aieilausi haosi tuongalonga hao meitangbou cheei hao phonlabü; lausikei 
mütpem kibou ügütü; ladang hao tuonglaje hao phonla ao aki. 
12Tokei müt nyi liko yepsi haosi lematham ki, lausikei mütpem kila thüksikei 
müt nyi khulimbo haoei lan athüklabü. Janglüh pem sem shiyobüje tongde 
athetda. 
13Jaishou songsido akibü Choba che aoei chemphang songlen ngüh sungletla 
angekei hao toje shalebü songsido kibü heshou che maibou. 
14Aishanga sanglea hao shalebü yingasikei thüngshang ka haoei Choba 
setshang sühkei. 
15Müh phanga langkeibü hoba heshouboueikei aoei Choba jeila kikei, pendou 
ngei hapa. 
16Müt pendou wesikei awekhümbo kikei: haoen pendou thüka hao kikei. 
Lausikei phaila loubü shuongei hao to aolinlabü, maimaitham hokei amlang 
hoba yei shieibü ong. 

Songlendolen 5 

Theletla Tepantei 

1Mühghaüeibü chem to haujinei no maangsangko paiashi; aishanga songsido 
akibüeibü lembü kubü toje ditla nyangko haubü maibou, aieilausi haoenei 
amaibü kümda dogo haoenei angekei. 
2Kaibü sembung pitpitbü hoba Mühghaü thedanga ngühlaula kaibü 
maangpon tepantei, aishanga Mühghaü khuthüka kia hoba no kaodaka kia, 
hibü kaibü ngüh shisho ong yingshi. 
3Aieilausi kümsilei juong ka mangh che longda, hoba ngoubüloubü ngüh 
danko songsido akibü ngüh longda. 
4Ladang nyi Mühghaü to theletbü che theletlaje kho tongde küman apashi; 
aieilausi songsido akibü to hao olinko aki. Nyi theletbü kho kümashi. 
5Theletan akümbü khantoje nyi atheletbü maibou. 
6Kaibü sembungei no shatilabü lele ngüh telau, ayingsi nyi khuthük 
hangangbü to shed shona dogo telau, khei ayinglonga Mühghaüei kaibü ngüh 
khulimbo maangpoklabü, kaibü ikküm ikleiei mautikulep aying lo? 
7Aishanga mangh juong yeijinei ngüh kongkong juong longda; lausikei nyi 
Mühghaü to hatashi. 

Langkei kho Kongkong 

8Nyi kaonyeka shale jongle shieikoebü hapalonga hoba ngühmai matjem 
hoba matmaibü hibü- youbüei jungan haubü hapalonga khünei maang 
tepang, aieilausi yaangbü dogo weeibü to thükkabou che kia, hoba haoen to 
thükkabou ki. 
9Lausikei kaodakeibü ku kho pendou shanga ki; Choba khokei sek khoei 
samda. 
10Aoei nam to sanouda, namei nyek ashenlabü, aoei nyaksinam sanouda, 
nyaksinamei nyek ashenlabü, ho amlang ki. 
11Ladang peisilei shuong aei haada, shaubü shuongkei aei haada, hoba nyekei 
chühbü to liman bunyubou kho ai ku ki? 

12Hansho ong shausikei, juong shausikei sekmoubü shuong nyeket louko 
yepda, lausikei keibüei apsileko kibü shangakei hao nyeket alouda. 
13Müh phanga maangto shatlabü che ngei hapa, khei nyaksinam bunyu lean 
phobü kho hao khonkula ong. 
14Hobaje khübü nyaksinam kho amaibü atei mautida hoba hao nashou 
cheeibü bou la yeijinei haoeibü ika ai aki. 
15Nyueibü shimong ka longbü tegü nyibou mütkong haulabü hoba haoei ika 
jungan haulabü lele haoei kümbü ku ai ajunglabü. 
16Hobaje tokei maangto shatlabü amaibü che kia, hao lai loukei kho tegü hao 
haulabü. Hibü haoei yei shieibü ka ai pailetkei? 
17Haoei salang sünga haoei nakthüh hoba maangto shatbüa dantia, hoba 
haoeibü senyühsheibü shat hoba maangshat ong aei. 
18 Chühashi, ai maibü hoba janbü ki kho ngei hapa. Mühghaüei kubü langkei 
salang tuisho khümbo müh phanga haoei kümbüa maanga maiko shaula 
yunglabü, aieilausi kho müteibü thu ki. 
19Mütpem weko ao la Mühghaüei nyaksinam hoba keisiyaang kukei hoba kho 
shaula hau kukei, hoba haoeibü thu sungletla hoba haoei kümbüa olinbü 
haplabü ho Mühghaüeibü jongsak ki. 
20Aieilausi haoei haoeibü salang chalou juongje adamenlabü, aieilausi 
Mühghaüei haoeibü maangpon olinbüa phokuda. 

Songlendolen 6 

1Müh phanga ngei amaibü che hapbei, hoba kho khunak shousi thüka 
atshaibü ki; 
2 müt la Mühghaüei nyaksinam kibükeibü hoba nyensang nyenhang kukei, 
khei haoei mangsühbü aieikei sha alelabü lele khei yingsikei haoei kho 
shaula Mühghaüei sei aku, lausikei yenbou cheei kho shauda, ho amlang 
hoba ho shat amaibü che ki. 

3Müt cheei shousi müt saongao buksi hoba po juong hao salangko kisi, 
lausikei hao songadoa maibü akilonga, hoba aeila leko hao khünshang 
akilonga ngei laukho, khei hao nasaka haibü maibou. 
4Aieilausi hao amlang yeida hoba nakthühshang to hauda, hoba haoeibü nyen 
nakthüh phanga keplepan kia. 
5Kho to aei khoei chanyu kho ühüp, ayingsi ai angekei; lausikei hao toje kho 
hakso kibou. 
6Haü, hao po hajar nyithüng kiasikei hoba maibü ühüplonga pendou kaoen 
che to ong hauda aying lo? 
7Mütei kümbü pendou haoeibü sembung to jinla ong, khei yingsikei haoeibü 
shi ashenda. 
8Songsido akibü to songsido kibü shuong ainei maibou? Ayingsi langkei kibü 
yoa paila ngebü shalebüei ai ki? 
9Maikuko maangtakbü toje nyekei ongkei hapbü maibou, hokei amlang hoba 
yei shieibü ong. 
10Ai ong yeijung loua, nyen nyenkua, hoba müt kho ai ngebü ong, hoba hao 
to kaangbousekbou haoei athüklabü. 
11Ngüh aei lau, amlang aei yei, dogo hoba müt kho aiei maibou? 
12Aieilausi hao amlang langkei salang tuisho mangshoubü che tegü danjung 
haujinei müt shanga jembü langkeia ai maikei kho aoei ngekei? Aieilausi 
mühnyu phanga haoeibü phejan ai yinglaje aoei ngekei? 

Songlendolen 7 

Langkei shanga Damanchühbü 

1Nyen maibü kho namseklaang tokei maibou; hoba hainyet kho buknyet to 
maibou. 
2Lemlibü chem to haubü toje manghaapbü chem to haubü maibou, aieilausi 
müt pendou thonshang kho ki, hoba langkei kibüei haoeibü maanga kho 
haüko pholabü. 

3Maangto shatlabü kho ekyonyiyobü toje maibou aieilausi the angesakbüei 
maangponje olintida. 
4Songsido kibü maangpon kho manghaapbü chema kia; lausikei songsido 
akibü maangpon kho lemlembü chema kia. 
5Songsido akibüeibü chia ditbü toje songsido kibüeibü hakbü ditbü maibou. 
6Aishanga chakmaanga jak tühko laibü him songsido akibü ekyonyiyobü kho 
ki; hokei ai jim akibü. 
7Maimaitham shieikoebüei songsido kibü ngoubü la yeitida, hoba besa 
anyemei maangpon yongtida. 
8Khangjineibü toje thonbüa maibou; hoba natenbü soushou kho yonglambü 
soushou toje maibou. 
9Khauangla tepantei, aieilausi khauangbü songsido akibü khukua kia. 
10“Tou toje aila shangied maibou?” dogo nyi tephe, aishanga ho shangabü ho 
nyi songsido kibüei pheda aying. 
11Phetphan yoa songsido kibü kho maiakei, haü, chanyu hapbü shuong 
shanga ho maibou ki. 
12Aieilausi songsido kho nam tegü khümet angetlabü ki, khei songsido khoei 
kho khümenan phoda. 
13Mühghaüeibü kümsilei kho daman chühashi, khei haoei sükan kümbü aoei 
tangtienkei? 
14Sangmai hakso chaloua olinko kiashi, hoba khonku onat chaloua daman 
chühashi; khei mütei hao phainei ai haüthüklaje alamenlabü lele Mühghaüei 
chekei chekei kümbei. 
15Habü pendou ngei ngeibü kongbü langkeia hapa; saopobü müt che hao 
saopobüa mauda, hoba amaibou müt che jembü kümsilei amaibü kümbo 
salang louko hauda. 
16 Yonganje tesaopo, ayingsi no lolo yongan songsido teki, aieilausi nyi no 
lolo leilulabü. 

17Yonganje amaibü kümbou teyei ayingsi no lolo saopobü teyei; kaibü jih 
asühjinei no aila haila? 
18Nyi ho senetan phosi maikei, kho kakei kaibü ik teliti; aoei Mühghaü to 
hatda khübü pendou ka satenlabü. 
19Sangnyu chenei songdakbü an toje songsido kibü shanga songsido khoei 
hau aei kuda. 
20 Maimaitham kaodaka sao- pobü kümbo ladangkei shabü ashonbü müt 
maibü che ongkei aki. 
21Mütei laubü ngüh pendouaje maang teku, khei ayinglonga kaibü sambüei 
ka to khükbüokbü ditousi amaibula. 
22Aieilausi nyikei kho tegü lubü tokei khükaoka dogo kaibü maangponei 
ngekei. 
23Habü pendou ngei ngeibü songeidoei takteikei; ngei laukei, “Ngo 
songbüdobü yeilabü”, lausikei kho kü ka aeibou saan kikei. 
24Ai ki kho saabüa kia, hoba aeibou haülangtham, aoei kho lamenla? 
25Ngei ngela hoba lamla hoba songsido lamla hoba li pendou phanla hoba 
khüpbülangbü kho songsido akibü kümsilei hoba songsido akibü kho langet 
angbü dogo lamla ngei maang kukei. 
26Yaksa aoeibü maangpon sung hoba tak hoba saoeibü ika khühbü yangmen 
tegü ki, sao kho haibü tokei khauekbü dogo ngei hapbei, aoyouei Mühghaü 
maang haitida sao ka satenlabü, lausikei shabü shuong saoei laplabü. 
27Chühashi, ngei ho hapa dogo Songlendolenbouei lauda, den che to 
takteiyoko longbü kho ngela shanga, 
28ngeibü haiyepei athakko lambei, lausikei ühüp; hajar yoa ngei bousu che 
hapbei, lausikei khübü pendou yoa yaksa che ongkei ngei ühüp. 
29Chühashi, ngei ho ong hapbei, khei Mühghaüei khunak shousi 
tangshaitham kümbei, lausikei haoenei juong lamena. 

Songlendolen 8 

1Ao songnge dongebü phatko ki? Hobaje aoei wanenbü lamenkei? Müt che 
songsidoei haoeibü thenyek ngesaktida hoba haoeibü thenyek atshaibü kho 
jakshaitida. 

Choba to Ngühalebü 

2Ngei thungeijangeida, Mühghaü to theletbü shanga dambo Chobaei sakkubü 
ditashi. 
3Hao jungka satla tepantei, hoba amaibü kümaleia tekausak; aieilausi hao 
junga maangangbü haoei kümda. 
4Aieilausi Chobaeibü ngüha sei kia; hoba aoei hao to, “No ai kümda,” dogo 
lauenkei? 
5Aoei ngühkhüm jungeida, amaibü ai akühshuoklabü, hoba songsido kibü 
mütei maibü amaibü janenbü jihsiphai ngekei. 
6Aieilausi khunak shousi khonku khonsak yaang kiasikei, ajanjan pendoua jih 
che hoba matjem kia. 
7Aieilausi phaila ai haüthükla haoei angekei; aishanga kho khei haüthükbula 
dogo aoei hao la lenenla? 
8Müt aoeibü ikakei soushou senetan phola hau aki, ayingsi haibü chalou 
thüka haoeibü sei aki, wapyoa aokei asattida ayingsi hao la kubü amaibü ka 
hao alongtilabü. 

Maangtangbü hoba Khüpbülangbü 

9Ho mühnyu phanga kümbü kümsilei pendoua ngei chühjinei ngei hapa, jih 
che kia, ladang müt cheei hao khonkutila shanga lubü che thüka songdakda. 
10Kho to limbo ngei amaibou kaoa khünbü hapbei, haoen saoposhang ka at 
long dogo kikei, hoba sangnyua haoenei amaibü kümbü shanga nyen sangkei. 
Khokei amlang. 
11Aieilausi kümsilei amaibü shuokenbü shanga shieikoe panteiko akümnyu 
kümsilei amaibü kümla müteibü shousi shuong maangpon kaangkosekko 
yeia. 

12Shabü müt cheei kümsilei amaibü saongao penko kümbo hao salanga 
tegükei, lausikei ngei maisho ngekei khei Mühghaü to souhatbü shuong 
aoyouei hao to soumo hatda, haoen maiphang. 
13Lausikei amaibü shuong shanga seklabü ayingsi haoeibü salang 
mangshoubü che tegü ashinglabü aieilausi haoei Mühghaü to ühütda. 
14Kaodaka haüthükbü amlang kümsilei che kia, khei saopobü müt to amaibü 
kümbü to tegü kühshuokda, tokei müt amaibü to saopobü müteibü kümsilei 
tegü kühshuokda. Ngei lauda, khei khokei amlang ong. 
15Hibü ngei aukabü kuda, aieilausi müh phanga müt che shauko yungko 
olinko kilabü to maibou aikei aki; aieilausi kho haoeibü langkei, laobou 
kaodaka Mühghaüei kukei, kho shanga hao yoa haoei kümbü pendoua kilabü. 
16Ladang songsido ngela hoba kaodaka kümbü kümsilei shuong ditenla 
shanga ngei maangkukei change nangnak ayep. 
17 Kheijinei ngei Mühghaüeibü kümsilei pendou hapbei, khei müh phanga 
kümbü kümsilei kho mütei lamenla athük, aieilausi ho ditenla mütei latetche 
haujemlaje jemsikei haoei kho ühüplabü, haü, khüto liko songsido kibü cheei 
ho ngekei dogo laua tegükei haoei kho alamenlabü. 

Songlendolen 9 

1Khübü pendou ngeibü maanga künjinkei, khübü pendou takteiko khei 
saopobü shuong si hapbü ngebü hoba haoeneibü kümsilei Mühghaüeibü ika 
kia; ho sanoubü yingkeisi mangsenbü, mütei angekei; haoen thedanga 
pendou amlangbü ong. 
2Pendoueibü thonshang che ong, khei sao- pobü si asaopobü, maibü si 
amaibü, hinseibü si ihinseibü, lembüsabü kubü si akubü. Theletlanletbü si 
thelalanla hatbü dan tegütham; müt maibü si shabü müt yoa jetei ong ki. 
3 Müh phanga kümbü pendoua ho amaibü che ki, khei pendou jungto thu 
jetei louda; haü, tokei müteibü maangpon amaibüei shenakei, hoba haoen 
kijinei ngoubüloubü sensimaang haoeneibü maangpona ki, kho phaia haoen 
haishang to hauda. 

4Lausikei langkeibü pendou to phenyoan kibou maanglem kia, aieilausi lang 
kibü kei kho haibü molosaonyu che to khaibou. 
5Aieilausi langkeibüei haoen hailabü dogo ngekei; lausikei haibüei ai angekei, 
hoba haoen touje mukei aki; aieilausi haoeneibü damenbü kho maua. 
6Haoeneibü sanoubü, haoeneibü mangsenbü, hoba dühbü touje maua; hoba 
mühnyu phanga küman kibüa aineikei haoeneibü phejan hansho ongkei aki. 
7Hauashi, kaibü shausiyung olinko shauashi, hoba kaibü ih olinbü 
seneimaangei yungashi, aieilausi Mühghaüei kaibü kümsilei shuong 
sungletda. 
8Kaibü neisimei ponpen thupaitham phoshi, hoba kaibü khua onang auko 
kitishi. 
9Haoei müh phanga ka la laobou yak kukei, kaibü leshang akibü salang sünga 
nyi sanoubü yoa olinko kishi; aieilausi mühnyu phanga langkeia hoba ai 
kümaleia ong nyi kümlaje kho kaibü phejan. 
10Aiong kaibü ikei kümla thüklaje, nyi kümashi, aieilausi no haushang 
yemsanga kümsilei ayingsi damlabü ayingsi hapbüngebü hoba songsido ai 
aki. 
11Nyibou mühnyu phanga kho ngei hapbei, khei laangyobü kho sobüsepbü 
shanga aying, lason kho hauki yaangkibü shanga aying, ayingsi shausiyung 
kho songbüdobü shanga aying ayingsi nyaksinam kho haiyep akbou shanga 
aying; ayingsi janbümubü kho maangli maangsang shanga aying, lausikei 
chalou jihsiphai haoen pendou to haüthükda. 
12Aieilausi mütei haoeibü jihsiphaikei angekei; huonsiyou kibü ngau taka 
minbü tegü, hoba ausiyuk minbü tegütham mütkei lapda. 

Soungouabü si Songadoa Damanchühbü 

13Ngei tokei mühnyu phanga songsido tetsida che hapbei hoba kho kü shanga 
yaangbü che dogo chühenkei. 
14Sangnyu hanbüa müt shisho ong kikei, hoba kho khulimbo Choba yaangbü 
che loukei hoba komlepbei hoba kho khulimbo lapheishon yaangbü kümbei. 

15Khünei shalebü songsido kibü che kikei, hoba haoeibü songsido danko 
sangnyu kho khümenkei, lausikei aoeikei kho shalebou kho adamen. 
16Lausikei ngei laukho, “Songsido kho hau tokei maibou, khei yingsikei 
shalebou songsido kibü kho aweasüngda, hoba haoeibü ngüh aditda. 
17Songbüdobü ngüh hangsho ditbü kho songsido akibü shuong thüka 
songdakbouei kaang ngekbü tokei maibou. 
18Songsido kho lasona insiaubu tokei maibou lausikei shabü müt cheei maibü 
juong mautida.” 

Songlendolen 10 

1Meishou haibüei ponlem hibü kümboueibü moli nyaülüm hitida; kho tegü 
songsido akibü hanbüshou cheei songsihon hoba nyenhang shopmauda. 
2Songsido kibou kho maiphei to hauda, lausikei songsido akibü maangpon 
kho nanae to hauda. 
3Haü, tokei ladang songsido akibü lamnyua paida, haoei aditenda, hoba 
haüyobü weko to ngo ngoubü dogo lenda. 
4No khulimbo songdakbou khau angsi kaibü younak tejeilei; aieilausi 
sangsembo kibüei shedbü yaangbü kho songoktida. 
5Mühnyu phanga songdakbü shuongei mashikbü ka longbü tegü amaibü che 
ngei hapbei. 
6Songsido akibü thükkabou setshanga setjinei songsido kibü phangkabou 
setshanga setda. 
7Ngei Choba shuong kaoa youei paiko hapjinei, sambüyaübü shoujitshou 
shuong koli taka setan hapbei. 
8Aoei püngkhün thuda hao khüto atetda, hoba aoyouei kümthang khapyetda 
pinyuei hao to püplabü. 
9Aoei laang thüngda, khoei hao leilulabü, hoba aoei bu shenda khünei 
thushed kia. 

10Wou kho nyenalonga hoba haoei in kho aulonga hao aei hau jemjan, 
lausikei khei leiyeila shanga songsido khamda. 
11Hao amüjinei pinyuei püpalonga kheijinei mübou shanga ku aki. 
12Songsido kibüeibü ngüh khoka onoubü longda, lausikei soungouabü 
sembung khopei hao suida. 
13Haoeibü ngühlau khangbü kho ngoubüloubü hoba haoeibü ngühlau thonbü 
kho langet angbü ki. 
14Songsido akibü mütei ngüh phopan lauda, lausikei mütei ai laulaje angekei, 
hoba hao phainei ai haüthüklaje aoei hao to lenenla? 
15Songsido akiko kümbü khoei hao hütimangtida, aieilausi haoei sangnyu to 
atlabü lam angekei. 
16Kaibü Choba nashou yingalonga hoba kaibü songdakbü shuongei ngeyang 
sühko lem lialonga, O kaodak, ka shanga ügütü! 
17Ladang kaibü Choba yaangenbü phang yinglaje, hoba ladang kaibü 
songdakbü shuongei jaakla shanga aying, lausikei hau kila shanga jiha- phaia 
ong shaula yunglaje, O kaodak, ka shanga olinlabü. 
18Haulohaushedbüei chemdak shemyettida; hoba akümaleibüei lang sangtida. 
19Ekyonyiyola shanga lem kho lida, hoba ihei langkei kho olintida, hoba 
pendou shanga nam apsileda. 
20Kaibü maang- ponei ongkei Choba to tekhüktüok; hoba kaibü shen kakei 
tekhüktüok; aieilausi mühkabü au shuongei kaibü ngüh kho thonlabü, ayingsi 
kaakyembü shuongei kho lenlabü. 

Songlendolen 11 

Songbüdobü Cheei Ai Kümda 

1 Kaibü shausiyung kho deitaka phinashi; aieilausi nyi chalou juong kian kho 
hapmeilabü. 
2Phejan nyet la, khei set la sühko janashi, aieilausi kaodaka ai amaibü 
loushedlaje nyi angekei. 

3Sangmei kho deiei shenan kialonga haoenei kaodak to lang loutida, hoba 
bulong kho lae aeto tuonglaje khünei hao kilabü. 
4Aoei chamai langmai chüheilaje haoei sek ashaplabü; hoba aoei sangmei to 
chühko khüplaje haoei you alatlabü. 
5Nyi yeilam angebü tegü, ayingsi yaksaei nasetshanga nashoueibü lo kho lai 
chingda angebü tegü kho maimai Mühghaü aoei pendou kümda haoeibü 
kümsilei kho nyi angekei. 
6Ngeyang kaibü youli kho phinashi, hoba chasem kaibü ik tesenet, aieilausi 
laobou lilabü mailaje, ho si kho ayingsi penyiham kho jetei mailaje nyi 
angekei. 
7Maimaitham ngesakbü kho teibü hoba nyekei chanyu to chühlabü kho 
maanga mailabü ki. 
8Haü, müt che kaodaka po juong salangko kialonga, khübü pendoua hao 
olintiashi, lausikei hao la nakthühbü chalou shuong damentiashi; aieilausi 
khübü khokei juong yinglabü. Loula kibü pendou amlang ong ki. 

Mütao shuong to Songlenbü 

9O mütaobou, no mütao jiha olinashi; no mütao jiha kaibü maangponei no 
thungei jangeitiashi, hoba kaibü maangponei leibü aeto hoba kaibü nyek to 
loubü ae hauashi, lausikei ho ngeashi, khei khübü pendou shanga Mühghaüei 
no matjemlabü. 
10 Hibü kaibü maangpon ka maangmau onat apashi, hoba kaibü mang ka 
khonsak khonku sungenashi; aieilausi no nashouabü hoba mütao langkei kho 
amlangbü ki. 

Songlendolen 12 

1No mütaoa no Kümbou damenashi, ayinglonga chalou amaibü shuong louan, 
hoba po kho danjung loujinei nyi laulabü, “Ngei habünei maanga mailabü 
aki.” 

2Ayinglonga chanyu kho hoba ngesakbü kho, hoba litnyu kho, hoba 
khanshoulitshou shuong kho nakthühtham aplabü, hoba lang louan phaia 
sangmei onshailabü. 
3Kho chaloua chem lombü shuong lühlabü, hau kibü mütshuongei 
khüpetlabü, hoba shemshibü shuong nanglabü, aieilausi haoen shisho ong 
yeikei; hoba koulom ka chühbü shuongeibü nyek yuian apbei. 
4Hobaje khonga kou khinlabü, ladang shemshibü ngühlang koungailaje, hoba 
müt cheei au wibü ditan moklaje, hoba chia laubü nouyangshou shuong 
shijung ngailaje, 
5haü, thükaenei ai ki khüto haoen hatda, hoba lama haoen hatlamoklabü 
kilabü; hoba almond bulong pon punglabü, hoba koksüng lulu lolo thopjung 
ngaida hoba mangsüh maangdak akilabü, aieilausi müt ponpen kishang to 
hauda hoba manghaapbü shuong khong- yaanga shoongaida, 
6chandinam namlüh athettoua, honeibü phauyaang aphetnyinjinei, ayingsi 
kailong you yungdeia aleilujinei. 
7Hobaje shaangla kibü tegü thamngu kho kao to sepeida, hoba soushouje 
kubou Mühghaü jungto ong ngailabü. 
8Lejim akibü yoa lejim akibü, Songlendolenbouei lauda, pendou lejim aki. 

Thonbü Küpbü 

9Songlendolenbou kho songsido kibü ong aying, haoei mütshuong to 
hapbüngebü lenkei, haü, haoei seret hauan chühko takteiko hoba lambo 
tetenshuokenbü juong yenei yenko yoshaikei. 
10Songlendolenbouei ditmangsühlabü ngüh shuong hapla lambei hoba 
tangshaitham ngühmai ngüh dokei. 
11Songsido kibü ngüh kho aubu tegü, hoba sanlombü cheei yoshaian kubü 
songbüdobü ngüh kho kojal kaangkhühtham thüngbü phatkei. 
12Kü shou, khüto yoko ho lauda, maangsangashi; le juong kümsi thon aki, 
hoba ditletla yongko lambü kho phe hübümangbü ong. 

13Thonbü kho ho, pendou ditan chüha; Mühghaü to hatashi, hoba haoeibü 
ngühkhüm jungeiashi, aieilausi mütei kümlabü kümsilei pendouei khüjo kho 
ong. 
14 Aieilausi maibü yingsikei, amaibü yingsikei, huan kibü pendou yoa 
Mühghaüei kümsilei pendou mat jemlabü. 

Solomon Chia 

Solomon Chia 1 

1Solomon Chiashuong yoa shanenbü. 
Shaangbou Chia 

Yaksanyu 

2Aiwaü, haoeibü sembung shepbüei haoei kü to sheptimang sühdaü! 
Aishanga ih toje kaibü sanou maibou! 
3Nyi naangbü onang shuonga maibü ponlem che kia. Kaibü nyen onang yeian 
jinkubü tegü kia; hibü khoei medei shuongei ka to sanouda. 
4Ngo kaphai to loutishi; sen panteikho, chiaei ngo haoeibü shemjang to leian 
atakei; ka to khünei olinangko hoba olinyoko kilabü. Ih toje kaibü sanou aei 
yaangentilabü; haoenei maimaithamei ka to sanouda. 
5O Jerusalem nouyang shousi shuong; Kedar neichem shuong tegü, Solomon 
thangtet nei tegü, ngo nakthühbü ki lausikei hemaibü. 
6Ngo nakthüngan yeibü shanga kü to techüh, aieilausi chanyuei kü to 
aujiauko juokkei. Künyueibü shousi shuongei kü to khauangko kikei; Haoenei 
kü la semlüh laak lomtikei; lausikei ngeibü semlüh sekje ngei achüh! 
7Kü soushouei sanoubou no kü la lenshima. Kaibü sanshuong dan nyi lan 
lamshautida; chajihboua nyi haoen lan haksotida? Aishanga kaibü jenabou 
shuong san shuong ngangko shoongaibü che phatko aila ngo kila? 
Bousubou 

8Nyi angelonga, O yaksa yoa hemaisaomainyu, san shuong youmoa paiashi. 
Hobaje kaibü san shoushou shuong sanlombou neichem shuong nyangko 
lamshautiashi. 
9Ngei sanounyu, Faraoeibü tongjina koli saoen che yoa nyi no takteida. 
10Kaibü omlang kho chimenei janetnyu; kaibü ngüm honeibü yakpitei he 
maietnyu. 
11Künei ka la honeibü hele, chandinam jinkuan kümbulabü. 
Yaksanyu 

12Choba hao jembü Choba setshanga setan kijinei, ngeibü ponlem onangei 
jembü sanglem hautikei. 
13Ngei sanounyu kho, langyang sünga ngeibü khukua lengjinei, ponlem 
onang thungdou che phatkei. 
14Kü la ngei sanounyu kho, Engedi semlüh seka, henna chipen tongbü she che 
phatkei. 
Bousubou 

15Chühashi, no hemaisaomai, ngei sanounyu; chühashi, no hemaisaomai, 
kaibü nyek dukutuk phatkei. 
Yaksanyu 

16Chühashi, no hemaihaangmai, ngei sanoubou. Oh, lai maangdühlabü che! 
Setieibü shen sangtüngshoko kia. 
17Setieibü chem phokhüm kho cedar bu ki; setieibü kebung kho busim bu ki. 

Solomon Chia 2 

1Ngo sharona kibü jakchipen, pholi kaodaka kibü leilang khüpbong chipen 
che ki. 
Bousubou 

2Jak shuong yoa leilang khüpbong chipen che phatko, medei shuong yoa ngei 
sanounyu kho ki. 
Yaksanyu 

3Lamang bunyu yoa shongbe long tegü, kho heshou shuong yoa ngeibü 
sanoubou ki; olinbü yaangbüei ngo haoeibü yeme koubü phanga setkei. 
Hobaje haoeibü buhek ngeibü sembunga maian kikei. 
4Haoei ngo lemlibü chem to leian loukei, hoba kü thüka haoeibü nisan sanou 
kikei. 
5Semlüh hekeibü wentekei ngo hau kitikei, shongbeei ngo haksotikei; 
aishanga ngo sanouei semthetda. 
6Aiwaü, haoeibü nanae ik ngeibü khua aükei yingma; hoba haoeibü mae ikei 
ngeibü khua hatkubü yingma! 



1540 

 

 
   Saopobü Lai 

© 2002, Bible Society of India. 
 

 
 

 

7O Jerusalem nouyangnyu shuong, ngei ho pheda khei, hao aloen shongko 
kanei küsieibü sanou ashiletlabü, dogo yama yaonyu ayingsi meishi saoen 
nyen phongko theletashi. 

Nyiboubü Chia 
Yaksanyu 

8Ngei sanouboueibü ngühlang! Chühashi, shongh limbo saiyeiko, shongh shui 
peiko toman shatko hao louda. 
9Ngei sanoubou meishi tegü, ayingsi sap paang che tegü ki. Chühashi, khünei 
küneibü kümthang takpheinei hao loda. Haoei koulom ka chühan hautida; 
kou khünyet danko haoei hao lolo lenda. 
10Ngo sanoubouei kü to joyoda. 
Bousubou 

Piashi, ngei sanounyu, ngeibü saomainyu, küyoa kaiya. 
11Aishanga ditashi, poang dana, langlou thaka; 
12kaodaka chipen tongda, auei chia laubü jihsiphai louakei; hoba sen kaodaka 
dukutuk wiyobü ngühlang ditda. 
13Bhuklonga bhuk hekda, hoba semlüh shuong chipen pungakei; haoenei 
sanglemhautida. Meimeian kaiya, ngei sanounyu, ngeibü hemaisaomainyu. 
14O ngeibü guduru, laangbob maanga laanglip phanga, kü la kaibü thenyek 
haptishi, kü la kaibü ngühlang dittikai; aishanga kaibü ngüh teibü hoba kaibü 
thenyek chühmang sühlabü che ki. 
15Setiei selong shuong, khei semlüh laak leilutibü selong hanbü shuong 
lapshaikho; aieilausi khübüei chipen bungbü seneibü semlüh laak leilukuda. 
Yaksanyu 

16Ngei sanoubou kho ngeibü, hoba ngo haoeibü. Haoei haoeibü sanshuong 
leilang khüpbong chipen yoa lamshautida. 
17Ngeyangbü yeisangshou adankhüm shongko; nakthüh adankhüm shongko 
ngei sanoubou kü jungto kangaia. Hobaje yaüen pholia meishi shoushou che 
tegü; ayingsi sak paangshou tegü louyoashi. 

Solomon Chia 3 

1Ngo ngeibü shena yepjinei, langyangbou ngei ngo sanoubou mangha likei; 
lausikei ngei hao ühüp. 
2Ngo tou meimeilabü hoba sangnyu shoongko, khongtanga khongji pheila 
nongeilabü. Kü soushouei sanoubou hao ngei lamlabü; ngei hao lambei 
lausikei ngei hao ühüp. 
3Lapheibü shuongei haoen sangnyu shoongko haujinei ngo hapbei. Ngei 
haoen to phekei, “Kü soushouei sanoubou kanei hapakao lo?” 
4Haoen dansilengko kü soushouei sanoubou hao ngei hapbei. Ngei hao 
hatlepbei, hoba künyueibü chem to ngei hao aleiba shongko, hoba ngo shia 
künbü saoeibü shemjang to leian alotshongko, ngei hao aliti. 
5O Jerusalem nouyangnyu shuong, ngei ho pheda, hao aloen shongko kanei 
küsieibü sanou ashiletlabü, dogo yama yaonyu ayingsi meishi saoen nyen 
phongko theletshi. 

Semboubü Chia 
Yaksanyu 

6Wankhük on che phatkotham, ponlem hibü onang hoba jen ponlem hibü 
namseibü thenaang pendou künan yam lam ka longbü kho ao? 
7Chühashi, ho Solomon, haoeibü Choba setshanga lengan louada; Israela 
pendou to shanenbü sepai shuong, khei sekokbü sepai saosem pienan ki. 
8Haoen pendou in shouan, wapyoa libünyenbü; nangnak hatbümokbüei 
mütpem weko jembü pheloa in shouan kikei. 
9Solomon Chobaei jembü lolo Lebanon buei shen kümbei. 
10Haoei khoeibü khamthung chandinamei kümbei. Kho phaia honei kho 
setshang nakthüngan kibüei kümbei, kho maangaenei Jerusalem nouyangnyu 
shuongei lemangsühlabü che kümbei. 
11Meimeijung hauashi, O Zion nouyangnyu shuong, hoba hao chemkanbü 
chaloua hao maangpon olinko kibü chaloua haonyuei hao la hankubü Choba 
khun hanan kibü Solomon Choba to chühashi. 

Bousubou 

Solomon Chia 4 

1No lai hemaikei, ngei sanounyu, oh lai hesisao maikei! Kathangbou phainei 
kaibü nyek guduru phatko kia; kaibü khulou Gilead shongh ka longbü lon 
shuong tegü kia. 
2Kaibü hauh sanshuong wi kipan mangyushang ka longbüyam phatko kia; 
haoen wekoei shoushou nyibang; hoba haoen yoa che ongkei angkongbü 
ayokei. 
3Kaibü sembungkhop leiphe saklangbü tegü, hoba kaibü joyolauyo paplepsele 
ki. Kaibü omlang kaibü neikhui maanga chilang paknyinbü phatkei. 
4Kaibü ngüm kho Dawideibü laphei laangshong phatkei, yakpit hajar juong 
yoa pemsemtham hoba lenglengtham; laonei lakjaibü shuongeibü aih shuong 
anan phoda, kho maimai ki. 
5Kaibü sen penyi kho leilang khüpbong yoa lamshaubü, penyi phukan shatbü 
meishi saoen phatko ki. 
6Chalou alema shongko hoba nakthüh asatshongko, ponlem hibü jen kibü 
shongh to, hoba ponlem kibü shonghshou to ngo thünglabü. 
7No hemaisaomai, ngei sanounyu; ka to aikei chühenlabü mak amaibü 
akakkei! 
8Kü yoa Lebanon Shongh ka kaiya, ngeibü chemkannyu. Kü yoa Lebanon ka 
Amana Shongh khu ka, Senir si Hermon khu ka, molosaonyu laangbob ka, 
kongkhü shongh ka chühashi. 
9Nyi ngeibü maangpon solangkei hoba ngo maang kaangtikei, nashounyu, 
ngeibü chemkannyu; kaibü nyekei che chühan litibüei, kaibü ngüm che 
sepeibüei, nyi ngeibü maangpon kaangtikei. 
10Kaibü sanou lai maikei, nashounyu, ngeibü chemkannyu! Ih toje kaibü 
sanou latetche maibou! Hobaje ponlem phang pendou toje kaibü onang 
sanglem latetche maikei! 

11O ngeibü chemkannyu, kaibü sembung ka naodei hap tegü teibü atda; 
naodei si sendei kaibü lishanga thonakei; hoba kaibü neisimei sanglem kho 
Lebanon sanglem tegü kia. 
12Nashounyu, ngeibü chemkannyu, lethetan kibü bamang che kia, thangtetan 
kibü deikhün che, küplepan kibü deikük. 
13Kaaka longbü chilang hek, bamang buhek deihek maibü; henna ponlem 
hibü bunyu shuong. 
14Ponlem hilabü hoba khangbü nyak, naanglabü nai hoba bunai, bu yoa 
ponlem hilabü; jen hoba khühkhühbü nai, kongnyu ponlem pendou. 
15No deikük bamang che, langkeibü deikhün che, hoba Lebanon ka koubü dei 
ki. 
Yaksanyu 

16Piashi, O yungthang yei; hoba souashi, no yungkük yei; ngeibü bamang 
thüka haoeibü ponlem longtikei! Kü thangbou haoeibü bamang to lottiashi, 
hoba haoeibü buhek maibü shautiashi. 
Bousubou 

Solomon Chia 5 

1Ngo ngeibü bamang to lotakei, nousina, ngeibü chemkannyu. Ngei ngeibü 
ponlem hibü hoba balsam ponlem yoshaiakei; ngei ngeibü naodei, naodei 
khüh yoa shaua; ngei ngeibü ih sendei yoa yunga. 
Yaksanyu 

O thangbou shuong, shauashi, yungashi, haü, sanouei ajaakshongko 
yungashi! 

Leiboubü Chia 
Yaksanyu 

2Ngo yepbei, lausikei ngeibü maangponje pietlemetnyu kikei. Chühashi, ngo 
sanoubouei koukapa kuokeiko mangh likei. 
Bousubou 

Kü la ipbuashi, nousina, ngei sanounyu; ngeibü guduru, ngeibü bennyu 
sounyu. Aishanga ninei ngeibü khu nemakei. Ngeibü khu nangnakbü deihakei 
nemakei. 
Yaksanyu 

3Ngei ngeibü mangyuk hangleda, ngei kho lai yukngaila? Ngei ngeibü you 
saka, ngei khübü kho lai mak kaktila? 
4Ngei sanoubouei ik kou khünyet to phekattikei, hoba kü maangpon maang 
aenei laakko kikei. 
5Ngei sanoubou la ipbula ngo pikei, hoba ngeibü ik ponlem hibü saangan 
apbo naanglepan, hoba ngeibü ikjishou ponlem hibü dei koukhinjina 
saangkei. 
6Ngei ngeibü sanoubou la ipbukei, lausikei ngei sanoubouje ngaian kikei, 
haoei joyojinei ngeibü soushou semjung haukei. Ngei hao lambei, lausikei 
ngei hao ühüp, ngei hao ngakei, lausikei haoei ajongai. 
7Sanglombü shuong sangnyu pheiko haubü shuongei ngo hapbei, haoenei kü 
to ngümbei, haoenei kü la ngüman aktikei; kümthang lombü shuongei ngeibü 
neisimei sunglangkei. 
8O Jerusalem nouyangnyu shuong, ngei kan la sakkuda, kanei ngei sanoubou 
hapalonga, kanei hao to ngo sanouei shatda dogo lenkushi. 
Yaksanyu 

9O yaksa yoa hemai saomainyu, Nyi kü la hai sakkulabü lele lubü to latetche 
aeikei? Nyi sanoubü lubü sanoubou to aian ai aeibou ki? 
Yaksanyu 

10Ngei sanoubouje hajar an yoakei shetenbou, lanthükbou hoba pendou 
yambou ki. 
11Haoeibü khu hon maibou tham ki; haoeibü khulou aukhomakmak tegü 
nakhütham wi shangtüngtham ki. 
12Haoeibü nyek shumang nyangko kibü guduru shuong phatko, sendeiei 
mangyuan paplepshoule tentian ki. 

13Haoeibü omlang sanglem longbü balsam chipen tegü kia; haoeibü sembung 
khop leilang khübong chipen tegü, ponlem hiko yanletbü phatko ki. 
14Haoeibü ik shuong saa angko namseklaang tenan phobü hon ikjikhap tegü 
ki; haoeibü mang safir namseklaang jinbü thunyu hauhei kümbü tegü ki; 
15Haoeibü you shuong ninulaang thaonyu hon maibü haüyetbü to lonettibü 
tegü ki. 
16Haoeibü sembungkei jankei janetshouko; haü, hao pendoua maisapbei. Ho 
ngei sanoubou ki, hoba ho küthangbou ki, O Jerusalem nouyangshou shuong. 

Solomon Chia 6 

Yaksa Shuong 

1Ngei sanoubou lato satan apbei, O no yaksa yoa hemai saomainyu? Ka yoa 
hao lamla sen haulabü lele nyi sanoubou laeto sepeinyu satkei? 
Yaksanyu 

2Ngei sanoubou haoeibü bamang to sanglem hishang to, bamanga 
lamshautila hoba leilang khüpbong chipen pakla yanakei. 
3Ngo ngo sanouboueibü hoba ngo sanoubou ngeibü. Haoei haoeibü 
sanshuong leilang khüpbong chipen yoa lamshautida. 

Ngaoboubü Chia 
Bousubou 

4O ngei sanounyu, no Tirza tegü hemaisaomai, Jerusalem tegü mainyu. Nisan 
jungbü sepai tan tegü hatla moklabü. 
5Kü ka kaibü nyek sepeinyu apashi; aishanga haoenei ngo naklepda. Kaibü 
khulou lonshuong dan che, Gilead shongh ka louyenbü phatko ki. 
6Kaibü hauh sanshuong mangyushang ka longbüyam phatko kia; haoen 
wekoei shoushou nyibang, hoba haoen yoa che ongkei angkongbü ayokei. 
7Kaibü omlang kaibü neikhui maanga chilang paknyinbü phatkei. 
8Chobasao saosem, hoba thangnyu saolei, hoba medei aweenko ki. 

9Ngeibü guduru, ngeibü bennyu sounyu che ong kia; haonyueibü shou sao 
ong, sao buknyu bennyu kho sao ong ki. Nouyangnyu shuongei sao hapbei 
hoba sao to haünyu dogo laukei; Haü, Chobasao shuong hoba thangnyu 
shuongei hoba haoenei sao sangkei. 
10Ngeyang tegü chühan litibü; litnyu tegü hemaisaomai chanyu tegü 
sakteingesakbü, nisan jungbü sepai tan che phatko hatla moklabü ho ao? 
11Yomanga momtham kibü semlüh tongda si atongda chühla. Chilang chipen 
bungda si abungda chühla, ngo buhek bamang lamjung yankei. 
12Ayingsi ngei angeko kijinei, ngeibü soushouei ngei maangangbü kü 
mütlieibü tongjin yoa ngo phokukei. 
Yaksa shuong 

13Sepeiashi, sepeiashi, O Shulambü. Künei ka to chühlabü lele sepeiashi, 
sepeiashi. 
Yaksanyu 

Mahanaimbü tombülakbü to chühbü tegü, aila kanei Shulambü to chühla? 
Bousubou 

Solomon Chia 7 

1O Chobaeibü nouyangnyu, youshang shangan kaibü you lai he maikei! Kaibü 
youshi auteilo namseklaang tegü, ik peiseibü ikküm iklei tegü kia. 
2Kaibü shung kheiyobü ihei shaleko akibü thungshou phatkei. Kaibü shimung 
leilang khüpbong chipenei kailepan kibü youshou shang che phatko ki. 
3Kaibü sen penyi kho penyi phukan shatbü meishi saoen phatko ki. 
4Kaibü ngüm thunyu hauh lapheishon phatkei. Kaibü nyek Heshbona Bath-
Rabbim nyangko thüngdou tegübü kho ki. Kaibü kung Damaska ae yeian kibü 
Lebanon lapheishon che phatkei. 
5Ka to kaibü khu kho Karmel shongh phatkei; hoba kaibü khua kaibü khulou 
nakthüngan sakbü son phatkei. Kho khulou shikbü khünei Choba kho 
langsenakei. 

6No lai hesisao maikei, lai maanga mailabü, O sanounyu, maangpon ngesakla 
shanga! 
7Kaibü süngsilop, hekyang long phatko kia; hoba kaibü sen semlüh shen 
phatko kia. 
8Ngei laukei, ngo hekyang long khüto nguilabü; ngei khoeibü bheka ikphen 
lamlabü. Kaibü sen kho semlüh shen tegü, hoba kaibü haklüm hibü kho 
shongbe phatko yingshima; 
9hoba kaibü sembung kho ih maiboutham, kü sembung si hau lematikei. 
Yaksanyu 

Jaakko teian kü sembung to atbü phatkei. 
10Ngo, ngo sanouboueibü ki, hoba haoeibü maangdak kü aenei kia. 
11Kaiya, ngo sanoubou, seti khongthu cheto haukho; hoba seti nangnak kho 
sanga otkho. 
12Seti enyu pian semlüh sek khüto tongde haukho; semlüh sem longkeilaoje 
hoba hao bungdalaoje, hoba chilang pon bungdalaoje setiei chühkho. Khünei 
ngei ngeibü sanou ka la kukho. 
13Lüh kibü bu chipen shuongei sanglüm hautida, hoba küneibü koukhün 
junga buhek deihek phang pendou; hangbü si haanbü, ngei ka shanga 
phokuakei, O ngei sanoubou. 

Solomon Chia 8 

1O, no kho kü nyuei senyopbü, ngeibü jaisina tegü yinga tegüje! Ngei no 
khongaenei hapjinei, ngei ka to sembung shepoulabü; haü, aoeikei kü la 
anyikuko kikhoulabü. 
2Ngei no leian haukhoulabü hoba no künyu chem to leibakhoulabü. Saoei kü 
la song lenkhoulabü; ngei ka la ngeibü chilang hek ponlem hibü ih 
yungtikhoulabü. 
3Haoeibü nanae ik ngeibü khu phanga kikhoulabü; hoba haoeibü mae ikei kü 
to himyolabü. 

4O Jerusalem nouyangnyu shuong, ngei ho pheda, Kanei küsieibü sanou 
ashiletlabü dogo theletashi. 

Lakboubü Chia 
Yaksa Shuong 

5Haoei sanoubou to nongan yam ka longshedbou ho ao? 
Yaksa shuong 

Shongbe long phanga ngei no pitikei; khünei kanyuei no bukkei, laonei sao 
no bukla nabuk shatei shatko kikei. 
6Kaibü maangpona shangjinbü tegütham, kaibü phema shangjinbü maimai 
ngo thüngtiashi. Aishanga sanoubü kho haibü tegütham hau kia; nyekto 
shatbü kho hee tegü onou aki. Hoei wanlühei tegütham khitda, hoba 
maangshat wanlongei maimai londa. 
7Dei juongei sanou ajonyeten, ayingsi yungsenei kho nyemla athük. Müt 
cheei sanou jekla jembü nyaksinam khümbo kuasikei, hao la ong aei 
nyikulabü. 
Yaksanyueibü Jaisinasi shuong 

8Küneibü na nashounyu che kia, hoba sao la sen aki. Sao chemdang yeila 
phebü chaloua, künei sao shanga ai kümla? 
9Sao kümthang che tegüje, künei sao thüka chandinam chem 
dangyokhoulabü. Hobaje sao koukap che tegüje, künei cedar bu shenpheiei 
thünglepbhoulabü. 
Yaksanyu 

10Ngo kümthang che ki, hoba ngeibü sen khoeibü lapheishon shuong phatko 
kia. Ngo sanoubou thea ngo hakso hapnyu che tegü ki. 
Bousubou 

11Baal Hamona Solomonei semlüh laak che ki. Lombou shuongla hao sek kho 
kukei; mütpem wekoei buhek shanga chandinam hajar chebang sungbalabü 
kikei. 
12Ngeibü semlüh sek, laobou ngeibü ki, kü junga kia; O Solomon, hajarei lela 
thükkei; hoba aoyouei buhek lomda khübü kho soan lelabü. 

13No bamanga kibou, himshuongei kaibü ngühlang ditda; kho kü la dittiashi. 
Yaksanyu 

14Panteiashi, ngei sanoubou, hoba ponlem hibü shongh thüka no meishi 
nyuyaang che, ayingsi yao shoushou che phatko kilabü. 

Isaia 

Isaia 1 

1Uzzia, Jotham, Ahaz hoba Hezekia, Jihudabü Choba shuong haanga, 
Amozeibü shou Isaia, haoei Jihuda si Jerusalem shanga mangsang hapbü. 

Mühghaüei Hao Mütshuong to MaangshatLamlam Hakbü 

2Ditashi, O mühshuong, nou haangashi, O kaodak! aishangaBunyubouei 
joyoa: “Ngei shousi shuong pangteienkei hoba chingen minentikei; lausikei 
haoenei ngo khulimbo meimeikei. 
3Masu pongsuei jembü bunyu ngekei, hoba gaduei jembü bunyubou chem 
ngekei; lausikei Israeleije ngo angekei, kü mütliei aditenda.” 
4Shabü phang, shabü on künan kibü mütli, kümsilei amaibü kümbü lilabü, 
leilubü jungeibü shousishuong! Haoenei Bunyubou inleda, haoenei Israeleibü 
Saopobou awealau; haoen maangpon bangan phaito sukngailanga. 
5Kan to ngümlabü lele toukei aila kanei aei aei khulimbo meimeila? Khu 
khümbo to shatda, hoba maangpon pendou yuida. 
6You youdem maang aeka khu sühko maian aki, moukhün, yingko ngümbü, 
hoba sii koubü mou ong, khübü kho aküplep, ayingsi khühkei akhüh, hoba 
onangei amaiti. 
7Kaneibü kaodak sangle phanga kia. Kaneibü sangnyu shuong wanei lonakei, 
kaneibü kaodak kan thedanga küksithangei suian aplabü hoba küksithang 
shuong nangan apbü tegü kho sangliphang la yeia. 
8Hobaje semlüh seka dipshou tegü, simou seka bangdip tegü, komlepan kibü 
sangnyu tegü, Zion nouyangshou apyoakei. 
9 Hobaje lakjaibou Bunyubouei sen shanga shisho ongkei jouan aphoku tegüje 
sen Sodom tegü yeian kikhoulabü, sen Gomora tegü yeian kikhoulabü. 
10Kan Sodom songdakbü shuong, Bunyubou ngüh ditashi, kan 
Gomorabü Bunyubouei lenbü ngüha nou haangashi. 

11“Kü shanga kaneibü lembü khüjoche ainei lela?” dogoBunyubouei lauda. 
Sanlon paang juokbü lembüei, hoba amenbü shatsinam haabüei ngo shenko 
kia, hoba ngei masu pongsu, sanlon shoushou, ayingsi lonpaang siia aolinda. 
12Kan kü thedang to loujinei, ngeibü chemso nakeila, ho kan ka aoei hikei? 
13Touje amlangbü lembü tejung, ponlem hibü kü shanga mangsenlabü ki; 
litnyu haanbü hoba Nounyet, thangyen ngashaibü, shabü hoba saopobü 
thangyen ngei chühko akien. 
14Kaneibü litnyu haanbü hoba lemsilang kü soushouei mangsenda; kü shanga 
khübü kho khonsaklabü ki, khübü khoei ngo oanjaakan apa. 
15“Hibü ladang kanei ik tuoklaje, ngei ngeibü nyek kan ka huan aplabü; kanei 
annepenko welausikei ngei aditlabü. Kaneibü ik siiei shenakei. 
16Kan sakan apashi, kan hinseian kishi, kü the ka kanei amaibü kümbü 
apashi, amaibü kümbü nangashi. 
17“Maibü kümla ditletashi, ngühmai jungeiashi, shieikoebü thangetashi, bou 
akibü la pü lekuashi, latnyu shanga ngühmai matjem laukushi.” 
18“Tou kaiya, hoba sen pendouei liko damanchühkho,” dogoBunyubouei 
lauda, “Kaneibü shabü jajinko saklangasikei khübü kho ninthu tegü 
thupaitikulabü, sii tegü saklangasikei, khübü kho wi tegü thupaitham 
yeitikulabü. 
19“Kanei hehoat kiko hoba ngüha lealonga, kanei kaonyudak ka maibü 
shaulabü. 
20Lausikei kanei ühsap dogo khulimbo meimeialonga inei kan suilabü, 
aishanga Bunyubou sembungei kho laua.” 

Shabü Sangnyu 

21Maanglembü sangnyu lai küman asangalan sao yeikei! Sao ngühmaiei 
shenan kikei, saopobü kishang sao to kikei, lausikei touje müt haitibü yeikei. 
22Kaibü chandinam namphet la yeiakei, kaibü ih dei to kheiyoan apa. 



1552 

 

 
   Saopobü Lai 

© 2002, Bible Society of India. 
 

 
 

 

23Kaibü songdakbü shuong khulimbo lobü shuong yeia, hoba kokbü 
shuongeibü jenabou yeia; müt- pem wekoei besa anyem sanouda, hoba ku 
phai semda; haoenei bou akibüeibü mat ajembuda, ayingsi haoen jungto 
loubü latnyu shanga ngühmaanglanbü akümda. 
24Hibü lakjaibou Bunyubou, Israel Thükenbou Bunyubouei lauda, “Ngei 
ngeibü dangbou shuong thüka maangshat sotilabü, hoba ngei ngeibü 
dangbou shuong to phoklamlabü. 
25Ngei kakhu limbo ngeibü ik sepeilabü, hoba kaibü namphet kaibü hokjunga 
tühnyintikulabü, hoba kaibü kheiyobü pendou hinseitikulabü, hoba kaibü 
namkung pendou sunglanglabü. 
26Shaangla tegütham ngei kaibü songdakbü shuong hoba shaangla tegütham 
kaibü damanchühlabü kümetkulabü; phaila ka to Saopobü sangnyu, 
Maanglemenbü sangnyu dogo ngalabü.” 
27Ngühmaiei Zion angthetlabü, hoba sao maangpon sepeibü shuong 
saopobüei khümenlabü. 
28Lausikei ngühkhüm leilubü shuong hoba shabü shuong shanga liko 
maulabü kilabü hoba aoyouei Bunyubou inletkei haoen maulabü. 
29Aishanga kanei maangdühbü yembü bulong shanga kan himoulabü, hoba 
kanei pienbü bamang shanga kan phenyembo kilabü. 
30Aishanga yik sembü yembü tegü, hoba dei akibü bamang tegü kan kilabü. 
31Kheijinei hauki yaangkibü mütshuongkei jiklabü bu tegü, hoba haoeibü 
kümsilei wanang phatko kilabü; hoba ham liko lonlabü, hoba kho aoeikei 
anyettienlabü. 

Isaia 2 

Thon Akibü Hakso 
(Mik 4.1-3) 

1Jihuda si Jerusalem shanga Amozeibü shou Isaiaei hapbü ngüh. 

2Thonbü chaloua ho haüthüklabü, khei Bunyuboueibü chem kho shongh 
shuong khua, shonghshou thüka tonenan phokulabü, hoba phang pendou 
khüto nuyolabü. 
3Hobaje müt juongei hauan laulabü, “Kan kaiya, Jakob Mühghaü chem to, 
Bunyuboueibü shongh to sen angkho, hoba haoei haoeibü lamnyu shuong sen 
la lenlabü, hoba seneibü lamnyua sen paikho. Aishanga Zion ka haoeibü 
lenbü shuong hoba Jerusalem ka Bunyubou ngüh louda.” 
4Hobaje haoei phangshuong yoa matjemlabü, hoba müt juong mat jemlabü; 
hoba haoenei jembü inei shap, hoba aubuei hausao yaülabü; phangei phang 
khulimbo in ajaplabü ayingsi haoenei touje wapyola aditletlabü. 
5O Jakob chemdang, kaiya, senei Bunyubou ngesakbüa paikho! 

Lilisesebü Maulabü 

6Aishanga haoei jembü mütli Jakob chung nangleda, aieilausi haoen 
chaangbou aekabü seibü- yaübü kümeileiei shena, hoba Filistiabü tegü 
huonseibüei shenakei, hoba küksithang yenbou to ik shenyoda. 
7Tokei haoen kaodak chandinam hoba honei shenakei, haoeneibü thanshang 
thon aki; tokei haoen koliei shenakei, haoeneibü kailong shuong thonsithak 
aki. 
8Haoen kaodak heangshoei shenakei, haoen jembü ikküm iklei haoenei 
lemda. 
9Hobaje akainyu shuong khüpettiakei, hoba yaangbü müt louyantiakei, khei 
yingbü khoei haoen la amai tüpbuma! 
10Bunyubou hatla moklabü jungka, hoba haoeibü soumo yaang soneikangbü 
ka laangbob to atshi, hoba thamngua no hushi. 
11Kui saabü to chühbü müt phangto louyantilabü, hoba yonglam lilibü müt 
phangto khüpjung yantilabü, hoba kho chaloua Bunyubouong tonenlabü. 
12Aishanga lilisesebü hoba yonglambü pendou khulimbo, hoba tonenan kibü 
pendou khulimbo, 

13Lebanona cedar bulong suokbü hoba tonenan kibü; hoba Bashan kabü 
yembu long pendou khulimbo; 
14hoba shongh suokbü pendou khulimbo, hoba shonghshou tonenan kibü 
pendou khulimbo; 
15hoba laangchem suokbü weko khulimbo, hoba thangetan kibü ba pendou 
khulimbo; 
16hoba Tarshish longchem pendou khulimbo maangli maangsang ikkümiklei 
pendou khulimbo. 
17-18Hobaje suokbü to angan kibü mütshuong senletlabü, hoba yonglam lilibü 
shuong phangto tonletlabü. Heangsho shuong lemailela dankhümlabü; 
khünyet chaloua Bunyubou mütpem ong tonenlabü. 
19Hobaje ladang Bunyubouei kaodak kho nyaakla meimeilaje hatbü yaangbü, 
soneikangbü ka mütshuongei laangphang hoba kao khünyet to atan hulabü. 
20Kho chaloua mütshuongei jembü shanga lemla kümbü jembüeibü 
chandinam heangsho shuong si honeibü heangsho shuong, haoenei somshou 
sompung hoba pak shuong thedanga tekan aplabü. 
21Hobaje ladang haoeibü hauei kaodak nyaakeila meimeilaje, Bunyubou to 
hatbü ka hoba hao to hatbü soneikangbü ka laangchem, hoba laang 
paknyinbü lambo atlabü. 
22Kungkhün ka hak hinda dogo ong lang kibü müt to maanglem phobü ka 
nangashi; aishanga hao ai mu ki? 

Isaia 3 

Jerusalema Phenyembü 

1Aishanga, chühashi, Bunyubou, lakjaibou Bunyubouei Jerusalem ka hoba 
Jihuda ka, kibü khümbomeiko, khei shausiyung khümbo, hoba dei khümbo 
sunglanglabü; 
2hau kibü müt hoba sepai, matjembou hoba thuseibü, manghdakbü hoba 
jaishou shuong. 

3Anjinsem thüka lajamleibou yaangbü müt songdakbü daman- chühbou, 
maangli maangsang müt senbabü, hoba seibü yaübü libü nyenbü. 
4Hobaje haoeneibü Choba lela ngei haoen la shousishuong kulabü, hoba 
nashou okjok shuongei haoen thüka songdaklabü. 
5Hobaje mütshuong cheei che, cheei che hoba mütpem weko jembü 
chempenei khonkutilabü; hoba nashousiei baushi thüka, hoba hanbüei 
yaangbü thüka jembü lolo yonglambo jungeilabü. 
6Müt cheei haoboueibü chema che senetan, “Nyi neisimei kia, no kün thüka 
songdakbou yeishi, hoba ho leilubü thüka ka maang leshi,” dogo laulabü jih 
che loulabü. 
7Lausikei kho chaloua haoei ngüh longko laulabü, “Ngo maitibou che aying, 
aishanga ngei chema shausiyung ayingsi neisimei aki; kanei ngo mütshuong 
thüka songdakbou ayeitijan.” 
8Aishanga Jerusalem leiluakei, hoba Jihuda tuongakei, aieilausi haoeneibü 
ngühang hoba haoeneibü kümsileiei Bunyuboueibü soneikangbü khulimbo 
kia. 
9Matjemjinei haoenei haoen khu limbo kuda, Sodom phatko haoenei jembü 
shabü ngetida, kho huan aphoda, haoen jembü soushou shanga ügütü! 
Aishanga haoenei jembü to haoenei lolo amaibü küma. 
10Saopobü shuong shangaje maisho kilabü, aishanga haoenei jembüei 
kümbüleibü mai shaulabü. 
11Amaibou shanga ügütü! Hao shanga amaibü kilabü; aishanga haoeneibü 
ikkümiklei pailetbü haoen la ngaitikulabü. 
12Kü mütli shanga haoen shieikoebü shuong kho nashousi shuong kilabü hoba 
yaksa shuongei haoen thüka songdaklabü. Kü mütli shuong! Kan leiyeibü 
shuongei kan ayingbü to leida, hoba kan phai semlabü lamnyu mautida. 

Bunyubouei Hao Mütshuong Matjembü 

13Bunyubouei ngüh laula loan thedang ae hauda, haoei jembü mütli matjemla 
loda. 



1556 

 

 
   Saopobü Lai 

© 2002, Bible Society of India. 
 

 
 

 

14Bunyubou jembü mütli jaishou shuong hoba leiyeibü shuong yoa 
matjemshang to atlabü hoba laulabü, “Semlüh sek kanei kongkong aptikei, 
shalebü ka soshau soyungbü kaneibü ika kia. 
15Kü mütli ngümnyinbü hoba shalebüeibü thenyek nitnyinkulabü ho kan ai 
tetlabü? dogo lakjaibou Bunyubouei lauda.” 

Jerusalem Saoshuong to Maangsangla Lenbü 

16Toukei Bunyubouei lauda, “Zion nouyangshou shuong lilikhuian kia, hoba 
haoeneibü ngüm shingan hoba nyek phühenan, haoen paijinei khangkei 
khangko hoba haoeneibü youa tüngtüng dogo witiko paida. 
17Hibü Bunyubouei Zion nouyangshou shuong khunyuyoa nyik longtikulabü 
hoba Bunyubouei haoen khu tongan phokulabü.” 
18Kho chaloua Bunyubouei haoeneibü chühjanbü shuong youngüm jikhap, 
khuthep, nou- chi, 
19thok hoba chinyu hoba ngüma kaibü nei 
20khun hoba youkhap, senyak, ponlem thung hoba khüngkhap, 
21ikjikhap hoba kungkhap. 
22Lemsilang neisimei, mangyuk hangan jinan neilabü neisimei, namjin 
nyingkou, 
23jajalalabü neisimei, phembanei inyaibü, khuphai, neikhuyukbü nei 
sunglanglabü. 
24Hobaje kho khei haüthüklabü, ponlem jeila nyaülüm, senyak jeila jaklüh, 
khulou maibü jeiko khüngkhebü, hoba hangenbü neisimei jeiko senou nei, 
hemaisaomai jeiko himou kilabü. 
25Ka mütshuong inei hoba kaibü lakbühongbü shuong lasona tuonglabü. 
26Hobaje saoeibü bakhünei waanglabü hoba mang haaplabü, hoba sao litham 
kilabü hoba kaoa setlabü. 

Isaia 4 

1Hobaje kho chaloua yaksa müt nyetei bousu che hatlepan laulabü, “Künei 
jembü shausiyung shaulabü, hoba jembü neisimei neilabü, nyenei ong no 
küneibü lao dogo ngatishi; kün laolamla ohoubü himou kho apbuma.” 

Jerusalem Kümetkulabü 

2Kho chaloua Bunyuboueibü bhek hemai saomai hoba soneikangbü kilabü, 
hoba kaodak buhek deihek jouan kibü Israelbü shanga soumo kiko hemaian 
kilabü. 
3Aoyou Ziona apyoan ki, aoyou Jerusalema jouletan ki, Jerusalema lang kibü 
dan yoa doan kibü shuong pendou to saopobü dogo ngalabü. 
4Haoeibü seiei Bunyubouei phangshuong mat jemlabü hoba hinseikulabü 
hoba Jerusalem shedbü hoba khonei sii angtibü sakan apbulabü. 
5Kheijinei Bunyubouei Zion shongh kishang khümbo thüka hoba kamshaian 
kibü thüka changea sangmei si wankhük hoba nangnak soneikangbü wanlong 
kümlabü; aishanga soneikangbü pendou thüka küplepbü che kilabü. 
6Hobaje chaloua lemabü ka yemekoubü shanga thangleplabü che, hoba 
yeinak si langtok ka satenshang che hoba huletshang che kilabü. 

Isaia 5 

Semlühlaakeibü Chia 

1Ngei sanoubou shanga, haoeibü semlüh sek shanga ngei sanoubü chia ngei 
laukho. Ngei sanoubou kaomai kibü shongha semlüh sek che kikei. 
2Hobaje haoei kho kaijembo khün thuan laang hean apbei, hoba semlüh 
maibü kao khünei kekei, hoba kho sekjia dip che dangkei, hoba tokei khünei 
semlüh hek ngünshang kümbei; hoba khoei semlüh hek hekkulabü dogo 
haoei maanglem kikei; lausikei khoei yamkabü semlüh hek hekkukei. 
3Hibü tou, O Jerusalem bukmüt shuong hoba Jihudabü mütshuong, ngei 
sudajada, ngo hoba ngeibü semlüh sek kanglanga mat jembushi! 
4 Ngeibü semlüh sek shanga ngei ai kümbei ho to aei tokei ai kümla? 
Khülonga, aila semlüh hek hapla maangleman kijinei haoei yamkabü semlüh 
hek hekkukei? 

5“Hibü tou, ngeibü semlüh sekei tokei ai kümla kho ngei kan la lenkho; kho 
ka ngei jakba lühan aplabü, hoba kho mei la au la shaukhümtilabü. 
6Hobaje kho ngei apmeilang lelabü, kho yotan üplabü ayingsi kütko 
amoulabü; lausikei khünei jak angbü bushem hoba jaklong yemtilabü; toukei 
lang ayantila sangmei la ngühkhüm kulabü.” 
7Aishanga lakjaibou Bunyubouei semlüh sek kho Israel chung hoba Jihudabü 
mütshuong kho haoei olinangko kibü dan. Haoei ngühmaanglanbü lambei, 
lausikei sii phinbü to chühashi, saopobü lambei, lausikei ngekyobü to 
chühashi. 

Mütshuongei AmaibüKümbei 

8Kan aoyouei kaonyek jenyua kan mütpem touje kishang akilabü lele chem 
che thüka che thenan hoba sek chenei che phopan jungeida, ügütü! 
9Ngeibü noua lakjaibü Bunyubouei laukei, “Maimaitham chem juong, chem 
yaangbü hoba hemaibü, litham müt akiko yeilabü. 
10Aishanga semlüh sek sekphai an ka takyang an kheilabü, lilabü takbü 
chenei ngongkam che sunglabü!” 
11Aoyou ngeyang enyu ih lambo pida, aoyou nangnak ihei ajaakshongko 
khüpda haoen shanga ügütü! 
12Hobaje haoenei lemalanga kongkin tuokbü kongkin kümthung metjin kia, 
lausikei Bunyuboueibü kümsilei ayingsi haoeibü ikei kümbü kümsilei shuong 
shanga haoenei daman achühda. 
13Hibü haoen hapbüngebü songsido akibü haangshong kü mütli thüngshang 
to hauakei, hoba haoeneibü yaangenbü shuong mühei haiyetnyu kia, hoba 
haoeneibü imyam deilaei hakshemda! 
14Hibü molowanei jembü maangdak yaang yoan takletbü akiko jembü 
sembung ipbei, hoba haoeneibü soneikangbü hoba haoeneibü tan hoba haoen 
yoa lemenyobü shuong khüto yanda. 
15Hibü takübü mütshuong khüpetda hoba yaangenbü mütshuong senyanda, 
hoba müh to chühbü mütshuong hanbü la yeitida. 

16Lausikei Thükenbou Bunyubouje ngühmaia tonenan kia, hoba Mühghaü 
Saopobü ngühmaia saüenan kia. 
17Kheijinei san shoushouei jembü lamshaushanga tegü lamshaulabü hoba 
keibü shuongeibü kaoena lon shoushou shuongei lamshaulabü. 
18Aoyouei shabü amlangbü lühei jangda, hoba aoyouei shabü kailong 
janglühei senda haoen ügütü! 
19Haoeneibü kümsilei senei sosotham hapenlabü lele hautiashi, Israelbü 
Saopobou kümsilei kho senei ngelabü lele nyangko lottiashi hoba loutiashi 
dogo aoyouei lauda, haoen shanga ügütü! 
20Aoyouei amaibü to maibü hoba maibü to amaibü lauda; aoyouei nakthühbü 
to ngesakbü hoba ngesakbü to nakthühbü tegü weeida, aoyouei khauekbü to 
teibü hoba teibü to khauekbü tegü weeida haoen shanga ügütü! 
21Aoyouei jembü thea songsido kibü dogo hoba jembü thea ditenbü kia dogo 
damda haoen shanga ügütü! 
22Aoyou ih yungla laakkei hoba nyakidei kheiyola mü to liman ki, 
23aoyouei besa shanga amaibou mat maitida, hoba shedbü akibü ka ngühmai 
solangda, haoen shanga ügütü! 
24Hibü wanlongei thon sühko lonshembü tegü hoba sang linbü wanlongei 
juokshembü tegü haoeneibü li nyaüan aplabü, hoba haoen chipen bungbü 
kho thamngu tegü kuito soulanglabü; aieilausi haoenei 
ThükenbouBunyuboueibü ngühkhüm asunglet, hoba Israel Saopobou ngüh 
aweasüng. 
25Hibü jembü mütli shanga Bunyubou khau angkei, hoba haoen khulimbo 
haoei jembü ik shingkei, hoba haoen to ngümbei, hoba shonghei lühkei hoba 
haibü mang shuong kho khonga odsinot tegü kikei. Habü pendou shanga hao 
kha- uangbü asungngai, hoba haoeibü ik toukei tokan kia. 

26Hibü saabüa kibü phang chela haoei tetsida che longtikulabü, hoba kaodak 
thonbü ka haoen shanga teklaang metkulabü, hoba chühashi, haoen aeibou 
panteiko loulabü. 
27Haoen yoa aokei amanglabü ayingsi akühlabü, ayingsi aokei angaklabü, 
ayingsi ayeplabü, ayingsi haoeneibü shenjang ka shembe asenglanglabü, 
ayingsi haoeneibü youshang lüh aleilulabü. 
28Haoeneibü laujin simbü hoba haoeneibü lao pendou khü- hakei, haoeneibü 
koli shuong youdem laangkhüh kaangbü tegü, hoba haoeneibü kailong you 
mühghaü yei tegü weeilabü. 
29Haoen ngühbü molosaonyu tegü kilabü, haoenei molosaonyu ngühbü tegü 
ngühlabü; haü, haoenei ngühlabü hoba haitila kibou to toman shatlabü, hoba 
kho langlabü, hoba khümenlabü ao akilabü. 
30Hobaje khübü chaloua yungnyu ngühbü tegü haoen ngühlabü hoba müt 
atei kaodak to chühalonga, chühashi, nakthüh hoba maangmau onat hoba 
kho sangmei shuongei ngesakbü yuklepan haplabü. 

Isaia 6 

Isaia Thuseibü Che Yingla Mühghaüei Ngabü 

1Uzzia Choba haibü poa Choba setshanga setan thükaenei tonenan yaangenbü 
neisimeiei lembü chem shenan ngei Bunyubou hapbei. 
2Hao thüka kaakyembü Kherabim lokei, che che weko kaak lakbang kikei, 
pemnyiei haoei jembü thenyek küplepbei, hoba pemnyiei haoei jembü you 
küplepbei, hoba pemnyiei hao seilepbei. 
3Hobaje cheei che to ngekyoko laukei, “Saopobü, Saopobü, Saopobü, 
ThükenbüBunyubou! Haoeibü soneikangbüei kaodak shenakei.” 
4Hobaje ngekbü ngühlang khoei chemshang shenkei, hoba wankhükei chem 
shenkei. 
5Kheijinei ngei laukei, “Ngo ügütü! Aieilausi ngo lishang asaopobü müt hoba 
ngo lishang asaopobü mütshuong yoa kida, aishanga ngeibü nyekei Choba 
ThükenbouBunyubou hapa.” 

6Kheijinei lemshon ka kipei wankak yasebü sungbaan kaakyembü Kherabim 
yoa che kü jungto seengjung loukei. 
7Hobaje khoei ngeibü sembunga haoei meitikei, hoba laukei, “Chühashi, hoei 
kaibü sembunga meitia, hoba kaibü shedbü shabü langkua, hoba kaibü shabü 
apbua.” 
8Kheijinei Bunyuboueibü ngühei lauko ngei ditkei, “Ngei ao hautila, hoba 
kün shanga ao haula?” Kheijinei ngei laukei, “Ngo hanei kia! Ngo hautikai.” 
9 Haoei laukei, Hauashi hoba habü mütshuong to lenshi: “Ditdang leashi, 
lausikei ladangkei tediten; hapdang leashi lausikei ladangkei teshen. 
10Habü mütshuongeibü maangpon ngoutiashi; haoen nou otiashi hoba 
haoeneibü nyek yuitiashi. Khei ayinglonga haoenei haoeneibü nouei ditlabü, 
haoeneibü maangponei ditenlabü, hoba sepeilabü hoba maingailabü.” 
11Kheijinei ngei laukei, “O Bunyubou, lalokche?” Hobaje haoei jongaikei, 
“Sangnyu shuonga müt akiko üp shongko hoba chema müt akiko üp shongko, 
hoba kaonyek lepde shian üp shongko, 
12hobaBunyubouei müt saabü to yaüan asatti shongko hoba kaonyek jenyua 
kaoen juong netla yeiko aphoku shongko.” 
13Khübü yoa phejan ana che ongkei khünei jouan yembulong ayingsi terebint 
bulong akbü chungthem tegü kiasikei, kho nyibou chengan aplabü; kho tegü 
saopobü phang kho haoeibü chungthem ki. 

Isaia 7 

Ahaz Choba shanga Ngühlang Che 

1Uzziaeibü shou Jotham, hoba haoeibü shou Ahaz Jihudaeibü Choba haanga 
Siriabü Choba Rezin, hoba Remaliaeibü shou Peka Israelbü Choba Jerusalem 
khulimbo wapyola angkei, lausikei, kho khulimbo awapyoan. 
2Hobaje ladang Dawideibü chung to “Siriabü Efraimbü kaoa shaiakei” dogo 
laukei, haoeibü maangpon hoba hao mütlieibü maangpon yama bulung 
shuong yeiei nyaakeibü tegü nyaakeikei. 

3Kheijinei Bunyubouei Isaia to laukei, “No hoba kaibü shou Shearjashub kasi, 
Neisakbou Kaophei lamkhonga thükkabou süngküp ka deiso thonbü aeka ong 
Ahaz to haüyola angashi. 
4Hobaje hao to lenshi, ‘Maangsangashi hoba saangsembo kiashi. Rezin, Siria 
hoba Remaliaeibü shou kaangbou khau angsi dogokei hoba khübü wankhük 
laibü, wanted tho pemnyi kibü shangakei hatko teki, hoba kho laüa ka 
maangpon semthetko teki. 
5Aieilausi Siriaei Efraim si Remaliaeibü shou yoan kakhu limbo huon amaibü 
kümbo, hai lauko loukei, 
6“Jihuda khulimbo sen angkho, hoba sen shanga janyin bangnyin longtikho 
hoba kho kanglanga Tabeeleibü shou Choba yeitiakho, 
7Bunyubou Mühghaüei hai lauda: Kho athük haplabü, kho tegü ayinglabü. 
8Aishanga Siriabü khu Damaska hoba Damaskaeibü khu Rezin ki; hoba po 
saosemto ngao kanglanga Efraim phang che ongkei akitilabü lele netla yeiko 
leilutikulabü. 
9Hobaje Efraimeibü khu Samaria, hoba Siriaeibü khu Remaliaeibü shou ki. 
Kanei kho maitelembho laua longa maimaitham kho kanei atinlabü.” 

Imanuel Shensinge 

10Hobaje Bunyubouei Ahaz to nyibou lenkei, 
11“Bunyubou kaibü Mühghaü ka tetsida che hiashi, khei yemkaoa sühko 
haübü ayingsi khuthüka sühko suokbü yingsikei pheashi.” 
12Lausikei Ahazei laukei, “Aphelabü, ayingsi ngei Bunyubouatakteilabü.” 
13Kheijinei Isaiaei laukei, “Tou kanei ditashi, O Dawid chemdang! Müteibü 
maangpon noutilabü ho ongkei hanbümanbü dogo kanei damda si? Kholonga 
kanei kü Mühghaü kei noutilep lo? 
14 HibüBunyubouei haoei lolo kan la tetsida che kulabü: Chühashi, saosüngbü 
medei che mang akongko yeilabü, hoba nashou che bukkulabü, hoba haoeibü 
nyen kho Imanuel dogo nyenkulabü. 

15Ladang haoei amaibü asungletla ngean hoba maibü pienla ngean aplaje 
haoeibü shausiyung kho sendei onbü hoba naodei kilabü. 
16Aishanga nashou khoei amaibü asungletla hoba maibü pienla angejinei 
kaonyek laoboua Choba penyi, nyi hatko khangenda, kho inletnyu aplabü. 
17“Assiria Choba khei Efraim ka Jihuda bangbü chalou ka tou sühko louan 
achühbü chalou shuong ka to hoba ka mütli thükto hoba kaboueibü 
chemdang thükto Bunyubouei loutilabü. 
18“Kho chaloua ho haüthüklabü, khei Bunyubouei Ijep shumang pakshang 
kibü meishou shuong hoba Assiria kaodaka kibü nao ngashailabü. 
19Hobaje khübü kho loulabü hoba khübü pendou yomang haübü hoba 
laangkhüna, hoba sang pendoua hoba buham pendoua louan shailabü. 
20“Kho chaloua Bunyubouei Eufrates shumang danan kibü khushubou, kho 
Assiria Choba, leibalabü hoba haoei kaibü khulou, hoba you kabü wi hoba 
kaibü sembungwi yoan kütan apbulabü. 
21“Hobaje kho chaloua ho hai kilabü, müt cheei masu pi shoushou che hoba 
sanlon penyi bang samlabü; 
22hoba sendei apsileko kibüei haoei jembü shausiyung shanga sendei ontobü 
kilabü. Aieilausi kaonyeka jouan kibü wekoei sendei hoba naodei shaulabü. 
23“Hobaje ho haüthüklabü, ainei ong semlüh long hajar chenei chandinam 
hajar mubü kikei kho bi long hoba jaklong ong yeilabü. 
24Hobaje mütshuongei lau si laujin jungan khüto loulabü, aieilausi kaonyek 
pendou kho jak angbü buham hoba jaklong ong kilabü. 
25Hobaje jak angbü buham hoba jak to hatbü ka shapei laünyinan kishang 
shonghshou khüto no aloulabü; lausikei kho masu si sanlon lamshaushang la 
ong yeilabü.” 

Isaia 8 

Mütshuong la IsaiaeibüShou Shensinge 

1Kheijinei Bunyubouei kü to laukei, “Laangdak yaangbü che sungashi hoba 
Maher-shalal- hash-baz dogo kho thüka doashi. 
2Hobaje kü shanga doan phola maanglembü aukabü müt nyi, Uria 
ungshedbou hoba Jeberekiaeibü shou Zekharia lelabü.” 
3Kho phaia thuseinyu jungto atkei hoba sao mangakongko apbei, hoba bousu 
shou che bukkei. Hibü Bunyubouei kü to laukei, “Haoeibü nyen Maher-shalal-
hash-baz dogo nyenshi. 
4Aishanga nashou khoei Abou, Anyu, dogo ngala aminjinei, Damaska kabü 
nyaksinam hoba Samaria ka solangbü peisilei shuong Assiria Choba jungto 
sunglanglabü.” 

Assiria Choba Loubü 

5Hobaje Bunyubouei kü to joyoko laukei; 
6“Ho mütliei sangsembo koubü Shiloa dei asungletko apsije hoba Rezin hoba 
Remaliaeibü shou to hatsije, 
7tou chühashi, Bunyubouei shumang dei hau kiko hoba juong, khei Assiria 
Choba hoba haoeibü soneikangbü haoen khulimbo sungbatikulabü; hoba 
haoeibü shumang pendou thüka hoba yungko pendou thüka tou anglabü. 
8Hobaje thedang aeto Jihudaa hujung atlabü sopbo hoba limbo koulabü hoba 
haoei ngüm sühko anglabü, hoba haoeibü kaak sengbüei kaibü kaonyek 
yomang shenlabü, O Imanuel”. 
9O mütli shuong, lemenyoashi, hoba kan netla yeiko leilutilabü, hoba kan 
kaonyek saabüa kibü pendouei nou haangashi; kan lolo shembe kaiashi, hoba 
kan netla yeiko leilutikulabü. 
10Liko huon kümashi, lausikei kho ai ayinglabü! Thükbü sühko ngüh 
joyoashi, lausikei kho ühaüthüklabü; aieilausi Mühghaü kün yoa kia. 

Bunyubouei Thuseibou to Maangsangla Lenbü 

11Ao shanga hau kibü ikei Bunyubouei kü to joyokei, hoba ho mütlieibü 
lamnyua ngo apaijan dogo hai laukei: 

12“Ho mütli shuongei thushed dogo laujinei kanei thushed dogo telau, ayingsi 
haoenei aito hatda kho to kan tehüt ayingsi kho shanga temok. 
13Lausikei Thükenbou Bunyubou, hao ong kanei saüenan phojan; hoba kan 
hatlabü hoba moklabü kho ngo yeitiashi, 
14 Hobaje hao saoposhang che kilabü; lausikei Israel chung ham shanga 
nakeilabü laang hoba phaiyetlabü laang kilabü hoba Jerusalema kibü shanga 
silang hoba sung kilabü. 
15Hobaje ho thüka juong phaiyetlabü hoba tuonglabü hoba sunga minlabü 
hoba laplabü.” 

Haibü to Pheyobü Khulimbo Maangsanglabü 

16Ngei ngeibü aukabü ngüh khühyolabü hoba ngeibü lenbü kü mütli shuong 
maangpona jangan phokulabü. 
17Kho phaia Jakob chemdang ka thenyek huan kibü Bunyubou shanga ngei 
haiyeiko kilabü, hoba ngei hao lamlabü. 
18Chühashi, Zion shongha kibou Thükenbou Bunyubou ka Israela tetsida hoba 
maangpanglabü shanga Bunyubouei kubü ngo hoba nashousi shuong ki. 
19Hobaje ladang haoenei kan to, “Yemshanla haubü si seibü- yaübü, 
lemenyoko hoba welausansanbü müt lamashi,” dogo lenlaje phang cheei 
haoeneibü Mühghaü to aphelabü lo? Langkibü shanga haoenei haibü to 
apheyolabü lo? 
20Lenbou hoba aukabou jungto hauashi! Maimaitham haoenei ho ngüh 
tegütham, ajoyolonga haoen shanga ngeyang aki. 

Khonku Jih Che 

21Hobaje haoenei kaonyek danko aeibou khonkuko hoba mü- hei haiko no 
ngalabü, hoba haoen mühei haibüei haoen lolo khau anglabü, hoba 
haoeneibü Choba si haoeneibü Mühghaü khükla uoklabü, hoba haoeneibü 
thenyek müh ae yeilabü. 
22Hobaje nyibou kaoae chühlabü, lausikei maangto shatlabü hoba nakthühei 
maang laaklabü, nangnakei haoen shian sattilabü. 

Isaia 9 

1Lausikei maangkhu yuian kibü sao shanga touje nakthüh akilabü. Shangied 
haoei Zebulun kaodak si Naftali kaodak to himou sungbakukei. Lausikei 
thonlamaje Jordan chanep aikabü phangshuong kibü kaonyek, Galil yungnyu 
kaijempo haoei soneikangtilabü. 

Loulabü Choba 

2 Nakthüh phanga paibü mütshuongei ngesak yaang hapbei; aoyou nakthüh 
phanga kida, haoen la ngesak haukua. 
3Nyi phang haatia; nyi haoeneibü olinbü haatikua, haoen ka thedanga 
youlatjinei olinyobü tegü olinyoda. Soletbü peisilei janyojinei mütei olinyobü 
tegü olinyoda. 
4Aishanga kaang laobou haoen shanga onat kikei, hoba haoeneibü phaka kibü 
bu haoeneibüBunyubouei ngümbü ju Midianbü chaloua tegü nyi leilukei. 
5Aishanga lasona lemenyobü dan yoa insiaubu jungbü müteibü hele pendou 
hoba sii hambü neisimei jikla shanga busidei tegü ong kilabü. 
6Aishanga sen la nashou che bukkuakei, sen la bousushou che kuakei; hoba 
songdak haoeibü phaka tonlabü. Hobaje haoeibü nyen, “Maangpanglabü 
daman- chühbou,” “Thükenbou Mühghaü,” “Thon Akibü Bou,” “Sangmai 
Chobashou,” dogo nyenlabü. 
7Haoeibü songdak hoba sangmai haalabü shanga Dawid Choba setshanga 
hoba haoeibü sangle thüka, kho huonglabü hoba ngühmai hoba saopobüei 
kho tonenla shanga tou maangdakbü kho kümlabü. 

Bunyubouei Israel Shieikoelabü 

8Bunyubouei Jakob khu limbo ngüh hautikei hoba kho Israel la khüpan 
jinkukei. 
9Hobaje müt pendouei Efraim hoba Samariaa kibü shuongei kho ngelabü, 
haoenei liliseseko hoba maangpon yaangko lauda. 
10“Juoklaang shuong ada, lausikei künei laang thüngenbüei kümlabü, 
bhuklong wapan koutia, lausikei künei cedar buei jeilabü.” 

11Hibü Bunyubouei hao khulimbo Rezineibü dangbou shuong longtilabü, 
hoba haoei labou shuong baman jinkulabü. 
12Thedang aenei Siriabü hoba phainei Filistiabü; hoba haoenei haa kouan 
Israel suilabü. Habü pendou shanga hao khauang longbü athonkei hoba haoei 
ik tuokbü asungngaikei. 
13Khei yingasikei aoei mütli to ngümbei, hao jungto hauan ase- pei, ayingsi 
Thükenbou Bunyubou haoenei alam. 
14Hibü Bunyubouei Israel ka khu hoba mei, ekyang ik hoba thakdu nyetche 
chaloua wapan aplabü. 
15Jaishou si lolebü müt kho khu ki, yepeijawebü thuseibü kho mei ki. 
16Aishanga ho mütli leibü shuongei haoen ayinglam to hautida, hoba aoyou 
haoenei leiyeia haoen mokkei. 
17Hibü Bunyubouei haoeneibü heshou shuong to aolinlabü, ayingsi haoei bou 
akibü hoba latnyu shuong to sanouko adamlabü; aishanga mütpem weko 
shako yeia hoba amaibü kümbü ki, hoba sembung wekoei ngüh amaibü 
lauda; habü pendou shanga haoeibü maangshat angaida, lausikei toukei 
haoeibü ik shingan kia. 
18Aishanga kümsilei amaibü wan tegü longda, khoei sang si jaklong lonan 
apda; haü, khoei yamnaka wan laakjung sattida, hoba khübü kho wankhük 
sangmei shangtüngbü thükae to thungan angtida. 
19Thükenbou Bunyubou khau lotbü danko kao juokan apda, mütshuongkei 
wan shanga jiklabü bu tegü kia; müt- pem wekoei jembü jaisina jouan 
aphoku. 
20Haoenei mae ikei hoba nanae ikei sungan shaulabü, lausikei haoen senyüh 
ashemlabü. Haoenei mütpem wekoei jembü shousi sühko shaulabü. 
21Manasseei Efraim hoba Efraimei Manasse haoen cheei che shilabü hoba 
haoen liko lapbuan tokei Jihuda shilabü. Ho pendou shanga hao khau lotbü 
angaida, lausikei haoeibü ik toukei tuokakei. 

Isaia 10 

1Aoyouei latnyu shuong kho haoenei soletbü peisilei che yeitida, hoba bou 
akibü shuong haoeneibü la yeitida, athükaminbü shuong ngühmai matjem ka 
sepeitida, hoba kü mütli shalebü ka shauko kibü sungngaila shanga, 
2asaopobü ngühkhüm shuong kümda, hoba dobou shuong aoyouei ngean 
ayingbü doda, haoen shanga ügütü! 
3Matjembü chaloua saabü ka loula kibü yeinak ka nyi ai kümenla? Ao jungto 
thuibü shanga satenla, hoba kaibü nyaksinam nyi lan phokula? 
4Thükbou shuong phang to kan khüpjung yanlabü, haitibü phangaenei kan 
tuonglabü. Ho pendou shanga hao khauang angailang, lausikei toukei 
haoeibü ik tuokan kia. 

Mühghaüeibü PeisileiPhatbü Assiria Choba 

5Aha! Assiria ngeibü khauangbü ju, hoba ngo maangpokbü phodong! 
6Mühghaü to ühütbü phang, ngo khauang maangpok kibü mütli khulimbo 
ngei hao hautikei, hoba haoen ka soshau soyungla hoba peisilei hausheila 
hoba khonga thim tegü nakan attila hao la ngei sakkulabü. 
7Lausikei haoei kho tegü adamda hoba haoei kho tegü haoeibü maangpona 
daman achühda; hoba phang shisho ong ayingko wapan apbula ong damda. 
8Aishanga haoei laukei, “Ngeibü lajamleibü shuong haoen pendou Choba 
shuong aying lo? 
9Karkhemish tegü Kalno aki lo? Arpad tegü Hamat aki lo? Damaska tegü 
Samaria aki lo? 
10Jerusalem si Samariabü touje khaibou heangsho kümbü noksa khei kü ikei 
heangsho shuong sangle lamensije, 
11ngei Samaria si heangsho shuong to kümbü tegü ngei Jerusalem si haoeibü 
heangsho shuong to akümlep lo?” 
12Lausikei ladang Bunyubouei Zion shongha hoba Jerusalema haoeibü 
kümsilei kümsemlaje, haoei hai laulabü, “Ngei Jerusalem Choba 

yonglamliliko maangpon yaangbü, hoba haoeibü amlangbü soneikangbü 
shieikoelabü.” 
13Aishanga haoei laukei, “Ngeibü ik hauei ngei ho kümbei, hoba ngeibü 
songeihonei; aishanga kü to ditenbü kia, ngei ngeibü phangshuongeibü 
leilang sungngaia. Hobaje ngei haoeneibü thanshang soan sunga; 
phangshuong ngei kao sühko senleda. 
14Phangshuongeibü nyaksinam aueibü hap tegü ngei leilutikua; hoba tonjung 
satan kibü autei hejung loubü tegütham ngei kaodak pendou yoshaia; hoba 
kaak topeibü, ayingsi lemenyobü ayingsi sembung ipbü che ongkei 
akiteilabü.” 
15Lausikei Bunyubouei lauda, “Mütei bu shenbü wouei jembü lolo hao 
jungbou thüka lilila thükkei lo? Ayingsi bulatei aoei bu latda hao thüka 
jembü lolo yaangenlep lo? Namju aoei tonenda hao topeitibü tegü, ayingsi 
phodongei ao bu aying hao topeitilabü tegü kho khei yinglabü.” 
16Hibü Bunyubou, Thükenbou Bunyubouei haoeibü netthembü shuong jungto 
koplinlabü shatlim hautikulabü, hoba haoeibü soneikangbü jeiko wan longbü 
tegü wan kühan jinkulabü. 
17Israel Ngesakbü wan la yeilabü, hoba haoeibü Saopobou kho wanlüh la 
yeilabü, hoba khoei haoeibü jak hoba jaklong nyetchenei ong juoklabü hoba 
suilabü. 
18Hobaje haoei yamkabü soneikangbü hoba hek hekkubü khongthu, soushou 
si mang ham haoei mautikulabü; hoba kho shatbü müt pheijung ngaibü tegü 
kilabü. 
19Hobaje haoeibü yamkabü bunyu shuong jouan kibü kho nashou cheei 
ongkei tonan phoenlabü lele shisho ong kilabü. 

Shisho ong Longeilabü 

20Kho chaloua jouan kibü Israel hoba satenbü Jakob chemdangei touje haoen 
yoa wapyobü dangbou labou to nongan akilabü, lausikeiBunyubou, Israel 
Saopobou to maimaithamei nonglabü. 

21Hau yaangbü Mühghaü jungto joubü cheje, khei Jakob joubü, sepeinyu 
longeilabü. 
22 Aishanga kaibü mütli molo phetsen tegü kiasikei haoen yoa joubü ong 
longeilabü; saopobüei sopbo mautila janletkuakei. 
23Aieilausi Bunyubou, Thükenbou Bunyubouei maula janletkuan kibü kho 
kaonyu pendou thüka kümlabü. 

Bunyubouei Assiria Shieikoelabü 

24Hibü Bunyubou, Thükenbou Bunyubouei laukei, “O kü mütli Ziona kibü 
shuong, Ijepbüei kümbü tegü Assiriabüei ka to namjuei ngümsikei Assiriabü 
to tehüt! 
25Aishanga tuishoa ngo maangto shatbü nanglabü hoba ngo khauangbü 
koulabü. 
26Kheijinei Thükenbou Bunyubouei Assiria khulimbo Midianbü Oreb laang 
nyangko haitibü tegütham semlabü shanga tonan jinkulabü; hoba Ijep thük to 
haoei tonbü tegütham haoeibü ju yungnyu thüka tonlabü. 
27Hobaje kho chaloua haoeibü on kaibü phak ka tonletlabü, hoba onang 
naangkubüei buleng kho mautikulabü.” 

Labouei Sangshibü 

28Haoen Aiat to loua; haoen Migron peithetjung dana. Mikhmasa haoenei 
haoeneibü on künlean phoakei. 
29Haoen lam danjung hauakei. Gebaa haoen shaiakei. Rama lühda, Sauleibü 
Gibea satjung hauakei. 
30Ngüh yaangbüei ngekashi, O Gallim nouyangnyu! Ditashi, O Laisha! 
Jongaiashi, O no Anathot! 
31Madmena hatla satda, Gebim müt satenshang lambo satda. 
32Tattham hao Noba otlabü, haoei Jerusalem shongh, Zion nouyangshou 
shongha haoeibü ik nyatlepbü ik kho topeilabü. 

33Lausikei chühashi, Bunyubou, Thükenbou Bunyubouei bhek hatlamoklabü 
che wapan aplabü; hoba loubang kibü chengan koutilabü hoba kuia kibü 
phangto louyantilabü. 
34Hobaje namei ha- oei yam shangbü waplabü, hoba Lebanon kaangkosekko 
tuonglabü. 

Isaia 11 

Saopobü Bhek Cheeibü Songdak 

1Hobaje Jesse mangka shaangbü shou che longlabü hoba haoeibü li ka bhek 
cheei lang heklabü. 
2 Hobaje hao thüka Bunyubou Soushou songsido hoba ditenbü kibü soushou, 
damanchühbü hoba hau kibü soushou hoba hapbüngebü soushou 
hoba Bunyubou to hatbü kilabü. 
3Hobaje Bunyubou to hatbüa olinbü kilabü. Haoeibü nyekei hapbü haoei mat 
ajemlabü hoba haoeibü nouei ditbüei ajanenlabü; 
4 lausikei ngühmaiei haoei shalebü matjemlabü, hoba kaonyeka sembüambü 
shanga eaaoa janenlabü hoba haoeibü sembung juei haoei kaodak to 
ngümlabü, hoba sembungkhop hakei haoei amaibü haitilabü. 
5Haoeibü shembenei kho saopobü kilabü, hoba haoeibü kaangnei kho 
maanglemenbü kilabü. 
6Kheijinei sho san shoushou yoa kilabü, hoba kongkhüei lon shoushou yoa 
lenglabü. Masu shoushou si molosaonyu shoushou hoba amenbü shatsinam 
chela lamshaulabü, hoba nashou hanbü cheei haoen leiyeilabü. 
7Masu si sap liko lamshaulabü, hoba haoeneibü shoushou shuong liko chela 
yeplabü. Molosaonyuei masuei tegü youho nyailabü. 
8Senyungbü nashou pinyueibü laangkhüna louyolabü, hoba nashouei haoeibü 
ikei pinyu hap phekeilabü. 

9Ngeibü saopobü shanga pendoua haoenei ai aleilutilabü, ayingsi amautilabü. 
Aishanga deiei yungnyu küplepbü tegü, Bunyubou songeidoei kaonyu 
shenlabü. 

Langsenbü Mütshuong Longeilabü 

10 Kho chaloua ho haüthüklabü, khei Jesseeibü lilabü laobou mütshuong 
shanga tetsida ki, phangshuongei hao jungto lamjung haulabü, hoba haoeibü 
haksoshang khünei soneikangbü kilabü. 
11Kho chaloua Assiria ka, Ijep ka, Pathrus ka, Kush ka, Elam ka, Shinar ka, 
Hamat ka, hoba yungnyu yungko kaonyek ka Bunyubouei jembü ikei nyibou 
joubü jembü mütli laobou jouan kilaje kho sungbalabü. 
12Phangshuong la jembü shensinge kulabü hoba nangletan kibü Israelbü 
yoshailabü hoba kaodak kaonyek lei ka Jihudabü phinnyinan kibü liko 
kamshailabü. 
13Kheijinei Efraim khulimbo nyekto shatbü touje thonan aplabü, hoba aoyou 
Jihudabü khulimbü yeian ki haoen wapan aplabü; Efraimei Jihuda to nyekto 
ashatlabü; hoba Jihudaei Efraim khulimbo ayinglabü. 
14Lausikei haoenei chanep Filistiabü phak thüka pijung yanlabü, haoenei liko 
chaangbou aenei kibü shousi shuong soan sunglabü. Edom si Moab haoeneibü 
hau phanga kitilabü, hoba Ammon shousi shuongei haoen to ngüha lelabü. 
15 Kheijinei Bunyubouei Ijep yungnyu lishang utilabü. Hobaje haoei yei 
aubüei shumang thüktou haoeibü ik topeilabü, hoba kho shushou nyet la 
yeian aptilabü, hoba mütshuong ngok anembo paijung hautilabü. 
16Hobaje jouletbü jembü mütli laobou joulaje, haoen shanga Israel shanga 
hao Ijep kaonyek ka longbü chaloua kibü tegü Assiria ka lamkhong che 
kilabü. 

Isaia 12 

Nyensang Kubü Chia 



1573 

 

 
   Saopobü Lai 

© 2002, Bible Society of India. 
 

 
 

 

1Kho chaloua nyi laulabü, “Ngei ka la nyensang kulabü, OBunyubou, aieilausi 
nyi kü to khauangko kiasikei, kaibü khauang sepeinyu ngaia, hoba nyi ngo 
haksotida. 
2Chühashi, Mühghaü ngo khümenbou ki, ngei mailemlabü hoba ühütlabü; 
aishanga BunyubouMühghaü ngeibü hau hoba chia, hoba hao ngo 
khümenbou ki. 
3Hibü olinbüei kanei khümenbü deikhün ka dei khulabü.” 
4Hobaje kho chaloua kanei laulabü, “Bunyubou la nyensang kuashi, haoeibü 
nyena ngaashi, phangshuong yoa haoei kümbü ngetiashi; haoeibü nyen 
tonenakei dogo ngetiashi! 
5Bunyubou to chia lauashi, aishanga haoei soneikangko küma; ho kaodak 
pendoua ngetiashi. 
6Ngüh yaang longashi hoba ngekashi. Kan Ziona kibü shuong; aishanga 
Israeleibü Saopobou kan yoa yaangbü ki.” 

Isaia 13 

Mühghaüei Babilon Shieikoelabü 

1Amozeibü shou Isaiaei Babilon shanga onat hapbei. 
2Kanei shongh khongthua tetsida che phoashi, haoen to ngüh yaangbüei 
ngaashi, hoba yaangenbü shuong bakhün to atla ikei küpashi! 
3Aishanga ngeibü khauang ik shatla shanga khümbo saüenbü hoba lakjaibü 
mütshuong ngei ngashaia. 
4Müt tan yaangbü ngühlang phatko shongha lemenbü ditshi! Phangshuong 
Choba sanglea yoshaian huibü ngühlang ditashi! Thükenbou Bunyubouei 
lason shanga lakbühongbü shuong yoshaitida. 
5Kaodak saabü mühthon kaothon ka haoen louada, ho kaodak khümbo 
maulabü Bunyubou hoba hao khauang longbü insiaubu ki. 
6Kanei manghaapashi, aishanga Bunyubou chalou nyangko kia, hoba pendou 
Thükenbou ka maulabü loulabü. 

7Hibü ik pendou hau akiko yeilabü, hoba mütpem weko maang akiko yeilabü, 
hoba haoen phenyemlabü. 
8Maang yuibü hoba maangshatei haoen to sühlabü, yaksa na hapjinei 
khonkubü tegü haoen khonkua kilabü, haoen cheei che to maangpangbüei 
nyeklang menmentham chühlabü; haoeneibü thenyek kho wanlong tegü 
kilabü. 
9Chühashi kaodak litham apyokulabü, hoba ho ka shabü shuong mautikulabü 
onou aki; maang- pokbü hoba kaangbüsekbü khauang 
longbüei Bunyubou chalou louada. 
10Aishanga müha khanshoulitshou shuong hoba onshaian kibü 
khanshoulitshou shuongei ngesakbü akulabü; ladang chanyu longlaje hao 
nakthühtham yeilabü, hoba litnyuei ngesakbü ohaulabü. 
11Amaibü kibü shanga kaodak hoba müt amaibou haoenei shed shonbü 
shanga ngei shieikoelabü; lilibü pejapelabü ngei thontikulabü, tokbü sungbü 
yonglamlilibü phangto yantikulabü. 
12Hon maibou toje müt ong hoba ofir hon toje khunak shousi hapla sekbou 
ngei yeitikulabü. 
13Hibü Thükenbou Bunyubou maangshat danko, hao kaangbü sekbü khauang 
longbü chaloua mütshuong lühlabü hoba kaodak jembü kishang kao 
nyaakeikulabü. 
14Kho phaiya meishibü shuongei shieibü meishi phatko ayingsi leisheilabü 
akibü sanshuong phatko haoen mütpem weko jembü mütli jungto sepeinyu 
ngailabü, hoba mütpem weko jembü kaodak to satlabü. 
15Aoyou pailaje baiko suettilabü hoba lapjung loubü mütpem weko inei 
wapettilabü. 
16Haoeneibü nasakshou shuong haoen thedanga netla yeiko ngümnyinkulabü, 
haoeneibü chem aaklangkulabü, hoba haoeneibü yaksi shuong to ik shatlabü. 

17Chühashi, ngei haoen khulimbo chandinam shanga weko akibü hoba hon to 
olinbü akibü Mediabü pühnyintilabü. 
18Haoeneibü laujinei heshou shuong netlaphoula yeiko kipetkulabü, hoba 
nasetshang hek thüka haoenei onou ühüplabü, ayingsi nashousi shuong 
haoenei sanouko achühlabü. 
19 Hobaje Mühghaüei Sodom si Gomora mautijinei tegü Choba sangle 
hemaihaangmai Khaldibü yonglambü soneikangbü Babilon kho tegü yeilabü. 
20Touje hao to ladangkei sang asangngailabü, ayingsi meten meten müt 
akilabü. Arabbü aoeikei khünei neichem adanglabü, sanlombü aoeikei khünei 
san ayeptilabü. 
21Lausikei phetsen kaodak yamkabü meisiau khünei yeplabü, hoba 
chemshuong kho ngühyoko kibü meisiau shuongei shenan kilabü; khünei 
ostrik aushuongei shenan kilabü, hoba yao shuong khünei saiyeilabü. 
22Hobaje haoeneibü laangchema sho, hoba Chobaeibü chem maibüa selong 
shuong lemenlabü; kho jihsiphai lousühda, hoba kho chalou kho 
asünglanglabü. 

Isaia 14 

Langsenbü Ka Longeibü 

1Bunyubouei Jakob to üeisanou kilabü, hoba nyiboula Israel pienlabü hoba 
haoen jembü kaodaka phokulabü, hoba küksithang shuongei haoen to penan 
kilabü, hoba haoenei Jakob chemdang tou bou laman kilabü. 
2Hobaje phangshuongei haoen leian haoen kishang to loulabü, hoba Israel 
chemdangei haoeneibü Bunyuboueibü kaodaka khangenbou hoba 
khangennyu yeitila haoen lelabü, kho tegü haoen shaangla lapbü shuong 
haoen phanga thüngbou shuong yeitilabü, hoba haoenei haoen khonkutibü 
shuong thüka songdaklabü. 

Yemsanga BabilonChoba 

3Kaibü maangshat hoba laobouei no kümtileitila yeitikei, 

4Nyi Babilon Choba khulimbo ho nyikubü chia ho nyi sungba hoba laushi, 
“Shieikoebü lai thonan apbei; ho sangnyu khüai lelabü! 
5-6Bunyubouei amaibü shuongeibü ju hoba songdakbü shuongeibü julo, 
laobouei mütshuong to leilubüei athakko ngümbei, hoba aoeikei senetla 
athükbü khauangei phangshuong thüka songdakkei, kho leilutia 
7Kaonyu haksoa kia hoba küpjembo kia; haoenei chia lauda. 
8Haü, busim long si Lebanona cedar bulong shuongei ka to olinda hoba 
lauda, ‘No tuongan kisije kün khulimbo bu akbü aokei alouda.’ 
9“Phangaeka molowanei ka to haüyola topeida, hoba ka shanga haoei haibü, 
khei, kaodak kongnyu shuong pendou phühentida; kaodak Choba pendou 
haoei haoeneibü Choba setshang ka tonenkuda. 
10Haoen pendouei jongaiko ka to laulabü, ‘Kün tegü nokei tou hau akiko 
yeian apa lo? No kün tegü yeia lo? 
11Kaibü kongkin ngühlang hoba kaibü yonglamshamle yemsang sühko 
senyana; no maangaenei pheyangei omlepakei, yangbemei no küplepakei.’ 

Lucifer Atetbü 

12 “Khuthük ka no lai atetan ki, O Lucifer, chalou Khanyang, Ngeyangbü 
shou! Phangshuong phangae to yantibou, no lai kaoa sühko nakyantian ki! 
13Hobaje nyi kaibü maangpona, ‘Ngo khuthük to anglabü, Mühghaüeibü 
khanshoulitshou shuong thükaenei ngei ngeibü Choba setshang tonenlabü, 
hoba yungthang ae thonbüa ngo shuong yoshaibü shongh thüka ngo setlabü. 
14Ngo sangmei thükto anglabü, ngo Thükkabou phatko kilabü.’ 
15Lausikei püngkhün thonbü sühko, yemsang sühko noje leiyanlabü. 
16“Aoyouei no hapda haoenei ka to kaang chühlabü; haoenei kashanga 
damanchühko laulabü, ‘Kaodak lühtibou hoba Choba sangle shuong 
nyaakeitibou müt kho ho si? 
17Sangnyu leilutibou hoba kaodak yam la yeitibou müt kho ho si? Thüngbü 
shuong jembü chem to angaitibou müt kho ho si?’ 

18Phangshuong thüka Choba pendou, haoen pendou mütpem weko jembü 
chema soneikangbüa yepda. 
19Lausikei noje mangsenlabü bubhek che tegü, inei haitibü dan, haibü shuong 
yoa, you phanga nakeibü haibü mang, laang püngkhün to yanbü tegü, no hea 
nangletkei. 
20No haoen yoa liko akhünlabü, aieilausi nyi kaibü kaonyek leilutikei, hoba 
nyi ka mütli haitikei. Amaibü kümbü thensilen ponpen shanga telaueiti ma! 
21Haoeneibü bousi shuongei shed shonbü shanga, haoeneibü shousi shuong 
longan kaodak juongnyu, kaonyu nyakko sangnyu shuongei shentisi amaibula 
haoeibü shousi shuong haitishang lamleashi.” 

Mühghaüei Babilon Lusaktilabü 

22“Ngei haoen khulimbo meimeilabü,” dogo ThükenbouBunyubouei lauda, 
“hoba Babilon ka ngei saoeibü nyen hoba jouletbü shousi hoba thensilen 
wapan aplabü,” dogo Bunyubouei lauda. 
23“Toukei ngei ho san kishang hoba deieibü süngküp la yeitilabü hoba kho 
ngei leilubü chemkujinei kuan mautilabü,” dogo Thükenbou Bunyubouei 
lauda. 

Mühghaüei AssiriaMautilabü 

24Thükenbou Bunyubouei thekolanko laukei, “Maimaitham ngei dambü tegü 
kho khei haüthüktilabü, hoba ngei maangangbü tegü kho khei kilabü. 
25Khei ngei Assiriabü kü ikei leilutilabü, hoba ngeibü shongh thüka you 
phanga hao nakeilabü; kheijinei haoeibü buleng haoen ka banglabü, hoba 
haoeneibü phak ka haoeneibü on banglabü. 
26Kaonyu khümbo shanga kho ngei kümlabü maangangbü lamthen ki, hoba 
phang pendou thüka tuokbü ik kho ho ki. 
27Aishanga Thükenbou Bunyubouei kümla maangangena, hoba kho aoei 
leilutila? Hobaje haoeibü ik shingakei, hoba kho aoei sepeian shiletla?” 

Mühghaüei Filistiabü Shemtilabü 

28Ho thusei ngüh Ahaz Choba haibü poa kikei. 

29“O Filistia, kan tou ngümbü ju leilua, kan pendou tüolinyo; aishanga 
pinyueibü li ka piyang che longlabü hoba haoeibü hek kho wan tegü pijung 
haubü pinyu yinglabü. 
30Hobaje shalebou thamei shausiyung haplabü, hoba khambü shuong thushed 
akiko leketnyu kilabü, lausikei kaibü li je ngei mühsinouei haitilabü, hoba 
kaibü jouletbü ngei haitilabü. 
31Haapyoashi, O bakhün; ngekyoashi, O sangnyu; no hatbüei tühnyina, O 
Filistia, kan pendou! Aishanga yungthang aeka wankhük che louada, hoba 
haoei pienbü chaloua aokei sukjung ngaian aloda.” 
32Kholonga phangeibü ngühlang künbou la ai ong jongaibü kula? 
“Bunyubouei Zion küma hoba hao to hao müt khonsakbü shuong satenlabü.” 

Isaia 15 

Mühghaüei MoabLeilutilabü 

1Moab shangabü thusei ngüh che. Aishanga Moaba Ar youche langyanga 
leilua, hoba kongkong yeitia; aishanga Moaba Kir youche langyanga leilua, 
hoba kongkong yeitia. 
2Haoen Dibon to hoba lemshang shonghkhu to haapla angkei; Moabei Nebo si 
Medeba thükto lapangda; haoeneibü khu pendou kütan apa, hoba sembung 
wi pendou kütan apa. 
3Haoenei khonga haoen lolo senouneiei shembe kaida; haoen chemdaka hoba 
haoeneibü khonga mütpem wekoei nyeksi angko haapda. 
4Heshbon si Elealeei ngekkei hoba haoeneibü langh Jahaz sühko ditkei; khoei 
Moabbü insiaubu jungbü shuongei ngüh yaangbüei ngekkei; haoeibü soushou 
lühda. 
5Kü maangponei Moab shanga haapda; haoeibü yaangenbü shuong Zoar hoba 
Eglath Shelishiya aeto satjung hauda. Aishanga haoen haapbo Lohit to angda; 
aieilausi Horonaim lama haoenei leilubü ngühei ngekkei. 
6Aishanga Nimrim dei ulangtham apa; aieilausi sang linakei; nyem haanbü 
alongda; khünei sangtüngbü peisilei ai aki. 

7Hibü haoenei juong pailetbü hoba haoenei thanbü nyaksinam Willow 
Shushou aeto haoenei künlanglabü. 
8Aishanga ngekbü ngühlang Moab leilang sühko haua; kho haapyobü 
ngühlangei Eglaim hoba Beerelim sühkei. 
9Aishanga Dibon kabü dei shuong siiei shenakei; aishanga Dibon thüka, Moab 
ka satenbü shuong thükto hoba kaonyeka jouletbü jungto ngei toukei 
molosaonyu che sungbalabü. 

Isaia 16 

Moabbü Maanglem Akibü Thusilam 

1Kanei Sela laobou yamlamang aenei ki, kho ka kaonyek songdakbü shuong 
shanga Zion nouyangshou shongh jungto sanlon shoushou shuong hautiashi. 
2Aishanga ho tegü kilabü, hap ka shian sattibü aushuong tegü shoongailabü, 
Moab nou- yangshou shuong Arnon shukoa kilabü. 
3“Songsido kuashi, matjem kuashi, chajihboua kaibü yeme nangnak tegü 
yeitishi! Nangletbü shuong hutiashi hoba satbümaubü shuong tehuonettima. 
4Moabbü satbümaubü shuong kan yoa kitiashi, leilutibü thedang ka haoen 
shanga satenshang yingshi!” 

(Ladang shieikoebü thon letilaje hoba leilutibü nangtilaje, hoba nakan 
yantibou kaonyek ka akiko mautilaje. 
5Onoubüa Choba setshang che kümlabü, hoba kho thüka, Dawideibü 
neichema ngühmaia müt che setlabü.) 
6Jihudabüei lauda, “Moab lilisese shangabü künei dida. Haoen khei 
yetsiyetlang hoba haoen yonglam lilibü ki, lausikei haoen sungen yaangenko 
laubü kho kongkongbü ki.” 
7Hibü Moabei haoen shanga lapangko manghaaplabü; müt- pem wekoei 
Moab shanga mang- haapashi. Kirhareseta semlüh linbüei kümbü wentek 
akisapbü shanga haoen haaplabü. 

8Aishanga Heshboneibü semlüh kia, hoba Sibma semlüh long linan apan 
phangshuongei Bunyubou shuong ho semlüh maibüei mühtiakei. Jezer 
sühkokei haoenei sühkei, haoen yam sühkokei shoongjung atkei. Saoeibü 
bhek shuong pendou aenei haakyo- haakyo koukei; haoen yungnyu thükto 
limjung koukei. 
9Hibü ngo Sibma semlüh shanga, Jezer yoa haapda; O Heshbon, hoba Eleale, 
ngei no ngeibü nyeksiei nemtikuda; aishanga kaibü sulang buhek thüka hoba 
kaibü youlatbü thük to la- pang ngühlang ngekkua. 
10Hobaje lang hekkushang khongthu ka maang haibü hoba olinbü maua; 
semlüh seka chia laubü ayingsi olinyobü akilabü; nitshanga semlühdei 
aoeikei ayungettilabü, semlüh seka olinyoko lemenyobü ngei thaktilabü. 
11Khei yingbü khoei Moab shanga kü soushouei kongkin tegü waangda. 
Ngeibü maangpon Kirheres shanga waangda. 
12Hobaje Moabei jembü shongh to jembü lolo manganshembo longasikei hao 
ai ayinglabü. 
13Moab shanga shangied Bunyubouei laubü ho kia. 
14Lausikei tou Bunyubouei joyoko lauda, “Po sem kanglanga nyaksinam 
ühüpbü po tegütham, Moabeibü soneikangbü haoeibü tan yaangbü yoa 
himou bautilabü, hoba joubü shuong kho aeibou shisho hoba hau akiko 
kilabü.” 

Isaia 17 

Mühghaüei Siria si Israel Shieikoelabü 

1Damaska shanga thusei ngühlang. “Chühashi, Damaska sangnyu che 
akitilabü, kho leilubü thansheibü che ong yeilabü. 
2Hobaje Siria sangnyu shuong tekan aplabü; khübü kho sanshuong 
lamshaushang la yeilabü, haoen lekeitaiko yeplabü hoba aoeikei haoen 
ashieilabü. 

3Toukei Efraima lapheishon akilabü, hoba Damaska ka Choba sangle hoba 
Siria jouletbü shuong mautilabü; haoen Israel shousi shuong soneikangbü 
tegü kilabü dogo Thükenbou Bunyubouei lauda.” 
4Bunyubouei lauda, “Kho chaloua ho haüthüklabü, khei Jakob soneikangbü 
shemtilabü, hoba haoeibü phea haabü pekletham aptikulabü. 
5Hobaje kho youlatbü mütei loan kibü youshou yoshaijinei tegü hoba 
youman latbü tegü Refaim yomanga mütei youman yoshaibü tegü kilabü. 
6Ayingsi ladang oliv bulong ka hek kheilaje phailam shanga khonei bukhu 
suokbüa penyi ayingsi sem tegü bhek hotena leisingao kibu tegü, 
dogo Bunyubou Israel Mühghaüei lauda.” 
7Kho chaloua mütshuongei kümbou tou chühlabü, hoba haoeneibü nyekei 
Israel Saopobou to souhat lenlabü. 
8Touje haoei ikei kümbü kümsilei lemshang to achühlabü; ayingsi hao 
ikjishouei kümbü Asherim, ayingsi chanyu phatko kümbü heangsho to souhat 
kubü akilabü. 
9Kho chaloua haoeibü sangnyu hau kibü shuong kho Israel shousi shuong 
thedanga Amorbü hoba Hivbüei apyoan satbü haoeneibü sangnyu shuong 
phatko, kaneibü sangnyu shuong phai senan ngaitilabü. 
10Aishanga nyi kaibü khümenbü Mühghaü hoba no satenshang Laang shanga 
maangpona adam; hibü kanei Adonis bamang shuong kümasikei hoba 
küksithang Mühghaü shanga thanasikei, 
11khübü nyi kebüongbü chaloua balepan phoan ngeyangje kaibü lilabü kho 
yemtisikei; kho khei yingasikei khonku hoba maangto shatlabü yaangbü 
chaloua youlatbü akiko aplabü. 

Dangbou Phangshuongei Thükbü 

12Aha, müt juongnyueibü langh, yungnyu ngühbü ngühlang tegü loubü hoba 
dei yaangbü kaangko koubü tegü phangshuong ngüh- yoda. 

13Dei juong kaangko koubü tegü phangshuong shangkei shangko shoongyoda, 
lausikei haoei haoen to haklabü, hoba haoen saabü to satlanglabü, shongha 
yei thedanga thamngu soulangbü tegü shian sattilabü. 
14Chühashi, chasemlamto hatlabü! ngeyang asühjinei khübü kho akitida! Ao- 
youei sen ka soletbü leda haoeneibü phejan hoba sen ka soshau soyungbü 
shuong thu ho ki. 

Isaia 18 

Mühghaüei Sudan Shieikoelabü 

1Ah, Ethiopia shumang shuong danjung hauan, kaakei homlepan kibü 
kaodak; 
2Nail yungnyu aeto dei thüka papiras buei kümbü longchema lambubou 
shuong hautibü kaonyek! Kan sobüsepbü ngühlang künbü shuong, 
thongloubü hoba lenglengtham kibü phang jungto nyangbü si saabü ka 
hatlamoklabü mütshuong jungto hau kibü hoba thükenbü phang, aoyoueibü 
kaonyek shumang shuongei jan- yinan ki, haoen jungto hauashi. 
3Kan kaodaka müt pendou hoba kaoa kibü pendou ladang shongha tetsida 
longlaje, chühashi! Ladang teklaang metlaje, ditashi! 
4Aishanga Bunyubouei kü to hai laukei: “Chanyu kaangbüsekbüa 
sangsemetnyu kibü tegü, youlat jih lemabüa lang thonbü sangmei tegü, ngei 
ngeibü kishang ka sangsembo chühko kilabü. 
5Aishanga youlat jih asühjinei ladang chipen bungthonlaje hoba chipen khoei 
semlüh semlaje haoei phekshuong kho inshouei wapan aplabü. 
6Haoen haitibou auyaanglange shuong, hoba kaonyeka yamkabü ausiyuk la 
phokulabü, hoba haibü aushuongei khübü thüka sulang anglabü, hoba 
kaokabü yangsikok pendou khübü thüka poang anglabü.” 
7Kho chaloua Thükenbou Bunyubou jungto thongloubü hoba yemokshouko 
kibü mütshuong juong ka, haukibü hoba thükbüminbü phang, aoyoueibü 
kaophei shumang shuongei janyinan ki, khübüei Thükenbou Bunyubou nyen 
kishang to jongsak künbakulabü. 

Isaia 19 

Mühghaüei Ijep Shieikoelabü 

1Ijep shanga thusei ngühlang. Chühashi, Bunyubou sobüsepbü sangmeia setan 
Ijep jungto louada; hao thedanga Ijepbü heangsho shuong topeida, hoba 
Ijepbü maangpon jembü to tühnyinda. 
2Bunyubouei lauda, “Ngei Ijepbüei Ijepbü khulimbo pühnyintilabü, hoba 
haoen müt- pem weko jaisina khulimbo hoba mütpem weko jembü lepbou 
khulimbo, sangnyuei sangnyu khulimbo, Chobaei Choba sangle khulimbo 
wapyolabü. 
3Hobaje Ijepbü soushou akiko aptilabü, hoba haoeneibü huon ngei 
mautikulabü; haoenei heangsho shuong, shetsikhau kibü shuong, hoba 
yemshanla haubü shuong, hoba seibüyaübü shuong lamlabü. 
4Hobaje onou akibou songdakbou la ngei Ijep kuan aplabü, hoba sekbülakbü 
Choba cheei haoen thükka songdaklabü.” 
5Hobaje Nail shumang ulangtham hoba shumang kho lela akiko apbo hapan 
aplabü. 
6Hobaje shumang shuong nyaüan aplabü, Ijep Nail shumang shushou shuong 
shijung ngailabü hoba linoktham aplabü, thakdu si sanglong yuian aplabü. 
7Nail nyangko khongthua yamsang Nail shumang nyangko hoba Nailei 
komlepan kibü pendou ulangtham yeilabü hoba touje ai akiko yeitilabü. 
8Ngaulapbü shuong to khau angyolabü hoba Naila ngauyaüjin attibü shuong 
haaplabü hoba aoyouei deia tak tekda haoen phaklaktham aplabü. 
9Toukei aoyouei phembalei neisimei kümbo khaangnei takda, hoba aoyouei 
mokok takda haoen himousele kilabü. 
10Haoeibü chemshang netla yeiko leilulabü, hoba eikei jekbü pendoua maang 
koulabü. 
11Zoana kabü Chobaeibü shousi shuong ngoubü! Faraoeibü songbüdobü 
shuong songsihon akiboula yeia. Kanei lai Farao to, “Ngo songei keiboueibü 
shou, shangiedbü Choba shuongeibü shou,” dogo lauenla? 

12Khülonga kaibü songbüdobü mütshuong lanei ki? Haoenei tou ka la 
lentiashi; hoba Thükenbou Bunyubouei Ijep khulimbo ai kümla dambo ki, 
kho haoenei ngetiashi. 
13Zoan Chobaeibü shousi shuong ngouan apa, hoba Memfibü Choba shousi 
shuong khüpettia; haoenei Ijep, laobou haoenei phangshuongeibü chemnyek 
laang ki, ayingbü to leilanga. 
14Bunyubouei haoeneibü maangaenei khüpeilangeibü songsido kheinepbua; 
hoba ihei jaakbü müt ngaitiko ngomeitaiko kibü tegü haoenei Ijep haoeibü 
kümsilei pendoua ayingbü to hautida. 
15Thükkabou ayingsi phangkabou yingsikei ekyanglong ayingsi thakdulong 
yingsikei aoeikei Ijep shanga aikei akümenlabü. 

Ijepbüei Bunyubou To Lemlabü 

16Hobaje kho chaloua Ijep yaksa phatko kilabü; hoba 
ThükenbouBunyuboueibü ik topeibü, laobou haoei ho thüka dopeida kho 
haangjung haoei lühlabü hoba hatlabü. 
17Hobaje Jihuda kaodak Ijep shanga hatlamoklabü che yinglabü hoba 
Thükenbou Bunyubouei Ijep khulimbo ai kümla janenkei, kho shanga müt 
aoyou ong ho shanga laulaje hatko kilabü. 
18Kho chaloua Ijep kaodaka Kanan ngüh lauyobü shuong hoba 
Thükenbou Bunyubou to theyolanyobü sangnyu ngao kilabü; che to Chanyu 
Sangnyu dogo nyenlabü. 
19Kho chaloua Ijep kaodaka Bunyubou shanga lemshang che hoba leilanga 
thaonyu che kilabü. 
20Hobaje Ijep kaodaka ThükenbouBunyubou shanga tetsida hoba aukabü 
shanga ho kilabü, aishanga shieikoebü shuong kibü haangjung 
haoenei Bunyubou to ngeklabü, hoba haoei haoen jungto khümenbou che 
hoba hau yaangbü che hautilabü, hoba haoei haoen khümenlabü. 

21Hobaje Bunyubouei Ijepbü ngean aplabü hoba Ijepbüei kho 
chaloua Bunyuboungeanlabü; haü, haoenei haitibü lembü hoba juokbü lembü 
lemlabü, hoba Bunyubou to theyolanyoan pholabü, hoba kho kümlabü. 
22Hobaje Bunyubouei Ijepbü to ngümsikei maitila shanga ong ngümlabü; 
hoba ladang haoenei Bunyubou jungto sepeilaje haoenei subüjabü shuong to 
haoei ditkulabü, hoba haoen maitilabü. 
23Kho chaloua Ijep ka Assiria sühko lamkhong che kilabü, hoba kho danko 
Assiriabü Ijep aeto hoba Ijepbü Assiria aeto haulabü hoba Ijepbüei Assiriabü 
yoa Bunyubou to lemlabü. 
24Kho chaloua Israel Ijepbü yoa semboubü yinglabü, hoba kaonyudaka 
haülabü che yinglabü. 
25 Aishanga Thükenbou Bunyubouei haoen haükuko laukei, “Ijep kü mütli, 
hoba Assiria küküm külei, hoba Israel ngeibü phetphan.” 

Isaia 20 

Mütkongbü Thuseiboueibü Tetsida 

1Assiria Choba Sargonei lajamleibü yaangbou hautiko, Ashdod to hao loubü 
poa haoei Ashdod khulimbo wapyokei hoba kho lekei. 
2Kho chaloua Amozeibü shou Isaia danko Bunyubouei joyoko laukei, 
“Hauashi hoba kaibü shenjang ka kaibü senounei sengletashi hoba kaibü you 
ka ngok hangletashi,” hoba haoei kho tegü kümbei, hoba mütkong hoba 
youkong paikei. 
3Hobaje Bunyubouei laukei, “Ijep hoba Ethiopia khulimbo tetsida hoba 
seikümseilei yeila shanga ngo khangenbou Isaia po sem mütkong hoba 
youkong paibü phatko, 
4kho tegübü Assiria Chobaei Ijepbü langsenbü shuong hoba Ethiopiabü 
langsenbü shuong hoba Ethiopiabü shian apan kibü shuong nashou, chingbü 
mütkong hoba youkong, youdemkong Ijepbü himou bautilabü lele leian 
haulabü. 

5Hobaje Ethiopiabü maanglem hoba Ijepbüeibü yonglambü haangjung haoen 
mokko manghlabü hoba himousele kilabü. 
6Hobaje yungkoa kibü mütshuongei kho chaloua laulabü, ‘Chühashi, aoyou to 
senei maanglem phokei, hoba aoyou jungto senei Assiria Choba jungto 
khümenla haukei, haoen to ai haüthükkei! Hobaje senje lai ong satenla?’ ” 

Isaia 21 

Babilonbü Tuonglashangabü Mangsang Che 

1Yungnyu phetsen kaodak shanga onat. Mühghaüeibü yei Negeb danko kaang 
soujung loubü tegü ho phetsen kaodak ka thungjung louda. 
2Kü la mangsang sekbü lena; huonbü youbü mütei huonkoyouko jungeida, 
soshausoyungbü mütei soshauso- yungko jungeida, Angashi, O Elam; 
komlepashi, O Media! Hao ngühbü pendou ngei thontikua. 
3Hibü ngeibü shenjang noubüei shena; yaksa nahapjinei khonkubü tegü kü to 
khonkuei süha. Ngei ditla athüklabü lele ngo khonsakda, ngei hapla 
athüklabü lele ngo moktiakei. 
4Ngo maang yongda, hatla moklabüei ngo moktida, ngei sanouko kibü 
ngesakbüei kü shanga hatlalühlabü yeia. 
5Haoen khümsok jaan phoda. Haoenei haoeneibü nei iman phoda, haoenei 
shauda hoba yungda. “Chobaeibü shousishuong, meimeiashi hoba aiha haabü 
naangashi.” 
6Aishanga Bunyubouei kü to hai lauda, “Hauashi, lapheibü che phoashi, hoba 
haoei lapbü hao la letiashi! 
7Haoei tan che hapa longa, kolia setbü tan nyangko, gadua setbü tan uta 
setbü tan haoei aeibou maangsangko ditjan. 
8Hobaje haoei molosaonyu tegü ngekkei, O Bunyubou ngo ngeyang laphei 
shondipa athakko loda, hoba nangnak weko ngei shemjanga kida.” 

9 Tou chühashi, kailonga müt setan louda, kolia müt nyibang setan louada; 
hoba haoei jongaiko laukei, “Babilon tuonga; hoba jakenbü heangsho pendou 
kaoa netla yeia.” 
10O ngeibü youshou nakbü mütshuong, ngeibü amshanga kibü khonsakbü 
shuong! Thükenbou Bunyubou, Israel Mühghaü ka ngei ai ditkei, ngei ka la 
ngetia. 

Edom ShangabüNgühlang Che 

11Edom shangabü thusei ngüh, Seir ka müt atei ngo ngako lauda; Lapheibou, 
nangnak lalokche sankei? Lapheibou, nangnak lalokche dankei? 
12Lapheibouei jongaikei “Lang ngeda, lausikei nangnakkei louada. Nyi toukei 
ngemangsühda longa nyibou kangai.” 

Arabiabü shangabü Ngühlang Che 

13Arabiabü shangabü thusei ngüh: O kan tan tan paibü Dedanbü; Arabia 
yamlamanga kan kilabü! 
14Deilabü shuong jungto dei sungba, satbümaubü loubü shuongla nyak okko 
sungletashi, O Tema kaodaka kibü mütshuong! 
15Aishanga in ka hoba bühan kibü lau ka lason- yaak ka haoen satena. 
16Aishanga Bunyubouei kü to laukei, “Toukei po che kia, lotsang lu sambü po 
takletbü thüng kian phaiaje, Kedar soneikangbü pendou thon lelabü; 
17Kedarbü shousishuong lau jungbü shuong wapyobü mütshuong joubü 
shuong kho shisho ong kilabü, aishanga Bunyubou Israel Mühghaüei joyoa.” 

Isaia 22 

Jerusalem shangabü Ngühlang Che 

1Mangsang pholi shangabü thusei ngühlang che. Tou, pendou chemdak to 
angan apbü ho kan ai yingkei? 
2O no ngekbü ngühlang hoba oyolemenbü sangnyu, olinbü sangnyu! Kaneibü 
haitibü shuong kho inei haitibü aying, ayingsi lasona haibü aying. 

3Kaneibü songdakbü pendou kho liko satan apbei; haoen lau jungbü shuongei 
lapbei, haoen saabü to satasikei hapbü pendou liko lapbei. 
4Hibü ngei laukei, “Kü to chühashi, ngo aeibou haaplabü, kü mütli 
nouyangnyu shanga, ngo maang sula hautejem.” 
5Aieilausi mangsang pholia Thükenbou Bunyubou Mühghaü ka ho 
panglangbü nakan yantilabü, hoba banyu leilulabü hoba shongh to ngekbü 
chalou ki. 
6Hobaje Elambüei sepai müt tan hoba kolia setbü shuong yoa laujin subü 
khek jungkei, hoba Kirbüei aih lamlean phokei. 
7Kan pienbü pholi shuong kailongei shenko kikei, hoba kolia setbü 
mütshuong haoen lolo bakhüna linküman kikei. 
8Hobaje Jihudabüeibü nongetshang kümbü haoei sungan apbukei. Hobaje 
kheijinei kanei yamkabü chema insiaubu lambo haukei. 
9Hobaje Dawid sangnyua khün juong yetbü to kanei maang kukei, hoba 
phangaenei süngküp kibü dei shuong kanei leishaikei. 
10Toukei kanei Jerusalema chem weanchühkei, hoba banyu kümthang 
kümetla shanga chem shuong kanei pankei. 
11Hobaje bamang kümthang penyi kanglanga kanei süngküp hangbou dei 
shanga dei thanshang kümbei. Lausikei thedangto thama aoei ho huongkei, 
kanei hao to maang aku. 
12Thükenbou Bunyubou Mühghaüei kho chaloua kan to haapla hoba mang 
haapla shanga hoba khu kütan apla hoba senounei shembe kaila shanga 
ngakei. 
13 Lausikei chühashi, olinangko maangnyuangko masu pongsu hoba sanlon 
haitiko phe shauan ih yungyokei. “Senei shauakho hoba yungakho, aishanga 
ngietje sen hailabü,” dogo kanei dambei. 

14Lausikei Thükenbou Bunyubouei jembü lolo ngeibü nouei ditko tang khitko 
laukei: ThükenbouBunyubouei lauda, “Maimaitham kan ühai shongko ho 
shedshonbü amai üpbulabü.” 

Shebna la Maangsanglabü Ngühlang Kubü 

15Hibü Thükenbou Bunyubouei lauda: Kaiya, hauashi, hoba Choba chema 
ikjaibou Shebna to laushi, 
16“No hanei ai kümda, hoba hanei no ao dogo damda, khei ka shanga hanei 
hee thüngenko, kaibü hee thükaenei suokko thüngenan ka shanga laang 
thüka chem dangbü ho ai? 
17Chühashi, O no hauki yaangkibü müt, Bunyubouei no kaangkhühtham 
hatleplabü hoba wenan koutilabü. 
18Hobaje leitem che phatko, tongko tongko kaonyek saabü to souan 
koutilabü, hoba kaibü soneikangbü kailong shuong khüto haulabü, 
kaibüBunyuboueibü chem shanga no himou bautilabü! 
19Ngei no kaibü kümsilei ka apbulabü hoba no kishang ka no kuktilabü!” 
20Hobaje kho chaloua ngei ngo khangenbou Hilkiaeibü shou Eliakim ngalabü; 
21hoba ngei ngeibü hele hao la lekulabü, hoba haoei hao la shembe 
kaikulabü; hoba kaibü songdak hau hao la kuan aplabü hoba Jerusalema kibü 
shuong hoba Jihuda chungeibü bou hao yeilabü. 
22 Hobaje Dawid chung sabi ngei haoeibü phaka peitian phokulabü; hoba 
haoei iplabü hoba ao müteikei akaplabü; hoba haoei khinlabü hoba aoeikei 
aiplabü. 
23Hobaje kaangbü kaoena ngei hao kojal tegü thüngan phokulabü, hoba 
boueibü chem shanga hao hangenbü Choba setshang yeilabü. 
24“Hibü hao la boueibü chem soneikangbü pendou, shousimi hoba longbü, 
thungshou phaushou weko, thungsiphau ka yeiyolabü thung pendou haoenei 
hao la ankulabü. 

25Kho chaloua, ThükenbouBunyubouei lauda, kaangkhühtham kibü kaoena 
thüngbü kojal pakngoklabü hoba kho wa- pan koutilabü hoba atlabü, hoba 
kho thüka kibü on wapan aplabü,” aishanga Bunyubouei kho laua. 

Isaia 23 

Foenicia shangabüNgühlang Che 

1Tair shangabü thusei ngühlang. La pangko haapashi, O Tarshish longchem 
shuong; aishanga chem aki hoba chemaang to atla akilabü lele kho leiluakei. 
Kupra kaodak ka kho haoen jungto tang khitakei. 
2Sangsembo kiashi, O yungkoa kibü kaonyek shuong, Sidonbü 
namyaknamseibü shuong, haoen yungnyu shoongko paikei, namyaknamseibü 
shuong dei khatkei; 
3aoyou Nail shumang kabüei lang leda, aoyou phang ka namyak namseibüei 
haoei pailetbü hapbo kikei. 
4No himouko kishi, O Sidon, O yungnyu lapheishon, aishanga yungnyuei 
laua: “Ngo nahap shatei khonaku, ayingsi abuklet; ngei bousushou shuong 
asamen, ayingsi yaksashou shuong apangtei.” 
5Ladang ngühlang khoei Ijep sühlaje, haoen Tair ngühlangei aeibou 
khonsaklabü. 
6Kan Tarshish aetou hauashi, ngekko haapashi, kan yungko kaonyeka kibü 
shuong. 
7Kanei tonenbü sangnyu shuong shang- ieda khangan kibü shuong kho aoeibü 
youei hao saabüa kila sungjung satbü kho ho si? 
8Tair, laobou Chobaeibü khun kubou laoboua namyaknamseibü shuong 
Chobaeibü shousi shuong kikei. Hobaje laobou kaodaka hangenlabü 
namyaknamseibü shuong kikei, kho khulimbo aoei hai huongkei? 
9Yonglam lilibü pendou shatitatila hoba kaodaka nyensang nyenhang pendou 
nyikula shanga Thükenbou Bunyubouei kho huongenkei. 

10Nail tegü kaneibü kaodak sopbo kouashi, O Tarshish nou- yangshou shuong, 
touje toketlabü ai aki. 
11Yungnyu thüka haoeibü ik shingakei, haoei Choba sangle shuong 
nyaakeikua; Foenicia shanga khünei lapheishon mautikula 
shanga Bunyubouei sakkubü kua. 
12Hobaje haoei laukei, “No touje aolinlabü, O no khonkubü Sidon 
Nouyangshou! Meimeiashi, Kupra to hauashi, khüneikei no hakso akilabü.” 
13Assiriabü aying, lausikei Khaldibü khüto chühashi; ao- youei Tair kho 
yamkabü meisiau kishang la yeilabü thu janletkei; haoenei shilabü 
lapheishon shuong kümbei, haoenei saoeibü Choba setshang shuong jikan 
apbua; haoenei sao kho lusakbü ontou che la yeitia. 
14Wiyoashi, kan Tarshish longchem shuong; aieilausi kan lapheishon leilubüa 
apyoakei. 
15Kheijinei Choba chemdang che lalokche kida, kho tegü po anjinlei sühko 
Tair maan aplabü, hoba po anjinlei thon sühan phaia, Tair shanga suonlambü 
chiaa tegü haüthüklabü: 
16“Kaibü kongkin sungba, hoba khonga shoongaiashi, O maanapbü ho 
suonlamnyu; chikung maibü longtiashi, no damenlabü lele chia juong 
lauashi!” 
17Po anjinlei thonan phaia Bunyubouei Tair pean chühlabü; hoba sao 
suonlam mulambü to sepeilabü, hoba kaonyua kaodakbü Choba sangnyu 
pendou to asangalanko kilabü. 
18Saoei namseibü ka ai pailetlaje Bunyubou shanga saopobü kilabü; kho 
thanan ayingsi yoshaian apholabü, lausikei Bunyubou thedanga aoyou kida 
haoen souko shaulabü, hoba neisimei maibü neila haoen la kulabü. 

Isaia 24 

Bunyubouei Kaodak Shieikoelabü 



1592 

 

 
   Saopobü Lai 

© 2002, Bible Society of India. 
 

 
 

 

1Chühashi, Bunyubouei kaodak kongkong yeitilabü, hoba kho nangletlabü, 
kho khü- peikulabü, khonei kibü müt pendou phinnyintilabü. 
2Hobaje kho mütshuong to lai, kho tegü ungshedbou to kei kho tegü jetei; 
hoba sambü to lai, kho tegü bunyubou to kei; sambüsao tou lai, sambünyu to 
kei kho tegü; jekbou to lai, kho tegü yaakbou to kei; lotbou to lai, kho tegü 
lotkubou tokei; sungletbou tou lai, kho tegü kubou to kei kho khei kilabü. 
3Kaodak lemailela kongan aplabü, hoba lemailela huan aplabü; 
aishanga Bunyubouei ho ngüh laua. 
4Kaodakei mang- haapda hoba yuida; kaodak shepjung atda hoba nyaüan 
apda. Kaodakbü yaangenbü mütshuong heletda. 
5Kaodaka kibü shuongei kaodak shatida; aieilausi haoenei ngühkhüm shuong 
leilulabü, sangle ngühkhüm deikhüm inletkei, hoba ponpen shanga 
theletlanletbü ngühkhüm leilukei. 
6Hibü shedsikhauei kaodak suida; aoyou khünei kida haoen to shedbü hapda; 
khunak shousi shuong haikhümda, hoba müt shisho ong jouan kia. 
7Ih haanbüei mang haapda, semlüh long linoktham apda; jih chenei 
olinangko kibü mütshuong tou ngangda. 
8Lemchi kungei nyilang phatphatbü thonda, aoyou olinyoda haoeneibü ngüh 
thonda, kaangbü kongkinei olinbü thonda. 
9Haoenei chia lauko ih ayunglabü; aoyouei nyakidei yungda haoen la kho 
khaukulabü. 
10Panglangbü sangnyu tuongakei; aokei üetenlabü lele chem kho khinakei. 
11Ih shanga khonga ngekbü ngühlang kia, themai maangmai pendou 
menthubang apakei; kaonyek ka olinmaangmai sada. 
12Sangnyua lusakbü apyoakei, hoba khoeibü bakhün netla yeiakei. 
13Aishanga oliv bulong ka ngümletjinei ayingsi semlüh kheibü chaloua shem 
nitnyinbü tegü, phangshuong yoa kho tegü kaodaka kilabü. 

14Haoen joubü satenbü shuongei olinbüei ngüh longlabü,Bunyubou soumo 
yaangbü shanga haoenei ngüh yaangbüei yungnyu ka ngekda. 
15Hibü, Israel Mühghaü, khei Bunyubou nyen yungko kabü kaodak 
chaangbou kanei Bunyubou soneikangtiashi. 
16Kaodak thonbü ka künei nyensang chia “Saopobü to soneikangbü” dogo 
lauko ditda. Lausikei ngei laukei, “Ngo ügütü! Ngo ügütü! Ngo linetda! 
Khüpbülangbü shuongei khüpbolangko jungeida, haoeneibü khüpsilang ai ai 
amaibou yeida!” 
17Hatlamoklabü sung ka thüka kia, O kaodaka kibü müt shuong. 
18Hobaje ao hatlamoklabü ngühlang ka satlaje püngkhün to atlabü; ao 
püngkhün ka satenlaje sunga minlabü; aishanga müha koulom shuong ipakei, 
hoba kaodak chemshang nyaakeida. 
19Kaodak maisho leilua, kaodak lemailela tühnyina. Kaodak maiko tennyina. 
20Ihei jaakbü müt tegü tuong nyinyi kilabü hoba chemshou tegü yeinakei 
soueilabü; hoba haoeibü ngühkhüm leilubü ho thüka yaang kilabü, hoba kho 
tuongbü kho nyibou apingailabü. 
21Kho chaloua ho haüthüklabü, khei Bunyubouei thükaenei saabüa kibü 
Thükenbou hoba kaodaka kaodak Choba shuong shieikoelabü. 
22Hobaje langsenbü shuong thüngdanga leishaian phobü tegü haoen liko 
leisheilabü, hoba thüngdanga thüngan pholabü, hoba chalou lounyu kian 
peanchühlabü. 
23Kheijinei litnyu mangtüngtham aplabü hoba chanyu himoulabü, aishanga 
Ziona hoba Jerusalema hoba haoeibü jaishou shuong thedanga soneikangko 
ThükenbouBunyubouei songdaklabü. 

Isaia 25 

Nyensangbü Chia Che 

1O Bunyubou, no ngeibü Mühghaü ki; ngei no yaangentilabü, ngei ka nyen 
sanglabü, nyi seikümseilei küma; shangieda kümthen kümbü maanglembü 
maimaithama haüthüka. 
2Aishanga nyi sangnyu shemtiko shaang che la yeitikei, hoba lapheishon 
küman kibü sangnyu leilubü che la yeitikei; küksithang shuongeibü 
laangchem touje akilabü, kho nyibou ladangkei akümenenlabü. 
3Hibü hau kibü phangshuong mütliei no soneikangtilabü, hatlamoklabü 
phangshuong sangnyu shuongei ka to hatlabü. 
4Aishanga kaangbüsekbü mütshuong khauangbü bamang kümthang khulimbo 
lotbü yeinak tegü kijinei no shalebü shanga hau kibü lapheishon, yeinak ka 
satenshang hoba lemabü ka yemekoubü che kilabü. 
5Ulangtham kibüa lemabü tegü kilabü. Nyi küksithang shuong ngüh üangko 
aptikei; sangmei yemekoubüa lemabü tegü, onou akakbü mütshuongei chia 
laubü nyi thaktilabü. 
6Ho shanga Thükenbou Bunyubouei müt pendou shanga haabüteibü, 
teibüjemoubü kongei ong lem shaula lamlelabü; ih phet thüka saüenbü 
lomaanghaiei shenan, phet thüka maisho semletbü iheibü lem lilabü. 
7Hobaje ho shongha haoei müt pendou thüka danga yukbü hoba phang 
pendou thüka yuklepbou kho mautilabü; 
8haoei ponpen shanga haibü kho suilabü. Thükenbou BunyubouMühghaüei 
thenyek pendou ka nyeksi haman apbulabü; hoba haoei mütli to hakbü haoei 
kaothe pendou ka sungan aplabü; aishangaBunyubouei laua! 
9Hobaje kho chaloua ho hai laulabü, “Chühashi, ho seneibü Mühghaü ki, 
senei hao chüheikei, hoba haoei sen khümenkei. Ho Bunyubou ki, senei hao 
chüheikei; senei hao khümenbüa lemseko olinyoakho.” 

Mühghaüei Moab Shieikoelabü 

10Aishanga ho shongha Bunyubou ik tenan pholabü, hoba Moab hao kishanga 
od apshang püngkhüna youho nakeibü hima nakeilabü. 

11Hobaje dei itbüei dei itla ik shingbü tegü haoei khübü thüka ik shinglabü; 
lausikei haoeibü maangli maangsang ik yoa Mühghaüei hao tonletlabü. 
12Haoeneibü laphei kümthang suokbü haoei senletkulabü; haoei senan 
yantikulabü, khei kaoa, thamngua sühko senyankulabü. 

Isaia 26 

Mühghaüei Hao Mütshuong La Thüksimin Kulabü 

1Kho chaloua Jihuda kaodaka ho chia laulabü: “Künei hau kibü sangnyu che 
kia; khümenlabü shanga haoei kümthang hoba thangetlabü kümlabü. 
2Ngühmai jungeibü saopobü phang atla shanga kanei bakhün ipashi. 
3Ka to ikphen laman kibü maangpon nyi hakso benbüsoubüa phoda; aieilausi 
nyi hao to mailemda. 
4Kanei ponpen shanga Bunyubou to mailemashi; 
aieilausi Bunyubou Mühghaü kho thonsithak akibü Laang ki. 
5Aishanga haoei thükaenei, sangnyu suokbüa kibü shuong senyankei, haoei 
kho phangto yantikei; haoei kho kao hima, khei thamngua sühko sungyankei; 
6Youei kho nakan yantilabü; khei shalebü youei, hoba thuibü akibüeibü 
younak yeitilabü. 
7Saopobü lamnyu tangsheitham kia; saopobüeibü lamnyu nyi lenglengtikuda. 
8Kaibü matjembü lamnyua, O Bunyubou, künei no chüheikei; kaibü nyen 
damenlabü kho küneibü soushou maangdak ki. 
9Kü soushouei ngei no nangnak maangdakko kikei, haü, ngeibü maanga 
soushouei ngei no aeibou lamda. Aieilausi ladang kaibü matjembü kaodaka 
kilaje, kaodaka kibü mütshuongei saopobü ditletda. 
10 Amaibü to onou lenasikei haoei saopobü aditletda; maangtangbü kaoa 
haoei amaiko jungeida, hoba Bunyubou yaangenbü to aweeida. 
11O Bunyubou, kaibü ik tonenakei, khei yingasikei haoenei ühüpda. Haoen la 
ka mütshuong shangabü kaibü maangdak haptiashi, hoba haoen himou 
bautiashi. Kaibü dangbou shuong shanga phobü wanei haoen suitiashi. 

12Bunyubou, kün la hakso kümbüma; aishanga nyi kün shanga kümsilei 
pendou kümbua. 
13O Bunyubou, küneibü Mühghaü, ka to liman lubü bunyu shuongei kün 
thüka songdaka, lausikei künei ka nyen ong hangenda. 
14Haoen haikhüma, haoen lang akida; haoen yeme che ong yingkei, haoen 
apingailabü. Nyi haoen kayangei pean chühkei hoba haoen leilutikei; nyi 
haoen damenbü khümbo mautikei. 
15Nyi phang haatia, O Bunyubou; nyi phang haatiyaangtikei. No soneikangko 
kia; nyi kaodak leikhuleidang pendou yaangngaitia. 
16Bunyubou, khonsaka haoenei no lambei; kaibü hakbü haoen to kijinei 
haoenei subüjabü hautikei. 
17Mang akongbü sao na hapla jih nyangko loujinei, sao khonkuei ngekbü 
phatko O Bunyubou, kho tegütham kün ki. 
18Kün mang akongko kikei, kün na hapla khonkuko kikei, lausikei künei yei 
ong bukletkei. Künei kaonyu la khümenbü asungba; künei kaodakbü müt la 
abukku. 
19Lausikei kaibü haibü lang kilabü; haoeneibü mang langngailabü. O 
thamngua lang kibü shuong, pienashi hoba olinbü ngekyoashi! Aishanga 
kaibü nindei kho ngeyangbü nindei; hoba aoyou haian ki Bunyubouei 
langngeitilabü. 

Matjem hoba Phongaibü 

20Hauashi, kü mütli, no kaibü shemjang to atashi, hoba ka phainei kou 
khingngailangashi; haoeibü maangshat adan shongko no lolo khonei huashi. 
21Chühashi, Bunyubou kho hao kishang ka kaodakbü mütshuong haoeneibü 
shabü shanga shieikoela louada. Kaonyuei sao thüka sii phinbü 
khuokenkulabü; saoei saoeibü haibü lalok küplepan apholabü. 

Isaia 27 

1Kho chaloua Bunyubouei inlou yaangbü hoba hau kibüei piyang sobüsepbü 
Molojisang kho khei, kombükaibü pinyu Molojisang kho shieikoelabü; hoba 
yungnyua kibü dragon haoei haitilabü. 
2Khünyet hai laulabü; “Maangamailabü semlüh bamang, kanei ho shanga 
chia lauashi! 
3Ngo Bunyubouei ho lomda; chalou jihsiphai wekoa ngei hato dei lakda; atei 
ho leilukubüla dogo ngei kho ngeyang nangnak pendou lomda. 
4Ngo maangpoklabü ai aki. Ngo khulimbo sang hoba jaklongei lason huiletkei 
yingma! ngo haoen khulimbo meimeilabü. Ngei haoen liko jikan aplabü. 
5Kho khei aying longa haoen lolo kü phang to lotan satetlangashi; haoenei kü 
to sangmai kümtiashi, haü, kü to sangmai kümtiashi.” 
6Kho chaloua Jakob li atlabü, Israel tonglabü hoba tongbü kho bunglabü, 
hoba haoeneibü maiei kaodak pendou shenlabü. 
7Sao to ngümbü shuong to Bunyubouei ngümbü tegü sao to ngümakei si? Sao 
haitibü shuong haitibü tegü sao haitiakei si? 
8Haoei haoen takan chühko kaodak ka shian sattiko meimeikei; chaangbou 
yei soubü chaloua haoei haoen kaangbü yeiei souan sattikei. 
9Hibü khoei Jakobei shonbü shedbü kho soulanglabü, hoba haoeibü shabü 
apbü hek pendou ho kilabü; khei haoeneibü lemshang laang pendou laangthu 
tegü netla yeiko ngümnyinkulabü, khei Asherim ayingsi jenjuokbü lembü 
touje akümtilabü. 
10Aishanga thangetan phobü sangnyu shakkeishakko yam phatko apyoan 
hoba inletan kia, khünei masu shoushou lamshaulabü hoba khünei hao 
leketnyu yeplabü, hoba khünei kibü bubhek shuong jepshaulabü. 
11Ladang khoeibü bubhek shuong linlaji, yaksa shuong loulabü, hoba wan 
sapan phokulabü. Aishanga ho ditenbü akibü mütli ki; hibü aoei haoen 
kümbei haoei haoen shanga sanouko adamlabü hoba aoei haoen yeitikei 
haoei haoen to maang ashiklabü. 

12Kho chaloua Eufrates shumang ka Ijep shumang sühkoBunyubouei youman 
ka youshou nakletlabü; hoba O Israel shousi shuong, kan che chea 
heshailabü. 
13 Kho chaloua teklaang yaangbü metlabü; hoba aoyou Assiria kaodaka 
mauan ki, hoba aoyou lühbaka ayobü phang Ijep kaodaka ki, loulabü hoba 
Jerusalem saopobü shongha haoenei Bunyubou lemlabü. 

Isaia 28 

Yungkük Sangle to Maangsangla Lenbü 

1Ihei jaakan kibü haoeneibü yomang kaodak maibü khünei kibü haoeneibü 
soneikangbü hemaibü jikletko kibü chipen hoba Efraim ihei jaakbü shuong 
yonglambü Choba khun shanga ügütü! 
2Chühashi, Bunyubou kho hau yaangbü hoba sekokbü che ki; sensiwan 
kaangbü, leilutibü yeinak tegü; hau yaangbü sopbo koubü dei tegü; haoei 
maangshat lamlam kaonyu to attilabü. 
3Efraimbü ihei jaakbü shuong yonglam lilibü khun kho youei nakeilabü; 
4hoba haoeibü soneikangbü hemaibü nyaületko kibü chipen laobou yomang 
kao maibü khünei ki, sulang anepjinei hekbü bhuk tegü kilabü, laobou mütei 
kho hapsilengko haoeibü ika kitoua shauan apda. 
5Kho chaloua Thükenbou Bunyubou kho jouletbü hao mütli shanga hemaibü 
hoba soneikangbü Choba khun yeilabü. 
6Hobaje ao matjemshanga setda, hao shanga ngühmai soushou hoba aoyouei 
bakhün ka lason thangan ngaitida haoen shanga hau kilabü. 

Isaia hoba Ihjaakbü Jihuda Thuseibüdan 

7Lausikei habü hokei ih hoba nyakidei danko ngomeida hoba ayinglamto 
hauda; ungshedbou hoba mütli shuong nyakideiei ayinglam to hauda, ihei 
haoen suia hoba nyakideiei haoen ayinglam to haua, nyekei haplabü seia 
haoenei maang shikda, matjem kubüa haoen phaiyetda. 
8Aieilausi khümsok pendou ngaitibü hoba makeilakei shenakei, khoei 
sakteibü kaoen che ongkei aki. 

9“Ao la haoei ngelabü songsido lenla? Hobaje ao la haoei ngühlang kho 
ditentila? Nasakshou sen apsilengko, tou sen ka keksilengko to sai? 
10Aishanga kho ngühkhüm che thena ngühkhüm che; ngühlin che thena 
ngühlin che; haneikei hansho khüneikei hansho!” 
11 Maimai li khipan, hoba küksithang ngühyem danko haoei habü mütli to 
joyolabü. 
12Haoei haoen to laukei, “Honei hakso kia, hüan mangan kibou la kanei 
hakso kuashi,” hoba, “Ho hau sinngaishang ki,” khei yingasikei haoenei 
ngüha alekuda. 
13Hibü Bunyubou ngüh haoen shanga, ngühkhüm che thena ngühkhüm che, 
ngühlin che thena ngühlin che, haneikei hansho, khüneikei hansho, hibü khei 
haoen jembü lamnyu to hauan hekolambo tuongetlabü, leilulabü, minlabü 
hoba langlabü. 

Zion shanga Chemnyek Laang Che 

14Hibü Jerusalema mütli thüka songdakbü nyikubü müt, Bunyuboungüh 
ditashi. 
15Aieilausi kanei laukei, “Haibü to künei thebülanbü che küma, hoba Sheol to 
kün theyolanyobü che kia; ladang sopbojaiko koubü shieikoe danlaje, kho 
kün jungto aloulabü, hoba sen satenshang senei amlangbü la yeitia, hoba 
lepbülangbü phanga sen hua.” 
16 Hibü Bunyubou Mühghaüei hai lauda, “Chühashi, ngei Ziona chemshang 
che namsek chemnyek laang chemshang kaangbü che keda, aoei mailemda 
hao apanteilabü. 
17Hobaje ngei matjembü kho takbü lüh hoba saopobü kho laangsaü takbü lüh 
yeitilabü, sen laang khoei yepeibü satenshang kuan aplabü, hoba deiei 
hushang jonlepbo koutilabü.” 
18Hobaje haibü to kan theyolanyobü kho lemailela mautikulabü, hoba Sheol 
yoa kan thebülanbü ühaüthüklabü, ladang sopbo koubü shieikoe danlaje 
kheijinei haoei kan phangaenei nakeitilabü. 

19Ladüngnei kho danjung haulaje, khoei kan künlabü, aieilausi kho ngeyang 
weko hoba chajiha hoba nangnak weko danjung haulabü, hoba kho ngühlang 
ditenla hatlamoklabü ong kilabü. 
20Aieilausi shen kho mütei kho thüka lenglabü toje tuibou, hoba jembü lolo 
seileplabü toje hanbou ki. 
21Aishanga haoeibü kümsilei kümla haoeibü maang- panglabü kümsilei, hoba 
haoei haoeibü maangpanglabü kümsilei, haoeibü kümsilei haüthüktila 
shanga, Perazima Shongh tegü Bunyubou meimeilabü hoba Gibeon pholia 
tegü hao khau anglabü. 
22Hibü tou, kan khühbü kaangngaitisi amaibüla, kan nyikubü shuong teyei; 
aieilausi Mühghaü, Thükenbou Bunyubou ka mautilabü lele ong yeisapakei 
dogo ngei kaodak pendou khulimbo dida. 

Mühghaü Songsihon 

23Kan nou hangashi, hoba ngeibü ngüh ditashi; maang kuashi, hoba ngeibü 
ngühlau ditashi. 
24Sek shapbüei youli wenla athakko sek ong shapdang leda si? Haoei athakko 
kao laünyinda hoba shapnyinda sai? 
25Ladang tang kho yentilaje haoei pendoua monshu hoba shikmei maitibü 
wenda aying lo? Whet youshou seka linlina hoba barli seka jaletan kibüa 
hoba khoeibü napheinei wentek kümbü youshou wennyinda aying lo? 
26Aishanga haoeibü Mühghaüei hao la tükde shean lenda. 
27Aishanga shikmei maitibü kho nitshanga peisilei akbüei anitnyinda, ayingsi 
monshu tokei kailong youei anitda, lausikei shikmei maitibü kho bungümei 
ngümda, hoba monshu kho juei ngümda. 
28Youshou netla yeiko anitnyinda, aishanga haoei kho ponpendouje alomda, 
hoba haoei kailong you hoba haoeibü koli shuongei kho sennyinan phosikei, 
haoei kho angümnyinda. 
29Hokei Thükenbou Bunyubou ka loukei, ao damanchühbüa maangpanglabü, 
hoba songadoa maiboutham ki! 

Isaia 29 

Jerusalembü Thuden 

1O, Ariel, Ariel, Dawidei kümbü haksoshang sangnyu, ka shanga ügütü! Po to 
po jinyokushi, lemsilang sepeisaiko loutishi! 
2Kheijinei ngei Ariel, maangto shattilabü, hoba khünei haapyobü hoba 
manghaapbü kilabü. Khei yingsikei sao kü thedanga Ariel ong kilabü. 
3Hobaje ngei ka khulimbo panget lelabü hoba ka khulimbo lapheishonei 
thangetlabü, hoba ka khulimbo ngei lapheishon shelabü. 
4Kheijinei phang to kouan nyi kaomaang ka ngüh anglabü; hoba kao ka kaibü 
ngüh kouan longlabü. Kao ka amaibü soushou cheeibü ngüh tegü kao ka 
longlabü, hoba kao ka nyi ngüh laubü ngühlang hanbü loushedlabü. 
5Lausikei kaibü dangboulabou shuong thamngu netshou tegü kilabü hoba 
hatlamoklabü mütshuong kho soujung satbü youshou sho tegü kilabü; haü, 
kho chemala mangde ong haüthüklabü. 
6Thükenbou Bunyubouei langmakei hoba selonyibü yaangbüei hoba 
Mühghaüeibü yei hoba yeithu yeinakei hoba lonshembü wanei sao pean 
chühlabü. 
7Hobaje Ariel khulimbo wapyobü phang tan pendou khei sao khulimbo hoba 
saoeibü haukibü lapheishon hoba sao maangto shattibü khulimbo wapyobü 
manghlibü che tegü nangnak mangh che tegü kilabü; 
8mühei haiko kibü mütei haoeibü mangha nyak shauda, lausikei hao 
senyühashembo pienbü tegü kilabü; ayingsi deilako kibü müt cheei dei 
yungko manghlida, lausikei deilamang amaiko semthetnyu pibü tegü kilabü; 
Zion shongh khulimbo wapyobü phang pendou kabü tan khei kilabü. 

Wela AlebüMaangsanglabü 

9Mangyoashi hoba maang- pangyoashi, kan lolo nyek thuashi hoba nyek 
thuan kishi, haoen haoenei yungthüng yunga, lausikei ihei aying; haoen 
ngomeida lausikei nyakideiei aying! 

10 AishangaBunyubouei kan thükto mangan apan nyaaklabü soushou khüpan 
jinkulabü, hoba thuseibü shuongei kaneibü nyek khinlepbuakei, thuseibü 
shuongei kaneibü khu haoei küplepbuakei. 
11Hobaje tou kan thedanga mangsang pendou dobü shangjin- an kibü ngüh 
tegü kia, laobou müt cheei hapbü ngebü chela kujinei, “Sanoudambo ho 
weashi,” dogo suajaa longa haoei laulabü, “Ngei athük, aishanga ho 
shangjinan kia.” 
12Ayingsi cheei ao hapbüngebü aying hao la kuko, “Sanoudambo ho weashi,” 
dogo laua longa, haoei laulabü, “Ngo hapbüngebü aying, ngei wela athük.” 
13Kheijinei Bunyubouei laukei, “Aieilausi habü mütshuongei sembungei ngo 
nyangko louda hoba haoeneibü dambü shuong kü ka lounyu heakei, 
haoeneibü sembungei kü la soumo kuda hoba haoenei kü la nyenhang kubü 
kho khei helelea ditletbü ong ki. 
14Hibü chühashi, ngei ho mütli yoa khei maangpanglabü kümsilei hoba 
seikümseilei nyibou kümlabü, hoba haoen songbüdobü mütshuong songsido 
maulabü, hoba haoeneibü ditenbü mütshuong yoa leshang akiko aplabü.” 

Loulabü shangaMaanglem 

15Aoyouei honsiyou Bunyubou ka huan phola haülangtham thuda, haoen 
shanga ügütü; haoenei kümsilei shuong nakthüh phanga kümda, hoba 
haoenei lauda, “Aoei kün hapda? Kün aoei ngekei?” 
16Kanei kümsilei khü- peilangeikuda! Chakyaübü kho shungkung kao to 
takteiyola tegütham! Küman kibü peisileiei kümbou to, “Haoei ngo aküm” 
dogo laulep lo? Ayingsi chakyaübou to chakei, “Haoei ai angekei” dogo 
lauenlep lo? 
17Lebanonbü buhek hekbü kaonyek yeitilabü, hoba buhek hekbü kaonyek 
lamang la yeila toukei jih tuisho ong aki lo? 
18Kho chaloua obangbü shuongei lea kibü ngüh shuong webü ditlabü hoba 
thüngmangmanga kibü ka nyek thubüei nyekei haplabü. 

19 Toukei sembüambü shuong olinbü Bunyuboua haako yaangko yeilabü hoba 
müt yoa shalebüei Israel Saopobou to olinyolabü. 
20Aishanga asük alangbü songdakbü mauan aplabü, hoba müla nyikubü 
thonan aplabü, hoba amaibü lamthen kümbü pendou konglabü. 
21Ao- youei müt at shedtila ngüh püpbuda hoba aoyouei bakhüna sung 
sankuda, hoba aoyouei ngühmaanglanbü amlangbü la yeitiko apbuda haoen 
pendou wapan apbulabü. 
22Hibü Abraham khümenbou Bunyubouei Jakob mütli shanga hai lauda, 
“Touje Jakob himouko akilabü, ayingsi haoeibü thenyek phaklaktham 
ayeilabü. 
23Aieilausi ladang haoeibü shousi shuongei haoen yoa kü ikei kümbü haplaje, 
haoenei kü nyen saüenlabü, haü, haoenei Jakob Saopobou saüenlabü, hoba 
haoenei Israel Mühghaü to soumo hatlabü. 
24Aoyouei matjembüa mashikkei haoenei ditenko laulabü, hoba aoyouei 
nyamnyamkei haoenei lenbü ditenlabü. 

Isaia 30 

Ijepbü Yoa Jim akibü Sangmai 

1Bunyubouei laukei, “Lulimbü shousi shuong shanga ügütü! Aoyouei songsido 
leda, lausikei kü ka aying; aoyouei shabü che thükto che jinyoko küpjinei 
küplepan phoda, lausikei kü soushou ka aying. 
2Aoyouei kü ka songsido apheko Ijep to meimeian Faraoeibü haua haoen lolo 
hau kingaila hoba Ijepbü yemephanga maanglem kila shanga yankei! 
3Hibü Faraoeibü hau kho kan himou hoba Ijepbü yeme phanga maanglem 
kibü kho panglangtilabü. 
4Aishanga haoeneibü Choba shuong Zoana kiasikei hoba haoeneibü 
lambubou shuong Hanes to louan kiasikei. 
5Haoen la ku kula athükbü khei thuibü ayingsi ku akuenbü mütli danko 
haoen himoulabü hoba nyen shedla ong yinglabü.” 

6Negeb meisiau shanga thusei ngühlang che. Khonsak hoba khonkubü 
kaodak, ai ka molosaonyu nyunyu hoba paang, lüh kibü pinyu hoba wan tegü 
sengjung haubü pinyu, haoenei nyaksinam shuong gadu shoushou taaka hoba 
haoeneibü thanbü nyaksinam uteibü angudonga künan haoen la ku akuenbü 
mütli jungto hauda. 
7Aishanga Ijepbüeibü thuibü kho amlang hoba aikei leshang aki, khei 
yingbüei ngei sao to setan kibü Rahab dogo lauda. 

Ngüha Alebü Mütshuong 

8Tou hauashi hoba loulabü chaloua aukabü lela haoen thedanga kho 
laangdak chenei doashi; 
9Aishanga habü ho lenbü aditbü mütli shuong, maang asangbü shousi 
shuong, Bunyubouei songlenbü aditenlabü shousi shuong ki; 
10Haoenei mangsang hapbü to “Tehüp” dogo lauda, hoba thuseibü to “Ai 
tükde kho teteten, kün to ngüh maibü ong laushi, khüpbolangko tetenshi. 
11Lamnyu ka longan apshi, lamkhong ka sepeinyu kukashi! Israel Sao- pobou 
kün la teditti,” dogo lauda. 
12Israel Saopobouei hai lauda, “Aieilausi kanei ho ngüh wela ale, hoba 
khüpbülangbü si kombünongbüa maanglem phoda hoba khübü to nongan 
kida; 
13hibü ho shedshonbü kan thükto kümthang suokbü kaangan tuongla ong 
kibü mangde leiluan tuongbü kan thükto lotbü tegü kilabü. 
14Hobaje haoei kho chakyaübüeibü chak aikei ajouko ngümnyinbü phatko 
leilukulabü, hibü ho netla yeiko ngümnyinbü yoa hokjung ka wankak yasebü 
sungenla, ayingsi deidang ka dei khujin phoushou che ongkei üpyolabü.” 
15Aishanga ThükenbouBunyubou, Israel Mühghaü Sao- pobouei hai lauda: 
“Sepeibü hoba haksobüei kan khümenlabü, eaaoa kibüa hoba maanglembüa 
kaneibü hau kilabü; hoba kanei aying lauda. 

16Lausikei kanei laukei, ‘Aying, kün kolia setan satlabü.’ Hibü kan satlabü! 
Kanei laukei. ‘Kün sobüsepbü kolia setlabü.’ Hibü kan shibü shuong 
sobüsepbü kilabü! 
17Müt cheei hatlensi hajar che satlabü; müt ngaoei hatlensi kan shongha kibü 
amaaphilabü che tegü hoba shonghshoua nisankung che tegü kan üpyo 
shongko satlabü. 
18Khei yingasikei kan to onoulaBunyubouei haiyeilabü: hoba haoei kan to 
onoula shanga hao meimeida; aishanga Bunyubou kho ngühmai Mühghaü ki. 
Ao- youei hao shanga haiyeida, haoen pendou haübou!” 

Mühghaüei Hao Mütshuong Haükulabü 

19O, Jerusalema kibü Zion mütli, touje kan ühaaplabü; kanei ngekbü 
ngühlang ditjinei haoei kan to onoulabü; haoei ditjinei haoei kan to 
jongailabü. 
20Bunyubouei kan la dangboueibü nyak hoba khonkubü dei kuasidogokei, 
kaneibü lenbou touje hao lolo huan akilabü lausikei kaneibü nyekei hao 
haplabü. 
21Hobaje kanei ladang mai aeto ayingsi nanae aeto sepeilaje, kaneibü nouei 
kan phainei ngüh che hai lauko ditlabü, “Lamnyu ho yingkei, honei paiashi.” 
22Hobaje chandinamei naanglepbü jakenbü heangsho hoba hon tühan jinbü 
heangsho noksa kanei shaan aplabü; khübü kho kan shanga asaopobü peisilei 
che tegü yeian aplabü, hoba kanei khübü to, “Koulangashiü,” dogo laulabü! 
23Kheijinei haoei kanei kaonyua wenan phobü kesiong yemtila lang 
yantikulabü hoba kaonyu ka shusiphon müisiman maibü apsileko longlabü. 
Khünyet kaneibü shatsinam lamshaushang khongthuyaanga lamshaulabü. 
24Hobaje sek shapbü masu pongsu si gadu shoushou shuongei maisho sipbü 
hoba jem khonbü youho nyailabü. 
25Haitibü chalou yaangbü khünyet, ladang lapheishon shuong tuonglaje, 
shongh suokbü wekoa hoba shonghshou suokbü wekoa shushou shuong 
koulabü. 

26 Ladang Bunyubouei mütli la mou khühkulaje hoba haoen to ngümbü mou 
maitilaje, khünyet chaloua litnyu ngesakbü kho chanyu ngesakbü tegü kilabü 
hoba chanyu ngesakbü kho chalou nyetnyetbü ngesakbü tegü ngesakbou 
kilabü. 

Mühghaüei Assiria Shieikoelabü 

27Chühashi, Bunyubouei saabü ka khauanga juokko wankhük shangtüngbü 
khuibüa louyenada, haoeibü sembungkhop khauangei shenan hoba haoeibü 
lishang suibü wanlong tegü ki. 
28Haoei hakhinbü yungsen tegü ngüma thükko longakei. Mautilabü shangkuei 
phangshuong sinan aplabü; hoba maubü lam to leila shanga mütshuongeibü 
sembunga senbü janglüh kilabü. 
29Lausikei kan shangaje saopobü lemlibü you tegü hoba Bunyubou Israel 
Laangnyu jungto haula pithung jungan olinangko meimeijung haubü tegü, 
chia che kilabü. 
30Aieilausi Bunyubouei haoeibü soneikangbü ngühlang dittilabü, hoba 
hatlamoklabü sei haüthükbüa hoba wanlong sangmei mangde shoongjung 
haubü langtok yeinak hoba sensiwan loubü yoa haoeibü phak haplabü. 
31Ladang Bunyubouei haoeibü julouei ngümlajeBunyuboueibü ngüh ditan 
Assiria hatbümokbüei sühlabü. 
32Hobaje ngümbü juei Bunyubouei haoen to ngümbü weko, busen hoba 
tuokbü kongkin ngühlang phai semlabü; hoba lason nyaakeitibüei haoei 
haoen to wapyolabü. 
33Aishanga shangied ka thama juokshang che lamlean haüthükakei, haü, ho 
Choba shanga lamleakei. Haoei wan si bu apsileko phoan haübü hoba hopabü 
kümbuakei; Bunyuboueibü hakhinbü wanlüh shumang phatko kouko wan 
longan kia. 

Isaia 31 

Mühghaüei Jerusalem Khümenlabü 

1Aoyouei thuibü lambo Ijep to louyanda hoba koli to maanglem kida, haoen 
shanga ügütü! Juong yingbü ka haoenei kailong shuong to, koli sepai shuong 
juong kibü ka khübü to maanglemda, lausikei Israel Sao- pobou to achüh, 
ayingsi Bunyubou to apheyo! 
2Khei yingasikei hao songsido kia, hoba jembü ngüh asungngaida, hoba 
amaibü sungbakuda. Aoyouei amaibü kümda, haoen khulimbo hoba aoyouei 
shedbü shabü kümsilei kümda, haoen to thuibü shuong khulimbo 
meimeilabü. 
3Lausikei Ijepbü kho Mühghaü aying, müt ki; hoba haoeneibü koli soushou 
aying, phe ki. Hibü ladang Bunyubouei ik shinglaje, thuibou phaiyetlabü 
hoba thuibü lebou tuonglabü; ham liko maulabü. 
4Aishanga Bunyubouei kü to hai lauda, “Molosaonyuei ayingsi molosaonyu 
paangei taketbü meisiau thüka ngühbü tegü ki, khei, sanlombü dan pendou 
hao khulimbo ngashaiasikei, haoenei ngekbüa amokda, ayingsi haoeneibü 
ngühlanga aikei maang akuda; kho tegü Thükenbou Bunyubouei Zion shongh 
khulimbo hoba shonghshou khulimbo wapyola yanlabü. 
5Ngühlepan seengeibü aushuong tegü, Thükenbou Bunyubouei Jerusalem 
khümenlabü; haoei thangetlabü hoba kho haoei püetlabü, hoba haoei 
koletlabü hoba nangletnyu phokulabü.” 
6Bunyubouei laukei, “Israel shousi shuong, kanei kaangkosekko khulimbo 
meimeibou jungto sepeiashi. 
7Aishanga kho chaloua haoen mütpem wekoei chandinam heangsho hoba 
honeibü heangsho, laobou kaneibü shabütabü ikei kan shanga kümbei kho 
kanei aplabü. 
8Kheijinei Assiria inei tuonglabü, kho müteibü inei aying; inei suilabü, 
lausikei mütmaieibü inei aying. Haoen in thedang ka satlabü, hoba haoeibü 
heshou shuong aao la yeitilabü. 

9Hatbülühbüei songdakbou langjung satkulabü, lapang langh to leiyeibü 
shuong mokbüei nisan apyoan satlabü,” dogo haoeibü wan Ziona, hoba 
haoeibü wanhap Jerusalema kibou Bunyubouei lauda. 

Isaia 32 

NgühmaanglanbüChoba Che 

1Chühashi, Choba cheei sao- pobüa songdaklabü, hoba khuleibü shuongei 
ngühmaanglanbüa kaplabü. 
2Hobaje haoen mütpem weko yei ka satenshang, hoba yeinak ka hushang 
tegü, kaolina shumang phatko hoba chalin kaodaka laang yaangbü 
yemekoubü phatko kilabü. 
3Kheijinei aoyouei hapda haoenei nyek amulabü hoba ao- youei ditda 
haoenei nou hangan kilabü 
4Hobaje thounouboueibü maanga ditenbü songsido kilabü hoba li khipan 
kibü shuongei shangashatko laula panteilabü. 
5Touje ngoubü to yaangenbou dogo alaulabü, ayingsi ngühmaang alanbü to 
yaangbü dogo alaulabü. 
6Aishanga duduyaya mütei soungouabü ngühei joyolabü, hoba haoen 
maangpona amaibü huon daklabü. Haoei Mühghaü to ühütbü kümsilei 
kümlabü, hoba Bunyubou shangabü amlangbü laulabü; mühei haibou 
senyüh- ashembo apyolabü, hoba deila phametnyu kibou la ayungtilabü. 
7Ngühmaang alanbü peisilei kho amaibü ki, yepeijawebü ngühei eaaoabü 
mautilabü, khambouei tükde lauasikei haoei huon amaibü takda. 
8Lausikei mangsembü mütei maangmai kümsilei kümda; hoba maimang 
kümaleia younak kümda. 

Matjem hoba Kümetbü 

9Kan helelea kibü yaksa shuong meimeiashi, hoba ngeibü ngüh ditashi; kan 
asangadobü yaksa shuong, ngei laubü ngüh to nou haangashi! 

10Po che phaia, chalou shishoko kan khonsaklabü, kan asangadobü yaksa 
shuong; aieilausi semlüh seka mai aheklabü hoba aikei asunglabü. 
11Sensentham lühashi, kan helelea kibü yaksa shuong, lühjilühko kishi, kan 
asangadobü mütshuong; nei hangletashi hoba kan lolo mütkong yeishi; 
kaneibü shenjanga senounei shembe kaiashi! 
12Sek maibü shanga hoba mai hekbü semlüh shanga; 
13kü mütlieibü kaonyeka jaklong hoba jakham yemlabü, hoba olinangko kibü 
sangnyua olinbü chem shanga kaneibü khukhu to jangashi! 
14Aishanga Chobaeibü chem apyolabü hoba müt juong kibü sangnyu 
nangletlabü, shongh yamkabü gadu shuong olinyoshang, shatsinam tan tana 
lamshaushang shanga thüngshang la yeilabü. 
15Thükae ka sen thükto soushou khüpan ajinkushongko; hoba yam kho mai 
hekkubou sek ayei shongko; hoba buhek hekbü sek kho yamlamang ayeiti 
shongko kho khei kilabü. 
16Kheijinei yama ngühmai matjem kilabü hoba saopobü hek hekshang seka 
kilabü. 
17Hobaje saopobü kümka leika longbü kho hakso kilabü; hoba ngühmai ka 
longbü kho ponpen shanga eaaoa kibü hoba maanglem kibü kilabü. 
18Hobaje kü mütli shuong sangmaia kila hanghangyeplabü, hoba haksobü 
kaoena sangsembo maisho kienlabü. 
19Lausikei yam chengshemlabü hoba sangnyu leiluan phokulabü; 
20kan aoyouei shumang pendou nyangko lilabü wenda, hoba masu pongsu si 
gadu shuong yangan litian lamshautida, haüa. 

Isaia 33 

Thuibü shanga Welaubü 

1No leilutikubü müt, no aleiluko kiasikei; soshauso- yungbü müt, aoeikei ka 
ka asoshauko kiasikei, no ügütü! Nyi leilubü thonan phaiaje, no leilulabü 
hoba nyi soshausoyungbü thonan phaiaje ka to soshauso- yunglabü. 

2O Bunyubou, kün to onoukai ma! Künei no chüheida. ngeyang weko no 
küneibü hau, hoba khonsak khonkua no küneibü khümenbou yingshima. 
3Lemenbü ngüh ditan mütshuong koujung ngaida, no lolo meimeijinei 
phangshuong linda. 
4Hobaje nyi soletbü peisilei shuong kotkotyangei haushaibü tegü 
haushailabü, koksing shuong tomjung satbü tegü haoenei kho thüka 
saiyeilabü. 
5Bunyubou yaangenakei, aishanga hao thüka kida; haoei Zion ngühmai hoba 
saopobüei shentiakei; 
6hoba khümenbü songsido hoba hapbüngebü songsihon kaibü jihaphaia 
kaangkhühtham kilabü.Bunyubou to souhatbü kho keisiyang thanshang ki. 
7Chühashi, haoeneibü lakjaibü shuongei khongthua ngekda; sangmei hakso 
shanga lambubou shuong aeibou haapda. 
8Lamkhong shuong apyoa, hoba wakoubü shuong akiko thonan apa. Haoeibü 
jishuoklamshuok ngühkhüm leilua, youkobü shuong nyikua hoba aolakei 
soumo akuda. 
9Kaodakei manghaapda, hoba haapyoda, Lebanon himou bauakei hoba yuian 
apda; Sharon kaomai yo yamla yeia, Bashan si Karmel Shongh pikyik ea. 

Bunyubouei Haoeibü Dangbou Shuongla Maangsangla Lenbü 

10“Tou ngo meimeilabü,” dogo Bunyubouei, lauda. “Tou ngo thükae anglabü; 
tou ngo tonenlabü! 
11Kanei youshou sho shia künda, kanei youho buklabü, kaneibü hak kho kan 
suilabü wan ki. 
12Mütshuong shini juokbü tegü juoklabü; hoba jakham wapan wana jikbü 
tegü jiklabü. 
13Ngei ai kümbei, kan saabüa kibü shuong ditashi, hoba kan nyangbüa kibü 
shuong, ngeibü hau ngeashi.” 



1611 

 

 
   Saopobü Lai 

© 2002, Bible Society of India. 
 

 
 

 

14Ziona shabü shuong hatda; Mühghaü to ühütbü shuong hatbümokbüei süha: 
“Sen yokabü ao suibü wan yoa kienla? Sen yokabü ao ponpen lonko kibü 
wanlong yoa kienla?” 
15Aoei ngühmaanglanko paida, hoba tangshaitham lauda, aoei mü khüpettiko 
ku hapbü mangsenda, aoei besa asungletla ik ngailangda, aoei sii angtibü 
aditla noua sakda, hoba amaibü to achühla nyek muda, 
16hao thükaenei kilabü, hao maangsangko kishanga lapheishona kilabü. 
Haoeibü shausiyung hao la kulabü, hao deiei ladangkei akonglabü. 

Loulabü Soneikangbü Thu 

17Kaibü nyekei Choba kho hemaibüa haplabü; haoenei kaodak saabü ka 
chühlabü. 
18 Hatlamoklabü thüka kaibü maangponei damanchühlabü: “Webou 
yaangbou kho lanei ki? Khüm hebou kho lanei ki? Laangchem wean- 
chühbou kho lanei ki?” 
19Li khipan, khei nyi aditenlabü lele, joyobü nyi dit ashuoklabü lele haüko 
joyobü mütli, hatlamoklabü mütli nyi ühüplabü. 
20Seneibü lemsilang kamshaishang Zion sangnyu to chühashi; kaibü nyekei 
Jerusalem haplabü, sangsembo kibü chem atopeibü neichem; ho jaangbü 
ladangkei alühenlabü ayingsi habü lüh at ongkei athetlabü. 
21Aieilausi khünei shumang yaangbü hoba shumang hanbü 
kishang, Bunyubou soumo yaangbüa sen shanga kilabü. Kho thüka longchem 
aikei longlei juei ohaulabü, ayingsi longchem yaangbü danjung ohoulabü. 
22Aishanga Bunyubou seneibü matjembou, Bunyubou seneibü 
songdakbou, Bunyubou seneibü Choba ki; haoei sen khümenlabü. 
23Kaibü phenyobü janglüh sengakei; khoei longshing aenei thaonyu hau 
akitien, khoei longlei nei kho asengenen. Kheijinei soletbü peisilei phejan 
juong janlabü, hoba sokebüei mangkei sangshibü peisilei ka maibü soan 
sunglabü. 

24Khünei Ziona kibü aoeikei, “Ngo shatda;” dogo alaulabü, hoba khonei kibü 
mütshuong pendoueibü shabü amai apbulabü. 

Isaia 34 

Mühghaüei HaoeibüDangbou shuong Shieikoelabü 

1Kan phangshuong, mütli pendou nyangko kaiya, hoba nou haangko ditashi! 
Kaonyua kibü mütyang, mütshang khümboei ditashi. 
2Aishanga phang pendou khulimbo, hoba haoeneibü lakjaibü dan 
khulimbo, Bunyubou khauang longan, hoba maangpok longan kida; haoei 
haoen kaangko mautia, haoei haoen haitila khümbo kua. 
3Haoen haitibü tekan aplabü, hoba haoeneibü haibü mang ka nyaülüm 
longlabü hoba haoeneibü sii shongha aan koulabü. 
4Hobaje müha khanshoulitshou pendou netla yeilabü, hoba mühshuong 
phekhon tegü tujung ngailabü, hoba semlüh long ka ik heletbü tegü ayingsi 
bhuklong ka ik thakletbü tegü khübü khanshoulitshou shuong pendou 
shemlabü. 
5Aishanga khuthüka ngeibü in khauang longbüei shenan apa. Chühashi, 
Edom thükto hoba ngei khükbüuokbü thükto matjemlabü kho louyanlabü. 
6Bunyuboueibü in siiei nyaka, kho haabüei san shoushou hoba loneibü sii, 
sanloneibü kelang haabüei yuklepakei, aieilausi BozraaBunyuboueibü haitibü 
lembü hoba Edom kaodaka juong haitibü lembü kia. 
7Yamkabü masu pongsu shuong yoa hoba masu paangshou shuong yoa 
tuonglabü; hoba haoen kaodak siia hamlabü; hoba haoen haabüei 
yukleplabü. 
8Aishanga kho chalou khoBunyubouei phoklambü chalou Zion yoa wapyobüa 
sepeinyu ngaibü po ki. 
9Hobaje khünei kibü shumang shuong moli la yeilabü hoba kho kaodak 
wansatbü moli, hoba kho kaonyek longan kibü bunai moli la yeilabü! 

10 Changea yingsikei nangnak yingsikei kho anyetlabü; kho wankhük ponpen 
khuijung anglabü. Meten meten kho apshang danglabü; aokei kho peithetko 
adanlabü. 
11Lausikei yungau si san kishang yeilabü; hoba khonei ukhoungba si 
aukhomakmak kilabü.Bunyubouei Edom thükto phenyembü takbü lüh hoba 
kongkong yeitibü laangsaütakbü lüh jenlabü. 
12Kheijinei sao to Choba sangle dogo laulabü lele ai akiteilabü, hoba saoeibü 
songdakbü shuong aikei akilabü. 
13Hobaje kho Chobaeibü chema jakham yemlabü hoba khoeibü lapheishona 
senou si jak angbü sang yemlabü; hoba kho selong si ostrik shuong 
thüngshang yeilabü. 
14Hobaje phetsen kaodak yammei shuongei, sho si yao to haüyolabü hoba 
jembü thangbou to ngekyolabü, haü, nangnakbü meisiau amaibü khünei 
kilabü, hoba haoei haksoshang haplabü. 
15Hobaje khünei ukhoungbaei saoeibü hap takko, tei teiko hoba shoushou 
püpbo saoeibü kaakphanga leishailabü; haü, khünei hogon kamsheilabü hoba 
jembü himshuong yoa kilabü. 
16Kanei Bunyuboueibü lekak phanashi, hoba weashi; khübü kho che ongkei 
inletan akilabü. Aishanga Bunyubousembungei sakkua, hoba haoeibü 
Soushouei haoen kamsheitikei. 
17Hobaje haoei haoen shanga phaang pakkei, hoba haoeibü ikei haoen la 
jolühei takletkua, haoenei kho ponpen lelabü, meten meten haoen khünei 
kilabü. 

Isaia 35 

Saopobü Lamnyu 

1Yamlamang si kaolin phetsen kaonyekei olinyolabü hoba jak chipen 
bungbüei sanglabü. 

2Kho apsileko bunglabü hoba khei chia laubü ngühei olinyolabü; 
Lebanoneibü soneikangbü, Karmel si Sharoneibü soumo ho la kulabü; 
haoenei Bunyubou soneikangbü hoba Mühghaü soumo yaang haplabü. 
3Kanei hau akibü ik hau kitiashi, hoba hau akibü youkük kaangkhühtham 
yeitiashi. 
4Aoyoueibü maangpon hatbü lühbüa ki haoen to lauashi, “Hau kiashi, tehüt, 
chühashi, kaneibü Mühghaü phoklambü yoa Mühghaüei kungaila louada, hao 
louan kan khümenlabü.” 
5Kheijinei nyekthubü nyek iplabü, hoba obangbü noukhün yetlabü. 
6Kheijinei sokebü mütei meishi tegü saiyeilabü hoba likhipbüei chia laulabü, 
aieilausi, yamlamanga dei paklabü hoba phetsen kaoa dei shumang koulabü. 
7Hobaje lamennyu kibü phetsenei thimdei dangshang yeilabü, hoba deila 
phaman kibü kaonyuei dei koushang shumang yeilabü. Selong kishang, lanei 
haoen thüngda kho thakdu si sang yemshang yeilabü. 
8Hobaje khünei lamkhong hoba lamnyu che kilabü, hoba kho to, “Saopobü 
Lamnyu,” dogo laulabü. Asaopobüei kho lamnyua apailabü; ho Lamnyua 
paibü dan shanga ong kilabü; amaibü ngoubüloubü shuong khünei 
anongeilabü. 
9Khünei molosaonyu aikei akilabü, ayingsi kho thükto haitila maangdakbü 
meisiau aikei üanglabü, haoen khünei athünglabü. Lausikei angthetbü shuong 
ong khünei pailabü. 
10Hobaje Bunyubouei angthetbü shuong sepeinyu longeilabü hoba chia lauko 
Zion to loulabü, hoba ponpen thon akibü olinbü haoeneibü khua kilabü. 
haoen olinangbü hoba maangpon olinbüei shenlabü, hoba maangmau si 
maangshat satan apbulabü. 

Isaia 36 

Assiriabüei Jerusalem Hatlenbü 
(2 Cho 8.13-27; 2 Ld 32.1-19) 

1Tou Hezekia Choba songdak po anthüklei boubüa Assiria Choba 
Sennakheribei thangtetan kibü Jihudabü sangnyu pendou komlepbo angkei 
hoba khübü kho lekei. 
2Hobaje Assiria Chobaei Lakhish ka haoeibü lajamleibou yoa sepai tan 
yaangbü che Jerusalem to Hezekia Choba jungto hautikei. Hobaje 
lajamleibou kho neisakbü kao lamkhong lason thüka deileishang thükkabou 
thimdei dangshang nyangko lokei. 
3Kheijinei Choba chema ikjaibou Hilkiaeibü shou Eliakim dobou Shebna hoba 
lüngbüdobü dobou Asafeibü shou Joa hao jungto loukei. 
4Kheijinei sepai leiyeibouei haoen to laukei, “Kanei Hezekia to laushi, ‘Hai, 
Assiria Choba yaangbouei lauda: Ainei maanglem phoan no hainyu maang 
yaangda?’ 
5Ngei lauda, wapyo shanga kaibü huon hoba hau amlangbü ngüh shuong ki; 
tou nyi kü khu limbo meimeian aoto nyi mailem kida? 
6Chühashi, ho Ijep, thakdu julo nitnyinbü che, laobou thükto mütei 
nongalonga kho haoeibü ikto atlabü hoba sepyetlabü, kho thüka nyi 
maanglem phoda. Kho tegü Farao, Ijepbü Choba, hao to mailem phobü 
pendou to ki.” 
7Lausikei nyi kü to, “Küneibü Mühghaü Bunyubou to künei maanglem phoda? 
dogo laualonga, Hezekiaei haoeibü saoposhanga hoba lemshang shon junga 
hauan kijinei Jihuda si Jerusalem to, ‘Kanei ho lemshang thedanga lemjan,’ 
dogo laobou kho hao aying lo? 
8Hibü ngei tou ka to sudajada, ngeibü bunyubou Assiria Choba la thebülanbü 
kuashi, hoba ngei ka la koli hajar nyi kulabü, nyi ong khübünei settila 
lakjaibü shuong hapenalonga! 
9Khülonga, nyi kailong hoba koli sepai shanga Ijep to maanglem kisije, lai 
küman nyi ngeibü bunyubou khangenbü hanbüshou yoa lajamleibou che the 
sepeinyu ngaitienla? 

10Hobaje tou Bunyubou ayoko ho kaodak mautila ngo longkei 
sai? Bunyubouei kü to laukei, ‘Ho kaodak khulimbo angashi, hoba kho 
mautiashi.’ ” 
11Kheijinei Eliakim, Shebna hoba Joaei lajamleibou to laukei, “Ngei ka to 
sudajada, no khangenbü shuong to Aramaik ngühyema joyoashi, aieilausi 
künei kho ditenda. Kümthanga kibü mütshuongei ditko kün to Jihudabü 
ngühyema tejoyoma.” 
12Lausikei, lajamleibouei laukei, “Ngeibü bunyubouei habü ngüh kaibü bunyu 
to, hoba kan to ong joyola ngo hautikei sai? Kümthang thüka setan kibü 
shuong, hoba kan yoan, aoyou jembüeibü phet shaula hoba jembüeibü jet 
yungla ki, khübü mütshuong to joyolakei ohauti sai?” 
13Kheijinei lajamleibou lokei, hoba Jihuda ngühyema ngekko laukei, “Kanei 
Assiria Choba, Choba yaangboueibü ngüh ditashi! 
14Chobaei hai lauda: Hezekia la kan tehuonetti, haoei kan akhümenlabü; 
15ayingsi, Bunyubouei sen maimaitham khümenlabü, ho sangnyu Assiria 
Choba ikto akulabü, dogo lauko Hezekiaei kanBunyubou to maitelemti; 
16Hezekiaeibü ngüh tedit; aishanga Assiria Chobaei hai lauda: Kaneibü 
sangmai kü to kümshi, hoba kü jungto longashi; hoba kan mütpem wekoei 
jembü semlüh hoba mütpem wekoei jembü bhukhek shauashi, hoba kan 
mütpem wekoei lulueibü deikhün ka dei yungashi; 
17ngo louan kaneibü kaonyek tegübü kaodak che to, youshou hoba semlüh ih 
kibü kaonyek, shausi- yung hoba semlüh sek kibü kaodak to kan leian 
ohaushongko shauayungashi. 
18‘Bunyubouei sen khümenlabü,’ dogo lauko kan Hezekiaei suletbüla 
maangsangashi; Assiria Choba ik ka phangshuong Mühghaü atei kaonyek 
khümenakei si? 
19Hamat si Arpad mühghaü shuong lanei ki? Sefarvaim mühghaü shuong 
lanei ki? Ngeibü ik ka haoenei Samaria khümenkei sai? 

20Khübü kaodak mühghaü shuong yoa laobouei ong kü ik ka haoeibü kaodak 
khümenan ki. Kholonga lai küman Bunyubouei kü ik ka Jerusalem püetla 
thükla?” 
21Lausikei haoenei ngüh üangko kikei hoba hao to ngüh che ongkei ajongai; 
aieilausi Chobaei, “Haoen to tejoyo,” dogo sakkuan kikei. 
22Kheijinei Hezekiaeibü shou ikjaibou Eliakim, dobou Shebna hoba 
lüngbüdobü dobou Asafeibü shou Joa, haoeneibü neisimei jitnyinan Hezekia 
jungto loukei, hoba hao to lajamleiboueibü ngüh pendou lenkei. 

Isaia 37 

Chobaei Isaiaeibü Songlen Phekei 
(2 Cho 19.1-7) 

1Hezekia Chobaei kho ditjinei haoei neisimei jitnyinkei hoba hao lolo 
senounei neikei, hoba Bunyubou chem to haukei. 
2Hobaje ikjaibou hoba dobou Shebna hoba ungshedbou jaishou shuong 
senounei neian Amozeibü shou thuseibou jungto haoei hautikei. 
3Hobaje haoenei hao to laukei, “Hezekiaei hai lauda: Khonkulabü, haklabü 
hoba himou baulabü chalou ho ki; aieilausi nashousi buklabü jih süha 
lausikei bukletla hau akibü him ki. 
4AingenyuBunyubou ka Mühghaüei lajamleibou, ao Assiria Chobaei langkibü 
Mühghaü nyikula hautikei, haoeibü ngüh ditlabü hoba Bunyuboukaibü 
Mühghaüei kho ngüh lauko ditbü shuong to haklakei thükkei. Hibü jouletbü 
mütli shanga kaibü welau hautiashi.” 
5Ladang Hezekia Chobaeibü khangenbü shuong Isaia jungto loukei, 
6Isaiaei haoen to laukei, “Kanei ho hai kaneibü Bunyubou to lenshi: 
‘Bunyubouei hai lauda: Nyi ditbü ngüh laobouei ong Assiria Chobaeibü 
khangenbü shuongei kü la nyikukei, khüto hatko teki. 
7Chühashi, ngei hao la soushou che jinkulabü, hoba haoei ngühpakpak che 
ditlabü hoba haoeibü kaonyek to sepeinyu ngailabü hoba haoeibü kaonyeka 
ngei hao inei haitilabü.’” 

Assiriabüei Lubü toHatlenbü che Hautibü 
(2 Cho 19.8-19) 

8Hibü lajamleibou ngaikei hoba Assiria Chobaei Libna khulimbo wapyoko 
hapbei; aieilausi Lakhish ka hao banga dogo haoei ditkei. 
9Hobaje Ethiopiabü Choba Tirhakaei leian Ijepbü sepai shuong hao khulimbo 
wapyola longakei dogo lauko Assiria Choba Sennakheribei ditkei. Hobaje 
ladang haoei kho ditkei, haoei Hezekia jungto ngühlang künbü hai lauko 
hautikei: 
10“Kanei Jihudabü Choba Hezekia to hai laushi: Kaibü Mühghaü ao to 
maanglem phoda, ‘Jerusalem Assiria Choba ikto akulabü,’ dogo lauko no 
tehuonetti. 
11Chühashi, Assiria Choba shuongei kaonyek pendou lemailela mautiko ai 
kümbei nyi dida; hoba no püetlep sai? 
12Phangshuong Mühghaü shuongei ngeibü pisibousi shuongei shemtibü, khei 
Gozan, Haran, Rezef hoba Telassara kibü Eden shousi shuong püetkei sai? 
13Hametbü Choba, Arpadbü Choba, Sefarvaim sangnyubü Choba Hena si 
Ivaabü Choba lanei ki?” 
14Kheijinei ngühlang künbou ik ka Hezekiaei le kho sungletkei hoba kho 
wekei, hoba Hezekia Bunyubou chemto angkei, hoba khoBunyubou thedanga 
imtian phokei. 
15Hobaje Hezekiaei Bunyubou to welauko laukei, 
16“O Thükenbou Bunyubou, Israel Mühghaü, ao kaakyembü kherabim thüka 
setan kida, no ong kaodak sangle pendou thüka Mühghaü ki; müh si kao nyi 
kümbei. 
17Kaibü nou haangkushi, O Bunyubou, kaibü nyek longashi hoba chühashi; 
hoba langkei Mühghaü nyikula Sennakheribei hautibü ngühshuong ditashi. 
18Maimaitham, Bunyubou, Assi- ria Choba shuongei phang pendou, hoba 
haoeneibü kaodak leilukua. 

19Hobaje haoeneibü mühghaü shuong wana jinkua; aieilausi haoen mühghaü 
shuong aying, lausikei haoen müteibü ikei kümsembü bu si laang ki. 
20Hibü tou, OBunyubou küneibü Mühghaü, kaodak sangle pendouei 
no Bunyubouong, khei no ong, dogo ngela shanga haoeibü ik ka kün 
khümenashi.” 

Choba Jungto Isaiaeibü Ngühlang 
(2 Cho 19.20-37) 

21Kheijinei Amozeibü shou Isaiaei Hezekia jungto ngühlang hautiko laukei, 
“Bunyubou Israel Mühghaüei hai lauda: Assiria Choba Sennakherib khulimbo 
nyi kü to susijasije, 
22Bunyubouei hao khulimbo laubü ngüh kho ho ki, ‘Zion nouyangnyu, medei, 
no awealau hoba no attiko nyikua; Jerusalem nouyangnyuei ka la khu 
ngombua. 
23Nyi ao aweasüngla hoba awealaula? Ao khulimbo nyi ngüh longkei; hoba 
kaibü nyek thükae to angtikei? Khei Israel Saopobou khulimbo kikei. 
24Kaibü khangenbou shuongei hoba nyiBunyubou attikei, hoba laukei, 
“Ngeibü kailong tan yoa ngo Lebanon shonghkhua sühko onakei; khünei 
cedar bulong louboutham hoba busim pienbü bulong shuong chenga; hoba 
ngei kho nongbü suokboutham sühlanga hoba haoeneibü maihekbü yamchi 
to ada. 
25Ngei deikhün thukei hoba dei yungkei. Hobaje ngeibü youdemei Ijep 
shumang Nail pendou ulangtham aptikei. 
26“Lubüjinei ngei kho lai kümbei hoba shangied lai kümthen kümbei kho nyi 
adit lo? Tou kaibü thangtetan kibü sangnyu shuong lusakbü laangshong che 
la yeitila ngei kho haüthüktikei. 
27Hibü khünei kibü shuong la hau kian kikei, haoen maangpangkei hoba 
phenyemyokei; haoen khongthua yamsang tegü hoba bunyem alibü tegü 
hoba seka youkung alibü tegü kikei. 

28“No pibü hoba setbü, no haubü hoba loubü, hoba kükhu limbo khauangbü 
ngei khümbo ngea. 
29Nyi kükhulimbo khauangsije hoba no yonglam lilibü ngeibü nou to atsije 
ngei ngeibü ngau- yaüjin kaibü kunga hoba kaibü sembung khopa ngeibü 
janglüh jinkulabü, hoba no laobou lam ka loukei kho lam to ngei sepeinyu 
ngaitilabü.” 
30“Hobaje kho ka shanga tetsida che kilabü: Toupo haoen lolo ai yemlaje kho 
kanei shaulabü hoba nyibou poakei kho jeteibü ka longbü kho ong shaulabü. 
Hobaje sembou poa kanei lilabü wenashi, sek latashi, hoba semlüh laak leashi 
hoba kho hek shauashi. 
31Jihuda chung jouletan kibü nyibou maangaeka li atlabü hoba thükaenei 
lang heklabü. 
32Aieilausi, Jerusalem ka jouletbü hoba Zion shongh ka satenbü tan che 
longlabü. Thükenbou Bunyubou maangdakbüei kho kümlabü. 
33“Hibü khoei Bunyubouei Assiria Choba shanga hai laukei: Hao sangnyu 
khüto aloulabü, ayingsi laujin che ongkei akiplabü, ayingsi kho thedangto aih 
thongan aloulabü, ayingsi kao ongenan kibü to limbo akümlabü. 
34Hao loubü lamnyu to ong hao sepeinyu ngailabü, hoba ho sangnyu to 
aloulabü dogo Bunyubouei lauda. 
35Aieilausi, kü shanga hoba ngo khangenbou Dawid shanga lolabü hoba 
khümenlabü!” 
36Hobaje Bunyuboueibü hang- angbü shuong haukei, hoba Assiriabü 
shaishanga hajar saongaoto saoleito ngao haitikei. Hobaje ladang mütshuong 
nge- yang pikei chühashi, kheijinei haoen pendou haibü mang ong kiteikei. 
37Hibü Assiriabü Choba Sennakherib meimeian sepeinyu ngaikei hoba 
Ninevia kikei. 
38Hobaje ho longkei, haoeibü mühghaü Nisrokh chema haoei lembo kijinei 
hao shousi shuong Adramelek hoba Sharezer haosiei inei hao wapettikei, 

hoba haosi Ararat kaonyek to satkei. Hobaje haoeibü shou Esarhadonei hao 
jeila songdakkei. 

Isaia 38 

Hezekia Shatbü hoba Maingaibü 
(2 Cho 20.1-11; 2 Ld 32.24-26) 

1Khübü chaloua Hezekia hailabü lele shatkei, hoba Amozeibü shou Isaia 
thuseibou hao jungto loukei hoba hao to laukei, “Bunyubouei hai lauda: 
Kaibü chem khüpjeman phoashi, aieilausi, no hailabü, hoba lang akilabü.” 
2Kheijinei Hezekia thenyek kümthang ae sepeikei hoba Bunyubou to 
welaukei. 
3Hobaje laukei, “O Bunyubou, ngei ka to sudajada, ngo ka thedanga 
ngühmaia hoba maangpon tangbüei paikei hoba ka thedanga ai maikei kho 
kümbei kho tou damanchühshima.” Hobaje Hezekia aeibou haapbei. 
4Kheijinei Bunyuboueibü ngüh Isaia jungto ho hai loukei, 
5“Hauashi, hoba Hezekia to lenshi: Bunyubou kaibü bou Dawideibü 
Mühghaüei ho hai lauda: Ngei nyi welaubü dida, ngei kaibü nyeksi angbü 
hapa; chühashi, ngei ka la po anthük ngao jinyokua. 
6Hobaje ngei no hoba ho sangnyu Assiriabü Chobaeibü ik ka khümenlabü; 
hoba ho sangnyu ngei aüetkulabü. 
7“Hobaje Bunyubouei laubü tegü haoei kümlabü, kho ka shangaBunyubou ka 
ho tetsida kilabü. 
8Chühashi, chanyu neplamto manghshoubü Ahazeibü younak thüka 
shoungaitibü kho nyibou sepeinyu younak aan ngei loungaitilabü.” Hibü 
chanyueibü mangh shoungaitibü kho younak aan sepeinyu loungaitikei. 
9Jihudabü Choba Hezekiaei hao shatbü maian dobü: 
10Ngei laukei, “Ngeibü chalou shuong chajihboua ngo hee koukhün to atlabü; 
ngeibü salang jouan kibü po kü ka sungngaikei lo?” 
11Ngei laukei, “Bunyubou, khei Bunyubou dogoje ngei langkibü kaodakaje 
ühüplabü; ngei touje kaodaka kibü yoa müt to achühlabü. 

12Ngeibü kishang sanlombü neichem tegü kü ka sungngaia, neitakbüei tegü 
haoei ngeibü langkei tungaian phokei; change nangnak haoei ngo langkei 
thontilabü. 
13Ngeyang sühko ngei ngo lolo hangsho damanchühkei; molosaonyuei tegü 
haoei ngeibü lo pendou leilutikuda. Chalou ka nangnak sühko nyi ngeibü 
langkei thontilabü. 
14Lolenshang tegü ayingsi dei au tegü ngo wikei, dukutuk tegü ngei mang 
haapbei; ngeibü nyek müh aeto chühangtibü anatda. O Bunyubou ngo 
khonkuda, no kü shanga aoto atbüma!” 
15Ngei ai laula? Haoei kü to joyokei, hoba haoei lolo kümbei; ngeibü soushou 
khonkubü haangjung ngeibü salang sünga ngo hangsho haulabü. 
16O Bunyubou, habü kümsileiei mütshuong kida, hoba habü pendou danko 
ngeibü soushou senetan ki; hibü nyi ngo nyibou maitiashi hoba ngeibü 
langkei kitishi. 
17Chühashi, ngo maila shanga ngei khonku yaang hapda; lausikei nyi 
sanoubüei ngeibü soushou maulabü püngkhün ka püetkei. Aishanga nyi 
ngeibü shabü pendou kaibü napheinei tekan apbei. 
18Sheolei no sangla athük, hoba haibüei no sangko küpla athük. Aoyou 
püngkhün to yanda haoenei kaibü ngühmaanglanbü shanga maanglem akien. 
19Langkibü, langkibüei ngei tat kümbü tegü no sanglabü. 
20Ngo khümenla Bunyubou lamlean kia; hibü Bunyuboueibü chema senei 
langkei sünga haulüh kongkinei senei chia laulabü. 
21Tou Isaiaei laukei, “Bhukeibü wen che dotashi hoba kho bokbüa thipashi, 
hoba hao mailabü.” 
22Hezekiaei toukei laukei, “Bunyuboueibü chem to ngo angla ai tetsida kila?” 

Isaia 39 

Babilon ka NgühlangKünbü 
(2 Cho 20.12-19) 

1Kho chaloua Baladaneibü shou Babilonbü Choba Merodakh-Baladanei 
Hezekia jungto dobü le hoba jongsak hautikei aieilausi hao shatko kibü maia 
dogo haoei ditkei. 
2Hobaje Hezekiaei haoen la haoeibü namsek peisilei shuong chandinam, hon 
hoba ponlemhibü hoba namsek onang hoba haoeibü namsek hele chem hoba 
haoeibü thanshanga kibü khümbo lenkei. Hezekiaei haoen la haoeibü chema 
hoba haoeibü sangle pendoua aikei alenbü akitei. 
3Kheijinei Isaia thuseibou Hezekia Choba jungto loukei hoba hao to laukei, 
“Khübü mütshuongei ai laukei? Hobaje haoen ka jungto laka loukei?” Hobaje 
Hezekiaei laukei, “Haoen kaodak saabü Babilon ka kü jungto loukei.” 
4Kheijinei haoei laukei, “Haoenei kaibü chema ai hapbei?” Hobaje Hezekiaei 
jongaikei, “Ngeibü chema kibü pendou haoenei hapa; ngei haoen la alenbü 
ngeibü thanshanga ai aki.” 
5Kheijinei Isaiaei Hezekia to laukei, “Thükenbü Bunyuboueibü ngüh ditashi: 
6Chühashi, kaibü chema kibü pendou hoba kaibü pisibousi shuongei tat 
sühko thanshanga phokuan kibü Babilon to sunglanglabü chalou louada; 
aikei ajoutikulabü dogo Bunyubouei lauda. 
7Hobaje ka ka longbü shousi shuong laobou ka ka pakkei haoen leian satlabü, 
hoba Babilonbü Choba chema haoen sungphatbü yeitilabü.” 
8Kheijinei Hezekiaei Isaia to laukei, “Nyi laubüBunyuboueibü ngüh maibü ki. 
Aishanga ngeibü chaloua sangmai hoba khümenbü kilabü dogo haoei 
dambei.” 

Isaia 40 

Maanglemlabü Ngüh 

1“Solotishi, kanei kü mütli solotishi,” dogo kaneibü Mühghaüei lauda. 
2Jerusalem to maangnyembo joyoashi, hoba sao khangenbü chalou thona, 
saoei shedshonbü shedbü apbua, hoba saoeibü shabü pendou shanga penyi 
thüng Bunyuboueibü ik ka haoei sungakei dogo sao to lenashi. 

3Cheei ngekbü ngühlang: “Kanei yamlamanga Bunyuboueibü lam lamleashi; 
phetsen kaoa seneibü Mühghaü shanga lamnyu tangsheitham kümashi. 
4Kaokhong pendou tonenlabü, hoba shongh pendou yomang la yeitilabü, 
hoba kombünongbü pendou tangsheitham yeilabü, hoba tokbükhongbü 
lenglengtham yeitilabü. 
5Hobaje Bunyubou soneikangbü tang khitlabü hoba kho khunakshousi 
pendouei haplabü; aieilausi Bunyuboueibü sembungei kho laua.” 
6Ngüh cheei lauda, “Ngekashi!” Hobaje ngei laukei, “Ngei ai ngekla?” 
“Khunakshousi pendou sang tegü ki, hoba khoeibü soneikangbü pendou 
khongthu kabü chipen phatkei. 
7Sang yuida hoba chipen setda, aieilausi Bunyubou hak kho thüka metan 
jinkuda. Maimaitham mütshuong sang ki. 
8 Sang yuida hoba chipen setda; lausikei seneibü Mühghaüeibü ngühje 
ponpen kida.” 
9Jerusalem, shongh suokbü khüto angashi, hoba ngühlang maibü 
phinthonashi! O Zion, ngüh yaangbüei ngekashi, hoba ngühlang maibü 
ngetiashi! Ngüh angashi hoba hatko teki. Jihuda sangnyu shuong to lenashi, 
“Ka Mühghaü louada!” 
10Chühashi, Thükenbou Bunyubou Mühghaü hau kibü tegü loulabü, hoba hao 
shanga haoeibü ikei songdaklabü; chühashi, haoeibü jongsak hao yoa kia, 
haoei kungailabü mu hao yoa kia. 
11Haoei haoeibü sanshuong sanlombouei tegü samlabü: haoei haoeibü 
phemei san shoushou shuong leishailabü, hoba haoei khübü kho khukua 
tonda. Hobaje sen yoptibü shuong kho hangsho leian haulabü. 

Takteiyola Athükbü Israel Mühghaü 

12Aoei haoeibü ikkhonga yungnyu takan chühla thükkei, hoba müh phakei 
takan chühla thükkei? Hobaje kaodaka thamngu takbü che maisho ngela 
thükkei, hoba shongh shuong seret hauan chühla thükkei, hoba shonghshou 
takteila thükkei? 

13 Aoei Bunyuboueibü dambü ngekei, hoba hao la songsido maibü kubou la 
yeiko hao thungeikei? 
14 Mühghaüei ao ka songsido lekei, hoba hao la aoei songlenkei? 
15Chühashi, phangshuong kho meisokka deimenshou saangbü jam; hoba 
sereta thamngu hanbü che hima haoen weeida. Chühashi, su shuong haoei 
peisilei aeibou hanbü che hima tonenda. 
16Lebanon kabü meisiau shuong juokbü lembü shanga, ayingsi bunyu shuong 
jikla southüng aying. 
17Hobaje hao thedanga phangshuong pendou ai aying, hao thedanga haoen ai 
akibü kongkong hoba jim aki dogo weeida. 
18Khülonga kanei Mühghaü aoto takteila? 
19Heangsho yaübü kho kümbüleibü mütei tühnyintibü ki, hoba hon yaübouei 
kho thüka shanjinkuda, hoba chandinam namlühei phenda. 
20Kho tegü lembü kula ao aeibou shale phaman ki, haoei ashalabü bu pienda. 
Kheijinei haoei jembü shanga heangsho noksa atopeiko toktian phola 
kümaleia ikseibü müt lamda. 
21 Kanei angekei lo? Kanei adit lo? Khangjineithama kan la alen lo? 
Kaopakjineithama kanei aditen lo? 
22Kho kaodak kailepbü thüka setbou hao ong ki, hoba khünei kibü 
mütshuong koksüng hima ki. Haoei müh shuong thangtetnei tegü shingtida, 
hoba neichem tegü maangaenei kila danglepan phokuda. 
23Khei yaangenbü shuong aila ayeitida; kaodak matjembü shuong haoei 
amlang la yeitida. 
24Haoen maisho akekei, haü, haoen maisho awen; haü, haoen kaoa li maisho 
üat. Haoei haoen thükto souda; hoba haoen ngokan apda, hoba haoen 
yeishikei youho tegü soulangda. 
25“Khülonga kü to jetei yeila kanei ngo ao to takteiyola?” dogo Saopobouei 
lauda. 

26Kaneibü nyek thükaeto chühangtiashi, hoba chühashi, habü ho aoei 
kümbei? Aoei haoeneibü lakjaibü shuong leishaikei, hoba haoen pendou to 
haoei nyenshenko ngada; Haoeibü hau yaangbü danko, hoba haoeibü 
seisihauei che ongkei amauko ki. 
27Ngeibü lamnyu Bunyubou ka huan phoakei, “Ngeibü ngühmai ngeibü 
Mühghaü ka khei dantida,” dogo nyi aila lauda, O Jakob? hoba aila 
nyamnyamda, O Israel? 
28Nyi angekei lo? Nyi adit lo? Bunyubou kho thon akibü Mühghaü ki, 
kaothon shuong Yaübou ki, hao amangetda ayingsi asemthetda, hoba haoeibü 
songsihon aoeikei aphanjemlabü. 
29Semthetbü hoba hau akibü la haoei seisihau kungaida. 
30Mütao shuongkei semthetlabü hoba mangan shemlabü, hoba heshou shuong 
phaiyetlabü hoba tuonglabü; 
31lausikei aoyouei Bunyubou to haisühda haoeneibü hau sinngailabü. Haoen 
aulu shuong tegü kaakei seengjung anglabü; haoen laangsikei amanglabü, 
haoen pailabü lausikei asemthetlabü. 

Isaia 41 

Israel la Mühghaüeibü Chongching 

1Mühghaüei lauda, “O su shuong, kü thedanga ngüh üangko kishi; hoba 
mütshuong haoenei hau haanbü haptishi; haoen nyangko loutishi, sen pendou 
liko matjemshang to nyangko loukho! 
2“Aoei chaangbou aeka che longtian hao haushanga ngühmaanglanbüei 
thüktian hao thedanga phang shuong haoei kuda, hoba Choba shuong thüka 
hao la songdaktida; haoeibü inei haoen thamngu tegü, hoba tekteksousou 
apan kibü youkung tegü yeitida. 
3Haoeibü youei nakan achühbü to haoen shieiko thushed akiko danjung 
hauda. 
4 Meten shuong khangbü ka ngetiko aoei ho sakkukei hoba kümbei? 

5“Su shuongei hapbei, hoba hatkei; haoen nyangko lotkei hoba loukei. 
6Haoen mütpem wekoei lepbou to thuikei, hoba mütpem wekoei lulueibü 
jaisina to laukei, 'Olinangko kishi!’ 
7Hibü bueibü mistriei hon yaübü thungeijangeida, hoba aoei nampem yentiko 
jangda haoei, ‘Ho maia,’ dogo lauko namjangboua yaübou thungeijangeida; 
hoba atopeitila haoei kho kojalei thüngan kangtida. 
8“Lausikei no, O Israel, ngo khangenbou Jakob, ao ngei pienkei, Abraham 
lilabü küthangbou. 
9No ngei kaodak thonbü ka leibakei, hoba ho chemnyek ka no ngakei hoba 
ngei ka to laukei, 'No ngo khangenbou,’ ngei no pienkei hoba no ananglet. 
10No tehüt, ngo ka yoa kia, mokde apyoko teki, aishanga ngo kaibü Mühghaü 
ki; ngei no hau kitilabü hoba ka to thuilabü; ngei no ngeibü saopobü mai ikei 
tonenlabü. 
11“Chühashi, no khulimbo khauang kibü shuong haoen himoulabü, hoba 
maangpangan apan kilabü, ka to ao tokyolaje haoen ai ayinglabü hoba 
maulabü. 
12Nyi kaibü dangboulabou shuong lamasikei nyi haoen ühüplabü. Aoyouei no 
limbo wapyolaje ai akibü tegü kongkong yinglabü. 
13Aieilausi ngo kaibü Mühghaü Bunyubou ki, aoei kaibü mae ika hatda hoba 
lauda, 'Tehüt, ngei ka to thuilabü.’” 
14Bunyubouei lauda, “Tehüt, no yangbem Jakob, O hanbü Israel, aishanga 
ngei ka to thuilabü, dogo Bunyubou, no Angthetbou, Israel Saopobouei lauda. 
15Chühashi, ngei no hauh juong yembü youshou nakbü peisilei akbü haanbü 
che yeitilabü. Nyi shongh nopthetkulabü hoba hanbüshou la yeiko 
ngümnyinkulabü hoba shonghshou shuong youshou sho tegü yeitilabü. 
16Nyi haoen siplabü hoba yeiei haoen soulanglabü, hoba yeishikei haoen 
phinnyintilabü. Lausikei no Bunyuboua olinlabü, hoba nyi Israel Saopobou to 
soneikanglabü. 

17“Shalebü hoba khambüei amlanga dei lamda, hoba deilabüei haoeneibü 
lishang ulangtham kia; ngo Bunyubouei haoen to jongailabü, ngo Israel 
Mühghaüei haoen üpyolabü. 
18Ngei shongh khongthua shumang shuong hoba pholi jenyua deikük iplabü. 
Ngei yam kho süngküp hoba kaolin kho dei bakshang kümlabü. 
19Ngei yama cedar si akasia, hoba mürtel si oliv bulong kelabü; ngei phetsen 
kaoa busim si fir hoba saipres bulong liko yemtilabü. 
20Khei Bunyuboueibü ikei ho kümbei hoba Israel Saopobouei ho kümbei dogo 
mütshuongei haplabü hoba ngelabü, damanchühlabü hoba ditenlabü.” 

Amlangbü MühghaüShuong to Bunyuboueibü Shanyo 

21Bunyubou, Israel Chobaei hai lauda, “Kaneibü ngühsidei sungbaan lenashi, 
Kaneibü aukabü hau kiboutham sungba. 
22Haoen la khübü kho sungbatishi, hoba ai haüthüklaje kün la ngetiashi. 
Shangiedbü kümsilei shuong kün la ngetiashi, khübü kho ai khei künei kho 
damanchühlabü lele, hoba khübü thonshang ngela shanga; ayingsi loulabü 
jihsiphaia loushadlabü shuong kün la lenbü. 
23Künei kan kho mühghaü shuong dogo ngela shanga, loulabü kümsilei 
shuong ngetikai. Haü, kün hatbümokbüei shenlabü hoba panglangyolabü lele, 
maibü ayingsi amaibü dencheje küman lenashi. 
24Chühashi, kan ai aki, hoba kaneibü kümsilei kongkong ki; aoei kan pienlaje 
hao kho mangsenlabü ki. 
25“Ngei yungkük ka che longtia hoba hao louakei, chanyu longsilengko ka 
haoei ngeibü nyen ngada. Chakyaübouei shungkung kao nakeibü tegü, haoei 
songdakbü shuong shemkhün to nakyantilabü. 
26Khangbü ka künei ngelabü, dogo hoba jih asühjinei ka thama, 'Hao tükde,’ 
dogo künei laulabü lele aoei kho ngetikei? haü, ngetibü ao aki, haü, tetenbü 
ao aki, haü, kan ka ngüh ditbü ao aki. 

27Ngo Bunyubouei shaang Zion la ngühlang ngetikei; ngei Jerusalem to hai 
lenla ngühlang künbou hautikei, 'Ka mütshuong louada! Haoen chem to 
louada!’ 
28Lausikei mühghaü shuong yoa ao akitei, khübü shanga damanthenan 
chühbü akitei, khei ngei haoen to phejinei ngüh che ongkei ajongaien. 
29Ditashi, haoen pendou amlangbü! Haoeneibü kümsilei kongkongbü; 
haoeneibü tühnyintibü heangsho shuong kho yeikong, hoba jim akibü.” 

Isaia 42 

Bunyuboueibü Sambü 

1Chühashi, ngei khangenbou, ao ngei tonenda; ngeibü pienbü, hao to ngo 
olinda. Ngei ngeibü soushou hao thüka phokukei, haoei phangshuong jungto 
ngühmai matjem sungbalabü. 
2Haoei angeklabü ayingsi hau pendouei ngühlang akulabü, ayingsi haoeibü 
ngühlang khonga adittilabü. 
3Konan kibü thakdu che ongkei haoei apakngoklabü, hoba wankhük angko 
juokko kibü wanlüh che ongkei haoei anyettikulabü; ngühmaia haoei matjem 
longtilabü. 
4Kaodaka ngühmai matjem aküm shongko, hoba su kaonyek shuongei 
haoeibü lenbü haiyeiko akishongko haoei chongachingko ajuoklabü ayingsi 
maang angaitilabü. 
5Mühghaü Bunyubou aoei mühshuong kümbei hoba khübü sengan phokukei, 
aoei kaodak hoba kho ka longbü phinnyinan phokukei; hoba aoei kho thüka 
müt la hak hoba khonei paibüla soushou kuda haoei hai lauda. 
6Ngo Bunyubouei no saopobüa ngakei, hoba kaibü ik hatlepla hoba no loman 
kila, hoba phangshuong ngesakbü shanga mütshuong to theyolanyobü shanga 
ka la kulabü. 
7Nyekthubü shuong nyek ipbula, thüngbü shuong thüngdang ka, hoba aoyou 
nakthühbüa thüngshang chema setan ki haoen leishaila. 

8“Ngo Bunyubou ki, kho ngeibü nyen! ngeibü soneikangbü lubü la ayingsi 
ngeibü nyen heangsho la ngei akulabü. 
9Chühashi, danbü kümsilei shuong loushedakei, hoba ngei kümsilei haanbü 
ngetida; khübü mo alongjineitham ngei kan to khübü shanga lenda.” 

Nyensangbü Chia 

10Bunyubou la chia haanbü che atkuashi, hoba mühthon kaothon ka hao la 
nyensang kuashi, yungnyu hoba khünei kibouei ngühashi, yungkoa kibü 
kaodak shuong hoba khünei kibü shuongei ngekashi. 
11Yam hoba sangnyua kibü shuong Kedara kibü sangnyu shuongei ngektiashi, 
haoen la shongh khu ka ngektiashi, Selaa kibü shuongei chia lautiashi, haoen 
la shongh khu ka ngektiashi. 
12Bunyuboua haoenei soneikangbü kutiashi hoba haoeibü nyenhang 
kaonyeka kaang ngetiashi. 
13Bunyubou kho sekbülakbü müt tegü wapyola hauda, haoei ngeklabü haü, 
haoei ngühlang kaang kulabü; haoei haoeibü dangbou shuong khulimbo hau 
yaangbüei kümlabü. 

Mühghaüei Hao Mütshuong to Thuila Thekubü 

14Ngo lounyu sangsembo kia, ngo ngüh üangko kikei, hoba ngo lolo 
khonkuko kikei; tou ngei yaksaei nahapjinei tegü ngeklabü; ngei liko 
mautilabü hoba suilabü. 
15Ngei shongh si shonghshou kho apbulabü, hoba haoeneibü buhekdeihek 
pendou lintilabü. 
16“Hobaje nyekthubü shuong haoenei angebü lamnyu to leibalabü, haoenei 
angebü lamnyu to leilabü; haoen thedanga nakthühbü ngei ngesaktilabü, 
hoba kombü tangsheitham yeitilabü. Habü ho ngei kümlabü, hoba habü ho 
ngei akümbo aphokulabü. 
17Heangsho noksa to maanglembü hoba tühnyintian kümenbü heangsho to 
ong, 'Kan küneibü mühghaü,’ dogo laubü shuong haoen sepeitilabü, hoba 
haoen himou yaang haplabü.” 

Israelbüei Aditletbü 

18Bunyubouei lauda, “Ditashi, kan obangbü shuong; chühashi, kan 
nyekthubü, hoba hapashi! 
19Ao nyekthubü kho ngo khangenbou ong, ayingsi ngei hautibou ngeibü 
ngühlang künbou tegübü ao obangbü ki? Ao kü yoa haksoa ki, hao tegü ao 
obangbü ki? Hobaje Bunyubou khangenbou tegü nyekthubü ao ki? 
20Nyi juong hapa lausikei nyi asungletda, haoeibü noukhün yetakei lausikei 
haoei aditda.” 
21Bunyubou hao yaangenbü ngühkhüm hoba soneikangbü yeitila shanga 
saopobü shanga olinko kikei. 
22Lausikei ho solangtibü hoba leilutibü mütli ki, haoen pendouei khünyeta 
sung sanan phokuakei, hoba thüngshang chema haoen huakei; haoen 
haitilabü shanga kia, hoba aoeikei, “Haoen ngaitiashi,” dogo laulabü aki. 
23Kan yoa khoto nou haanglabü, ayingsi loulabü jih shanga ngüha lelabü 
hoba ditlabü ao ki? 
24Aoei Jakob shian aptikei hoba Israel soshau soyungtikei? Ho Bunyubouei 
aying lo? ao khulimbo senei shed shonkei; hoba haoeibü lamnyua haoenei 
tepaikho lauda, ayingsi haoenei haoei lenbü ngühkhüm ale! 
25Hibü haoei haoen thükto hao khauangbü maangshat khüpan jinkukei, hoba 
kho haoenei aditensikei khoei haoen kaijembo wan laptikei, hoba kho 
haoeneibü maangpona aphosikei haoen lonan apbei. 

Isaia 43 

Mühghaüei Hao Mütshuong Khümenla Thekubü 

1Lausikei tou, O Jakob, no kümbou Bunyubou, hoba O Israel, no 
khümenbouei hai lauda: “Tehüt, aieilausi ngei no angkei; ngei no nyenshenko 
ngakei, no ngeibü ki. 
2Dei danko no ladang haulaje, ngo ka yoa kilabü, hoba shumang danjinei 
haoenei no anyemlabü; ladang no wan danko pailaje, no ajuoklabü, ayingsi 
wanlong ka thüka alaplabü. 

3Aieilausi ngo Bunyubou, kaibü Mühghaü, Israel Saopobou, no khümenbou 
ki; no angthetbü mu ngei Ijep, hoba ka jeila Ethiopia si Seba kukei. 
4Kü thedanga no namsek hoba nyenhang yingbü ka, hoba ngei ka to sanouda 
buba ngei ka jeila mütshuong, hoba kaibü langkei jeila mütli kulabü. 
5Tehüt, aishanga ngo ka yoa kia; ngei kaibü thensilen chaangbou aeka 
sungbalabü, hoba ka jungto chanep aeka yoshailabü. 
6Yungthang aeto ngei laulabü, ‘Haoen litiashi,’ hoba yungkükbou to, ‘Haoen 
tesenet,’ dogo laulabü. Saabü ka ngeibü jayangshou shuong, hoba kaodak 
thonbü ka ngeibü nouyangnyu shuong leiba. 
7Kü nyena ngabü mütpem weko, ao ngeibü soneikangbü shanga ngei küman 
ki, ngei hao khümenlabü, haü, ngei hao kümbei.” 

Israel Kho Bunyuboueibü Aukabü 

8Bunyubouei lauda, nyekje yeman nyekthubü shuong, nouje yeman obangbü 
shuong kü jungto leiba! 
9Phang pendou liko kamshaiashi, haoen yoa aoei ho lauan photeila, hoba 
shangiedbü chalou aoei sen to lenla thükkei? Haoen matmaila shanga haoen 
liko aukabü sungbatiashi, khei yingsije lubü shuongei ditlabü hoba laulabü, 
“Ho tükde.” 
10Khei kanei ngelabü hoba mailemlabü, hoba ngo hao dogo ngela shanga kan 
ngeibü aukabü shuong hoba ngei pienbü khangenbü ki; kü thedang to ai 
mühghaükei ayeiko kikei; ayingsi kü phaineikei akitei dogo Bunyubouei 
lauda. 
11“Ngoje ngo ong Bunyubou ki; hoba kü to limbo khümenlabü aokei aki. 
12Ngei lenan apyokei hoba ngei khümenkei, ngei ngetikei, hoba kan yoa 
küksithang mühghaü akitei, hibü kan ngeibü aukabü shuong, hoba ngo 
Mühghaü ki dogo Bunyubouei lauda. 
13Haü, kho chalou ka ngo hau ki; hoba ngeibü ik ka sola aokei aki; ngei 
kümlabü hoba kho aoei sepeisaikula?” 

Babilon ka Satenbü 

14No angthetbou, Israelbüeibü Saopobou Bunyubouei hai lauda, “Kan shanga 
ngo Babilon to hautia, hoba linan kibü pendou khei Khaldiaa kibü shuongkei 
haoen olinbü yoto leiyenlabü. 
15Aishanga ngo Bunyubou kaneibü Saopobou Israel kümbou ngo kaneibü 
Choba ki.” 
16Bunyubouei lauda, haoei yungnyua haushang hoba dei yaangbü shuong 
danko lamnyu kümda. 
17Aoei kailong si koli sepai tan hoba lakjaibü liko leian louda, haoen liko 
phetetda, haoen alakseplabü, haoen mauakei, haoen wanthunglüh tegü 
nyetakei! 
18Kanei danbü kümsilei shuong tedamen, ayingsi shangiedbü kümsilei shanga 
daman thenan techüh. 
19Chühashi, ngei kümsilei haanbü che kümlabü, toukei kho tangto longlabü; 
kho nyi achühenda lo? Yama lam che hoba phetsen kaoa shumang che ngei 
kümlabü. 
20Khongthua meisiau shuong selong hoba ostrik shuongei ngo hangenlabü. 
Aieilausi kü mütli hoba ngei pienbü shuong la yunglabü kula shanga ngei 
yamlamanga dei hoba phetsena shumang shuong kuda. 
21Mütshuongei ngeibü nyensang phinthonla shanga kü shanga ngei haoen 
kümbei. 

Israeleibü Shabü 

22Khei yingasikei, O Jakob nyi ngo khambo loukei, lausikei no kü to oanapan 
kikei, O Israel. 
23Nyi juokbü lembü shanga kü jungto san asungba, ayingsi kaibü haitibü 
lembüei nyi ngo ühangen, ngei ka la shausiyung lembü akuti ayingsi jenei 
oan üpti. 
24Nyi kü la namei ai ajekku, ayingsi nyi kaibü lembü haabüei ngo 
senyühashemti; lausikei nyi ngo kaibü shabü shuongei onat yeitikei. 

25Ngo, aoei no ngeibü yingbü shanga kaibü ngühkhüm leilubü haman 
apbukei, kho ngo ki, hoba kaibü shabü shuong ngei adamenlabü. 
26Kü la damentiashi, senei liko suyojayokho, no matmaila shanga nyi 
weanchühko lenshi! 
27Kaibü shaangbü bouei shabü shonkei hoba kaibü thuseibü shuongei kü khu 
limbo ngühkhüm lulimkei. 
28Hibü ngei Chobaeibü shousi shuongeibü saopobü lemshang leilukulabü 
hoba ngei Jakob shedbükhaubü che, hoba Israel shabütabü che yeitilabü. 

Isaia 44 

Mühghaü Ong Bunyubou Ki 

1Bunyubouei lauda, “Tou ditashi, O Jakob, ngo khangenbou, hoba ngei 
pienbü Israel. 
2Bunyubou no kümbou, aoei no nyusema kümbei, hoba aoei ka to thuila 
haoei hai lauda: Tehüt, O Jakob, ngo khangenbou, hoba ngei pienbou, no 
Jeshurun. 
3“Aieilausi dei lako kibü kaonyeka dei hoba kaolin thüka shumang shuong 
ngei khüpan jinkulabü; kaibü shousi la ngeibü soushou hoba ka ka bakbü 
shuong la ngeibü haülabü khüpan jinkulabü. 
4Hobaje khongthu kabü sang phatko, hoba yungko nyangko kabü willo long 
phatko haoen yemlabü. 
5“Cheei, ‘Ngo Bunyuboueibü,’ dogo laulabü; hoba lubü cheei hao lolo Jakob 
nyen phonglabü; tokei cheei hao ika, ‘Bunyuboueibü,’ dogo dolabü, hoba 
Israel nyen phonglabü.” 
6Bunyubou, Israel Choba, Thükenbou Bunyubouei hai lauda: “Ngo shaangbou 
hoba thonbou, hoba kü to liman lubü Mühghaü aki. 
7Kholonga ngo phatko lubü ao ki? Haoei kho phinthonashi hoba kü thedanga 
ngekletashi, shangied ka ngei kümbü aoei lenenkei, ayingsi loulabüa sühko 
shangabü aoei tetenla thükkei? haü, tokei ai loushedla ki haoen la tetentiashi. 

8Kan telüh hoba tehüt. Ngei ho aphinthon lo hoba mietshangieda thama 
ateten lo? Kan ngeibü aukabü shuong ki. Kü to limbo lubü Mühghaü aoche 
kilao? Haü, lubü Laangnyu aki; ngei che ongkei angekei.” 

Heangsho Lembü kho Nyikubü 

9Heangsho noksa kümbü shu- ong pendou amlangbü ki, hoba haoenei thanbü 
peisilei shuongei ku akulabü. Haoen shanga laukubü shuong pendou 
nyekthubü; haoen ühüpangebüa himou ki. 
10Aoei heangsho noksa kümda ayingsi ai apailetlabüa tühnyintibü heangsho 
noksa kümda? 
11Chühshi, hao hoba haoeibü peisilei shuong pendou himou bautilabü; 
aishanga heangsho kümbü shuong kho lubü aying lausikei müt ong ki. Haoen 
pendou liko kamshaian lotiashi; haoen mokde apyolabü hoba himou 
shaulabü. 
12Namyaübouei namkung at sungenan kümda, hoba wankaka juokda; hoba 
namjangjinei noksa longtida, hoba kho haoeibü hau kibü phemei janga. Kho 
phaia hao mühei haida hoba haoeibü hau khümda; haoei dei ayunglonga hao 
semthetda. 
13Bueibü mistriei takbü lüh kho jenda, pencilei seida, rendaei kho thuan 
yentida, kompasei takletbü kho longtida hoba kho müt phatko khunakshousi 
hemaisaomai phatbü kho chema tentian phola kümda. 
14Mütei cedar bulong akda ayingsi busim bulong ayingsi yembu long 
sungbada, ayingsi müt shanga jiklabü bu jungeilabü Bunyubouei kebü hoba 
langei chingtibü yama kibü bulong at to hatyolangda. 
15Kho phaia ho müt shanga jiklabü bu la yeida; hoba haoei kho at sungan hao 
lolo lematida, haü, haoei khonei wan sapda hoba wentek ngouda. Lausikei 
tokei haoei mühghaü kümda hoba kho lemda; haoei heangsho noksa kümda, 
hoba kho to khüpetda. 

16Kho haoei jamde wana jikda hoba kho wan metbüa haoei phe ngoushauda 
hoba senyühshemda. Haoei wan kangan sungda hoba lauda, “Aha, ngo 
lemakei! Ngei wan hapa!” 
17Hobaje haoei joubü khoei haoeibü heangsho mühghaü che kümda; haoei 
kho thedanga khüpetda hoba lemda. Haoei khüto welauda hoba lauda, “Ngo 
khümenashi, aieilausi no ngeibü mühghaü ki!” 
18Haoenei angeda ayingsi haoenei aditenda; aieilausi haoenei ühüpla shanga 
haoeneibü nyek hoba haoenei aditenla shanga haoeneibü maangpon 
khinkuakei. 
19“Ngei kho jamde wana jika, haü, tokei ngei kho wankak thüka wentek 
kanga; ngei phe ngoua hoba kho shaua; hoba joubüei ngei mangsenlabü 
peisilei che kümlep lo? Buthem che to ngei khüpetan lemlep lo?” dogo laula 
aoeikei daman achüh hoba aolakei hapbüngebü ayingsi ditenbü aki. 
20 Hao tap shauko kida, khüpbülangbü maangponei hao ayinglam to 
leilangkei; hao jembukei khümenla athük, ayingsi, “Ngei amlangbü chenei 
hatlepakei,” dogo laulakei athükda. 

Bunyubou kho Kümbou hoba Khümenbou 

21Bunyubouei lauda, “Habü ho damenashi, O Jakob, hoba ngo khangenbou O 
Israel! ngei no yeitikei, no ngo khangenbou ki; O Israel, ngei no amaalabü. 
22Ngei kaibü ngühkhüm lulimbü kho deihak tegü, hoba kaibü shedbüshabü 
shuong sangmei tegütham haman apbua. Kü jungto sepeiashi, aishanga ngei 
no angtheda.” 
23Chia lauashi, O kan müh shuong, aieilausi Bunyubouei ho küma; Kaang 
ngekashi, O kaonyu maang. Chia atla khangashi, kan shongh shuong, kan 
yamlamang hoba khünei kibü bulong shuong pendou, aishanga Bunyubouei 
Jakob angtheda, hoba Israela hao soneikanglabü. 
24“Nyusema no yeitibou, Bunyubou, pendou kümbouei hai lauda, 
Ngo Bunyubou pendou kümbou, ao mütpemei müh sengan phokuda hoba 
kaodak yamutham phokula kü yoa ao kikei? 

25 Aoei seibüyaübüei tetenbü kongkong, hoba thusei ngüh laubü shuong 
langetangbü tegü yeitida, songbüdobü mütshuong ange ühüpbüla yeitida. 
26Lausikei hao khangenbüeibü ngüh kaangngaitida, hoba haoeibü ngühlang 
künbü shuongei tetenbü haüthüktida; Jerusalem shanga, sao to toukei müt 
kilabü, hoba Jihuda sangnyu shuong shanga haoen sang sangngaitilabü hoba 
haoen leilubü shuong kho ngei phonlabü. 
27Aoei yungnyu haübü to ulangtham apashi, hoba kaibü shumang pendou 
haptikulabü dogo lauda. 
28Aoei Sairas shanga, ‘Hao ngeibü sanlombou,’ hoba ngeibü maangangbü 
pendou haoei haüthüktilabü; haoei Jerusalem shangabü, ‘Sao kümetlabü,’ 
hoba lembüchem shangabü, ‘Ho chemshang huongenlabü’ dogo laulabü.” 

Isaia 45 

Bunyubouei Sairas Pienbü 

1Hai, Bunyubouei haoei naangenko pienbü maeaenei ngei hatlepan kibü 
Sairas to hao thedanga phang shuong leiyenla hoba Choba shuong shembe 
sengkula, hoba hao thedanga koukhüm ipbula hoba bakhün akhinko kilabü 
dogo lauda. 
2“Ngo ka thedang to haulabü, hoba khüpkhüp khongkhongbü lenglengtham 
yeitilabü; ngei chinam koukap shuong netla yeiko leilutikulabü hoba 
nameibü thangtet wapthetkulabü. 
3Hobaje ngei ka la nakthühphanga kibü nyaksinam shuong, hoba huphanga 
ühüpbo kibü nyaksinam shuong, khei Israel Mühghaü aoei no nyenshenko 
ngada, nyi Bunyubou dogo ngela shanga kulabü. 
4Aishanga no khangenbou Jakob shanga hoba ngeibü pienbü Israel ngei no 
nyenshenko ngada; nyi ngo angesi dogokei ngei kaibü nyen nyenkua. 
5“Ngo Bunyubou ki, hoba lubü aokei aki; kü to limbo lubü Mühghaü aki, Nyi 
ngo angeko kiasikei ngei ka la shembe kaikulabü, 
6khei chaang chanep ka kü to limbo lubü aki dogo haoenei ngela thükkei. 
Ngo Bunyubou ki, hoba toukei lubü aokei aki. 

7Ngei ngesakbü yeitida hoba nakthühbü kümda, ngei naangmaibü sungbada 
hoba amaibükei longtida, ngo Bunyubouei habü pendou kümda. 
8O müh shuong, thükae ka khüpan yantikushi, hoba sangmei shuongei 
saopobü jonan yantikushi; khümenbüa mai hekla kaodakei ipashi, hoba haoei 
saopobü liko longtilabü lele yeitishi, ngo Bunyubouei ho kümbei.” 

Kümbü si Ngühlieibü Bunyubou 

9Aoei Kümbou to hoba chakei chakyaübou to tokyoda hao ügütü. Chak 
yaübou to shungkungei, “Nyi ai kümda?” dogo ayingsi kaibü kümsileiei, “Hao 
la ik ayembei si,” dogo lauda sai? 
10Aoei bou che to, “Nyi aila ngo yaükei?” dogo, ayingsi nyu to, “Nyi ai 
bukkei?” dogo laulaje hao ügütü! 
11Ho Kümbou Bunyubou, Israel Mühghaü Saopobouei lauda: “Loulabüa 
loushedlabü kümsilei shuong shangabü, ayingsi kü shousi shuong shangabü 
kü to pheda si, ayingsi ngeibü ikküm ikelei shangabü kü la ngühkhüm kuda 
si? 
12Ngei kaodak kümbei hoba khonei kibü müt kümbei. Ngei kü ikei 
mühshuong pintikei, hoba khübü tan pendou ngei lin küman phokukei. 
13Ngei ngeibü saopobüa Sairas phonenlabü: ngei haoeibü lamnyu pendou 
tangshaitham yeitilabü. Haoei ngeibü sangnyu kümlabü, hoba ngeibü 
langsenbü shuong dongebü thua phokulabü, mu shanga ayingsi jongsak 
pailetla shanga aying, dogo Thükenbou Bunyubouei lauda.” 
14Ho hai Bunyubouei lauda: “Ijep nyaksinam shuong hoba Ethiopia 
namyaknamsei shuong, hoba süngsilop maibü Sabea shuong ka jungto 
loulabü, hoba haoen kaibü yinglabü; haoen ka phainei haulabü, khei 
namlühei khühan haoen loulabü. Haoenei ka to khüpetan hainyu lauko 
sulajalabü: 'Maimaitham Mühghaü ka yoa kia, hoba lubü ao aki; lubü 
mühghaü aki. 
15Maimaitham no no lolo hubou Mühghaü, O Mühghaü hoba Israel 
Khümenbou. 

16Heangsho kümbü shuong himou baulabü; haü, haoen liko nyenshedkhün to 
atlabü. 
17Lausikei Israelbüje Bunyubouei ponpen athonbü khümenbüei khümenlabü; 
no ladangkei ihimoutilabü ayingsi nyenshedkhün to üettilabü.’” 
18Aieilausi mühshuong kümbou Bunyubouei hai lauda, hao Mühghaü ki; 
kaodak yeitibou hoba kho kümbouei kho khangenyaüenkei, haoei kho 
amlanga aküm lausikei haoei kho müt kila yeitikei; “Ngo Bunyubou ki, hoba 
lubü ao aki. 
19Ngei huphang nakthüha kibü kaodak chenei kho alau; ngei Jakob shousi 
shuong to, ‘Amlanga ngo lamshi,’ dogo alau. Ngo Bunyubouei ai tükde kho 
lauda, hoba ai ngühmai kho lenda.” 

Ngo Kaodakbü hoba Babilonbü Heangshoeibü Bunyubou 

20Bunyubouei lauda, “Kan lolo kamshaiashi, hoba kaiya; liko nyangko kaiya, 
kan jouletbü phang shuong. Bu ka jakenbü heangsho jungbü shuong haoen 
hapbü ngebü songsido aki, hoba khümenla athükbü mühghaü to welauda. 
21Haoenei liko damanchühtiashi, kho phaia sen la haoenei nalena; hoba kho 
aukabü sungbatishi; aoei shangied kho, hoba piaboua ho lenan apyokei? Kho 
ngo Bunyubou aying lo? Hobaje kü to liman lubü Mühghaü, saopobü 
Mühghaü che hoba Khümenbü che aki; kü to liman aokei aki. 
22“Kü jungto sepeiashi hoba kan khümenan kishi, kan kaodak thonbü pendou; 
aieilausi ngo Mühghaü ki, hoba lubü ao aki. 
23Ngei ngo lolo thedalanda, kü sembung ka ngühmai longa hoba kho nopjung 
alongeilabü, khei kü to youkük pendouei khüpetan lemlabü, lishang pendouei 
theletlanletlabü. 
24“Bunyubou la ong ngühmai hoba hau kia, hao jungto ong mütshuong louda; 
hoba hao khulimbo khauangbü shuong himou baulabü. 
25Bunyuboua Israel shousi pendou matmailabü, hoba soneikanglabü. 

Isaia 46 

1“Bel khüpjung kouda, Nebo phaangjung kouda! Haoeneibü heangsho 
meisiau shuong la on kho phokua. Kanei künan paibü on shuong, onat künbü 
hübümangbü meisiau shuong la thongtia. 
2Haoen phangjung kouda, haoen liko khüpjung kouda; haoenei on kho 
sungenla athük, lausikei haoen lolo thüngshang to hauda. 
3“Kü to nou haangashi, O Jakob chemdang, hoba jouan kibü Israel chung 
pendou, aoyou ngei nyusem ka shia künan bukbü sühko thounoukei. 
4Hobaje khei baushi sinko ngo toukei khei ong kia, kan khu athu shongko 
ngei kan künlabü, ngei kan küma hoba ngei thounoulabü, ngei buklabü, hoba 
ngei püetlabü. 
5“Kanei ngo ao to jetei yeitila hoba ao to phatyotila? Ao to kanei ngo 
takteiyola? 
6Aoyouei nyingkou ka hon hakletda, hoba chandinam seret hauda haoenei 
hon jungda hoba haoenei mühghaü yaükuda, hoba kho thedanga khüpetda, 
hoba khüto lemda. 
7Haoenei kho phak to tonan jinan jungan hauda, hoba hao kishanga phokuda, 
hoba hao kishang ka atopeiko kida. Müt cheei hao to ngekko ngasikei haoei 
ajongailabü, ayingsi haoeibü khonku ka hao apüetlabü. 
8“Ho damenashi, ho shanga damanchühashi, nyibou kho maangpon to 
lottiashi, kan ngühkhüm leilubü shuong. 
9Shangiedbü kümsilei shuong damenashi; aieilausi ngo Mühghaü, hoba lubü 
ao aki; ngo Mühghaü, hoba ngo tegübü lubü ao aki. 
10Aoei khangbü ka thonbü sühko hoba pihangbouhang ka akümbo kibü 
shanga lauda, aoei ngeibü kümthen haüthüktila hoba kü thea maibü pendou 
ngei kümlabü dogo lauda. 
11Chaang aeka ngei ausangyuksang che hoba ngeibü kümthen shanga 
kaonyek saabü ka müt kho ngada; haü, ngei laua, ngei tokei kho 
haüthüktikulabü, ngei maang anga ngei tokei kho kümlabü. 

12“Ngeibü ngüha leashi, ngühmai ka lounyu bangan kibü kan maangpon 
kaangbü shuong. 
13Ngei ngeibü saopobü nyangko sungbada, kho asaakei; hoba ngeibü 
khümenbü aphailabü. Hobaje ngei Ziona Israel ngeibü soneikangbü shanga 
khümenbü phoyokulabü.” 

Isaia 47 

Babilon Thüka Matjem 

1Bunyubouei lauda, “Kaiyena, hoba thamngua setashi, O saosüngbü, O 
Babilon Nouyangshou shuong; aieilausi touje ka to nyemnyemtham hoba 
inyaitham dogo alaulabü. 
2Nitbü laang sungashi, hoba shausiyung nitashi; nyi yukbü nei sungenashi. 
Kaibü nei loubü hangletashi, teküplet, yungnyu shuong danko hauashi. 
3No mütkong kibü aküpletlabü, haü, himou haplabü. Ngei phoklamlabü; ngei 
aokei ajoutilabü.” 
4Sen Angthetbou, Thükenbou Bunyubou kho hao nyen ki, hao Israel 
Saopobou ki! 
5Bunyubouei Babilon to lauda, “No ngüh üangko setshi, hoba nakthühshang 
to atashi, O Babilonbü Nouyangshou; aieilausi touje ka to sangle shuongeibü 
Chobasao dogo angalabü. 
6Ngo kü mütli yoa khauangko kikei hoba ngeibü phet shatia; hoba khübü kho 
kaibü ik to kua hoba nyi haoen to üeisanou alen. baushilamtobü la mangkei 
nyi kaibü buleng atsheibü jinkukei. 
7Hobaje nyi laukei, ‘Ngo ponpen yaangenbü sao che kilabü.’ Khei yingbü 
khoei nyi habü kümsilei kaibü maangpona thanan apho ayingsi haoeibü 
thonbü ai yinglaje damanachüh. 
8 “Hibü tou ho ditashi, no lemsilang sanoubou, asangadoko kibou hoba kaibü 
maangpona, 'Ngo kia, kü to limbo lubü ao aki. Ngo ladangkei latnyu la leko 
akilabü, ayingsi shousi shuong maubü ngei angelabü,’ dogo lauko akilabü. 

9Lausikei nyetchenei ong shousishuong maubü hoba latnyu la yeian kibü ham 
ka jungto loulabü, kaibü seibüyaübü juong hoba kaibü shedsikhau ngüh 
yaangbü juong kiasikei khübü kho souko ka jungto loulabü. 
10“Aishanga nyi kaibü amaibü huona maanglembei, hoba nyi laukei, ‘Aoeikei 
ngo ühüpda,’ kaibü songeidoei hoba kaibü hapbü ngebüei no ayinglam to 
leikei, hoba nyi kaibü maangpona laukei, 'Ngo kia, hoba kü to liman tokei ao 
aki.’ 
11Hibü ka to amaibüei sühlabü hoba nyi kho apbula sei ai angelabü; hoba 
maulabüei ka to sühlabü, nyi kho apbula athüklabü hoba hakde nyi angebü 
leilubü ka to sühlabü. 
12Tou kaibü seibüyaübü khüksiuok kümsilei hoba khopjikseibü dan yoa no 
heshoudang ka kümjung loubü yoa laushi. Ai ngenyu nyi thük hapla thükkei, 
aingenyu nyi hatlamoklabü kümla thükkei. 
13Kaibü ngühsongwanbü juongei no oan apakei! Tou mühhaang tetbü shuong 
si khanshoulitshou to chühbü shuong hoba ka la lit weko thu lenbü shuong 
haoen lotian no khümentishi. 
14“Chühashi, haoen youkung tegü kilabü; wanei haoen lonlabü, wanlong sei 
ka haoen lolo akhümenlabü Ho lemako kanglabü wankak che ayinglabü 
ayingsi nyangko setlabü wan che ayinglabü. 
15Ainei nyi haujembo kümbei kho tegü ka shanga kilabü, aoyouei ka yoa no 
heshoudang ka seiyotakyoko loukei, haoen mütpem weko lulu lama 
shoongailabü; no khümenla ao akilabü.” 

Isaia 48 

Mühghaü kho Loulabü Thueibü Bunyubou ki 

1O Jakob mütli, ao to Israel nyenei ngada, hoba Jihuda lin ka pakkei, 
aoei Bunyubou nyena theyolanyoda, hoba Israel Mühghaü nyen phongda, 
lausikei ngühmaia ji, ayingsi saopobüa aying, kanei ho ditashi, 
2aishanga kanei kan lolo saopobü sangnyu mütli dogo ngada hoba Israel 
Mühghaü to nongda, Thükenbou Bunyubou kho hao nyen ki: 

3“Shangiedbü kümsilei shuong shanga ngei mietshangied ka ngetia, haü, 
khübü kho ngeibü sembung ka longkei, hoba ngei haoen to lenkei, hakde ong 
ngei khübü kho kümbei, hoba khübü kho haüthükkei. 
4Aieilausi kaibü maangpon tubüsekbü hoba kaibü ngümlüh nameibü hoba 
kaibü khüngja chinam dogo ngei ngekei. 
5Hibü ngei mietshangied ka ka la ngetikei, khei, ‘Ngeibü heangshoei khübü 
kho kümbei, ngeibü buei jakenbü heangshoei haoen la sakkukei,’ dogo nyi 
laubüla dogo kho ühaüthükjinei ngei ka la lena. 
6“Kho nyi dida; ho pendou haüthükbü chühashi. Kanei ho shanga aukabü 
alelep lo? Kho chalou ka khei huan kibü nyi angeko kibü ka la kümsilei 
haanbü lena. 
7Haoen tou kümbü ki, mietshangied ka aying; 'Chühashi, ngei habü ho 
ngeakei,’ dogo nyi laubüla dogo ho chalou thedangtoje nyi aditko kikei. 
8Nyi ditkei adit, ngekei angeko kikei; mietshangied ka thama kaibü nou aipbo 
kikei. Aieilausi nyi aeibou lepbolangko jungeikei; bukjinei ka thama 
ngühkhüm lulimbou dogo ngei ngekei. 
9“Kü nyen laüa ngo khauangbü thetian kilabü; hoba ngeibü nyensang 
nyenhang shanga ngei no wapan üplabü laüa ngei ka ka senetan kia. 
10Chühashi, ngei no koshiktikua, chandinam tegütham ayingsikei; yaüshem 
wanlong ka ngei no pienkei. 
11Kü laüa, haü, kü nyen laüa, ngei ho kümda. Aieilausi lai küman ngei kü 
nyen shatila? Ngei ngeibü soneikangbü mü la akulabü.” 

Sairas, Bunyubouei Pienbü Leiyeibü 

12Bunyubouei lauda, “Kü ngüha leashi, O Jakob, hoba Israel, ngei ngabou: 
ngo hao ki; ngo büngbou hoba shembou ki. 
13Haü, ngeibü ikei kaonyu chemshang yaükei, hoba ngeibü mae ikei 
mühshuong pintikei; ngei haoen to ladang ngalaje haoen liko loda. 

14“Kan lolo kamshaiashi, kan pendou, hoba ditashi: Laobou heangshoei habü 
ho ngetikei? Bunyubouei ao to sanoukei hao danko haoei Babilon khulimbo 
kümlabü; haoeibü ikok Babilonbü khulimbo kilabü. 
15Ngei, khei ngei joyoa, haü, ngei hao ngakei. Ngei hao leibalabü, hoba haoei 
haoeibü lamnyua thüksimin haplabü. 
16“Kan kü jungto nyangko kaiya hoba ho ditashi: Bünglakhangla 
ngetijineithama ngei huphanga alau, ho haüthükjinei thama ngo khünei kia.” 

(Hobaje tou Thükenbou Bunyubou Mühghaüei ngo haoeibü Soushou seia 
hautikei.) 

Hao Mütshuong shanga Bunyuboueibü Kümthen 

17Hai Bunyubou, no angthetbou, Israel Saopobouei lauda: 
“Ngo Bunyubou kaneibü Mühghaü ki, aoei kan to pailetbü shanga lenda, 
hoba kan haujan lamnyu kan la shean lenda. 
18“Kanei ngeibü ngühkhüm shuong ditkei laubü tegüje, kaneibü sangmai 
shumang che tegü kikhoulabü! Hobaje kaneibü haülabü deinyu yungsen tegü 
kikhoulabü. 
19Tokei kaibü lilabü phetsen tegü hoba kaibü shousi thamngu tegü 
kikhoulabü; kü thedang ka haoeneibü nyen wapan üpbo ayingsi amautiko 
kikhoulabü.” 
20Babilon apyoashi, Babilonbü ka satashi! Chia laubü ngühlangei ngekashi 
hoba ho ngetiashi. Ho kaonyu thonbü pendou to hautiashi, hoba lauashi: 
“Bunyubouei hao khangenbou Jakob angtheda!” 
21Hobaje haoei haoen phetsen kaodak danko leian haujinei haoen dei ala; 
laangnyu ka haoei haoen shanga dei koutikei; haoei laang paknyintikei, hoba 
ongjung longkei. 
22“Amaibou shanga hakso aki,” dogo Bunyubouei lauda. 

Isaia 49 

Israel kho Phangshuong to Ngesakbü Che 

1Ngeibü ngüha leashi, O kan su shuong; ditashi kan kaonyek saabüa kibü 
mütshuong: Bunyubouei ngo nyusema kian thama ngakei; künyueibü 
shimung ka haoei ngeibü nyen ngakei. 
2Hobaje haoei ngeibü sembung in akbü tegütham kümbukei, haoeibü 
yemekoubü ikmaanga haoei ngo hutikei; haoei ngo simbü laujin tegü lamlean 
lauphota hukei. 
3Haoei kü to laukei, “No ngo khangenbou Israel, ao to ngo soneikanglabü ki.” 
4Lausikei ngei laukei, “Ngei amlanga kümbo hükei; ngei ngeibü hau 
kongkong hoba jim akibüa apa.” Khei yingsikei ngeibü matjem Bunyubou yoa 
kia, hoba ngeibü pailetbü kü Mühghaü yoa kia. 
5Tou Bunyubou, aoei nyusem ka hao khangenbou yeila ngo kümbei, haoei 
Jakob jungto sepeinyu sungbalabü, hoba Israel jungto leishailabü dogo lauda, 
aieilausi ngei Bunyubou thedanga soumo hapakei, hoba kü Mühghaü ngeibü 
hau yeiakei. 
6Haü, haoei lauda, “Jakob phangshuong longtila, hoba jouan kibü Israel 
nyibou kümetlabü ho ka shanga yongko songokbü ki. Hibü ngeibü khümenbü 
kaodak thonbü sühko sungbala shanga ngei no Küksithang shuongeibü 
ngesak yeitilabü.” 
7Angthetbou Bunyubou, Israel Saopobouei lauda, mütei awealaubou to hoba 
phangei mangsenbou to songdakbü shuong khangenbü shuong to hai lauda: 
“Choba shuongei haplabü hoba loenlabü, Choba shousi shuongei kho haplabü 
hoba haoenei soumoa khüpetlabü.” Aieilausi Bunyubou, ao maanglemenbü 
Israel Saopobou ki haoei no pienkei. 

Jerusalem Maingaibü 

8Bunyubouei hai lauda, “Ngeibü maangshikbü chaloua ngei ka to jongailabü; 
hoba khümenbü chaloua ngei ka to thuilabü; hoba ngei no amenlabü hoba 
mütli shanga theyolanyobü che ngei ka la kulabü, khei nyibou kaodak 
kümetla hoba inletan kibü phetphana haoen kitila shanga; 

9thüngbü shuong to, ‘Longan apashi,’ hoba nakthüha kibü shuong to, 
'Ngesakbü to longashi!’ dogo lenla shanga. Haoenei lama lamshaulabü hoba 
shongh khu khongthu pendou kho haoen lamshaushang kilabü. 
10Haoen mühei ühailabü ayingsi dei alalabü, tokei haoen aubü ayingsi 
chanyu juokbüei ühaitilabü. Aieilausi haoen to üeisanou dambouei haoen 
leilabü, khei dei pakshang shuong nyangko haoei haoen lomlabü. 
11“Hobaje ngeibü shongh lam pendou lam che ong yeitilabü, hoba ngeibü 
lamkhong yaangtilabü. 
12Chühashi, khübü kho saabü ka loulabü, hoba chühashi, khübü kho yungkük 
ka hoba chanep ka hoba khübü kho Aswan kaonyek ka loulabü.” 
13Chia lauashi, O müh shuong! olinangko kishi, O kaonyu! ngüh longko chia 
lauashi, O shongh shuong! Aishanga Bunyubouei mütli solotida hoba 
haoeneibü khonsak khonkubü thüka maangpona sanou dambuko kilabü. 
14Lausikei Zionei laukei, “Bunyubouei ngo inleda, Bunyubouei ngo 
maanapakei.” 
15Hibü Bunyubouei jongaida, “Nyuei senyopbü jayangshou maalep lo hoba 
saoei bukbü shou to sanouko adamlep lo? Saoei maan apa tegükei ngeije kan 
amaalabü! 
16Chühashi, ngei ngeibü ikmaanga kan shanjinakei, kaibü kümthang shuong 
athakko kü thea kia. 
17“No kümetlabü mütshuong panteiko louada, hoba no leilutibü shuong ka 
jungka suklabü. 
18Kaijembo to kaibü nyek longan chühashi; ho pendou haoen lolo liko 
kamshaida, hoba ka jungto louda. Bunyubouei lauda, ‘Ngo ki shongko nyi 
habü pendou chisiyak tegü lelabü; hoba nyi chem kannyu tegütham no lolo 
habüei shembe kailabü.’ 

19“Kaibü leilunyu apbü hoba sangliphang kaonyek hoba kaibü leilubü 
kaonyek shangabü kho maimaitham touje mütli shanga aeibou nyunyeman 
kilabü, hoba no suibü shuong kho saabüa thinei kilabü. 
20No yen la lean kibü thua bukbü shousishuongei toukei kaibü noua thenan 
laulabü, 'Kün kila shanga ho kaophei yongko nyonyemakei; kün kila kaoen 
kuyoshi!’ 
21Kheijinei nyi kaibü maangpona laulabü, 'Habü shousi kü la aoei bukkukei? 
Ngo shousiei kongan hoba angkong kiteikei; ngo langsenan hoba inletan 
kiteikei. Habü ho aoei pangteikukei? Chühashi, ngo boupem apyoan kikei; 
lausikei habü ho lakabü?’ ” 
22Bunyubou Mühghaüei hai lauda: “Chühashi, ngei ngeibü ik phangshuong 
thük to shinglabü, hoba mütshuong la ngeibü nisan tonenkulabü; hoba 
haoenei kaibü jayangshousi shuong haoeneibü khukua baman, hoba kaibü 
nouyangshousi shuong haoeneibü phaka jenan loulabü. 
23Hobaje Choba shuong no lombou boushuong yinglabü, hoba haoeneibü 
Chobasao shuong no thounoubü nyusi shuong kilabü. Haoenei thenyek kaoei 
yeian ka to khüpetlabü; haoenei kaibü you kabü thamngu selabü. Kheijinei 
nyi ngo Bunyubou dogo ngelabü; hoba aoyouei kü to maanglem pholaje 
haoen himou abaulabü.” 
24 Thükenbou ka haitila kibü solangla thüklep lo, ayingsi ngühmai langsenbü 
shuong khümenla thüklep lo? 
25Lausikei Bunyubouei hai lauda, “Haü, langsenbü shuongkei lakoubü shuong 
ka sunglanglabü, hoba sekbülakbü müt ka haitila kibü songailabü. Aishanga 
kaibü dangbou to ngokei danglabü, hoba kaibü shousi shuong ngei 
khümenlabü. 
26No khonkutibü shuong la ngei haoeneibü phe shautilabü; hoba haoen 
haoeneibü siiei ihei tegü jaaktilabü. Kheijinei khunakshousi pendouei, 
ngo Bunyubou, no Khümenbou, no Angthetbou hoba Jakob Hauyaangbou 
dogo ngelabü.” 

Isaia 50 

1Bunyubouei hai lauda, “Kanyu to banglabü le doyobü laobouei ngei sao to 
bangkei kho lanei ki? Ayingsi ngei sangh thean kibü ao la ngei kan yaakkei? 
Chühashi, kanei shed shonbü haangjung kan yaakkei, hoba kanei ngühkhüm 
lulimbü shanga kanyu apbei. 
2“Khülonga ngo loujinei müt aokei akitei lo? Ngei ngajinei jongaila müt aokei 
akitei lo? Kan khümenla ngeibü ik yongko tuikei sai? Ayingsi kan khümenla 
kü la sei aki sai? Chühashi, ngei hakjinei yungnyu ulangtham aptida, ngei 
shumang shuong phetsen kaodak la yeitida; khübü chaloua dei akibü ka 
nyaülem hida, aieilausi dei aki, hoba deilabüei haida. 
3 Ngei mühshuong la nakthühbü neisimei letida, hoba haoen yuklepla 
senounei kümda.” 

Bunyuboueibü Sambü Shuongei Ngühalebü 

4Hüan mangan kibü to ngühei jih tükdea lai joyola kho ngei ngela 
shanga Bunyubou Mühghaüei kü la lenla shanga lishang kuakei. ngeyang 
weko haoei pitida, mütshuongei kümbü tegü haoei pitilemtida. 
5Bunyubou Mühghaüei ngeibü nou ipbuakei, hoba ngo ngüha aleko akitei 
ayingsi ngo phai asepei. 
6Ngei ngümbou to ngeibü shenjang thokei, hoba kaushang wi khebou to 
ngeibü om thokei; ngei ngeibü thenyek himou hoba eok thokbou ka ahu. 
7Aishanga Bunyubou Mühghaüei kü to thuilabü, Hibü ngo maang apangko ki; 
hibü ngei kü thenyek laang akbü tegü phoda, hoba ngo himou abaulabü dogo 
ngei ngekei. 
8Aoei ngo mat maitida, hao nyangko kia. Kü khu limbo aoei tokyola? Sen 
theshuok loakho! Ngeibü dangbou ao? Hao ngo nyangko loutishi! 
9Chühashi, Bunyubou Mühghaüei kü to thuida. Ngo yuktilabü lele ao ki? 
Chühashi, haoen pendou neisimei tegü hangan aplabü; haoen kho phetyangei 
shauan aplabü. 

10Kan yoa aoei Bunyubou to hatda, hoba hao khangenboueibü ngüh ditda? 
Ao nakthüha paida hoba ngesakbü aki, haoei Bunyubou nyena maanglemashi 
hoba haoeibü Mühghaü to nongashi. 
11Chühashi, kan pendou wan sapbü shuong hoba kan lolo hantinei shembe 
kaibü shuong, kan wanlonga hoba kanei sapbü hantina kan paiashi. Kü ik ka 
kanei ho haplabü: Kan maangshata leketlabü. 

Isaia 51 

Jerusalem to Hakso Ngüh 

1Bunyubouei hai lauda, “Ngeibü ngüha leashi, kan aoyouei saopobü phai 
semda hoba kan Bunyubou lambü shuong: laobou laang ka jakenkei hoba kan 
püngkhün laobou ka thuenkei kho to chühashi. 
2Kaneibü bou Abraham to hoba kan bukbü nyu Sara to chühashi. Ngei 
Abraham mütpem ong ngakei hoba ngei hao haükukei, hoba hao ka bakko 
haako hautikei. 
3“Aishanga Bunyubouei Zion solotilabü; apan kibü kaonyek pendou haoei 
solotilabü hoba haoeneibü yam Eden tegü, hoba haoeneibü phetsen kaodak 
Bunyuboueibü bamang tegü yeitilabü, olinbü hoba olinlabü nyensangkubü 
hoba chia laubü ngühlang hao to haplabü. 
4“O kü mütli shuong, nouanepbo ditashi, O ngeibü phang shuong kü la nou 
haangkushi: Aieilausi kü ka songlen che satlabü hoba ngeibü matjem 
mütshuong ngesakbü shanga phokulabü. 
5Ngeibü saopobü nyangko louada, ngeibü khümenbü hauda hoba ngeibü ikei 
mütshuong mat jemlabü. Yungko kabü kaodak shuongei kü shanga haiyeiko 
kilabü, hoba ngeibü ika haoenei maanglemlabü. 
6 Kaibü nyek mühae chühangtiashi hoba kaodak phang aeto chühashi; 
aieilausi mühshuong wankhük tegü mauan aplabü; hoba kaodak neisimei 
tegü hanglabü, hoba aoyou khünei kida kho tegü yeilabü. Lausikei ngeibü 
khümenbü ponpen kilabü hoba ngeibü saopobü aleilulabü. 

7“Ngeibü ngüha leashi kan ngeibü saopobü ngebü, kan ngeibü ngühkhüm 
maangpona phobü shuong, kanei mütei hakbü to tehüt; ayingsi haoenei 
awealaubüa maangtepang. 
8Aieilausi phetyangei neisimei shaubü tegü haoen shaulabü hoba yangei 
winei shaubü tegü haoen shaulabü. Lausikei ngeibü saopobü ponpen kilabü, 
hoba ngeibü khümenbü meten pendou to kilabü.” 
9Piashi, piashi! Kaibü hau sungenashi, O Bunyuboueibü phak; shangiedbü 
chaloua tegü, mietshangiedbü chalou meten shuong tegü piashi! Nyi Rahab 
netla yeiko wapettikei aying lo? Dragon baiko sepettikei aying lo? 
10Nyi dei haübü yungnyu ulangtham üpti lo? Nyi khümenbü shuong shanga 
yungnyu haübüa lamnyu che ayeiti lo? 
11Hobaje Bunyubouei angthetbü sepeinyu longailabü, hoba chia lauko Zion to 
loulabü, hoba ponpen thon akibü olinbü haoeneibü khua kilabü. Haoen 
olinko hoba olinangko kila haplabü, hoba maangto shatbü hoba 
maangkoushembü satlabü. 
12Bunyubouei lauda, “Ngei kan solotibü kho kia. Haian aplabü müt hoba 
müteibü shou piksang tegü yeitilabü ki; kho to hatko kilabü no ho ao? 
13Bunyubou no Kümbou aoei mühshuong sengkei hoba kaodak chemshang 
huongkei kho nyi aila maada, hoba shieikoebüei no mautiko laujinei hao 
khauangbü nyi kheinyu hatko ong kikei? Shieikoebü khauang lan ki? 
14Tongde yen kaoa langsenbü shuong litilabü; haoen püngkhüna atetnyu 
ühailabü, ayingsi hao shaueiyungei akaanglabü. 
15“Aishanga yungnyu shieitaiko yungsen to hakbou kho ngo Bunyubou ki, 
Ngeibü nyen Thükenbou Bunyubou ki! 
16Hobaje ngei ngeibü ngühshuong kaibü sembunga jinkua, hoba ladang ngei 
mühshuong sengtikei hoba kaodak chemshang imbei, ngei no ngeibü 
ikmaanga yemekoubüa hutikei hoba Zion to laukei, ‘No ngeibü mütli ki!’ ” 

Jerusalembü Khonsak Thonbü 

17Piashi, piashi! O Jerusalem, laobouei Bunyuboueibü ik ka haoeibü khauang 
longbü thung yungkei, nyi jaakbü thung yunga, hoba kho lea. 
18Saoei bukbü shousi pendou yoa sao lomla ao aki; ayingsi hao samenbü 
shousi pendou yoa sao leiyenlabü ao aki. 
19Khübü kümsilei penyi ka to haüthüka, ka yoa aoei sanouko dambukei? 
Leilubü hoba maubü, mühsinou hoba in, ngei lai no solotila? 
20Kaibü jayangshousi shuong semtheda; haoen tina minbü yao tegü khonga 
pendou aenei koalanga leketakei; haoen Bunyuboueibü khauang, kaibü 
Mühghaüei hakbüei shenakei. 
21Hibü tou ho ditashi, no khonkubou hoba jaakbü müt, lausikei ihei aying. 
22Thükenbou Bunyubou, ka Mühghaü, aoei hao mütli shanga sukujakuda, 
haoei hai lauda: “Chühashi, ngei kaibü ik ka jaakbü thung, khei ngo khauang 
longbü phau sunga; nyi touje ho nyibou ayunglabü. 
23Hobaje aoyouei no shieikoekei haoeneibü ika ngei kho phokulabü, aoyouei 
ka to, ‘Kün danjung haukho no khüpetashi,’ dogo lauda. Hobaje nyi kaibü 
shenjang kao tegü hoba müt danla maiko khong tegü yeitikei.” 

Isaia 52 

Mühghaüei Jerusalem Püetlabü 

1Piashi, piashi, kaibü hau kingaiashi, O Zion. Kaibü neisimei maibü neiashi. O 
Jerusalem saopobü sangnyu, aieilausi tou ka jaüan ka jungto akipbü hoba 
asaopobü alotlabü. 
2Nyi lolo thamngu kangan apashi, piashi, O thüngan kibü Jerusalem, nyi lolo 
ngüma phenan kibü lüh sengashi. O langsenbü Zion nouyangnyu. 
3Aieilausi Bunyubouei hai lauda, “Kan namton akiko yaakkei, hoba kan nam 
ayoko angngailabü. 
4Aieilausi Bunyubou Mühghaüei hai lauda: Kü mütli shaangla Ijep to yenla 
lean kila yankei, hoba Assiriabüei ai ayingnyu haoen shieikoekei. 

5‘Lausikei tou ngei hanei ai hapda?’ dogo Bunyubouei lauda. Aishanga kü 
mütli ai ayingnyu laplanga, hoba haoeneibü songdakbü shuongei haoen to 
phangda, dogo Bunyubouei lauda. Hobaje chaseko kü nyen shada. 
6Hibü ngeibü mütliei ngeibü nyen ngelabü; hoba kho chaloua ngüh laubou 
kho ngo dogo haoenei ngelabü. Haü, ngo hanei kia.” 
7 Shongha aoei ngühlangmaibü künbada, aoei sangmai ngekletda, aoei maibü 
shangabü ngühlang sungbada, aoei khümenbü ngekletda, aoei Zion to, “Ka 
Mühghaüei songdakda” dogo lauda, haoeneibü you shuong lai he maikei! 
8Ditashi, kaibü la- pheibou ngühlang, haoenei ngüh longda, haoenei liko chia 
lauda. Aieilausi ladang Bunyubou Zion to sepeinyu longailaje haoen theshuok 
hapyolabü! 
9Olin angko, liko chia lauashi, Jerusalema kan nangletan kibü kaonyek 
shuong. Aieilausi Bunyubouei mütli solotikei, haoei Jerusalem angngaian kia. 
10Phang pendou thedanga Bunyubouei haoeibü saopobü ik ong yeitilabü, 
hoba kaodak thonbü pendouei seneibü Mühghaü khümenbü haplabü. 
11 Kan bangashi, bangashi, haka satashi, asaopobü peisilei aitokei temeiti! 
Hao jungka kan satan apashi; kan hinseian kishi, kan Bunyuboueibü 
chaksiam jungbü shuong. 
12Aieilausi kan panteiko ohaulabü ayingsi kan hujung asatlabü, kan to 
shaang Bunyubou haulabü, hoba Israel Mühghaü kan phainei kilabü. 

Khonkubou Sambü 

13Bunyubouei lauda, “Chühashi, ngo khangenbou naangmailabü, hao 
yaangentilabü, hoba tonenlabü, hoba aeibou thükkabou yinglabü. 
14Juongei hao hapan maangpangbü tegü hao chühla lubü müt limbo, hoba 
haoeibü hesisao müteibü shousishuong tokei phangche aeibou leiluan kikei. 
15Kho tegü haoei phang juong moktilabü Choba shuongei hao thedanga 
haoeneibü sembung khinlabü. Aishanga haoen la alenbü haoenei haplabü, 
hoba laobou haoenei adit kho shanga haoenei damanchühlabü.” 

Isaia 53 

1“Aoyouei künei lenbü to mailembei? Hobaje ao la Bunyuboueibü hau tang 
khitan lenkei? 
2Aieilausi hao junga hao bunyem alibü tegü hoba kaolin kabü buli tegü 
yembei; haoeibü hesisao ayingsi hemaibü akitei, senei ladang hao haplaje, 
senei hao mangsühlabü lele hao to hemaibü akakkei. 
3 Hao aweasüng hoba mütei inletkei, maangshat hapbü; hoba khonsakbü to 
ngeyoan kibü müt; hoba mütei hao ka haoeneibü thenyek hueiko phobü tegü 
hao nyikuko aweasüng hoba senei hao wela ale. 
4“Maimaitham haoei seneibü khonsak thongkei, hoba seneibü maangshat 
haoei künkei, lausikei Mühghaüei hao shieikoekei, hao to ngümbei hoba 
khonkutikei. 
5Lausikei senei ngühkhüm leilubü shanga hao to nali thekei, seneibü 
shedshonbü shanga hao mang netla yeitikei. seneibü sangmai shanga hao to 
shieikoe sühkei; hoba hao to ngümbüei sen maian apbei. 
6Sen pendou san tegü lam maan satkei, sen mütpem weko lulueibü lam to 
sepeikei; hoba senei shed shonbü pendou Bunyubouei hao la thongtia. 
7“Hao shieikoekei, lausikei hao lolo semetametnyu yeikei hoba haoeibü 
sembung aip; haitishang to leijung haubü san shoushou tegü haoei haoeibü 
sembung aip. 
8 Shieikoe hoba matjembouei hao leijung satkei. Hobaje haoeibü thensilen 
shangabü aoei laula thükkei? Senei ngühkhüm lulimbü shanga hao langkibü 
kaodak ka wapan apbei; aishanga kü mütli shedshonbü laüa hao to ngümbo 
haitikei. 
9Haoei thamtham ai aküm, ayingsi haoeibü sembunga khüpsilang ai akisikei 
haoenei haoeibü hee amaibü shuong yoa kümbukei, hoba haijinei keibü che 
yoa phokukei.” 
10Bunyubouei lauda, “Khei yingsikei ngei haoeibü mang netla yeitila 
maangangan kikei, haoei hao khonkutikei; ladang haoei hao lolo shabü 

shanga lembü che kulaje haoeibü lilabü haplabü. Bunyubouei haoeibü salang 
loutiko hao ika naangmaitilabü. 
11 Haoei hao khonkubü soushou hek haplabü, hoba maanghaiko kilabü; 
haoeibü songeihonei ngeibü saopobü sambüei ngühmaanglanbü juong 
yeitilabü, hoba haoei haoeneibü shedbü künkulabü. 
12Hibü yaangbü yoa ngei haoeibü phejan janletkulabü, hoba hau kibü yoa 
haoei peisilei janletkulabü, aieilausi haoei langkei haibüa sühko kukei, hoba 
ngühkhüm leilubü shuong yoa lühbaka yokei. Aishanga haoei juongnyueibü 
shabü künkei, hoba ngühkhüm leilubü shuong shanga haoei sukujakukei.” 

Isaia 54 

Israel shanga Bunyuboueibü Sanou 

1Chia lauashi, O angkongnyu, na abuknyu; chia lauko ngüh longashi, hoba 
kaang ngekashi, no na hapla khon akujan; aishanga chemdang yeibü 
yaksaeibü shousi shuong toje nyushou kibüeibü shousi juongbou ki. 
2Kaibü neichem yaangngaitiashi, no kishang thangtetnei bintiashi, tejouti; 
kaibü janglüh lounyu senjemashi, hoba kaibü bu jaangbü hau kitiashi. 
3Aishanga no maeae hoba nanae to linjung satlabü; hoba kaibü shijep 
shuongei küksithang shenlabü hoba sangnyu shuong lelabü, hoba 
sangliphanga kibü sangnyu shuonga müt kitilabü. 
4Tehüt, no himou abautilabü. Himou baula tehüt, aishanga no ihimoutilabü. 
Aishanga nyi kaibü heshoudangabü himou maanaplabü, hoba no latnyula 
lean kibü jihsiphaia hakbü nyi touje adamenlabü. 
5Aieilausi no Kümbou kho kaibü lao ki; haoeibü nyen Bunyubou hoba Israel 
Saopobou no angthetbou ki, hao kaodak pendou Thükenbou Mühghaü, dogo 
nyenlabü. 
6Aieilausi inletbü hoba maangpon leilutibü yak phatko, at heshoudangabü 
yak tegütham Bunyubouei ngalabü, dogo Mühghaüei lauda. 

7“Aishanga jih tuisho ngei no inletkei, lausikei onou yaangbüei ngei no 
nyibou leian longaikukei. 
8Khauangko maangpokbü jiha, ngo ka ka longche shanga ngei ngeibü 
thenyek hukei. Lausikei ponpen thon akibü sanouei ngei ka to onoulabü dogo 
no angthetbou Bunyubouei lauda. 
9“Aishanga kü la ho Noa chalou phatkuakei; Ngei touje Noaeibü dei kaodak 
to nyibou aloutilabü dogo thekubü tegü, ngei ka to khauangko 
amaangpoklabü, ayingsi ka to ühakla thekua. 
10Aishanga shongh shuong nyaakeiasikei hoba shonghshou shuong kukasikei, 
lausikei ngeibü kaangbüsekbü sanou ka ka abanglabü, ayingsi hakso shanga 
ngeibü theyolanyobü akuklabü,” dogo ka to onoubü Bunyubouei lauda. 

Jerusalem Loulabü Thu 

11Bunyubouei lauda, “O Jerusalem, khonsak khonku hapbou sangnyu, 
yeithuyeinakei soueibou hoba hakso ühüpbou. Chühashi, ngei no namsek 
laangei danglabü, hoba kaibü chemshang safair namsek laangei yaülabü. 
12Ngei kaibü koulom shuong phülem namsek laangei kümlabü, hoba kaibü 
bakhün karbankel namsek laangei, hoba pendou ae kaijembo laang maibüei 
kümlabü. 
13“Hobaje kaibü shousi pendou la Bunyubouei lenlabü; hoba kaibü shousi 
olinbü yaang kilabü. 
14Saopobüa no kümenlabü, no shieikoebü ka lounyu bangan kilabü. Aishanga 
no hatbümokbü ai akilabü, hoba maulabü ka lounyu bangan kilabü, aishanga 
kho nyangko aloulabü. 
15Atei oyophetyo longtialonga, kho kü ka louda aying, aoei no khulimbo 
oyophetyo longtilaje hao ka thüka tuonglabü. 
16“Chühashi, ngei namjangbü küma, aoei wankaka kibü wan soueida hoba 
kho shanga peisilei longtida toukei ngo mautila shanga leilutibü küma. 
17Hobaje no khulimbo kümbü insiaubu aikei jim ayinglabü, hoba 
matjemshanga no khulimbo laubü lishang weko nyi yuktilabü. 

Ho Bunyubou khangenbü shuongeibü thu, hoba kü shanga haoen Saopobü 
ki,” dogo Bunyubouei laukei. 

Isaia 55 

Mühghaüeibü Onoubü Lembükubü 

1Bunyubouei lauda, “Hai, ao deilada hoba aoei nam aki, kan dei khüto kaiya; 
kan louan jekashi hoba shauashi, haü, kaiya, ih hoba sendei nam akuko hoba 
munam akuko jekashi. 
2Ai wentekmai aying kho shanga aila kanei nam apda, hoba aiei maang 
anyemda, khünei aila eik apda? Kü to nou haangko ditashi, hoba ai maikei 
kho shauashi, hoba shausiyung maibüei kaibü soushou maanga maitiashi. 
3 “Kaibü nou haangashi, hoba kü jungto kaiya; no kaibü soushou lang kilabü, 
aishanga Dawid la onou lenla thekubü ponpen thon akibü theyolanyobü kan 
yoa ngei kümlabü. 
4Aieilausi jih chenei ngei haoeibü mütshuong thedanga aukabü che yeitibü 
phangshuong leiyeibü hoba ngühkhüm kubou yeitibü tegü. 
5Kho tegü nyi angebü nyi ngalabü, hoba nyi angebü phang che ka jungto 
laangjung loulabü. Bunyubou kaibü Mühghaü shanga, hoba Israel Saopobou 
shanga, aieilausi haoei no soneikangtikei.” 
6Bunyubou hapenlabü lele kijinei hao lamashi, hao nyangko kijinei hao 
ngaashi. 
7Amaibouei jembü lam, hoba asaopobü mütei jembü dambü apyoashi. 
Bunyubou jungto hao sepeinyu longeiashi, hoba hao to haoei onoulabü; hoba 
seneibü Mühghaü jungto nyibou sepeiashi, aieilausi haoei shedbü juong 
apbulabü. 
8“Aishanga ngeibü dambü shuong kaneibü dambü aying, ayingsi ngeibü 
lamthen shuong kaneibü lamthen aying, dogo Bunyubouei lauda. 
9Aishanga kaodak toje müh suokbou kibü tegütham, kho khei ngeibü lamthen 
shuong kaneibü lamthen shuong to suokbou hoba ngeibü dambü shuong 
kaneibü dambü aying. 

10 “Aishanga ngeibü ngüh kho müh ka lang loubü tegü hoba sepeian angaibü 
nindei lotbü phatkei. Haoenei kaodak la dei lakkuda hoba lilabü yemtikuda 
hoba pon bungtian lang hektida hoba lilabü wenbou la lilabü kuda hoba 
shaubou la shausiyung kuda. 
11Kho tegü ngeibü sembung ka satbü ngeibü ngüh kilabü, kho konga kü 
jungto sepeinyu alongeilabü, lausikei khoei ngei maangsühbü 
haüthüktikulabü, hoba ngo laobou shanga hautikei khonei naangmailabü. 
12“Aishanga kan olinangko longlabü hoba soloa leian haulabü shongh hoba 
shonghshou shuongei kan thedanga lauko ngüh longlabü, hoba khongthu ushi 
bulong shuongei haoeneibü ik iplabü. 
13Sang jeila fir bulong longlabü hoba jaklong jeiko mürtel bulong longlabü.” 

Isaia 56 

Mühghaü Mütshuongei Phangshuong Pendou Pakan Jinlabü 

1Bunyubouei hai lauda, “Kanei ngühkhüm jungeiashi, hoba ngühmai kümshi, 
aishanga ngeibü khümenbü loula nyangakei, hoba ngeibü ngühmai tang 
khitlabü kia. 
2Müt aoei ho kümda, müteibü shou aoei hanei kaangkhühtham hatlepda, aoei 
aleiluko jungeida, hoba amaibü ai akümbo ik senetan phoda hao haübou.” 
3Ayingsi küksithang aoei jembü lolo Bunyuboua yoan ki, haoei “Bunyuboua 
maimaitham jembü mütli ka ngo bangtilabü,” dogo telau; ayingsi 
sungphatbouei, “Chüh- ashi, ngo bulong haibü,” dogo telauti. 
4Aishanga Bunyubouei hai lauda, “Sungphatbou aoei Nounyet küpjemda hoba 
ngei mangsühbü pienda hoba ngeibü thebülanbüa kaangkhühtham kida, 
5haoen la bousu yaksa shou shuong tokei maibou nyenshen che hoba nyen 
che ngeibü chema hoba ngeibü kümthang phanga haoen la ngei kulabü; ngei 
haoen la amaulabü ponpen kibü nyen che kulabü.” 
6“Toukei küksithang aoyouei Bunyubou yoa haoen lolo yoan ki, hao to 
khangenla shanga hoba Bunyuboueibü nyen sanoula hao khangenbou yingla 

khei Nounyet aleilukubü mütpem weko hoba thebülanbü kaangkhühtham 
senetan kida, 
7ngei haoen saopobü sangnyu to leibalabü, hoba ngeibü welaubü chema 
haoen olinangko yeitilabü; haoeneibü juokbü lembü ngeibü lemshang thüka 
sungletlabü, aishanga ngeibü chem müt pendou shanga welaubü chem dogo 
nyenlabü.” 
8Bunyubou Mühghaü aoei Israela ayobü shuong leishaida haoei lauda, “Ngei 
ngeibü leishaian kibü to limbo lubü toukei leishailabü.” 

Israel Leiyeibü shuong Yuktibü 

9Kan khongthu kabü meisiau pendou kaiya hoba yamnak kabü meisiau 
pendou suiashi, 
10haoei lauda, “Ngeibü lapheibü mütshuong haoen pendou nyekthubü 
songsido aki, haoen keingou! Haoenei ngongla athük manghliko phetetnyu 
yepmangsühda. 
11Haü, keishuong aeilamaeiphob, haoen ladangkei shishenan kila athük, hoba 
ditenla akibü kheibü sanlombü shuong ki; haoen pendou lulueibü lam to 
sepeijung mütpem weko lulueibü pailetbü lambo che ongkei ajouko sada. 
12Haoenei lauda, ‘Kan kaiya, ngei ih sungbalabü, hoba sen lolo nyakideiei 
shentikho, hoba ngietkei tatbü tegü chalou yaangbü kilabü.’ ” 

Isaia 57 

Israelbü Heangsho Yuktibü 

1Saopobü shuong mauda, hoba müt aoeikei maang- pona aphoda; hoba 
Mühghaü to souhatbü müt ngailangda, hoba aoeikei loulabü amaibü ka 
saopobü ngailangda dogo daman thenan achühda. 
2Hao haksoshang to atda, haoeneibü heea haoen haksoda, hao saopobü hoba 
tangbü lam to hauda. 
3“Lausikei nyangko hito kaiya, kan seinyueibü shousi shuong hoba jajasasa 
shuong! 

4Kanei aola eklenda? Ao khulimbo haakouan lishang shean lenda? Kan 
ngühkhüm leilubü shousi shuong hoba yepeijawebü shousishuong. 
5Kan yembulong yoa hoba bulong ham shangbü weko phanga kan lolo 
khauangko laanglip kaanglanga pholia kanei kaneibü shousishuong haitian 
juokbü lembü kuda aying lo? 
6Pholia laang lenglengbü yoa kaibü phejan kia, khübü kho kaibü thu ki, 
khübü to kaibü yunglabü lembü jonan jinkukei hoba nyi shausiyung lembü 
kukei. Khübü peisilei shanga sangsembo kilep lo? 
7Shongh suokbü hoba tonenan kishanga nyi kaibü shen kümbei; khüto nyi 
lembü kula angkei. 
8Koukap si thaonyu phainei nyi shensinge noksa phoda, kü ka bangan kanei 
lolo lubü lamentiakei, hoba anga; nyi kaibü shen yaangtia, hoba ka shanga 
haoen yoa theyolanyobü lea; nyi kaibü shensinge noksa chühletshanga kaibü 
shen mangsühda. 
9Nyi onang jungan Choba Molek jungto haukei, hoba ponlem juong yeikei; 
hoba nyi kaibü youkobü shuong saabü to, khei yemsang haübü sühko 
hautikei. 
10Kaibü lam saabüei no mangtikei, khei yingsikei, maanglem aki dogo nyi 
alau, nyi kaibü hau haanbü ong hapbei; hibü nyi aliti. 
11“Hobaje aoto no jemtenkei hoba hatbü ka nyi yepeijaweko laukei, hoba ngo 
adamen, ayingsi kaibü maangpona thanan apho? Khei ngei jih lounyu ngüh 
üangko kibü shanga nyi kü to soumo ühütko kikei aying lo? 
12Lausikei ngei kaibü ngühmai hoba kaibü kümsilei shuong khuokenan 
ngetilabü, khübü khoei ka la ku akulabü. 
13Ladang nyi ngeklaje, nyi laobou yoshaian ki khübü khoei no khümentishi; 
lausikei yeiei khübü kho soulanglabü; lausikei aoei kü to satenlaje kaodak 
phet haplabü hoba ngeibü saopobü shongh phet phanlabü.” 

Mühghaüei Thuila hoba Maitila Thekubü 



1660 

 

 
   Saopobü Lai 

© 2002, Bible Society of India. 
 

 
 

 

14Hobaje ho hai laulabü, “Kanei kümashi, kanei kümashi; lamnyu lamleashi, 
kü mütlieibü lamnyu ka kühlabü kho sunglangkuashi! 
15“Aishanga thükkabou hoba yaangenbou thon akibüa kibou aoeibü nyen 
Saopobou ki haoei hai lauda. Ngo thükkabou hoba saopobüa kida, tokei 
aoeibü soushou leilubü hoba sembüambüa ki, hao yoa sembüambü soushou 
haanbü yeitikulabü hoba maangpon leilubü shuong haanbü yeitilabü. 
16Aishanga ngei pon- pendouje senyoko aoyolabü, ayingsi ponpenje 
khauangko atok- yolabü; aishanga kü ka soushou hoba ngei kümbü langkei 
kibü longda. 
17Haoeibü nyekdüh maangdüh shedbü laüa ngo khauangko kikei. Hobaje hao 
to ngümbei; ngei ngeibü the huan apbei, hoba khauangko kikei; hoba haoei 
haoeibü maangpon phai sepeijung satkei. 
18“Ngei haoeibü lamnyu shuong hapbei, hoba hao maitilabü hoba toukei hao 
leilabü, hoba hao la haoeibü manghaapbü hakso souko ngaitikulabü. 
19Sembung ka longbü hek kho ngei longtikulabü. Hakso, hakso, saabüa kibü 
shuong hoba nyangbüa kibü shuong shanga kia, dogo Bunyubouei lauda, 
hoba ngei hao maitilabü. 
20Lausikei amaibüje topeiko kibü yungnyu phatkei; aieilausi hao sangsembo 
kila athük hoba khübü dei khoei thim hoba maksilak ongan angtida. 
21Amaibü shangaje hakso aki,” dogo ngeibü Mühghaüei lauda. 

Isaia 58 

Tükdebü Mühei Nyengbü 

1“Hau pendouei, ajemtenko ngekashi. teklaang tegü kaibü ngüh longashi. Kü 
mütli la haoenei ngühkhüm lulimbü shangabü hoba Jakob chemdang to 
haoeneibü shabü shangabü ngetiashi! 
2Aishanga chalou angboua haoenei ngo lamda; ai janbü ki kho jungeiko, hoba 
haoeneibü Mühghaü ngühkhüm shuong ainletbü phang che phatko, haoenei 
ngeibü lamnyu shuong lamenla maangdakbü tegü lenda. Haoenei kü ka 

saopobü ngühkhüm shanga pheda, hoba khübü nyangko loula Mühghaü 
shanga maangdakbü tegü lenda. 
3“Kün aila mühei nyengkei, hoba nyi kho aila ühüpda, kün aila hanbüla yeiko 
khüpetda, hoba nyije achühenda, dogo haoenei lauda. Chühashi, kan mühei 
nyengbü chaloua kan lulu maangleda, hoba kaneibü kümbüleibü shuong 
pendou shieikoeda.” 
4Chühashi, kanei oyophetyo hoba tokyola shanga hoba amaibü kümla ik 
seman thangyola mühei nyengda. Kaneibü ngühang thükaenei dittila kanei 
tat kümbü tegü anyengjan. 
5Ho tegübü nyengbü ho ngei pienbü sai? Müt shanga soushou khonkutilabü 
chalou ong lo? Kho lulueibü khu sang tegü hakjung kouan, hoba hao 
senounei si tapei naanglepan pailabou sai? Kho to nyengbü hoba Bunyubouei 
sungletlabü chalou dogo nyi laulep sai? 
6Ngei pienbü nyengbü khoje ho; amaibü khühbü yangmen senglabü, hoba 
kaangkhüh senglabü, shieikoebü la do ngetilabü hoba kanei kaangkhüh weko 
pakngokkulabü ho aying lo? 
7Kaibü shausiyung mühei haibü shuong to janyolabü, hoba chem akibü 
shalebü chem to leian loulabü; ladang nyi mütkong haplaje, hao la neikulabü, 
hoba müt ka no asepeijan, ho aying lo? 
8Kheijinei kaibü ngesakbü ngeyang tegü longlabü, hoba kaibü maitibü tongde 
longlabü, hoba kaibü saopobü ka thedang to haulabü,Bunyuboueibü 
soneikangbü kaibü lombou yinglabü. 
9Kheijinei nyi ngalabü, hoba Bunyubouei jongailabü, nyi ngeklabü hoba 
haoei laulabü: Ngo hanei kia. “Nyi shieikoebü, the thepthep nyikubü, hoba 
lubülimbü ngühlaubü apbo laualonga, 
10Hobaje kaibü shausiyung mühei haiko kibü to janyokho hoba khonsaka 
kibü haksotikho laualonga kheijinei ka shanga nakthüh phanga ngesakbü 
longlabü, hoba maang nakthühtham kibü chaloua ngesakbü tegü kilabü. 

11HobajeBunyubouei no athakko lombo kilabü, hoba shausiyung maibüei no 
senyühshemtilabü hoba haoei kaibü hau haanbü la yeitilabü. No dei maisho 
lakbü bamang tegü, hoba ühüpbo kibü shumang dei tegü kilabü. 
12Hobaje kaibü mütliei shangied leilubü kümetlabü, nyi meten juong 
chemshang yaülabü; hoba ka to, Leilubü Kümthang Kümetbou, Lamnyu si 
müt Kishang Yaüetbou, dogo laulabü.” 

Nounyet Saopotham Phobü Pailetbü 

13Bunyubouei lauda, “Nounyet kaibü you sepeialonga ngeibü sao- pobü 
chaloua nyi kümsilei akümbo, nyi Nounyet to olinlabü 
hobaBunyubou saopobü Nounyet hangenlabü, dogo laualonga nyi nyi 
maangangbü akümbo hangenalonga ayingsi no haksola alambo, ayingsi nyi 
ngüh lejim akibüa alaulonga, 
14kheijinei ong nyiBunyubou ka olinbü haplabü, hoba kaodak thükaenei 
thükbüa ngei no settilabü, hoba kabou Jakob phetei no samlabü; 
aishangaBunyuboueibü sembung ka kho laua.” 

Isaia 59 

Thuseibouei Mütshuongeibü Shabü Yuktibü 

1Chühashi, khümenla shanga Bunyuboueibü ik tuibü aying, ayingsi ditla 
athüklabü lele haoeibü nou obangbü aying. 
2Lausikei kaneibü shedbüshabüei kan si kaneibü Mühghaü kanglanga 
jannyintikei, hoba kaneibü shabüei haoei kan ühüplabü lele haoeibü thenyek 
kan ka huan apbei. 
3Aishanga kaneibü ik siiei hoba kaneibü ikjishou shuong shedbüei dotnyinan 
kia, kaneibü sembung khopei yepeijaweda. 
4Ngühmai shanga aoeikei asuajada, ngühmai pülebü ao aki; haoenei 
kongkonga maanglemda hoba amlang ngüh lauda, shedbü damanchühda 
hoba shabü longtida. 
5Pinyueibü tei haoenei teida hoba haoenei keklakchem jenda. Aoyouei 
khübüeibü tei shaulaje haoen haida, hoba laobou kühyetlaje pinyu longda. 

6Khübü keklakeibü lüh kho nei shanga kongnyu aying; khübü ka longbü 
aoeikei aneida. Haoeneibü kümsilei kho shedbü shabü kümsilei hoba ik 
shatyobü kümsilei haoeneibü ika kia. 
7Haoeneibü you amaibü aeto laangda, shedbü akibü sii angtida, haoen 
pantei- yoda; haoeneibü dambü amaibü lamthen ki; sangliphanga apyola 
hoba leilutibü haoeneibü lamnyua kia. 
8Haksobü lam haoenei angekei, hoba haoen haushanga ngühmai aki. Khübü 
kho haoenei kümbü kombü lamnyu khüto aoyou atlaje hakso angeda. 

Mütshuongei Haoeneibü Shabü Thekubü 

9Hibü ngühmai sen ka saabü to hauan kia, ayingsi saopobüei sen asühda, 
senei ngesakbü lamda, lausikei nakthüh hapda; Soneikangbü lamda, lausikei 
sen nakthüha paida. 
10Nyek ayembü mütshuong youei juan chühko paibü tegü banyu kümthang 
kaijembo senei juan chühko nongeida, jijimomo kijinei tegü senei chalou 
chajiha phaiyetda, sekokbü yoa sen haibü tegü paida. 
11Senei sapei tegü ngühda hoba guduru tegü ngayoko wida, matjemla shanga 
senei lamda, lausikei ao aki, khümenbü shanga lamda, lausikei kho sen ka 
lounyu hean saabüa kia. 
12“Aishanga küneibü ngühkhüm leilubü juong kia, hoba küneibü shedbüei 
kün khulimbo aukabü kuda; küneibü ngühkhüm leilubü shuong kün yoa kia 
hoba küneibü shedbü shabü shanga künei ngekkei. 
13 Lenbü aditko meimeibü, Bunyubou to maang asangko kümbü, seneibü 
Mühghaü ae phai yeikubü, ngüh shoulobü hoba khulimbo laubü, maangpon 
ka yepeijaweko laubü hoba maanga dambü. 
14Ngühmai ka phai sukjung ngaia, hoba sao- pobü saabüa hauan kia, 
aishanga khonga ngühmai tuongakei, hoba tangbü thechüh atla athükda, 
15haü, ngühmaiei shalean kia; hoba aoei amaibü ka banglaje lulu haitibüla 
yeitida; hoba Bunyubouei kho hapbei hoba khünei ngühmai aki dogo hao 
khoei maangto shattikei.” 

Bunyubouei Hao Mütshuong Khümenla Lamlebü 

16Hobaje haoei khünei müt aokei ühüp, hoba sukujakulabü aki dogo 
maangpangkei, hibü hao ikei hao jungto khümenbü sungbakei, hoba hao 
saopobüei hao tonenkei. 
17 Hobaje khuku yukjin shanga haoei saopobü yukkei, hoba haoeibü khua 
khümenbü nameibü khun hoba neisimei shanga haoei phoklambü nei neikei 
hoba tanga neimok maangdakbü lean kikei. 
18Haoeneibü kümsilei thüng haoei mu kulabü, haoeibü dangbou shuong khau 
lotbü haoeibü labou shuong la kungaibü yungkoa kibü kaonyeka haoei 
nyibou ku kulabü. 
19Kho tegü haoenei Bunyuboueibü nyen chanep ka hoba chaangbou ka 
haoeibü soneikangbü to soumo hatlabü, aishanga Bunyuboueibü hakei metan 
jinkubü shumang koubü tegü hao loulabü. 
20 Hobaje Zion to Khümenbou loulabü, hoba Jakob ka ngühkhüm leilubü 
sungngailabü dogo Bunyubouei lauda. 
21Hobaje kü shangaje ho kan yoa ngeibü theyolanyobü ki dogo Bunyubouei 
lauda; ngeibü soushou laobou kan thüka ki, hoba ngeibü ngüh laobou 
kaneibü sembunga jinkua, kho kaneibü sembung ka abanglabü, ayingsi 
kaneibü shousieibü sembung ka ayingsi kaneibü shisieibü sembung ka, tou ka 
jaüan hoba ponpen abanglabü dogo Bunyubouei lauda. 

Isaia 60 

Jerusalem Loulabü Soneikangbü 

1Laksepashi, olinyoshi, aieilausi kaibü ngesakbü louakei, hoba Bunyuboueibü 
soneikangbü ka thüka longa. 
2 Aishanga chühshima, nakthühei kaodak küpleplabü, hoba nakthüh 
shangtüngbüei mütshuong küpleplabü; lausikei ka 
thükto Bunyubou longlabü, hoba haoeibü soneikangbü ka thüka haplabü. 
3Hobaje phangshuong kaibü ngesakbüa pailabü, hoba Choba shuong kaibü 
langngebü soneikangbüa pailabü. 

4Kaibü nyek longan kaijembo chühashi, haoen pendou liko kamshaida, haoen 
ka jungto louda: kaibü jayangshou shuong saabü ka loulabü, hoba kaibü 
nouyangnyu shuong ika tonlabü. 
5Kheijinei nyi haplabü, hoba ngesaklabü, hoba kaibü maangpon olinbüei 
topeilabü hoba toplabü; aieilausi yungnyu nyaksinam shuong ka jungto 
sepeilabü, hoba phangshuongeibü nyaksinam ka jungto loulabü. 
6Ut shuongei hoba ut shoushou shuongei no omleplabü, khübü pendou Sheba 
ka loulabü, haoenei hon si jen sungbalabü; hoba Bunyuboueibü nyensang 
ngetilabü. 
7Kedar kabü san tan pendou ka jungto liko yoshailabü hoba Nebaiot sanlon 
paangshuongei kaibü khambü kulabü; haoen ngeibü lemshanga sungletenlabü 
lele anglabü, hoba ngeibü soneikangbü chem ngei soumo kitilabü. 
8Sangmei tegü seengeibü hoba guduru kouloma seengeibü tegü khübü kho 
aoyou? 
9Maimaitham su shuongei kü shanga haiyeida, shaangla Tarshish longchem 
shuong, kaibü bousushou shuong saabü ka haoeneibü chandinam hoba 
haoeneibü hon Bunyubou kaibü Mühghaü shanga hoba Israel Saopobou 
shanga haoen yoa sungbalabü; aieilausi haoei no soneikangtiakei. 
10Bunyubouei Jerusalem to lauda, “Hobaje küksithangei kaibü kümthang 
kümbulabü hoba haoeneibü Choba shuongei ka to khangenlabü, aishanga ngo 
khau lotjinei ngei ka to ngümbei, lausikei ngeibü onouei ngei ka to üeisanou 
dambei. 
11Kaibü bakhün toukei athakko ipan kilabü, hoba Choba shuongei leian 
mütshuongei phangshuongeibü nyaksinam jungan ka jungto loulabü lele 
changea ayingsi nangnak khübü kho akhinko kilabü. 
12 Aishanga phang ayingsi Choba sangleei no akhangenlabü, haü, khübü 
phang lemailela tekan aplabü. 

13“Ngeibü, lemshang hemaitila shanga Lebanon soneikangbü, fir bulong, 
wansak bulong, hoba larch bulong ka jungto loulabü, hoba ngei ngeibü you 
phoshang soneikangtilabü. 
14Hobaje aoyouei no khonsaktikei, haoeneibü shousi shuong ka jungto 
khüpetan loulabü, hoba ka la nyikubü pendouei kaibü youdema haoen lolo 
khüpetlabü, hoba haoenei ka to, ‘Bunyuboueibü sangnyu,’ hoba ‘Israel 
Saopoboueibü Zion,’ dogo ngalabü. 
15“No inletan apyoko hoba mangsentiko, hoba mütei inletan kibü jeiko ngei 
no ponpen thon akiko the lenenko kilabü hoba meten juong olinbü yeitilabü. 
16Nyi phang shuong ka sen sheplabü, hoba Choba shuongeibü khukhu ka 
sheplabü, hoba ngo Bunyubou no khümenbou hoba no angthedbou Jakobeibü 
yaangenbou, dogo nyi ngelabü. 
17“Chinam jeiko ngei hon sungbakulabü, hoba namkung jeiko ngei 
chandinam sungbakulabü, bu jeiko chinam, laang jeiko namkung, hoba kan 
songdakbü shuong hakso hoba kaibü kümsilei songdakboueibü saopobü 
yeitikulabü. 
18Ik shatyobü kümsilei touje kaibü kaodaka aditlabü, sangliphanga apyobü 
ayingsi leilubü kaibü kaodaka touje aditlabü, lausikei nyi kaibü kümthang to 
Khümenbü, hoba kaibü bakhün to Nyensang dogo ngalabü. 
19 “Touje changea chanyu kaibü ngesak akilabü, ayingsi sonlailai shanga 
litnyuei ka la ngesak akulabü, lausikei ka shanga Bunyubou ponpen thon 
akibü ngesak hoba kaibü Mühghaü kaibü soneikangbü kilabü. 
20 Kaibü chanyu touje aneplabü, ayingsi kaibü litnyu hao lolo amaulabü, 
hoba no manghaapbü chalou thonlabü. 
21Ngo soneikangtila shanga kü shanga bubhek ngeibü ikei kümbüleibü 
kümsilei toukei kaibü mütli pendou saopobü yeitilabü; ponpen shanga 
haoeneibü kaodak phet phanlabü. 
22Naklepbou kho hajar che yeilabü, hoba hanbou kho hau kibü phang che 
yeilabü. Bunyubouei kho jih tükdea panteiko lottilabü!” 

Isaia 61 

Senglitibü Ngühlangmaibü 

1Bunyubou Mühghaü Soushou kü thüka kia, aieilausi shalebü la 
ngühlangmaibü songlenla Bunyubouei ngo naangenko pienkei; maangpon 
leilubü khühyokula, thüngbü shuong la dongebü thu ngekletkula, hoba 
langsenbü la thüngshang ipbubü shanga ngekletkula; 
2Bunyubou olinbü ngekletkula, hoba seneibü Mühghaü phoklambü chalou 
ngekletkula, manghaapbü pendou maangsula; 
3Ziona manghaapbü shuong shanga nongnaekula, haoen la tap jeiko chipen 
yak kula, manghaapbü jeiko olinbü onang, maangkhu yuibü soushou jeiko 
nyensang hele kula, khei haoeibü soneikangbü shanga haoen to saopobü 
bulong, Bunyubouei kebü, dogo laula shanga haoei ngo hautikei. 
4Hobaje haoenei mietshangied leilubü kümetla, shaangied litham apyobü 
meten juong inletbü, hoba tekan apan kibü sangnyu shuong haoenei 
kümetlabü. 
5Hobaje küksithang shuong lolabü hoba kaibü sanshuong pangteilabü; hoba 
yenbou homan kibü shuong kaneibü seklatbü shuong, hoba kaneibü semlüh 
nitbü shuong yinglabü. 
6Lausikei kanje Bunyuboueibü ungshedbou shuong dogo nyenlabü; 
mütshuongei kan to seneibü Mühghaü khangenbü shuong dogo ngalabü. 
Kanei phangshuongeibü nyaksinam shaulabü; hoba haoeneibü soneikangbü 
shanga kanei thük haplabü. 
7Kan himou jeiko shanga phejan nyithüngei hapngailabü, hoba lemenleenbü 
jeiko haoenei jembü phejana olinyolabü, hibü haoen kaodaka haoenei phejan 
nyi haplabü; ponpen thon akibü olinbü haoen shanga kilabü. 
8“Aishanga ngo Bunyubouei ngühmai sanouda, hoba shedshonbü 
soshausoyungbü mangsenda, ngei haoen la haoeneibü mu maimaitham 
kungailabü; hoba ngei haoen to ponpen thon akibü theyolanyobü kümlabü. 

9Hobaje haoeneibü lilabü phangshuong yoa, hoba haoeneibü shousi müt yoa 
ngeko yeitilabü. Haoen hapbü pendouei khei, haoen Bunyubouei haükubü 
lilabü shuong dogo haoen ngelabü.” 
10Ngo Bunyuboua aeibou olinlabü, ngeibü soushouei ngeibü Mühghaü to 
olinangko kilabü, aishanga haoei kü la saopobü neisimei neikukei, 
chemkanbouei lulu neisimeiei janan lebü tegü, hoba chemkannyuei lulu 
namsek yakei jantibü tegü, haoei ngo saopobü heleei yuklepbuan kia. 
11Aishanga kaodakei saopobü longtibü tegü hoba bamanga phinbü lilabü 
longtibü tegü, kho tegü Bunyubou Mühghaüei phang pendou thükto saopobü 
hoba nyensang longtilabü. 

Isaia 62 

1Zion shanga ngo sangsembo akilabü, hoba Jerusalem shanga haoeibü 
saopobü lailaitham alongshongko, hoba haoeibü khümenbü longan kibü 
wanthung tegü alongshongko ngo haksoko akilabü. 
2Hobaje phang pendouei kaibü saopobü, hoba Choba pendouei kaibü 
soneikangbü haplabü, hoba Bunyuboueibü sembungei no nyen haanbü cheei 
ngalabü. 
3Toukei no Bunyuboueibü ika hemaibü Chobaeibü khun che, hoba kaibü 
Mühghaüeibü ika Chobaeibü tetsida che kilabü. 
4Touje ka to aoeikei, “Inletkei,” dogo alaulabü, ayingsi touje kaibü kaodak to, 
“Sangliphang,” dogo alaulabü, lausikei ka to Hefziba, dogo hoba kaibü 
kaodak to Beula, dogo laulabü; aishanga Bunyubouei ka to olinda, hoba kaibü 
kaodak chemkanlabü. 
5Aishanga heshou cheei saosüngbü medei che to chem kanbü tegü, kaibü 
jayangshou shuongei ka to chemdang yeilabü, hoba chemkanbouei 
chemkannyu to olinbü tegü, kaibü Mühghaüei olinlabü. 
6O Jerusalem, kaibü kümthang thüka ngei lapheibü phokuakei, changea 
yingsikei nangnak yingsikei, haoenei ladangkei ngühüangko akilabü; kan 
aoyou Bunyubouei amaabü shuong ki, kan ngüh üangko teki. 

7Kaodaka Jerusalem nyensang nyenhaang yeitiko Bunyubouei akümshongko 
hao la hakso teku. 
8Bunyubouei haoeibü mae ik hoba haoeibü ik hau kibüei theyolanyokei: 
“Maimaitham touje kaibü youshou dangbou shuongeibü shausiyung la 
ayeilabü, hoba no hüko mangko kümbü ih haanbü kho küksithang shuongei 
ayunglabü. 
9Lausikei aoyouei kho kheishaian phoda, haoenei kho shaulabü, 
hoba Bunyuboueibü nyen sanglabü; hoba aoyouei kho yoshaikei haoenei kho 
ngeibü saoposhang chemsophanga shaulabü.” 
10Danjung hauashi, bakhün danko hauashi; kanei mütlieibü lamnyu 
lamleashi, laang heshaiashi, mütshuong thüka nisan tonenashi. 
11Chühashi, kaodak thon sühko Bunyubouei phinthonda; “Kanei Zion 
nouyangnyu to lenashi: 'Chühashi, kaneibü khümenbü louada! Chühashi, 
haoeibü jongsak hao yoa kia, hoba haoeibü kümsilei hao yoa thonakei.’ ” 
12Hobaje haoenei kan to, “Saopobü Mütli,” “Bunyubouei Angthetbü;” hoba ka 
to “Lamenbü, Awailetbü Sangnyu,” dogo ngalabü. 

Isaia 63 

Phangshuong Thüka Bunyuboueibü Thükbü 

1 “Bozra ka saklangbü nei neian, Edom ka loubü haoeibü neisimei 
soneikangko lean hau kiko paijung loubü ho ao?” “Kho ngo, aoei saopobüa 
lauda, hoba khümenla hau yaang ki.” 
2“Aila kaibü neisimei semlüh nitshanga nakeibü müteibü neisimei tegü 
saklangkei?” 
3Bunyubouei jongaida, “Semlüh nitshanga ngo boushou paikei, kü yoa müt ao 
akitei; haü, ngo khauangjinei nakeikei, hoba haoen nakan yantikei; hoba 
haoeneibü langkeibü sii ngeibü neiameia wenan jinkei, hoba ngei ngeibü 
neisimei pendou dotnyina. 
4Aishanga phoklambü chalou kü maangpona kikei, hoba ngo angthetbü 
chalou louakei. 

5Hobaje ngei chühsi thuilabü ao akitei; hoba tonenkulabü ao akibü ka ngo 
phenyembei, hibü ngo ngeibü phemei kü to thuikei, hoba ngo khauangbüei 
ngo tonenkei. 
6Ngo khauangbüa ngei müt shuong tonan yantikei, hoba ngeibü khauang 
maangpokei haoen netla yeitikei, hoba haoeneibü langkeibü sii kaoa jonan 
koutikei.” 

Bunyubouei Israel to Maibü 

7Bunyubouei sen la kubü thüng ngei Bunyuboueibü nyensang shanga hoba 
Israel chemdang to aeibou maibü, laobou haoeibü onou thüng haoei haoen la 
kukei, hoba haoeibü üeisanou juong shanga laulabü. 
8Aishanga haoei laukei, “Maimaitham haoen kü mütli, kü junga ayepeilabü 
shousi shuong ki;” hibü khoei hao haoeneibü Khümenbou yeikei. 
9Haoeneibü khonsak khonku pendoua haoei khonsak onat hapbei, hoba hao 
yoan kibü khuthük hangangbüei haoen khümenkei. Haoeibü sanouei hoba 
haoeibü üeisanouei haoei haoen angthetkei; haoei haoen tonenkei hoba 
shangiedbü chalou pendoua haoei haoen künkei. 
10Lausikei haoenei ngüh- a ale hoba haoeibü Soushou Saopobü maangto 
shattikei; hibü hao haoeneibü dangbou yeitikei hoba hao lolo haoen 
khulimbo wapyokei. 
11Kheijinei haoeibü mütliei shangied Mosa chalou shuong damenko laukei, 
“Sanlombou ao san tan yoan yungnyu ka haoen aoei leiyenkei hao lanei ki? 
Haoen yoa Soushou Saopobü aoei phokukei, hao lanei ki? 
12Aoei soneikangbü phem Mosaeibü mae ik to hautikei, aoei hao lolo ponpen 
thon akibü nyen shanga haoen thedanga dei jankukei? 
13Aoei haoen haübükuokbü danko haoen you akühtila shanga yama koli tegü, 
14masu shuong kaokhong to yanbü tegü leian yankei, kho tegü Bunyuboueibü 
Soushouei haoen lombei. Kho tegü no lolo soneikangbü nyen yeitila nyi kaibü 
mütli leiyeikei.” 

Thuibü si Onou shanga Subüjabü 

15Khuthük ka chühan yantiashi, hoba kaibü saopobü hoba soneikangbü 
kishang ka chühashi. Kün shanga kaibü maangdak yaangbü lan ki? Kaibü sei 
lanei ki? Kaibü sanou si üeisanou lanei ki? Kün inletan tüp. 
16Aishanga Abrahamei kün angesikei hoba Israelei kün asungletsikei no 
küneibü bou ki; no, O Bunyubou, küneibü Bou ki; ponpen thon akibü ka no 
kün Angthetbou ki. 
17O Bunyubou, aila nyi kaibü lam ka shongaitida, hoba ka to soumo ühüttiko, 
küneibü maangpon kaangtida? Kaibü phetphanbü phangshuong, no 
khangenbü shuong shanga sepeiashi. 
18Ka mütliei longche shanga kaibü saopobü kaoen lekei; lausikei tou küneibü 
dangbou shuongei kaibü saoposhang nakeia. 
19Aoyou kaibü nyenei anga haoen tegü, shangied ka aoyou thüka nyi song 
adak haoen phatko kün khümena. 

Isaia 64 

1O, nyi müh shuong khuoknyinda, shongh shuongei ka thedanga topeilabü 
lele no louyenkei yingma! 
2Sang linbüa baubü wanei dei tühtibü tegü haoen lühlabü. Kaiya hoba kaibü 
dangbou shuong la kaibü sei tang khittiashi, hoba phangshuong ka thedanga 
lühtiashi! 
3Künei dambo akibü hatlamoklabü kümsilei shuong laobou shangied ka 
thama mütei ditan achüh. 
4 Ayingsi nouei ditan achüh, nyekei ka to limbo lubü Mühghaü hapan achüh, 
aoei hao shanga haiyeiko kibü shuong shanga kümda. 
5Aoyouei saopobü kümda hoba aoyouei kaibü lamnyu shuong damenda, 
haoen to thuila no louda. Lausikei ladang künei athakko haoen khulimbo 
shabü shonkei, no khauangko kikei. Kholonga kün lai küman khümenla? 

6Kün pendou asaopobü müt tegü yeia, hoba küneibü saopobü pendou 
neikekmeikek phatko ki; kün pik tegü yuida, hoba küneibü shabüei kün yeiei 
tegü soulangda. 
7Aoeikei kaibü nyena angada ayingsi ka to thuibü hiko aokei akhapyoda; nyi 
kaibü the kün ka hungailanga hoba küneibü shabü haangjung nyi kün inleda. 
8Lausikei, O Bunyubou, no küneibü Bou ki. Kün shungkung thamsak hoba no 
chakyaübou; kün pendou kaibü ikei kümbü ki. 
9OBunyubou, yongkoje khau tüangma, ayingsi küneibü shabü ponpen 
tedamenma. Chühashi, künei ka to sudajada, aishanga kün pendou kaibü 
mütli ki. 
10Kaibü saopobü sangnyu shuong yamla yeia; Zion yam la yeitia, Jerusalem 
sangliphang la yeitia. 
11Küneibü saopobü hoba hemaibü chem lanei küneibü pisibousi shuongei 
kaibü nyen sangkei kho wanei lonan apa, hoba künei mangsühbü peisilei 
shuong tekan apa. 
12Khübü shanga, O Bunyubou, no lolo senetnyu kilep lo? No ngüh üangko 
kilep lo? Kün shalatalabü lele khon kutilep lo? 

Isaia 65 

Khulimbü shanga Mühghaü Kayang 

1Bunyubouei laukei, “Ao- youei kü to aphe, kü to shuokyojoyotila ngo 
lamlean kikei; aoyouei ngo alam, haoenei ngo haptila ngo lamlean kikei. Kü 
nyena angabü phang to ngei lena, ‘Ngo hanei kia, Ngo hanei kia!’ 
2Aoyouei dambü phailam amaibüa paikei, khulimbü mütli, haoen to ngei 
chaseko ngeibü ik shingkei; 
3mütli laobouei athakko kü thedanga bamanga meisiau lembü haitiko 
juoklaang thüka ponlem hibü juokko kikei haoenei ngo khauang longtikei. 
4Haoen heea setda hoba hushanga kida, aoyouei uk phe shauda hoba 
asaopobü phe haoeneibü chaka ki, 

5 haoenei lauda, ‘Thi to kukjung hauan loashi, kü jungto nyangko telou, 
aishanga ngo kan shanga yongko saopobü ki!’ Habü mütshuong ho ngeibü 
kungkhün maanga wankhük tegü, khei chaseko juokbü wan phatko ki. 
6“Chühashi, ho kü thea doakei: Ngo ngüh üangko akilabü; lausikei sepeinyu 
ngaitikulabü. 
7Bunyubouei lauda, ‘Haü, shong- ha jen juokjinei hoba shongh thüka ngo 
wela alebü kaneibü shabü hoba kabousi shuongeibü shabü kaneibü khukua 
sühko kungailabü; hibü haoeneibü khukua haoeneibü kümsilei shaang ngei 
takan chühlabü.’” 
8Hai, Bunyubouei lauda, “Semlüh shen hapsije atei lauda, ‘Ho teleilu, 
aishanga honei haülabü kia,’ kho tegü ngo khangenbü shuong shanga haoen 
pendou to ngei kümlabü; ngei haoen aleilutilabü. 
9Hobaje ngei Jakob lilabü ka lilabü che hoba Jihuda ka ngeibü shongh 
phetphanbou longtilabü; hoba ngeibü pienbü shuongei kho phetphanlabü 
hoba ngeibü khangenbü shuong khünei kilabü. 
10Hobaje ngo lambü kü mütli shanga Sharon san shuong tan shanga kishang 
yeilabü, hoba Akhor pholi kabü masu shuong shanga lamshaushang kilabü. 
11“Lausikei kan Bunyubou inletbü shuong shanga hoba ngeibü saopobü 
shongh maan apbü hoba Thumaibü shanga khümsok lamlebü hoba loulabü 
Thulen shanga kheiyobü ihthung shentida; 
12ngei kan inei haitila thujingtilabü, hoba kan pendouei haitibou thedanga 
khüpetlabü; aieilausi ngei ngajinei kanei ajongai, ladang ngei joyokei kanei 
ditko akitei; lausikei kü thea ai amai kho kanei kümbei hoba ngo aiei 
aolintida kho pienkei. 
13Hibü BunyubouMühghaüei hai lauda, “Chühashi, ngeibü khangenbü 
shuongje shaulabü, lausikei kanje mühei hailabü; chühashi, ngeibü 
khangenbü shuongeije yunglabü, lausikei kanje dei lalabü; chühashi ngeibü 
khangenbü shuong olin angko kilabü, lausikei kanje himou bautilabü. 



1674 

 

 
   Saopobü Lai 

© 2002, Bible Society of India. 
 

 
 

 

14 Chühashi, ngeibü khangenbü shuongje maangpon olinbüei chia laulabü, 
lausikei kan maangpon maangto shatbüei haaplabü hoba soushou leilubü 
haangjung haaplabü. 
15Hobaje kanei kaneibü nyen pienbü shuong shanga khükla uokla 
apyokulabü, kho tegü Bunyubou Mühghaüei kan haitishima; lausikei ngo 
khangenbü shuonglaje haanbü nyen nyenkulabü. 
16Kheijinei aoei kaonyeka haülabü shanga welaulaje tükdebüei Mühghaü to 
welaulabü aoei kaonyeka theyolanyobü che theyolanyolaje ngühmai 
Mühghaü to theyolanyolabü; aishanga danbü chalouabü khonsak maan apa 
hoba ngeibü nyek ka huan apa.” 

Khuthük Haanbü hoba Kaodak Haanbü 

17Bunyubouei lauda, “Aishanga chühashi, ngei khuthük haanbü hoba kaodak 
haanbü kümbuda; hoba danbü kümsilei shuong adamenlabü hoba maang- 
pon to alottilabü. 
18Lausikei ngei ai kümda khonei mütei olinyolabü hoba ponpen thon akiko 
tonenlabü; aishanga chühashi, ngei Jerusalem yaangentilabü hoba kü mütli 
olinbü yeitila kümda. 
19Hobaje ngo Jerusalem thüka yaangenlabü hoba kü mütli to olinlabü; touje 
sao to haapbü ayingsi ngekbü ngühlang aditlabü. 
20Touje sao ka nashou yingasikei jaishou yingasikei langkei salang apenko 
adankhümlabü; lausikei nashouboutham po saongao kian ong hailabü hoba 
aoyou po saongao apenko atlaje shedsikhau dogo weeilabü. 
21Hobaje haoenei chem dangko khünei müt kilabü hoba haoenei semlühlaak 
lelabü hoba khübü hek shaulabü. 
22Lubü kila haoenei chem adanglabü, lubüei shaula haoenei akeaonglabü. 
Aishanga bulong salang tegü kü mütli salang kilabü; hoba haoeneibü ikei 
kümbü kümsilei ngeibü pienbü shuongei thon sühko lelabü. 

23Haoen kongkonga ühülabü, ayingsi maulabü shanga shousi abukshailabü; 
aishanga haoen Bunyubouei haükubü phangshuong ki, haoeneibü shousi 
haoen yoa kilabü. 
24Kheijinei haoenei angajinei ngei jongailabü; haoen joyoko kitoua ngei 
ditlabü. 
25Sho si san shoushou liko lamshaulabü, hoba masu pongsuei tegü 
molosaonyuei youho shaulabü; lausikei pinyuje haoeibü shausiyung kho 
thamngu yinglabü. Haoenei ngeibü saopobü shongh pendoua amaibü ai 
akümlabü ayingsi amautikulabü,” dogoBunyubouei lauda. 

Isaia 66 

Bunyubouei Phangshuong Matjembü 

1Bunyubouei hai lauda, “Khuthük kü setshang hoba kaodak kü you nakshang. 
Khülonga ailaibü chem che kanei kü shanga dangkula? Hobaje ngo 
haksoshang ainei kila? 
2Habü pendou kü ikei aküm lo, hoba ho pendou ngeibü aying lo, 
dogo Bunyubouei lauda. Khei yingasikei, ao eaaoabü hoba soushou leilubü ki 
hoba aoei ngeibü ngüh to hatjihatko ki, hao to ngei chühlabü. 
3“Lausikei aoei masupongsu che haitilaje hao müt che haitibü tegü kilabü, 
aoei sanlon che haitian lemlaje haoeibü sii ngüma nyatetnyu haitibü tegü 
kilabü; aoei shausiyung lembü kulaje haoei ukeibü siiei lembü tegü kilabü, 
hoba aoei damenlabü jen lembü kulaje haoei heangsho haükubü tegü kilabü. 
Haoenei lulueibü lam shuong piena, hoba haoeneibü soushouei haoen 
mangsenlabü shuonga ong olinda. 
4Hibü ngeikei haoen awealaula ong pienlabü hoba haoen thükto haoen 
hatlamoklabü sungbakulabü. Aieilausi ngei ngajinei aoeikei ajongai. Ngei 
joyojinei haoenei adit; lausikei kü thea ai amai kho haoenei kümbei, hoba 
ngo ainei aolinda kho haoenei pienkei. 
5Kan haoeibü ngüha lühjilühko kibü shuong Bunyuboueibü ngüh ditashi: 
“Kan ngeibü nyen shanga haoen yo ka kan inletnyu apbü shuong hoba kan 

mangsenbü jaisinasi shuongei laukei, ‘Kaneibü olinbü hapla 
shanga Bunyubou soneikangtiashi!’ Lausikei haoen himoulabü. 
6Sangnyu pühnyinbü ngühlang, lembü chem ka ngühlang ditashi! Ho haoeibü 
dangbou shuong la ngaitikubüBunyuboueibü ngühlang ki! 
7“Lausikei sao nahap shatei shatjinei saoei bukkua; sao khon akujinei saoei 
bousushou che bukkua. 
8 Aoei ho tegü ditan chühkei? Aoei ho tegü hapan chühkei? Nyetchenei ong 
kaonyekei mütli longtilep lo? Chemala phang che longtilep lo? Aishanga 
Zionei na hap khangjineitham saoei shousi shuong bukkei. 
9Bukla ngei ai sungbakei kho ngei abuktilep lo? dogo Bunyubouei lauda. Ngei 
leibako kian nyusem khinkulep lo?” dogo ka Mühghaüei lauda. 
10Kan hao to sanoubü pendouei Jerusalem to olinyoashi, hoba sao shanga 
olinangko kiashi, kan sao shanga manghaapbü shuong. 
11Khei sao maangsubü sen ka kanei maangnyembo sheplabü hoba kanei 
sendei nyatko sao soneikangbü juongei kan olinangko kila shanga sao to 
olinyola shanga olinyoshi. 
12Aishanga Bunyubouei hai lauda, “Shumang tegü hakso hoba phangshuong 
soneikangbü sopbo kibü shumang tegü sao jungto hautilabü; hoba kheijinei 
kanei kho ka sheplabü, kan saoeibü ika tonlabü hoba youkük thüka makeiko 
ipeilabü. 
13Jembü shou nyuei jaabü tegü ngei kan jaalabü; hoba kan Jerusalema 
solotilabü. 
14Hobaje kho kanei haplabü, hoba kaneibü maang- ponei olinyolabü, hoba 
kaneibü lo nyemshang tegü yeilabü; Bunyuboueibü ik haoeibü khangenbü 
shuong la ngetilabü lausikei haoeibü dangbou shuong khulimbo hao khauang 
longbü kilabü.” 

15 Aishanga chühashi, Bunyubou wan yoan loulabü, haoeibü kailong 
Mühghaüeibü yei tegü hao maangpokbüei khauangbü hoba hao to hakbüei 
wanlong loutilabü. 
16Aishanga wanei hoba haoeibü inei phe pendou thüka haoei matjemlabü 
hoba Bunyuboueibü haitibü juong kilabü. 
17Bunyubouei lauda, “Aoyouei bamanga lemla shanga jembü lolo khümbo 
kuan saüenlaje jenyua che hoba phainei seman ukphe hoba yepuk hoba lubü 
shabü mangsenlabü shaulaje haoeneibü thonshang liko kilabü, 
dogo Bunyubouei lauda. 
18Aishanga haoeneibü kümsilei hoba haoeneibü dambü ngei ngekei hoba 
phang, ngühyem pendou leishaila ngo louada, hoba haoen loulabü hoba 
ngeibü soneikangbü haplabü. 
19Hobaje haoen danko ngei tetsida che pholabü, hoba aoyou haoen ka 
satenlaje phang shuong jungto ngei hautilabü, khei Tarshish, Put, si Lud 
jungto Tubal hoba Javan jungto saabüa Su ngao laobouei ngeibü nyen- hang 
adit, ayingsi ngeibü soneikangbü ühüp, haoen jungto hautilabü. Haoenei 
phang yoa ngeibü soneikangbü ngetilabü. 
20Hobaje mütshuongei kaneibü jaisina pendou ka leian loulabü, koli taaka, 
kailonga hoba peisilei künbü kailonga küplepan gadu si ut thüka ngeibü 
saopobü shongh Jerusalema Bunyuboujungto lemla shanga Israel shousi 
shuongei phau sakteibüaBunyuboueibü chem to lemla jungan loubü tegü 
sungbalabü, dogoBunyubouei lauda. 
21Hobaje khübü atje ngei ungshedbou shuong hoba Levi shuong shanga 
lelabü, dogo Bunyubouei lauda. 
22 “Aishanga khuthük haanbü hoba kaodak haanbü laobou ngei kümbo ki, kü 
thedanga athakko kilabü, kho tegü kaibü phang hoba kaibü nyen athakko 
kilabü, dogo Bunyubouei lauda. 
23Hobaje litsak ka litsak sühko hoba Nounyet ka Nounyet sühko 
khunakshousi pendouei kü to lemla loulabü,” dogo Bunyubouei lauda. 

24 Hobaje haoen longlabü hoba ngo khulimbo meimeibü müt haibü mang to 
haoenei chühlabü; aishanga haoeneibü yangbem ühailabü ayingsi haoeneibü 
wan anyetlabü, lausikei khunakshousi pendou thedanga haoen mangsenlabü 
kilabü.” 

Jeremia 

Jeremia 1 

Jeremia 

1Benjamin kaodaka Anathota ungshedbou yoa Hilkiaeibü shou Jeremiaeibü 
ngüh shuong: 
2Ao jungto Jihudabü Choba Amoneibü shou Josia, haoeibü songdakbü po 
anthüksem boubüa hao haanga Bunyuboueibü ngüh loukei. 
3Tokei Jihudabü Choba Josiaeibü shou Jehoakim haanga Jihudabü Choba 
Josiaeibü shou Zedekia po anthükche boubü thonbü sühko, lit ngaoboubüa 
Jerusalem langsenbü sühko kho loukei. 

Jeremia Ngabü 

4Tou Bunyuboueibü ngüh kü to joyoko loukei. 
5“No shia akünjinei ngei no ngean kikei, hoba no abukjinei thama ngei no 
saüenan phokukei, phang shuong jungto thuseibü che yingla ngei no 
pienkei.” 
6Kheijinei ngei laukei, “Ah, Bunyubou Mühghaü! Chühashi, lai laula ngei 
athük; aieilausi ngo nashou che ong.” 
7Lausikei Bunyubouei kü to laukei, “Ngo nashou che ong dogo telau; aishanga 
ngei aoyou jungto no hautilaje no haujan, hoba ngei ka la ai ong sakkulaje 
nyi laujan. 
8Haoen to tehüt, aishanga no püetla ngo ka yoa kia.” 
9Kheijinei Bunyubouei haoeibü ik shingkei hoba ngeibü sembunga meitikei 
hoba Bunyubouei kü to laukei, “Chühashi, ngei ngeibü ngühshuong kaibü 
sembunga jinkua. 
10Chühashi, tat phangshuong thüka hoba sangle shuong thüka pheienla hoba 
senthetla, mautila hoba khokan koutila, kümla hoba kela ngei no phoyoda.” 

Mangsang Penyi 

11Tokei Bunyuboueibü ngüh kü jungto joyoko loukei, “Jeremia, nyi ai 
hapda?” Hobaje ngei laukei, “Ngei almond bubhek che hapda.” 
12Kheijinei Bunyubouei kü to laukei, “Nyi maisho hapa; aieilausi ngei ngeibü 
ngüh kümsemla panteilabü.” 
13Nyiboukei Bunyuboueibü ngüh kü to joyoko loukei, “Nyi ai hapda?” Hobaje 
ngei laukei, “Ngei tühjung longbü chak che yungthang ae chak sembung 
yeian phoan hapda.” 
14Kheijinei Bunyubouei kü to laukei, “Yungthang aeka kaonyeka kibü pendou 
thükto amaibü loushadlabü. 
15Aishanga ditashi, yungkük sangle pendou ngei ngashailabü,” 
dogo Bunyubouei lauda; “hoba haoen loulabü hoba kaijembo hoba Jihuda 
sangle pendou khulimbo Jerusalem bakhün to lotla shanga lulueibü Choba 
setshang kümlabü. 
16Hobaje haoen amaibü shanga ngei haoen khulimbo matjem laulabü, 
aieilausi haoenei ngo inletkei, hoba lubü mühghaü shuong to jen juokko 
lembei hoba haoenei lulueibü ikküm iklei shuong lembei. 
17Lausikei nyi shembe lokan meimeiashi, hoba ka la sakkubü pendou haoen 
la lenashi. Tou nyi haoen to tehüt, khei ayinglonga ngei no haoen yoa kijinei 
aei hatentilabü. 
18Aishanga chühashi, ngei no tat kaonyek khümbo khulimbo Jihudabü Choba 
shuong khulimbo, khoeibü konglebü shuong khulimbo, khoeibü ungshedbou 
shuong hoba kaonyek kabü mütli khulimbo loan kibü sangnyu che hoba 
nameibü thaonyu che hoba chisak nameibü kümthang yeitia. 
19Hobaje haoenei kakhu limbo wapyolabü, lausikei haoenei no anyemlabü 
aishanga no khümenla ngo ka yoa kia,” dogoBunyubouei lauda. 

Jeremia 2 

Israelbü shanga Mühghaüei Thounoubü 

1Tou Bunyuboueibü ngüh kü to joyoko loukei, 

2“Hauashi, hoba Jerusalembüeibü noua joyoko ngekashi, Bunyubouei hai 
lauda: Ngei ka shanga no heshoudanga nyi phebü sanouyobü damenda, 
ailaibü nyi yamlamanga youli awenbü kaonyeka kü phai sembei. 
3Haoeibü shaangbü buhek Israel kho Bunyubou thedanga saopobü kikei, 
aoyouei hao suikei haoenei shed shonkei; haoen thükto amaibüei sühlabü, 
dogo Bunyubouei lauda.” 

Israelbü Pisiboueibü Shabü 

4O Jakob chemdang, mütli pendou, kaneibü Bunyuboueibü ngüh ditashi. 
5Bunyubouei hai lauda: “Kaneibü pisibousi shuongei kü to ai shedbü hapbei? 
Haoen kü ka lounyu bangjung satkei hoba amlangbü kümsilei heangsho phai 
sembei. 
6‘Yamlamang danko sen leian loubü phetsen kaodak, hoba püngkhün danko 
uangmuang kaodak hoba haibü yemkao danko hoba aokei apaibü kaodak 
hoba müt aokei akishang Ijep ka kün leiyenbü Bunyubou kho lanei ki,’ dogo 
ongkei haoenei aphe. 
7Hobaje ngei no apsileko kibü kaonyek khoeibü buhek hoba khoeibü peisilei 
maibü shuong shaula leian loukei; lausikei ladang kan loukei kanei ngeibü 
kaodak shatikei, hoba ngeibü phet mangsenlabü yeitikei. 
8Ungshedbou shuongei, ‘Bunyubou lanei ki?’ dogo aphe, hoba aoyouei 
ngühkhüm jungeida haoenei ngo ange; songdakbü shuongeikei ngo khulimbo 
meimeikei, hoba thuseibü shuongei Baal nyen phongko thusei ngüh laukei, 
hoba ku akubü phaito sembei. 

Hao Mütshuong Khulimbo Bunyuboueibü Ngühsidei 

9“Hibü ngei ka to tokei khüpyolabü hoba kaneibü shisi shuong to 
khüpyolabü, dogo Bunyubouei lauda. 
10Aishanga Kittim yungko danko hauashi, hoba Kedar to hautiashi hoba 
maisho daman chühashi; hoba kho tegü kibü si akibü chühashi. 
11Phang atei lulueibü mühghaü shuong, 

(khei mühghaümai ayingsi dogokei) jakshaikei sai? Lausikei kü mütli 
shuongei haoeneibü soneikangbü jeiko laobouei ku akuda kho jeia. 
12O mühshuong, kan khünei mokashi hoba aeibou hatjihatko kiashi, 
dogo Bunyubouei lauda. 
13Aishanga ngeibü mütliei shedbü penyi küma. Haoenei ngo langkeibü deikük 
inletkei, hoba haoen shanga deikhün, dei adangbü paknyinbü deikhün 
jakenakei. 

Maangalemenbü Israelbüeibü Tang Khitbü 

14“Israelbü sambü che sai? Hao chema bukbü sambü che sai? Kholonga hao 
haitilabou che aila yeikei? 
15Hao khulimbo molosaonyu paangshouei ngühkei, hoba ngühlang kukei 
hoba haoenei haoeneibü kaodak leiluan aptikei, haoeneibü sangnyu shuong 
müt akiko lonan apbei. 
16Tokei Memfis si Tahpanhes mütshuongei kaibü khu khulo nyintikukei. 
17Lausikei haoei no lamnyua leijinei Bunyubou kaibü Mühghaü nyi inletbü 
hangshong kho ka thükto sühkei aying lo? 
18Hobaje tou Nail dei yungla shanga Ijep lama haubüei nyi ai pailetla? 
Ayingsi Eufrates dei yungla shanga Assiria lama haubüei nyi ai pailetla? 
19No jembü amaibüei shieikoelabü, hoba no phai sukbüei ka to haklabü, hibü 
khoei Bunyubou kaibü Mühghaü inletla hoba soumo ühütko kibü kho lai 
amai hoba khaubü ki kho nyi ngelabü hoba haplabü, dogo 
Thükenbou Bunyubouei lauda. 

Israelbüei Bunyubou to Lemmang Asühbü 

20“Aishanga shangied nyi kaibü buleng leilukei hoba kaibü khühbü 
phenthetkei, hoba nyi laukei, ‘Ngei akhangenlabü.’ Aishanga shonghshou 
suokbü wekoa hoba hakjung koubü bulong phang wekoa nyi no lolo lengkei 
hoba pejapelako kikei. 

21Khei yingsikei ngei no pienbü semlüh long che kekei, aishanga lilabü 
jembüsangbü che kikei, khülonga aila kü thedanga haang alongbü yamkabü 
semlühlong yeikei? 
22Aishanga nyi sapon deiei no saksikei hoba sapon juong lesikei khei 
yingsikei kaibü shed shonbü kü thedanga nali kia dogo Bunyubou Mühghaüei 
lauda. 
23Ngo atotnyinkei, ngo Baal phaito ohau, dogo nyi lai lauenla? Pholia no 
haushang to chühashi, nyi ai kümbei ngeashi, you sobü ut shoushou jembü 
lama weneitaiko haubü kho no ki. 
24Yamkabü gadu yama haanghangyepbüei yei hipda, sao langeibü ka aoei sao 
sepeinyu ngaitila? Aoyouei sao lamda haoen lolo amanglabü, litcha maijinei 
haoenei sao haplabü. 
25No youkong teki hoba sanglou uko telang, lausikei nyi lauda, ‘Maanglem 
aki, aishanga ngei küksithang mühghaü shuong to sanouda, hoba haoen 
phaito ngo haulabü.’ ” 

Israelbü Shieikoela Mubü 

26Bunyubouei lauda, “Kokbü lapenjinei hao himou baubü hima Israel 
chemdang himou baulabü, khei haoen haoeneibü Choba shuong, hoba 
haoeneibü leiyeibü shuong, haoeneibü ungshedbou shuong hoba haoeneibü 
thuseibü shuong himou baulabü. 
27Haoenei bulong che to, ‘No kübou,’ hoba laang che to, 'Nyi ngo bukkei,’ 
dogo lauda. Aishanga haoenei haoeneibü thenyek ayingko haoeneibü takphai 
kü ae yeikukei. Lausikei haoeneibü khonsak chaloua haoenei laulabü, 
'Meimeiashi hoba kün khümenashi!’ 
28“Lausikei nyi kümbü kaibü mühghaü shuong lanei ki? Kaibü khonsak 
chaloua haoenei no khümenla thükalonga, haoen meimeitiashi. Aishanga O 
Jihuda, kaibü sangnyu lajuche ki khüjoche kaibü mühghaü shuong ki. 
29Khülonga kanei ngo khulimbo aila lauyoda? Kan pendouei ngo khulimbo 
ngühkhüm leilua, dogoBunyubouei lauda. 

30Amlanga ngei kaneibü shousi shuong to ngümbei; haoen maang asang, kan 
jembü inei kaneibü thuseibü shuong mautikubou molosaonyuei tegü suian 
apbei. 
31‘O kan ho metenbü, kanei Bunyuboueibü ngüh ditashi, ngo Israel to 
yamlamang tegü kikei sai? Ayingsi nakthühbü kaodak tegü kikei sai? 
Khülonga aila kü mütli shuongei kün lulu lolo kida, kün ka jungto aloulabü,’ 
dogo lauda? 
32Medeiei jembü hele chimen yakmen maalep lo? Khei yingasikei kü mütli 
shuongei chalou shuong aweenko ngo maan apbei. 
33Sanounyu lamla nyi kaibü lamnyu lai küman ho ngeenda! Khei amaibü 
yaksa shuong tokei nyi kaibü lamnyu shuong lenakei. 
34Kaibü neia shed akakbü sii naangan hapda. Nyi kho paijung atbü ühüp. 
“Lausikei khübü pendou thüka hapbei. Khei yingasikei 
35nyi lauda, ‘Ngo shedbü aki; maimaitham Bunyubou kü ka asepeikei; 
chühashi, ngei shabü ajungei,’ dogo nyi laubü laüa ngei no yuktilabü. 
36Aila kaibü lamnyu ho hai jakshaiko shoongaida? Assiriaei no himoutilabü. 
37Kaibü khua kaibü ik tenan hao ka no satlabü; aishanga nyi maanglembü 
shuong Bunyubouei asunglet, hoba haoen yoa no naang amailabü.” 

Jeremia 3 

Maang Alemenbü Israel 

1Bunyubouei lauda, “Müt cheei jembü yak sattisi, hoba saoei hao ka bangjung 
satan lubüeibü yak la yeian haoei sao jungto nyibou ngailep lo? Khoei 
kaonyu aeibou shedlep aying lo? Nyi sanouyobü juong to pejapelako kian 
tokei no nyibou kü jungto loulep lo?” dogoBunyubou Mühghaüei lauda. 
2“Kaolong shonghkhu aeto kaibü nyekei chühangtiashi, hoba chühashi, no 
ayepbü kaoen lanei ki? Arabbü yama tegü lama no haoen shanga setan 
kiteikei; hoba kaibü asangalanbü kümsileiei hoba kaibü shedbüei nyi kaonyek 
shentikei. 

3Hibü langloubü senetkei hoba youshap lang alou; khei yingasikei no 
asangalanbü the yeman ihimouko kida. 
4“Touje nyi kü to, ‘Abou, nyi kü to heshoudanga thama sanouko thounoukei 
dogo angekda lo? 
5Hao ponpen khauangko kilep lo? Haoei kho thon sühko kilep lo?’ Chühashi 
Israel, nyi laua, lausikei thükthüng nyi amaibü küma.” 

Israel si Jihuda Maangpon Sepeijan 

6Josia Choba haanga Bunyubouei kü to laukei, “Sukjung ngaibü Israelei ai 
kümbei nyi hapakaoba lo? Sao shongh suokbü weko to angan hoba bulong 
phang weko to hauan khünei pejapela kümsilei kümbei. 
7Hobaje saoei habü pendou küman phaia, sao kü jungto sepeilep dogo ngei 
dambei. 
8Hobaje ladang khei sukjung ngaibü Israelei asang- alan jungeikei, ngei sao 
tekan apbei. Khei yingasikei khüpettibü Jihuda saoeibü nousinaei ühüt, 
lausikei tokei saokei haukei hoba asangalanbü jungeikei. 
9Sao pejapelako helelea kibü danko kaonyek kho shaan apbei hoba haoei 
laang si bulong to asangalan kümbei. 
10Ho pendou haüthüksi dogokei sao maang- asangbü jaisina Jihudaei saoeibü 
maangpon pendouei kü jungto sepeinyu alou, lausikei hibü- youbü maangpon 
kikei,” dogoBunyubouei lauda. 
11Kheijinei Bunyubouei kü to laukei, “Phaisukbü Israelei ong amlangbü 
Jihudabü to aei ngühmai lena. 
12Hauashi, hoba khübü ngüh yungküka ngekashi, hoba lenashi, phaisukbü 
Israel, sepeiashi dogo Bunyubouei lauda; ngo ka to khau angyoyo akhüplabü, 
aishanga ngei onouda, ngo ponpenje khauangko akilabü,” dogoBunyubouei 
lauda. 
13“Nyi Bunyubou kaibü Mühghaü khulimbo ngühkhüm leilukei hoba 
küksithang thedanga bubhek hakjung koubü bulong phanga nyi kaibü thedüh 

maangdüh shuong phinthonkei, hoba nyi ngeibü ngüh adit dogo kaibü 
shedbü thekuashi,” dogoBunyubouei lauda. 
14Bunyubouei lauda, “Sepeiashi, O phaisukbü shousi shuong, aishanga ngo ka 
to chem kana, hoba ngei kan sangnyu ka che hoba chemdang ka penyi 
pienlabü, hoba ngei kan Zion to leibalabü. 
15Hobaje ngei kan la ngeibü maangsembü sanlombü shuong kulabü, aoyouei 
kan hapbüngebü songadoa hoba ditenbüei samlabü. 
16Hobaje khübü chaloua Bunyubouei lauda, ladang kaonyeka kan 
bukkohaako hoba haakoyaangko yeilaje haoenei, ‘Bunyuboueibü thebülanbü 
ngühkhüm busen,’ dogo alaulabü; ayingsi haoenei kho adamenlabü, ayingsi 
haoenei kho pean achühlabü. 
17Kho chaloua haoei Jerusalem to Bunyuboueibü Choba Setshang dogo 
ngalabü; hoba phang pendou khünei Bunyuboueibü nyena Jerusalema 
kamshailabü; ayingsi haoenei touje haoeneibü sensimaang amaibüa 
tukosekko apailabü. 
18Khübü chaloua Jihudabü chemdang kho Israelbü chemdang yoa pailabü 
hoba haoen yungkük kaonyek aeka kaneibü pisibousi shuong la ngei phet- 
phanla kubü kaodak to liko loulabü.” 

Mühghaü Mütshuongeibü Heangsho 

19Kheijinei ngei laukei, “Ngei no ngeibü shousi shuong yoa lai phokula hoba 
ka la kaonyek maibü phangshuongeibü phetphan maibü lai kula? Hobaje ngei 
laukei: Kanei kü to, ‘Abou,’ dogo ngalabü; hoba kü phai sembü ka sepeinyu 
angailabü. 
20Maimaitham yakei jembü lao khüpettiko bangbü tegütham, kanei ngo 
khüpettiko jungeikei; O Israel chemdang,” dogo Bunyubouei lauda. 
21Kaolong shonghkhua ngüh che ditda, Israel shousi shuong haapbü hoba 
subüjabü ngühlang; haoenei jembü lam theknyinsije, 
haoenei Bunyubou haoeneibü Mühghaü maan apbei. 

22Sepeiashi, kan phaisukbü shousi shuong, kan phaisukbü ngei maitilabü. 
“Haü, kün ka jungto louada, aishanga no Bunyubou küneibü Mühghaü ki. 
23Tükde shongh hoba shonghshou ka thuibü lambü, hoba shonghnyua 
lemenbü jim aki. Maimaitham Bunyubou seneibü Mühghaü to Israel 
khümenbü ki. 
24“Sen heshoudang ka thama himou kümsileiei seneibü pisibouei kümenbü 
suian apbei; haoeneibü sanlon tan hoba masu shuong, haoeneibü shousi 
shuong hoba haoeneibü yaksa shousi shuong. 
25Sen himou baubüa sen leketnyu yepbho hoba seneibü himouei sen 
küplettishi, aishanga seneibü Bunyubou Mühghaü khulimbo senei hoba 
seneibü pisibousi shuongei sen heshou dangka tat sühko shed shona hoba 
senei Bunyubou seneibü Mühghaü ngüha ale.” 

Jeremia 4 

Maangpon Sepeila Huiletbü 

1“No longeikho laualonga O Israel, no kü jungto sepeiashi,” dogoBunyubouei 
lauda. “Nyi kü thedang ka kaibü mangsenlabü heangsho shuong apbho 
laualonga hoba satan üplonga, 
2hoba ngühmaia hoba saopobüa, ‘Bunyubou lang ki shongko,’ dogo lauko 
thealanalonga, kheijinei haoei phangshuong haükulabü hoba hao to haoen 
soneikanglabü.” 
3Aishanga Bunyubouei Jihuda si Jerusalembü mütshuong to hai lauda, “Kanei 
küpshed shapmeiashi, hoba jaklaak yoa lilabü tewen. 
4Kan lolo Bunyubou thedanga kipan apashi, hoba kaneibü maangpon 
tangkabü khop apashi, kan Jihuda hoba Jerusalembü mütshuong, khei 
ayinglonga kanei amaibü kümbü hangshong ngeibü khauang wan tegü 
longlabü hoba aoeikei anyettienlabü lele laaklabü.” 

Jihuda Shila Hatlenbü 

5Kanei Jihudaa ngekashi hoba Jerusalema ngetiashi; hoba lenashi, kaonyeka 
kanei teklaang metashi, ngekashi hoba lenashi; kamshaiashi hoba banyu lean 
kibü sangnyu shuong khüto kaiya. 
6Zion to haulabü aenei nisan che phoashi, satenshang lamshi, tühaitei; 
aishanga ngei yungkük ka amaibü yaang sungbalabü. 
7Molosaonyu che haoeibü hushang ka hoba phangshuongeibü mautibou che 
louada; hao jembü lama kia. Hao jembü kishang ka longan thinei kia; haoen 
kaonyek sangliphanga, khei kaneibü sangnyu shuong müt akiko apshang 
danglabü. 
8Hibü kho shanga senounei shenan, ügütü chia lauashi hoba haapyoashi; 
aishanga Bunyuboueibü kaangbüsekbü sei sen ka angailangko kia. 
9Bunyubouei laukei, “Ho chalou khünei Choba si yaangenbü shuong maang 
koulabü hoba ungshedbou shuong manglabü hoba thuseibü shuong maang- 
panglabü.” 
10Kheijinei ngei laukei, “Ah, Bunyubou Mühghaü, nyi, ‘Kanei hakso haplabü,’ 
dogo laubü kho in sangloua tenan sühjineije nyi ho mütli hoba Jerusalem 
maiko khüpettia.” 
11Kho chaloua ho mütli to hoba Jerusalem to ho hai laulabü, “Yeilang aubü 
che, yamlamang shonghkhu ulangbü ka kü mütli nouyangshou aephei to 
louada; soueikula aying, hinseitikula aying; 
12lausikei kho shangaje yongko sekokbü kü shanga loulabü, tokei tou ngei 
haoen shanga matjem kulabü.” 

Dangbou Labou shuongei Jihuda Komlepbü 

13Chühashi, hao sangmei tegü angda, hoba haoeibü kailong yeishik tegü 
kilabü; haoeneibü koli shuong aulu tokei sokeisepbei. Sen shanga ügütü! Sen 
lai kila! 
14O Jerusalem, no khümenlabü lele kaibü maangpon shabü ka sakenashi. 
Lalokche kaibü dambü shuong ka to thüngan kila? 

15Aishanga Dan ka ngüh cheei ngetida hoba Efraim shongh ka amaibü 
ngekletkuda. 
16“Phangshuong maangsangtiashi; chühashi Jerusalem la ngetiashi: ‘Kaodak 
saabü ka sangshibü louada, hoba Jihuda sangnyu shuong khulimbo ngühlang 
kuda. 
17Sek lombü shuongei tegütham, haoen sao khulimbo komlepan kia, aieilausi 
saoei ngo khulimbo meimeikei,’ ” dogo Bunyubouei lauda. 
18“Kaibü hangsilam hoba kümsilei shuongei ka thükto ho loushedkei. Ho 
kaibü shabü kümsilei shuong ki, maimaitham ho khauektham ki, aieilausi 
hoei kaibü maangpona sühko atda!” 

Jeremiaei Hao Mütli shanga Maangmaukubü 

19O ngeibü soushou, ngeibü soushou! Kü maangpona ngeibü mang toktokda. 
Kü to ngeibü maangpon sangsembo akida; ngo küpjembo akienda. Aishanga 
teklaang ngühlang wapyobü ngühlang ngei ditda. 
20Leilubü thükto leilubü, kaonyek khümbo leiluakei. Hakde ong ngeibü 
neichem shuong hoba ngeibü thangtet nei shuong jitnyina. 
21Ngei lalokche nisan hapla hoba teklaang ngühlang ditla? 
22“Aishanga kü mütli ngoubü ki; haoenei ngo angekei. Haoen ngoubüloubü 
shousi shuong ki; hoba haoen to ditenbü ai aki. Amaibü kümla haoen 
maanglimaangsang ki; lausikei maibü kümla haoenei angekei.” 

Jeremiaei Leilubü Louko Hapbü Mangsang 

23Ngei kaodak to chühkei, hoba chühashi, kho leilubü hoba kongkong kikei 
hoba mütshuong haoeneibü ngesak akitei. 
24Ngei shongh shuong to chühkei, hoba chühashi haoen lühkei hoba 
shonghshou pendou jiji to ngomyokei. 
25Ngei chühkei hoba chühashi khünei müt akitei, hoba mühkabü au pendou 
satan kikei. 

26Ngei chühkei hoba chühashi, buhek hekbü kao kho yamla yeian kikei, hoba 
khünei sangnyu pendou Bunyubou thedanga hoba haoeibü hatla moklabü sei 
thedanga leiluan kikei. 
27Aishanga Bunyubouei hai lauda: “Kaonyek pendou sangliphang che la 
yeilabü; khei yingasikei kho thon alelabü. 
28Kho shanga kaodakei mang haaplabü, hoba thükaenei müh nakthühbü 
kilabü, aieilausi kho ngei laua hoba kho asenetlabü; ngei jantheda hoba 
khüka asepeilabü.” 
29Koli sepai shuong hoba lau jungbü shuong ngühei sangnyu khümbo 
satyoda, haoen hushang lamjung atda hoba laangbob lambo angda; sangnyu 
weko nangletakei hoba müt che ongkei khünei akida. 
30Hobaje no ladang leilulaje nyi ai kümla? Nyi no lolo nakthüngan sakbü 
neisimei lesikei hoba no lolo honeibü neisimei hele leasikei kaibü nyeka 
naangan yaangtisikei, amlanga nyi no lolo he maitida; no sanoubü shuongei 
ka la nyikuda, haoenei kaibü langkei lamda. 
31Ditashi, shou bukjinei yaksa cheeibü ngüh phatko, shaangbüshou bukjinei 
sao khonkubü phatko, Zion Nouyangshou ngühlang, haksakan saoeibü ik 
yantiko: “Ngo tou ügütü; aishanga müt haitibü shuong thedanga ngeibü 
soushou semthetda,” dogo laubü ngühlang ngei ditda. 

Jeremia 5 

Jerusalem Shabü 

1“Kanei Jerusalem khongnyu sünga langeiashi, hoba tou chühashi hoba 
ngeashi, hoba khünei hopabü kaoena kanei tükdebü kümbü hoba ngühmai 
lambü müt che hapla si ühüplaje lamashi, hoba ngei ho sangnyu la amai 
apbulabü. 
2Hobaje haoenei, ‘Bunyubou lang kishongko,’ dogo lauasikei, maimai haoenei 
amlang thedalanda.” 
3O Bunyubou, kaibü nyek ngühmai thüka kida aying lo? Nyi haoen to 
ngümbei, lausikei haoenei aüh alau; nyi haoen mautikei lausikei haoen 

maang asangngai. Haoenei haoeneibü thenyek laang tokei kaangbou yeitikei, 
hoba haoen sepeinyu telongaikho lauda. 
4Kheijinei ngei laukei, “Maimaitham habü ho shalebü ki, haoen ngoubüloubü 
ki; aishanga haoenei Bunyuboueibü lamnyu, ayingsi haoeneibü Mühghaüeibü 
matjem angekei. 
5Hibü ngo khuleibü shuong jungto haulabü hoba haoen to joyolabü, aishanga 
haoenei Bunyuboueibü lamnyu, hoba haoeneibü Mühghaüeibü matjem 
ngeakei.” Lausikei habü hoei maangpon che la lean buleng leilua hoba khübü 
phentheda. 
6Hibü yam ka molosaonyu cheei haoen haitilabü hoba phetsen kao kabü sho 
cheei haoen jitnyinlabü, kongkhü cheei haka longbü shuong mütpem weko 
netla yeiko jitnyinla shanga haoeneibü sangnyu nyangko thoan kilabü; 
aishanga haoen ngühkhüm lulimbü hoba phaisukbü juongseba. 
7“Ngei ka la lai shedbü apbuenla? Kaibü shousi shuongei ngo inletkei hoba ai 
mühghaü shuong aying khübüei theyolanyokei; ladang ngei haoen shishenko 
pangteikei haoenei asangalanbü jungeikei, hoba haoen lolo tan tan asangalan 
sao shuong chema yoshaikei. 
8Haoen shausiyung maibüei pangteibü koli shuong tegü mütpem wekoei 
jembü lepboueibü yakla koli tegü wikukei. 
9Khübü shanga ngei haoen ashiakoelep lo? Hobaje kho tegübü phang to ngei 
phok alamlep lo?” dogoBunyubouei lauda. 
10“Kan saoeibü semlühlaak khüto angashi hoba leilutiashi; lausikei 
khümbomeikoje teleiluku. Saoeibü bhek shuong sunglangashi, aishanga 
haoen Bunyuboueibü aying. 
11Aishanga Israel mütli hoba Jihuda mütliei ngo khulimbo khüpbolangko 
jungeia,” dogo Bunyubouei lauda. 

Bunyubouei Israel Inletbü 

12Haoenei Bunyubou athelet hoba laukei, “Haoei aikei akümbülabü! Kün 
thükto amaibü ai aloulabü; ayingsi künei in ayingsi limsilang akühshoklabü. 

13Hobaje thuseibü shuong kia lausikei yei ong hoba ngühmai haoen to aki; 
kho tegü haoen to kümlabü.” 
14Hibü Bunyubou Thükenbou Mühghaüei hai lauda, “Mütshuongei habü ngüh 
angdabü, chühashi, ngei ngeibü ngüh shuong kaibü sembunga wan yeitilabü, 
hoba ho mütli shuong bu la yeitilabü hoba wan khoei haoen suilabü. 
15“Chühashi, O Israel chemdang, kan thükto saabü ka phang che 
sungbalabü,” dogo Bunyubouei lauda, kho phang hau yaangbü, kho 
shangiedbü phang che laobou ngühyem nyi ange, ayingsi haoenei ai lauda 
nyi aditenda. 
16Haoeneibü laujin phot kho ipan kibü hee ki; haoen hau kibü mütshuong ki. 
17Hobaje haoenei nyi latbü youshou shauan apbulabü, laobou nou- yang 
jayangshousiei shaula kiteikei; haoenei kaibü sanlon si masu shuong 
shaukulabü. Haoenei kaibü semlüh si bhuk shaukulabü, hoba ba lean kibü 
sangnyu shuong laobou to nyi maanglemda, khübü kho haoenei inei 
wapshemkulabü. 
18“Lausikei khübü chalouakei ngei no khümbothamje temautikho, 
dogo Bunyubouei lauda. 
19Hobaje ladang kan mütliei, ‘AilaBunyubou seneibü Mühghaüei sen to ho 
pendou jungeikei,’ dogo laulaje, kheijinei nyi haoen to laushi, ‘Kanei ngo 
inletbü tegü hoba kaneibü kaodaka küksithang mühghaü khangenbü tegü 
kanei küksithang kaodaka lubü khangenlabü.’ ” 

Mühghaüei Hao Mütshuong to Maangsangla Lenbü 

20“Jakob chemdang to kanei ho phinthonashi, hoba Jihudaa kho 
ngekletkuashi: 
21Ho ditashi, O ngoubü shuong hoba ai aditenbü mütshuong; kan nyekkhün 
yetakei, lausikei ühüpda; kan nou yemakei lausikei aditda. 
22Bunyubouei lauda: Kanei kü to ühütda lo? Kan kü junga alühda si? 
Yungnyu shanga leilang ngei phetsen phokukei, ladangkei danjung 

alouenlabü lele thangetlabü che; deishou shuongei onshaisikei haoenei 
athüklabü, haoen ngühsikei haoenei kho danjung ohaulabü. 
23Lausikei ho mütli ngüm kaangbü hoba khulimbo lobü; haoen khulimbo 
meimeikei hoba khüpeinyu ngaia. 
24Haoenei haoeneibü maangpona ho alauda: Bunyubouseneibü Mühghaü to 
senei hatakho kaiya, aoei jembü poang hongjiha lang yantida, youshap lang 
hoba phaibou lang; aoei senla youlat jih takletan phokuda. 
25Kaneibü shedbü shabüei khübü shian sattia; hoba kaneibü shabüei kan ka 
maibü seneda. 
26“Aishanga ngeibü mütli yoa müt amaibü hapda; au sanbüei huan thobü 
tegü haoenei thoan haiteida, haoenei sung sanda, haoenei müt lapda. 
27Auei shen- an kibü kam tegü, khüpbülangbüei haoeneibü chem shenakei, 
hibü haoen yaangbü hoba keibü la yeia. 
28Haoen netda, thesak angakei, haü, amaibü kümaleia haoen aoeikei athükda, 
haoenei shoujit shuongeibü pü alekuda; khei haoen naangmaila atonenda 
hoba shalebüeibü janbü kümsilei shanga haoen alokuda. 
29“Khübü shanga ngei ashi- akoelep lo? dogo Bunyubouei lauda; kho tegübü 
phang to ngei phok alamlep lo? 
30Maangpanglabü kümsilei che hoba hatla moklabü kaonyeka haüthükakei. 
31Thuseibü shuongei amlang tetenda, hoba ungshedbou shuongei haoenei 
maangangbüei songdakda, hoba ngeibü mütli shuongei kho tegü kilakeila 
maikuda. Lausikei thonlama kanei ai kümla? 

Jeremia 6 

Jerusalem Dangbou shuongei Komlepbü 

1“Satenla shanga Jerusalem ka satashi, kan Benjamineibü shousi shuong, 
hoba Tekoaa teklaang metashi, hoba Beth- hakherem thüka nisan phoashi; 
aishanga yungthang phei ka khonsak yuklepjung khei leilubü yaang lotda. 
2Hemai saomai omlang Zion nouyangnyu ngei wapan aplabü. 

3Sao jungto sanlombü shuong jembü sanshuong yoa sao khulimbo loulabü; 
sao kaijembo haoenei jembü neichem shuong danglabü; hoba haoen wekoei 
jembü kishanga lamshaulabü. 
4Kanei sao khulimbo wapyola lamleashi! Meimeiashi, hoba sen sao khulimbo 
chajihboua angkho! Lausikei sen shanga ügütü, aieilausi change nepda, hoba 
chasembü mangh lounyu yeida. 
5Meimeiashi, sen nangnak angkho hoba saoeibü lapheishon shuong senei 
leilukukho!” 
6Aishanga Thükenbou Bunyubouei lauda, “Bulong shuong akashi, hoba 
Jerusalem khulimbo shon sheashi. Ho sangnyu shieikoejan; ho 
shoeinakeilabüei shenakei. 
7Deikük ka dei longbü tegütham saoei amaibü longtida. Sao to kaangbüsekbü 
hoba soshau soyungbü ngühlang ditda; kü thedanga athakko shatbü hoba 
moukhün shuong kia. 
8O Jerusalem, ngo kan ka lubü to kukjung satakei, ngei no sangliphang müt 
akibü kaodak che yeitiakei.” 

Lulimbü Israel 

9Thükenbou Bunyubouei hai lauda, “Israelbü jouletbü semlüh li tegü haoenei 
maisho saüenlabü; kama semlüh hek yoshaibouei yoshaibü tegü kaibü ik 
nyibou sepeiashi.” 
10 Haoenei ngüha leko ditlabü lele ngei aoyou to joyola? Chühashi, haoeneibü 
nou saklep- akei, hoba haoenei ditla athük. Chühashi,Bunyuboueibü ngüh 
haoen thedanga hakbü la yeian kia; khonei haoen olinbü aki. 
11Khei yingbü khoei Bunyuboueibü khauangei ngo shenakei, hoba kho ngei 
natenla athük. Kheijinei Bunyubouei kü to laukei, “Khongtanga nashousi 
shuong to hoba heshou shuong to liko shaian kibü thükto khüpan jinkushi; 
yaksilaonyi ham chingbü jaishou sinbü laplanglabü. 

12Hobaje haoeneibü phangshuong, haoeneibü sek hoba haoeneibü yaksi 
shuong yoan müla kulabü. Aieilausi kaonyeka kibü thükto ngei ngeibü ik 
shinglabü,” dogo Bunyubouei lauda. 
13“Aishanga haoen hanbou ka yaangbou sühko mütpem weko thedüh 
maangdüh aeto hauakei, hoba thuseibou ka khei ungshedbou sühko mütpem 
wekoei yepeijaweko jungeida. 
14Kü mütli nouyangshoueibü moukhün haoenei sosotham maitian lenda. 
Sangmaije akinyu haoenei, ‘Sangmai, sangmai,’ dogo lauda. 
15Mangsenlabü kümsilei shuong kümjinei haoen himouko kikei sai? Aying, 
haoen aikei himouko ayingsi the menko akitei. Hibü tuongbü shuong yoa 
haoen tuonglabü; ngei haoen shieinangeijinei haoen tuongtilabü,” 
dogo Bunyubouei lauda. 

Israelbüei Mühghaüeibü Lamnyu Inletbü 

16Bunyubouei hai lauda, “Kü lampheka loashi, hoba chühashi, shangiedbü 
lam lan maibü ki kho pheashi; hoba khonei paiashi, hoba kaneibü soushou 
shanga hakso haplabü. Lausikei haoenei laukei, ‘Kün apailabü.’ 
17Ngei kan thüka lombü phokuko laukei, ‘Teklaang ngüh ditashi!’ Lausikei 
haoenei laukei, ‘Künei aditlabü.’ 
18“Hibü ditashi, O phangshuong; O saopobü thangyenbü shuong, haoen to ai 
loushedlaje ngeashi. 
19Ditashi, O kaodak: chühashi, ho mütli thükto ngei amaibü, khei haoeneibü 
dambü hek sungbakulabü, aieilausi haoenei ngeibü ngüha ale; hoba ngeibü 
ngühkhüm le haoenei tekan apbei. 
20Aineilela Sheba ka jen hoba kaodak saabü ka ponlem hibü hongkung teibü 
jungan kü jungto louda? Kaneibü juokbü lembü sungletla athük ayingsi 
haitibü lembü kü thedanga olinbü aying.” 
21Khoei Bunyubouei hai lauda, “Chühashi, ngei ho mütli thedanga 
phaiyetlabü phokulabü; hoba bousi shuong hoba shousi shuong liko khünei 
phaiyetlabü; lepbou hoba haoeneibü thangbou maulabü.” 

Yungkük Kabüei Shibü 

22Bunyubouei hai lauda, “Chühashi, yungkük aeka mütli che louada hoba 
kaodak janyinbü thonbü ka phang yaangbü che meimeida. 
23Haoenei lau hoba aubu jungda; haoen to onou aki, hoba üeisanou aki, 
haoeneibü ngüh yungnyu tegü ngühda; hoba haoen kolia setda; ka khu limbo 
lason to haubü müt tegütham müt lamlebüa kia, O Zion nouyangshou.” 
24Künei haoeneibü ngühlang dida, hoba küneibü ik hau akiko apa; khonkubü 
hoba yaksa na hapjinei khonsakbü tegü kün to maang alembo hatyolanga. 
25Sek to tekou ayingsi lama tepai, aishanga khünei dangboueibü in hoba 
pendou aenei hatlabü kia. 
26O ngeibü mütli nouyangnyu, nyi senounei neiashi, hoba no lolo tapa 
lekeiashi; no mang haapashi, jayangshou shanga tegü haapashi; aieilausi sen 
thükto maulabü ong hakde loulabü. 
27“Kü mütli yoa ngei no khei nyi ngela hoba haoeneibü lamthen takteilabü 
lele ngei laangbob hoba lapheishon che yeitikei. 
28Haoen pendou songdak khulimbo longda, sukjung ngaian paibü shuong yoa 
shoongaibü shuong. Haoen chisak nam hoba namkung ki; haoen pendou 
amaiko jungeida. 
29Wanei wan metjin kho juokda, namphet khoje wanei tühnyinakei, lausikei 
jim akibüa haoenei athakko saüenda; aieilausi amaibü khoje sungan üpbo 
kia. 
30Mütei khübü to chandinam namphet dogo lauda, aieilausi Bunyubouei 
haoen inletkei.” 

Jeremia 7 

Jeremiaei Lembüchema Songlenbü 

1Bunyubou ka Jeremia jungto loubü ngüh; 

2“Bunyuboueibü bakhüna loashi, hoba khünei kho phinthonashi, hoba 
lenashi: ‘Bunyuboueibü ngüh ditashi, Bunyubou to lemla habü bakhün 
phangto lotbü kan Jihudabü pendou.’ 
3Thükenbou Bunyubou Israel Mühghaüei hai lauda: Kaneibü haang hoba 
kümsilei shu- ong kümetashi, hoba ngei hanei kan kitilabü. 
4‘Ho Bunyuboueibü lembüchem, Bunyuboueibü lembüchem, Bunyuboueibü 
lembü- chem!’ dogo lauko amlangbü ngüh to kanei maitelem. 
5“Aishanga kanei kaneibü haang shuong hoba kümsilei shuong maisho 
kümedalonga, kanei müt che hoba haoeibü lepbü sangmang kanglanga 
ngühmai kümalonga, 
6kanei yenbou, bou akibü hoba latnyu khon akutilonga, hoba kanei shed 
akibü sii üangtilonga ayingsi kan jembü khonkulabü lele lubü mühghaü phai 
asemlonga, 
7kheijinei ngei kaneibü pisibou la shangieda ponpen shanga kubü kaodaka 
ngei kan kitilabü. 
8“Chühashi, amlanga khüpettibü ngüh kanei mailemda. 
9Kanei kokda, müt haitida, hoba asangalanda hoba yepeijaweko thelalanda, 
hoba Baal shanga jen juokda hoba kanei angebü küksithang mühghaü shuong 
phaito paida, 
10hoba kho phaia ho chema, laobou kü Nyenei ngaan ki, khüto louan loda 
hoba, ‘Kün khümenakei!’ dogo lauko khübü mangsenlabü pendou kümlep lo? 
11 Ho chem laobou kü Nyenei ngaan ki, ka thedanga soshau soyungbü 
laangbob che la yeikei sai? Chühashi, ngei kho hapa! dogo Bunyubouei lauda. 
12Lausikei tou ngo kishang laobou Shiloa kikei khüto kan hauashi, lanei ngei 
ngeibü Nyen shaanglaje kiteikei, hoba ngeibü mütli Israel amaibü shanga 
ngei khüto ai kümbei chühashi, 

13hoba touBunyubouei lauda, Kanei habü kümsilei pendou kümbo kisije ngei 
ngeyang enyu hoba phaisho kan to joyokei, lausikei kanei ngüha ale; hoba 
ngei kan ngakei, lausikei kanei ajongai. 
14Hibü ho chem laobou ngeibü Nyen nyenan ki, laoboua kanei maanglem 
phoda, kishang laobou ngei kan la hoba kaneibü pisibou la kukei, ngei Shiloa 
kümbü tegü ho chem hoba ho kishang to kümlabü. 
15Hobaje ngei kü thedang ka kaneibü chempen pendou tekan aplabü, khei 
Efraim chung khümbo nangletbü tegü ngei kan nangletlabü.” 

Mütshuongei Ngüha Alebü 

16Bunyubouei laukei, “Hibü ho mütli shanga tesuteja, ayingsi haoen shanga 
ngüh teku, ayingsi tewelauku; ayingsi kü to tesutejaku, aieilausi ngei ka to 
ngüha alelabü. 
17Jihuda sangnyu shu- ong hoba Jerusalem khongnyua haoenei ai kümda nyi 
ühüpda lo? 
18Khuthükbü Chobasao la wentek ngoukula shanga, nashousi shuongei bu 
lakda, bou shuongei wan metda, hoba yaksa shuongei wen nyatda. Ngo 
khauangtilabü lele haoenei lubü mühghaü shuongla yunglabü lembü khü- 
pan jinkuda. 
19Hoei haoenei ngo ong khauang longtida sai? dogo Bunyubouei lauda. Hoei 
haoenei haoen thükto himou sungbalabü lele kümda aying lo? 
20Hibü BunyubouMühghaüei hai lauda: Chühashi, ngo khauangbü hoba 
ngeibü khauang maangpok, ho kaoena müt thükto hoba meisiau thükto hoba 
yama bulong thükto hoba kaoa buhek thükto haulabü hoba kho anyettienko 
laaklabü. 
21“Thükenbou Bunyubou Mühghaüei hai lauda: Kaneibü juokbü lembü 
shuong haitibü lembüa jinashi, hoba phe kho shauashi. 
22Aishanga Ijep kaodak ka kaneibü pisibousi shuong leian longjinei juokbü 
lembü ayingsi haitibü lembü shanga ngei haoen to ajoyo ayingsi asakku. 

23Lausikei ho sakkubü ngei haoen la kukei: Kü ngüh ditashi, hoba ngo 
kaneibü Mühghaü hoba kan kü mütli yinglabü. Ngei kan la sakkubü lamnyu 
pendoua paiashi, khünei kan maian kilabü. 
24Lausikei haoenei ngüha ale ayingsi nou ühangku; khüpeinyu, haoenei 
jembü songadoa hoba haoeneibü sensimaang amaibü kaangbüa haoen paikei. 
Thedang ae aying, phai aeto haukei. 
25Kaneibü pisibou Ijep kaodak ka longbü chalou ka tat sühko ngei kan jungto 
ngeibü khangenbü hoba thuseibü pendou chalou weko hautidang lekei. 
26Khei yingasikei haoenei kü to adit ayingsi nou ühangku, lausikei haoen 
ngüm kaangtikei hoba haoeneibü pisibousi toje haoenei aei amaibou kümbei. 
27“Ladang nyi habü ngüh pendou haoen to lenlaje haoenei ka to kei ngüha 
alelabü; ladang nyi tokei haoen to ngalaje haoenei ka to ajongailabü. 
28Hobaje nyi haoen to laulabü: Ho mütliei Bunyubouhaoeneibü Mühghaüeibü 
ngüh adit, ayingsi songlen asunglet. Haoeneibü sembung ka ngühmai maua; 
hoba haoeneibü lishang ka ho maua. 

Hinnom Yoa Shabüdabü Kümsilei Kümbü 

29“Kaibü khu shuashi, O Jerusalem, hoba kho tekan apashi, hoba shonghkhua 
manghaap chia laushi; aieilausi Bunyubouei haoeibü khauang phanga kibü 
meten asunglet hoba nangletkei. 
30“Aishanga Jihudabü shousi shuongei kü thedanga amaibü kümbei 
dogo Bunyubouei lauda. Kü Nyenei ngabü chem kho shatila haoenei 
mangsenlabü heangsho shuong phokei. 
31Hobaje haoeneibü shousi shuong hoba nouyangshou shuong wana jikla Ben 
Hinnom Yoa Tofet lemshang shongh kümbei; laobou ngei asakku ayingsi 
ngeibü maangto alotko kikei. 
32Hibü chühashi, Bunyubouei lauda: Khei touje ho to Tofet ayingsi Ben 
Hinnom Yo, dogo alaulabü, lausikei Haitibü Yo, dogo nyenlabü; aieilausi 
haoenei Tofeta mang khünshang akiko üpshongko khünlabü. 



1700 

 

 
   Saopobü Lai 

© 2002, Bible Society of India. 
 

 
 

 

33Hobaje ho mütlieibü haibü mang shuong kho mühkabü au hoba kaodak 
kabü meisiau shuong shanga shausiyung yinglabü hoba aieikei haoen 
aphangnyintilabü. 
34Kheijinei ngei Jihudabü sangnyu shuong ka hoba Jerusalem khongnyu ka 
olinyobü ngühlang hoba chemkanbü ngühlang thaktilabü; aieilausi kaonyek 
kho sangliphang la yeitilabü. 

Jeremia 8 

1“Kheijinei, Bunyubouei lauda: Jihuda Choba hoba haoeneibü konglebü 
shuongeibü lo, haoeneibü ungshedbou shuongeibü lo, haoeneibü thuseibü 
shuongeibü lo hoba Jerusalem mütshuongeibü lo haoeneibü hee ka haoenei 
sungenlabü. 
2 Hobaje khübü kho chanyu litnyu hoba müha kibü khanshoulitshou pendou 
thüka phinan aplabü, laobou to haoenei sanoukei hoba phai sembei hoba 
pheyolamyokei, hoba lembei. Khübü kho ayoshailabü, ayingsi akhünlabü, 
lausikei khongdanga od hima apyolabü. 
3Hobaje ngei shian apshang pendoua ho phang amaibü jouan kibü pendouei 
langkei toje haibü ong pienlabü dogo Thükenbou Bunyubouei lauda.” 

Shabü hoba Shieikoe 

4Tokei nyi haoen to lauashi: Bunyubouei hai lauda, “Müt tuongan nyibou 
apingaida sai? Müt che satsi nyibou alongeida lo? 
5Khülonga aila Jerusalema ho mütliei ponpen phai sukjung ngaida? 
Khüpsilang kaangkhühtham haoenei hatlepda, haoen nyibou tesepeikho 
lauda? 
6Ngei nou haangan ditko kikei, lausikei haoenei tükde alau. Müt aoeikei, 
‘Ngei ai kümbei,’ dogo lauko jembü amaibü ka maangpon asepeida. Lason to 
nyujung atbü koli tegü mütpem weko jembü lam to sepeida. 
7Haü, müha yungauei mangkei jembü chasilit takletbü ngeda; dukutuk, 
lolenshang hoba yungauei haoen loubü jihsiphai jungeida. Lausikei kü 
mütliei Bunyuboueibü jaletbü ngühkhüm angeda. 

8‘Kün songsi- hona keibü ki, hoba Bunyuboueibü ngühkhüm kün yoa kia,’ 
dogo kanei lai laula? Lausikei chühashi, dobou shuong amlangbü dojinei kho 
khüpeinyu aptia. 
9Songsihon kibü mütshuong himou baulabü, haoen phenyembo hoba mokde 
apyoakei; ditashi, haoenei Bunyuboueibü ngüh apyokei; hoba ailaibü 
songsihon haoen to ki? 
10Hibü ngei haoeneibü yaksi shuong lubü la kuan aplabü, hoba haoeneibü sek 
haoen thükbü la kuan aplabü, aishanga mütpem weko hanbou ka yaangbou 
sühko aeilam aeiphopei shenan kia; khei, thuseibü ka ungshedbou sühko 
mütpem wekoei yepeijaweko kümda. 
11Ngeibü mütli nou- yangnyueibü mou haoenei sosotham maitian lenda hoba 
sangmaije akinyu, ‘Sangmai, sangmai,’ dogo lauda. 
12Haoenei mangsenlabü jungeijinei haoen himoukei sai? Aying, haoen aikei 
himouko akitei; ayingsi lai the menla khokei haoenei angekei. Hibü tuongbü 
shuong yoa haoenkei tuonglabü, haoen shieikoejinei haoen phangto 
sungyanlabü, dogo Bunyubouei lauda. 
13“Ngei haoen lemailela mautilabü, dogo Bunyubouei lauda. Lüha semlüh hek 
akilabü. Bhuklonga bhukhek akilabü, hoba yik kho yuian aplabü. Ngei haoen 
la kubü peisilei shuong haoen ka sungngaian aplabü. 
14“Sen tokei aila setan kida? Liko kamshaiashi! Sen thangngaian kibü 
sangnyu khüto atkho hoba sen khünei shemkho! AishangaBunyubou seneibü 
Mühghaüei sen shemla tetkukei hoba dei khauekbü yungla sen la kukei, 
aieilausi senei Bunyubou khulimbo shabü shonkei. 
15Senei hakso lambei, lausikei ai maibou alou, hoba mailabü chalou lambei, 
lausikei chühashi, hatla moklabü yaang. 
16Haoeneibü kolieibü kunga wibü Dan ka ditda; hau kibü koli shuong 
wiyobüei kaonyek khümbo lühda. Aishanga, kaonyek hoba khünei kibü 
pendou suila, sangnyu hoba khünei kibü mütshuong pendou suila haoen 
lousüha. 

17“Aishanga chühashi, ngei pinyu hoba lüh kibü pinyu hautilabü, deipi 
shuong ngoutila athük; hoba khübü khoei kan to püplabü,” dogo Bunyubouei 
lauda. 

Jeremia Hao Mütshuong shanga Maangmaubü 

18Aiwaü! ngeibü maangmau yongko yaanga, ngeibü maangpon maang aenei 
semthetda! 
19Ditashi! Kaodak aeibou saabüa ngeibü mütli nouyangshoueibü ngühlang, 
Bunyubou Ziona aki lo? Saoeibü Chobasao to aki lo? Aila haoenei ngo 
heangsho noksaei, hoba küksithang amlangbü kümsileiei maangto shatko 
khau angtida? 
20“Youlat jih dana sulang dana hoba senje akhümenkei.” 
21Ngeibü mütli nouyangshou leilubü hangshong ngeibü maangpona akakei; 
ngo manghaapda, hatla moklabüei kü to süha. 
22Gileada maitilabü moli aki lo? Khonei moli ngebü aki lo? Khülonga aila kü 
mütli nouyangshou shat amaida? 

Jeremia 9 

1Ügütü, ngeibü khu dei yingma, hoba ngeibü nyek nyeksi pakshang che 
yingma! Khei ngei change nangnak kü mütli haitibü shanga haapbo 
kikhoulabü. 
2Ügütü, yama wakoubü shuong otshang che ki yingma, khei ngei kü mütli 
yoan haoen jungka satan apbhoulabü. Aishanga haoen pendou maangalanbü 
shuong, huonbüyoubü tan che ki. 
3Hobaje khüpsilang shanga lau maimai haoeneibü lishang bühenda; 
haoeneibü kaonyeka hau kiko yeiakei, lausikei maimai tükde shanga aying. 
Bunyubouei lauda, “Kü mütliei amaibü che thena che kümda; hoba haoenei 
ngo haoeneibü Mühghaü dogo asungletda.” 
4Kan mütpem weko jembü lepbü sangmang shanga maangsangashi; hoba 
aotokei mailem teki; aieilausi jaisina wekoei thükbü tegü khüpettida hoba 
lepbü sangmang wekoei awealauko hauda. 

5Hobaje haoeneibü lepbü sangmang weko khüpettida hoba ngühmai alauda; 
haoenei jembü lishang to yepeijaweko laula lena; haoen tegü ayeishongko 
haoenei shedbü kümda. 
6Kaibü kishang khüpsilang yoa kia, khüpsilang danko haoenei ngo ngela 
asungletda dogo Bunyubouei lauda. 
7Khei yingbüei Thükenbou Bunyubouei hai lauda, “Chühashi, ngei haoen 
tühnyintilabü, hoba haoen takteilabü. Aishanga ngeibü mütli nouyangshou 
amaibü thükto ngei tokei ai kümenla? 
8Haoeneibü lishang hailabü laujin ki, hoba hoei khüpeilangei lauda; müt 
cheei jembü lepbü to eaaoa haoeibü sembungei joyoda, lausikei haoeibü 
maangpona hao shanga tin sankuda. 
9Khübü kümsilei shanga ngei haoen ashiakoelep lo? Ho tegübü phang che to 
ngei phok alamlep lo? dogo Bunyubouei lauda.” 
10Ngei laukei, “Shongh shuong shanga ngo haaplabü hoba haapbo ngeklabü; 
hoba yama lamshaushanga waangbü chia laulabü; aieilausi khübü kho lonan 
apakei; hibü aoeikei kho danjung ohauenda. Mütshuongei masu shuong 
ngühlang ditla athük, mühkabü au shuong hoba meisiau shuong hatla lina 
hoba sada.” 
11Bunyubouei lauda, “Jerusalem lusaktilabü, selongeibü laangpob 
yeitikulabü, hoba Jihuda sangnyu shuong müt akiko sangliphang la 
yeitikulabü.” 
12Ngei phekei, “Bunyubou, ho dankopeiko aokei apailabü lele ho aila lusakla 
hoba phetsen kaodak tegü ulangtham yeila? Ho ditenla songbüdobü müt ao 
ki? Ho lubülakei lenlabü lele nyi ao to wanenan lenkei?” 
13Bunyubouei jongaikei, “Aieilausi kü mütliei ngei haoen la kubü ngühkhüm 
inletbü ka ho loushedkei. Haoenei kü to ngüha ale ayingsi ngei lenbü haoenei 
ajungei ayingsi khünei apai. 
14Lausikei haoen jembü maang- pon khünbüyaangbü phaito hoba haoeneibü 
bousi shuongei lenbü Baal shuong phaito paida. 

15Hibü ThükenbouBunyubou Israel Mühghaüei hai lauda, Chühashi, khei ngei 
kü mütli shuong haoen khauekbüei pangteilabü, hoba yunglabü kombü dei 
kulabü. 
16Ngei tokei haoen, khei haoenei yingasikei haoeneibü pisibousi shuongei 
yingasikei ngean ditan akibü phangshuong yoa phinthontilabü, hoba haoen 
ashemti shongko haoen phaito ngei in hautilabü.” 

Jerusalem Mütshuongei Thuibü Hiko Ngekbü 

17Thükenbou Bunyubouei hai lauda: “Kanei daman chühashi! Manghaapbü 
yaksa shuong louenlabü lele ngaashi, hoba manghaap saoshuong ngala 
hautiashi.” 
18Mütshuongei laukei, “Haoen panteitiashi hoba sen shanga manghaap chia 
lautiashi, khei seneibü nyek ka nyeksi akoushongko, hoba haapbüei seneibü 
nyekkhop ka dei ongjung alongshongko.” 
19Aishanga haapyobü ngühlang che Ziona ditda: “Sen lai leiluan ki! Sen 
aeibou himou baua! Senei seneibü kaonyek apyojan; aieilausi haoenei sen 
kishang leilutikua.” 
20Ngei laukei, “Bunyubou to ditashi, O kan yaksa shuong, hoba kaneibü nouei 
haoeibü ngüh sungletashi. Kaneibü nouyangnyu shuong la haapyola lenashi, 
hoba kaneibü jenabou la manghaap chia laula lenashi. 
21Aishanga seneibü koulom to haibü lotakei, hoba kho seneibü Choba chem 
to lotakei; hoei nashousi shuong kouteia hoba heshou shuong khongmaanga 
wapan apakei. 
22Haibü mang odsinot shaangbü maimai khong shenko phinakei, khei 
youlatbouei phainei youman ikmaang shenko apyobü tegü, aoeikei kho 
ayoshailabü. Bunyubouei kho lenla kü to joyoa.” 
23Bunyubouei hai lauda, “Songbüdobüei jembü songahona telili, ayingsi 
haukiyaangkibü mütei jembü haua telili, ayingsi keibü mütei jembü 
nyaksinama telili. 

24Lausikei aoei lilida, haoen honei ong lilitiashi, khei haoenei ngo ditenbüa 
hoba ngebü shanga, aieilausi kaodaka sanou onou matjem, hoba saopobü 
kümbou kho ngo Bunyubou ki; aieilausi khübünei ngo olinda, 
dogo Bunyubouei lauda.” 
25Bunyubouei lauda, “Chühashi, shuong louada, aoyou kipan apa lausikei 
kipbü thesilan ajungei, ngei haoen pendou shieikoelabü. 
26Ijep, Jihuda, Edom, Ammon shousi shuong, Moab hoba yama kibü pendou 
jembüeibü khu naphei shuan apbü shuong, aishanga habü phang pendou 
kipan üpbei, hoba Israel chung pendou maangpona kipan üpbei.” 

Jeremia 10 

Heangsho hoba Tükdebü Lembü 

1O Israel chemdang, Bunyubouei kan to joyobü ngüh kho ditashi. 
2Bunyubouei hai lauda, “Phangshuongeibü lamnyu teditlet ayingsi mühkabü 
tetsidaei tephenyem, aeilausi phangshuong khübü khoei mokda. 
3Aishanga müteibü songle amlangbü ki. Yam ka bulong che akda hoba 
ikseibü müteibü ikei kho jakenda. 
4Mütshuongei kho chandinam si honei naanglepda; atopeitila shanga haoenei 
martol si kojalei thünglepda. 
5Haoeneibü heangsho shuong kho simo laka müteibü noksa küman phobü 
phatko ki; hoba haoenei joyola athük, haoen jung ong jungeilabü ki, aieilausi 
haoen paila athük. Haoen to tehüt, aieilausi haoenei amaibü kümla athük, 
ayingsi maibü kümlakei aki.” 
6O Bunyubou, no phatbü ao aki, no yaangbü ki, hoba kaibü nyen hau 
yaangbü ki. 
7O phangshuong Choba, aoei ka to ühütla? Aishanga kho ka shanga janbü ki. 
Aishanga phangshuong songbüdobü pendou yoa hoba haoeneibü sangle 
pendoua no phatbü ao aki. 

8Haoen lepde lejim akiko ngousepa, heangsho lembü shuongeibü lenbü kho 
bu ong ki. 
9Chandinam phau yaübü Tarshish ka sungbakei, hoba Ufaz ka hon, khübü 
kho bueibü ikküm iklei hoba hon yaübü ik ka ki; haoeneibü neisimei mühson 
hoba nakthüngan sakbü haoen pendou libünyenbü müteibü kümsilei ki. 
10Lausikei Bunyubou kho tükdebü Mühghaü ki; hao lang kibü Mühghaü hoba 
ponpen kibü Choba. Hao khau longjinei kaodak nyaakeida hoba 
phangshuongei haoeibü maangshat atinda. 
11(Nyi haoen to hai lenshi: Shabü mühghaü shuong aoyouei müh si kao 
aküm, haoen kaodak ka hoba mühnyu phang ka maulabü.) 

Mühghaü Nyensangbü Chia Che 

12Aoei kaodak haoeibü seiei hauei kümbei kho hao ki; aoei jembü songeidoei 
kaodak yaüda hoba haoeibü ditenbüei mühshuong jenkei. 
13Ladang haoei haoeibü ngüh longlaje müha dei shuong ngühda, hoba kaodak 
thonbü ka haoei sangmei tuan angtida, lang loutila haoei langpon pontida, 
hoba haoeibü thanshang chem ka haoei yei longtida. 
14Mütpem weko ngoubüloubü hoba songsihon akibü; hon yaübü weko jembü 
heangshoei himou bautida. Aieilausi haoeibü heangsho kho amlangbü hoba 
haoen to hak aki. 
15Haoen lejim aki, mashikbü kümsilei ki; haoen shieikoejinei haoen maulabü. 
16Ao Jakobeibü phejan ki haoje khübü aphatkei, aishanga pendou 
Kümbouyaübou kho hao ki, hoba Israel kho haoeibü phetphan phang ki; hao 
nyen kho Thükenbou Bunyubou ki. 

Langsenbü To Loubü 

17O no, ao komlepan ki, kaibü neilop kao ka hauan sungashi. 
18Aishanga Bunyubouei hai lauda, Chühashi, ho jihsiphaia kaonyek kabü 
mütli shuong ngei tekan aplabü; hoba haoenei ngelabü lele ngei haoen jungto 
maangmau khonsak hautilabü. 

19Ngo leilubü shanga ngo ügütü! Ngeibü mou yaangsepbei! Lausikei ngei ngo 
lolo laungaikei: “Maimaitham ho ngeibü shat, hoba ngei ho natjan! 
20Ngeibü neichem leilua hoba ngeibü jolüh pendou jangtheda; ngeibü shousi 
shuong kü jungka sada, hoba haoen aki; nyibou ngeibü neichem sengla 
ayingsi ngeibü thangtet phonngaikula ao aki.” 
21Ngei jongaikei, “Aishanga sanlombü shuong ngoubü hoba Bunyubou to 
apheda; khei yingbü khoei naang amaida; hoba haoeneibü sanlon dan pendou 
lina. 
22Ditshima! Ngühphakphak che kho louada: Jihudabü sangnyu shuong 
sangliphang selong thüngshang la yeitila yungkük aeka aeibou pangyoda.” 
23Ngei ngekei, O Bunyubou, müteibü lamnyu jembü to aki; khei paila shanga 
jembü to lam shean lenla müt to aki. 
24Ngo tangtibü, O Bunyubou, lausikei ngühmaia ong yingshi, nyi ngo 
kongkongtham yeitibüla, no khauangkoje touma. 
25No angebü phangshuong thükto hoba kaibü nyen aphongbü mütli thükto 
kaibü khauang khüpan jinkushima. Aishanga haoenei Jakob suia; haoenei 
hao suikei hoba hao mautia, hoba haoeibü kishang leiluan phokua. 

Jeremia 11 

Jeremia hoba Theyolanyobü 

1Bunyubou ka Jeremia jungto loubü ngüh; 
2“Ho theyolanyobü ngüh shuong ditashi, hoba Jihuda si Jerusalema kibü 
shuong to joyoashi. 
3Nyi haoen to lenshi, Bunyubou Israel Mühghaüei hai lauda, Ho theyolan- 
yobü ngüh aoei adit hao shedsikhau yingshi. 
4Laobou ngei kaneibü pisibou shuong la ngei haoen Ijep kaodak namlüh 
wanhap ka leiyenjinei sakkukei hoba laukei: Ngeibü ngüh ditashi, hoba ngei 
kan la sakkubü pendou kümashi; kho tegü kan ngeibü mütli yinglabü, hoba 
ngo kaneibü Mühghaü yinglabü. 

5Khünei tat tegü ngei kaneibü pisibousi to haoen la sendei si naodei kouko 
kibü kaodak kula thekubü ngei kümenlabü.” Kheijinei ngei jongaikei, “Kho 
tegü yingshima, Bunyubou.” 
6Hobaje Bunyubouei kü to laukei, “Jihuda sangnyu pendou hoba Jerusalem 
khongyaanga habü ngüh phinthonashi; habü thebülanbü ngüh shuong 
ditashi, hoba khübü kho kümashi. 
7Aishanga kaneibü pisibousi shuongei ngei Ijep kaodak ka leiyenjinei haoen 
to maangsanglabü kuko khei tat sühko, ‘Ngeibü ngüh ditashi,’ dogo lauko 
maangsanglabü kukei. 
8Khei yingasikei haoenei ngüha ale hoba haoen nou ayem, lausikei mütpem 
weko lulueibü maangpon kaangbüei paikei, hibü ngei ho theyolanyobü ngüh 
pendou haoen thükto sungbakei, laobou ngei haoen la kümla sakkukei, 
lausikei haoenei aküm.” 
9Kheijinei Bunyubouei kü to laukei, “Jihudabü yoa hoba Jerusalema kibü yoa 
huonsiyou amaibü che kia. 
10Haoenei haoeneibü pisibou aoyouei ngeibü ngüh ditla haoeneibü shedbü 
aeto sepeinyu haua, lubü mühghaü shuong jungto haoen khangenla haoen 
hauan apa, Israel si Jihuda chungei haoeneibü pisibou yoa kümbü ngeibü 
thebülanbü leilua. 
11Hibü Bunyubouei hai lauda: Chühashi, haoen asatenlabü thushed haoen 
jungto sungbada; haoenei kü to ngeksikei ngei haoen to ngüha alelabü. 
12Kheijinei Jihudabü sangnyu shuong hoba Jerusalema kibü shuong haulabü 
hoba haoenei juokbü lembü mühghaü shuong to ngeklabü, lausikei haoen 
khonsak jihsiphaia haoenei haoen akhümenlabü. 
13Aishanga O Jihuda, kaneibü mühghaü shuong kaneibü sangnyu lajuche 
khüjoche ki, hoba Baal to jen juokla lemshang Jerusalem khongyaang lajuche 
khüjoche kan himou baulabü lemshang kanei kümakei. 

14Hibü ho mütli shanga welau tele, ayingsi haoen shanga tengek ayingsi 
tewelau, aishanga haoen khonsak jihsi- phaia haoenei ngo ngajinei ngei 
aditlabü.” 
15Bunyubouei lauda, “Saoei kümsilei amaibü kümsije ngei sanounyu sao kü 
chema kila ai janbü ki? Mat ngekbü hoba lembüsabü pheei kan maulabü thu 
apenlep lo? Kheijinei kan olinla thüklep lo? 
16Bunyubouei cheje ka to oliv bulong sangtüngbü hemaibü buhek maibü 
hekbü dogo laukei. Lausikei yeithu yeinak langh yaangbü louan kho to wan 
sapbulabü hoba khoeibü bhek shuong kho suilabü. 
17“Thükenbou Bunyubou aoei no kekei, haoei no khulimbo amaibü lautia, 
aieilausi ngo khau angtiko Israelbü chung si Jihudabü chungei Baal to juokbü 
lembü kuko amaibü kümsilei küma.” 

Jeremiaeibü Langkei Khulimbo Huon Takbü 

18Bunyubouei kü la ho ngetikei, hoba ngei ngekei; kheijinei nyi haoeneibü 
shabü kümsilei kü la lenkei. 
19Lausikei ngo eaaoabü san shoushou haitishang to leian haubü phatko kikei. 
Haoenei kükhu limbo huon takda dogo ngei angeko kikei, aieilausi haoenei 
laukei, “Senei buhek yoan bulong kho mautikho, langkeibü kaodak ka hao 
wapan apbho, khei, khünei touje hao nyen adamenlabü.” 
20“Lausikei Thükenbou Bunyubou aoei ngühmaia mat jemda hoba maangpon 
hoba dambü takteida, haoen thüka kaibü phoklambü kü la haptishima 
aishanga kü shangaje ngei ka la kua.” 
21Hibü Bunyubouei Anathotbü shanga hai lauda: Aoyouei kaibü langkei 
lamda hoba lauda, Bunyubou nyena teteten, ayinglonga no küneibü ika 
hailabü. 
22Hibü Thükenbou Bunyubouei lauda, “Chühashi, ngei haoen shieikoelabü, 
heshou shuong inei hailabü! Haoeneibü nouyang jayangshou shuong 
müheinouei hailabü. 

23Hobaje aokei ajoulabü; aishanga haoen shieikoebü poa ngei Anathotbü 
thükto shieikoe sungbalabü.” 

Jeremia 12 

Jeremiaei Bunyubou To Ngühsidei Phebü 

1O Bunyubou, ngo maangto shatko ka jungto pheyo phanyoko louasikei noje 
ponpen tangetnyu ong ki; khei yingasikei ngeibü ngüh ka thedanga laueida: 
Aila müt amaibü naangmaida? Aila khüpbülangbü shuong maisho kida? 
2Nyi haoen kekei hoba haoen li ada; haoen yemda hoba lang hekda. 
Haoeneibü sembunga no nyangko kia, lausikei haoeneibü maangpon kaje 
saakei. 
3Lausikei O Bunyubou, nyi ngo ngekei; nyi ngo hapda hoba ngeibü maangpon 
ka aenei takteida. Haitilabü sanshuong tegü nyi haoen senashi.; haitilabü 
chalou shanga haoen phei chenei phoashi. 
4Lalokche kaonyekei mang haapla hoba khongthu kabü sang pendou yuila? 
Khünei aoyou kida haoen amaibü haangjung meisiau shuong hoba ausiyuk 
shemda; aieilausi mütshuongei laukei, “Mühghaüei küneibü thonshang 
ühüplabü.” 
5Bunyubouei laukei, “Jeremia, no müt yoa langyosi mangalonga no koli to lai 
leiyola? Hobaje no kaomaia tuongalongaje Jordan lamanga lai lela? 
6Aishanga khei kaibü jaisinasi shuong hoba kaibü chungei ka to lepbolangko 
jungeiakei; khei haoenei ka phainei kakhu limbo ngekda. Haoenei ngüh 
maibü lauasikei haoen to mai telem.” 

Hao Mütshuong Laüa Bunyubou Maangmau 

7Bunyubouei lauda, “Ngei ngeibü Israel apyoa; ngei ngeibü phang inleda. 
Ngeibü soushouei sanounyu ngei sao dangbou shuongeibü ik to kua. 
8Kü shanga ngei pienbü phetei yama molosaonyu phatko longeida; saoei ngo 
khulimbo ngühda, khoei ngei sao to mangsenda. 

9Ngeibü phet kho kü thedanga haitilabü tolobü au phatkei sai? Sao khulimbo 
haitilabü au shuong kaijembo kia sai? Hauashi hoba yamkabü meisiau 
pendou kamshaitiashi; shautila haoen leishaiashi. 
10Usa kabü sanlombü juongei ngeibü semlüh bamang leilutikua; haoenei 
ngeibü phejan naknyinkua; haoenei ngeibü phejan maibü yam sangliphang la 
yeitkua. 
11Haoenei kho sangliphang la yeitia; sangliphang la yeitisije kü la mang 
haapbuda, kaonyek pendou sangliphang la yeiakei, lausikei aoeikei 
athounouda. 
12Kaolong shongh khongthu pendoua leilutibü shuong louan kia. 
Bunyuboueibü inei kaonyek ji thon ka ji thon sühko suian apa; müt aokei 
sangmai haksoa aki. 
13Haoenei whet youshou wenkei lausikei yousang latkei; haoen jembü lolo 
mangetkei, lausikei ai apailet. Bunyubou hatla moklabü khauang longbü 
haangjung youlatbü shanga himouko kilabü.” 

Israelbü Leibou shuong To Bunyuboueibü Thesilan 

14Bunyubouei lauda, “Ngeibü mütli Israel la phetphanla kubü phet laobou to 
ngeibü amaibü lepbü sangmang pendouei meiouda haoen shanga Bunyubouei 
hai lauda: Chühashi, ngei haoen jembü kaodak ka pheian aplabü, hoba haoen 
yo ka ngei Jihuda chung pheian aplabü. 
15Hobaje ngei haoen pheian apan phaia ngei tokei haoen to onoulabü hoba 
haoen mütpem weko jembü phetphan hoba mütpem weko jembü kaodak to 
nyibou leian loulabü. 
16Hobaje ho tegü hai haüthüklabü, haoenei ngeibü mütlieibü lamnyu 
moshikko ditletko, kü nyenei Bunyubou lang kiabü dogo thelet lanleda longa, 
khei haoenei kü mütli to Baal phongko theyolanyola lenbü tegü kheijinei kü 
mütli yoa haoen kümetkulabü. 
17Lausikei phang atei ngüha alelonga kheijinei ngei kho lepde pheian aplabü, 
hoba kho mautilabü dogo Bunyubouei lauda.” 

Jeremia 13 

Lenglengbü Kaijin 

1Bunyubouei kü to hai laukei, “Hauashi, hoba phembaeibü shembe nei che 
jekashi, hoba kaibü shenjanga kaiashi hoba kho deia teshem.” 
2Hibü Bunyubouei lenbü tegü ngei shembe nei kho jekkei, hoba kho ngeibü 
shenjanga kaikei. 
3Hobaje Bunyuboueibü ngüh nyibou kü jungto loukei: 
4“Nyi jekbü shembe nei laobou kaibü shenjanga ki kho jungashi hoba 
meimeiashi, hoba Eufrates to haushi, hoba khünei laangphanga kho huashi.” 
5Hibü ngo haukei, hobaBunyubouei kü to lenbü tegü kho Eufrates shuthena 
huan phokei. 
6Hobaje chalou lounyu phaia Bunyubouei kü to laukei, “Meimeiashi, Eufrates 
to hauashi, hoba ngei ka to khünei shembe nei hushi dogo lenbü kho khüka 
sungba.” 
7Kheijinei ngo Eufrates to haukei, hoba shembe nei kho ngei huan phoshang 
ka sungenkei, lausikei chühashi, shembe nei kho leiluan kikei, kho ainei lela 
amaiko leiluan kikei. 
8Kheijinei Bunyuboueibü ngüh kü jungto loukei: 
9Bunyubouei hai lauda: “Kho khei ngei Jihuda yonglam hoba Jerusalem 
yonglam yaangbü leilukulabü. 
10Habü amaibü mütli aoyouei ngeibü ngüh teditkho lauda, aoyouei jembü 
kaangbüsekbü maangpon phai semda hoba lubü mühghaü shuong phai haoen 
khangenla hoba lemla hauan ki, ho shembe tegü kilabü, laobou ainei lela 
amaiko ki! 
11Aishanga shembe nei müteibü shenjanga khang- yoan kibü hima, ngei Israel 
chung khümbo hoba Jihuda chung khümbo, khei khünei kü shanga nyenshen 
mütli che, nyensangbü che, hoba soneikangbü che yinglabü lele kü to 
apettikho, dogo Bunyubouei lauda. Lausikei haoenei ngüha telekho lauda.” 

Ihlechak 

12“Nyi haoen to ho ngüh joyoashi: Bunyubou Israel Mühghaüei hai lauda: 
Ihlechak weko ihei shenlabü. Hobaje haoenei ka to, ‘Ihlechak weko ihei 
shenlabü dogo künei angekei lo?’ dogo laualonga, 
13kheijinei nyi haoen to lenshi, Bunyubouei hai lauda: Chühashi, ho kaodaka 
kibü pendou ngei jaakbüei shentilabü, khei Dawideibü setshanga setbü Choba 
shuong, ungshedbou shuong, thuseibü shuong, hoba Jerusalema kibü pendou 
yoan. 
14Hobaje cheei che khulimbo bou shuong si shousi shuong liko ngei haoen 
phetnyintilabü dogo Bunyubouei lauda. Haoen shemtila ngei sanouko hoba 
phokeiko ayingsi naanko adamlabü.” 

Jeremiaei Lilibü Khulimbo Maangsanglabü Kubü 

15Ditashi, hoba nou haangashi, telili, aishanga Bunyubouei joyoa. 
16Bunyubou kaneibü Mühghaü la soneikangbü kuashi, ayinglonga haoei 
nakthüh sungbalabü, jijimomoa shongh shuonga kan phaiyetlabü hoba kanei 
ngesak lamjinei haoei kho nakthüh yeitilabü, hoba daomau la yeitilabü. 
17Lausikei kanei ngüha telekho lausije ngeibü soushou kaneibü lilisese shanga 
huan haaplabü; ngeibü nyekei aeibou haaplabü, hoba nyeksi koulabü; 
aieilausi Bunyuboueibü sanshuong langsenakei. 
18Bunyubouei kü to laukei, “Choba si haonyu to haoeneibü Choba setshang 
ka lotan apla lenshi, aishanga haoeneibü hemai- haangmai Choba khun 
haoeneibü khu ka atan apa. 
19Negeb sangnyu shuong khinakei; khübü ipjung danla ao aki. Jihudabü 
pendou laplanga, khei khümbo langsena.” 
20Jerusalem, kaneibü nyek khapetnyu chühashi! Yungkük aeka louko kibü 
labou shuong to chühashi! Kan la nongkubü kaneibü the lenenbü sanshuong 
kho lanei ki? 
21Nyi no lolo ka thangbou shuong dogo lauko kibü mütshuongei ka thüka 
song taksi nyikei ai laula? Yaksa na bukla shatbü khonku tegübü ka thükto 
aloulep lo? 

22Hobaje nyi kaibü maangpona: Ailaibü habü hoei kü to sühda, dogo lausi 
kho kaibü shabü yaangbü haangjung no neisimei akakko mütkong ki, hoba ka 
to khonku sühda. 
23Ethiopiabüei jembü son ayingsi kongkhüei jembü kapnak jeienlep lo? Khei 
jeiensi ong kan aoyouei amaibü kümla hanghangyepan ki, maibü kümla 
thüklabü. 
24Hibü yambabü yeiei youshou sho soulangtibü tegü ngei kan phinnyintilabü. 
25Ho kaibü thu ngei ka la takletkubü phejan ki dogoBunyubouei lauda, 
aieilausi kanei ngo maakei hoba amlangbü mühghaü to mailembei. 
26Ngei ngei lolo ka thedanga kaibü ikset kaibü thenyek to himenkulabü hoba 
kaibü himou haplabü. 
27Ngei kaibü mangsenlabü shuong kaibü asangalanbü hoba ngayobü 
ngühlang phe thedüh maangdüh, pejapela seka shongh thüka hapa. O 
Jerusalem, ka shanga ügütü! No lalokche ihinseiko kila? 

Jeremia 14 

Hatlamoklabü Shulinyunglin 

1Thea thangbü shulinyunglin shanga Bunyuboueibü ngüh Jeremia jungto 
loubü: 
2“Jihudaei mang haapda, hoba haoeibü sangnyu shuong sakleda; haoeibü 
mütliei kaoa manghaap chia lauda hoba Jerusalemei thuibü mangsühko 
ngekbü ngühlang angtida. 
3Haoeneibü yaangenbü shuongei haoeneibü sambü shuong deikhula hautida, 
haoen deikhün khüto louda, lausikei dei ühüpda. Haoen deiyei kongkong 
longeida; haoen himousele phenyemakei hoba haoen neikhu yukakei. 
4Kao kho paknyina, aieilausi kaonyek to lang aloubü hangshong, sekmoubü 
shuong himouko haoen neikhu yukda. 
5Khongthu ushia meishi nyunyuei saoei shoushou shatbüyam apyoan satda 
aieilausi nyem aki. 

6Yamkabü gadu shuong shonghkhua loda, selong shuong tegü haoenei hakhin 
thakthakle hinda; haoeneibü nyek yuida, aieilausi bunyem deinyem aki. 
7Kün khulimbo küneibü shabüei aukabü kuasikei, O Bunyubou, kaibü nyena 
den che kümbü, aieilausi kün jih juonga phai suka, künei no khulimbo shabü 
shona. 
8O Israel maanglembou, khonsak khonku jiha hao khümenbou, aila kaonyeka 
no yenbou phatko ki, wakoubü youche shanga otbü phatko kida. 
9Aila no phenyembü müt che tegü, khümenla athükbü Thükenbou müt che 
tegü kida? Khei yingasikei, O Bunyubou, no kün yoa kia! hoba kaibü nyenei 
kün ngaan kia; kün tüpyoma.” 
10Bunyubouei ho mütli shanga hai lauda, “Haoenei hai shoongaila olinko kia, 
haoenei jembü you asenetda. Hibü Bunyubouei haoen asungletda; tou haoei 
haoeneibü shabü damenlabü hoba haoeneibü shabü shieikoelabü.” 
11Bunyubouei kü to laukei, “Ho mütli mailayaangla shanga tewelau. 
12Haoenei mühei nyengasikei, ngei haoenei ngekbü aditlabü, hoba haoenei 
juokbü lembü hoba shausiyung lembü kuasikei ngei khübü kho asungletlabü. 
Aeiko ngei haoen kho inei, müheinouei hoba limeilangei mautilabü.” 
13Lausikei ngei laukei, “Ah, Bunyubou Mühghaü, chühashi, thuseibü shuongei 
haoen to lauda: Kanei in ühüplabü, ayingsi kan müh akilabü. Maimaitham 
ngei kan la ho kishanga süngshonbü sangmai kulabü.” 
14Hobaje Bunyubouei kü to laukei, “Thuseibü shuongei amlanga kü nyena 
tetenda. Ngei haoen ohauti ayingsi ngei haoen apien, ayingsi haoen to ajoyo. 
Haoenei kan to amlangbü mangsang lejim akibü maang ka bakbü hoba haoen 
jembü maangpona khüpbülangbü tetenko lauda. 
15Hibü thuseibü shuong aoyouei ngei ohautisikei kü nyena tetenbü ngüh 
lauda, hoba aoyouei ho kaodaka in si mühsinou aloulabü dogo lauda, khübü 
thuseibü in si mühsinouei mautilabü, dogo Bunyubouei hai lauda. 

16Hobaje aoyou mütli shanga haoenei tetenbü ngüh lauda, haoen Jerusalem 
khongmaanga mühsinou hoba inei haitibü shuong tekteksousou aplabü. 
Hobaje haoen ayingsi haoeneibü yaksi khünla hoba haoeneibü jayangshousi 
ayingsi nouyangshousi khünla ao akilabü. Aishanga ngei haoen amaibü haoen 
thükto khüpan jinkulabü.” 
17Bunyubouei kü to ngo hauan mütshuong la habü ngüh lenashi laukei: 
“Change nangnak ngeibü nyek ka nyeksi koutiashi, aishanga kü mütli 
saosüngbü nouyangnyu kaang ngümbüei mou yaang letia. 
18Ngo khong to angalonga inei haitibü shuong hapda; hoba sangnyu khüto 
ngo atalonga limsilang shatsinyat shuong hapda. Aishanga thuseibü hoba 
ungshedbü ham kaonyek shoongko hauda, khei yingankei haoenei ai 
angekei.” 

Mütshuongei Bunyubou To Subüjabü 

19Bunyubou, nyi Jihuda lepde inletkei lo? Kaibü soushouei Zion to maang 
ashik lo? Kün amailabü lele aila nyi kün to ngümbei? Künei hakso lambei, 
lausikei ai maibou alou; maitibü jih che lambei, lausikei chühashi, kho jeiko 
hatlabü. 
20O Bunyubou, kün amaibü hoba küneibü pisibousi shuongeibü shabü künei 
ngejung louda, aishanga künei kakhu limbo shabü shona. 
21Kaibü nyen shanga kün tekan tüpkai; kaibü soneikangbü Choba setshang 
aweasüngko teyingma; damenashi hoba kün yoa kaibü thesilan teleiluma. 
22Phangshuongeibü amlangbü mühghaü shuongei lang loutilep lo? Ayingsi 
müh shuongei lang yantilep lo? O Bunyubou, küneibü Mühghaü kho no ong 
ki. Hibü künei ka to maanglem phoda; aishanga nyi habü pendou kümda. 

Jeremia 15 

Jihuda Mütshuong shanga Maubü Thu 

1Kheijinei Bunyubouei kü to laukei, “Khei Mosa si Samuel kü thedanga loa 
tegükei, khei yingasikei ho mütli aenei ngeibü maangpon ayeilabü. Kü the ka 
haoen huan aptishi hoba haoen ngaitiashi! 

2Hobaje haoenei ka to, ‘Kün laeto haula?’ dogo phejinei nyi haoen to 
lenshi: Bunyubouei hai lauda: Aoyou yemshatei haila tetkei haoen yemei 
hailabü! aoyou lasona inei haila tetkei haoen inei hailabü; aoyou mühsinouei 
haila tetkei haoen mühsinouei hailabü; aoyou langsenla tetkei haoen 
langsenlabü. 
3Ngo Bunyubouei haoen thükto leilutibü den lei hautila jantheda: haitilabü 
in, mangjim senlanglabü kei shuong; phe shaulabü mühkabü au shuong hoba 
jouletbü shuong suilabü yamkabü meisiau shuong. 
4Hobaje Jihuda Choba Hezekiaeibü shou Manasseei Jerusalema ai kümbei 
kho hangshong kaodak sangle pendou to ngei haoen hatlamoklabü che 
yeitilabü.” 
5Bunyubouei lauda, “O Jerusalem, aoei ka to onoula ayingsi aoei kaibü mang 
haapbula? No maisho kibü akibü shanga phela aoei sepeila? 
6Kan danshuongei ngo inletkei; kan phaiae sukngailangkei; hibü ngei ngeibü 
ik kakhu limbo shingkei hoba no mautikei, aieilausi ngei ka shanga 
dambubüei oanshema dogo Bunyubouei lauda 
7Kaonyek bakhüna ngei haoen wanei sipan aplabü. Ngei kan kü mütli 
shemtia, ngei kaneibü shousi shuong haitia; aieilausi kanei jembü amaibü 
lamnyu ka asepei. 
8Ngei kaneibü latnyu shuong yungnyu phetsen tokei juongbou yeitia. Ngei 
kaneibü heshou shuong haoeneibü chajihboua haitikei, hoba haoeneibü nyusi 
shuong khonkutikei. Ngei hakde haoen to hatlamoklabü khonkuei ngümbei. 
9Shousi müt nyet maubüeibü nyu semtheda hoba hakde apa. Tokei 
chajihboua kian saoeibü chanyu nepkua; sao himou bautikei hoba maangpon 
noutikei; hoba kaneibü joubü dan ngei kaneibü dangboulabou la haitila 
shanga kuan aplabü. Ngo Bunyubouei kho lauan apa.” 

Jeremiaei Bunyubou to Nyamnyambü 

10Ügütü, kü thu amai! Anyuei ngo aila bukkeima? Kaodak khümboa ngo 
oyolemenko ong kilabü müt che. Ngei aolakei alotku ayingsi lotankei aki; 
lausikei haoen pendouei kü to khükdauokda. 
11O Bunyubou, ngei haoen mailayaangla ka to asuajako kialonga, hoba 
khonsak khonku hoba maangshat chaloua ngei dangbou shanga ka to 
asuajako kialonga kho khei yingshi. 
12Atei namkung, khei yungkük aeka namkung hoba chisaknam leiluenlep lo? 
13Bunyubouei kü to laukei, “Haoenei kaonyudak khümboa shabü shonbü 
kayang, ngei kü mütlieibü nyaksinam hoba keisiyaang aaklangtila 
dangboulabou shuong hautikulabü. 
14Haoenei angebü kaodak chenei ngei haoen la haoeneibü dangbou shuong 
khangentilabü, aishanga ngeibü khauang wan che phatkei, hoba kho 
ladangkei anyetlabü.” 
15Kheijinei ngei laukei, “O Bunyubou, nyi ngekei. Ngo damenashi hoba kü to 
thuikai. Ngei ngo shieikoebü dan to phok lamakho. Haoenei ngo haitilabüa 
nyi haoen thedanga kheinyuje tenatenma. Ka laüa ngei ho hakbü thoshauda 
dogo damenashi. 
16Ladang kaibü ngüh shuong loukei, ngei khübü kho shaukei; hoba kaibü 
ngüh shuong kü shanga olinlabü hoba maanga mailabü che kiteikei, aishanga 
kaibü nyenei ngo ngakei, O Bunyubou Thükenbou Mühghaü. 
17Ekyo nyiyobü dan yoa ngo aset, ayingsi aolinyo. Kü mütpem setkei, 
aieilausi kaibü ik kü thüka kikei, aishanga ngo khauangei soptikei. 
18Aila ngeibü khonku anangda? Ngeibü mou aila amaida? Aila khübü 
temaikho lauda? No kü to ngo hau thettiko sulang kabü shumang ubü phatko 
kilep lo?” 
19Hibü Bunyubouei hai jongaikei, “No sepeikho laualonga, ngei no 
sungletlabü; hoba no kü thea ngo khangenko lolabü. Hobaje nyi jim akibü 
jeila ai namsek ki, kho phinthona longa no kü sembung phatko kilabü. 



1719 

 

 
   Saopobü Lai 

© 2002, Bible Society of India. 
 

 
 

 

Mütshuong ka jungto sepeijung longeilabü, lausikei no haoen jungto haula 
akhamlabü. 
20Hobaje ngei ho mütli thedanga no chisak nameibü ba kümthang tegü 
yeitilabü. Haoenei no khulimbo wapyolabü, lausikei haoenei no athüklabü. 
Aishanga no khümenla hoba no senetla ngo ka yoa kia. 
21Hobaje amaibü ka ngei no khümenlabü hoba hatla moklabü ka ngei no 
angthetlabü. NgoBunyubouei kho lauan apa.” 

Jeremia 16 

Jeremia Langkei shanga Bunyubou Maangangbü 

1Tokei Bunyuboueibü ngüh kü jungto loukei, 
2“Nyi yak tenga, ayingsi ho tegübü kaoena bousu yaksa shousi teki. 
3Aishanga ho kaonyeka bukan kibü bousu si yaksa shousi shuong shanga 
haoen hoba buktibü haoeneibü nyusi shuong shanga hoba ho kaonyeka haoen 
bukbü bou shuong shanga Bunyubouei hai lauda: 
4Hailabü shatsinyat yaangbüei haoen hailabü; haoeneibü mang ühaaplabü 
ayingsi haoen akhünlabü. Haoen tanga odsinot tegü kilabü. In hoba 
mühsinouei maubüa haibü mang kho mühkabü au hoba yamkabü meisiau 
shanga shausiyung kilabü. 
5“Aishanga Bunyubouei hai lauda: Mang haapbü chem to tüt. Aoeibü mang 
haaplakei tohau. Aishanga touje ngei kü mütli ühaukulabü, ayingsi haoen to 
sanou si onou alenlabü, dogoBunyubouei lauda. 
6Ho kaodaka yaangbü si hanbü ham hailabü, lausikei haoen aoeikei 
akhünlabü. Kan aoeikei haoen shanga mang ühaaplabü, ayingsi kan lolo 
manghaap tetsida lenko khu ashulabü. 
7Sanouboutham, khei bou ayingsi nyu haiasikei aoeikei manghaap sotila 
shausiyung akulabü ayingsi maang sula shanga yunglabü akulabü. 
8“Lemlibü chem to haoen yoa setla, shaula yungla no ütjan. 

9Aishanga Thükenbou Bunyubou Israel Mühghaüei hai lauda: Chühashi, ngei 
ho kaodak ka kaneibü thea hoba kan haanga ekyo nyiyobü ngüh hoba 
olinyobü ngüh, chemkanbü ngühlang ngei thaktikulabü. 
10“Hobaje nyi habü ngüh pendou ho müt to lenjinei haoenei ka to: 
Ainyula Bunyubouei kün khulimbo amaibü hatetche ho lauan apbei? Künei ai 
shedbü kümbei? Künei küneibü Bunyubou Mühghaü khulimbo ai shabü 
shonkei? dogo laulabü. 
11Kheijinei nyiBunyubouei hai laukei dogo haoen to lenshi: Aieilausi kaneibü 
pisibousi shuongei ngo nangletkei, hoba lubü mühghaü lembei hoba 
khangenkei. Haoenei ngo inletkei hoba ngeibü ngühkhüm ajungei. 
12Lausikei kaneibü pisibousi shuong toje kanei amaibü kümbei. Aishanga 
chühashi, kan mütpem weko tubüsekbü hoba amaibü, hoba kanei kü to 
ngüha aleda. 
13Hibü, kanei ayingsi kaneibü pisibousiei angebü kaonyek che to ngei kan ho 
kaodak ka tekan aplabü. Hobaje khünei kanei change nangnak lubü mühghaü 
shuong khangenlabü, aishanga ngei kan to onou alenlabü.” 

Langsenbü ka Longeibü 

14Bunyubouei lauda, “Israel mütli Ijep ka leian loubou langkeibü Mühghaü ki 
shongko, dogo lauko mütshuongei kü nyena athealanlabü jihsiphai che 
louada. 
15Lausikei haoenei kü to, ngo yungkük kaodak hoba ngei shian apbü kaodak 
pendou ka leian loubou Mühghaü lang kishongko, dogo lauko thelalanlabü 
jihsiphai louada. Aishanga ngei haoen haoeneibü pisibousi la kubü kaodak to 
leian loulabü. Ngo Bunyubouei kho lauan apa.” 

Shieikoe Loubü 

16Bunyubouei lauda, “Chühashi, ngei ngaulapbü shuong juong ngashaida, 
hoba haoenei haoen laplabü. Phaiaje ngei meishibü shuong juong ngalabü, 
hoba haoenei shongh weko ka hoba shonghshou weko hoba laangphang ka 
haoen shienlabü. 

17 Aishanga haoen haushang pendou to ngeibü nyek hautiakei; kü ka haoen 
ahuenkei, ayingsi haoeneibü shabü ngeibü nyek ka küplepan aki. 
18Hobaje ngei haoen amaibü hoba haoeneibü shabü phejan nyiei 
khüpngailabü; aieilausi haoenei mangsenlabü heangsho haibü mang shuongei 
ngeibü kaonyek shatikei, hoba ngeibü phet haoeneibü mangsenlabü shuongei 
shentia.” 

Bunyubou to Maanglema Jeremiaeibü Welau 

19O Bunyubou, no ngeibü hau hoba ngeibü lapheishon, khonsak chaloua ngo 
satenshang. Kaodak thonbü ka phangshuong ka jungto louan laulabü, 
“Küneibü pisibousi shuongei amlangbü mühghaü shuong, khei jim akibü 
hoba ku akibü heangsho peisilei shuong to liman aikei phet aphan. 
20Mütei jembü shanga mühghaü shuong kümlep lo? Habü ho mühghaü 
shuong aying.” 
21“Hibü, ngo Bunyubouei haoen la ngetilabü, khei ho jiha ngei haoen la 
ngeibü sei hoba ngeibü hau ngetilabü. Kheijinei haoenei ngeibü 
nyen Bunyubou ki dogo ngelabü.” 

Jeremia 17 

Shabü hoba Jihudabü Kayang 

1Bunyubouei lauda, “Jihuda bü shuong, kaneibü shabü namkung dojinei 
doakei; ho kaneibü maangpona diamond simbüei seijinakei hoba kaneibü 
lemshang laanga doan phoakei. 
2Hobaje bulong sangtüngbü weko hoba shonghshou suokbüa shetenan kibü 
shongh thüka kaneibü shousi shuongei haoeneibü lemshang hoba Ashera 
mühghaüsao damenda. 
3Kaneibü leikhu leidang pendoua kaneibü shabü shanga kanei kibü hoba 
kaneibü nyaksinam pendou soletbü peisilei tegü ngei kaneibü dangbou la 
kulabü. 

4Ngei kan la kubü phet ka kaneibü ik ngei lititilabü hoba kanei angebü 
kaonyeka ngei kaneibü dangbou shuong kanei khangentilabü, aishanga 
ngeibü maangshat wan tegü longakei hoba ladangkei anyetlabü.” 

Lenlabü Den Juong 

5Bunyubouei hai lauda, “Aoei müt to maanglemda, hoba phe jembüeibü 
insiaubu la yeitida, aoeibü maangpon Bunyubou ka sepeida, hao shedsikhau 
yingshi. 
6Hao phetsen kaoa buham che phatkei, hoba aikei maibü longbü ühüplabü. 
Hao ulangbü yam, müt akibü jemkaoa kilabü. 
7“Lausikei aoei Bunyubou to maanglem phoda hao haübou. 
8Hao dei nyangko kibü bulong phatko ki, laobouei haoeibü li shumang aeto 
yanan koutida; hoba juokbü aubü loujinei ühütda. Aishanga saoeibü yik 
sangtüngtham kia, hoba uangmuang loujinei maang amauda. Aishanga saoei 
hek hekbü athakda. 
9 “Pendou thüka maangpon khüpbülangbü ki, hoba ho maingaila yongko 
sekakei; ho aoei ditenla thükla? 
10Ngo Bunyubouei maangpon lamda hoba dambü takteida; khei mütpem 
weko la jembü thechüh thüng, hoba jembüei kümbü thüng ngaingoula 
shanga.” 
11 Ajanayingbü haang ka nyaksinam pailetbü kho jembüei ateibü tei pakan 
shoushou püpenbü aulak phatko ki. Hao haangtoua nyaksinamei hao 
apyolabü hoba thonlaje hao ngoubü che ong yinglabü. 
12Soneikangbü Choba setshang tegü khanglathama tonenan kibü kho küneibü 
Lembüchem ki. 
13O Bunyubou, no Israel maanglem; no inletbü shuong pendou himou 
bautilabü. Ka jungka sepeinyu ngaibü shuong kho thamngua doan pholabü; 
aishanga haoenei lang kibü deikük Bunyubou inletkei. 

Jeremiaei Bunyubou ka Thuibü Hibü 

14Ngo maitiashi, O Bunyubou, hoba ngo maian aplabü. Ngo khümenashi hoba 
ngo khümenan kilabü. Aishanga ngei nyen sangbü kho no ki! 
15Chühashi, haoenei kü to lauda, “Bunyuboueibü ngüh kho lanei ki? Kho tou 
loushedtiashi!” 
16Lausikei, Bunyubou, haoen thükto amaibü hautila ngei ka to asuaja, ayingsi 
ngei thushed chalou ahi, dogo nyi ngeakei. Kü sembung ka ai longkei, kho ka 
thedanga kiteikei. 
17Kü to hatlamoklabü che teyingtima; amaibü chaloua no ngeibü satenshang 
ki. 
18Aoyouei ngo shieikoeda khübü kho himou bautiashima, lausikei ngoje 
teyoti, Bunyubou. Haoen thükto hatlamoklabü chalou amaibüei sühtiashi, 
lausikei ngoje temokti. Haoen thükto amaibü chalou sühtiahi hoba haoen 
netla yeiko mautiashi. 

Sabbat Noubü 

19Bunyubouei kü to hai laukei, “Jeremia, hauashi hoba Jihudabü Choba 
shuong at longei dogo kümshang sangnyu bakhün Mütshuongeibü Bakoua 
ngeibü ngühlang phinthonashi; kho phaia Jerusalem lubü bakhün pendou to 
hauashi. 
20Choba shuong to hoba Jihuda mütshuong pendou hoba Jerusalema kibü 
shuong hoba ho bakhün to lotbü shuong pendou to ngei lenbü to ditla 
lenashi.” 
21Bunyubouei hai lauda, “Nounyet chaloua on akünla ayingsi Jerusalem 
bakhün danko on künan alotla maangsangashi. 
22Kanei Nounyet chem ka on künan telong ayingsi kümsilei ai teküm; lausikei 
ngei kaneibü pisibousi la sakkubü Nounyet chalou saopotham jungeiashi. 
23Khei yingasikei, haoenei kü ngüha ale ayingsi nou ühang. Lausikei haoen 
tubüsekbü yeikei; hoba haoenei kü to ngüha ale ayingsi ngeibü songlen 
asunglet. 

24“Lausikei khübü mütshuongei to kü ngühkhüm pendoua ngüha leshi dogo 
lenshi. Haoenei ho sangnyu bakhün danko Nounyet on aikei akünjan. 
Haoenei Nounyet kho saopobü chalou dogo noujan hoba khünyet ai kümsilei 
akümjan. 
25Kheijinei haoeneibü Choba shuong si songdakbü shuong Jerusalem bakhün 
danko lotlabü hoba Dawid to kibü jeteibü Choba songdak hau kilabü. 
Jihudabü si Jerusalembü mütshuong yoa haoen liko koli kailong si koli thüka 
setan loulabü, hoba Jerusalem sangnyu kho ponpendou mütei shenan kilabü. 
26Hobaje Jihudabü sangnyu shuong ka hoba Jerusalem kaijembo kibü sang 
shuong ka mütshuong loulabü; Benjamin kaophei ka, hoba shongh shuong ka, 
hoba Negeb kaonyek ka, juokbü lembü si lembüsabü, hoba shusiphon lembü 
si ponlem juokbü, hoba nyensangbü lembü jungan Bunyuboueibü chem to 
loulabü. 
27Lausikei haoenei kü to Nounyet kho saüenbü chalou che tegü jungeila 
ngüha lejan. Khünyet haoenei Jerusalem bakhün danko on künan ütjan; 
haoenei khei kümalonga, ngei Jerusalem bakhüna wan sapbulabü. Wanei 
Jerusalem Choba- chem shuong lonlabü, hoba aoeikei kho panyetla 
athüklabü.” 

Jeremia 18 

Jeremia Chakyaübü Chema 

1Bunyubouei kü to laukei, 
2“Meimeiashi, hoba chak- yaübü chem to yanashi, hoba khünei ngei ka la 
ngeibü ngühlang kulabü.” 
3Hibü ngo chakyaübü chem to yankei hoba hao haoeibü kümsilei büngsoua 
kümbo kikei. 
4Hobaje chakyaüboueibü ika haoei shungkung thamei yaübü chak kho 
leilukei hoba haoei toukei haoei hao la maikubü tegü lubü chak che yaüetkei. 
5Kheijinei Bunyubouei kü to laukei: 

6“O Israelbü shuong, ho chakyaübüei tegü ngeikei kan to kümla athükkei lo? 
Chühashi, chakyaüboueibü ik kabü shungkung tham tegü kan kü ikmanga 
kia. 
7Ai jiha ngei phang che hoba sangle che pheian apla hoba leilula hoba 
mautila shanga laulaje, 
8hoba ngei joyobü phang khoei haoen amaibü ka sepeialonga ngei haoen to 
amaibü kümla dambü ka ngo maangpon sepeilabü. 
9Hobaje ai chaloua ngei phang che huongla hoba kho kitila shanga laulaje, 
10hoba khoei kü thedanga amaibü kümalonga, hoba ngeibü ngüh aditkuko 
apalonga, kheijinei ngei haoen to maibü kümla dambo kibü ka ngo maang- 
pon sepeilabü hoba akümlabü. 
11Kholonga tou, hauan Jihuda si Jerusalema kibü to hai lenashi, ‘Chühashi, 
ngei kan khulimbo huon amaibü huongda hoba kan shieikoela lamleda. Hibü 
kan mütpem weko jembü shabü lamnyu ka sepeiashi, hoba kaneibü lamthen 
amaibü hoba kanei kümbo kibü kümsilei shuong ka jaksheiashi.’ 
12Lausikei haoenei lauda, ‘Künei ainyula kümetla? Aishanga kün pendou 
lulueibü huonayoua pailabü, hoba kün mütpem weko lulueibü maangpon 
tubüsekbü phai semlabü.’ ” 

Mshuongei Bunyubou Inletbü 

13Hibü Bunyubouei hai lauda, “Hibü tou kan yoa atei ongkei ho tegübü 
ditkeilaoje pheashi. Saosüngbü medei Israelei aeibou hatlamoklabü kümsilei 
che küma! 
14Lebanon kabü ninthu kho longleng ka shanjung koulep lo? ayingsi suokbü 
ka dei libü koubü kho ulangtham aplep sai? 
15Lausikei kü mütliei ngo maan apbei; haoenei amlangbü heangsho la jen 
juokkuda; haoen haoeneibü shangiedbü lamnyua phaiyetda; hoba lamkhong 
to ohauko kolam to haua. 
16Haoeneibü kaodak hatlamoklabü, ponpen himoulabü yeitida. Aoyou ho to 
danlaje hatko maangpangda hoba haoeibü khu ngomeida. 

17Chaangbou yeiei tegü ngei haoen dangbou thedanga phinnyintilabü. Haoen 
thushed jihsiphaia ngei haoen la phaiae yeikulabü; khonku jihsiphaia ngei 
haoen to athuilabü.” 

Jeremia Khulimbo Huon Takbü 

18Kheijinei mütshuongei laukei, “Kaiya, senei Jeremia khulimbo huon 
kümbho! Aishanga ungshedbou ka ngühkhüm, ayingsi songbüdobü ka 
songsido maibü, ayingsi thuseibü ka Mühghaü ngühlang amaulabü. Kaiya, 
senei sembungei hao to pekyokho, hoba haoeibü ngüha telekho.” 
19Kheijinei ngei welaukei, “O Bunyubou, kü ngüha leashi, hoba kü to tokyobü 
shuongeibü ngühlang ditshima. 
20Maibü shanga amaibü nopngaikulep lo? Khei yingasikei haoenei ngeibü 
langkei shanga püngkhün che thukuakei. Ngei ka thedanga haoen pü maibü 
lauko, kaibü maangshat haoen ka sepeinyu satla ngo lai lokei damenshima. 
21Lausikei tou, O Bunyubou, haoeneibü shousi shuong mühsinouei 
shemtiashi; haoen lasona haitiashi. Yaksa shuong laoei hoba shousiei 
kongtiashi; mütshuong shatsin- yatei haitiashi hoba heshou shuong lasona 
haitiashi. 
22Ladang nyi haoen thükto sepai tan hautilaje haoeneibü chem ka 
hatbümokbüa haapbü che dittiashi; aishanga ngo mintila haoenei püngkhün 
thukei, hoba ngeibü you shanga tin sankukei. 
23Khei yingasikei, O Bunyubou, haoenei ngo haitila huonbü pendou nyi 
ngekei. Haoeneibü shedbü tüpbu ayingsi haoeneibü shabü amai tüpbuma. 
Lausikei ka thedanga haoen tuongtiashi; hoba no khauangbü chaloua haoen 
to ik atshima.” 

Jeremia 19 

Leilubü Thamchak 

1Bunyubouei hai lauda: Hauashi hoba thamchak yaübou ka chak che jekashi, 
hoba mütshuong ka jaishou at hoba ungshedbou shuong ka at leiashi. 

2Hobaje Ben Hinnom Yo to hauashi, laobou chak phetnyinbü bakhün 
nyangko ki hoba ka la lenbü ngüh kho khünei phinthonashi. 
3Hobaje lauashi: Kanei Bunyuboueibü ngüh kho ditashi, “O Jihudabü Choba 
shuong, hoba Jerusalema kibü shuong, Thükenbou Bunyubou Israel 
Mühghaüei hai lauda: Chühashi, ho kaonyek to khei amaibü sungbada, 
laobou ditbü shuongeibü noua tingde wilabü. 
4Aieilausi mütshuongei ngo nangletkei hoba ho kishang kaoen shatikei; hoba 
khonei lubü mühghaü la jen jikkukei, aoyou haoenei hoba haoeneibü 
pisibousi shuong hoba Jihudabü Choba shuongei ange. Haoenei shed akakbü 
siiei ho kaodak shentikei, 
5hoba haoeneibü shousi shuong Baal to lemla shanga wana juokla lemshon 
yaüenkei; laobou kümla ngei ladangkei asakku, ayingsi kü maangpon to alot. 
6Hibü chühashi, dogo Bunyubouei lauda, khei ho kaonyek touje Tofet ayingsi 
Hinnom Yo dogo anyenlabü. Lausikei Haitibü Pholi dogo nyenlabü chalou 
louada. 
7Hobaje ho kishanga ngei Jihuda si Jerusalem huonsiyou kho kongkongbü la 
yeitilabü. Ngei haoen haoeneibü langkei lambü dangbou shuong thedanga 
inei tuongtilabü. Ngei haoeneibü haibü mang shuong mühkabü au shuong si 
yamkabü meisiau shuong la shausiyung shanga kulabü. 
8Hobaje ngei ho sangnyu hatlamoklabü hoba jemtenlabü che yeitilabü, hoba 
ho nyangko danbü wekoei ho thusheda moklabü hoba maangpanglabü. 
9Hobaje ngei haoen la haoeneibü jayang nouyangshousieibü phe shautilabü. 
Hobaje komlepbü hoba khonsak laobouei haoeneibü dangbou shuong, 
aoyouei haoen khonkutila lamda, kho tegü kijinei mütpem weko la jembü 
lepboueibü phe shautilabü.” 
10Kheijinei Bunyubouei kü yoa habü mütshuong thedanga ngei thamchak kho 
phetnyinshi dogo laukei, 
11hoba ThükenbouBunyubouei haoen to hai lenshi dogo laukei, “Kho 
tegütham ngei habü mütshuong hoba ho sangnyu, chakyaüboueibü chak 



1728 

 

 
   Saopobü Lai 

© 2002, Bible Society of India. 
 

 
 

 

phetnyinkubü tegü, nyibou kümetla amailabü lele leilutikulabü; mütshuong 
Tofeta khünlabü aieilausi khünshang aikei akilabü. 
12Kho tegü ho kaonyek to hoba ho mütli to Tofet tegü ho sangnyu yeitiko 
ngei kümlabü. 
13Jerusalema kibü chem shuong hoba Jihudabü Chobaeibü chem pendou, 
laobou chemdaka ong mühkabü hang- angbü tan pendou to ponlem hibü jen 
juokkei hoba lubü mühghaü shuong la yunglabü ih lembü jonan jinkukei, 
Tofet kaoen tegü shaan aplabü.” 
14Kheijinei Jeremia Tofet, Bunyubouei thusei ngüh laula hautishang Tofet 
kaoen ka loukei. Kheijinei hao haukei hoba Lembüchem khongmaanga lokei 
hoba mütshuong pendou to lenkei, 
15Thükenbou Bunyubou Israel Mühghaüei hai lauda: “Chühashi, ho sangnyu 
thükto hoba habü chung pendou thükto ho khulimbo lauentilabü amaibü 
pendou sungbada; aieilausi ngeibü ngüh asungletko haoen ngüm kaangkei.” 

Jeremia 20 

Jeremiaei Pashur Ungshedbou to Pekyobü 

1Ladang Immereibü shou, Bunyuboueibü chema konglebou Pashur 
ungshedbouei Jeremiaeibü thusei ngüh habü ho ditkei, 
2haoei thuseibou Jeremia to ngümbei hoba Bunyuboueibü chema Benjamin 
Bakhün Thükkabou thüngdang chema hao phokei. 
3Nyibounyet Pashurei Jeremia thüngshang chem ka sungenjinei Jeremiaei 
hao to laukei, “Bunyubouei kaibü nyen Pashur aying; lausikei ‘Magor- 
Missabib’ dogo nyenkuda. 
4Aishanga Bunyubouei hai lauda, ‘Chühashi, ngei no jembü shanga hoba 
kaibü thangbou shuong shanga hatlamoklabü che yeitilabü; hoba nyi hapbo 
haoeneibü dangbou shuongeibü inei haoen tuonglabü. Hobaje Jihuda pendou 
ngei Babilonbü Chobaeibü ik to kulabü; haoei haoen Babilon to laplanglabü, 
hoba inei haoen haitilabü. 

5Tokei ngei sangnyu nyaksinam pendou, khoeibü pailetbü pendou, khonei 
namsek peisilei pendou thonan, Jihudabü Choba shuong nyaksinam pendou 
haoeneibü dangbou ik to kuan aplabü. Haoenei khübü kho soletbü nyaksinam 
tegü Babilon to künlanglabü. 
6Hobaje no, Pashur, hoba kaibü chema kibü pendou Babilon langsenbü to 
haulabü. No khünei hailabü; no hoba nyi yepeijaweko tetenkubü kaibü 
jenabou shuong pendou yoan khünlabü.’ ” 

Jeremia Bunyubou to Nyamnyambü 

7O Bunyubou, nyi ngo lepettikei, hoba ngo lepettiko kikei; kü toje no hau 
kibou, hoba nyi thüka. Chaseko ngo akhainyu yeia. Pendouei ngo awealauda; 
haoenei ngo chaseko nyikuda. 
8Aishanga ladang ong ngei joyolaje ngei ngekla yeida, hoba ngekda, “Ik 
shatyobü! hoba Lusakbü!” Bunyubou, ngo chaseko akhainyu hoba hakeilabü 
che la yeia, aishanga ngei kaibü ngühlang phinthonda. 
9Lausikei ladang, “Ngei Bunyubou nyen aphonglabü, ayingsi hao nyen 
alaueilabü,” dogo laulaje kheijinei kaibü ngüh kho ngeibü lomanga wan 
küplepnyu phobü maimai kü maangpona juokda. Ngei kho senetan phola 
hüanshemda, lausikei ngei athükenda. 
10Aishanga müt juongei, “Pendou aenei hatlamoklabü! Hibü senei hao 
tesungletkho!” dogo laubü ngei ditda. Ngeibü maangjam thangbou shuongei 
mangkei ngo tuongbü chüheida hoba lauda, “Aingenyu hao huonoulabü, 
kheijinei senei hao lapan phok lamoulabü.” 
11Lausikei no, O Bunyubou, haukiyaangkibü, lakjaibou che tegü kü yoa kia; 
hibü ngo shieikoebü shuong phaiyetlabü; hoba haoenei ngo athüklabü. Haoen 
thonsithak akiko himoulabü, 
12Lausikei, O Thükenbou Bunyubou, nyi saopobüa mütshuong takteida, hoba 
haoeneibü maangpona dambü hapda. Haoen thükto kaibü phoklambü kü la 
haptishi; aishanga ngeibü mat ngei ka la khümbo kua. 

13Bunyubou to chia lauashi! Bunyubou sangashi! aishanga amaibü kümbü 
seisihau ka haoei shale jonglebü langkei püetda. 
14Ngo bukbü chalou shedsikhau yingshi! Künyuei ngo bukbü chalou kho 
haülabü teyingma! 
15Aoei kübou jungto, “Bousu shou che ka la bukkuakei!” dogo hao aeibou 
olintiko ngühlang künan loukei, hao shedsikhau yingshima! 
16Kho müt kho Bunyubouei onou akiko tuongtibü, sangnyu shuong phatko 
kitishi; ngeyang ngesakbü ngühlang che hoba chajiha lapangbü che dittiashi; 
17aieilausi haoei ngo nyusema ühaiti; tegüje künyueibü nayepshang kho 
ngeibü hee la yeikhoulabü. 
18Ngo aila bukkei? khonkula hoba maangmau hapla hoba ngeibü salang 
himoua dantila shanga ong sai? 

Jeremia 21 

Jerusalem Thükbü 

1Ho Bunyubou ka Jeremia jungto loubü ngüh. Ladang Zedekia Chobaei hao 
jungto Malkhiaeibü shou Pashur hoba Maaseiaeibü shou Zefani hautikei, 
haoenei laukei: 
2“Kün shanga Bunyubou to pheashi, aishanga Babilonbü Choba 
Nebukhadnezzarei kün khulimbo wapyoda. Aingenyu Bunyubouei shangied 
tegü haoeibü seikümseilei jungeilabü; hoba kün ka hao sepeinyu ngaitilabü.” 
3Kheijinei Jeremiaei haoen to laukei, Zedekia to kanei hai lenshi: 
4Israel Mühghaü Bunyubouei hai lauda: “Chühashi, wapyobü insiaubu laobou 
kaneibü ika ki hoba laobouei Babilonbü Choba hoba ba thüka komlepbü 
Khaldibü shuong khulimbo wap- yoda, khübü kho ngei longeitilabü, hoba 
ngei haoen ho sangnyu to leishailabü. 
5Ngei ngo lolo kan khulimbo ik shingan, ngeibü hauki yaangkibü ik, ngeibü 
khauang, ngeibü maangshat, hoba ngo maangpokbü yaangbüa wapyolabü. 

6Hobaje ho sangnyua kibü müt hoba meisiau ham to meitilabü, hoba haoen 
wapyo yaangbüei hailabü. 
7Hobaje phailathonla, Bunyubouei lauda, Jihudabü hoba Zedekia hoba 
haoeibü yaangenbü shuong, hoba sangnyua kibü lason ka, mühsinou ka, hoba 
shatsinyat ka jouletbü mütshuong, Babilonbü Choba Nebukhadnezzareibü ika 
hoba haoeneibü labou ika hoba aoyouei haoeneibü langkei lamda, haoen la 
khümbo kulabü. Hobaje haoei haoen inlouei haitilabü hoba haoei haoen to 
üeisanou ayingsi onou alenlabü.” 
8Hobaje ho mütli to nyi lenshi, Bunyubouei hai lauda: “Ditashi! 
Ngo Bunyubouei kan thedanga langkeibü lamnyu hoba haibü lamnyu 
apyokuda. 
9Aoyou ho sangnyua kilaje haoen inei, mü- heinouei hoba limeilangei 
hailabü. Lausikei ao angan kan komlepbo kibü Babilonbü la khümbo kuan 
aplaje haoen ashemtilabü; hoba haoeneibü langkei thamje satenlabü. 
10Aishanga ho sangnyu khulimbo maibü ayingko amaibü kümla ngei 
jantheda. Ngei ho sangnyu Babilonbü Choba ikmang to kuan aplabü, hoba 
haoei ho wanei lonan apbulabü. NgoBunyubouei kho lauan apa.” 

Jihudabü Choba Chemdang Thüka Matjem 

11Hobaje Jihudabü Choba chemdang to lenashi, “Bunyuboueibü ngüh ditashi: 
12O Dawid chung to Bunyubouei hai lauda: Ngeyang weko ngühmai kümashi; 
ao ka soshau soyungda, hao shieikoebü ik ka khümenashi; khei aying 
shongkoje, kanei amaibü kümbü laüa ngeibü maangshat wan tegü longlabü, 
hoba kho aoeikei anyettienlabü lele longlabü. 
13Chühashi, ngo kan khulimbo kia, O yomanga kibou, O yomang laang, 
dogo Bunyubouei lauda. Kanei lauda, ‘Kün khulimbo ao loula? Kün 
satetshang to ao lotenla?’ 
14Lausikei kanei kümbü thüng ngei kan shieinangeilabü. Ngei kaneibü Choba 
chema wan sapbulabü, hoba wanei kho kaijembo lonshemlabü. 
Ngo Bunyubouei kho lauan apa.” 

Jeremia 22 

Jihudabü Choba Chemdang to Jeremia Ngühlang 

1Bunyubouei hai lauda: Jihudabü Choba chem to yanashi hoba khünei ho 
ngüh lenashi, 
2hoba laushi, Bunyuboueibü ngüh ditashi, O Jihudabü Choba, ao Dawid 
Choba setshanga setda, no hoba kaibü khangenbü shuong, hoba kaibü mütli 
aoyou habü bakhün to lotda: 
3“Bunyubouei hai lauda, ngühmai hoba saopobü kümashi hoba ao ka soshau 
soyungkei hao khonkutibou ik ka khümenashi, hoba yenbou, bou akibü 
ayingsi latnyu to ajanbü teküm; ayingsi ho saopobü kaoena sii tephin. 
4Aishanga kanei maimaitham ho kümalonga kheijinei ho chem bakhün to 
Choba shuong aoyou Dawid setshanga setda, koli kailong hoba koli thüka 
setbü shuong, haoen hoba haoeneibü yaangenbü shuong, hoba haoeneibü 
mütli shuong lottilabü. 
5Lausikei kanei habü ngüh aditlonga ngei lolo khei ho chem sangliphang la 
yeitilabü. Ngo Bunyubouei kho lauan apa.” 
6Aishanga Jihudabü Choba chemdang shanga Bunyubouei hai lauda, “Kü 
thedanga no Gilead tegü, Lebanon shongh khu tegü, khei yingasikei ngei no 
yam che, müt akibü sangnyu che la yeitilabü. 
7No naklepbo ngei leilutibou che hautida. Mütpem wekoei jembü wou 
sungbalabü, hoba haoenei kanei amenbü cedar bulong shuong chenglabü, 
hoba khübü kho wan to jinlabü. 
8“Kho phaia phangshuong kho sangnyu peithetko danlabü, hoba mütpem 
wekoei jembü lepbü to, ‘Aila ho sangyaang to Bunyubouei hai jungeikei?’ 
dogo laulabü. 
9Kheijinei haoenei jongailabü, ‘Aieilausi haoenei jembü 
Mühghaü Bunyubou to thebülanbü nangletkei, hoba lubü mühghaü shuong 
lembei, hoba haoen khangenkei.’ ” 

Joahaz shangabü Jeremia Ngühlang 

10Ao haia hao shanga tühaap ayingsi mang tühaap; lausikei ao satda hao 
shanga aeibou haapashi, aishanga touje hao jembü kaodak chühla 
alongeilabü. 
11Aishanga Jihudabü Choba Josiaeibü shou Shallum, aoei haobou jeiko 
songdakkei hoba ao ho kishang ka satkei hao shangaBunyubouei hai lauda: 
“Hao touje hato ladangkei alongeila sada. 
12Lausikei kishang lato hao laplangkei hao khünei hailabü, hoba touje ho 
kaodak ladangkei ühüplabü.” 

Jehoiakim shangabü Jeremia Ngühlang 

13Aoei jembü chem asaopobüei danglaje hoba jembü shemjang thükkabou 
ngühmaang alanbüei kümlaje; aoei jembü mütli amlanga kümtileitilaje, hoba 
haoeibü eik mukei akudaje kho müt ügütü! 
14Aoei, “Ngei chem yaangbü che hopatham, thükkabou shemjang yoan 
danglabü,” dogo lauda kho müt ügütü! Hobaje haoei kho shanga koulom 
yettian, cedar buei koulom koukap kümda; hoba kho saklangbü laüei 
naanglepda. 
15Cedar buei tokyoko chem dangbü shanga nyi no Choba maibou dogo damda 
sai? Kabouei ngühmai hoba saopobü kümbo shaukeiyungkei. Hibü khoei hao 
maian kikei. 
16Haoei shalebü hoba khambü la yingkuan mat jembei, hibü khoei hao maian 
kikei. Ho ngo ngela shanga aying si? dogo Bunyubouei lauda. 
17Lausikei nyi ngühmaang alanbü pailetbü shanga, hoba shed akakbüeibü sii 
phintila, hoba ka mütli khonsaktiko ik shatyola shanga ong kaneibü 
maangpon hoba nyek thean ki. 
18Khei yingsije Jihudabü Choba Josiaeibü shou Jehoiakim shangabü hai 
lauda: “Hao hainyet aoeikei, 'Ügütü, kü thangbou! ügütü!’ dogo lauko mang 
ühaaplabü. Ayingsi aoeikei hao shanga, 'Ügütü, ngeibü bunyu! ügütü, ngeibü 
Choba!’ dogo lauko ühaaplabü ayingsi angeklabü. 

19Gadu che khünan apbü hima Jerusalem bakhün danko hao senjung hauan 
tekan aplabü.” 

Jerusalem Thu shangabü Jeremia Ngühlang 

20Jerusalembü, Lebanon to angashi hoba ngekashi, hoba Bashana kaibü 
ngühlang ngekashi; hoba Moab ka ngekashi, aishanga no sanoubü pendou 
mautiakei. 
21No naang maijinei Bunyubouei ka to joyokei, lausikei nyi laukei, “Ngei 
ngüha alelabü.” Nashou dangka thama no khei kikei, khei nyi Bunyubouei 
lenbü adit. 
22Kaibü sanlombü pendou yeiei soulangkulabü, hoba ka to sanoubü pendou 
laplanglabü; kheijinei kaibü amaibü kümsilei haangjung kaibü sangnyu 
nyikulabü hoba himoulabü. 
23O kan Lebanona kibü cedar bulonga hap takbü shuong, yaksa na hapla 
khonkubü tegü ladang ka thükto khonku sühlaje no latetche wila? 

Jehoakhin Thüka Mühghaü Matjem 

24Bunyubouei Jihudabü Jeho- iakim Chobaeibü shou Jehoiakhin to laukei, 
“Ngo lang kishongko no ngeibü mai ikjikhap yingasikei ngei no kekan aplabü, 
25hoba nyi hatbü hoba ka langkei lambo kibü mütshuong ik to ngei no kuan 
aplabü. Ngei no Babilonbü Choba Nebukhadnezzar hoba haoeibü sepai 
shuong ikmang to kulabü. 
26Ngei no hoba kaibü bukbü nyu lubü kaonyek che to langsentilabü. Lanei no 
ayingsi sao abuk khüto kasi haulabü hoba ham khünei hailabü. 
27Kan longeila chüheibü kaonyek to kan ladangkei alongeilabü.” 
28Ngei laukei, “Ho Jehoiakhin Choba, akhainyu, hoba aoeikei athounouko 
tekan apbü chakkok che phatko yeia sai? Aila hao hoba haoeibü shousi 
shuong haoenei angebü kaodak che to langsenkei?” 
29O kaonyu, kaonyu, kaonyu! Bunyuboueibü ngüh ditashi: 

30Bunyubouei hai lauda, “Ho müt shousi aki dogo doashi, hao haanga jeibü 
akilabü. Aishanga Dawid Choba setshanga setla, hoba Jihudaa nyibou 
songdakla haoeibü shousi aokei apenlabü.” 

Jeremia 23 

Loulabü shanga Maanglem 

1Ngeibü lamshaushang kabü sanshuong mautibü hoba lintibü sanlombü 
shuong shanga ügütü! dogo Bunyubouei lauda. 
2Hibü Israel Mühghaü Bunyubouei hao mütli thounoubü sanlombü shuong 
shangabü hai lauda, “Kanei ngeibü sanshuong lintikei hoba kanei haoen 
athounou. Chühashi, kanei amaibü kümbü shanga ngei kan to achühlabü, 
dogo Bunyubouei lauda. 
3Kheijinei ngeibü sanlon joubü dan ngei haoen lae aeto shian sattikei, 
kaonyek pendou ka leishailabü, hoba ngei haoen chem to nyibou leibalabü. 
Haoenei shousi juongnyu kilabü hoba haalayaanglabü. 
4Hobaje ngei haoen thüka haoen to thounoulabü sanlombü shuong pholabü, 
hoba touje haoen ladangkei ühüt- amoktilabü, ayingsi che ongkei amaulabü, 
dogo Bunyubouei lauda.” 
5Bunyubouei lauda, “Chühashi, Dawid shanga ngei saopobü Bhek che 
longtilabü chalou louada; hoba haoei Choba che tegü songsihon kiko 
songdaklabü hoba kaonyeka ngühmai si sao- pobü kümlabü dogo Bunyubouei 
lauda. 
6Hao haanga Jihuda khümenan kilabü, hoba Israel thushed akiko kilabü; 
hoba hao la nyenkulabü nyen kho ‘Bunyubou Seneibü Khümenbou.’ 
7“Hibü chühashi, ‘Ijep kaodak ka Israelbü leian longbou Bunyuboulang 
kishongko’ dogo aying, 
8lausikei haoenei, ‘Yungkük kaodak hoba haoei shian sattibü kaonyek pendou 
aeka leian longeibouBunyubou lang kishongko, dogo lauko kü nyena 
thelalanlabü chalou louada,’ dogo Bunyubouei lauda. Kheijinei haoen jembü 
kaodaka kilabü.” 

Thuseibü Shuong shanga Jeremia Ngühlang 

9Thuseibü shuong shangabü: Maangaenei ngeibü maangpon leiluakei; ngeibü 
lo pendou lühda; Bunyubou thedanga hoba haoeibü saopobü ngüh shuong 
thedanga ngo ihei jaakbü che ong phatkei. 
10Bunyubou to maangalanbü thuseibü danei kaonyu nyakakei; haoen amaiko 
haangda hoba ajanayingko jungeida. Shedsikhau haangjung kaonyu 
linoktham apa, hoba lamshaushang yuia. 
11Bunyubouei lauda, “Thuseibü hoba ungshedbou hamei Mühghaü to ühütda; 
ngeibü Lembüchemakei haoen amaibü lapena. 
12Hibü haoeneibü lamnyu shekshektham yinglabü; haoen nakthühshang to 
haulabü hoba khonei tuongetlabü. Aishanga haoen shieikoebü poa ngei 
haoen thükto amaibü sungbalabü. 
13Samariabü thuseibü shuong to apen asou che hapda: haoenei Baal nyen 
phongko tetenkei hoba kü mütli ayinglam to leikei. 
14Lausikei Jerusalembü thuseibü danei khütokei amaibou kümbü ngei hapbei: 
haoenei asangalanbü jungeida hoba yepeijaweko haangda. Haoenei amaibü 
kümbü shuongeibü ik hau kingaitida, khoei aoeikei lulueibü kümsilei amaibü 
ka asepeida. Haoen pendou kü thedanga Sodom phatko ki; hoba Jerusalem 
mütli kho Gomora phatkei. 
15“Hibü ngo Thükenbou Bunyubouei Jerusalem kabü thuseibü dan shangabü 
hai lauda: Chühashi, ngei haoen la khauekbü shausiyung oklabü, hoba kombü 
dei inlabü, aishanga habü thuseibü shuong danko kaonyu pendoua Mühghaü 
to ühütbü phinthona.” 
16Thükenbou Bunyubouei Jerusalembü to laukei: “Thuseibü shuongeibü 
ngüh, aoyouei kan amlangbü maanglemei shentiko kan to tetenda, haoeneibü 
ngüh tedit. Bunyuboueibü sembung ka ayingko jembü maangpona hapbü 
mangsang haoenei lauda. 

17Kü ngüh asungletbü shuong to haoenei hai lauda, ‘Bunyubouei hai lauda: 
Kan haksoa kilabü.’ Hobaje haoeneibü tubüsekbü maangpon phai sembü 
shuong to haoenei hai lauda, ‘Kan thükto amaibü ai aloulabü.’ ” 
18 Ngei laukei, “Khübü shuong yokabü aoeikei Bunyuboueibü huphang 
dambü angekei. Haoen aoeikei haoeibü ngühlang ditan achühkei ayingsi 
aditenkei; ayingsi haoeibü ngüh shuokenla maang kuan achühkei. 
19Bunyuboueibü yeithu yeinak khauang longlabü chasilang che, hoba kho 
amaiboueibü khua paknyinlabü. 
20Bunyubou khauang longbü kho haoei jembü maangpona kümla huongbü 
akümshongko sepeinyu angailabü. Loulabü chaloua kanei kho chongchingko 
ditenlabü.” 
21Bunyubouei laukei, “Ngei habü thuseibü shuong ohouti, khei yingsikei 
haoen haukei. Ngei haoen to ajoyo, lausikei haoenei tetenkei. 
22Haoenei ngeibü hu- phang dambü ngekei tegüje, haoenei ngeibü ngüh 
shuong kü mütli la ngekletkukhoulabü, hoba haoen amaibü lamnyu ka hoba 
amaibü kümsilei ka sepeian kikhoulabü. 
23“Ngo nyangbüa ong kian, hoba saabüaje akibou Mühghaü che lo? 
dogo Bunyubouei lauda. 
24Ngei hao ühüpenlabü lele atei huenlep lo? dogo Bunyubouei lauda. Ngo 
müh si kao phambo ki aying lo? dogoBunyubouei lauda. 
25Thuseibü shuong aoyouei kü nyena amlang tetenko, ‘Ngei mangh lia! ngei 
mangh lia!’ dogo laukei ngei dida. 
26Thuseibü shuong aoyouei amlang tetenko jembü maangpon 
khüpbülangbüei tetenda haoeneibü maang- pona lalokche thüngla? 
27Aoyouei jembü mangh laobou haoen cheei che to lenda, khei haoeneibü 
pisibousi shuongei Baal haangjung ngeibü nyen maan apbü tegütham 
haoeneibü manghei ngeibü nyen kü mütli la maatila damda. 

28Thuseibü aoei mangh che lian ki kho mang kho nalena, lausikei aoei ngeibü 
ngühlang ki haoei ngeibü ngüh maanglanko lentiashi. Youho to youshou 
ainei jambei? dogo Bunyubouei lauda. 
29Ngeibü ngüh wan aphat lo? dogo Bunyubouei lauda, hoba laang 
jangnyinbou namsetjin aphat lo? dogo Bunyubouei lauda. 
30Hibü chühashi, ngo thuseibü shuong khulimbo kia, aoyouei cheei cheeibü 
ngüh kokda, hoba kü ngüh tegü phinthonda, dogo Bunyubouei lauda. 
31Haü, ao- youei jembü lishang jungeiko, ‘Bunyubouei lauda’ dogo lauko 
phinthonda, ngo khübü thuseibü shuong khulimbo kia, dogoBunyubouei 
lauda. 
32Maimaitham, aoyouei amlangbü manghei tetenda, ngo haoen khulimbo kia, 
dogo Bunyubouei lauda. Haoenei kü mütli la yepeijawebü ngüh lenda hoba 
haoen ayinglam to leilangda, lankei haoen ngei ohauti ayingsi asakku. Haoen 
mütshuong shanga ai pailetbü aki, dogo Bunyubouei lauda.” 

Bunyuboueibü Onat 

33Bunyubouei kü to laukei, “Jeremia, ladang kü mütli yo ka cheei ayingsi 
thuseibü cheei ayingsi ungshedbou cheei ka to, ‘Bunyuboueibü onat ai?’ dogo 
phelaje, nyi haoen to lenlabü, ‘Bunyubou shanga onat kho kan ki, hoba haoei 
kan tekan aplabü.’ 
34Hobaje kü mütli yoa atei, ayingsi thuseibü ayingsi ungshedbou ayingsi aoei 
‘Bunyuboueibü onat,’ dogo laulaje, ngei haoen hoba haoen chemdang 
shieikoelabü. 
35Aeiko, kan müt- pem wekoei jembü jenabou ayingsi chempen to, 
‘Bunyubouei ai jongaikei?’, ayingsi ‘Bunyubouei ai laukei?’ dogo laujan. 
36Lausikei kanei touje, ‘Bunyuboueibü onat,’ dogo alaueijan, aishanga 
haoenei khei laualonga ngei maimaitham ngeibü ngühlang kho haoen shanga 
onat yeitilabü. Touje mütshuongei lang kibü Mühghaü, ThükenbouBunyubou, 
haoeneibü Mühghaüeibü ngüh nangletkei. 



1739 

 

 
   Saopobü Lai 

© 2002, Bible Society of India. 
 

 
 

 

37Jeremia, nyi thuseibü shuong to pheshi, ‘Bunyubouei ai jongaikei?’ ayingsi 
‘Bunyubouei ai joyokei?’ 
38Hobaje haoenei ngeibü ngühkhüma akiko, ‘Bunyuboueibü onat,’ dogo laubü 
ngüh jungeialonga kheijinei haoen to lenashi khei, 
39ngei maimaitham haoen, hoba haoen si haoeneibü pisibou la kubü sangnyu, 
ham yaüan sunglabü hoba kü jungka saako tekan aplabü. 
40Hobaje ngei haoen thükto ladangkei amaalabü lele thon akibü ngühthem 
hoba himou sungbakulabü.” 

Jeremia 24 

Bhuk Jinbü Kam Penyi 

1Babilonbü Choba Nebukhadnezzarei Jerusalem ka Jihudabü Choba 
Jehoiakimeibü shou Jehoiakhin hoba Jihudabü leiyeibü shuong, dobüshibü 
shuong hoba namyaübü shuong Babilon to lang senan phaia, Bunyubouei ho 
mangsang kü la lenkei. Chühashi,Bunyuboueibü lemshang thedanga bhuk 
kam penyi phoan kikei. 
2Kam che kabü bhuk aeibou semlo maian shaang sembü tegü kikei; lausikei 
lubü kam che kabü bhuk kho shaula amaiko nyaüan sheman kikei. 
3Kheijinei Bunyubouei kü to laukei, “Jeremia, nyi ai hapda?” Ngei laukei, 
“Bhuk. Bhuk maibü shuong kho aeibou maikei, bhuk amaibü shuong kho 
shaulakei amaikotham nyaüakei.” 
4Kheijinei Bunyuboueibü ngühei kü to laukei: 
5“Ngo Bunyubou, Israel Mühghaüei lauda: Jihuda ka Babilon to langsenbü 
shuong kho habü bhuk maibü phatko kilabü, hoba ngei haoen to sanouko 
thounoulabü. 
6Maibü shanga ngeibü nyekei haoen to chühlabü, hoba ngei haoen ho kaodak 
to leibalabü. Ngei haoen huongngailabü hoba atuongtilabü; ngei haoen 
kelabü, hoba haoen pheian üplabü. 

7NgoBunyubou ki, dogo ngetila ngei haoen la maangpon yemtilabü. Kheijinei 
haoen ngeibü mütli yinglabü, hoba ngo haoeneibü Mühghaü yinglabü, 
aishanga haoeneibü maangpon khümboei haoen kü jungto sepeilabü.” 
8Lausikei Bunyubouei hai lauda, “Bhuk amaibü, laobou ashauenlabü lele 
amaiko ki, kho phatko ngei Jihudabü Choba Zedekia, haoeibü yaangenbü 
shuong hoba Jerusalema jouletbü shuong, ho kaodaka kibü hoba aoyou Ijep 
kaodaka kida, haoen to ngei amaiko jungeilabü. 
9Ngei lae aeto haoen shian aplaje pendou aenei kaodak sangle thüka 
hatlamoklabü che, nyikubü che, tetenbü che mokde aplabü che hoba 
shedsikhau che yinglabü lele haoen yeitilabü. 
10Hobaje haoen hoba haoeneibü pisibou la kubü kaonyek ka haoen lemailela 
amauti shongko ngei haoen thükto in, mühsinou hoba limsilang 
hautikulabü.” 

Jeremia 25 

Yungkük Aeka Labou 

1Jihudabü Choba Josiaeibü shou Jehoiakim songdakbü po leiboua Jihudabü 
mütli pendou shanga ngo Jeremia jungto loubü ngüh. (Kho Babilonbü Choba 
Nebukhadnezzareibü songdak shaangbou po kikei.) 
2Ngei Jihudabü hoba Jerusalema kibü mütshuong pendou to laukei, 
3“Jihudabü Choba Amoneibü shou Josiaeibü songdak po anthük semboubü ka 
khangan tat sühko, khübü po saoto sem, Bunyuboueibü ngüh kü jungto 
loukei, hoba ngei haoen to lendang lekei. Lausikei kanei ngüha ale. 
4Bunyubouei haoeibü khangenbü, thuseibü shuong pendou thenei thenko kan 
jungto hautikei, lausikei kanei ngüha ale ayingsi aditku. 
5Tou kan mütpem weko lulueibü amaibü lamnyu hoba kümsilei ka sepeiashi, 
khei yingsi ong Bunyubouei kan hoba kaneibü pisibou la shangieda kuan kibü 
kaonyeka kan ponpen kitilabü. 

6Lubü mühghaü shuong phaito haoen khangenla hoba lemla tohau; kaneibü 
ikküm ikleiei ngo khau anglabü lele temaangpokti. Khei yingsi ong ngei kan 
aikei khon akutilabü dogo laukei. 
7Khei yingasikei kanei kü to ngüha ale hoba kaneibü kümsilei amaibüei kanei 
ngo khau angtikei, hoba ka thükto leilubü sungbakei, dogoBunyubouei lauda. 
8“Hibü Thükenbou Bunyubouei hai lauda: Kanei ngeibü ngüha alebuba, 
9chühashi, ngei yungkük kabü phang pendou ngashailabü, hoba ngo 
khangenbou Babilonbü Choba Nebukhadnez- zar ngalabü; hoba ho kaodak 
hoba habü mütli hoba habü phang khulimbo ngei haoen hautilabü. Hobaje 
ngei haoen lemailela mautilabü hoba haoen konga jimbü che, hoba 
mangsenlabü che hoba ponpendou sangliphang la yeitilabü, dogo Bunyubouei 
lauda. 
10Tokei ekyonyiyo ngühlang, olin maangmai ngühlang, chemkanbü ngühlang 
hoba, shemshi otangbü, hoba wanthung ngesakbü ngei haoen ka 
ngailanglabü. 
11Hobaje ho kaodak khümbo leilubü hoba sangliphang yeilabü hoba habü 
phang shuongei Babilonbü Choba po anjinlei khangenlabü. 
12Kheijinei po anjinlei penan phaia ngei Babilonbü Choba hoba haoeibü 
phang haoeneibü shedbü shabü shanga shieikoelabü. Ngei kho kaonyek 
leilukulabü hoba ponpen shanga sangliphang la yeitikulabü, 
dogo Bunyubouei lauda. 
13Ngei ngeibü ngüh pendou, laobou khulimbo laukei, hoba ho lea doan kibü 
pendou, laobou Jeremiaei phang pendou khulimbo tetena, ngei kho ho 
kaodak thükto loutilabü. 
14Aishanga phangshuong hoba Choba yaangbü juongei haoen aaola lelabü; 
hoba ngei haoeneibü kümsilei thüng haoen la ngaitikulabü.” 

Phangshuong Thükto Mühghaü Matjem 

15Israel Mühghaü Bunyubouei kü to hai lauda, “Kü ka maangshatei sopbü 
ihthung ho sungashi. Hobaje ngei no hautibü phangshuong jungto hauashi, 
hoba haoen la haka yungtiashi. 
16Ladang haoenei haka yunglaje, ngei haoen jungto in hautibü haangjung 
haoen tuong nyinyi hoba jaakjaakmakmak yeilabü.” 
17Hibü ngei Bunyuboueibü ik ka thung kho sungkei, hobaBunyubouei ngo 
hautibü shuong jungto hauan haoen la khüka yungtikei. 
18Jerusalem hoba Jihuda sangnyu shuong, khükabü Choba shuong hoba 
konglebü shuong la yungtikei, khoei haoen sangliphang hoba satenshang 
mangsenlabü hoba shedsikhau che, khei tat kibü tegü yeitilabü. 
19-26Ho thung ka yunglabü nyen shuong pendou hanei kia: Ijepbü Choba, 
haoeibü yaangenbü shuong hoba leiyeibü shuong; Ijepbü khümbo hoba Ijepa 
kibü küksithang shuong; Uz kaodak kabü choba pendou; Filistia sangnyu 
shuong Ashkelon, Gaza, Ekron hoba Ashdoda jouletbü dan; Edom, Moab hoba 
Ammonbü mütshuong pendou; Tair si Sidon Choba shuong pendou; 
Mediterrania kaonyu kabü Choba shuong pendou; Dedan, Tema hoba Buz 
kabü sangnyu shuong pendou; khulou tuibang aman khu shubü mütshuong 
pendou; Arabiabü Choba shuong pendou; phetsen kaodak kabü phang Choba 
pendou; Zimri, Elam hoba Mediabü Choba pendou; yungkük kabü Choba 
pendou, saabü hoba nyangbüa kibü, che thena che. Kaonyudaka phang 
wekoei ho ka yunglabü. Thonla Babilon Chobaei yunglabü. 
27Kheijinei Bunyubouei kü to laukei, “Mütshuong to hai lenashi, khei ngo 
Thükenbou Bunyubou, Israel Mühghaüei, haoen jaakan akhinngai shongko, 
hoba tuongetan pingaila athükko üpshongko yungdang lela ngühkhüm kuda; 
aieilausi ngei haoen khulimbo in hautia. 
28Hobaje haoenei kaibü ik ka thung kho yungla asungletlonga kheijinei nyi 
haoen to laulabü, khei ThükenbouBunyubouei lauda: Kanei yungjan! 
29Aishanga chüh- ashi, ngei jembü sangnyua leilubü kümsilei che kümla 
khangda. Haoeneije haoen ashiakoelep dogo damda si? Khei aying, haoen 

shieikoelabü haang, aishanga ngei kaonyudak pendou to lason hautila 
kümda. Ngo Thükenbou Bunyubouei kho lauan apa. 
30“Hibü, Jeremia, ngei laubü habü ngüh pendou tetenashi. Nyi habü 
mütshuong la hai lenjan: 'Bunyubouei thükae ka ngühlabü; haoei hao 
saopobü kishang ka tennyinlabü. Haoei hao mütli khulimbo hau yaangbüei 
ngühlabü; haoei semlüh ngünbü maimai ngeklabü, khei kaonyua kibü pendou 
khulimbo ngeklabü, 
31hoba kaonyu thon sühko ngüh jolabü, aishanga Bunyubouei phangshuong 
khulimbo mat che kia. Haoei müt pendou matjemlabü, hoba amaibou kho 
haitilabü, dogo Bunyubouei lauda.’” 
32Thükenbou Bunyubouei hai lauda: Chühashi, phang che ka phang che to 
amaibü louda, hoba kaodak thonshang ka yeithu yeinak yaangbü che louada. 
33Hobaje kho chaloua Bunyubouei haitibü mangjim shuong kho kaodak ji 
thon ka ji thon sühko phinnyinan kilabü. Haoen shanga aoeikei mang 
ühaaplabü, hoba khübü kho alanglabü ayingsi akhünlabü. Kaonyu thüka 
haoen odsinot shaangbü phatko kilabü. 
34Haapashi, kan sanlombü shuong, hoba kaang ngekashi! Kan sanshuong 
leiyeibü dan, mang haapashi hoba thamngua lekeiashi! Aishanga kan sanlon 
paang tegü haitilabü jihsiphai loua; kan thamchak tegü atan phetnyinlabü. 
35Sanlombü shuong satshang jouan akilabü, sanlon leiyeibü shuong shanga 
satenshang akilabü. 
36Sanlombü dan ngekyobü ditashi, hoba sanshuong leiyeibü dan haapyobü 
ditashi; aishanga Bunyubouei haoeneibü lamshaushang leilukuda. 
37Bunyubou khauang maangshatei küp jemetshouko kibü kaonyek leiluan 
aplabü. 
38Molosaonyu che phatko haoei jembü laangbob apyolabü, 
aishanga Bunyubou khauang maangshatei haoeneibü kaonyek 
apshangdanglabü. 

Jeremia 26 

Jeremia Matjemshang to Leibabü 

1Jihudabü Choba Josiaeibü shou Jehoakim songdakla khangbüa ho 
ngüh Bunyubou ka loukei, 
2Bunyubouei hai lauda: “Bunyuboueibü Lembüchem khonga loashi, 
hoba Bunyuboueibü chem to lemla loubü Jihudabü sangnyu pendou to ngei 
ka to haoen la lenla sakkubü ngüh pendou lenashi; ngüh che ongkei tesenet. 
3Aingenyu haoenei kho ditlabü, hoba mütpem weko jembü amaibü lamnyu 
ka sepeilabü. Kheijinei haoenei amaibü kümbü haangjung ngei haoen to 
amaibü kümla dambo kibü ka ngo maangpon sepeilabü.” 
4Bunyubouei mütshuong to hai laula kü to lenkei: “Kanei kü to aditkulonga 
hoba ngei kan la sakkubü kü ngühkhüma apailonga, 
5hoba kanei ngo khangenbü thuseibü shuongeibü ngüh to aditkulonga, 
aoyou, kanei aditkusi dogokei ngei tokei tokei kan jungto hautikei, 
6kheijinei ngei ho chem Shilo phatko yeitilabü, hoba ho sangnyu kaodak 
phang pendou yo ka shedsikhau che tegü ngei yeitilabü.” 
7Ungshedbou shuong si thuseibü shuong hoba mütli pendoueiBunyuboueibü 
chema Jeremiaei habü ngüh laubü ditkei. 
8Lausikei ladang Bunyubouei müt pendou to lenla sakkubü pendou Jeremiaei 
laukhümbei, kheijinei ungshedbou shuong, thuseibou shuong hoba mütli 
noknyüh pendouei hao to ik shatko lapbei hoba laukei, “No hailabü haang! 
9Aila nyi Bunyubou nyena ho chem Shilo phatko kilabü hoba ho sangnyu müt 
akiko sangliphang la yeilabü dogo tetenkei?” Hobaje müt 
pendou Bunyuboueibü chema Jeremia kaijembo kamshaikei. 
10Ladang Jihudabü khuleibü shuongei habü kümsilei shangabü ditkei, haoen 
Choba chem ka Bunyuboueibü chem to angkei hobaBunyuboueibü chem 
Bakhün Haanbü to atshanga setkei. 

11Kheijinei ungshedbou hoba thuseibou shuongei khuleibü hoba müt pendou 
to lenkei, “Ho müt haila muakei, aieilausi haoei ho sangnyu khulimbo laua. 
Kaneikei kaneibü noueitham dida.” 
12Kheijinei Jeremiaei khuleibü shuong si noknyüh pendou to joyoko laukei, 
“Kanei ditbü ngüh pendou kho ho chem hoba ho sangnyu khulimbo 
laula Bunyubouei ngo hautikei. 
13Hibü tou kanei kümbü shuong kümetashi, hoba Bunyubou kaneibü 
Mühghaüeibü ngüh ditashi, hoba Bunyubouei amaibü laobou haoei kan 
khulimbo lauan ki, kho senetngailabü. 
14Lausikei kü shangaje chühashi, ngo kaneibü ika kia, kan thedanga maibü 
hoba tükde dogo dambü kü to kümshi. 
15Lausikei kanei ngo haitialonga, kanei shed akibü sii angtibü shedbü kho kan 
jembü lolo to hoba ho sangnyu hoba ho mütli thükto sungbalabü, 
aishanga Bunyubouei kanei ditko habü ngüh pendou joyola ngo kan jungto 
hautikei.” 
16 Kheijinei khuleibü hoba müt pendouei ungshedbou si thuseibü shuong to 
laukei, “Ho müt haila amukei; aishanga haoei Bunyubouseneibü Mühghaü 
nyena sen to joyoa.” 
17Hobaje kaonyek kabü jaishou atei loenan kamshaian kibü pendou to joyoko 
laukei, 
18“Ladang Moreshetbü Mikaei Jihudabü Choba Hezekia chaloua tetenkei 
hoba Jihudabü mütli pendou to, Thükenbou Bunyubouei hai lauda: 'Zion sek 
tegü shapnyinlabü, Jerusalem leilubü odsinot shaangbü che yeilabü, hoba 
Lembüchem shongh kho lamang shongh yeilabü,’ dogo laukei, 
19Jihudabü Choba Hezekia si Jihudabü pendouei hao haitikei si? Aeiko 
Hezekiaei Bunyubou to soumo hatko Bunyuboueibü onou hapla asuaja lo? 
Hobaje Bunyubouei amaibü laobou haoen khulimbo kümla laukei, haoei kho 
asungngai sai? Tou senei lolo sen thükto amaibü yaang senletla kümda!” 

20(Tokei lubü che aoei Bunyubou nyena tetenkei, Ki- riath-jerim ka 
Shemaiaeibü shou Uria, haoei ho sangnyu hoba ho kaodak khulimbo 
Jeremiaeibü ngüh phatko tetenkei. 
21Hobaje ladang Jehoiakim Chobaei haoeibü khuleibü pendou hoba kongnyu 
pendou yoan haoeibü ngüh shuong ditkei, Chobaei hao haitila lambei. 
Lausikei ladang Uriaei ho shangabü ditkei hao hatla satkei hoba Ijep to 
satetlangkei. 
22Kheijinei Jehoiakim Chobaei Akhbor shou Elnathan yoa müt at Ijep to Uria 
lamla hautikei. 
23Haoenei Ijep ka Uria leian loukei hoba Jehoiakim jungto sungbakei. 
Chobaei hao inei haitikei hoba haoeibü mang püh khünshang to jinkukei.) 
24Lausikei Shafaneibü shou Ahikamei kü la pü lekubü danko haoenei ngo 
haitila noknyüh ik to khümbo kuan üp. 

Jeremia 27 

Jeremiaei Masu Kaang Lonbü 

1Jihudabü Choba Josiaeibü shou Zedekia songdak khangbüaBunyubou ngüh 
ho Jeremia jungto loukei. 
2Bunyubouei kü to hai laukei: Nyi lolo kip hoba buleng kaang kümashi hoba 
khübü kho kaibü ngüma yakashi. 
3Hobaje Jerusalem to Zedeia Choba jungto loubü lambubou shuong danko 
Edom Choba, Moab Choba, Ammon Choba, Tair Choba hoba Sidon Choba 
jungto ho ngühlang hautiashi. 
4Haoen la haoeneibü bunyu shuong shanga ho ngühlang lentishi, 
Thükenbou Bunyubou Israel Mühghaüei hai lauda: KaneibüBunyubou shuong 
to hai lenshi: 
5“Ngeibü seisihau yaangbüei ngei kaodak, khunakshousi, hoba kaodaka kibü 
meisiau shuong kümbei; hoba kho ngei kü la maikubü la kuda. 

6Tou ngei kaneibü kaonyek pendou ngo khangenbou Babilonbü Choba 
Nebukhadnez- zar la kuakei, hoba tokei ngei hao la khongthu yaang kabü 
shatsinam shuong hao khangenla kuakei. 
7Hao jembü kaodak tuonglabü chalou apen shongko phang pendouei hao, 
haoeibü shousi, hoba haoeibü shisi shuong khangenlabü; kho phaia phang 
juongei hoba Choba yaangbü shuongei hao haoeneibü aao la yeitilabü. 
8“Lausikei phang atei kho Nebukhadnezzar, Babilonbü Choba akhangenlonga 
hoba Chobaeibü songdak phangto akhomlonga, kho phang inei, mühsinouei 
hoba limsilangei, khei haoeibü ikei kho amautishongko, ngei shieikoelabü, 
dogo Bunyubouei lauda. 
9Hibü kanei thuseibü shuong to ayingsi khopjik seibü shuong to ayingsi 
manghtakbü shuong ayingsi yemshanbü shuong ayingsi seibü yaübü shuong 
aoyouei kan to, ‘Kanei Babilon Choba tekhangen,’ dogo lauda haoen to ngüha 
tele. 
10Aishanga haoenei kho kan kaneibü kaonyek ka saabü to kuktila 
yepeijaweko tetenkuda; ngei kan shian sattilabü hoba kan shemlabü. 
11Lausikei phang laobouei jembü ngüm Babilonbü Choba kaang phangto 
sungbalaje kho phang ngei jembü kaodaka sek moushauko khünei kitilabü, 
dogo Bunyubouei lauda.” 
12Jihudabü Choba Zedekia to ngei jeteibü ngühlang kukei. Ngei laukei, 
“Babilonbü buleng phangto kaneibü ngüm atashi; hoba hao si hao mütshuong 
khangenashi, hoba kan lang kilabü. 
13Laobou phangei Babilonbü Choba akhangenda kho phang 
shangaBunyubouei laubü tegü, aila no hoba kaibü mütli mühsinouei hoba 
limsilangei haila? 
14Thuseibü shuong aoyouei kan to, ‘Kanei Babilonbü Choba akhangenlabü,’ 
dogo laulaje haoeneibü ngüh kanei tedit, aishanga haoenei kan la amlangbü 
tetenkuda. 

15Ngei haoen ohauti, dogo Bunyubouei lauda. Lausikei haoenei kü nyena 
amlangbü tetenda. Hibü ngei kan shian sattilabü, hoba kan hoba kan la 
amlang tetenkubü thuseibü shuong khonei maulabü.” 
16Kheijinei ngei ungshedbou shuong hoba müt pendou to joyoko laukei, 
“Bunyubouei hai lauda: Kaneibü thuseibü shuong aoyouei kan to 
‘Chühashi, Bunyuboueibü chema kibü thungsiphau shuong tou lalok akiko 
Babilon ka sungngaibalabü,’ dogo tetenkuko kibü thuseibü shuong to tedit. 
Haoenei kan la amlangbü tetenkuda. 
17Haoen to ngüha tele. Babilonbü Choba khangenashi hoba kan lang kiashi. 
Aila ho sangnyu sangliphang la yeila? 
18Haoen maimaitham thuseibü shuong yingalonga, hoba Bunyuboueibü 
ngühlang haoen yoa kialonga khülonga Thükenbou Bunyubou to 
Lembüchema kibü thungsiphau shuong phoyokula hoba Jihudabü Choba 
chema kibü hoba Jerusalema kibü shuong Babilon to alangtilabü lele 
joyotiashi.” 
19-20(Ladang Nebukhadnezzar Chobaei Jihuda Choba Jehoiakim shou 
Jehoiakhin, hoba Jihuda si Jerusalem kabü khuleibü shuong Babilon to 
laplangkei, haoei thaonyu shuong, chinam deidang, denshang kailong, hoba 
Lembü- chem kabü nyaksinam at asunglang.) 
21“Ditashi, Bunyuboueibü chema apyokuan kibü thungsiphau si Jihudabü 
Chobaeibü chema hoba Jerusalema kibü shangabü Israel Mühghaü 
Thükenbou Bunyubouei hai lauda. 
22Khübü peisilei Babilon to künlanglabü hoba ngei haoen pean chühbü 
chalou asühshongko khübü kho khünei kiteilabü, dogo Bunyubouei lauda. 
Kho phaia ngei haoen nyibou sungbalabü hoba kho kaoena phongailabü.” 

Jeremia 28 

Jeremia hoba Thuseibü Hanania 

1Kho poa ong Jihudabü Choba Zedekiaeibü songdak khangbü po leibou, lit 
ngaoboubüa, Gibeon ka Azzureibü shou Hanania thuseibouei Bunyuboueibü 
chema ungshedbou shuong hoba müt pendou thedanga kü to joyoko laukei: 
2Israel Mühghaü Bunyubouei hai lauda: “Ngei Babilonbü Chobaeibü buleng 
leilutikua. 
3Po nyi kanglanga Babilonbü Choba Nebukhadnez- zarei haka künlangbü 
Lembü- chem kabü peisilei pendou ngei ho kaoen to sungngaibalabü. 
4Ngei tokei Jihudabü Choba, Jehoiakimeibü shou Jehoiakhin hoba Babilon to 
langsenbü Jihudabü shuong pendou nyibou leingailabü. Haü, ngei Babilon 
Chobaeibü buleng leilutikulabü, dogo Bunyubouei lauda.” 
5Kheijinei ungshedbou shuong thedanga hoba Bunyuboueibü chema loan 
kibü pendou thedanga thuseibou Jeremiaei thuseibou Hanania to jongaikei. 
6Haoei laukei, “Amen! Bunyubouei kheishou naküma! Nyi tetenbü ngüh 
shuong tegütham, Bunyubouei Lembüchemeibü peisilei shuong hoba Babilon 
to langsenbü shuong leibako haüthüktishima. 
7Khei yingasikei tou ngei laobou kan pendouei hoba müt pendouei ditko 
lauda ho ditashi: 
8Shangied ka thuseibü shuong aoyou kan to hoba kü to shaang kikei, haoenei 
wapyo, mühsinou, hoba limsilang, kaonyek yaangbü juong hoba sangle 
yaangbü shuong khulimbo tetena. 
9Lausikei thuseibü aoei sangmei shanga tetenda hao shangaje ladang kho 
thusei ngüh loushedlaje, kheijinei ong Bunyubouei tükde thuseibou kho 
hautikei dogo ngeko louda.” 
10Kheijinei thuseibou Hananiaei Jeremiaeibü ngüm ka buleng kho sungkei 
hoba leilukukei, 
11hoba Hananiaei müt pendou thedanga joyoko laukei, “Bunyubouei hai 
lauda: ‘Kho tegü ngei po nyi kanglanga phang pendoueibü ngüm ka Babilon 



1750 

 

 
   Saopobü Lai 

© 2002, Bible Society of India. 
 

 
 

 

hoba Nebukhadnezzareibü kaangkhüh leilukulabü.’” Kheijinei thuseibou 
Jeremiaje jembü lam to haukei. 
12Thuseibou Hananiaei Jeremia thuseiboueibü ngüm ka kaangkhüh kho 
leilukuan longche kian Bunyuboueibü ngüh Jeremia jungto loukei: 
13“Hauashi hoba Hanania to lenshi, Bunyubouei hai lauda: Nyi bueibü 
kaangkhüh leilua, lausikei khübü jeiko ngei namkungeibü kaangkhüh 
kümbulabü. 
14Aishanga Israel Mühghaü, ThükenbouBunyubouei hai lauda: Khübü phang 
pendouei haoenei Babilonbü Choba Nebukhadnezzar khangenla ngei 
namkungeibü kaangkhüh haoeneibü ngüma jinkua; hoba haoenei hao 
khangenlabü, hoba ngei hao la khongthu kabü shatsinamkei kua.” 
15Kheijinei thuseibou Jeremiaei thuseibou Hanania to laukei, “Tou ditashi, 
Hanania, Bunyubouei no ohauti, lausikei nyi habü mütli la amlanga 
mailemtikei. 
16Hibü Bunyubouei hai lauda: Chühashi, ngei no kao the ka kuktilabü. 
Toupotham no hailabü, aieilausi nyi mütshuong la Bunyubou khulimbo lena.” 
17Hibü Hanania thuseibou kho khüpotham lit nyetboubüa haikei. 

Jeremia 29 

Babilon kabü Jihudabü Jungto Jeremiaeibü Ledo 

1Laobou Jeremia thuseibouei Jerusalem ka langsenbü jaishou shuong jungto, 
ungshedbou shuong jungto, thuseibü shuong hoba müt pendou, aoyou 
Jerusalem ka Babilon thüngshang to Nebukhadnezzarei langsenkei, haoen 
pendou jungto dobü le ngüh shuong habü ki. 
2(Ho Jehoiakhin Choba, haoeibü nyu, sungphatbü shuong, Jihuda hoba 
Jerusalembü leiyeibü shuong, buei noksa kümbü shuong, hoba namyaübü 
shuong Jerusalem ka langsenan kibü shuong to dokei.) 
3Shafaneibü shou Elasa hoba Hilkiaeibü shou Gemaria, aoyou Jihudabü 
Choba Zedekiaei Babilon to Nebukhadnezzar Choba jungto hautikei, 
haoeneibü ika le dobü hautiko laukei: 

4“Israel Mühghaü, Thükenbou Bunyubouei hai lauda, langsenbü pendou 
aoyou ngei Jerusalem ka Babilon to langsenan hautikei: 
5‘Chemsibung dangashi hoba khünei kiashi. Balaak leashi hoba khüka longbü 
shauashi. 
6Yak ngaashi, hoba jayang nouyang shousi kiashi. Kaneibü shousi shuong la 
yak ngakuashi hoba kaneibü yaksa shousi shuong laolamla hautiashi, khünei 
haoenei nouyang jayang shousi buklabü. Khünei kan bukko haako hauashi 
hoba shijung tengai. 
7Lausikei ai sangnyu to ngei kan laplangtikei kho sangnyu shanga sangmai 
naangmaibü lambushi. Kho shanga Bunyubou to welaukuashi, aishanga kho 
hakso naangmaibüa kisi ong kan soloko kilabü. 
8Aishanga Thükenbou Bunyubou, Israel Mühghaüei hai lauda: Kan yoa kibü 
kaneibü thuseibü shuong hoba kaneibü wanenkubü shuongei kan tehuonetti. 
Ayingsi haoeneibü mangh to kanei teditku. 
9Aishanga haoenei ngeibü nyena yepeijaweko tetenda. Ngei haoen ohauti, 
dogo Bunyubouei lauda.’ 
10“Aishanga Bunyubouei hai lauda: Ladang Babilonbü shanga po anjinlei 
penlaje, ngei kan pean chühlabü, hoba ngeibü thekubü ngei haüthüktilabü 
hoba kan hato sepeinyu leian longeilabü. 
11Aishanga kan shanga ngeibü lamthen ngei ngeakei; khei kan to komla aying 
lausikei kan naangmailabü lamthen, hoba kan la loulabü shanga maanglem 
souko kulabü lamthen, dogo Bunyubouei lauda. 
12Kheijinei kanei kü to ngalabü, hoba louan kü to sulajalabü, hoba ngei kan 
to ditkulabü. 
13Kanei ngo lamlabü hoba ngo haplabü, ladang kanei maangpon khümboei 
lamlaje. 
14Haü, kanei ngo haplabü, dogo Bunyubouei lauda, hoba ngei kaneibü 
kaonyu thu kümetkulabü. Phang pendou hoba kaonyek pendou ka, lae aeto 

ngei kan nangan apbei khoka ngei kan leishailabü, hoba kishang laobou ka 
ngei kan laplangtikei khüto ngei kan leingaibalabü, dogoBunyubouei lauda.” 
15“Kanei, Bunyubouei sen shanga Babilona thuseibü shuong longtikei, dogo 
laula thükkei, 
16lausikei Choba ao Dawid setshanga setda, hoba sangnyua kibü müt pendou, 
kaneibü thensilen aoyou kan yoa alaplang, haoen shang- abü Bunyubouei hai 
lauda, 
17ThükenbouBunyubouei hai lauda: Chühashi, ngei kan thüka in, mühsinou 
hoba lim hautikuda, hoba bhuk laobou nyaübü shaula amai, kho phatko ngei 
kan yeitilabü. 
18Ngei in, mühsinou, hoba limsilangei haoen shieilabü hoba kaodak sangle 
pendou shanga konglabü, shedsikhau che, hatlamoklabü che, mangsenlabü 
che, hoba ngei lae aeto haoen shian apbei phang pendou yoa akhainyu che 
yinglabü. 
19Aieilausi haoenei ngeibü ngüha ale, dogo Bunyubouei lauda, laobou ngei 
moshikko ngeibü khangenbü thuseibü shuong danko hautikei, lausikei kanei 
teditkho laukei, dogo Bunyubouei lauda. 
20Hibü,Bunyuboueibü ngüh kho ditashi, kan langsenbü pendou, aoyou ngei 
Jerusalem ka Babilon to hautikei. 
21“Thükenbou Bunyubou, Israel Mühghaüei hai lauda, Kolaiaeibü shou Ahab 
hoba Maaseiaeibü shou Zedekia aoyouei kan to kü nyena yepeijaweko 
tetenda: Haoei haoen shangabü hai lauda: Chühashi, ngei haoen Babilonbü 
Choba Nebukhadnezzar la khümbo kulabü, hoba kan thedanga haoei haoen 
haitilabü. 
22Hobaje Babilona Jihuda ka laplangbü pendouei haosi laüa ho shedsikhau 
ngühtet jungeilabü:Bunyubouei no Babilonbü Chobaei wana juokettibü 
Zedekia si Ahab phatko yeitilabü. 
23Aieilausi haosiei Israelbü ngoukolouko jungeikei; haosiei jembü lepboueibü 
yaksi shuong to asangalanbü jungeikei, hoba haosiei ngeibü nyena ngei haosi 

la asakkubüa amlang ngüh laukei. Ngei ngeakei hoba ngo aukabü ki, 
dogo Bunyubouei lauda.” 

Shemaiaeibü Ledo 

24Nehelambü Shemaia to nyi lenshi, 
25“Thükenbou BunyubouIsreal Mühghaüei hai lauda: Nyi kaibü nyena 
Jerusalema kibü pendou jungto hoba Maaseiaeibü shou Zefania ungshedbou 
ungto hoba ungshedbou pendou jungto ho hai lenko le hautia: 
26‘Bunyubouei Jehoiada ungshedbou jeiko no ungshedbou yeitikei; hoba aoei 
ong Bunyuboueibü chema langet angko tetenda, hao tegübü thüngdanga 
hoba ngümyaka phola shanga no ikjai ki. 
27Kholonga, Anathotbü Jeremia, aoei jembü lolo kan thedanga ungshedbou la 
yeian ki hao to aila ühak? 
28Aishanga haoei Babilona sen jungto ngühlang hautiko laukei: Kan 
thüngchema lounyu kilabü; chem dangashi hoba khünei kiashi, hoba balaak 
leashi hoba khoka longbü shauashi.’” 
29Zefania ungshedbouei ho le Jeremia thuseibouei ditko wekei. 
30Kheijinei Bunyuboueibü ngüh Jeremia jungto loukei: 
31Langsenbü pendou jungto hautiashi, hoba lauashi: Nehelambü Shemaia 
shangabü Bunyubouei hai lauda: Aieilausi ngei ohautisikei Shemaiaei kan to 
tetenko lenkei, hoba kan la amlanga mailemtikei. 
32HibüBunyubouei hai lauda, “Chühashi, Nehelambü Shemaia hoba hao ka 
bakbü shuong ngei sheieikoelabü. Ngei kü mütli to maibü kümla kibü kho 
haoei haplabü lele hao shanga ho mütli yoa che ongkei lang aphokulabü, 
dogo Bunyubouei lauda; aishanga haoei kü to khulimtilabü ngüh laua.” 

Jeremia 30 

Bunyubouei Hao Mütshuong la Thekubü 

1Bunyubou ka Jeremia jungto loubü ngüh: 

2Bunyubou Israel Mühghaüei hai lauda, “Ngei ka la lenbü ngüh pendou le 
chenei doashi. 
3Aishanga Bunyubouei lauda: ‘Chühashi, ngei kü mütli Israel si Jihudabü thu 
kümetkulabü chalou louada, hoba ngei haoeneibü pisibou la kubü kaonyek to 
ngei haoen nyibou leibalabü, hoba kho haoenei phet phanlabü 
dogo Bunyubouei lauda.’” 
4Bunyubouei Israel si Jihuda shangabü joyobü ngüh shuong kho ho: 
5“Bunyubouei hai lauda, künei panglangbü, hatbü hoba hakso akibü 
ngühlang ditda. 
6Tou loashi, hoba damanchühashi! Bousuei shou buklep lo? Khülonga aila 
bousu wekoei yaksaei na hapjinei kümbü tegü, lulueibü shimunga jembü ikei 
shangetan ngei hapda hoba aila thenyek phaklaktham kida? 
7Ügütü, ho chalou aeibou yaangkei! ho phatko ai aki. Kü mütli Jakob shanga 
khonkulabü, lausikei kho chalou ka hao khümenlabü.” 
8Thükenbou Bunyubouei: “Ladang kho chalou sühlaje, ngei haoeneibü ngüm 
ka kaangkhüh kho leilukulabü, haoeneibü khühbü phenthetkulabü hoba 
haoen touje küksithang shuongeibü aao la ayeitilabü, dogo Bunyubouei 
lauda.” 
9Lausikei haoenei ngo haoeneibü Bunyubou Mühghaü, hoba ngei haoen 
shanga longtikula kibou Dawid Choba khangenlabü. 
10“Kholonga tehüt, O Jakob, ngo khangenbou; ayingsi hatkomokko teki, O 
Israel. Ngei kan hoba kaneibü thensilen kaonyek saabü ka, hoba kan 
langsenshang ka püetlabü. Hobaje Jakob longeilabü hoba sangmaia 
hopatham kilabü, hoba aoeikei hao ühüttilabü, dogo Bunyubouei lauda. 
11Aishanga ngo ka yoa kia hoba no khümenlabü. Phang pendou aoyou yoa 
ngei no phinnyintikei, ngei haoen mautilabü, lausikei kan ngei khümboje 
athontilabü. Ngei ka to ngühmaiei haklabü; ngei no ashiakoeko thamje 
üpyolabü, dogo Bunyubouei lauda.” 

12Bunyubouei mütshuong to hai lauda: “Ka la aakbü amaitikuenlabü, ka la 
mou yaang leakei. 
13Ka shanga thounoulabü müt ao aki, kaibü mou shanga maishang aki, no 
mailabü maanglem aki. 
14No sanoubü shuongei no maa; haoenei no alamda. Aishanga ngei ka la 
dangboueibü mou tegü letikei; hoba onou akakko shieikoekei, aieilausi no 
shabü yaang kia. Aishanga kaibü shedbü yaangseba, hoba kaibü shabü 
juongsepa. 
15No leilubü shanga ainyula ngekda; no khonkubü maila athük. Aieilausi 
kaibü shedbü yaangbü hoba kaibü shabü juong thüngei ngei habü ho ka to 
kümbei. 
16Lausikei no suibü dan pendou suilabü, hoba kaibü labou pendou lang 
senlabü. No khonkutibü shuong pendou khonkutilabü, ka ka soshau soyungbü 
shuong ka ngei solabü. 
17Lausikei ngei no maingaitilabü; hoba kaibü mou shuong maitilabü; kaibü 
dangbou shuongei ka to, 'Aoeikei athounouko tekan apbou Zion,’ dogo 
lauasikei, dogo Bunyubouei lauda.” 
18Bunyubouei hai lauda, “Chühashi, Jakobeibü neichem thu kho ngei nyibou 
kümetkulabü hoba hao kishanga onou kilabü, sangnyu kho hao jembü shongh 
thüka kümlabü hoba Chobaeibü chem kho lanei kikei khünei lolabü. 
19Khükabü mütshuongei nyensangbü chia laulabü; haoenei olinbüei 
ngekyolabü. Ngeibü haülabüei haoen haalabü hoba shijung angailabü; ngeibü 
haülabüei haoen la soumo sungbalabü hoba haoen hanbü la ayeilabü. 
20Haoeneibü shousi shuong shangied tegü haanglabü, hoba kü thedanga 
haoeneibü mütli huongenlabü; hoba haoen shieikoebü pendou ngei 
shieikoelabü. 
21Haoeneibü choba kho haoen yo kabü che yinglabü; haoeneibü songdakbou 
haoen yo ka longlabü. Ngei hao ngo nyangko leibalabü, hoba hao ngo 

nyangko loulabü; aishanga angako aoei jembü lolo ngo nyangko loula maang 
yaangenla? dogo Bunyubouei lauda. 
22Hibü kan ngeibü mütli kilabü, hoba ngo kaneibü Mühghaü kilabü.” 
23Bunyuboueibü yeithu yeinak khoto chühashi, maangshat sada, yeithu 
yeinak yeishik saklangbü kho amaiboueibü khua loushatlabü. 
24Bunyuboueibü khauang maangpok longbü haoei akümshongko hoba awanti 
shongko angailabü. Phailamaje kanei ho ditenlabü. 

Jeremia 31 

Israel Chem to Longeibü 

1Bunyubouei lauda, “Kho chaloua Israel chung pendoueibü Mühghaü kho ngo 
kilabü, hoba haoen ngeibü mütli kilabü. 
2Bunyubouei hai lauda: Mütli aoyou in ka satenkei haoenei yama onou 
hapbei. Ladang Israel mütliei hakso lambei, 
3Bunyubou saabü ka haoen jungto longkei. Ngei ponpen thon akibü sanouei 
ka to sanoukei; hibü ka to maanglemenbü athakko kia. 
4Ngei no nyibou dangetlabü, hoba no kümsembulabü, O Israel, saosüngbü 
medei! Nyibou nyi no lolo busen junglabü, hoba lemlembo olinyobüa 
tombolakko haulabü. 
5Tokei nyi Samaria shongh semlüh sek moulabü, sekmoubü shuongei kelabü, 
hoba kho hek shaulabü. 
6Aishanga Efraim shongh kaodaka lapheibü shuongei nyetche chalou 
ngeklabü: ‘Meimeiashi, hoba sen Zion to seneibü Bunyubou Mühghaü jungto 
angkho.’ ” 
7Aishanga Bunyubouei hai lauda, “Jakob shanga haujembo olinyobü chia 
lauashi; hoba phangshuong yoa yaangboutham shanga ngekashi. Kaibü 
nyensangbü dittiashi hoba hai lauashi, Bunyubouei jembü mütli Israel joubü 
khümena. 

8Chühashi, ngei haoen yungkük aeka leibalabü, hoba haoen kaodak thonbü 
ka leishailabü. Haoen yoa nyekthubü hoba sokebü loulabü, hoba mang 
akongbü yaksa si hapla khonkubü yoan, haoen liko tan yaangbü che hato 
longeilabü. 
9Haoen haapbo longeilabü, hoba subüjabüa ngei haoen leingailabü. Ngei 
haoen dei shumang nyangko paitilabü, haoen aphaiyetlabü lamnyu yenbüa 
ngei haoen leilabü. Aishanga Israel thedanga ngo bou, hoba Efraim ngeibü 
shaangbü shou ki.” 
10Bunyubouei hai lauda, “O phangshuong, kü to ditashi; hoba yungnyu 
khatan kibü kaodak saabüa kü ngüh phinthonashi. Aoei Israel lintikei haoei 
leishailabü, hoba sanlombüei jembü san lombü tegü haoen lomlabü. 
11Aishanga Bunyubouei Jakob jekthetkei, hoba hao shanga yongko hau kibü 
ik ka hao khümenkei. 
12Haoen loulabü hoba Zion shongha ngüh yaangbüei chia laulabü 
hoba Bunyubouei haoen to maibü thüka, khei youshou thüka, ih thüka hoba 
oliv onang, hoba sanlon si masu pongsu shoushou thüka olinyolabü. Haoen 
dei lakbü bamang che phatko kilabü, hoba haoen touje sensen maangmau 
akilabü. 
13Kheijinei yaksa nashou shuong tombolakko olinyolabü; hoba heshou 
shuong si baushi shuong lemlemtham kilabü. Ngei haoen la hakso kulabü 
hoba manghaap jeila olintilabü, ngei haoen maang sulabü hoba maangshat 
jeiko olinbü kulabü. 
14Ungshedbou shuongeibü langkei ngei soukoauko samlabü, hoba ngeibü 
mütli ngo maibüei senyüh shemlabü, dogo Bunyubouei lauda.” 

Israel Thükto Bunyubou Onou 

15Bunyubouei hai lauda: “Ramaa ngühlang che, maang waangko hoba aeibou 
haapbü ditda; Rachel jembü shou shanga haapda, saoeibü shousi shuong 
shanga sao maangli athonda, aieilausi haoen aki. 

16Bunyubouei hai lauda, Haapbü ka kaibü ngüh hoba nyeksi angbü nangashi; 
aishanga kaibü kümsileia pailettilabü, dogo Bunyubouei lauda; hoba haoen 
dangbou kaodak ka longeilabü. 
17Hibü loulabüa no maanglem kia, hoba kaibü shousi shuong jembü kaodak 
to longeilabü, dogo Bunyubouei lauda. 
18“Maimaitham Efraimei jembü lolo hai ngühko wibü ngei dida: 'Nyi ngo 
asenetbü masu shoushou tegü thepetkei, hoba ngo thepetbü phanga ngüha 
lekei. Ngo nyibou kümetkuashi, hoba ngo sepeinyu longeilabü, aieilausi no 
ngeibü Mühghaü Bunyubou ki. 
19Ngo sepeinyu satan phaia ngo maangpon sepeikei; hoba ngei ditenan phaia, 
ngei ngeibü khukua jangkei. Ngo himousele kikei, ngo maang kouan kikei, 
aieilausi ngeibü mütaoabü shedbüshabü ngei künkei.’ 
20“Efraim ngei sanoubü jayangshou. Hao ngei yongko sanoubü shou; aishanga 
ladüngnei ngei hao khulimbo laulaje ngei tokei hao damenda. Hibü kü 
maangponei hao shanga haiyeida, maimaitham ngei hao to onoulabü, 
dogo Bunyubouei lauda. 
21Nyi lamnyu shensinge phoashi; no lolo lamleilabü bu jangashi. Sepeiashi, O 
saosüngbü Israel, kaibü sangnyu shuong to sepeiashi. 
22No lalokche sepeisaila, O mailem akibü nouyangnyu? Aishanga yaksaei 
bousu püetbü phatko, Bunyubouei kaodaka kümsilei haanbü che pakentia.” 

Loulabüa Mühghaü Mütshuong Naangmaibü 

23Thükenbou Bunyubou Israel Mühghaüei hai lauda: “Ladang ngei haoeneibü 
thu kümetkulaje, haoenei habü ngüh ho nyibou Jihuda kaodaka hoba 
sangnyu shuonga laueiko jungeilabü: 'Bunyubouei no haükushi, O saopobü 
kishang, O saopobü shongh’ 
24Hobaje Jihuda si haoeibü sangnyu pendou hoba sekmoubü shuong, hoba 
aoyou jembü san tan yoa shoongaida khünei liko kilabü. 
25Ngei hübü mangbü soushou sinngaitilabü hoba semthetbü soushou weko 
ngei senyühshemtilabü. 

26Kheijinei mütshuongei laulabü, ‘Ngo shen to haukei hoba yepmang maian 
laksepbei.’ 
27“Chühashi, ngei Israel chung si Jihuda chung, müt si meisiau lilabü yoa 
kaonyu nyaktilabü chalou lousühada, dogo Bunyubouei lauda. 
28Hobaje ho haüthüklabü, khei ngei lai haoen thüka pheienla hoba leilutila, 
apla hoba mautila hoba amaibü sungbala chühko kikei, kho tegütham ngei 
haoen thüka kümla hoba kela chühko kikei dogo Bunyubouei lauda. 
29Khübü chalou ka touje, 'Pisibousi shuongei haijepbü shaukei; hoba shisi 
shousi la hauh amda,’ dogo haoenei alaulabü. 
30Lausikei mütpem weko jembü shabü shanga hailabü; aoei haijepbü semlüh 
hek shaulaje hao hauh amlabü.” 
31Bunyubouei lauda, “Khei ngei Israel chung hoba Jihuda chung yoa 
theyolanyobü haanbü che kümlabü chalou louada. 
32Theyolanyobü laobou ngei haoeneibü pisibousi shuong yoa haoeneibü ika 
jenan Ijep kaodak ka ngei leiyenjinei kümbei, ngeibü theyolanyobü laobou, 
ngo haoeneibü lao tegü yingasikei haoenei leilukei, kho theyolanyobü tegüje 
ayinglabü, dogo Bunyubouei lauda. 
33Lausikei theyolanyobü hoje khübü chalou danan phaia Israelbü chung to 
ngei kümbü kho ki, ngei ngeibü ngühkhüm haoen thükto jinkulabü, hoba 
ngei kho haoeneibü maangpona dolabü, hoba ngo haoeneibü Mühghaü hoba 
haoen ngeibü mütli yinglabü. 
34Hobaje touje mütpem wekoei jembü lepbou to hoba mütpem wekoei jembü 
jaisina to ‘Bunyubou kho ngeashi’ dogo alaulabü; aishanga haoen 
hanboutham ka yaangboutham sühko pendouei ngo ngelabü. Aishanga ngei 
haoeneibü shedbü shabü apbulabü hoba haoeneibü shabü touje adamenlabü, 
dogo Bunyubouei lauda.” 
35Bunyubou aoei ngesakbü shanga chanyu kuda, hoba nangnak shanga litnyu 
hoba khanshoulitshou la takletbü ngühkhüm kuda. Haoei yungnyu 
shouentida hoba ngühtida; haoeibü nyen Thükenbou Bunyubou ki. 

36Bunyubouei lauda, Kü thedang ka habü takletbü ngühkhüm bangjung 
satkualonga kheijinei ong Israel thensilen kü thedanga ponpen thonsithak 
akiko phang che kilabü ka thonan aplabü. 
37Bunyubouei hai lauda: Thükaenei müh shuong takan chühla thükalonga 
hoba phangaenei kaomaang denshang lamenalonga, kheijinei ong ngei Israel 
ka pakbü pendou, khei haoenei kümbü pendou shanga inletlabü, 
dogo Bunyubouei lauda. 
38“Chühashi, chalou shuong louada,” dogo Bunyubouei lauda, “khei sangnyu 
kho Bunyubou shanga Hananel laangshong ka Chemnyek Bakhün sühko 
kümetlabü. 
39Hobaje takan chühbü lüh aei longlabü, khei Gareb shongh sühko 
tangshaitham hoba kho phaia Goa to sepeilabü. 
40 Haibü mang shuong hoba tap yo khümbo, hoba chaang aenei Koli Bakhün 
nongbü ka Kidron Shoushou thük khongthu pendou 
jembo Bunyubou thedanga saopobü yinglabü. Sangnyu kho touje ladangkei 
apheienlabü ayingsi atuonglabü.” 

Jeremia 32 

Jeremiaei Sek Che Phoubü 

1Jihudabü Choba Zedekia po anboubüa Bunyubou ka Jeremia jungto loubü 
ngüh, laobou Nebukhadnezzar songdak po anthüksetboubü kiteikei. 
2Kho chaloua Babilonbü Choba sepai danei Jerusalem komlepbo kikei, hoba 
Jeremia thuseibou kho Jihudabü Chobaeibü lombou kibü chema khinlepan 
kikei. 
3Aishanga Jihudabü Choba Zedekiaei hao lapan phoan laukei: “Nyi 
aila, Bunyubouei hai lauda: Chühashi, ho sangnyu ngei Babilonbü Chobaeibü 
ik to kuda, hoba haoei kho lelabü dogo tetenda; 
4hoba Jihudabü Choba Zedekia kho Babilonbü ka asatenlabü, lausikei 
maimaitham Babilonbü Chobaeibü ika kuan aplabü; hoba kho yoa theshuok 
hoba nyek si nyek shuokyoan joyolabü. 

5Hobaje haoei Zedekia Babilon to sunglanglabü hoba khünei ngei pean 
achühshongko kilabü. Kanei Babilonbü khulimbo wapyosikei athüklabü 
dogo Bunyubouei lauda, dogo tetenda hoba lauda?” 
6Jeremiaei laukei, Bunyuboueibü ngüh kü jungto loukei: 
7Chühashi, kabou nashoubou Shallumeibü shou Hanamel ka jungto loulabü, 
hoba laulabü: Anathota kibü ngeibü sek jekashi; aishanga jekngaian anglabü 
kho no ong ki. 
8Kheijinei kübou nashouboueibü shou Hanamel lombou kibü chem 
to Bunyuboueibü ngüh tegütham kü jungto loukei, hoba kü to laukei: Ngeibü 
sek jekashi, ngei ka to sudajada kho Anathota kia, laobou Benjamin kaonyeka 
ki; aieilausi lelabü hoba angngailabü khoje no ong ki, ka shanga kho jekashi. 
Kheijinei ho Mühghaü ngüh yingan kikei dogo ngei ngekei. 
9Hobaje ngei Anathota kübou nashouboueibü shou Hanamel ka sek kho 
jekkei, hoba hao la nam chandinam shekel anthüknyet kho wean jinkukei. 
10Ngei yeibü khünei ngeibü nyen dokei hoba khonei shangkei hoba aukabü 
shuong ngakei, hoba nam kho seret kunga hauan chühkei. 
11Kheijinei jekthetbü aukabü dokei; shangan kibü ham kho hoba laobou ipan 
kikei, ngühkhüm hoba song tegütham khübü kho yoan ngei lekei. 
12Hobaje jekthetbü aukabü dobü kho kübou nashouboueibü shou Hanamel 
thedanga jekthetbü aukabü dobüa nyen doletbü aukabü shuong thedanga 
hoba Jihudabü aoyou lembü chema setan kikei pendou thedanga Maaseiaeibü 
shou Neriaeibü shou Baruk la kukei. 
13Haoen thed- anga ngei Baruk la kuko laukei, 
14Hai Thükenbou Bunyubou Israel Mühghaüei lauda, “Habü aukabü dobü 
sungashi, ho jekthetbü aukabü dobü khinlepan kibü hoba ho ipan kibü ham 
sungashi hoba khübü kho thamchak chenei jinashi, hoba khünei khübü kho 
süngshonko thalabü. 

15Aishanga Thükenbou Bunyubou Israel Mühghaüei hai lauda: Chemsibung, 
sekphai hoba semlüh laak shuong nyibou ho kaonyeka jekngailabü.” 

Jeremiaeibü Welau 

16Jekthetbü aukabü dobü kho ngei Neriaeibü shou Baruk la kuan phaia 
ngei Bunyubou to welauko laukei: 
17“Ügütü, BunyubouMühghaü, nyi seisihau yaangbü hoba kaibü phem 
shingbüei mühshuong hoba kaodak kümbei; ka shanga kheinyu sekbü ai aki. 
18Nyi hajar juong to thonsithak akiko sanou lenda, lausikei pisiboueibü 
shedbü haoeneibü shisishousi jungto haoen phaito loutida. O yaangbü hoba 
hau kibü Mühghaü, aoeibü nyen ThükenbouBunyubou ki. 
19 Songsihon yaangbü; hoba kümbüleibüa yaangbü; aoeibü nyek müteibü 
lamthen pendou aenei ipan ki, mütpem weko la jembü lamthen thüng hoba 
jembüei kümbü thüng pailetkuda; 
20aoei Ijep kaodaka tetsida hoba seikümseilei lenkei hoba tat sühko Israela 
hoba khunak shousi pendou yoa hoba tat tegü nyen che longtian ki. 
21Nyi kaibü mütli Israel Ijep kaodak ka tetsida hoba maangpanglabü hau kibü 
ikei hoba phem shingbüei hoba hatlamoklabü yaangei leibakei. 
22Hobaje ho kaodak laobou nyi haoeneibü pisibou la kula theyolanyokei, 
sendei hoba naodei kouko kibü kaodak haoen la kukei. 
23Hobaje haoen atkei hoba kho lekei, lausikei haoenei kaibü ngüha ale 
ayingsi kaibü ngühkhüma apai; nyi haoen la kümla sakkubü haoenei ai aküm; 
hibü nyi haoen thük to habü amaibü pendou loutikei. 
24“Chühashi, Babilonbüei sangnyu kho lela kaotok yaüenan komlepakei. In, 
mühsinou hoba limsilang danko sangnyu kho haoen ikmang to atlabü. Nyi ai 
laukei kho pendou loushedbü kho nyi hapda. 
25Khei yingasikei, O Thükenbou Bunyubou, nyi sangle kho Khaldibü ik to 
kuan apan kiasikei, ‘Nam lu sek kho jekashi hoba aukabü sungba,’ dogo nyi 
kü la lena.” 

26Bunyuboueibü ngüh Jeremia jungto loukei: 
27“Chühashi, ngoBunyubou, khunakshousi pendoueibü Mühghaü ki. Kü 
shanga den che yongko sekan ki sai? 
28Hibü Bunyubouei hai lauda, Chühashi, ngei ho sangnyu Khaldibü ik to hoba 
Babilonbü Choba Nebukhadnezzar ik to kuda, hoba haoei kho lelabü. 
29Hobaje ho sangnyu khulimbo wapyola Khaldibü loulabü hoba ho sangnyua 
wan thekulabü, hoba chemdaka laobou haoenei Baal la ponlem hibü lembo 
ki, hoba ngo maangto shattiko lubü mühghaü shuong la yunglabü lembü 
yeian jinkuko ki, kho yoan juoklabü. 
30Aishanga Israelbü shousi shuong si Jihudabü shousi shuongei kü thedanga 
ai amai kho ong haoen heshou dangka thama küma; aishanga Israelbü 
shuongei ngo maangto shattila ong haoeneibü ikküm ikleiei küma, 
dogo Bunyubouei lauda. 
31Aishanga ho sangnyu kümbü chalou ka tat sühko ngeibü khauang 
maangpok hoba maangshat longtia. Hibü ngei ho kü thedang ka sungan 
aplabü. 
32Israelbü shousi shuong hoba Jihudabü shousi shuong haoeneibü Choba 
shuong hoba haoeneibü ungshedbou shuong, hoba haoeneibü thuseibü 
shuong, Jihudabü hoba Jerusalema kibü shuongei amaibü pendouei ngo 
maangto shattiko khauangtikei. 
33Haoenei haoeneibü thenyek aying takphai kü ae yeikei; hoba ngei haoen to 
maangshikko lenasikei haoenei songlen asunglet. 
34Ngeibü Nyen nyenbü chem kho shatila haoenei mangsenlabü shuong 
phokei. 
35Haoeneibü jayang nouyang shousi shuongeibü lembü Molek la kula ngei 
haoen la asakku, ayingsi ho mangsenlabü haoenei kümla Jihudabü shuong 
shatila ngeibü maanga daman akisi dogokei haoenei Hinnomeibü jayangshou 
pholia Baal shanga lemshang shongh lemshang kümbei.” 

Maanglem Theletbü 

36Israel Mühghaü Bunyubouei kü to laukei, “Jeremia, mütshuongei hai 
lauyoda, ‘Inei, mühsinouei hoba limsilangei ho sangnyu Babilonbü Choba 
ikmang to kuan aplabü,’ lausikei Israel MühghaüBunyubouei hai lauda: 
37 Chühashi, ngo khausak longko khauangjinei hoba maangto shatjinei ngei 
haoen laeto ong shian sattikei, khübü kaonyek pendou ka ngei haoen 
leishailabü; hoba ngei haoen nyibou ho kaonyek to leibaan haoen thushed 
akiko phokulabü. 
38Hobaje haoen ngeibü mütli kilabü, hoba ngo haoeneibü Mühghaü yinglabü. 
39Hobaje haoenei kü to ponpen soumo hattila shanga ngei haoen la 
maangpon che kulabü; hoba haoen hoba haoen phainei haoeneibü thensilen 
maila yaangla shanga lamnyu che kulabü. 
40Ngei haoen to theyolanyobü che kümlabü. Ngei haoen to maibü kümbü 
ladangkei ananglabü, hoba haoen kü jungka ladangkei sepeinyu angaitila 
shanga kü to hattila haoeneibü maangpona ngei jinkulabü. 
41Haoen to maibü kümbüa ngo olinlabü, hoba ho kaonyeka ngei haoeneibü 
maang- ponei hoba ngeibü maangpon pendouei hoba ngeibü soushou 
pendouei lo leko phokulabü. 
42“Aishanga Bunyubouei hai lauda: Ho mütli thükto ngei amaibü yaang 
sungbabü tegütham, ngei haoen pendou thükto ngei haoen to thekubü maibü 
sungbalabü. 
43Ho sangliphang, müt ayingsi meisiau akishang ho Babilonbü ik to kuakei, 
dogo laobou shanga kanei laueida, kho kaonyeka kao jekyo phouyolabü. 
44Mütshuongei sekphai chandinamei jekthetlabü, hoba aukabü doyobü nyen 
dolabü, hoba aukabü shangyolabü. Ho Benjamin kaonyeka, Jerusalem 
sangnyu kaijemboa, Jihudabü sangnyu shuonga hoba kaonyek sangnyu 
shuonga, hoba Negeb sangnyu shuonga haüthüklabü. Aishanga ngei 
haoeneibü thu kümetkulabü, dogo Bunyubouei lauda.” 

Jeremia 33 

Nyiboubü Maanglem Thekubü 

1Tokei Jeremia lombou chema khinan kijinei Bunyuboueibü ngüh hao jungto 
nyiboula loukei. 
2“Kaonyu yaübou Bunyubou, hoba ho kümsembou Bunyubou, aoeibü nyen 
kho Bunyubou ki, haoei hai lauda: 
3‘Kü to ngaashi hoba ngei ka to jongailabü; hoba nyi ngean akibü hupang 
kümsilei yaangbü ka la lenlabü.’ 
4Aishanga Bunyubou, Israel Mühghaüei ho sangnyu kabü chem shuong hoba 
Jihudabü Chobaeibü chem shuong, laobou in thedanga komleplabü shon 
kümbü khulimbo thangtetla kümbü panletan kikei, khübü shangabü hai 
lauda: 
5Khaldibü wapyobü shangabü, khei ngo khauang maangpoka haitilabü 
mangjimei ho kaoen shenlabü, aishanga haoen amaibü haangshong ho 
sangnyu ka ngei ngeibü thenyek huan aplabü. 
6Chühashi, ngei khüto haangmaibü, hoba maitibü hoba haoen to thusinaang 
maibü hoba maimaitham sangmai tang khitlabü. 
7Ngei Jihudabü si Israelbü thu nyibou kümetkulabü, hoba shaangla tegütham 
haoen nyibou kümetlabü. 
8Ngo khulimbo shedbü shabü pendou ka ngei saüenkulabü, hoba ngo 
khulimbo lobü hoba shed shonbü pendou apbulabü. 
9Hobaje kaodak phang shuong aoyouei ngo haoen shanga maibü kümla kibü 
pendou to ho sangnyu kü shanga olinlabü nyen che, nyensanglabü che, hoba 
soneikanglabü che yinglabü, ho shanga maibü pendou hoba sangmai, hakso 
pendou ngei sungbakubü shanga haoenei hatlabü hoba lühlabü.” 
10Bunyubouei hai lauda, “Ho kishang laobou shangabü kanei, ‘Ho müt ayingsi 
meisiau akiko apbü kaoen; Jihudabü sangnyu shuong hoba Jerusalem khong- 
yaang shuong sangliphanga kibü, müt ayingsi meisiau akibü kaoen,’ dogo 
lauda, kho tükde. Lausikei khübü kaoena kanei nyibou 

11olinyobü ngüh hoba chemkanbü ngühlang, hoba aoyouei Bunyuboueibü 
chem to lembü sungbada haoenei chia laubü ngühlang hai lauko ditlabü: 
'Thükenbou Bunyubou la nyensang kuashi; aishanga Bunyubou maibü ki; 
haoeibü sanou ponpen kida!’ Aishanga shaangla tegü ngei haoeneibü kaonyek 
thu nyibou kümetkulabü, dogo Bunyubouei lauda.” 
12Thükenbou Bunyubouei hai lauda, “Ho kaoen, laobou mütkei hoba 
meisiaukei akiko sangliphanga ki, ngei ho sangnyu pendoua sanlombü 
shuong kishang hoba haoeneibü san tan yepshang kitilabü. 
13Shongh kaodak sangnyu shuonga, chanepbü sangnyu shuonga hoba Negeb 
sangnyu shuonga hoba Benjamin kaonyeka, Jerusalem kaijembo kabü 
sangnyu shuonga hoba Jihuda sangnyu shuonga, san tan tan, aoei haoen 
weanchühda, haoeibü ik phanga nyibou danjung haulabü,” dogo Bunyubouei 
lauda. 
14“Chühashi, Israelbü chung si Jihudabü chung to thekubü haüthüklabü 
chalou shuong louada, dogoBunyubouei lauda. 
15Khübü chalou hoba kho jihsiphaia Dawid shanga ngei saopobü Bhek che 
longtilabü, hoba haoeibü kaonyeka ngühmai hoba saopobü kümlabü. 
16 Khübü chaloua Jihuda püetlabü hoba Jerusalem khümenan kilabü. 
Khoeibü nyen ho hai nyenlabü: ‘Bunyubou Küneibü Saopobü.’ 
17Aishanga Bunyubouei hai lauda: Israel chung Choba setshanga settila 
Dawid ladangkei mütei shalean akilabü, 
18ayingsi Levi ungshedbou shuong kü thedanga juokbü lembü kula, 
shausiyung lembü juokla hoba ponpen shanga haitibü lembü lamlela 
ladangkei mütei shalean akilabü.” 
19Bunyuboueibü ngüh Jeremia jungto loukei: 
20“Bunyubouei hai lauda: Chalou si nangnak jembü takletbü jih aloutilabü 
lele nyi ngeibü chalou si nangnak to thebülanbü leilutila thükalonga, 

21kheijinei ngo khangenbou Dawid yoa ngeibü thesilan hoba kü thedanga 
khangenko kibü Levi ungshedbou shuong to theyolanyobü leiluenlabü, hoba 
haoeibü Choba setshanga setan songdakla Dawidei haoeibü shousi che ongkei 
akilabü. 
22Müha khanshoulitshou wela athükbü tegütham, ngo khangenbou 
Dawideibü thensilen shuong hoba Levi ungshedbou shuong aoyouei kü to 
khangenda, ngei haatijuongtilabü.” 
23Bunyuboueibü ngüh Jeremia jungto loukei: 
24“Habü mütshuongei, ‘Bunyubouei haoei Israel si Jakob chung penyi pienbü 
inletkei,’ dogo lauyobü nyi achühen lo? Kho tegü haoenei ngeibü mütli wela 
aleda hoba touje phang che tegü ajungeida. 
25Bunyubouei hai lauda: Chalou si nangnak ngei thebülanbü ahoongen tegüje 
hoba müh si kaodak to haang ngühkhüm atakletku tegüje, 
26kheijinei ngei Jakob si ngo khangenbou Dawid thensilen inletlabü hoba 
ngei haoeibü thensilen ka Abraham, Isak hoba Jakob thensilen thüka 
songdakla telekhoulabü. Aishanga ngei haoeneibü thu kümetkulabü hoba 
haoen thüka üeisanou kilabü.” 

Jeremia 34 

Zedekia shanga Ngühlang Che 

1Babilonbü Choba Nebukhadnezzar hoba haoeibü sepai tan pendou hoba 
haoeibü sangle phanga kaodak sangle pendou hoba müt pendou Jerusalem 
hoba ho sangnyu pendou khulimbo wapyobü chalouaBunyubou ka Jeremia 
jungto ngüh kho loukei. 
2“Bunyubou, Israel Mühghaüei hai lauda: Hauashi, hoba Jihudabü Choba 
Zedekia to joyoashi hoba hao to lenashi, Bunyubouei hai lauda: Chühashi, 
ngei ho sangnyu Babilonbü Chobaeibü ik to kuda, hoba haoei ho wanei thean 
apbulabü. 

3Haoeibü ik ka no asatenlabü, lausikei maimaitham laplabü hoba no haoeibü 
ik to kulabü. Nyi Babilonbü Choba to the thenthen haüyolabü hoba hao to 
theshok joyolabü. Hobaje no Babilon to haulabü. 
4Khei yingsikei Bunyuboueibü ngüha leashi, O Jihudabü Choba, 
Zedekia! Bunyubouei ka shangabü hai lauda: No ineije ühailabü; 
5no sangmaia hailabü. Ka to shaang kibü kaibü pisibousi Choba shuong 
shanga kümbü tegütham mütshuongei ka la soumo kuko ponlem hibü 
juoklabü. Haoenei, ‘Ügütü, O Bunyubou!’ dogo lauko manghaaplabü.” 
6Kheijinei Jeremia thuseibouei habü ngüh pendou Jerusalema Zedekia Choba 
to joyokei. 
7Babilonbü Chobaei Jerusalem hoba Jihuda sangnyu pendou, jouan kibü 
Lakhish si Azeka to wapyoko kiteikei. Aishanga jouan kibü Jihudabü sangnyu 
shuong thangtetan kibüje khübü kho ong kikei. 

Aaomüt shuong Khüpettiko Jungeibü 

8Zedekia Chobaei Jerusalema kibü pendou yoa haoen to solo phinthonla 
theyolanyobü küman phaia Bunyubou ka Jeremia jungto ngüh loubü: 
9Khei mütpem weko jembü Ibribü aaomüt shuong bousu yingsikei yaksa 
yingsikei litilabü; aoeikei Jihudabü jembü jaisina che ongkei aaomüt la 
ayeitilabü. 
10Hobaje konglebü shuong pendou hoba müt pendouei haoen nyibou aaothu 
la ayeitilabü lele haoeneibü aaomüt shuong bousu yaksa pendou litikho dogo 
theyolanyokei. Khonei haoenei hehoat kikei, hoba haoen litikei. 
11Lausikei phailaje haoeneibü dambü jakshaikei, hoba haoenei litibü bousu 
yaksa aaomüt shuong khümbo leibakei hoba nyiboula haoen phanga aaothu 
la yeitikei. 
12Kheijinei Bunyuboueibü ngüh Jeremia jungto loukei: 
13“Bunyubou Israel Mühghaüei hai lauda: Ijep kaodak ka aaothu chem ka 
haoen leian longjinei ngei kaneibü pisibousi to theyolanyobü che kümbei, 
hoba laukei: 

14Po nyetbou thonbü weko kan mütpem wekoei kan la yaakkuan kibü jaisina 
Ibribü aaothu ka litijan. Haoei po lak no khangen- an phaia nyi hao kaibü 
kümsilei ka litijan. Lausikei kaneibü pisibousi shuongei, kü to ngüha ale 
ayingsi kü to haoeneibü nou ühang. 
15Tou nyangko ong maangpon sepeida, hoba kü thedanga laobou janbü ki 
kho kümbei: Kan mütpem wekoei jembü lepbou to dongebü thu ngekletkukei. 
Kanei kü Nyen kiman kibü chema kü thedanga theyolanyobü che kümbei. 
16Lausikei kanei kaneibü dambü jeileikei hoba kü nyen shatikei. Kan mütpem 
wekoei haoenei mangsühbü tegü litibü bousu hoba yaksa aaomüt shuong 
haan lengaikei, hoba haoen kaneibü aao la yeitingaikei. 
17HibüBunyubouei hai lauda: Kanei ngüha ale; kanei kaneibü jaisinasi shuong 
la dongebü solo angekletku. Hibü, chühashi, tou ngei kan la inei, mühsinouei 
hoba limsilangei shemlabü solo ngekletkuda, dogoBunyubouei lauda. Ngei 
kan kaodak sangle pendou thedanga hatlamoklabü che yeitilabü. 
18-19Jihuda si Jerusalem kabü yaangenbü shuong, hoba Choba- chem kabü 
yaangenbü shuong si ungshedbou shuong, hoba leiyeibü shuong pendouei, 
haoenei penyi la yeiko shipnyinbü masu paangshou kanglanga paikotham kü 
thedanga theyolanyokei. Lausikei haoenei thesilan leilukei hoba takletbü 
ajungei. Hibü ngei khübü mütshuong to haoenei masu paangshou to jungeibü 
tegütham jungeilabü. 
20Ngei haoen dangbou shuong ik to hoba haoeneibü langkei lambü 
shuongeibü ikmang to kulabü. Haoeneibü haibü mang kho mühkabü au 
shuong hoba kaokabü yangsikok shanga shausiyung yeilabü. 
21Hobaje Jihudabü Choba Zedekia hoba haoeibü lei- yeibü shuong haoeneibü 
dangbou shuong aoyouei haoeneibü langkei lamda haoeneibü ikmang to 
kulabü. Ngei haoen Babilonbü Choba sepai tan, laobou kan yo ka sepeinyu 
ngaian ki, haoeneibü ik to kulabü. 
22Chühashi, ngei sakkulabü hoba haoen ho sangnyu to longeitilabü. Haoenei 
ho khulimbo wapyolabü, hoba kho lelabü, hoba ho wanei lonan apbulabü. 

Ngei Jihuda sangnyu shuong müt akiko sangliphang che la yeitilabü, 
dogo Bunyubouei lauda.” 

Jeremia 35 

Jeremia hoba Rekhabbü 

1Jihudabü Choba Josiaeibü shou, Jehoiakim songdakbü haangaBunyubou ka 
Jeremia jungto loubü: 
2“Rekhab chung jungto hauashi, hoba haoen to jo- yoashi, hoba 
haoen Bunyuboueibü chem to shemjang che to leiba, hoba haoen la ih 
yunglabü kuashi.” 
3Hibü ngei Habbaziniaeibü shou Jeremiaeibü shou Jazania hoba haoeibü 
jaisinasi shuong hoba haoeneibü shousi pendou hoba Rekhab chung khümbo 
leian haukei. 
4Ngei haoen Bunyuboueibü chem to leian louan Mühghaü müt Igdaliaeibü 
shou Hananeibü shousi shuongeibü shemjang to leian loukei. Kho 
kongnyubou shuong shemjang to thenyobü Shallumeibü shou Maaseiaeibü 
khong lombou shemjang thükaenei kikei. 
5Kheijinei Rekhabbü thedanga ihei jephot si thung shuong shenko phokukei 
hoba ngei haoen to, “Ih yungashi,” dogo laukei. 
6Lausikei haoenei jongaikei, “Künei ih ayunglabü, aishanga Rekhabeibü shou 
Jonadab, küneibü piei kün la sakkuko lenkei: Kanei ih ayungjan, kan hoba 
kaneibü shousi shuongei ladangkei ih ayunglabü. 
7 Kanei chem che ongkei adanglabü, kanei lilabü asaklabü, ayingsi kanei 
semlühlaak alejan, lausikei neichema kiko pailabü. Khei kümalonga kan 
laobou kanoyeka yen la lean kilaje khünei kan salangko kilabü. 
8Künei Rekhabeibü shou Jonadab küneibü piei sakkubü ngühkhüma ngüha 
lekei. Künei yingasikei, küneibü yaksi shuongei yingasikei, küneibü 
jayangshousi shuongei yingasikei, ayingsi küneibü nouyang shousi shuongei 
ladangkei ih yungan achühkei, 

9ayingsi kishang chem adangkei, ayingsi küneibü semlühlaak, sek ayingsi 
youli aki. 
10Lausikei kün nei- chema kijung loukei hoba Jonadabeibü piei kün la 
sakkubü pendou ngüha lekei hoba kümbei. 
11Lausikei ladang Babilonbü Choba Nebukhadnezzar kaonyek khulimbo 
angkei, künei laukei: Kaiya, Babilonbü sepai tan hoba Siriabü sepai tan ik ka 
satenla Jerusalem to haukho. Khoei kün Jerusalema ong kida.” 
12Kheijinei Bunyuboueibü ngüh Jeremia jungto loukei: 
13“Thükenbou Bunyubou Israel Mühghaüei hai lauda: Hauashi hoba Jihudabü 
hoba Jerusalema kibü to hai lenashi, ‘Kanei ngei lenbü asungletlabü hoba 
ngeibü ngüh aditlep lo?’ dogo Bunyubouei lauda. 
14Rekhabeibü shou Jonadabei haoeibü shousi shuong la ih ayungla 
ngühkhüm kubü kho jungeia, hoba tat sühko haoenei aikei ayungda. 
Aishanga haoenei piei lenbü ngüha lea. Ngei kan to tokei tokei joyoa, lausikei 
kanei kü ngüha ale. 
15Ngei kan jungto ngo khangenbü thuseibü shuong pendou haoen tokei tokei 
hautiko lena. Haoenei laukei: Tou kan mütpem weko jembü amaibü lamnyu 
ka sepeiashi hoba kanei kümbü shuong kümetashi, khei yingsi ong ngei kan 
hoba kaneibü pisibou la kubü kaonyeka kan kilabü. Lausikei kanei kü jungto 
kaneibü nou ühangku ayingsi adit. 
16Rekhabeibü shou Jonadab, haoeneibü piei haoen la sakkubü jungeikei, 
lausikei habü mütliei kü to ngüha ale. 
17Hibü Thükenbou Bunyubou Israel Mühghaüei hai lauda: Chühashi, ngei 
Jihuda hoba Jerusalema kibü pendou thükto haoen khulimbo ngüh kuko 
amaibü pendou sungbada. Aieilausi ngei haoen to joyokei, lausikei haoenei 
ngüha ale; ngei haoen to ngakei, lausikei haoenei ajongai.” 
18Kheijinei Rekhabeibü chung to Jeremiaei laukei, 
“ThükenbouBunyubou Israel Mühghaüei hai lauda: ‘Kanei kaneibü pi 

Jonadabei sakkubü ditkei hoba haoeibü ngühkhüm pendou jungeikei hoba 
haoei sakkubü pendou jungeikei.’ 
19Hibü Thükenbou BunyubouIsrael Mühghaüei hai lauda, Rekhabeibü shou 
Jonadabei ngo khangenla müt che ongkei akiko thamje sha alelabü.” 

Jeremia 36 

Barukei Lembüchema Tulai Webü 

1Josiaeibü shou Jehoiakim, Jihudabü Choba po lei boubüa ho 
ngühBunyubou ka Jeremia jungto loukei: 
2“Phekhon tu che sungba hoba kho thüka ngei ka la Israel hoba Jihuda hoba 
phang pendou khulimbo joyobü ngüh pendou doashi. Josia Choba songdak 
jihsiphaia ngei ka to joyo khangbü chalou ka tat sühkobü ngüh khümbo 
doashi. 
3Aingenyu ladang Jihudabü mütliei ngei haoen to kümla kibü amaibü pendou 
shangabü ditlaje khünei haoen mütpem weko jembü kümsilei amaibü ka 
maangpon sepeilabü. Kheijinei ngei haoeneibü amaibü hoba shedbü shabü 
apbulabü.” 
4Kheijinei Jeremiaei Neriaeibü shou Baruk ngakei, hobaBunyubouei Jeremia 
to joyobü ngüh pendou haoei lenko tulaia dotikei. 
5Hobaje Jeremiaei Baruk la sakkuko laukei, “NgoBunyuboueibü Lembüchem 
to atla asakkuko lothetakei. 
6Hibü no mühei nyengbü chaloua Bunyuboueibü chem to hauashi, hoba kü 
sembungei lenko nyi dobü tulai ka müt pendouei ditkoBunyuboueibü 
ngühshuong kho weashi. Nyi tokei khübü kho Jihudabü aoyou jembü 
sangnyu shuong ka longda, haoenei ditko weashi. 
7Aingenyu haoeneibü subüjabü Bunyubou jungto loulabü hoba khei mütpem 
weko jembü lamnyu amaibü ka sepeilabü, aishanga ho mütli 
khulimbo Bunyubouei lauan apbü khauangbü hoba maangshat kho yaang ki.” 
8Bunyuboueibü chemaBunyuboueibü ngüh shuong tulaia dobü ka wela 
Jeremia thuseibouei sakkubü pendou Neriaeibü shou Barukei kümbei. 

9Jihudabü Choba Josiaeibü shou Jehoakim po ngaoboubüa lit güboubüa 
Jerusalema müt pendou hoba aoyou Jihuda sangnyu shuong ka Jerusalem to 
loukei, Bunyubou thedanga mühei nyengla phinthonkei. 
10Kheijinei müt pendouei ditko kian, dobou Shafaneibü shou Gemariaeibü 
shemjang ka Barukei Jeremiaeibü ngühshuong dobü tulai ka wean lenkei. 
Haoeibü shemjang kho thükkabou chemsophanga Lembüchemeibü Haanbü 
Bakhün to atshang nyangko kikei. 

Yaangenbü shuongla Tulai Wean Lenbü 

11Ladang Shafaneibü shou Gemaria hoba haoeibü shou 
MikaiaeiBunyuboueibü ngühshuong dobü pendou tulai ka weko ditkei, 
12hao Chobaeibü chem to yankei hoba doboueibü chem khüto atkei, hoba 
konglebü shuong pendou khünei setan kikei. Elishama dobou, Shemaiaeibü 
shou Elnathan, Shafaneibü shou Gemaria, Hananiaeibü shou Zedekia, hoba 
lubü leiyeibü shuong pendou. 
13Hobaje Barukei mütshuongei ditko dobü tulai kho wejinei Mikaiaei haoei 
ditbü ngüh pendou haoen la lenkei. 
14Kheijinei khuleibü shuong pendouei (Kushieibü shou, Shelemiaeibü shou, 
Nathaniaeibü shou) Jehudi hautiko Baruk to laukei, “Mütshuongei ditko nyi 
webü tulai kho kaibü ika jungashi; hoba kaiya.” Hibü Neriaeibü shou Barukei 
haoen jungto jungan loukei. 
15Kheijinei haoenei hao to laukei, “Setashi, hoba kho kün la wean lenkai.” 
Hibü Barukei haoen la wean lenkei. 
16Ladang haoenei ngüh pendou kho ditkei, haoen hatbüei cheei che to 
chühyokei, hoba haoenei Baruk to laukei, “Senei habü ngüh pendou Choba la 
ngühlang kujan.” 
17Kheijinei haoenei hao to phekei, “Habü pendou nyi lai dokei künla lenbü? 
Jeremiaeibü sembungei lenko dotikei sai?” 
18Barukei jongaikei, “Haü, habü pendou haoeibü sembungei ngüh longko kü 
la lenkei, hoba ngei shiaiei phekhona dokei.” 

19Kheijinei khuleibü shuongei Baruk to laukei, “Hauashi hoba Jeremia kasi 
huashi. Kasi kishang aolakei tengeti.” 

Chobaei Tulai Jikan Apbubü 

20Hibü dobü le kho Elishama doboueibü chema phoan haoen Chobaeibü 
chem to haukei, hoba haoenei Choba la ngühlang pendou kukei. 
21Kheijinei dobü tulai kho sungbatila Chobaei Jehudi hautikei, hoba haoei 
Elishama doboueibü chem ka sungbakei, hoba kho Jehudiei Choba la, hoba 
khuleibü shuong Choba nyangko loan kibü shuong la wean lenkei. 
22Kho lit gü boubü kikei hoba Choba kho poang- chema setan kikei, hoba hao 
thedanga phauyaanga wankak wan longko kikei. 
23Jehudiei lip semsilei wekhümjinei Chobaei inshouei khübü jemnyinkei hoba 
khübü kho wankak phauyaang to jinkei. Wankak phauyaanga alonshem 
shongko tulai khümbo kho wan to jinkukei. 
24Khei yingasikei, Choba ayingsi hao khangenbü shuong aoeikei khübü ngüh 
ditan ühüt, ayingsi haoenei lulueibü neisimei ajitnyin. 
25Ladang Elnathan, Delaia hoba Gemariaei dobü tulai kho ajiksi maikei dogo 
Choba to sukeijakei, haoei haoen to ngüha ale. 
26Yongbou, Chobaei Chobaeibü shou Jeramael, Azrieleibü shou Seraia, hoba 
Abdeeleibü shou Shelemia la dobou Baruk si Jeremia thuseibou lapla 
sakkukei. LausikeiBunyubouei haosi hukei. 

Jeremiaei Lubü Tulai Dobü 

27Jeremiaei lenko Barukei dobü tulai jikan apbuan phaia,Bunyuboueibü ngüh 
Jeremia jungto loukei: 
28Lubü tulai dola sungba hoba shaangbü dobü tulai laobou Jihudabü Choba 
Jehoiakimei jikan apbukei, khünei kibü pendou doashi. 
29Hobaje Jihudabü Choba Jehoiakim to lenashi, Bunyubouei hai lauda: “Aila 
nyi Babilonbü Choba maimaitham loulabü hoba ho kaonyu mautilabü hoba 
haka müt si meisiau shemtilabü dogo dokei dogo lauko nyi tulai jikan 
apbukei?” 



1775 

 

 
   Saopobü Lai 

© 2002, Bible Society of India. 
 

 
 

 

30Hibü hai, Jihudabü Choba Jehoiakim shangabüBunyubouei lauda, khei 
Dawid Chobaeibü setshanga settila hao shangabü ao akilabü. Hobaje haoeibü 
mang kho changea aubüa, hoba nangnak nin thüka dogo tekan aplabü. 
31Hobaje hao hoba hao ka bakbü shuong hoba khangenbü shuong haoeneibü 
shedbü shanga shieikoelabü. Ngei haoen thükto hoba Jerusalema kibü shuong 
thükto hoba Jihudabü thükto ngei haoen khulimbo lauenbü amaibü pendou 
loutilabü; aieilausi haoenei ngüha aleda.” 
32Kheijinei Jeremiaei dobü lubü tulai sungbakei hoba Neriaeibü shou Baruk 
dobou la kukei. Haoei khünei Jihudabü Choba Jehoiakimei wana jikan 
apbubü Jeremiaeibü ngüh shuong hoba phatyobü lubü ngüh shuong pendou 
khünei dokei. 

Jeremia 37 

Jeremia to Zedekiaei Subüjabü 

1Josiaeibü shou Zedekia, ao Babilonbü Choba Nebukhadnezzarei Jihudabü 
kaodaka Choba yeitikei, haoei Jehoiakimeibü shou Jehoiakhin jeiko 
songdakkei. 
2Lausikei haoei yingsikei hoba hao khangenbü shuongei yingsikei kaonyeka 
mütli shuongei yingsikeiBunyuboueibü ngüh Jeremia danko joyobü aditku. 
3Zedekia Chobaei Shalemiaeibü shou Jehukal, Maaseiaeibü shou Zefania 
ungshedbou jungto hautiko laukei, “Kün shanga Bunyubouseneibü Mühghaü 
to welaukushi.” 
4Tou Jeremia mütshuong yoa atko longeiko dogo kikei, aishanga hao toukei 
thüngshanga mojinko kikei. 
5Faraoeibü sepai tan Ijep ka longan kikei, hoba ladang Babilonbü aoyouei 
Jerusalem komlepan kikei, haoeneibü ngühlang ditan phaia haoen Jerusalem 
ka sukjung ngaikei. 
6Kheijinei Bunyuboueibü ngüh Jeremia thuseibou jungto loukei: 

7Bunyubou Israel Mühghaüei hai lauda, “Jihudabü Choba aoei kan kü jungto 
kü ka phela hautikei hao to kanei hai lenashi: Chüh- ashi, Faraoeibü sepai tan 
laobou ka to thuila loukei jembü kaodak Ijep to ngaikho dogo kia. 
8Hobaje Khaldibü sepeinyu longeilabü hoba sangnyu khulimbo wapyolabü, 
haoenei kho lelabü hoba kho wanei lonan apbulabü. 
9Bunyubouei hai lauda: Babilonbü maimaitham kukjung satlabü, dogo lauko 
kan lolo tekhüpetti. Haoen angailabü. 
10Aishanga Khaldibü no khulimbo wapyobü sepai tan khümbo nyi thükasikei, 
haoen yoa mütpem wekoei jembü neichema leilu leilubü shuong ong jouan 
kiasikei, haoen lakseplabü hoba ho sangnyu wanei jikan apbulabü.” 

Jeremia Thüngdangto Jinbü 

11Tou Faraoeibü sepai tan sühlangjineije Khaldibü sepai tan Jerusalem ka 
kukan kiteikei. 
12Jeremia Jerusalem ka Benjamin kaodak kabü mütli yoa haoeibü phejan 
sungletla meimeijung haukei. 
13Lausikei ladang hao Benjamin Bakhüna kikei khünei lombou che, 
Hananiaeibü shou Shelemia haoeibü shou nyen Irija, haoei Jeremia thuseibou 
lapbei hoba laukei, “No Khaldibü jungto satda!” 
14Hobaje Jeremiaei laukei, “Kho amlangbü. Ngo Khaldibü jungto asatda.” 
Lausikei Irijaei haoeibü ngüha ale, hoba Jeremia lapbei hoba hao khuleibü 
shuong jungto leibakei. 
15Hobaje khuleibü shuongei Jeremia to khauangkei hoba haoenei hao to 
ngümbei hoba Jonathan doboueibü chema hao thüngan phokei; aieilausi 
haoeibü chem kho thüngshang chem la kümbei. 
16Jeremia püngkhün che to jinkei, hoba chalou lounyu khünei kikei. 
17Zedekia Chobaei hao ngala hautikei, hoba hao leiyenkei hoba Chobaei 
haoeibü chema huphanga hao to phekei hoba laukei, “Bunyubou ka ngüh at 
kia sai?” Kheijinei haoei laukei, “Haü, no Babilonbü Choba ik to khümbo 
kulabü.” 

18Jeremiaei tokei Zedekia Choba to laukei, “Ngo thüngshanga kanei pholabü 
lele ngo ka thedanga ai shedkei ayingsi no khangenbü shuong ayingsi ho 
mütli to ai kümbei? 
19Kaneibü thuseibü shuong aoyouei ka to, ‘Babilonbü Choba no hoba ho 
kaodak khulimbo aloulabü,’ dogo tetenbü lanei ki? 
20Tou ditashi, ngei ka to sudajada, O ngeibü Choba. Ngei ea aoa subüjabü ka 
jungto sungbada: Ngo Jonathaneibü thüngshang chem to tengaitikai. Khei 
kümalonga ngo khünei haibüla.” 
21Hibü Zedekia Chobaei ngühkhüm kukei hoba chem lombü la haoenei 
Jeremia khümbo kukei, hoba sangnyua wentek akhüm shongko wentek 
kümshang khongnyu ka chalou weko hao la wentek che che kukei. Hibü 
Jeremia lomboueibü shemjanga kikei. 

Jeremia 38 

Jeremia Ulangbü Deikhün Chenei 

1Tou Mattaneibü shou Shefania, Pashureibü shou Gedalia, Shelemiaeibü shou 
Jukal, hoba Malakiaeibü shou Pashur, haoenei mütshuong to lenko kibü 
ditkei. 
2Bunyubouei hai lauda, “Aoyou ho sangnyua kilaje inei, mühsinouei, hoba 
limsilangei hailabü, lausikei aoyou Khaldibü jungto satlaje lang kilabü; 
haoeneibü langkei kho wapyobü jongsak che tegü yinglabü hoba lang 
kilabü.” 
3Bunyubouei hai lauda, “Ho sangnyu ho Babilonbü Chobaei sepai tan ik to 
kulabü hoba lean aplabü.” 
4Kheijinei khuleibü shuongei Choba to laukei, “Ho müt haitiashi, aieilausi ho 
tegübü ngüh haoen to laubüei ho sangnyua phoyobü sepai shuong hoba müt 
pendoueibü ik haoei hau akitiko aptida. Aishanga ho mütei ho mütli maila 
lamda aying, lausikei haoen amaitila ong lamda.” 
5Zedekia Chobaei laukei, “Chühashi, hao kaneibü ika kia aieilausi Chobaei 
kan khulimbo ai akümlabü.” 

6Hibü haoenei Jeremia sungenkei hoba Chobaeibü shou Malkiaeibü deikhün 
to jinkukei, laobou lombü chema kikei. Haoenei Jeremia deikhün to jolühei 
phenan yantikei; deikhüna dei akitei, lausikei thimdak ong kiteikei hoba 
Jeremia thim to nyemjung atkei. 
7Ladang Ethiopiabü sung- phatbü müt che Ebed-Melek, ao Chobaeibü chema 
kikei, haoei Jeremia haoenei deikhün to jina dogo ditkei, kheijinei Choba kho 
Benjamin Bakhüna setan kiteikei. 
8Ebed-Melek Chobaeibü chem ka satkei hoba Choba to lenkei, 
9“Ngeibü bunyubou Choba, habü mütshuongei Jeremia thuseibou deikhüna 
jinkubüei haoenei kümbü pendoua shed shona; hao khünei mühei hailabü, 
aieilausi sangnyua wentek ajoukei.” 
10Kheijinei Ethiopiabü Ebed-Melek la Chobaei ngühkhüm kukei, “Ka yoa haka 
müt khujin leiashi, hoba Jeremia hao ühaitoua deikhün ka yaüenashi.” 
11Hibü Ebed-Melekei mütshuong kho hao yoa leikei, hoba Chobaeibü chem to 
thanshang chem neisimei phoshang to haukei. Haoei khüka neikek si neisimei 
hangbü sungkei, hoba haoei lüha shenan yantikei. 
12Kheijinei Ebed-Melek Ethiopiabü khoei Jeremia to laukei, “Neikek si 
neisimei kho kaibü phakphanga si lüh kanglanga hopashi.” Jeremiaei khei 
kümbei, 
13hoba haoenei Jeremia lühei senenkei hoba deikhün ka hao yaüenkei, hoba 
Jeremia lombou chema kikei. 

Zedekiaei Jeremia ka Songsido Phebü 

14Zedekia Chobaei Jeremia thuseibou ngala hautikei, hobaBunyuboueibü 
lembüchem to atshang semboubüa hao sungletkei. Chobaei Jeremia to laukei, 
“Ngei ka to phebü che phekho, kü ka ai tehu.” 
15Jeremiaei Zedekia to laukei, “Ngei maimaitham ka to lensi nyi ngo 
ühaitilep lo? Hobaje ngei ka la songsido maibü kuasikei nyi kü to ngüha 
alelabü.” 



1779 

 

 
   Saopobü Lai 

© 2002, Bible Society of India. 
 

 
 

 

16Kheijinei Zedekia Chobaei huphanga Jeremia to thekeilankei, “Bunyubou, 
aoei seneibü soushou kümbei hao lang kishongko ngei no ühaitilabü, ayingsi 
kaibü langkei lambü khübü müteibü ikto ngei no kuan üplabü.” 
17Kheijinei Jeremiaei Zedekia to laukei, “Bunyubou Thükenbou Israel 
Mühghaüei hai lauda: Nyi Babilonbü khuleibü ika khümbo kuan apalonga ho 
sangnyu ajuoklabü, hoba no hoba kaibü chemdang khümetlabü. 
18Lausikei nyi Babilonbü Choba khuleibü shuong ik to khümbo akulonga ho 
sangnyu Khaldibü ikto kuan aplabü, hoba haoenei ho wanei jikan apbulabü, 
hoba no haoeneibü ik ka asatenlabü.” 
19Lausikei Zedekia Chobaei laukei, “Jihudabü aoyou Khaldibü jungto 
satetlangan ki, haoenei ngo kuan apan kü to mangtham jungeibüla dogo ngo 
hatda.” 
20Jeremiaei laukei, “No haoen la akutilabü, ngei ka to ai lenda, khünei ong 
nyi Bunyuboueibü ngüha leshi; khülonga ka yoa maian ong kilabü, hoba no 
lang kilabü. 
21Lausikei nyi khümbo tekukho laualonga Bunyubouei ka la kubü mangsang 
kho ho: 
22Chühashi, Jihudabü Chobaeibü chema apyoan kibü yaksa shuong pendou 
Babilonbü Choba eibü khuleibü shuong jungto leian hauko kü la haptiakei. 
Haoen haujinei haoenei ai lauda ditashi: 'Chobaeibü maanglembü jaishou 
shuongei no lepettikei, hoba ka khu limbo thük hapbei. Tou kaibü you thima 
nyemakei; haoen ka ka sepeinyu satkua.’” 
23“Kaibü yaksi shuong hoba kaibü shousi shuong Khaldibü jungto leian 
haulabü. Nyi no lolo haoeneibü ik ka asatenlabü, lausikei Babilonbü Chobaei 
laplabü; hoba ho sangnyu wanei jikan apbulabü.” 
24Kheijinei Zedekiaei Jeremia to laukei, “Habü ngüh ho aolakei telen, hoba 
no ühailabü. 

25Khuleibü shuongei ngei ka to joyoa dogo ditalonga, hoba ka jungto louan 
nyi Choba la ai lenkei hoba Chobaei ka to ai laukei, aikei kün ka tehu hoba 
künei no ühaitilabü dogo laualonga, 
26kheijinei nyi haoen to, ‘Ngei Choba to ngo nyibou Jonathaneibü chem to 
khünei ühaitila ohautisi maikei dogo sukeijakei,’ dogo lenshi.” 
27Kheijinei khuleibou shuong pendou Jeremia jungto loukei hoba hao to 
phekei, hoba haoei Chobaei hao to lenbü tegü haoen to jongaikei. Hibü 
haoenei hao to joyobü nangkei, aieilausi aoeikei haoei Choba to ngühsong 
wan- yobü adit. 
28Hobaje Jerusalem lebü chalou asühshongko Jeremia Choba chem 
chemsophanga phokei. 

Jeremia 39 

Jerusalem Tuongbü 

1Jihudabü Choba Zedekia po güboubü lit anboubüa, Babilonbü Choba 
Nebukhadnez- zar hoba sepai tan pendou Jerusalem khulimbo loukei, hoba 
kho shikei. 
2Zedekia po anthükche boubü lit leiboubü chalou gübounyet sangnyu khonei 
sangnyu kümthang kho leilukei. 
3Ladang Jerusalem lekei, Babilonbü khuleibü pendou loukei hoba bakhün 
jenyua setkei: Nergal Sharezer, Samgar Nebo, Rabsarisbü Sarsekhim, hoba 
lubü Rabmagbü Nergal Sharezer, hoba Babilon Choba songdak phanga joubü 
pendou yoan kikei. 
4Ladang Jihudabü Choba Zedekia hoba sepai pendouei haoen hapbei haoen 
satkei; Chobaeibü bamanga kümthang penyi kaanglanga bakhün danko 
nangnak sangnyu ka angkei, hoba haoen Araba aeto haukei. 
5Lausikei Khaldibü sepai shuongei haoen shijung haukei hoba Jerikho pholia 
Zedekia laphetkei hoba haoenei hao lapbei, hoba Hamat kaodaka Riblaa 
Babilonbü Choba Nebukhadnezzar jungto hao leian loukei, hoba haoei hao to 
mat jembei. 

6Babilonbü Chobaei Riblaa Zedekia Chobaeibü shousi shuong hao thedanga 
haitikei, hoba Babilonbü Chobaei Jihudabü sekbülakbü pendou haitikei. 
7Kheijinei haoei Zedekiaeibü nyek phekan apbukei hoba Babilon to leian 
haula hao namlühei khühkei. 
8Hobaje Khaldibüei Chobaeibü chem hoba mütli shuongeibü chem jikkei 
hoba Jerusalem kümthang leilukukei. 
9Kheijinei lombou lajamleibou Nebuzaradanei joubü mütshuong aoyou 
sangnyua ap- yoan kikei, aoyou hao jungto satetlangkei, hoba aoyou haiyeiko 
kikei khübü kho Babilon to lang senkei. 
10Lombou lajamleibou Nebuzaradanei shalebü müt at aoyou ai aki haoen 
Jihuda kaodaka apyokei, hoba haoen la semlüh bamang hoba sek yoan kukei. 

Jeremia Litibü 

11Babilonbü Choba Nebukhadnezzarei Jeremia shanga lombou Nebuzaradan 
danko sakkuko laukei, 
12“Hao leian kaiya, hao to maisho chühashi; hoba hao to amaibü teküm, 
lausikei haoei ka to lenbü tegü hao to kümashi.” 
13Hibü lombü lajamleibou Nebu- zaradan, yaangenbou Nebushazban si 
Nergal Sharezer, hoba Babilonbü Chobaeibü songdakbü konglebü shuong 
pendouei, 
14hautikei hoba lombou shemjang ka Jeremia leian sungkei. Haoenei 
Shafanureibü shi, Ahikameibü shou Gedalia la haoei haoeibü chem to leian 
haula khümbo kukei. Hibü hao mütshuong yoa kikei. 

Ebed-Meleg shanga Maanglem 

15Bunyuboueibü ngüh Jeremia jungto hao lombou chema khinan kijinei 
loukei: 
16“Hauashi, hoba Ethiopiabü Ebed-Meleg to lenshi, 
Thükenbou Bunyubou Israel Mühghaüei hai lauda, ‘Chühashi, ngei ho 
sangnyu khulimbo maibü shanga aying amaibü shanga loushedtila hoba kho 
chaloua ka thedanga habü ho kümlabü. 

17Lausikei noje khünyet ngei püetlabü, dogo Bunyubouei lauda; hoba no 
aoyou to hatda haoeneibü ik to no akulabü. 
18Aieilausi maimaitham ngei no püetlabü hoba no inei atuonglabü; lausikei 
no jembü langkei wapyobü jongsak phatko kilabü, aieilausi nyi kü to 
maanglem phokei, dogo Bunyubouei lauda.’ ” 

Jeremia 40 

Jeremia Gedalia Yoa Kibü 

1Lombü lajamleibou Nebu- zaradanei Rama ka Jeremia litian phaia haoei hao 
namlühei khühan Jerusalem hoba Jihuda langsenbü pendou yoa leian 
Babilon to lapan haujinei Bunyuboueibü ngüh Jeremia jungto loukei. 
2Lombou lajamleibouei Jeremia leian loukei hoba hao to laukei, 
“Bunyubou kaibü Mühghaüei ho kaoen khulimbo amaibü kho sakkukei; 
3hoba Bunyubouei kho sungbakua hoba haoei laubü tegü küma. Aieilausi 
kaibü mütliei Bunyubou khulimbo shabü shona hoba haoeibü ngüha alesije 
ho kümsilei ka thükto loushedkei. 
4Tou chühashi, kaibü ik namlüh ka ngei no litila Babilon to kü yoa loula 
maiakei dogo nyi damalonga kaiya, hoba ngei no maisho chühlabü; lausikei 
no kü yoa Babilon to loula sheda dogo damalonga telou. Chühashi, kaodak 
khümbo ka thedanga kia, nyi laeto maikei hoba janbü dogo damda thi aeto 
haushi. 
5“No ohauko kialonga kheijinei Ahikameibü shou, Shafaneibü shi Gedalia 
jungto sepeiashi, ao Babilonbü Chobaei Jihudabü sangnyu shuonga governor 
pienkei. Hao yoa mütli yoa kiashi, ayingsi nyi lae aeto haujan dogo damda 
thi aeto haushi.” Hibü lombou lajamleibouei hao la shausiyung hoba jongsak 
kukei, hoba hao hautikei. 
6Kheijinei Jeremia Mizpaa Ahikameibü shou Gedalia jungto haukei, hoba hao 
yoa kaonyeka apyoan kibü mütshuong yoa kikei. 

Gedalia, Jihuda kabü Governor 
(2 Cho 25.22-26) 

7Ladang khongthua sepai tan lajamleibü pendouei, hoba haoen mütshuongei 
Babilonbü Chobaei Ahikameibü shou Gedalia kaonyeka governor piena hoba 
bousu, yaksa, hoba nashousi shuong, kaonyeka shalebou tham aoyou Babilon 
to alaplangko ki hao la ikjai khümbo kua dogo ditkei, 
8haoen Mizpaa Gedalia jungto Nethaniaeibü shou Ishmael, Kareaeibü shou 
Johanan, Tanhumetheibü shou Seraia, Netofa ka Efaieibü shousi hoba Maaka 
ka Jezania, haoen mütshuong yoa haukei. 
9Ahikameibü shou Gedalia Shafaneibü shiei haoen hoba haoeneibü 
mütshuong to theyolanyoko laukei, “Khaldibü khangenla tehüt, kaonyeka 
kishi, hoba Babilonbü Choba khangenashi, hoba kan yoa kho maian kilabü. 
10Kü shangaje Mizpaa kilabü, Khaldibü aoyou kü jungto loulaje haoen 
thedanga kan shanga lolabü. Lausikei kaneije ih hoba sulang buhek hoba 
onang yoshaishi, hoba kaneibü nyak chaka khübü kho thanan phoshi, hoba 
kanei sungan kibü sangnyu shuonga kishi.” 
11Kho tegü ladang Jihudabü aoyou Moabbü si Ammonbü yoa hoba Edom 
hoba lubü kaonyeka, khei Babilonbü Chobaei Jihudaa joubü apyoan ki hoba 
Ahikameibü shou Gedalia Shafaneibü shi haoen thüka governor pienan kia 
dogo ditkei, 
12kheijinei Jihudabü pendou haoen lai aeto ong shian apan kikei, khüka 
Jihudabü kaonyek to Mizpa hoba Gedalia jungto loukei. Hobaje haoenei ih 
hoba sulang buhek juongnyu yoshaikei. 

Gedalia Haitibü 
(2 Cho 25.25-26) 

13Tou Kareaeibü shou Johanan hoba khongthua sepai tan leiyeibü pendou 
Mizpaa Gedalia jungto loukei 
14hoba hao to laukei, “Ammonbü Choba Baalisei; Nethaniaeibü shou Ishmael 
kaibü langkei lela hautiakei dogo nyi ngekeilao?” Lausikei Ahikameibü shou 
Gedaliaei haoen to maialem. 
15Kheijinei Kareaeibü shou Johananei Mizpaa Gedalia to huphanga joyokei, 
“Ngo hauakho hoba ngei Nethaniaeibü shou Ishmael haitiakho, hoba aoeikei 

kho angelabü. No nyangko kamshaian kibü Jihudabü linlabü hoba lubü 
Jihudabü jouletbü shuong shemlabü lele aila kaibü langkei letila?” 
16Lausikei Ahikameibü shou Gedaliaei Kareaeibü shou Johanan to laukei, 
“Nyi ho kümsilei akümlabü, aishanga nyi Ishmael shangabü amlangbü ngüh 
angda!” 

Jeremia 41 

1Lit nyetboubüa Nethaniaeibü shou hoba Elishamaeibü shi Ishmael, ao 
Chobaeibü thensilen, hoba Chobaeibü kongnyu songdakbü yoa che kiteikei, 
hao Mizpaa Ahikameibü shou Gedalia jungto müt an yoan loukei. Ladang 
haoen khünei liko shauko yungko kikei, 
2kheijinei Nethaniaeibü shou Ishmael hoba hao yoa müt an kho meimeikei 
hoba Ahikameibü shou hoba Shafaneibü shi Gedalia kho inei wapan koutikei 
hoba hao haitikei, ao Babilonbü Chobaei kaonyeka governor pienan kikei. 
3Tokei Ishmaelei Mizpaa Gedalia yoa kiteibü Jihudabü pendou hoba Khaldibü 
sepai aoyou khünei kiteikei haoen pendou haitikei. 
4Gedalia haitian phaia nyetbounyet, aoeikei kho angetoua, 
5Shekhem, Shilo, hoba Samaria ka haoen sembung wi kütan apan hoba 
neisimei phenthetbü lean, haoeneibü mang wapeian, shausiyung lembü hoba 
ponlem hibü jungan Bunyuboueibü lembü- chema lembü ku la müt saolei 
lousühkei. 
6Hobaje Nethaniaeibü shou Ishmael Mizpa ka haoen to haüyola haapbo 
longkei. Haoei haoen haüyojinei, haoei haoen to laukei, “Ahikameibü shou 
Gedalia jungto kaiyeda.” 
7Ladang haoen sangnyu to lotkei, Nethaniaeibü shou Ishmael hoba hao yoa 
kibü mütshuongei haoen haitikei hoba haoen deikhüna jinkukei. 
8Lausikei khünei haoen yoa müt anei Ishmael to laukei, “Kün tühaiti, aieilausi 
künei youshou, barli, onang, hoba naodei seka huan thanan phoakei.” Hibü 
haoei haoen apyokei hoba jenabou yoa ühaiti. 

9Tou deikhün laoboua Ishmaelei haitibü mütshuong mang pendou jinkukei 
kho Israelbü Choba Baasha khulimbo Asa Chobaei thangetla kümbü kiteikei. 
Nethaniaeibü shou Ishmaelei haitibüei kho shentikei. 
10Kheijinei Ishmaelei Mizpaa joubü müt pendou, khei Chobaeibü nouyang 
shousi shuong hoba Mizpaa apyobü müt pendou, aoyou lombü lajamleibou 
Nebu- zaradanei Ahikameibü shou Gedalia la khümbo kuan phokei haoen 
lapbei. Nethaniaeibü shou Ishmaelei haoen lapbei, hoba Ammonbü jungto 
danthetjung haula meimeikei. 
11Lausikei ladang Kareaeibü shou Johananei hoba hao yoa kibü sepai tan 
leiyeibü pendouei Nethaniaeibü shou Ishmaelei kümbü amaibü pendou 
ditkei, 
12haoenei haoeneibü mütshuong pendou leikei hoba Nethaniaeibü shou 
Ishmael khulimbo wapyola haukei. Gibeona kibü thimdei yaangbü khüto 
haoen hao thükto loukei. 
13Hobaje ladang müt pendouei Kareaeibü shou Johanan hoba hao yoa sepai 
tan leiyeibü pendou hapbei, haoen olinyokei. 
14Hibü müt pendou aoyou Ishmaelei Mizpa ka langsenan haukei haoen 
nopngaian loukei hoba Kareaeibü shou Johanan jungto haukei. 
15Lausikei Nethaniaeibü shou Ishmaelei hao yoa müt set leian Johanan ka 
satenkei, hoba Ammonbü jungto haukei. 
16Kheijinei Kareaeibü shou Johanan hoba hao yoa sepai tan leiyeibü 
pendouei Nethaniaeibü shou Ishmael Ahikameibü shou Gedalia haitian phaia 
joubü sepai shuong aoyou Nethaniaeibü shou Ishmaelei sunglangan kikei, se- 
pai shuong, yaksa shuong, nashousi shuong, hoba sungphatbü mütshuong 
aoyou Johananei Gibeon ka leian longeikei haoen pendou leikei. 
17Hobaje haoen haukei hoba Bethlehem nyangko Gerut Kimhama kikei; 
aieilausi Khaldibü laüa Ijep to haula dambo kikei; 

18aishanga haoenei Babilonbü to hatkei. Aieilausi Nethaniaeibü shou 
Ishmaelei Babilonbü Chobaei kaonyeka governor yeitibou Ahikameibü shou 
Gedalia haitian kikei. 

Jeremia 42 

Mütshuongei Jeremia to Haoen shanga Welaukula Phebü 

1Kheijinei sepai tan leiyeibü pendou Kareaeibü shou Johanan hoba 
Hoshaiaeibü shou Azaria hoba müt pendou hanbou ka yaangbouthama sühko 
nyangko loukei. 
2Hobaje Jeremia thuseibou to laukei, “Küneibü subüjabü ka jungto loutiashi; 
hoba Bunyuboukaibü Mühghaü to kün shanga sukujakuashi. Kün jouletbü 
pendou shanga welaukushi; aieilausi kaibü nyekei hapbo kibü tegü, juongnyu 
ka kün shisho ong joutiakei. 
3Bunyubou kaibü Mühghaüei kün la kün haulabü lamnyu hoba künei 
kümlabü kümsilei shean lenlabü lele welaukushi.” 
4Jeremia thuseibouei haoen to laukei, “Ngei kan la ditkua, chühashi, 
ngei Bunyubou kaneibü Mühghaü to kaneibü subüjabü tegü welaukulabü, 
hoba Bunyubouei ai ong jongailaje ngei kan la lenlabü kan ka aikei huan 
apholabü.” 
5Kheijinei haoenei Jeremia to laukei, “Laobou ngüh künanBunyubou kaibü 
Mühghaüei no kün jungto hautilaje, pendou kho tegü künei akümlonga kün 
khulimbo ngühmai hoba maanglemenbü aukabü kho Bunyubou yingshima. 
6Maisi amaisikei, khei ladangBunyubou Mühghaü ngühlang ditlaje, kho kün 
yoa maian kilabü leleBunyubou küneibü Mühghaü, ao jungto künei no 
hautiko ki, haoeibü ngüh künei ngüha lelabü.” 

Jeremiaeibü Welau Bunyubouei Jongaibü 

7Chalou anboubü thonnyet Bunyuboueibü ngüh Jeremia jungto loukei. 
8Kheijinei Kareaeibü shou Johanan hoba hao yoa sepai tan leiyeibü pendou 
hanbou ka yaangboutham sühko ngakei. 

9Hobaje haoei haoen to laukei, “Bunyubou, Israel Mühghaü, ao jungto 
kaneibü subüjabü kula kanei ngo hautikei, haoei hai lauda: 
10‘Kan ho kaodak ka asatko kialonga, kheijinei ngei kan phonan dangetlabü 
hoba senan akoutilabü; ngei kan kelabü, hoba apheienlabü, aishanga ngei 
kan to amaibü kümbü shanga ngo ngangda. 
11Kan hatko kibü Babilonbü Choba to kan ühütlabü dogo Bunyubouei lauda, 
aieilausi ngo kan yoa kia, haoeibü ik ka ngei kan leiyenlabü. 
12Ngei kan thükto onoulabü hoba no jembü kaodaka kitila ngei ka la 
sakkulabü.’ 
13“Lausikei kanei, ‘Ho kaodaka kün akilabü,’ dogo laualonga, 
14hoba, ‘Aying, kün Ijep kaodak to haulabü lanei künei wapyo ühüplabü, 
ayingsi teklaang ngühlang aditlabü, ayingsi mühei haiko akilabü,’ 
15hoba kün khünei kilabü, dogo laualonga kheijinei kaneiBunyuboueibü ngüh 
ditashi, O Jihuda jouletbü shuong. ThükenbouBunyubou Israel Mühghaüei 
hai lauda: ‘Kan Ijep to atla kaneibü thenyek sepeian kialonga hoba khünei 
kila haukho laualonga, 
16kheijinei kanei hatbü inei khünei kan laphetlabü, hoba mühsinou laobou to 
kanei hatda, kho Ijep sühko khaplapbo kan phaito semlabü hoba khünei kan 
hailabü. 
17Müt pendou aoyouei Ijep to kila haula jembü thenyek sepeida inei, mühei, 
hoba limsilangei hailabü; amaibü laobou ngei haoen thükto sungbalaje kho 
ka haoen jouletbü ayingsi lang kibü ayolabü.’ 
18“Aishanga Thükenbou Bunyubou Israel Mühghaüei hai lauda, ‘Ngeibü 
khauang hoba maangpok Jerusalema kibü shuong thükto jonan jinkubü 
phatko, ladang kan Ijep to haulaje ngeibü maangshat kan la hakan jinkulabü. 
Kan mangsenlabü che, shedsikhau hoba akhainyu che la yeilabü. Kanei touje 
ho kaodak ladangkei ühüpmailabü.’” 

19Bunyubouei kan to lena, “O jouletbü Jihuda, Ijep to tohau. Ho maisho 
ngeashi, kan jembü langkeiei aukabü ayingsi ayingbü to hausi amaibüla dogo 
ngei tat kan la maangsanglabü kuda. 
20Aishanga kaneibü Bunyubou, kaneibü Mühghaü jungto kanei ngo hai lauko 
hautikei: Kün shanga Bunyubou seneibü Mühghaü to sukujakushi; 
hoba Bunyubou seneibü Mühghaüei ai ong lenlaje kün la ngetiashi hoba kho 
künei kümlabü. 
21Hobaje tat ho kan la lentikei, lausikei kanei Bunyubou kaneibü 
Mühghaüeibü ngüh kho haoei kan la lenla ngo hautibü aineikei kanei ngüha 
ale. 
22Tou khei yingsije ho damenashi: Kan kila haumangsühbü kaonyeka kan 
inei, mühsinouei hoba limsilangei hailabü.” 

Jeremia 43 

Jeremia Ijep to Langsenbü 

1Bunyubou haoeneibü Mühghaüei Jeremia haoen jungto Bunyubouhaoeneibü 
Mühghaü ngüh jungan hautibü pendou haoei müt pendou to lenkhüman 
phaia, 
2Hoshaiaeibü shou Azaria hoba Kareaeibü shou Johanan hoba müt pendou 
hanbou ka yaangbouthama sühko louan Jeremia to laukei, “Nyi amlang 
laueida, Bunyubou seneibü Mühghaüei Ijepa kila tohau dogo lenla no ohauti; 
3lausikei Khaldibü ika kün khümbo kula, khei haoenei kün haitila ayingsi kün 
Babilon to laplangla shanga Neriaeibü shou Barukei no kün khulimbo 
phokuakei.” 
4Hibü Kareaeibü shou Johanan hoba sepai tan lajamleibou pendou hoba müt 
pendouei Jihuda kaodaka kilaBunyubouei lenbü ngüh aditku. 
5Lausikei Kareaeibü shou Johanan hoba sepai tan lajamleibü pendouei 
Jihudabü jouletbü pendou, hoba phinthon- an kibü kaonyek pendou ae ka 
Jihuda to kila louan kibü shuong pendou, 

6khei bousu shuong, yaksa shuong, nashousi shuong, Chobasao shuong hoba 
mütpem weko aoyou lombü lakjaibü Nebuzaradanei Shafaneibü shi hoba 
Ahikameibü shou Gedalia yoa apyoan kikei, tokei thuseibü Jeremia hoba 
Neriaeibü shou Baruk yoan laplangkei. 
7Haoenei Bunyuboueibü ngüha ale, hoba haoen Ijep to Tahpanhes sangnyu 
sühko haukei. 
8Kheijinei Tahpanhesa Bunyuboueibü ngüh Jeremia jungto loukei: 
9“Kaibü ika laang yaangbü shuong jungashi, hoba Tahpanhesa Faraoeibü 
chem to atbü lama Jihudabü pendou thedanga juoklaangei yaübü shema 
khübü kho huan phoashi. 
10Hobaje haoen to lenshi, Thükenbou Bunyubou Israel Mühghaüei hai lauda: 
Chühashi, ngei hautilabü hoba Babilonbü Choba Nebukhadnezzar, ngo 
khangenbou la lelabü, hoba haoeibü Choba setshang ngei huan phobü habü 
laang thüka huonglabü, hoba haoei jembü Chobaeibü phüh khübü thüka 
pinlabü. 
11Nebukhadnezzar loulabü hoba Ijep shian aplabü. Limsilangei shemla tetbü 
shuong limei hailabü, langsenla tetbü shuong laplanglabü, hoba inei shemla 
tetbü shuong inei hailabü. 
12Haoei Ijepbü mühghaü shuong lembü chema wan sapbulabü; hoba haoei 
haoeneibü lembüchem thekulabü hoba haoeneibü mühghaü shuong 
langkulabü. Sanlombüei haoeibü neisimei ka hek lapan apbü tegütham, 
Babilon Chobaei Ijep sakteitham kuan aplabü, hoba hao khüka sangmaia 
satlabü. 
13Hobaje Ijep kabü Heliopolis saopobü thaonyu shuong kho haoei 
leilukulabü, hoba Ijepbüeibü mühghaü lembü- chem shuong kho wanei lonan 
apbulabü.” 

Jeremia 44 

Ijepa Israelbü shuong to Bunyuboueibü Ngühlang 

1Ijep kaodak Migdola, Tah- panhesa, Memfisa hoba Patros kaopheia kibü 
Jihudabü pendou shangabü Jeremia jungto loubü ngüh: 
2Thükenbou Bunyubou Israel Mühghaüei hai lauda: “Jerusalem thükto hoba 
Jihuda pendou thükto ngei amaibü sungbalabü pendou kanei hapa; chühashi, 
tat haoen sangliphang la yeiakei, hoba khünei aokei akida, 
3aieilausi haoenei amaibü kümsilei kümbei. Haoenei ayingsi kanei ayingsi 
kaneibü pisibousiei ongkei ngean akibü mühghaü shuong jungto jen juokla 
haubü hoba lubü mühghaü shuong to lembü danko ngo maangto shatko khau 
angtikei. 
4Tokei ngo khangenbü shuong hoba thuseibü pendou athakko kan jungto 
hautiko laukei, ‘O, ho mangsenlabü kümsilei ngei mangsenbü ho teküm!’ 
5Lausikei haoenei amaibü ka hoba lubü mühghaü shuong to jen juokbü ka 
sepeila haoenei ngüha ale, ayingsi nou ühangku. 
6Khoei ngeibü maangshat hoba ngo khauangbü Jihudabü sangnyu shuong 
hoba Jerusalem khongnyua yeian jinkukei, hoba ngei wan thekukei. Tat 
sühko kibü tegü, haoen tekan apbü hoba sangliphang la yeitikei. 
7“Hobaje tou Thükenbou Bunyubou Mühghaü, Israel Mühghaüei hai lauda: 
Aila kanei ho amaibü yaang kan lolo khulimbo, kan ka bousu, yaksa, nashou 
hanbü si nasak shuong Jihudabü yoka kan shanga joubü üpyoko wapan 
aplabü lele kümda? 
8Aila kanei kaneibü kümsilei danko Ijep kaodak laonei kan kila loukei khünei 
lubü mühghaü la jen juokkuko ngo khau angtida? Kanei kan lolo wapan 
aplabü hoba kan lolo shedsikhau che yeilabü hoba kaodak phang pendou yoa 
akhainyu che la yeilabü. 
9Kaneibü pisibousi shuongeibü amaibü kümsilei hoba Jihudabü Choba si 
Chobasao shuongeibü amaibü kümsilei, hoba kanei si kaneibü yaksi shuongei 
Jihuda kaodaka hoba Jerusalem khongnyua shonbü amaibü kümsilei kho 
kanei maasai? 

10Tat sühkokei haoenei jembü lolo eaaoa ayei. Haoenei kü to soumo hatbü 
alen, ayingsi ngei kan hoba kaneibü pisibousi shuong thedanga jaletkubü 
sakkubü si ngühkhüm phai asem. 
11“Hibü Thükenbou Bunyubou Israel Mühghaüei hai lauda: Chühashi, amaibü 
shanga hoba Jihudabü pendou wapan apla shanga ngei kan khulimbo ngeibü 
the khümlabü. 
12Jihudabü jouletbü aoyouei Ijep to kila haula thenyek sepeian ki, ngei haoen 
lelabü. Haoen pendou Ijepa shemlabü; haoen inei tuonglabü ayingsi 
mühsinouei shemlabü. Hanbou ka yaangbouthama sühko haoen inei hoba 
mühsinouei hailabü. Haoen phenyemlabü, moklabü shedsikhau che hoba 
akhainyu che la yeilabü. 
13Ngei Jerusalema shieikoebü tegütham, ngei haoen Ijepa kibü shuong inei, 
mühsinouei hoba limsilangei shieikoelabü. 
14Jouletbü Jihudabü aoyou Ijep kaoa kila louan ki haoen asatenlabü ayingsi 
ühaiko akilabü. Jihuda kaodak laonei haoen kila ngaila chüheilaje, 
satetlangbü shisho to liman kan aokei angaienlabü.” 
15Kheijinei bousu pendou, aoyoueibü yaksi shuongei lubü mühghaü shuong la 
jen juokbü ponlem lemla kua dogo ngekei, hoba nyangko lobü yaksa shuong 
pendou, kambü tan yaangbü, hoba Ijep yungthang kaonyeka kibü müt 
pendouei Jeremia to jongaikei. 
16“Nyi kün toBunyubou nyena joyobü shangabü kho künei kaibü ngüha 
alelabü! 
17Lausikei künei kümlabü dogo laubü pendou künei kümlabü: Künei 
Mühkabü Chobasao to jen ponlem juoklabü hoba küneibü pisibousi shuongei, 
küneibü Choba shuongei hoba küneibü konglebü shuongei tegü künei Jihuda 
sangnyu shuong hoba Jerusalem khongnyu shuonga sao la yunglabü lembü 
jonkulabü. Aishanga kheijinei küneibü shausiyung souko, hoba naang maian 
kikei hoba khonsak akitei. 

18Lausikei Mühkabü Chobasao la jen ponlem juokbü hoba sao la yunglabü 
lembü yeian jinkubü apyoan phaiaje, kün ajanjan pendouei shaleda, hoba in 
si mühsinouei shemda.” 
19Hobaje yaksa shuongei laukei, “Ladang künei Mühkabü Chobasao to jen 
ponlem juokkei hoba sao la yunglabü lembü yeian jinkukei kho künei sao 
shanga wentek sao phatbü noksa yoan kümbü hoba sao la yunglabü lembü 
yeian jinkubü kho küneibü laosi shuongei maangangbü ayoko kümbei sai?” 
20Kheijinei Jeremiaei müt pendou bousu si yaksa shuong hoba hao la ho 
jongaibü kubü pendou to laukei, 
21“Kanei Jihuda sangnyu shuonga hoba Jerusalem khongnyua kan si kaneibü 
pisibousi shuongei, hoba kaneibü Choba shuong si kaneibü konglebü 
shuongei, hoba kaonyeka kibü mütshuongei jen ponlem juokbü shangabü 
khoBunyubouei ange hoba maa dogo kanei damda sai? 
22Bunyubouei kanei amaibü kümbü shuong hoba mangsenlabü shuong laobou 
kanei kümbei kho natenla athük, hibü kaneibü kaodak sangliphang hoba 
tekan apshang hoba shedsikhau che, müt akiko tat sühko kibü tegü yeitikei. 
23Aieilausi kanei jen ponlem juokkei hoba Bunyuboukhulimbo shabü shonkei 
hoba Bunyuboueibü ngüha ale, ayingsi haoeibü ngühkhüm ayingsi haoeibü 
sakkubü ayingsi takletbü ngühkhüma ngüha ale; khoei tat sühko kibü tegü 
kan thüka leilubü sühan kia.” 
24Kheijinei Jeremiaei yaksa shuong yoan müt pendou to laukei, “Kan Ijepa 
kibü Jihudabü shuong pendouei Bunyuboueibü ngüh kho ditashi. 
25Thükenbou Bunyubou, Israel Mühghaüei hai lauda: Kan hoba kaneibü yaksi 
shuongei kaneibü sembungei laua, hoba kho kaneibü ikei haüthüktia, hoba 
kanei laukei, ‘Künei maimaitham künei theletbü tegü, Mühkabü Chobasao to 
jen ponlem juoklabü hoba sao la yunglabü lembü yeian jinkulabü.’ Khülonga 
kanei thekubü jungei- ashi; hoba kanei theletlanletbü kümashi! 
26LausikeiBunyuboueibü ngüh ditashi, kan Ijep kaodaka kibü shuong: 
‘Chühashi, ngei kü nyen yaangbüei thedalanda,’ khei tat ka jaüan Ijepa kibü 

Jihudabü aoeikei, ‘Thükenbou Bunyubou lang kishongko,’ dogo lauko kü 
nyen amlanga aphonglabü, ayingsi athealanlabü. 
27Chühashi, ngei haoen maibü shanga ayingko amaibü shanga sembo kia; 
khei Jihudabü aoyou Ijep kaodaka ki, haoen pendou in si mühsinouei 
khümbo shemlabü. 
28Lausikei in ka satenan Ijep ka Jihuda kaodak to longeibü shuong lühbak 
shijo ong yinglabü. Kheijinei Ijep to kila loubü jouletbü Jihudabü khümboei 
haoeneibü ngühsi ngeibü ngüh laobou tükde yingkeije kho ngelabü. 
29‘Ho kan thedanga tetsida yinglabü,’ dogo Bunyubouei lauda, ‘khei kan 
khulimbo amaibü shanga ngeibü ngüh shuong maimaitham lolabü, dogo 
kanei ngelabü lele ngei kan ho kishanga shieikoelabü.’ 
30Bunyubouei hai lauda, ‘Ngei Jihudabü Choba Zedekia, haoeibü langkei 
lambo kibou haoeibü dangbou Babilonbü Choba Nebukhadnezzar ik to kubü 
tegütham, ngei Ijepbü Choba Hofra haoeibü langkei lambo kibou haoeibü 
dangbou shuong ik to kuan aplabü.’ ” 

Jeremia 45 

Baruk la Mühghaüeibü Thekubü 

1Josiaeibü shou Jihudabü Choba Jehoiakim po leiboubüa Jeremia 
thuseibouei ngüh japtiko Neriaeibü shou Barukei habü ngüh le chenei dokei. 
Kheijinei Jeremiaei laukei: 
2Bunyubou, Israel Mühghaüei ka to hai lauda, “O Baruk, 
3 nyi laukei, ‘Ngo ügütü! Aishanga Bunyubouei ngeibü khonsaka maangmau 
shomyokua. Ngo wibüei manganshema, hoba ngei hakso ühüpda!’” 
4Bunyubouei laukei, “Nyi hao to hai laushi: ‘Bunyubouei hai lauda: Kaonyu 
khümboa ngei ai kümda kho ngei leiluda, hoba ngei ai kekei kho ngei 
pheienda. 
5Kholonga nyi ka shanga kümsilei yaangbü lamda sai? Khübü telam. 
Aishanga chühashi, ngei khunak shousi pendou thükto amaibü sungbada, 

dogo Bunyubouei lauda; lausikei no laeto ong haulaje ngei kaibü langkeije 
satentilabü, dogoBunyubouei lauda.’” 

Jeremia 46 

Garkhemisha Ijep Thükenbü 

1Phangshuong shangabü Bunyuboueibü ngüh Jeremia thuseibou jungto 
loubü: 
2Ijep shangabü: Ijep Choba Farao Nekoeibü sepai tan, laobou Garkhemisha 
Eufrates shumang nyangko kikei, hoba laobou Babilonbü Choba 
Nebukhadnez- zarei Jihudabü Choba Josiaeibü shou Jehoiakim po leiboubüa 
thükkei, kho khulimbo ngühlang hai ki: 
3“Kaneibü saolang aih lamleashi, hoba lason to meimeiashi! 
4Koli shuong lamleashi, nguian setashi! kaneibü nameibü khun hanan loashi! 
kaneibü aubu shuong samashi, kan wapyobü hele leashi!” 
5“Lausikei ngei ai hapda?” dogo Bunyubouei pheda. “Haoen mokde apyoko 
phaito sukda; haoeneibü sekbülakbü shuong thüklangtia, hoba panteiko lina; 
haoen hatbümokbüa sepeian achühko satyoda. 
6Sobüsepbüei satenla athük; ayingsi sekbülakbüei asatenlabü. Yungthang ae 
Eufrates shumang nyangko haoen phaiyetkei hoba tuongkei. 
7Nail shumang tegü ongjung longbü, yungko to sopjung koubü shumang 
phatbü kho ao? 
8Nail tegü Ijep ongjung longda, yungko sühko phongjung koubü shumang 
phatko. Ijepei laukei, ‘Ngo longlabü hoba kaodak küpleplabü; ngei khünei 
kibü sangnyu si mütshuong mautilabü. 
9Thungjung lilangashi, O koli shuong! Khauangko leiashi, O kolia setbü 
shuong! Theae hauashi, O sekbülakbü shuong! Aih thongbü Ethiopiabü si 
Putbü shuong, hoba lau jungla sisikbü Lidiabü shuong.’ ” 
10Ho Thükenbou Bunyubou Mühghaüeibü chalou ki: ho phoklambü chalou, 
khei haoeibü dangbou shuong to phoklamlabü chalou ki. Senyühashem 

shongko haoeibü inei suilabü, hoba deilamang maiko haoeneibü sii jenlabü. 
Aishanga tat Bunyubou Thükenbou Mühghaüei yungthang kaodak Eufrates 
nyangko haitibü lembü kulabü. 
11Gilead to angashi hoba mailabü moli leashi, O Saosüngbü Ijep nouyangnyu! 
Amlangbüa nyi moli juong lea, ka shanga mailabü aki. 
12Phangshuongei kaibü himou shangabü ditakei; hoba nyi ngekbüei kaonyu 
nyaka. Lakbühongbü che lakbühongbü thüka phaiyetda, hoba ham kao to 
tuongda. 

Nebukhadnezzar Loubü 

13Ijep kaodak to ngümla Babilonbü Choba Nebukhadnez- zar loubü shangabü 
Jeremia thuseibou to Bunyubouei joyobü ngüh: 
14“Ijep sangnyu dana ngekashi, hoba Migdola, Memfisa hoba Tahpanhesa 
phinthonashi; 'Kan püetla lason kümenashi; aishanga no kaijembo kibü 
pendou inei suilabü! 
15Aila kaneibü lakjaibü Apis mühghaü tuongkei? Aishanga Bunyubouei hao 
jangan koutia!’ 
16Kaibü sepai tan phaiyetkei hoba tuongkei; hoba che thüka che tuongkei. 
Haoenei laulabü, ‘Laksepashi! Sen mütli jungto chem to ngaiakho hoba 
dangboueibü in ka satenakho!’ 
17“Khonei haoenei ngeklabü, 'Ijepbü Choba Farao kho langh lansan yingkei; 
haoei jih maibü thetia.’ 
18Ngo, Thükenbou Bunyubou kho Choba ki, ngo langkeibü Mühghaü. Shongh 
yoka Tabor shongh tonenbü jam hoba Karmel Shongh tonenan lobü 
tegütham, no shila louboueibü hau kheinyu kilabü. 
19Lang senan küksithang kaoa kila on lamleashi, O kan Ijepbü shuong! 
Aishanga Memfis tekan apshanga kilabü, hoba müt akiko leilubü che la 
yeilabü. 
20Ijep kho yungkük aeka ausep louan takbü hemaisaomai masu che phatko ki. 

21Sao mu atko phobü sepai shuongkei shaula ambü masu ong phatkei. Haü, 
haoenkei sepeilabü hoba liko satyolabü; haoenei loenan alongyolabü, 
aishanga haoen shieikoelabü chalou amaibü, thushed chalou haoen thükto 
louada. 
22Pinyu ngühjung satbü phatko Ijepei ngüh longda, aishanga dangbou shuong 
lousühda. Haoen sao khulimbo bu akbü shuong phatko wou jungan loulabü. 
23Tujung üetenlabü lele shangasikei, haoenei saoeibü lamang aklabü, 
dogo Bunyubouei lauda. Aieilausi koksüng shuong tokei haoen wesikei 
awekhümbo juongbou ki. 
24Ijep Nouyangshou himou bautilabü, yungkük aekabü mütli che la khümbo 
kuan aplabü.” 
25Thükenbou Bunyubou Israel Mühghaüei lauda, “Chühashi, Thebes mühghaü 
Amon, hoba Farao, hoba Ijep, hoba saoeibü mühghaü shuong si saoeibü 
Choba shuong, hoba Farao to sounongbü shuong thükto ngei shieikoe 
sungbala kümda. 
26Aoyouei haoeneibü langkei lamda, Babilonbü Choba Nebukhadnez- zar 
hoba haoeneibü songdakbü shuongeibü ik to ngei haoen khümbo kulabü. 
Lausi dogokei, phaiaje Ijepa shangied tegü müt kilabü, dogo Bunyubouei 
lauda.” 

Bunyubouei Hao Mütshuong Püetlabü 

27“Lausikei tehüt, O Jakob, ngo khangenbou, mokyo hatyoko teki, O Israel. 
Aishanga ditashi, saabü kaodak ka ngei no püetlabü, hoba langsenbü kaodak 
ka ka shousi shuong khümenlabü. Jakob longeilabü hoba sangsembo 
hopatham kilabü; hoba aoeikei sao ühüttilabü. 
28Tehüt, O Jakob, ngo khangenbou, aishanga ngo ka yoa kia, 
dogo Bunyubouei lauda. Ngei kan shian hautibü phangshuong khümbo 
mautiasikei, ngei no khümboje ashemtilabü. Ngei ka to haklabü, lausikei 
ngühmaia ong; ngei no ashiakoekothamje üpyolabü.” 

Jeremia 47 

Filistia shangabü Bunyubou Ngühlang 

1Faraoei Gaza to angümjinei Bunyuboueibü ngüh Jeremia jungto Filistiabü 
shangabü loukei. 
2Bunyubouei hai lauda: “Chühashi, yungkük ka yungsen loukouada hoba 
sopbo koubü deilo che yeilabü. Kaodak hoba khünei shenko kibü pendou 
haoenei jonleplabü, sangnyu shuong hoba khonei kibü pendou. Mütshuongei 
thuibü khambo ngeklabü; kaonyeka kibü mütshuong haapyolabü. 
3Haoeneibü koli shuong youlangh anatko, haoeneibü kailong shuong nuyoko 
nongeibü, haoeneibü kailong you tuongbü langh ditan bousi shuongei jembü 
shousi shuong to achühngailabü; hoba haoeneibü hau thetan hakjung 
koulabü. 
4Aieilausi Filistiabü pendou mautilabü chalou louada, hoba Tair si Sidon ka 
thuibü joubü pendou wapan aplabü. Aishanga Bunyubouei Kaftor yungko 
kaodaka Filistia ka jouletbü mautilabü. 
5Gaza thükto maangmau yaang süha; Ashkelonbü ngüh alongko apakei. O 
jouletbü Filistia shuongei lalokche manghaapla? 
6‘Ügütü, Bunyuboueibü in! dogo ngekashi. Kan lolo mepoua in shoungaiashi, 
haksoashi hoba sangsembo kishi!’ 
7Lausikei Bunyubouei ho la ngühkhüm kusi kho khei ngüh üangko kienlep lo? 
Ashkelon khulimbo hoba yungko khulimbo haoei kho kümakei.” 

Jeremia 48 

Moab Leilubü 

1Moab shangabü Thükenbou Bunyubou Israel Mühghaüei hai lauda: “Nebo 
shanga ügütü! aieilausi ho leiluakei; Kiriathim shian apa; hoeibü lapheishon 
leilutia, hoba hakabü mütshuong himou bautia. 
2Moabbü nyenhang satan apa. Dangbouei Heshbona lean apa, hoba Moab 
phang leilutila huonda. Madmen sangnyukei litham aplabü; aishanga lakoubü 
shuong ho khulimbo haulabü. 
3Horonaim mütshuongei ngekda, 'Panglangbü! Lusakbü yaang!’ 

4“Moab lusaka; nashousi shuong haapyobü ditashi. 
5Luhit to angbü lamnyua, haoen khauektham haapyobü ditashi. Horonaim to 
koubü lamnyua haoen khonkua ngekyobü ditashi. 
6‘Satashi! Kaneibü langkei khümenashi!’ dogo haoenei lauda. 'Phetsen kaoa 
yamkabü gadu che phatko laangashi!’ 
7“Moab, nyi kaibü haua si nyaksinama maanglembei, lausikei tou no mangkei 
langsenlabü; hoba kaneibü mühghaü Khemosh, haoeibü ungshedbou shuong 
si konglebü shuong yoan laplanglabü. 
8Sangnyu weko to mautibou loulabü, hoba sangnyu che ongkei ainletlabü. 
Yomang si yaüentok pholi khümbo maulabü, aishanga ngo Bunyubouei laua. 
9Moab shanga laangkee phokuashi; aishanga sao tongde maulabü. Saoeibü 
sangnyu shuong lusakan aplabü, hoba khonei aokei akiko sangliphang la 
yeilabü.” 
10(Bunyuboueibü kümsilei aoei nyibutham kümda hao shedsikhau yingshi, 
hoba aoei jembüeibü in sii angtibü ka senetda hao shedsikhau yingshi!) 

Moab Sangnyu shuong Mautibü 

11Bunyubouei laukei, “Moab, sao mütao ka thama ongayasetham kikei hoba 
ladangkei langsenbü to ohau. Moab kho jephot che ka che to yeian ajinbü 
dangshatbü ih tegü ki. Sao ka jemoubü ladangkei asat, hoba sao to meimaibü 
ponlem ajeileiko ong maian ki. 
12“Lausikei chühashi, ngei Moab ih tegütham yeian sungla mütshuong 
hautilabü chalou shuong louada. Haoenei ih takbü jephot shuong kongenlabü 
hoba khübü kho netla yeiko jangnyinlabü, dogoBunyubouei lauda. 
13Bethel mühghaü to maanglembü shangabü Israel chung himoubü tegütham, 
Khemosh mühghaü to maanglembü Moabbü himou baulabü. 
14“Moabbü shuong, ‘Kün lakjaibü hoba wapyoa sonenbü shuong,’ dogo lauko 
aila nyen leda? 

15Moab hoba saoeibü sangnyu shuong lusakkua; haoeibü shanenbü heshou 
shuong haitikhüma. Ngo Thükenbou Bunyubou Chobaei lauda. 
16Moab tuonglabü thushed nyangakei; hoba sao leilulabü tongde louada. 
17“Kan sao nyangko kibü shuong hoba saoeibü nyenhang ngebü phang 
pendouei mang haapashi. 'Saoeibü haukiyaangkibü songdak leilua; saoeibü 
soneikangbü hoba hau touje aki,’ dogo laushi. 
18O kan Dibona kibü shuong, kaibü soneikangbü kaoen ka kayena hoba kaoa 
thamngua setashi; aishanga Moab leilutibou hanei kia hoba haoei kaibü 
lapheishon leilutikua. 
19O kan Aroera kibü shuong, lamnyu nyangko loashi, hoba chühko kishi; 
laangjung satbü shuong ka pheashi, 'Ai kühshuokkei?’ dogo haoen ka pheshi. 
20‘Moab tuonga, dogo haoenei jongailabü, ho shanga haapbuashi; ho himou 
bautiakei. Moab maua dogo Arnon Shumanga ngetiashi!’ 
21“Yaüentok sangnyu shuong to matjem lousüha, kho Holon, Jahza hoba 
Mefaat thükto, 
22hoba Dibon, Nebo si Beth Diblathaim thükto, 
23hoba Kiriathaim, Bethgamul si Bethmeon thükto, 
24hoba Keriot si Bozra thükto. Moab sangnyu shuong saabü si nyangbü 
pendou thükto matjem loua. 
25Moabeibü laang wapan apbua; saoeibü hau leilua, dogo Bunyubouei lauda.” 

Moab Phangto Yantilabü 

26Bunyubouei laukei, “Moab ihei jaaktiashi, aieilausi saoei ngo khulima. 
Moabei jembüei khinan apbüa khoneilabü, hoba mütshuongei nyikulabü. 
27Moab, nyi Israel mütli latetche nyikula lekei damendalao? Nyi haoen 
soshau soyungbü shuongei lapbü hima jungeikei. 
28“O kan Moaba kibü shuong, kaneibü sangnyu shuong apyoashi! Hauan 
laangnyu thüka kishi! Laanglip khüna jembüeibü hap takbü dukutuk phatko 
kishi. 

29Moab yonglambü shangabü künei dida! Haoen aeibou lilibü, hao 
yaangenbü, hao sungenbü, hao yonglamshamle hoba haoeibü maangpona mü 
awealaubü ki. 
30Hao maangsak yembü ngei ngekei, hoba hao lilibüei ai haang along, 
dogoBunyubouei lauda. 
31Khei yingbü ka Moabbü pendou shanga ngo haapda, hoba Kir Heres 
mütshuong shanga ngo haapda. 
32Jezer shanga haapbü toje aei ngo ka shanga haapbuda. O Sibma 
mütshuong, no Haibü Yungnyu danko hoba Jazer onlangko khaübü semlüh 
buhek phatkei. Lausikei tou kaibü buhek hoba semlüh hek shuong thükto 
leilubü lousüha. 
33Moab kaomai kaodak ka olinbü hoba lemselabü sunglanga. Nitshang ka 
semlühdei koubü ngei thontia; aoeikei olinbüei uihinko angünlabü; khübü 
kho olinbüei uihinbü aying. 
34“Heshbon si Elealebü mütshuongei ngekda, hoba haoenei ngekbü ngühlang 
kho Jahaz sühko, hoba Zoar ka Horonaim si Eglath-Shelishiya sühkoa ditda, 
aishanga Nimrim shumang dei mangkei ulangtham apa. 
35Moab mütshuongei haoeneibü lemshang shongha juokbü lembü kubü hoba 
haoeneibü mühghaü shuong la jen ponlem juokbü thaktikulabü, 
dogo Bunyubouei lauda. 
36“Hibü Moab shanga hoba Kir Heres mütshuong shanga ngeibü maangponei 
mangap pithungei chia atbü phatko maanghaapda. Haoenei thanshaibü 
nyaksinam maukhüma. 
37Aishanga haoen pendouei khu shuan apa, hoba haoeneibü sembung wi 
kütan apa. haoeneibü ika haüko aktiakei, hoba shenjanga senounei shenakei. 
38Moabbü chemdak hoba khongnyu pendoua ügütü chia to liman lubü ai aki; 
aishanga ngei Moab aolakei amaikubü jephot tegü phetnyin- an apa. 

39Sao latetche leiluan ki! Haoen latetche haapda! Moab latetchei himoua 
takphai sepeian ki! Moab leilubü thua kia hoba kaijembo kibü pendou shanga 
sao akhainyu hoba hatlamoklabü che yeian ki.” 

Moab shanga Satenlabü Aki 

40Aishanga Bunyubouei hai lauda: Chühashi! Aulu che tegü saoeibü kaak 
pinan Moab khulimbo seengjung loukouada. 
41Sangnyu shuong hoba lapheishon shuong shian mautilabü. Khünyet chaloua 
Moabbü lakjaibü shuongeibü maangpon kho nahap shatei sühbü yaksa 
cheeibü maangpon phatko kilabü. 
42Moab leilutilabü hoba phang che ayinglabü, aieilausi haoei jembü 
lolo Bunyubou khulimbo yaangenkei. 
43Hatlamoklabü, püngkhün, hoba sung ka thedanga kia, O Moab mütli 
shuong, dogo Bunyubouei lauda. 
44Ao mokbü ka satlaje püngkhün to atlabü; ao püngkhün ka khomjung 
longlaje sunga minlabü. Aishanga haoen shieikoebü poa Moab thükto habü 
sungbalabü, dogo Bunyubouei lauda. 
45Heshbonbü yeme phanga satbümaubü shuong jim akiko loda; aieilausi jih 
chenei Sihon Chobaei songdakbü sangnyu Heshbon ka wan che anga; kho 
wanei Moabbüeibü khüngja hoba oyolemenbü shuongeibü khun juokda. 
46Moab mütshuong ügütü! Khemosh mütli shuong leilua; aieilausi kaibü 
jayangshou shuong langsena hoba kaibü nouyangshou shuong thüngshang to 
laplanga. 
47Khei yingasikei, thonlama ngei Moabbü naangmaitikulabü, 
dogoBunyubouei lauda. Moab thükto matjem ho sühko ki. 

Jeremia 49 

Ammonbü Thükto Bunyubou Matjem 

1Ammonbü shangabü Bunyubouei hai lauda, “Israelbü shousi shuong 
phetphanlabü aki lo? Khülonga aila Molekei Gad lean apbei? Hobaje hao 
mütshuong aila ho sangnyua kikei? 

2Hibü chühashi, ngei Ammoneibü Rabba sangngu khulimbo lason uihintilabü 
hoba ho leilubü uon che la yeitilabü; hoba kaijembü sangnyu shuong khümbo 
wanei lonlabü chalou che lousühada. Kheijinei Israelei hao shian sattibü 
shuong shian aplabü, dogo Bunyubouei lauda. 
3Haapashi, O Heshbon! aishanga Ai leilutia! Mang haapashi, O Rabba 
nouyangshou shuong! Senou nei neiashi hoba mang haapashi! Maang ngouan 
laang- yoashi. Aishanga Molek haoeibü ungshedbou hoba konglebü shuong 
yoa langsenlabü. 
4O maangalanbü nouyangshou, no kaibü kao yomang shanga aila 
yonglamda? Kaibü hau kouda. ‘Aoei ngo shila,’ dogo lauko aila nyi kaibü hau 
to maanglemda? 
5Chühashi, kan kaijembo kibü shuong ka ngei kan thükto hatlamoklabü 
sungbakulabü, dogo Thükenbou Bunyubou Mühghaüei lauda. Kan mütpem 
weko jembü langkei püetla laangyolabü, hoba touje kaibü satetlangbü shuong 
nyibou ngashaila aokei akilabü. 
6“Lausikei phaiaje ngei Ammonbü naang maitikulabü, dogoBunyubouei 
lauda.” 

Edom Thükto Bunyubou Matjem 

7Edom shangabü Thükenbou Bunyubouei hai lauda, “Touje Temana songsido 
aki sai? Songbüdobü ka daman chühbü thona sai? Haoeneibü songsihon 
maua sai? 
8Dedanbü shuong, sepeiashi hoba laangjung satashi! Laangboba huashi! 
Aieilausi ngei Esau thensilen thükto shieikoe sungbako mautilabü jihsiphai 
lousüha. 
9Semlüh hek kheibü shuong ka jungto lousi haoenei semlüh- hek shisho 
üpyokulep lo? Kokbü shuong nangnak lousi haoenei mangsühbü ong langlep 
aying lo? 

10Lausikei ngei Esau mütkong khokletkulabü; hao lolo ahuenlabü lele ngei 
hao hushang khokan apbulabü. Haoeibü shousi shuong, haoeibü jaisinasi 
shuong, chem- pen shuong shemlabü hoba hao touje akiko aplabü. 
11Kaneibü shoujit shuong apyoshi, ngei haoeneibü langkei thounoulabü. 
Kaneibü latnyu shuongei kü to maang lemtishi.” 
12Aishanga Bunyubouei lauda, “Aoyouei yungjan ayingkokei kayang thung ka 
yunglabü lele yeikei longaje, no ashiakoeko satenlabü dogo damda lo? Aying, 
nyi kho kayang thung ka yungjan! 
13Ngei ngo lolo thedalanda, Bozra, hatlamoklabü che, akhainyu che, leilulabü 
che, hoba shedsikhau che yeilabü; hoba haoeneibü sangnyu shuong pendou 
ponpen shanga leiluan kilabü, dogo Bunyubouei lauda.” 
14Bunyubou ka ngei ngühlang shuong dida: Phangshuong jungto hai laula 
ngühlang künbü che hautiakei: “Kan lolo liko yoshaishi hoba hao khulimbo 
kaiya hoba lason loashi! 
15Aieilausi chüh- ashi, ngei no phang yoa hanbou yeitilabü hoba müt yoa 
aweasüngtilabü. 
16Nyi huongbü hatla moklabü si ka maangpon yonglam liliei no khüpettia. O 
no laanglip boba kibou hoba shonghkhu suokbou kimbou. Nyi kaibü hap 
auluei tegü suokbüa takasikei, ngei no khüka senyenlabü,” dogo Bunyubouei 
lauda. 
17Bunyubouei lauda, “Edom hatlamoklabü che yeilabü; aoei hao danko 
haulaje maangpanglabü hoba khübü khonku hapan huphanga nyikulabü 
18Sodom si Gomora hoba haosi nyangko kibü sangnyu shuong khüpan apjinei 
tegü, khünei müt aokei akilabü; khünei khunakshousi aokei athünglabü, 
dogo Bunyubouei lauda. 
19Chühashi, Jordan yamlamang ka nyemsang lamshaushang lambo 
molosaonyu che loushedbü phatko ngo anglabü, hoba ngei Edom mangde ong 
haoeneibü kaonyek ka shian sattilabü. Kheijinei ngei ao pienlaje haoei 

kaonyek thüka songdaklabü. Kü to ao takteiyola? Kü to ao sheiyola? Hobaje 
ao sanlombouei kü khu limbo lola? 
20HibüBunyubouei Edom khulimbo hoba Temana kibü shuong khulimbo ai 
takletan phokukei kho ditashi: Haoeneibü sanlon shoushou mangkei 
senlanglabü; haoen laüa haoei haoeneibü lamshaushang khümbomeiko 
mautilabü. 
21Haoen tuongbü langhei kaonyu nyaakeilabü; haoenei ngekbü Saklangbü 
Yungnyua ditlabü. 
22Chühashi! aulu kaak pinan seengjung lou- yenbü tegü labou shuong Bozra 
khulimbo loulabü. Khünyet Edombü sekbülakbü shuongeibü maangpon 
nabukshatei sühbü yaksa che phatko kilabü.” 

Damaska Thükto Bunyubou Matjem 

23Damaska shangabü ngühlang: “Hamat si Arpad mütshuong phenyemyoakei, 
aishanga haoenei ngühlang amaibü dida. Haoen hatbüei tühnyinda, hoba 
sangasemenbü yungnyu tegü shoueida. 
24Damaska hau akiko apa, sao satla sepeikei, hoba panglangbüei sao to 
sühlangakei; yaksa che nabukshatei sühbü tegütham sao khonku si 
maangshatei senetakei. 
25Olinbü hoba nyenshen sangnyu lai nangletan ki! 
26Hibü saoeibü mütao shuong khongnyua tuonglabü; khünyet lakjaibü 
shuong pendou mautilabü, dogo ThükenbouBunyubouei lauda. 
27Hobaje Damaska kümthanga ngei wan sapbulabü, hoba khoei Benhadad 
Chobaeibü lapheishon shuong lonan aplabü.” 

Kedar phang si Hazorbü Sangnyu Thükto Matjem 

28Babilon Choba Nebukhadnezzarei sang shian kimbü Kedar si Hazorbü 
Choba sangnyu shuong shangabü Bunyubouei hai lauda: “Meimeiashi, Kedar 
khulimbo angashi, hoba Chaangbou aekabü mütli mautiashi! 

29Haoeneibü neichem si haoeneibü sanshuong lean aplabü; haoeneibü 
thangtetnei si haoeneibü peisilei khümbo ut yoa haulangkulabü. Mütshuongei 
haoen to ngeklabü, ‘Pendou aenei hatla moklabü ki!’ 
30“Hali satashi, O kan Hazora kibü shuong! Laangbob haübüa huan apashi, 
dogo Bunyubouei lauda. Aishanga Babilonbü Choba Nebukhadnezzarei kan 
khulimbo huon che takakei, hoba no khulimbo lamthen che küma. 
31‘Meimeiashi! Damlabü ai akiko ongayasetham kibü phang che shiakho! Kho 
sangnyua bakhün ayingsi koukhin aki hoba mütshuong helelea ki.’ 
32“Haoeneibü ut shuong soletbü peisilei yeilabü, haoeneibü masu shuong 
konga jimlabü! Khulou tuibang kipbü shuong ngei yeia pendou aenei 
soulangtilabü, hoba pendou aeka ngei haoen jungto thushed loutikulabü, 
dogo Bunyubouei lauda. 
33Hazor ponpen shanga selong thüngshang leilubü kaoen che yeitilabü. 
Khünei müt aokei nyibou akingailabü.” 

Elam Thükto Bunyubou Matjem 

34Jihudabü Choba Zedekia songdak khangbüa Bunyuboueibü ngüh Jeremia 
thuseibü jungto Elam shangabü loukei: 
35ThükenbouBunyubouei hai lauda: “Chühashi, Elambü lau jungbü 
shuongeibü hau ngei leilutikulabü, 
36hoba müh kaophei lei ka ngei Elam thükto yei den lei sungbalabü; hoba 
ngei haoen khübü yei den lei pendou aeto aatilabü, hoba Elambü langsenbü 
to ohaubü phang che ongkei akiteilabü. 
37Haoeneibü dangbou thedanga hoba aoyouei haoeneibü langkei lamda 
haoen thedanga ngei Elam moktilabü. Ngeibü kaangbüsekbü khauang 
longbüa ngei Elambü thükto leilubü sungbalabü, hoba ngei haoen 
khümbomeiko ashemti shongko ngei haoen khulimbo lakoubü shuong 
hautilabü, dogo Bunyubouei lauda. 
38Hobaje ngei Elambüeibü Choba shuong hoba konglebü shuong mautilabü 
hoba khünei ngeibü Choba setshang huongenlabü, dogoBunyubouei lauda. 

39Lausikei phailama ngei Elambüeibü thu nyibou naang maitilabü,” 
dogo Bunyubouei lauda. 

Jeremia 50 

Babilon Shibü 

1Babilon shangabü hoba Khaldi kaodak shangabü thuseibou Jeremia danko 
joyobü ngüh: 
2“Phang shuong la ngetiashi! Ho phinthonashi! Shensinge phoashi hoba 
phinthonashi! Kho huan tepho! Babilon shian apa! Bel himou baua; saoeibü 
mühghaü Marduk phenyemakei; Saoeibü heangsho shuong netlaphoula yeia! 
3“Yungkük aeka sao khulimbo louan shilabü hoba saoeibü kaodak 
sangliphang la yeitilabü. Khonei ao akilabü; müt si meisiau ham laangjung 
satkhümlabü.” 

Israel Longeibü 

4Bunyubouei lauda, “Khübü chaloua, hoba kho jihaphaia Israel mütli si 
Jihuda mütli shuong haoen liko haapyoko loulabü, hoba 
haoenei Bunyubou haoeneibü Mühghaü lamlabü; 
5haoeneibü thenyek Zion aeto sepeian khüto haulabü lamnyu pheko laulabü. 
Haoen louan Bunyubou to ladangkei aleilulabü thebülanbü kümbo haoen lolo 
thangjamlabü. 
6“Ngeibü mütli shuong maubü san la leko, haoeneibü sanlombü shuongei 
haoen ayinglamto aatibü hoba shongh aeto lintibü sanshuong phatkei. Haoen 
shonghnyu hoba shonghshoua shoong- aikei hoba haoeneibü kishang maan 
apbei. 
7Haoen hapbü pendouei haoen taketkei; hoba haoeneibü dangbou shuongei 
laukei, ‘Kün shedbü aying, aishanga haoenei haoeneibü Bunyubou, haoeneibü 
tükdebü lamshaushang, hoba haoeneibü pisiboueibü 
maanglemshangBunyubou khulimbo shabü shonkei.’ 
8“Israelbü shuong, Babilon ka satashi! Khaldi kaodak apyoashi! Sanshuong 
leibou lonpaang tegü kishi. 

9Aishanga chühashi, yungkük kaodak aeka ngei phangshuong tan yaangbü 
Babilon khulimbo huishaiko leibada. Haoenei sao khulimbo haoen lolo lason 
lolabü, hoba yungkük aeka sao shian aplabü. Haoeneibü lau kho ik kong 
alongeibü sonenbü meikipbü che phatko ki. 
10Khaldi shilabü, sao shibü pendou senyüh shemlabü, dogo Bunyubouei 
lauda.” 

Babilon Tuongbü 

11Bunyubouei lauda, “Babilonbü shuong, kanei ngeibü phangshuong 
solangkei. Kan youshou naktibü masu saoen phatko kaida hoba woiyobü koli 
paang phatko olinyoda hoba olinangko lemlem- yoda, 
12lausikei kaneibü nyu kaang himoulabü; hoba no bukbü sao himou baulabü. 
Ditashi, Babilon kho phangshuong yoa pendou to manseibou, kaolin hoba 
sangliphang kho sao yinglabü. 
13Aishanga Bunyuboueibü khau- ang maangpok haangjung sao to müt 
akilabü, lausikei khümbo sangliphang la yeilabü. Babilon nyangko danbü 
shuong pendou maangpanglabü hoba saoeibü akbülebü moukhün to 
nyikulabü. 
14“Kan lolo Babilon khulimbo limchühko kaijembo loashi. Kan lau jungbü 
pendouei sao to kipashi, laujin tejouti, aieilausi saoeiBunyubou khulimbo 
shabü shona. 
15Sangnyu kaijembo lapang uihinashi! Touje Babilonei litian apa, saoeibü 
lapheishon tuonga, saoeibü kümthang shuong noptheda. Aishanga 
ho Bunyuboueibü phoklambü ki, sao to phok lamashi; sao to saoei kümbü 
muthüng jungeiashi. 
16Babilon ka youli wenbou kho hoba youlat jiha langku jungbü shuong 
wapan apashi. Shieikoebü in to hatbü ka mütpem weko jembü mütli jungto 
sepeilabü hoba mütpem weko jembü kaodak to ngailabü.” 

Israel Longeibü 



1808 

 

 
   Saopobü Lai 

© 2002, Bible Society of India. 
 

 
 

 

17Bunyubouei lauda, “Israelbü kho molosaonyuei shian sattiko aatibü 
sanshuong phatko ki. Shaangla Assiriabü Chobaei sao suikei hoba tou 
phailathonla Babilonbü Chobaei saoeibü lo shuong nyainyinkua. 
18Hibü Thükenbou Bunyubou Israel Mühghaüei hai lauda: Chühashi, ngei 
Assiriabü Choba shieikoebü tegü Babilon Choba Nebukhadnezzar hoba hao 
kaodak thükto ngei shieikoe sungbalabü. 
19Ngei Israel nyibou saoeibü lamshaushang to leian loulabü, hoba saoei 
Garmel shongh si Bashan kao- pheia lamshaulabü; hoba Efraim si Gilead 
shongh kaopheia yembü kesiongei saoeibü maangdak senyüh shemlabü. 
20Khübü chaloua hoba kho jihsiphaia, Israeleibü shedbü lamlabü lausikei 
aikei akilabü, hoba Jihudaeibü shabü lamlabü, lausikei aikei ühüplabü; 
aishanga ngei apyobü jouletbü shuong la ngei ap kulabü.” 

Babilon Thükto Mühghaü Matjem 

21Bunyubouei lauda, “Merathaim kaodak hoba Pekod kaodak khulimbo angan 
shiashi. Shiashi, haitiashi hoba lemailela shemtiashi. Ngei kan la sakkubü 
khümbo kümashi. 
22Kaonyua lason ngühlang kia, hoba leilubü yaang! 
23Kaodak khümbo ngümnyinbou lai netla yeitian ki! Phangshuong yoa 
Babilon lai hatla moklabü che leiluan ki! 
24O Babilon, ngei ka la sung sankukei hoba nyi kho alapentoua no khonei 
minkei; aieilausi nyi Bunyubou khulimbo lokei. 
25Bunyubouei haoeibü insiaubu phoshang ipbei hoba haoeibü maangshat 
insiaubu sungenkei; aishanga Khaldibü kaodaka 
Thükenbou Bunyubou Mühghaüei kümlabü kümsilei che kia. 
26Kaonyek lei weko ka sao khulimbo kaiya. Saoeibü bung shuong 
khoknyinashi; sao youshou thanan phobü phatko shomentiashi! Sao 
khümbomeiko mautiashi hoba sao la ai tejouti! 

27Saoeibü masu pongsu pendou haitiashi; haoen haitishang to hautiashi! 
Haoen shanga ügütü! Aishanga haoen shieikoelabü chalou jihsi- phai 
lousüha!” 
28(Ditashi, satetlangbü shuong Babilon ka Zion to loua, hoba haoenei 
Babilonbüei haoeibü Lembüchem khulimbo kümbü shanga 
seneibü Bunyubou Mühghaüei phoklambü shangabü lenyoda.) 
29“Babilon khulimbo lau jungbü pendou huishaiashi. Sao kaijembo louan 
thoashi; aokei tesatenti. Saoeibü kümsilei thüng sao la ngaitikuashi; saoei 
kümbü pendou thüng sao to jungeishi. Aishanga saoei Israel 
Saopobou Bunyubou khulimbo liliseseko küma. 
30Hibü saoeibü heshou shuong khongjia tuonglabü; hoba saoeibü sepai 
shuong pendou khünyet shemtilabü, dogo Bunyubouei lauda. 
31“Chühashi, ngo kakhu limbo kia, O lilinyu Babilon; aishanga ngei no 
shieikoelabü jihsiphai lousüha, dogo Thükenbou BunyubouMühghaüei lauda. 
32Lilinyu kho sao phonla ao akiko phaiyetlabü hoba tuonglabü; saoeibü 
sangnyu kaijembo kibü shuonga ngei wan sapbulabü hoba khoei sao 
kaijembo kibü pendou lonlabü.” 
33Thükenbou Bunyubouei hai lauda, “Israelbü mütli hoba haoen yoa 
Jihudabü mütli shieikoea. Haoen laplangbü shuong pendouei haoen 
kaangkhühtham hatlepakei hoba haoen alitida. 
34Lausikei haoen Angthetbou to hau kia; haoeibü nyen kho 
ThükenbouBunyubou ki. Haoei haoen kaodak la hakso kula haoen shanga 
lokulabü lausikei Babilona kibü shuonglaje khonsak kulabü.” 
35Bunyubouei lauda, “Khaldibü thükto haibümaubü! Babilona kibü shuong 
thükto haibümaubü, hoba haoeibü songdakbü shuong si haoeibü songbüdobü 
mütshuong thükto in che! 
36Amlangbü thuseibü shuong thükto in che, haoen ngoubüla yeitilabü! 
Sekbülakbü shuong thükto in che, hoba haoen mautila in che! 

37Saoeibü koli si kailong shuong leilutiashi! Haoen yoa küksithang sepai tan 
thükto in che, haoen yaksa yeitilabü. Saoeibü nyaksinam thanshang khulimbo 
in che! Khübü kho solanglabü. 
38Saoeibü dei thükto shulin yunglin che, haoen ulangtham yeilabü. Aishanga 
ho heangsho juong kibü kaodak che ki, hoba lembüsabü heangsho thüka 
langet angko kia. 
39“Hibü yamkabü meisiau shuong hoba selong shuong Babilona kilabü, hoba 
ostrik shuong khünei thünglabü. Touje hao to ladangkei müt akilabü, ayingsi 
meten meten ao akilabü. 
40Mühghaüei Sodom si Gomora hoba haoen nyangkobü sangnyu shuong 
khüpan apbü tegütham khei ao akilabü hoba khunakshousi aokei athünglabü, 
dogoBunyubouei lauda. 
41“Chühashi, yungkük aeka mütli che louada, hau kibü hoba saabü kabü 
phangyaang; hoba Choba juongnyu lason shanga huishaiakei. 
42Haoenei lau hoba insiaubu hatlepakei; haoen to phokei hoba üeisanou aki. 
Haoeneibü ngühlang kho yungnyu ngühbü phatkei, haoen koli thüka setda. 
Lason shanga haoen bousu che tegü kakhu limbo lamleakei, O Babilon 
Nouyangshou! 
43Babilonbü Chobaei haoen shangabü ngühlang ditkei, hoba haoeibü ik 
nyibutham apbei. Yaksa na hapla khonkubü phatko hao to khonkuei sühkei. 
44“Chühashi, Jordan lamang ka nyemsang san lambo molosaonyu che 
loushadbü phatko ngo anglabü, hoba ngei Babilon mangde ong haoeneibü 
kaonyek ka shian sattilabü. Kheijinei ngei ao pienlaje haoei kaonyek thüka 
songdaklabü. Kü to ao takteiyola? Kü to ao sheiyola? Hobaje ao sanlombouei 
kü khu limbo lola? 
45HibüBunyubouei Babilon khulimbo hoba Khaldi kaodak khulimbo ai 
takletan phokukei kho ditashi: Haoeneibü sanlon shoushou mangkei 
senlanglabü; haoen laüa haoei haoeneibü lamshaushang khümbomeiko 
mautilabü. 

46Babilon shian apbü langhei kaonyu nyaakeilabü; haoenei ngekbü Saklangbü 
Yungnyua ditlabü.” 

Jeremia 51 

Babilon Thükto Matjem Athakko 

1Bunyubouei hai lauda, “Chühashi, Babilon khulimbo, Khaldia kibü shuong 
khulimbo mautibü soushou che pühnyintilabü. 
2Hobaje ngei küksithang shuong Babilon khulimbo saoeibü kaonyek sipan 
apla hautilabü; hoba kho maubü thu lousühnyet jiji pendou aeka haoenei sao 
shilabü hoba aikei üpyolabü. 
3Lau jungbü shuong la jembü lau tebühti, ayingsi haoeibü nameibü hele 
teleti. Saoeibü heshou shuong jouan tephoku; saoeibü sepai tan lemailela 
shemtishi. 
4Babilona haoen leiluan tuonglabü hoba saoeibü sangnyu khonga haian 
yeplabü. 
5Aishanga Israel Saopobou thedanga haoeneibü kaonyu shedbüei shenan 
kiasikei, Israel si Jihuda, Thükenbou Bunyubou, haoeneibü Mühghaüei 
inletan aki. 
6Babilon ka satashi! Kaneibü langkei khümenla langashi! Saoeibü shabü laüa 
kan temauma. HoBunyubou phoklambü jihsiphai ki; haoei sao la saoei mubü 
kungailabü. 
7Bunyuboueibü ika Babilon kho kaodak pendou jaaktibü honeibü thung che 
phatko kikei. Phangshuongei saoeibü ih yungkei, hibü phangshuong langet 
angda. 
8Babilon hakde tuongkei hoba leilua! Sao shanga manghaapashi! Saoeibü 
moukhün mailabü moli leashi; aingenyu sao mailakei thükkei. 
9Khünei kibü küksithang shuongei laukei, ‘Künei sao maitimang sühkei, 
lausikei sao amaitien. Senei sao apyoakho, hoba jembü kaodak to ngaiakho. 
Mühghaüei haoeibü hau pendouei Babilon shieikoea, aishanga saoeibü 
leilubü matjemei müh süha.’ ” 

10Bunyubouei lauda, “Kü mütliei hai ngekda, ‘Bunyubouei seneibü ngühmaia 
yingkua. Kaiya, senei Ziona Bunyubou seneibü Mühghaüei kümbü ngetiakho.’ 
” 
11“Laujin shuong simashi! Aih shuong jungashi! Bunyubouei Mediabü Choba 
shuong maang- pon pühnyintikua; aieilausi Babilon mautikula shanga 
haoeibü lamthen ki. Bunyubouei haoeibü Lembüchem leilutibü shanga 
phoklambü ki! 
12Babilonbü laang ba naklepbo shensinge che phoashi! Lombüshuong hau 
kingaitiashi, lapheibü phoashi, latho kümashi!” Bunyubouei Babilonbü 
shuong khulimbo ai kümlep laukei, haoei kho küma. 
13O kan dei juong nyangko kibü hoba nyaksinama keibü shuong, kaibü 
thonbü süha, kaibü langkei lüh thettia. 
14ThükenbouBunyubouei haoeibü langkeiei thealana, maimaitham koksüng 
tegü juongbü mütei Babilon shentilabü, hoba kan thükto haoenei thük hapbü 
uihinlabü. 

Mühghaü la Nyensangkubü Chisichia 

15Bunyubouei jembü hauei kaodak kümbei; haoeibü songsihonei haoei 
kaodak yaükei hoba haoeibü ditenbüei müh pintikei. 
16Hao ngühkhümei mühkabü dei shuong ngühda; hoba haoei kaodak ji thon 
ka sangmei sungbada. Lang shanga haoei langpon pontida hoba haoeibü 
thanshang ka yei loutida. 
17Mütpem weko ngoubü hoba hapsinge songsido aki; namyaübü weko 
jembüeibü heangshoei himou bautida, aieilausi haoeibü mühghaü shuong 
kho amlangbü ki, hoba haoen to langkei hak aki. 
18Haoen jim aki, nyikulabü peisilei che; haoeneibü kayang chaloua haoen 
maulabü. 
19Ao Jakob Mühghaü ki haoje khübü tegü aying, aishanga ajanjan pendou 
Kümbou kho hao ki, hoba Israel kho haoeibü phetphanbü phang la lela piena. 
Haoeibü nyen kho Thükenbou Bunyubou ki. 

Bunyuboueibü Bungümjin 

20Bunyubouei lauda, “Babilon, no ngeibü bungümjin hoba wapyobü insiaubu 
ki. Ka yoa phangshuong netla yeiko jangnyinla, sangle shuong netla yeiko 
mautila, 
21koli si hao thüka setbü shuong netla yeitila, koli kailong si leibü shuong 
netla yeitila, 
22bousu si yaksa netla yeitila, baushi si mütao haitila, 
23lombüshuong si haoeibü sanshuong haitila, sekmoubü shuong si haoeneibü 
sekshapbü masu haitila, governor shuong si yaangenbü shuong netla yeitila 
ngei no jungeikei.” 

Babilonbüei Shieikoebü 

24Bunyubouei lauda, “Babilon hoba Khaldia kibü shuong, kaneibü theatham 
haoenei Ziona amaibü kümbü pendou shanga ngei shemngailabü. 
25Chühashi, Babilon, no kaodak khümbo mautibou shonghnyu che phatko ki; 
lausikei ngo Bunyubou kaibü dangbou ki. Ngei kakhu limbo ik shinglabü, 
hoba kao to senyanlabü, hoba ngei no tapshongh che la yeitilabü. 
26Ka ka chemnyek shanga laang hoba chemshang shanga laang aikei 
asunglabü, aishanga no ponpen shanga sangliphang che kilabü, 
dogo Bunyubouei lauda. 
27“Kaonyua shensinge che tonenashi! Phangshuong yoa teklaang metashi! Sao 
khulimbo lason wapyola phangshuong lamleashi; sao khulimbo habü sangnyu 
shuong tensepashi: Ararat, Mini hoba Ashkenaz. Sao shila lajamleibü che 
pienashi. Koksüng tan phatko koli shuong lamleashi. 
28Babilon khulimbo phangshuong wapyola lamleashi. Mediabü Choba shuong 
si haoeneibü governor shuong hoba songdakbü shuong; hoba haoeneibü 
songdak sangle phangkabü kaonyek shuong pendou lamleashi. 
29Kaodak lühda, hoba nyaakda, aishanga Babilon kaodaka müt aokei akiko 
sangliphang la yeitilabü lele Bunyuboueibü takletbü kümthen loakei. 

30Babilonbü sekbülakbü shuong wapyobü nanga; haoen lulueibü lapheishona 
kia. Haoen maang ayaangenko apa; haoen yaksa tegü yeia. Saoeibü sangnyu 
bakhün thangtet leilua hoba saoeibü chemsibunga wan anga. 
31Babilonbü Choba to, sangnyu jiji pendou aenei lean apa dogo lenla lapang 
ngühlang künan cheei che to haüyoko laangyoda. 
32Shumang danshang phaishang dangbouei sunga hoba lapheishona wanei 
lona, hoba sepai shuong panglangyoda. 
33Aishanga Thükenbou Bunyubou, Israel Mühghaüei hai lauda, Babilon 
Nouyangnyu kho youshou nakbü chaloua amshang phatko ki; lalok akiko sao 
youlatbü jih sühlabü.” 
34Babilon Choba Nebukhadnezzarei Jerusalem suia, hoba haoei ngo shauan 
apa. Haoei sangnyu kho ilechak tegü kongenbü la yeitia; haoei dragon cheei 
tegü suian apa. Haoei jembüei mühbü tegü shaua, hoba haoei joubü ngaitian 
apbei. 
35Zion mütshuongei hai laushi, “Kün to amaiko ik shatbü shanga Babilonbü 
thükto yingshi!” Jerusalem mütshuongei hai laushi, “Kün khonkutibü shanga 
küneibü sii Khaldibü shuong thükto yingshi!” 

Bunyubouei Israel To Thuilabü 

36Hibü, Bunyubouei hai lauda, “Chühashi, ngei kan shanga pü lelabü, hoba 
kan shanga phok lamlabü. Ngei Babilonbüeibü deikük utilabü hoba saoeibü 
shumang shuong ulangtham aptikulabü. 
37Hobaje Babilon leilubü laangshaang selong shuong thüngshang che yeilabü. 
Ho müt akibü mokde apyolabü hoba akhainyu kaoen che kilabü. 
38Babilonbü shuong pendou molosaonyu tegü ngühyoda hoba molosaonyu 
shoushou tegü haoen wiyoda. 
39Haoen sei longbü jiha ngei haoen la lem che lamlekulabü hoba haoen haian 
üpshongko haoen jaakan yeptilabü hoba ladangkei alakseptilabü. 
40Ngei haoen haitishang to leian haubü sanlon shoushou, lon hoba sanlon 
paang phatko leian yanlabü, dogo Bunyubouei lauda.” 

Babilon Thu 

41Bunyubouei Babilon shangabü lauda: “Kaonyudak pendouei nyen sangbü 
ailai shian apbei! Phangshuong thedanga Babilon ailai mokde apyolabü che 
yeian ki! 
42Babilonbü thükto yungnyu nguiakei hoba kho deinyu yungsen ngühbüei sao 
küplepan ki. 
43Saoeibü sangnyu shuong hatla moklabü che ki, uangmuang hoba 
sangliphang kaodak che la yeiakei, aokei akibü kaodak, müteibü shou adanbü 
kaodak che yeian ki. 
44Hobaje ngei Babilona Bel shieikoelabü hoba haoei ai suikei kho haoeibü 
sanglou ka sungenlabü. Touje phangshuong hao jungto yangjung ohaulabü. 
“Babilonbü kümthang tuongakei. 
45Ngeibü mütli shuong, hao ka longashi! Kaneibü langkei khümenla 
laangashi! Bunyuboueibü khauang maangpok ka satenla laangashi. 
46Ladang kaonyua ngühphakphak ditlaje kheijinei kaneibü maangpon tekou 
ayingsi hatko teki; toupo ngühphakphak che hoba ngiempo ngühphakphak 
che dogo songdakbü cheei songdakbü che khulimbo kaonyua leilubü kilabü. 
47Hibü chühashi, ngei Babiloneibü heangsho shuong shieikoelabü jihsiphai 
louada; saoeibü kaonyu khümbo himou baulabü hoba saoeibü tuongbü 
mangjimei shenlabü. 
48Kheijinei müh si kao hoba haoen to kibü pendouei Babilon thükto olinbüei 
ngeklabü, aishanga yungkük ka mautibü shuong louan sao shilabü, 
dogo Bunyubouei lauda. 
49Kaodak pendou haitibü haangjung Babilon tuongbü tegü, Israel haitibü 
hangshong Babilon tuongjan.” 

Babilona Kibü Israelbü shuong to Mühghaü Ngühlang 

50Bunyubouei Babilona kibü hao mütshuong to laukei, “Kan in ka satenbü 
shuong hali satashi! Maang teyaang! Saabüa kiasikeiBunyubou damenashi, 
hoba kaneibü maangpon to Jerusalem lottiashi. 



1816 

 

 
   Saopobü Lai 

© 2002, Bible Society of India. 
 

 
 

 

51Kanei lauda, ‘Kün himou bautia, aishanga künei hakbü dida; himouei 
küneibü thenyek küplepbua, aieilausi küksithangeiBunyuboueibü Lembüchem 
kiman apa.’ 
52Hibü chühashi,Bunyubouei lauda, saoeibü heangsho shuong thükto ngei 
mat jemlabü chalou shuong louada, hoba saoeibü kaonyek khümboa leilu 
leilubü shuong ngühko wiyolabü. 
53Babilon müha jakko angasikei, hoba saoeibü kaangbüsekbü lapheishon 
sheasikei ngei sao khulimbo mautibü shuong hautikulabü, dogo Bunyubouei 
lauda.” 

Babilon Athakko Leilulabü 

54Bunyubouei lauda, “Ditashi, Babilon ka lemenbü! Khaldibü kaodak ka 
maubü yaang longbü ngühlang! 
55Bunyubouei Babilon leilutida! Haoei saoeibü lemen langh thaktikuda. Sepai 
tan dei juong ngühbü langh phatko louada, hoba phangyoko sao shilabü. 
56Haoen Babilonbü khulimbo louakei; saoeibü sekbülakbü shuong lean apa, 
hoba haoeneibü lau netla yeia. Aishanga Bunyubou kho shemngaibü 
Mühghaü che ki, haoei Babilon la saoei mubü kungailabü. 
57Saoeibü leiyeibü shuong, songbüdobü shuong, governor shuong, saoeibü 
lajamleibü shuong hoba saoeibü lakjaibü shuong jaaktilabü. Hobaje haoen 
ladangkei alaksepbo yeptilabü, dogo Choba, aoeibü nyen 
Thükenbou Bunyubou ki, haoei lauda. 
58Babilonbüeibü kaangbüsekbü kümthang kao hima yeitilabü, hoba saoeibü 
suokbü bakhün shuong wanei lonlabü. phangshuongeibü kümsilei kho jim 
akibü; haoen thungyobü kho wanlüh shanga ong ki.” 

Jeremiaeibü Ngühlang Babilon To Hautibü 

59Zedekia Chobaeibü ikjaibou Seraia kho Neriaeibü shou hoba Maseiaeibü shi 
kiteikei. Jihuda Choba Zedekia songdak po leiboubüa Seraia hao yoa Babilon 
to hauko kikei hoba Jeremiaei hao la ho ngühlang kukei. 

60Babilonbü to habü amaibü pendou loushedla doan kibü khübü ngüh shuong 
pendou Babilon shangabü Jeremiaei le chenei dokei. 
61Hobaje Jeremiaei Seraia to laukei, “Ladang no Babilon to atlaje nyi habü 
ngüh pendou kaangko weashi. 
62Hobaje welau- ashi, ‘O Bunyubou, nyi ho kaonyek wapan aplabü, hoba 
khünei aikei akilabü, khei müt yingsikei hoba meisiau yingsikei, hoba ho 
ponpendou sangliphanga kilabü, dogo nyi laua.’ 
63Ladang nyi ho le wekhümlaje khünei laang che khühashi, hoba Eufrates 
Shumang to tekan attishi. 
64Hobaje lauashi, ‘Babilon to hai haüthüklabü, aieilausi Bunyubouei hao 
thükto sungbala kibü leilubü thushed danko ho ladangkei alongeilabü lele 
maangto shemjung atlabü.’ ” Jeremiaeibü ngühshuong hanei thonda. 

Jeremia 52 

Jerusalem Tuongbü 
(2 Cho 24.18—25.7) 

1Zedekia Choba yeijinei hao salangbü po saoto che kikei hoba Jerusalema 
haoei po anthük che songdakkei. Hao nyu kho Libnabü Jeremiaeibü 
nouyangshou Hamutal nyenbü kikei. 
2Hobaje Zedekiaei Jehoiakimei kümbü tegü Bunyubou thedanga ai amaibü ki 
kho pendou kümbei. 
3Maimaitham Bunyubou khau angbü haangjung Jerusalem si Jihudaa hai 
haüthüklabü yeian khei haoei hao thedang ka haoen nangan apbei. Hobaje 
Zedekiaei Babilonbü Choba Nebukhadnezzar khulimbo meimeikei. 
4Hobaje haoei songdakbü po gü boubü lit anboubü chalou anbounyet 
Babilonbü Choba Nebukhadnezzar haoeibü sepai tan pendou yoa Jerusalem 
khulimbo loukei, hoba haoenei kho komlepbei hoba kho kaijembo lapheishon 
shekei. 
5Kho tegü sangnyu kho Zedekia Choba po anthükche boubü sühko komle- 
pan kikei. 

6Lit leiboubü chalou gü boubüa sangnyu khünei mühsinou aeibou kaangan 
yeisi kaonyeka mütshuong shanga shausiyung akitei. 
7Kheijinei sangnyu ba kho panyetkei hoba wapyobü mütshuong pendou 
linkei. Khaldibü shuongei sangnyu pendou kaian kiasikei haoen nangnak 
sangnyu kümthang penyi kaanglanga bakhün che to Chobaeibü bamang 
nyangko angan shetlangkei. Hobaje haoen Araba aeto satkei. 
8Lausikei Khaldibü sepai tanei Choba shijung haukei hoba Jerikho pholia 
Choba kho laphetkei hoba haoeibü sepai tan pendouei hao apyoan linkei. 
9Kheijinei haoenei Choba kho lapbei, hoba Hamath kaodak Reblaa Babilonbü 
Choba jungto hao leibakei, hoba hao thükto haoei matjem kukei. 
10Babilonbü Chobaei Zedekiaeibü shousi shuong hao thea haitikei hoba tokei 
Reblaa leiyeibü shuong pendou haitikei. 
11Haoei Zedekiaeibü nyek phekan apbukei, hoba hao namlühei khühkei, hoba 
Babilonbü Chobaei hao Babilon to leian haukei hoba hao ühai shongko 
thüngdanga phokei. 

Lembüchem Leilubü 
(2 Cho 25.8-17) 

12Lit ngaoboubü chalou anbounyeta Babilon Choba Nebukhadnezzar songdak 
po anthükgü boubüa, Nebuzaradan, Babilon Choba lombü yoa lajamleibou 
Jerusalem to atkei. 
13Hobaje haoei Bunyuboueibü Lembüchem, Chobaeibü chem hoba Jerusalem- 
a chem pendou jikan apbukei. Kongnyu shuongeibü chem pendou haoei 
lonshemtikei. 
14Hobaje Khaldibü sepai tanei, aoyou Choba lombü lajamleibou tan yoa kikei, 
Jerusalem kaijembo ba pendou lusaktikukei. 
15Hobaje Choba lombü lajamleibou Nebu- zaradan mütli yoa shaleboutham 
hoba sangnyua apyoan kibü shuong hoba ikküm ikleia libünyenbü shuong yo 
ka nangletbü shuong hoba aoyouei Babilon Choba jungto letjung haukei 
haoen dan Babilonbü Choba jungto lapjung haukei. 

16Lausikei Choba lombü lajamleibü Nebuzaradanei kaonyeka kaang shalebü 
shuong atje semlüh sek moutila hoba sek latla shanga apyokei. 
17Hobaje Bunyuboueibü Lembüchema kibü chisaknam thaonyu shuong 
hoba Bunyuboueibü chema kibü denshang shuong hoba chisaknam yungnyu 
Khaldibüei leilukukei, hoba chisaknam pendou Babilon to sunglangkei. 
18Hobaje haoenei nyakchak, tap suokjin, hoba namphet kipan aplabü shuong 
hoba sii laklabü phauyaang shuong hoba jen juoklabü phau shuong hoba 
Lembü- chem kümsileia jungeibü chisaknam phau, 
19hoba tokei chandinamei yaübü phau hanbü shuong hoba wankak suokjin 
phau, hoba sii laklabü phauyaang shuong hoba chak shuong hoba wanthung 
denshang shuong hoba yunglabü lembü kulabü phau, khübü peisilei khümbo 
Chobaeibü lombou lajamleibouei künlangkei. 
20Thaonyu penyi kabü chisaknamei yaübü kailong, yungnyu yaangbou, 
yungnyu phanga kibü masu pongsu anthüknyi hoba kho juetla kümbü 
denshang shuong, laobou Solomon Chobaei Bunyuboueibü Lembüchem 
shanga kümbei, khübü chisaknamei kümbü peisilei pendou seret takan 
chühla athüklabü lele kikei. 
21Thaonyu kho suokla iknop anthükset bang kikei, kaijembo iknop anthüknyi 
bang; hoba kho shangla ikpit lei bang hoba kho maang kuokan kikei. 
22Khonei chisaknam thaonyu sembung yeman kikei; thaonyu sembung che 
kho iknop ngao suokbü kikei, hoba thaonyu sembung kaijembo chilangei 
pepyobü küman chinamei yaüan kikei; hoba nyiboubü thaonyu khokei, kho 
tegütham ong chilangei küman kikei. 
23Thükaenei chilang hek pendouei saongao bang kikei hoba khüka 
anjinngaoto lak khoje kao ka hapbo kikei. 

Jihudabü shuong Babilon to Laplangbü 
(2 Cho 25.18-21,27-30) 

24Hobaje Choba lombü lajamleibou Nebuzaradanei thükkabou ungshedbou 
Seraia, hoba thenkabou ungshedbou Zefania, hoba koukhün lombü müt sem 
laplangkei. 

25Hobaje sangnyu ka haoei wapyobü mütshuong leiyeibü che, hoba sangnyu 
ka asatko kiteibü Chobaeibü meitangbou müt nyet lapbei, hoba sepai tan 
thüka lajamleibou thenkabou hoba kaonyeka mütli huishaian phobou, hoba 
sangnyua hapbü kaonyek kabü mütli shuong yokabü müt saosem lapbei. 
26Hobaje lombü thüka lajamleibou Nebuzaradanei haoen lapbei hoba haoen 
Reblaa Babilon Choba jungto sungbakei. 
27Hobaje Babilonbü Chobaei haoen to ngümbei hoba Hamath kaonyek Reblaa 
haoen haitikei. Kho tegü Jihudabü jembü kaodak ka langsenkei. 
28Nebukhadnez- zarei lapjung haubü lühbak ho ki: po nyet boubüa Jihudabü 
hajar sem to saoto sem. 
29Nebukhadnezzar po anthükset boubüa haoei Jerusalem ka müt saongao 
setto khujinto nyi. 
30Po saoto semboubüa Choba lombü lajamleibou Nebuzaradanei Jihudabü 
saongao nyetto saonyito ngao. Müt pendouei hajar leito saongao lak kikei. 
31Jihudabü Choba Jehoiakhin laplangbü po khujinto nyet boubüa, lit 
anthüknyi boubüa, hoba chalou saoto ngaobounyet, Evil-Merodakh Babilon 
Choba yeibü poa Jihudabü Choba Jehoiakhin to onou lenkei hoba 
thüngshang ka sungenkei. 
32Hobaje haoei hao to huphanga joyokei, hoba Babilona hao yoa kibü Choba 
shuong setshang thüka thükkabou younak che hao la kukei. 
33Hibü Jehoiakhinei haoei thüngshanga lebü neisimei hangletkei; hoba salang 
sünga chalou angboua Chobaeibü khümsoka shaukei yungkei. 
34Haoeibü munam shanga hao hainyet sühko haoeibü salang sünga hao 
chalou angbou khambü thüng Chobaei hao la ponpen thuibü kukei. 

Ügütü 

Ügütü 1 

Jerusalembüeibü Maangmau Onat 

1Ügütü, jih chenei mütei shenetnyu kibü sangnyu, kho laibü jembünyu ong 
setan ki! Phangshuong yoa sao yaangenan kibü kho ailaibü latnyu che la 
yeian ki! Sangnyu shuong yoa chobasao che kibü kho tou sambüyaübü che la 
yeiakei. 
2Nangnak sao khaukei kauko haapda; saoeibü omlanga nyeksi kouda. Sao to 
sanoubü shuong yoa sao maangsulaje ao aki. Saoeibü thangbou shuong 
pendouei sao khüpettiko jungeida; haoen saoeibü dangbou shuong yeia. 
3Khonkutibü haangjung hoba aaola leko kümtileitibü haangjung, Jihudabü 
laplanga. Sao songalebü shuong yoa kida, hoba saoei hakso ühüpda; sao 
shieikoebü pendouei sao kailepan sao satla amaiko kipan kibü thua 
laphetakei. 
4Zion lamnyu shuongei mang haapda; aieilausi saopobü lem to aokei alouda. 
Saoeibü bakhün litham apa, saoeibü ungshedbou shuongei ngühyoda, saoeibü 
medei shuong khonkuda, hoba saokei khonsakko kia. 
5Saoeibü yenbou shuong thükkabou la yeia, saoeibü dangbou shuong 
naangmaida. Aishanga saoei ngühkhüm juong leilubü shanga, Bunyubouei 
sao khonkutikei. Saoeibü shousi shuong yenbou shuong jungto thüngshang to 
haua. 
6Hobaje Zion Nouyangshou ka, sao hemaisaomai pendou banga. Saoeibü 
chobaeibü shousi shuong lamshaushang ühüpbü meishi tegü yeia; hoba 
meishibü thedanga sateibü tegü haoen semthetnyu apa. 
7Sao khonkubü hoba maangshatbü chaloua shangieda sao shangabü namsek 
peisilei pendou Jerusalemei damenda; hoba ladang saoeibü mütli shuong 
yenboueibü ik to atkei, kheijinei aoeikei sao to athui. Kheijinei yenbou 
shuong hapbei, hoba haoenei sao tuongbü to nyikukei. 

8Jerusalemei shed yaang shonkei, hibü sao shabü peisilei tegü yeikei; sao 
hangenbü shuong pendouei sao aweasüngda. Aieilausi haoenei sao 
mütkongbü thu hapbei; haü, sao sao lolo ngühda, hoba saoeibü thenyek phai 
yeida. 
9Sao asaopobü kho saoeibü ikseta kikei; saoei saoeibü loulabü thu daman 
achüh. Hibü sao maangkeipangko atetkei, sao maangsulabü aki. O Bunyubou, 
ngeibü khonsak to chühshi, aishanga dangbouei lulu lolo thük lea. 
10Namsek peisilei pendou thüka yenbouei ik tuoka; Aishanga songalebü 
shuong saoposhang to atbü saoei hapbei. Aoyou shanga nyi kaibü kamshang 
to haoen alotla ngühkhüm kuan kikei. 
11Saoeibü mütli pendou ngühda, haoen lang kila shanga haoen shausiyung 
lamla hauda; “Chühashi, O Bunyubou, hoba chühshima, aishanga ngo 
aweasüngko apa.” 
12Nyangko nongeibü kan pendou, kan theaje ho ai aying lo? “Chühashi, hao 
khauang lotbü chaloua Bunyubouei ngo khonkutibü, kü to sühbü ngeibü 
maangshat tegü, maangshat at ongkei kiasi aki chühan chühashi. 
13“Müh ka haoei ngeibü lomaang to wan jinkukei, hobaje khoei haoen 
thükda. Haoei ngeibü you shanga tin sankukei, haoei ngo sepeinyu ngaitikei; 
haoei ngo chaseko sangliphanga semthetnyu apyokei. 
14“Ngeibü ngühkhüm lulimbü shabü buleng pendou, haoeibü ikei 
khühyoakei. Khübü kho ngeibü ngüma yakkuakei; haoei ngo hau akiko 
aptikei. Bunyubouei ngo dangbou shuong la kuan apbei, hoba haoen 
khulimbo ngo aloenda. 
15“Ngeibü hau kibü müt pendou kü thea kongkong yeitikei; ngeibü heshou 
shuong janyinla shanga ngo khulimbo haoei tan huishaikei. Jihudabü 
Saosüngbü Nouyangshou kho amshanga semlüh tegü Bunyubouei nakeia. 
16“Khübü shanga ngo haapda; ngeibü nyek ka nyeksi kouda. Aieilausi ngeibü 
soushou haan khangetko solotibü kho kü ka lounyu bangan kia; ngeibü 
shousi shuong litham kia aieilausi dangbouei thüka. 

17“Zionei saoeibü ik shinga, sao solotila ao aki; Jakob shanga khei hao 
kaijembo kibü shuong kho hao khulimbo ong yeilabü dogo Bunyubouei 
ngühkhüm kua. Hobaje haoen yoa Jerusalem asaopobü peisilei che tegütham 
ki. 
18“Bunyubou ngühmaia kia, aishanga ngei haoeibü ngühkhüm khulimbo 
kümbei; ditshima, kan mütli pendou hoba ngeibü maangshat chühshi; ngeibü 
medei shuong hoba ngeibü heshou shuong laplanga. 
19“Ngei kü to sanoubü shuong ngakei, lausikei haoenei ngo khüpettikei. Ngei 
ungshedbou shuong hoba ngeibü jaishou shuong soushou haksola shausiyung 
lamjinei sangnyua haoen maukei. 
20“Chühashi, O Bunyubou, aishanga ngo khonkua kia; ngeibü soushou 
lemenda, ngeibü soushou panglangda; aishanga ngei aeibou lulima; khonga 
in lepda chemaje haibü tegü kia. 
21“Haoenei ngo ngühko wibü ditkei, ngo haksotilabüje ao aki. Ngeibü 
dangbou pendouei ngeibü khonku khonsak ditkei; nyi ho kümbüa haoen 
olinda. Nyi huiletbü chalou kho nyi loutilabü, hoba haoen no phatko kilabü. 
22“Haoen amaibü pendou ka jungto loutishi, hoba ngei ngühkhüm lulimbü 
shanga kü to kümbü tegü, haoen to kümshima aishanga ngeibü shedti 
mashikbü juong hoba ngeibü maangshema.” 

Ügütü 2 

Bunyubouei Jerusalem Shieikoebü 

1Ügütü, Bunyubouei hao khau lotjinei sangmei nakthühei Zion Nouyangshou 
küplepbei. Müh ka kao sühko haoei Israel hemaisaomai yantikei. Hao 
khauang longbü chaloua haoei haoeibü lembüchem adamen. 
2Jakob kishang pendou Bunyubouei onou akiko mautia; hao khauangbüei 
Jihudabü Nouyangshoueibü lapheishon shuong tuongtia. Kao sühko sangle 
hoba haoeibü songdakbü shuong himou to yantia. 

3Haoeibü khauangei Israelbüeibü hau yaangbü pendou haoei wapan attia. 
Dangbou shuong thedanga haoei jembü mae ik haoen ka sungngaia. Longan 
kibü wan tegü Jakob lonshema, kaijembo kibü pendou haoei lonshemtia. 
4Dangbou cheei tegü haoei haoeibü lau bühkei, hao haoeibü mae ik lamlean 
loakei. Haoeibü nyekei maikubü pendou haitia; Zion Nouyangshoueibü 
neichem to haoei haoeibü khauang yeian jinkukei. 
5Bunyubou kho dangbou che tegü yeia, haoei Israel leilutia; haoei 
chobasaoeibü chem pendou leilukua; haoei saoeibü lapheishon shuong netla 
yeitikua. Hobaje Jihudabü Nouyangshou shuong la haoei manghaapbü hoba 
waangbü aei yeitia. 
6Bamanga haoeibü chemshou phatko kibü lembüchem kho haoei pana; haoei 
haoeibü lemshang kaoen leilua. Ziona lemlishang hoba Nounyet 
lemshang Bunyubouei thaktia. Hobaje hao hatlamoklabü khauang longbüa 
choba si ungshedbou shuong nyikula yeia. 
7Bunyubouei haoeibü lemshang tekan apa, haoei haoeibü saoposhang inleda. 
Saoeibü kümthang shuong haoei dangboueibü ik to kuan apa; Bunyuboueibü 
chema saopobü lemnyet tegü lemenbü ngühlang longan kikei. 
8Zion Nouyangshoueibü kümthang kho leilukulabü; Bunyubouei 
maangangena, haoei lüh jena; leilutila kibü ka haoeibü ik asenngai. 
Lapheishon maang hoba kümthangei mang haaplabü lele haoei yeitikei hoba 
haoen liko hau thetkei. 
9Saoeibü bakhün kaomangto atda, haoei saoeibü koukhin mautikukei hoba 
leilutikua; saoeibü choba leiyeibü shuong kho ngühkhüm akibü shuong 
phang yoa kia; haü, saoeibü thuseibü shuongei Bunyubou ka mangsang 
ühüpda. 
10Zion Nouyangshou noushou shuong kaoa setda; hoba haoen ngüh üangko 
kia. Haoenei haoeneibü khua tap phinan jinakei haoen haoen lolo shembe 
lokakei; Jerusalembü medei shuongei himoubüei haoeneibü thenyek 
küplepakei. 

11Ngeibü nyeka nyeksi dangda, ngeibü maangpon jitnyina. Ngeibü mütli 
nouyangshou leilubü shanga ngeibü maangpon kao to atakei; aieilausi hanbü 
shuong hoba senyopbü shuong sangnyua semthetan kia. 
12Leilubü müt tegü sangnyu khongnyua haoen semthetnyu kijinei; haoeneibü 
langkei haoeneibü khukua nongan kijinei nyusi shuong to haoenei lauda, 
“Nyak si ih lanei ki?” 
13O Jerusalem Nouyangshou, ka shanga ngei ai laula, no ai to takteiyola? O 
Zion Saosüngnyu, no solotila ngei no ai to takteiyola? aishanga yungnyu tegü 
no leilubü yaang kia, no aoei maitienla? 
14Kaibü thuseibü shuongei ka shanga kongbü hoba leilubü mangsang hapa; 
kaibü thu kümetlabü lele haoenei kaibü shedshonbü tang akhittiku lausikei 
ka shanga kongbü hoba ayingbü onat ong hapa. 
15Lama paibü pendouei ka la ik ipbuda; Jerusalembü Nouyangshou to 
haoenei hish dogo khu ngombukei, hoba lauda, “Chühseko hesisao maibü, 
hoba kaodak pendou olinshang sangnyu dogo mütei laueibü sangnyu kho ho 
si?” 
16Kaibü dangbou pendouei no khulimbo nyikuda; haoenei hish dogo hauh 
takyoda hoba haoenei lauda, “Künei sao suia, ho künei chüheibü chalou kho 
ki; ho küneibü, ho künei hapa.” 
17Bunyubouei haoeibü kümthen tegü küma; shangied haoei sakkubü 
tegütham haoeibü ngüh haüthüka; haoei onou akiko tonan yantia; hoba ka 
thüka dangbou shuong haoei olintia. 
18Haoeneibü maangponei Bunyubou to ngekkei; O Zion Nouyangshou 
kümthang, shumang tegü changenangnak nyeksi koutishi; no lolo sangsembo 
teki, kaibü nyek haksoko tekiti. 
19Meimeiashi, chasem khangbü jih ka nangnak ngekashi; Bunyubou junga 
kaibü maangpon, dei tegü jonan koutiashi; kaibü shousi shuong langkei 
shanga khongnyu weko lambheka, mühei haiko nyengko kibü shanga kaibü 
ik hao jungto tuokashi. 

20Chühashi, O Bunyubou, aoto nyi hai kümbei chühashi, yaksa shuongei 
haoenei bukletbü haoenei thounouko thuibü shaulep lo? Ungshedbou si 
thuseibü Bunyubouei lemshanga haitilep lo? 
21Khong kabü thamngua nashou si chingbü haian yepakei ngeibü heshou 
hoba ngeibü medei shuong inei tuongakei; no khau longbü chaloua onou 
akiko nyi haoen haitikei. 
22Saopobü lemnyet tegü ngeibü hatlamoklabü pendou aeka nyi ngashaikei; 
hoba Bunyubou khauang longbü chaloua aokei asaten ayingsi ajou; aoyou 
ngei thuiko pangteikei ngeibü dangbou shuongei mautikei. Mühghaü 
maangshat julo phanga kayang hapbou müt kho ngo ki; 

Ügütü 3 

Kayang, Maangpon Sepeibü hoba Maanglem 

1-2Ngesakbü akiko nakthühshang to haoei ngo shian jinkei. 
3Maimaitham ngo khulimbo chaseko haoeibü ik sepeitaiko leda. 
4Ngeibü phe hoba ngeibü khon haoei haman apbua, ngeibü lo haoei 
leilutikua. 
5Haoei ngo khulimbo komlepbei, hoba khauekbü sii khonkuei kailepbei. 
6Haian lounyu apyobü phatko, haoei ngo nakthüh phanga kitikei. 
7Ngo alongenlabü lele haoei ngo kailepbo taklepbei; haoei kü la yangmen 
atshaibü jinkukei. 
8Haü, ngei thuibü hiko ngekjinei haoei ngeibü welau asungletda. 
9Thüngbü laangei ngeibü lamnyu haoei lelepa; haoei ngeibü lamnyu 
komettham aptikei. 
10Sapei thoan haiteibü tegü, molosaonyu cheei huan haiyeibü tegü kü 
thedanga hao kia. 
11Haoei ngeibü lamnyu pekseknyu apbua hoba ngo netla yeitia. 
12Haoei haoeibü lau büha hoba laujin khoei kü to takda. 

13Haoeibü lauphot ka laujinei haoei ngeibü maangpona yontia. 
14Ngeibü mütli pendou shanga nyikushang ngo yeitia; hoba chaseko 
haoeneibü akainyu chia la yeitia. 
15Haoei ngo khauekbüei shentikei, haoei ngo khauekbü deiei oan sheman 
aptikei. 
16Laangminshouei haoei ngeibü hauh leilutikua, haoei ngo tapei jonlepa. 
17Ngeibü soushou hakso ühüptiko kia, olinbü kho ai yingkeije ngei maa. 
18Hibü ngei lauda, “Ngeibü soneikangbü maua, hoba Bunyubou ka ngeibü 
maanglem aki.” 
19Ngeibü khonsak hoba ngo khonku khauekbü dei hoba khaubü damenshima. 
20Ngeibü soushouei ho shanga athakko damda, hoba kü to maiko nopda. 
21Ho ngeibü maangpon to louda, hibü ngei maanglem kia. 
22Sen amauko kibü kho Bunyuboueibü sanou danko ki; aieilausi haoeibü 
onou ladangkei athonda. 
23Ngeyang weko haoen haanbü; kaibü maanglemenbü yaang kia. 
24Ngeibü soushouei lauda, Bunyubou ngeibü phejan, hibü ngei hao to 
maanglemlabü. 
25Hao shanga haiyeiko kibü shuong to, hao lambü soushou to Bunyubouei 
maida. 
26Mütei Bunyuboueibü khümenbü shanga maanglemlabü, hoba ngüh üangko 
kila maikei. 
27Mütao jiha buleng atshaibü pelabü kho müt che shanga maiakei. 
28Hao mütpem ngüh üangko settiashi, aieilausi kho haoei kala küntia. 
29Hao sembung thama yontishi, khei yingalonga maanglem kila thükkei. 
30Aoei hao to ipda, hao jungto omlang thoashi, hoba hao ngühthemei 
shentishi. 

31Aishanga Bunyubouei ponpenje ainletlabü. 
32Aishanga haoei maangto shattiasikei, khei yingsikei haoeibü üeisanou 
souko kibü thüng haoeibü onou kilabü. 
33Aieilausi haoei kheiongje khonsak akuda, ayingsi müteibü shousi shuong 
maang angangtida. 
34Kaodakeibü thüngbü shuong pendou youphanga nyuinyinlabü. 
35Thükkabou junga müteibü janbü kümsilei apbulabü. 
36Müt che haoeibü janbü kümsilei sepeisaila Bunyubouei asungletda. 
37Bunyubouei asakku tegüje aoei sakkuan kho haüthükko loula? 
38Maibükei amaibükei loubü kho Thükkabou ka aying lo? 
39Aila lang kibü müt cheei jembü shabü shanga shieikoesi nyamnyamla? 
40Senei lambho hoba seneibü lamnyu takteikho hoba Bunyubou jungto 
nyibou ngaikho. 
41Seneibü maangpon hoba seneibü ik, khuthük kabü Mühghaü jungto senei 
tonenkho. 
42“Künei shabü shonkei hoba khulimbei, hoba O Bunyubou, nyi küneibü 
shedbü amai üpbu. 
43“Nyi kün shibakei hoba kün haitikei; kaibü khauang maangpokei kaibü 
üeisanou küplepbei. 
44Küneibü welau danko alouenlabü lele nyi no lolo sangmeiei yuklepbei. 
45 Phangshuong yoa nyi kün odsinot tegü yeitikei. 
46“Küneibü dangbou pendouei kün khulimbo haoeneibü sembung ipakei. 
47Hatbümokbü püngkhün lemenleenbü hoba leilubü kün thükto louakei. 
48Ngeibü mütli nouyangshou maubü shanga ngeibü nyek ka nyeksi shumang 
tegü kouda. 
49“Khuthük ka Bunyubouei chühyantiko achühshongko 

50Ngeibü nyek ka nyeksi athakko koulabü. 
51Ngeibü sangnyu nouyangshou shuong laüa ngeibü nyekei ngeibü soushou 
maangshat khangtida. 
52“Ai ayingnyu ngeibü dangbou shuongei au che tegü ngo shieikei. 
53Püngkhün to haoenei ngeibü langkei yaüan jinkei, hoba kü thükto laang 
sonan jinkukei. 
54Deiei ngeibü khu danglepbei, hoba ngei laukei, ngo akisap. 
55“Phangkabou püngkhün ka ngei no ngakei, O Bunyubou, 
56Thuibü shanga ngei ngekjinei nyi kü ngüh ditkei, nyi kaibü nou teküpletma. 
57Ngei no ngajinei no nyangko loukei, hoba nyi laukei, ‘Tehütma.’ 
58“O Bunyubou, nyi kü soushou shanga pü lekua, nyi ngeibü langkei 
angtheda. 
59O Bunyubou, nyi kü to kümbü shedbü hapa nyi ngeibü mat jembüma. 
60Ngo khulimbo haoeneibü phoklambü hoba haoeneibü huon pendou nyi 
hapa. 
61“O Bunyubou, haoenei hakbü hoba ngo khulimbo haoeneibü huonsiyou 
pendou nyi ngekei. 
62Chaseko no khulimbo meimeibü shuong sembung khop, hoba haoeneibü 
dambü ngo khulimbo ong ki. 
63Haoen setbü hoba haoen loenbü to chühshi, ngo haoeneibü akhainyu chia 
la yeia. 
64“O Bunyubou, haoeneibü kümsilei thüng, nyi haoen la ngaingouashi. 
65Kaibü shedsikhau haoen thüka kitishi, hoba nyi haoeneibü maangpon 
nyibutham yeitikushi! 
66O Bunyubou, nyi haoen khauangko shilangashi hoba kaibü kaonyudak ka 
haoen mautishi!” 

Ügütü 4 

Tuongan Phaiabü Jerusalem 

1Ügütü, hon kho ailabü son satkei; hinseibü son kho lai küman jeileikei! 
Khong wekoa lampheka saopobü laang shuong lai phinnyinan ki. 
2Ügütü, Zion sangnyubü shousi shuong, hon shanenbü to takteila thükbü, 
chak yaübü ikei kümbü kümsileil lai thamchak tegü weeida. 
3Khei selong shuongeikei sendei kuda, hoba haoeneibü shoushou sena yopda. 
Lausikei yama ostrik aushuong tegü, ngeibü mütli nouyangshou shuong onou 
akiko yeia. 
4Deilabüei senyungbü nashou, lishang ngeia khipakei; nashou hanbü 
shuongei nyak hida; lausikei aoeikei haoen la peian akuda. 
5Haabüteibü shaubüyungbü shuong kho khonga shemda; shanenbü neisimei 
thüka chingenbü shuong odsinot apshanga leketnyu yepan kia. 
6Aishanga, haoeneibü shabü laüa shieikoebü Sodom toje kü mütli 
nouyaangshou shieikoe yangbou; laobou hakde ong Mühghaü ikmaanga 
thonshang to loukei. 
7Saopobü chobaeibü shousi shuong, ninthu tokei hinseibou, sendei tokei 
haoen hinseibou kikei. Namseklaang tokei haoeneibü mang maietnyu mütsak 
angetnyu kikei; haoen hemai saomai kho, safir namsek laang phatko kikei. 
8Tou haoeneibü thenyek wankak tokei nakhübou; khonga haoen achühenda, 
haoeneibü khon loa ong yukakei. Pheijung ngaiakei, ju tegü linjung ngaiakei. 
9Mühei nouei koplintham apan, sek ka buhek deihek ühüpbo haibü toje inei 
haibü maibou ki. 
10Onou kakbü nyushuongei haoeneibü ikei haoeneibü shousi shuong shaula 
thungkei. Ngeibü mütli nouyangshou mautida, nashousi shuong kho saoeibü 
shausiyung yeikei. 
11Bunyubouei haoeibü khauang longa, haoei haoeibü kaangbüsekbü khauang 
longbü hakletkua hoba haoeibü Ziona wan che sapbei khoei chemshang kho 
lona. 

12Jerusalem bakhün to dangbou labou lotlabü dogo, kaodakbü choba shuong 
ayingsi kaodak mütli shuong aoeikei maialem. 
13Ho saoeibü thuseibü shuong shabü haangjung hoba saoeibü ungshedbou 
shuong shedbü shabü haangjung; haoeibü saopobü shuongeibü sii sao 
kishanga phinkei. 
14Kongnyua nyekthubü tegü haoen shoongaida, haoen siiei naanglepakei; 
hibü aoeikei haoeneibü neiameia meitila athükda. 
15Haoenei haoen to ngetikei; “Kan kukashi, kan asaopo, kukashi, temeiti!” 
Hibü haoen linan shoongaibü la yeikei; mütshuongei phangshuong yoa 
laukei, touje haoen sen yoa akitilabü. 
16Bunyubouei haoei lolo haoen aatikei; touje haoei haoen alomlabü. 
Ungshedbou shuong la haoei soumo alen hoba jaishou shuong to haoeibü 
maangshik alen. 
17Künei jim akibü thuibü shanga haiyeijinei küneibü nyekei atin; püetla 
athükbü phang shanga ong, künei maanglembo haiyeia. 
18Kün khong to asatenlabü lele haoenei küneibü youmo phanda; küneibü 
chalou tetetnyu weenakei, aishanga küneibü thonbü süha. 
19Kün shieibü shuong kho müha aulu tokei sobüsepbü shongh thük ka 
haoenei kün shijung loukei. Yamlama haoei kün la thokukei. 
20Bunyubouei naangenko pienbü küneibü choba haoeneibü püngkhüna 
atakei; ao shangabü künei, “Haoeibü yeme phanga phangshuong yoa kün 
kilabü” dogo laukei. 
21Olinangko kishi hoba olinashi, Uz kaodaka kibü, O Edom Nouyangnyu. 
Lausikei thung kho ka jungto lousühlabü; no jaaklabü; hoba no lolo mütkong 
aplabü. 
22O Zion Nouyangshou, kaibü shabü shieikoe thona, haoei touje no 
thüngshang to leian ohaulabü. Lausikei, O Edom Nouyangshou, haoei kaibü 
shedbü peanchühlabü; haoei ka shabü phanenlabü. 

Ügütü 5 

Üeisanou Khambo Welaubü 

1O Bunyubou, kün to ai haüthükkeije damenshima. Chühashi, hoba küneibü 
himou to chühkai! 
2Küneibü phet küksithang la, hoba küneibü chem yenbou la kua. 
3Kün shoushed hoba bou akibü shuong ki; küneibü nyusi shuong latnyu la 
yeian ki. 
4Künei yungbü dei shanga nam kuda, küneibü bu kün la yaakkuda. 
5Kün shieibü shuongei kün ngüma nyatan shieida, kün hüatoua lausikei hakso 
aki. 
6Shausiyung souko hapla shanga Ijep la hoba Assiria la eik kua. 
7Küneibü pisibousi shuongei shabü shonkei lausikei touje haoen aki; hoba 
künei haoeneibü shedbü shabü on künda. 
8Kün thüka aao shuongei songdakda; hoba haoen ikmang ka kün püetla ao 
aki. 
9Küneibü langkei lemla kuan ong künei shausiyung hapda; aieilausi yama 
ineibü thushed kia. 
10Müheinouei juokbü aubü ka, küneibü khon wan metjin maimai aujiauko 
kia. 
11Ziona yaksa shuong, Jihudaa medei shuong ik atko leilutia. 
12Küneibü khuleibü dan kuia soueitaiko saüan phoakei, jailebü shuong to 
üeisanou alenda. 
13Heshou shuong la khangsiko shem shitida hoba nashousi shuong buken 
atshaibü künan ngomeida. 
14Khuleibü jaishou shuong sangnyu bakhüna asetda, heshou shuongei 
haoeneibü chia alauda. 
15Küneibü maangpon olinbü thona kün tombülakbü kho manghaapbü la yeia. 

16Küneibü khu ka khun hangleda, kün shanga ügütü, aishanga künei shed 
shona. 
17Kho shanga küneibü maangpon shaleko kia, khübü shanga küneibü nyek 
yuia; 
18aishanga Zion shongh inletan ki, hoba kho thüka selong shuong hongyoda. 
19Lausikei O Bunyubou, nyi ponpendou songdakda; kaibü choba setshang 
meten meten sünga kida. 
20Aila ponpen shanga kün maan apda? Aila halokche nyi kün inletda? 
21Nyi kün ka jungto longeitiashi, O Bunyubou, hoba kün sepeilabü; 
shangiedbü chalou tegü küneibü chalou haansang yeitibüma. 
22Lausikei nyi kün lemailela asunglet, kün khulimbo no aeibou khauangko 
kia. 

Ezekiel 

Ezekiel 1 

EZEKIEL EI MÜHGHAÜ HAPBÜ SHAANGBÜ MANGSANG 
Mühghaüeibü Choba Setshang 

(1.1—7.27) 

1Po khujin boubü, lit leiboubü, chalou ngaobounyet Kebar shumang nyangko 
thüngbü shu- ong yoa kijinei müh ipan ngei Mühghaüeibü mangsang hapbei. 
2Lit ngaoboubü, Jehoiakhin Choba langsenbü po ngaoboubüa; 
3Kebar shumang nyangko Khaldibü kaonyeka Buzeibü shou Ezekiel 
ungshedbou jungto Bunyuboueibü ngüh shangashatko loukei, 
hoba Bunyuboueibü ik hao thüka kikei. 
4Hobaje ngei chühkei, hoba chühashi, yeithu yeinak yungkük aeka sangmei 
yaangbü, kho danko langpon hoba kho kaijembo shaüshaü ponponbü hoba 
kho jenyua nam tegü jajalalatham hauan kikei. 
5Hobaje kho yoa lang kibü meisiau lei phatko hapbei. Khübü chühla hai 
kikei, haoen kho chühla hesihaang kho müt phatko kikei. 
6Hobaje haoen weko thenyek leibang yembei hoba haoen weko kaak leibang 
kikei. 
7Haoeneibü you tangsheibang kikei, hoba haoen la masueibü hak tegü yeman 
kikei. Khübü kho samenbü chinam tegü ponyokei. 
8Hobaje haoeneibü hip leia haoeneibü kaak phanga müteibü ik yeman kikei. 
Khübü lei pendou la thenyek si kaak yeman kikei, 
9hoba haoeneibü kaak cheei che to meiyouko kikei. Khübü weko lulu lam to 
thedangae tangshaitham haukei; haoen haujinei haoeneibü thenyek asepei. 
10Khübü leieibü thenyek chühla hai kikei: haoen lei weko la müteibü thenyek 
yeman kikei, hoba maiaenei haoen lei weko la molosaonyueibü thenyek 
yeman kikei, hoba haoen lei pendou la nanaenei masu pongsu thenyek 
yembei; haoen lei pendou la tokei aulueibü thenyek yeman kikei. 

11Haoeneibü thenyek kho khei yeman kikei. Haoeneibü kaak shuong thükaeto 
pinan kikei; haoen weko la kaak penyi bang, cheei che to anyoan, hoba 
penyiei haoeneibü mang küplepan kikei. 
12Hobaje haoen weko thedang aeto tangsheitham haukei. Soushouei lae aeto 
haumang sühkei, thi aeto haoen haukei, hoba haujinei haoen asepei. 
13 Hobaje lang kibü meisiau yoa che chühla wanthung phatko kikei. Wan kho 
meisiau shuong yoa hau longei dogo shoongaiko kikei; hoba wan kho 
ngesaktham hoba khüka langpon longkei. 
14Hobaje meisiau shuong kho langpon ponbü tegü wenjung hau hoba longei 
dogo kikei. 
15Tou lang kibü meisiau shuong to ngei chühsi, thenyek leibang yembü 
meisiau weko shanga tongjinyou che bang kaoa tenan phobü ngei hapbei. 
16Tongjinyou son hoba kümsembü hai kikei: Haoen kho yasangle lailaibü 
namseklaang tegü kikei, hoba khübü lei pendou chühla jeteitham kikei. 
Khübü kho tongjinyou che maanga tongjinyou che thenyoan kümbü phatko 
kikei. 
17Haoen haujinei haüpangteiko kaophei lei ka meisiauei chühko kibü aedang 
to hauko lekei; hoba haoen haujinei khübü asepei. 
18Hobaje tongjinyou kaijembo kho lounyu hoba hatlabü hoba khübü lei 
kaijembo nyekei shenan kikei. 
19Ladang lang kibü meisiau shuong meimeikei, tongjinyou shuong khokei 
haoen yoa haukei, hoba ladang lang kibü meisiau shuong kho kao ka 
tonenkei tongjinyou shuongkei tonenkei. 
20Laeto ong soushou shuong meimeilaje haoen haukei, hoba tongjinyou 
shuong kho khübü yoa tonenkei, aishanga soushou kho lang kibü meisiau 
shuong tongjinyou yoa kikei. 
21Ladang ong meisiau shuong haulaje khübükei haukei hoba haoen lojinei 
khübükei lokei, hoba haoen kao ka tonenjinei tongjinyou khübükei haoen yoa 

meimeikei; aishanga soushou kho lang kibü meisiau shuongeibü tongjin yoa 
youa thonan kikei. 
22Hobaje lang kibü meisiaueibü khua müha kibü peisilei onshaibü phatko 
hatlamoklabü ninthu laang son phatko haoeneibü khu thükaenei longan 
kikei. 
23Hobaje onshaibü phang khünei haoen nyangko kaakshuong khoei nyibou 
meisiau khüto meiyouan kikei, hoba lubü penyi khoei mang yuklepan kikei. 
24Hobaje ladang haoen haukei haoeneibü kaak ngühbü kho dei yaang koubü 
langh tegü ayingsi, pendou Thükenboueibü langh, khei lakjaibü tan yaang 
lemenbü langh tegü ngei ditkei. Ladang ong lokei, haoenei haoeneibü kaak 
shuong kho lottikei. 
25Hobaje haoeneibü kaak shuong lottian lojinei thükaenei haoeneibü khua 
onshaibü kibü thük ka ngühlang che longkei. 
26 Hobaje haoeneibü khu thüka kibü onshaibü thükaenei chühla safir laang 
phatbü Choba setshang tegü kikei, hoba kho thüka müt che phatko kikei. 
27Hao chühla shenjang ka thükae ngei son lailai chinamkung denche tegü 
hapbei, hoba khüka jaüan phangae kho wan maimai hapbei; hoba sonlailai 
ngesakei hao kaijeman kikei. 
28Lang loubü chaloua sangmeia yepukshangjep tegü hao kaijembo sonlailaibü 
hapbei. Kho Bunyubou soneikangbü phatko hesihaang kikei. Ladang ngei kho 
hapbei, ngo the khüman tuongkei, hoba cheei joyobü langh ngei ditkei. 

Ezekiel 2 

EZEKIEL  Thuseibüche Yingla MühghaüeiNgabü 

1Hobaje haoei kü to laukei, “Müteibü shou, kaibü youei paiashi, hoba ngei ka 
to joyolabü.” 
2Hobaje haoei kü to joyojinei soushou kü jungto lotkei, hoba ngeibü youei 
loan apyokei, hoba haoei kü to joyobü ngei ditkei. 

3Hobaje haoei kü to laukei, “Müteibü shou, ngei no Israel shousi shuong, khei 
ngo khulimbo meimeibü lenbü aditbü mütli jungto hautida; haoen hoba 
haoeneibü pisibousi shuongei tat sühko ngo khulimbo ngühkhüm lulima. 
4Haoen tubüsekbü hoba ngümkaangbü mütshuong ki, hibü ngei no haoen 
jungto hautida. Haoen to, ‘Thükenbou Bunyubouei lauda,’ dogo laushi. 
5Hobaje haoenei ngüha lesi alesi dogokei haoen yoa thuseibü che kiteikei 
dogo haoenei ngelabü (aishanga haoen tubüsekbü phang ki.)” 
6Lausikei no, müteibü shou, haoen to ayingsi haoenei laubü ngüh aitokei 
ühütjan. Haoenei no yuktilabü; ho jakham si sinkip yoa kibü phatko kilabü. 
Haoen kheinyu khulimbü phang yingasikei, haoeneibü ngüh to tehüt ayingsi 
haoenei hatlenbü to temok. 
7 Haoenei ditsikei aditsikei nyi ngeibü ngüh haoen to lenashi, aishanga haoen 
kho khulimbü mütli ki. 
8“Lausikei no, müteibü shou; ngei ka to ai lenda ditashi. Ho ngüha alebü 
mütli tegü no ngüha aleko teki; haa kouashi hoba ngei ka la ai oklaje 
shauashi.” 
9Hobaje ladang ngei chühkei, ik che kü aeto shingan ngei hapbei, hoba 
khonei tulai che kiteikei. 
10Hobaje haoei kho kü thedanga sengkei, hoba kho tangaenei hoba 
maangaenei doan kikei; hoba khonei haapbü, manghaapbü hoba maangto 
shatlabü doan kikei. 

Ezekiel 3 

1Hobaje haoei kü to laukei, “Müteibü shou, ka thedanga kibü tulai kho 
shauashi; hoba hauan Israel phang to joyoashi.” 
2Hibü ngei kü sembung ipbei, hoba haoei tulai kho kü la shaula kukei. 
3Hobaje haoei kü to laukei, “Müteibü shou, ngei ka la kubü tulai ho shauashi 
hoba kaibü shi shentiashi.” Hibü ngei kho shaukei, hoba kho ngeibü 
sembunga naodei tegü teishiktham kikei. 

4Hobaje haoei kü to laukei, “Müteibü shou, Israel phang jungto hauashi, hoba 
ngeibü ngühei haoen to joyoashi. 
5Aishanga ngühyem sekbü hoba küksithang ngühyem che jungto no hautida 
aying lausikei Israel mütli jungto hautida; 
6 nyi aditenlabü ngühyem sekbü hoba phang juong jungto ohauti. Ngei no 
haoen jungto hautikei laubü tegüje haoenei ka to ditkuan kikhoulabü. 
7Lausikei Israel mütlieije ka ngüh ditmang asühlabü aishanga haoenei kü to 
ditkula maangüangda; aishanga Israel mütli pendou tubüsekbü hoba 
khünbüyangbü maangpon ki. 
8Chühashi ngei kaibü thenyek haoeneibü thenyek tegü shangtüngtham 
yeitilabü. 
9Ngei kaibü khüngja laangkoklok laang tokei kaangbou tegütham yeitikulabü. 
Haoen khulimbü phang yingasikei haoen to hatkomokko teki.” 
10Tokei haoei kü to laukei, “Müteibü shou, ngei ka la lenbü ngüh pendou 
kaibü maangpona sungletashi, hoba kaibü nouei ditashi. 
11Hobaje langsenbüa kibü ka mütli jungto hauashi hoba haoen to joyoashi. 
Haoenei ditsikei aditsikei haoen to, ‘ThükenbouBunyubouei hai lauda,’ dogo 
lenashi.” 
12Kheijinei soushouei ngo tonenkei, hoba ngei kü phainei ngühkei ngühko 
langh yaangbü cheei, “Bunyubou kishanga hao soneikangbü haübou yingshi!” 
dogo lauko ditkei. 
13Hobaje lang kibü meisiaueibü kaak cheei che to kakyojinei longbü langh 
hoba khübü nyangko tongjinyou langh, khei selonyibü langh yaangbü tegü 
ngei ditkei. 
14Kho tegü soushouei ngo tonenkei hoba leilangkei, hoba ngo ngeibü soushou 
maangto shatko khauangko haukei hoba Bunyuboueibü ik kü thüka hau kiko 
kikei. 

15Hobaje Kebar shumang nyangko Tel- Abiba kibü langsenbü mütshuong 
jungto ngo loukei; hoba khünei haoen yoa ngo chalou nyet maangpangan 
shembo setkei. 

Bunyubouei EZEKIEL  Lapheibou Che tegü Pienbü 

16Chalou nyet kian phaia Bunyuboueibü ngüh kü jungto ho hai loukei: 
17Haoei laukei, “Müteibü shou, ngei no Israel mütli thüka lapheibou yeitikei; 
hibü kü sembung kabü ngüh ditashi, hoba haoen la kü ka maangsanglabü 
kushi. 
18Amaibü müt to, ‘No maimaitham hailabü,’ dogo ngei lausi, hoba nyi hao la 
maangsanglabü akulonga, hoba haoeibü langkei khümenla shanga nyi hao 
lamnyu amaibü ka sepeitila maangsanglabü ngüh alenlonga, kho müt amaibü 
haoeibü shedbüa hailabü, lausikei hao haibü sii ngei ka ka hilabü. 
19 Khei yingasikei nyi müt amaibou la maangsanglabü kualonga hoba hao 
amaibü ka ayingsi hao amaibü lamnyu ka hao asepei longa hao jembü shabüa 
hailabü, lausikei noje ka langkei khümenlabü. 
20“Tokei, ladang saopobü müt jembü saopobü ka sepeian amaibü kümlaje, 
hoba ngei hao thedanga phaiyetshang che phokulaje, nyi hao la 
maangsanglabü akulonga haoje jembü shabüa hailabü. Haoei kümbü saopobü 
kümsilei maibü ngei adamenkulabü, hoba hao haibü sii ngei ka ka hilabü. 
21Khei yingasikei, nyi saopobü müt la haoei shabü ashonlabü lele 
maangsanglabü kualonga hoba haoei shabü ashonlonga, maimaitham hao 
lang kilabü, aieilausi haoei maangsanglabü lenbü ngüh ditkei hoba nyi ka 
langkei khümena.” 

EZEKIEL  Ngühlaula Athükko Aplabü 

22 Hobaje Bunyuboueibü ik kü thüka kikei, hoba haoei kü to laukei, 
“Meimeiashi, yomang khüto hauashi, hoba khünei ngei ka to joyolabü.” 
23Kheijinei ngo meimeikei, hoba yomang khüto likei. Hobaje ngei Kebar 
shumang nyangko hapbü soneikangbü tegüthamBunyuboueibü soneikangbü 
hapbei. Hobaje ngo the khüman tuongkei. 

24Kheijinei Mühghaü Soushou kü to atkei, hoba ngeibü youei lotian phokukei 
hoba haoei kü to laukei, “Hauashi, kaibü chemmanga no lolo khinlepashi. 
25Hobaje no müteibü shou, chühashi, haoenei ka to ik shatlabü hoba khübü 
khoei no khühlabü, hoba no mütshuong yoa ohauenlabü. 
26Hobaje ngei kaibü lishang li khiptilabü, hoba haoen to ühaktila shanga 
kaibü lishang ngeia khiptilabü, aishanga haoen ngüha alebü mütli ki. 
27Lausikei ladang ngei ka to joyolaje, ngei kaibü sembung ipbulabü hoba nyi 
haoen to, ‘Thükenbou Bunyubouei hai lauda,’ dogo laulabü. Aoyouei ditlaje 
haoenei ditashi, hoba aoyouei ditmang asühda haoenei tedit, aishanga haoen 
khulimbü phangshuong ki.” 

Ezekiel 4 

Ezekielei Jerusalem Shilabü Tetsida Kümanlenbü 

1Mühghaüei laukei, “Müteibü shou, juoklaang che sungashi, hoba kho ka 
thedanga phoashi, hoba kho thüka Jerusalem sangnyu noksa kümashi. 
2Kho khulimbo thangetlabü kümashi, hoba kho khulimbo lapheishon shuong 
kümashi. Kho nyangko shongh kho to suokbü kümashi; kho nyangko 
lapheibü setshang kümashi hoba kho kaijembo khulimbo tuyetlabü peisilei 
tentian phoashi. 
3Kho phaia namkung shelebü phau sungba hoba kho sangnyu kasi kanglanga 
nameibü kümthang phatko phoashi, hoba thiaeto kaibü thenyek yeiashi, hoba 
kho komleplabü hoba nyi kho khulimbo sangshibü kümlabü. Ho Israel 
phangshuong shanga tetsida che kilabü. 
4“Kho phaia kaibü nanaenei no shimtian yepshi, hoba kho thüka Israel 
mütliei shed shonbü ka thüka künshi. Chalou lalokche no lengan kilaje kho 
thüng nyi haoeneibü shedbüshabü künlabü. 
5Aishanga haoeneibü shabü ka- yang po che bang weko ngei ka la chalou 
lühbak che bang tetkuda. Hibü chalou saongao semto anjinngao nyi 
Israeleibü shedshonbü künlabü. 

6Hobaje nyibou nyi ho küman phaia no kaibü maeaenei phetetnyu yepashi, 
hoba Jihudabü phangei shedshonbü künashi. Ngei ka la po shanga chalou che 
dogo chalou saonyi tetkuda. 
7“Hobaje Jerusalem komlepbü aeto kaibü nyek theashi hoba kho khulimbo ik 
shingan tetenashi. 
8Hobaje chühashi, nyi komlepbü takletbü chalou apen shongko jiphei ka 
jiphei to sepeila athüklabü lele ngei kala lühmong jinkuan khühleplabü. 
9“Tokei whet si barli, kaobak si napashik, jei si monshushumai hoba 
shikmeimailabü khübü chak chenei jinshi, hoba khoei ka shanga wentek 
kümshi. Nyi khübü kho no chalou saongao semto anjinngao no nashuan 
yepbü sünga shaulabü. 
10Hobaje nyi shaulabü shausiyung kho takbü chalou weko shekel saoche 
yingjan; chalou weko jih takletbü chenei nyi kho shaujan. 
11Hobaje nyi dei takbü hin phejan lak ka che yungjan; chalou weko jih 
takletbüa yungjan. 
12Hobaje nyi müteibü sed linbü jikan wentek ngouashi hoba nyi kho 
mütshuongei hapbo barli wentek tegü shauashi.” 
13Hobaje Bunyubouei laukei, “Kho tegü ong Israel shousi shuongei 
phangshuong yoa ngei haoen laeto shian sattilaje khonei asaüenbü wentek 
shaulabü.” 
14Kheijinei ngei laukei, “Khei aying, Thükenbou Bunyubou! Chühashi, ngei 
ladangkei asao- pobüei ngo lolo shaan achühkei. Ngei heshoutang ka tou 
sühko hao lolo haibü, ayingsi meiei taketbü yingsikei kheibü asaüenbü 
ashauda. Ngei kü sembung to asaüenbü shausiyung jinan achühkei.” 
15Hibü Mühghaüei laukei, “Aeibou maikei, müteibü sed jeiko ngei ka la masu 
sed kukho hoba khoei nyi kaibü wentek kümjan.” 

16Tokei haoei kü to laukei, “Müteibü shou, ngei Jerusalema shausiyung 
shitikulabü. Mütshuongei wentek seret takletan maangsangko shaulabü, hoba 
haoenei dei jemtenko yunglabü, 
17aishanga shausiyung si deiei aeibou mühlabü. Haoeneibü shedbü shabü 
haangjung haoen cheei che to mokkotham yeilabü.” 

Ezekiel 5 

Ezekielei Haoeibü Khu Shubü 

1Hobaje Bunyubouei laukei, “Müteibü shou, nyi in akbü che sungashi, hoba 
kho khushula khujin tegü jungeishi, hoba khoei kaibü khu si sembung wi 
kütan apashi. Kho phaia nyi seret kung jungashi hoba khulou kho janyinko 
takashi. 
2Ladang sang komlepbü chalou shuong kho dankhümlaje sangnyu sangjia 
phejan sem ka che nyi jikan apashi. Hobaje phejan che kho nyi sangnyu 
kaijemjinei inei netla yeiko jemnyinshi. Hobaje phejan sema che nyi yei la 
soulangtiashi. Aishanga ngei haoen in in setenan shilabü. 
3Hobaje nyi khüka shisho sungashi hoba kaibü shembe neia senashi. 
4Hobaje kho nyibou nyi sungshi hoba wanji to jinshi, hoba kho wana lontishi. 
Kho ka Israel chung pendou aeto wan aalabü.” 
5Thükenbou Bunyubouei hai lauda, “Ho Jerusalem ki, ngei hao phangshuong 
yoa phoyokei hoba kaonyek shuong hao kaijembo ki. 
6Lausikei sao kaijembo kibü kaonyek shuong tokei aei amaibou kükhu limbei 
hoba saoei ngei sakkubü ngühkhüm deikhüm ajungei. 
7Hibü Thükenbou Thükenbou Bunyubouei hai lauda, ‘Kan kaijembo kibü 
phangshuong tokei kanei aei ngüha ale, hoba ngeibü ngühkhüm deikhüma 
apai ayingsi ngeibü sakkubü ajungei. Kanei kan kaijembo kibü kaonyek 
shuong haang to ongkei paplepbo ajungeien.’ 
8Hibü Thükenbou Bunyubouei hai lauda, ‘Chühashi Jerusalem, ngo kakhu 
limbo kia, hoba phangshuong thedanga ngei kan la kayang kuko matjemlabü. 

9Kaibü mangsenlabü kümsilei shuong shanga ngei kan yoa ladangkei küman 
achühbü hoba ho phaiakei ladangkei akümlabü kümsilei kümlabü. 
10Kho haangjung kan yoa bousi shuongei shousi shuong shaulabü hoba shousi 
shuongei bousi shuong shaulabü. Ngei ka yoa matjemlabü hoba kan jouletbü 
shuong khümbo ngei yeia pilangtilabü.’ 
11“Hibü ngo lang ki shongko, dogo Thükenbou Bunyubouei lauda, kanei 
kaneibü amaibü kümsilei hoba mangsenlabü kümsilei pendouei ngeibü 
Lembüchem shatia. Hibü ngei ka to üeisanou ayingsi onou akiko wapan 
tuongtilabü. 
12Kan mütli phejan sem ka che sangnyu maanga limsilangei hoba mühsinouei 
hailabü; phejan sem ka che kan kaijembo kibüeibü inei tuonglabü; hoba kho 
phaia joubü phejan che kho ngei yei to aatilabü hoba haoen in phinan 
shilabü. 
13“Kheijinei ngeibü khauang koulabü hoba ngeibü maangshat haoen thüka 
maangamailabü, hoba semjung ngailabü. Hobaje ladang ngei ngeibü 
maangshat haoen thüka yingtilaje, haoenei ngoBunyubou maangshatei joyoa 
dogo ngelabü. 
14Tokei ngei no kaijembo kibü phangshuong yoa hoba danbüphaibü pendou 
thedanga no inletbü hoba akhainyu che yeitilabü. 
15“Ladang ngei ka to khau- angbü hoba maangpokbüa hatlamoklabü hakbüei 
matjemlaje no kaijembo kibü phangshuong shanga no moklabü jemtenlabü 
hoba maangpanglabü yinglabü; ngoBunyubouei kho laua. 
16Hobaje ngei kan khulimbo mühsinouei shemlabü hoba leilubüei hailabü 
laujin kipan litilabü. Ngei kan thükto mühsinou aei aei sungbalabü hoba 
kaneibü shausiyung hapshang khinkulabü. 
17Hobaje ngei kan khulimbo mühsinou hoba yambabü meisiau hautikulabü, 
hoba khübüei kaneibü shousimi shemtilabü. Shatlimnyatlim hoba sii angbü 
kan thükto danlabü hoba ngei kan khulimbo in sungbalabü. Ngo Bunyubouei 
kho laua.” 

Ezekiel 6 

Bunyubouei Heangsho Lembü Yuktibü 

1Hobaje Bunyuboueibü ngüh kü jungto loukei: 
2“Müteibü shou, Israelbüeibü shongh shu- ong aeto kaibü thenyek sepeiashi, 
hoba haoen khulimbo tetenashi 
3hoba lenashi, O Israel shongh shuong, Thükenbou Bunyuboueibü ngüh 
ditashi. Shongnyu si shonghshou shuong to, kaokhuong si pholi shuong to 
Thükenbou Bunyubouei ho hai lauda: Ngei kan khulimbo in sungbala kümda, 
hoba ngei kaneibü heangsho lemshang shuong leilukulabü. 
4Hobaje kaneibü lemshang lusaklabü hoba kaneibü jenjok lemshon 
netlaphoula yeilabü; hoba ngei ka mütshuong pendou kaneibü lemshon thea 
haitikulabü. 
5Ngei Israel shousi shuongeibü haibü mang haoeneibü heangsho thedanga 
lengtian phokulabü, hoba kaneibü losilak kaneibü lemshang kaijembo 
tekteksousou phokulabü. 
6Kaneibü lemshon hoba khübeibü heangsho shuong netla yeiko phetnyinlabü, 
kaneibü jenjuok lemshon lusaklabü, hoba kanei kümenbü khümbomeiko kuan 
aplabü lele Israeleibü sangnyu shuong pendou shakkeishakko maulabü. 
7Pendou aenei mütshuong haitilabü, hoba aoyou jouletlaje haoenei 
ngoBunyubou kia dogo ngelabü. 
8“Lausikei müt atje ngei in ka satentilabü hoba phangshuong yoto aatilabü, 
9khonei haoen langsenbüa kilabü. Khünei haoenei ngo damenlabü hoba ngei 
haoen shieikoea hoba himou bautia dogo ngelabü, aieilausi haoeneibü 
maangalanbü maangponei ngo inletkei hoba haoenei kü toje heangsho to aei 
dühkei. Hobaje haoenei haoen lolo haoeneibü nyekei mangsenlabü pendou 
haoenei kümbü hapan amaibü shuong shanga haoen lolo himouko damlabü. 
10Hobaje haoenei ngo Bunyubou dogo ngelabü; ngei jim akibüa khonkuei 
ühütlen dogo haoenei ngela shanga ngei haoen to lenkei.” 

11Thükenbou Bunyubouei hai lauda, “Israel phangeibü amaibü hoba 
mangsenlabü kümsilei pendou haangjung kaibü ik ipashi, hoba kaibü you 
jemashi, hoba ‘Ügütü!’ dogo ngekashi; aishanga haoen inei, mühsinouei hoba 
limsilangei tuonglabü. 
12Saabüa kibü shuong limei hailabü, hoba nyangbüa kibü shuong inei 
tuonglabü hoba jouan hoba saten- an kibü shuong mühei shemlabü. Kho 
tegütham ngei ngeibü khauang maangpok haoen thüka dantilabü. 
13Hobaje ladang haoen haitibü müt haoeneibü heangsho yoa, lemshang 
kaijembo shonghshou suokbü thüka, shonghkhu pendou thüka hoba 
haoeneibü lemshon pendoua ponlem teibü lemshang bulong sangtüngbü 
phang weko hoba yik shangtüngtham kibü yembulong phang wekoa haplaje, 
kheijinei haoenei ngo Bunyubou ki dogo ngelabü. 
14Hobaje ngei haoen thükto ik shinglabü hoba kaonyek kho yam ka Ribla 
sühko, Israelbü kishang kaoen che ongkei ajoutiko sangliphang la yeitilabü. 
Kheijinei müt pendouei ngo Bunyubou kia dogo ngelabü.” 

Ezekiel 7 

Israel shanga Thonbü Nyanga 

1Nyibou Bunyuboueibü ngüh kü jungto loukei: 
2“Müteibü shou, Thükenbou Bunyubouei Israel kaonyek to ho hai lauda: 
Thonbü! Kaonyu chemnyek lei pendou thükto thonbü che lousüha. 
3“Tou ka thükto thonbü louakei, hoba ngei ngeibü khauang longbü ka thükto 
lottilabü. Ngei no kaibü kümsilei thüng no matjemlabü, hoba kaibü 
mangsenlabü kümsilei pendou ngei ka la kungailabü. 
4Ngei ka to aphokeilabü ayingsi onou alenlabü. Lausikei kaibü amaibü 
lamnyu shuong, hoba kaibü mangsenlabü kümsilei shuong ka la kungailabü. 
Kheijinei kanei ngo Bunyubou ki dogo ngelabü.” 
5Thükenbou Bunyubouei hai lauda, “Maangshat che thükto maangshat che 
louada! 

6Thonbü che louan apa! Thonbü che loua! Ho kakhu limbo louda, chühashi, 
kho louada! 
7O kaonyeka kibü shuong, ka la sühbü thonbü jih che louakei. Jihsiphai 
lousüha, chalou nyangko kia; lemshang shongh thüka olinyobü ayingko 
panglangbü ong ki. 
8“Tongde ngeibü khauang ka la yeian jinkulabü. Ngei nyi kümbü thüng kaibü 
mat jemlabü, hoba kaibü mangsenlabü kümsilei thüng ngei ka la kungailabü. 
9Ngei ka to aphokeilabü ayingsi onou alenlabü. Lausikei kaibü amaibü 
shuong, hoba kaibü mangsenlabü kümsilei shuong ka la kungailabü. Kheijinei 
kanei ngo Bunyubou ki dogo ngelabü.” 
10“Chühashi, chalou kho lousüha! Ho louan apa! Leilubü tangto lousheda, 
yonglambü tongbü khida hoba lilibü kho bunga! 
11Maanga yambü amaibü shieikoelabü julo la yeiakei; mütli yo ka aokei 
ajoulabü, haoen yo ka yingasikei ayingsi haoeneibü keisiyaang, haoeneibü 
nyenhang ayingsi haoeneibü soneikangbü ajoulabü. 
12“Jihsiphai lousüha, chalou nyangko loua. Jekbou teolin, ayingsi yakbou 
tengang, aishanga mütshang khümbo thükto maangshat ki. 
13Aishanga ham lang kishongko yakbouei haoei ai yaakkei kho nyibou 
ühüpmailabü, aishanga mütshang khümbo shangabü mangsang kho 
üeisheilabü. Haoeneibü shabü haangjung aoeikei jembü langkei senetan 
apholabü. 
14Haoenei teklaang metsikei hoba pendou lamleasikei, aokei lason to 
ohaulabü, aishanga ngeibü maangshat mütshang khümbo thüka ki. 

Israeleibü Shabü shanga Shieikoe 

15“Tangaenei in, hoba maang- aenei hailabü shatsinyat hoba mühsinou ki; 
aoyou khongthua ki hao inei hailabü, hoba aoyou sangnyua ki, haoen 
mühsinou hoba limsilangei suilabü. 

16Lausikei aoyou ong khübü ka satenlaje haoen shongha yo kabü jemau 
phatko kilabü. Haoen pendou mütpem weko lulueibü shabü shanga haapyoko 
shailabü. 
17Mütpem wekoeibü ik hau thetlabü hoba youkük pendou hau akiko dei tegü 
yeilabü. 
18Haoenei senounei neilabü, hoba haoen pendoua hatbüei lühlabü. 
Haoeneibü khu shuan aplabü, haoeneibü thenyek himouei yukleplabü. 
19Haoenei haoeneibü chandinam si hon asaopobü peisilei che tegütham 
khonga tekan aplabü. Bunyubou khauang maangpok jihsiphaia haoeneibü 
chandinam si honei haoen akhümenlabü. Haoenei jembü senyühshemtila 
ayingsi shi shentila khübü peisilei akhamlabü, aishanga khübüei haoen 
shabüa phaiyetkei. 
20Haoeneibü hemaibü namseklaangei haoen yonglamlabü ong yeitikei hoba 
haoeneibü mangsenlabü heangsho hoba lejim akibü noksa shuong khüka 
yaükei. Hibü ngei khübü kho haoen shanga asao- pobü peisilei la yeitikulabü. 
21“Hobaje ngei khübü kho küksithang la koktilabü hoba kaodaka amaibü 
shuong la solangtilabü, hoba kho haoenei shatilabü. 
22Haoen ka ngei thenyek sepeilabü, hoba haoenei ngeibü huphang thanshang 
shatilabü hoba soshau soyungbü shuong khüto atlabü hoba kho shatilabü. 
23“Yangmen lamleashi, aishanga kaodak sii phinko ngühkhüm leilubüei 
shenakei, hoba ikshatyobüei sangnyu shen- akei. 
24Hibü ngei phang amaiboutham leibalabü, hoba khübüei haoeneibü 
chemsibung lean aplabü. Ngei hauki yaangkibü lilisese thonshang to 
loutilabü, hoba haoeneibü lemshang shatilabü. 
25Ladang leilubü loulaje haoenei sangmai lamlabü, lausikei ladangkei 
akilabü. 

26Thushed thükto thushed ngühphakphak thükto ngüh- phakphak loulabü. 
Haoenei thusei mangsang lamlabü, lausikei ungshedbou ka lenbü ngühkhüm 
hoba jaishou shuong ka songsido kubü dankhümlabü. 
27Chobaei mang haaplabü, hoba leiyeibü shuongei lulu lolo maangkhu yuibü 
neisimei lelabü hoba kaodakbü mütshuongeibü ik lühlabü. Ngei haoeneibü 
kümsilei thüng haoen to kümlabü, hoba haoeneibü matjem thüng haoen to 
mat jemlabü. Kheijinei haoenei ngo Bunyubou ki dogo ngelabü.” 

Ezekiel 8 

MÜHGHAÜ KA EZEKIEL EIBÜ MANGSANG NYIBOUBÜ 
Jerusalema Heangsho 

(8.1—10.22) 

1Po lakboubü lit lakboubü, chalou ngaobounyeta ngo ngeibü chema hoba 
Jihudabü jaishou shuong kü thedanga setan kijinei Thükenbou Bunyuboueibü 
ik kü thükto loukei. 
2Kheijinei ngei chühkei, hoba chühsi müt phatbü mangsang che hapbei. Hao 
chühla shenjang ka jaüan youae wan tegü, hoba haoeibü shenjang ka thükae 
kho lailaitham mangh shoubü nam tegü kikei. 
3Hobaje haoei ik phatbü che longtikei hoba ngeibü khua khulou shen chenei 
japbei. Hobaje kho mangsanga Mühghaü Soushouei ngo kaodak si khuthük 
kanglang to tonenkei, hoba Jerusalem to leilangkei. Haoei ngo Mühghaü 
khauang longtibou heangsho kishang Lembüchem maangkabou shemjang to 
atbü yungkük bakhün aeto leilangkei. 
4Hobaje chühashi, Israelbü Mühghaü soneikangbü ngei Kebar Shumanga 
hapbü hesihaang phatko hanei hapbei. 
5Mühghaüei kü to laukei, “Müteibü shou, yungkük aeto chühashi.” Hibü ngei 
chühkei, hoba yungkük bakhün to atshanga lemshon nyangko Mühghaü 
khauangtibou heangsho kho ngei hapbei. 
6Hobaje haoei kü to laukei, “Müteibü shou, haoenei kümbo kibü nyi 
hapataoba lo? Israel mütliei ngo ngeibü saopobü kaoen ka aei aei saabou 
shian sattiko hanei mangsenlabü yaang kümbo kibü khüto chühashi.” 

7Hobaje haoei tangkabü shemjang koukhün khüto ngo leian haukei, hoba 
kümthanga khün yetbü che kü la haptikei. 
8Haoei kü to laukei, “Müteibü shou, tou kümthang kho thunyinashi.” Hobaje 
ngei kümthang kho thujung atkei hoba koukap che hapbei. 
9Hobaje haoei kü to laukei, “Atashi hoba haoenei khünei amaibü 
mangsenlabü kümbü khüto chühashi.” 
10Hibü ngo atkei hoba chühkei, hoba ngei khonei shanbü yangsikok phang 
weko hoba mangsenlabü meisiau hoba Israelbüei jungeibü heangsho pendou 
kümthang kaijembo küman kikei. 
11Hobaje haoen thedanga Israelbü chung jaishou shuong müt anjinlei hoba 
haoen yoa Shafaneibü shou Jaazaria yoan kikei. Mütpem weko lulueibü ika 
jen juokbü phau jungan loan kikei, hoba ponlem hilabü wankhük sangmei 
kho angko kikei. 
12Mühghaüei kü to phekei, “Müteibü shou, Israelbü chung jaishou shuongei 
huphanga kümbo kibü kho hapdalao? Haoen mütpem wekoei lulueibü 
heangshoei shenbü shemjanga lemda. Aishanga haoenei lauda, ‘Bunyubouei 
kün ühüpda, Bunyubouei kaodak inleda.’ ” 
13Kheijinei Bunyubouei kü to laukei, “Nyi haoenei ho to aeibü mangsenlabü 
kümbo haplabü.” 
14Hibü haoei ngo Bunyuboueibü chem yungkük bakhün to atshang aeto leian 
haukei, hoba khünei yaksa shuong Tammuz mühghaü haibü shanga haapbo 
setan haptikei. 
15Haoei kü to laukei, “O müteibü shou, nyi ho hapdalao? Nyi habü ho to 
aeibü mangsenlabü shuong haplabü.” 
16Hobaje haoeiBunyuboueibü chem shemjang maangkabou to ngo leian atkei 
hoba chühashi, lemshang chem koukhün junga chemsophanga hoba 
lemshang kanglanga müt saoto ngao thüng haoeneibü takphaiBunyuboueibü 
lembü chem ae yeikuan hoba haoeneibü thenyek chanyu angbou ae yeian 
kikei, hoba haoenei chaangbou chanyu to lembo kikei. 

17Bunyubouei kü to laukei, “Müteibü shou, nyi ho hapdalao? Jihudabü chung 
shanga hanei haoenei kümbo kibü mangsenlabü shuong ho kümsilei 
songokbü sai? Haoen ik shatyobüei kaodak shena hoba ngo nyibou khau 
angtilabü lele maangto shattilep lo? Haoenei haoeneibü kungkhün to bubhek 
attibü to chühashi! 
18Hibü ngeikei haoen to khauangko jungeilabü; ngei haoen ajoutilabü ayingsi 
haoen to onouko adamlabü. Haoenei ngeibü noukhüna ngekasikei ngei haoen 
to aditkulabü.” 

Ezekiel 9 

Jerusalem Shieikoebü 

1Kheijinei Mühghaüei langh yaangbüei ngekko ngei ditkei: “Sangnyu lombü 
shuong kho müt- pem weko lulueibü ika insiaubu jungan hato leiba.” 
2Hobaje ngei yungkük ae yeian kibü thükkabou shemjang bakhün ka müt lak, 
mütpem weko lulueibü ika haitilabü insiaubu jungan louko hapbei. Hobaje 
haoen yoa müt cheei inyaibü nei neian dolabü moli thungshoua hopan kikei. 
Haoen pendou lotkei hoba chinam lemshang nyangko lokei. 
3Hobaje Israel Mühghaüeibü soneikangbü kaakyembü kherabim thüka kiteibü 
ka angan apbei hoba Lembüchem to atshang aeto kukkei. Hobaje Bunyubouei 
nei inyaibü neian dolabü moli thung hopan kibü müt khüto ngakei, 
4 hoba hao to laukei, “Jerusalem sangnyu chenyu peithetjung haushi, hoba 
khünei mangsenlabü kümbü pendou shanga aoei maangto shatko hoba 
haapbo kije haoeneibü khüngjaa tetsida che phoashi.” 
5Hobaje ngei ditko Mühghaüei lubü shuong to laukei, “Sangnyu danko kan 
hao phai semshi hoba haitiashi. Ao tejouti hoba aotokei onouko tedam. 
6Baushi, heshou hoba medei, yaksa hoba nashou hanbü shuong shemtiashi, 
lausikei shensinge kibü mütshuong aotokei temeiti. Ngeibü Lembü- chem ka 
khangashi.” Hibü haoenei Lembüchem thedanga loan kibü jaishou shuong ka 
khangkei. 

7Hobaje Mühghaüei haoen to laukei, “Lembüchem kho shatiashi, hoba 
shemjang kho haibü mangei shentiashi. Meimeiashi khou!” Hibü haoen 
haukei hoba sangnyu sünga haitila khangkei. 
8Haoenei haitijung haujinei khünei kü mütpem apyokei. Ngei kaoae yeian kü 
the khümbei hoba ngekko laukei, “ThükenbouBunyubou, no Jerusalem 
thükto maangshat lotjinei jouletbü Israelbü pendou nyi shemtilep lo?” 
9Kheijinei Mühghaüei jongaiko laukei, “Israel chung si Jihudaeibü 
shedbüshabü yongko yaangkei; kaonyu khümbo siiei shenakei hoba 
shedshonbëi Jerusalem sangnyu shena. Haoenei lauda, ‘Bunyubouei kaonyu 
inleda; hoba Bunyubouei ühüpda.’ 
10Hibü ngeikei haoen aphokeilabü hoba onou alenlabü, lausikei ngei 
haoeneibü kümsilei haoeneibü khu to jinkulabü.” 
11Kheijinei inyaibü nei neian dolabü moli thungshoua hopbou kho longeikei 
hoba Bunyubou to laukei, “Nyi sakkubü tegü ngei küma.” 

Ezekiel 10 

Bunyuboueibü Soneikangbüei Lembüchem Apyobü 

1Kheijinei ngei chühkei, hoba kaakyembü kherabim thükaenei kibü müh 
onshaibüa sapfir laangei kümbü tegütham Choba setshang phatbü che hapbei. 
2 Hobaje inyaibü nei neibü müt to Mühghaüei haoei laukei, “Kaakyembü 
kherabim phanga tongjinyou kanglang to atashi. Kaakyembü kherabim 
kanglang ka wankak yasebüei kaibü ik penyi ham shentiashi hoba khübü kho 
sangnyua phinashi.” Hobaje ngei hapbo hao atkei. 
3Tou müt kho atjinei kaakyembü kherabim Lembüchem yungthang aenei loan 
kiteikei, hoba sangmeiei maangkabou shemjang kho shenkei. 
4Hobaje Bunyuboueibü soneikangbü kaak- yembü kherabim ka angkei hoba 
Lembüchem to atshang thüka lokei. Sangmeiei Lembüchem shenkei, hoba 
shemjang kho Bunyuboueibü soneikangbüei shenan kikei. 
5Hobaje Thükenbou Mühghaüei joyojinei ngüh longbü tegü, kaakyembü 
kherabim kaakeibü langh kho shemjang thükkaboua sühko ditkei. 

6Hobaje ladang haoei nei inyaibü neibou müt to, “Tongjin- you kanglang ka, 
kaakyembü kherabim ka wan sungashi,” dogo lauko sakkukei, müt kho atkei 
hoba tongjinyou thedanga lokei. 
7Hobaje kaakyembü kherabim yoa cheei haoeibü ik khübü yoa wan kibü aeto 
shingkei. Haoei kho sungkei, hoba inyaibü nei neiboueibü ika kho jinkukei, 
hoba haoei kho sungkei hoba satkei. 
8Hobaje kaakyembü kherabim la haoeneibü kaak phanga müteibü ik phatko 
yeman hapkei. 
9Hobaje ngei chühkei, hoba kaak- yembü kherabim nyangko tongjinyou lei, 
tongjinyou che kho kaakyembü kherabim che bang nyangko kikei; hoba 
tongjinyou kho chühla khrisol namseklaang son phatko kikei. 
10Hobaje tongjinyou che chenei kibü tegütham khübü lei pendou chühla 
phatyoko thenan kikei. 
11Ladang haoen haukei, haoen lei pendou lulu kaoen lei aeto haukei, lausikei 
khuei chühko leibü ae khüto haoen phai semjung haukei, hoba haoen 
haujinei asepei. 
12Hobaje haoeneibü mang khümbo, haoeneibü shenjang, haoeneibü ik, hoba 
haoeneibü kaak hoba tongjinyou lei yoan khümbo nyekei shenan kikei. 
13“Tongjung haubü tongjinyou shuong,” dogo ngako ngei ditkei. 
14Kaakyembü kherabim weko thenyek leibang yeman kikei: Shaangboubü 
kho masu pongsueibü thenyek, nyiboubü kho müteibü thenyek, semboubü 
kho molosaonyueibü thenyek, hoba leiboubü kho aulueibü thenyek yeman 
kikei. 
15Hobaje kaakyembü kherabim kho sengjung angkei. Khübü kho ngei Kebar 
Shumang nyangko hapbü lang kibü meisiau shuong yingan kiteikei. 
16Hobaje ladang ong kaakyembü kherabim meimeikei, tongjinyou shuong 
haoen yoa haukei; hoba ladang kaakyembü kherabimei kao ka pilangla kaak 
sengkei, tongjinyou shuongkei haoen yoa thonlangkei. 

17Ladang kaakyembü kherabim lokei, khübükei loan kikei; hoba ladang 
haoen pila khangkei, khübükei haoen yoa haukei, aishanga lang kibü 
meisiaueibü soushouei haoen leikei. 
18Hobaje Bunyuboueibü soneikangbü Lembüchem koukhün atshang ka satkei, 
hoba kaakyembü kherabim thüka lokei. 
19Hobaje kaakyembü khe- rabimei haoeneibü kaak tonenkei hoba ngei hapbo 
kao ka pilangkei, hoba haoen haujinei tongjinyou shuongkei haoen yoa 
haukei. HaoenBunyuboueibü Lembü- chem chanyu angbou koukhün to 
atshanga lokei, hoba Israel Mühghaü soneikangbü haoen thüka kikei. 
20Khübü kho ngei Kebar Shumang nyangko Israel Mühghaü phanga hapbü 
lang kibü meisiau shuong kiteikei, hoba haoen kho kaakyembü kherabim 
dogo ngei damenkei. 
21Che che weko thenyek leibang hoba kaak leibang yeman kikei hoba 
haoeneibü kaak phanga müteibü ik phatbü kikei. 
22Hobaje haoeneibü thenyek kho ngei Kebar Shumang nyangko hapbü 
thenyek shuong phatan kikei. Meisiau weko theae tangshaitham haukei. 

Ezekiel 11 

Jerusalem Yuktibü 

1Kheijinei soushouei ngo tonenkei, hoba chanyu angbou ae yeian 
kibü Bunyuboueibü Lembüchem chaangbou bakhün to ngo leian loukei. 
Hobaje bakhün atshang khonei müt saoto ngao ngei hapbei, hoba haoen yoa 
Azzureibü shou Jaazania si Benaiaeibü shou Pelatia, dogo mütli khuleibou 
nyi yoan ngei hapbei. 
2Hobaje Mühghaüei kü to laukei, “Müteibü shou, habü mütshuong ho 
sangnyua kümthen amaibü huonbü shuong hoba songsido amaibü kubü dan 
ki. 
3Haoenei lauda, ‘Chem dangla sen shanga ho jih tükdebü aying lo? Ho 
sangnyu shikchak che ki, hoba sen phe ki.’ 
4Hibü haoen yuktiko tetenashi; tetenashi, O müteibü shou.” 

5Hobaje Bunyuboueibü soushou kü thükto lotkei, hoba haoei kü to ho lenshi 
laukei: “Bunyubouei hai lauda: Kanei, O Israel chung, dogo lauda, lausikei 
kaneibü maangpon to ai lotda hoba kanei ai huongda kho ngei ngeakei. 
6Kanei ho sangnyua juong haitia hoba haibü mangei khongnyu shenakei. 
7“Hibü Thükenbou Bunyubouei hai lauda: Maimaitham ho sangnyu shikchak 
ki hoba kanei haitibü shuong kho phe ki; lausikei kan hanei akilabü, aishanga 
ngei kan tekan aplabü. 
8Kan in to hatda sai? Ngei kan shilabü müt yoa inlou sungbalabü, dogo 
Thükenbou Bunyubouei lauda. 
9Hobaje ngei kan sangnyu ka sungenlabü, hoba küksithangeibü ik to khümbo 
kulabü, hoba kan thükto matjem hautilabü. 
10Kan inei tuonglabü ngei kan Israel leikhu leidang pendoua matjemlabü. 
Kheijinei kanei ngo Bunyubou ki dogo ngelabü. 
11Ho sangnyu kan shanga chak ayinglabü ayingsi kho maanga kan phe 
ayinglabü; ngei kan Israel leikhu leidang pendoua mat jemlabü. 
12Hobaje kanei ngo Bunyubou ki dogo ngelabü, aishanga kanei ngeibü 
ngühkhüm deikhüma apai, ayingsi ngeibü sakkubü ajungei, lausikei kan 
kaijembo kibü phang shuongeibü haangphai lamphai sembei.” 
13Ngei thusei ngüh lauko kitoua Benaiaeibü shou Petalia haikei. Kheijinei 
ngei ngeibü the kaoae khümbei hoba ngüh yaangbüei ngekkei, 
“Aiwaü, Bunyubou Mühghaü! Nyi jouletbü Israel khümbo shemtilep lo?” 

Langsenbü shuong to Mühghaüei Thekubü 

14Hobaje Bunyuboueibü ngüh kü jungto louko laukei, 
15Haoei laukei, “Müteibü shou, kaibü jaisinasi shuong, khei kaibü chem- pen 
shuong, kaibü thenbülenbü shuong hoba Israel chung pendou shangabü 
Jerusalema kibü shuongei lauda, ‘Bunyubou to lemla shanga haoen saako 
hauakei. Haoei sen la ho kao kimla kuakei.’ 

16“Hibü lenashi: Thükenbou Bunyubouei hai lauda: Ngei haoen saabü to 
hautiasikei hoba haoen phangshuong kaodak hoba kaonyeka 
phinnyintiasikei, haoen hauan kibü kaodaka haoen thedanga longche shanga 
ngo haoen shanga saoposhang kiteikei. 
17“Hibü lenashi: ‘Thükenbou Bunyubouei hai lauda: Mütshuong yoka ngei 
kan leishailabü, hoba kan phinnyinan kibü kaonyek pendou ka 
kamshaitilabü, hoba ngei kan la Israel kaodak kungailabü.’ 
18Hobaje haoen khüto longeilabü, hoba haoenei lejim akibü heangsho pendou 
hoba mangsenlabü pendou khüka sungan aplabü. 
19Hobaje ngei haoen la maang- pon haanbü che, hoba soushou haanbü che 
kulabü; ngei haoeneibü maangpon ka laang phatbü maangpon sungan 
apbulabü hoba ngühalebü maangpon kulabü. 
20Kheijinei haoenei ngeibü takletbü ngühkhüm phai semlabü hoba ngeibü 
ngühkhüm deikhüm jungeilabü. Kheijinei haoen kü mütli yinglabü, hoba ngo 
haoeneibü Mühghaü yinglabü. 
21Lausikei aoyouei haoeneibü maangponei amaibü kümsilei shuong hoba 
mangsenlabü heangsho shuong phai semtida, ngei haoenei kümbü haoeneibü 
khu thükto sungbakulabü,” dogo Thükenbou Bunyubouei lauda. 

Mühghaüeibü Soneikangbüei Jerusalem Apyobü 

22Kheijinei kaakyembü kherabimei haoeneibü kaak tonenkei, hoba tongjinyou 
shuong kho haoen yoa thonan kikei, hoba Israel Mühghaü soneikangbü haoen 
thüka kikei. 
23Hobaje Bunyuboueibü soneikangbü sangnyu ka maukei hoba sangnyu 
chanyu angbou aenei kibü shongh thüka lokei. 
24Hobaje Soushouei ngo tonenkei, hoba Mühghaü Soushouei mangsanga 
langsenbü shuong jungto Babilon to ngo leian lotkei. Kheijinei ngei hapbü 
mangsang kho kü ka angan apbei, 
25hoba ngei Bunyubouei kü la lenbü pendou langsenbü shuong to lenkei. 

Ezekiel 12 

Thuseibou Satetlangbüche hima 

1Bunyuboueibü ngüh kü jungto loukei: 
2 Haoei laukei, “Müteibü shou, ngüha alebü phangshuong yoa kida. Haoen la 
haplabü nyek yemakei lausikei ühüpda hoba ditlabü nou yemakei lausikei 
aditda, aishanga haoen ngüha alebü chung ki. 
3“Hibü, O müteibü shou, satbümaubüeibü on che tegü lamleashi, hoba 
haoenei hapbo chaloua satashi, kaoen che ka kaoen che to haoen thedanga 
no langsenbü che tegü hauashi. Aingenyu haoen lenbü aditbü chung 
yingasikei haoenei ditenlakei thükkei. 
4Hobaje nyi kaibü on chaloua haoenei hapbo langsenshang to haula shanga 
künlebü kho sungba. Hobaje nyi chasem haoenei hapbo mütshuong 
thüngshang to haubü tegü no lolo hauan lenshi. 
5Haoenei chühko kijinei nyi kümthanga khün yettiashi, hoba nyi künlebü on 
kho danko langashi. 
6Kaibü on kho haoenei hapbo kaibü phaka künenashi, hoba kho nakthüh 
phanga, khei nyi kao ühüplabü lele kaibü thenyek küplepan künlangashi, 
aishanga Israel chung thedanga ngei no tetsida che yeitida.” 
7Hibü Bunyubouei kü to lenbü tegütham ngei kümbei. Chaloua langsenbü 
shanga künlebü on ngei künbakei. Hobaje chasem ngeibü ikei kümthang 
paithetko thuyetkei. Hobaje müt pendouei hapbo ngei kho nakthüh phanga 
ngeibü phaka künan satkei. 
8Ngeyang Bunyuboueibü ngüh kü jungto loukei: 
9“Müteibü shou, tubüsekbü Israel chungei ka to, ‘Nyi ai kümda’ dogo alau lo? 
10Haoen to lenshi, ‘Thükenbou Bunyubouei hai lauda: Ho tetsida Jerusalema 
yaangenbü hoba khünei kibü Israel chung shangabü ki.’ 
11‘Ngo kan shanga tetsida che ki,’ dogo haoen to lenshi. Ngei kümbü 
tegütham haoen to kümlabü. Haoen satbümaubü hoba langsenbü yeilabü. 

12Haoen yoa kibü yaangenbouei haoeneibü on phaka tonlabü hoba nakthüh 
phanga haulabü hoba haoei kümthang paiko thuyetlabü hoba kho danko 
anglabü. Haoeibü nyekei kao ühüplabü lele haoei haoeibü thenyek 
yukleplabü. 
13Ngei ngeibü tak hao la seilepbulabü, hoba hao ngeibü taka minlabü; 
Khaldibü kaodak Babilon to ngei hao leian loulabü, khei yingasikei haoei kho 
ühüplabü hoba khünei hao hailabü. 
14Hobaje hao to thuilabü shuong hoba hao kaijembo kibü khangenbü tan 
pendou ngei yeia pendou ae aatilabü, hoba ngei haoen in jungan shieilabü. 
15“Ladang ngei haoen phangshuong yoa lintilaje hoba kaonyek pendoua 
phinnyintilaje, kheijinei haoenei ngo Bunyubou ki dogo ngelabü. 
16Lausikei haoen lae aeto ong haulaje phangshuong yoa haoeneibü 
mangsenlabü kümsilei shuong shedbü nathekula shanga ngei haoen shisho 
mühsinou ka hoba limsilang ka khümenlabü, hoba haoenei ngo Bunyubou ki 
dogo ngelabü.” 

Hatbülühbü Thuseiboueibü Shensinge 

17Tokei Bunyuboueibü ngüh kü jungto loukei: 
18“Müteibü shou, kaibü nyak lühjilühko shauashi, hoba hatbü ka kaibü dei 
nyaakeiko yungashi. 
19Hobaje kaonyek kabü mütli shuong to lenashi: ‘Jerusalema hoba Israel 
kaodaka kibü shuong shangabü ThükenbouBunyubouei hai lauda: Haoenei 
lulueibü nyak lühjilühko shaulabü hoba hatbü ka haoeneibü dei nyaakeiko 
yunglabü,’ aishanga khonei kibü pendou ik shatyobüei haoeneibü dei 
kaonyeka kibü khümbo aaklanglabü. 
20Müt kibü sangnyu shuong tekan aplabü, hoba kaonyek sangliphang la 
yeilabü. Kheijinei kanei ngo Bunyubou ki dogo ngelabü.” 

Tetenbü Pühbü hoba Ngühlang Shijungngaibü 

21Bunyuboueibü ngüh kü jungto loukei: 

22 “Müteibü shou, ‘Chalou shuong welangda, hoba tetenbü shuong 
aloushadda,’ dogo Israel kaonyeka lauyobü kaneibü tetenbü ngüh kho ai?” 
23Hibü haoen to lenshi, “Thükenbou Bunyubouei hai lauda: Ho tetenbü ngüh 
ngei thontikulabü, hoba touje haoenei Israela ho tetenbü ngüh ajungeilabü. 
Aeiko haoen to hai lenshi, ‘Mangsang weko loushadlabü chalou khama 
nyanga!’ 
24“Aishanga touje Israel chung yoa amlangbü mangsang hoba suletjaletbü 
shambülebü thusei ngüh lauyobü akilabü. 
25Lausikei ngoBunyubouei haoen to joyolabü, hoba kho aphaiko loushadlabü 
Aishanga kaneibü chaloua, O kan tubüsekbü chung, ngei laubü ngüh pendou 
loushadlabü, dogo Thükenbou Bunyubouei lauda.” 
26Bunyuboueibü ngüh kü jungto loukei. 
27“Müteibü shou, chühashi, Israel phangshuongei lauda, ‘Haoei hapbü 
mangsang kho loulabü posilit juong shanga ki, hoba haoei jih lounyu shanga 
tetenko lauda.’ 
28Hibü haoen to lenshi, ‘Thükenbou Bunyubouei hai lauda: Touje ngeibü 
ngüh che ongkei aphailabü; ngei laubü ngüh pendou loushadlabü, dogo 
Thükenbou Bunyubouei lauda.’ ” 

Ezekiel 13 

Lepbülangbü Thuseibou shuong Khulimbo Thusei Ngüh 

1Bunyuboueibü ngüh kü jungto loukei: 
2“Müteibü shou, tou tetenko kibü Israelbü thuseibü shuong khulimbo teten- 
ashi. Jembü maang ka bakbü thusei ngüh laubü shuong to hai lenashi: 
‘Bunyuboueibü ngüh ditashi!’ 
3“Thükenbou Bunyubouei hai lauda: Ngoubüloubü thuseibü shuong, aoyouei 
ai ühüpbo jembü songeidoei thusei ngüh lauda haoen shanga ügütü! 
4O Israel, kaibü thuseibü shuong kho sangliphang kabü selong shuong 
phatkei. 

5Bunyuboueibü chaloua loenlabü shanga kan leilubü kümthang kümetla üang 
ayingsi Israel chung shanga ba aleku. 
6Haoeneibü mangsang kho amlangbü hoba haoeneibü tetenbü kho 
yepeijawebü. Bunyubouei haoen ohautinyu haoenei, ‘Bunyubouei lauda,’ 
dogo lauda; khei yingankei haoenei haoeneibü ngüh loushedtimang sühda! 
7Ngei ajoyonyu kanei, ‘Bunyubouei hai lauda’ dogo laujinei, kanei amlangbü 
mangsang hapbü hoba yepeijaweko tetenbü ngüh angda aying lo? 
8Hibü Thükenbou Bunyubouei hai luda: ‘Kanei amlang laubü ngüh hoba 
yepeijaweko tetenbü mangsang hangshong ngo kan khulimbo kia,’ dogo 
Thükenbou Bunyubouei lauda. 
9Jim akibü mangsang hapbü thuseibü shuong hoba yepeijaweko tetenbü 
shuong khulimbo ngeibü ik kilabü. Haoenei ngeibü mütli kishanga kaoen 
ühüplabü, ayingsi Israel chung dobü lea haoen adoletlabü, ayingsi Israel 
kaodak to haoen alottilabü. Kheijinei kanei ngo Thükenbou Bunyubou ki 
dogo ngelabü. 
10“Aieilausi haoenei solo akinyu, ‘Solo kia,’ dogo lauko ngeibü mütli shuong 
suletkei, lausikei hakso akida, hoba ladang atei ba kümthang yaülaje, chüh- 
ashi, haoenei kho shiniei naanglepda, 
11hibü haoen shinei naangko küplepbü shuong to kho tuonglabü dogo lenshi. 
Langdok kaangbü louan piyungdei yungsen koutilabü hoba senlaang 
yaangbang attilabü hoba yeithu- yeinakei kho nopthetthet apbulabü. 
12Ladang kümthang kho tuonglaje mütshuongei kan to, ‘Kanei shini naangbü 
kho lala?’ dogo alaulep lo?” 
13Hibü Thükenbou Bunyubouei hai lauda: “Ngeibü maangshata yeithuyeinak 
lottilabü, hoba ngo khauangko langdok louan piyungdei yaang koutilabü 
hoba senlaang yaangbang yantian ngeibü khauanga mautilabü. 
14Hibü ngei kanei shiniei naanglepbü kümthang kho pankulabü hoba kaoa 
yeptikulabü, hibü chemshang kho khongthu la yeilabü. Ladang kho tuonglaje 
kho yoa kan maulabü; hoba kanei ngoBunyubou ki dogo ngelabü. 

15“Kho tegü banyu kümthang hoba shini naangko küplepbü mütshuong 
khulimbo ngei maangshat phetan aplabü. Ngei kan to, ‘Banyu kümthang hoba 
kho naangbü shuong, 
16hoba Jerusalem shanga tetenbü thuseibü shuong, hoba sao shanga sangmai 
mangsangje akinyu sangmai mangsang hapbei dogo laubü shuong koulanga 
dogo laulabü,’ dogo Thükenbou Bunyubouei lauda.” 

Lepbülangbü Thuseinyu shuong Khulimbo Thusei Ngüh 

17Bunyubouei laukei, “Müteibü shou, kaibü mütli yaksa shuong aoyouei 
lulueibü dambüei tetenbü ngüh lauda, haoen khulimbo tetenashi 
18hoba lenashi, ‘Thükenbou Bunyubouei hai lauda: Ikngüm pendoua shiyobü 
nei hoba mütpem weko lulueibü thoong thüng khu shanga yuklabü nei shiko 
mütshuong langkei senbala lambü yaksa shuong shanga ügütü! Kaneibü ku 
shanga lubü senetan phoan kanei ngeibü mütli shuongeibü langkei lamlep lo? 
19Yepeijawebü ngüh ditbü ngeibü mütli to yepeijaweko lauko barli youshou 
ikkhong che shenko shanga hoba wentek hansho shanga ühüiko kilabü 
langkei haitila hoba langkei akilabü mütshuong khümenla shanga kanei ngo 
hoba ngeibü mütli shuong shatida.’ 
20“Hibü Thükenbou Bunyubouei hai lauda: ‘Ngo kanei au mintibü tegü 
mütshuongeibü langkei senbala lambü huonsei khulimbo kia hoba ngei 
khübü kho kaneibü phem ka thettikulabü; hoba kanei au tegü mintibü 
langkei shuong kho ngei litilabü. 
21Ngei kaneibü yuklepbü nei jitan apbulabü hoba kaneibü ik ka kü mütli 
khümenlabü, hoba haoen ashieitila shanga touje kaneibü ika akilabü. 
Kheijinei kanei ngo Bunyubou ki dogo ngelabü.’ 
22“Aieilausi ngei ngühmaanglanbü hau athettiko kijinei kan yepeijawebüei 
haoen maang- üangti, hoba amaibüa ong haoen maangpon asepeitiko hoba 
langkei akhümenko kitilabü lele kanei haoen maang kaangtikei, 

23hibü kanei touje amlangbü mangsang ayingsi yepeijaweko atetenlabü. Ngei 
kaneibü ik ka kü mütli shuong khümenlabü. Hobaje kanei ngo Bunyubou ki 
dogo ngelabü.” 

Ezekiel 14 

Mühghaüei Heangsho Yuktibü 

1Israelbü khuleibü at kü jungto loukei, hoba kü thedanga setkei. 
2Kheijinei Bunyuboueibü ngüh kü jungto louan laukei: 
3“Müteibü shou, khübü mütshuongeibü maanga heangsho shuong phoakei 
hoba khübüei haoen thea shedshonbü phaiyetlaang phoakei. Haoenei kü to 
joyola ai janbü ki? 
4“Hibü haoen to joyoashi hoba hai lenshi, Thükenbou Bunyubouei hai lauda: 
Israel chung atei jembü maangpona heangsho shuong lotian phoan hoba hao 
thea shedshonbü phaiyetlaang phoda, hoba hao thuseibü jungto louda, 
ngo Bunyubouei hao to haoeibü heangsho lühbak thüng jungailabü. 
5Khübü heangsho shuongei Israel chungeibü maangpon khümbo kü jungka 
kuktikei, lausikei ngeibü jongaibü danko ngei haoen leibangaila haujemda. 
6“Hibü Israel mütli to lenshi, Thükenbou Bunyubouei hai lauda: Maangpon 
sepeiashi! Kaneibü heangsho hoba mangsenlabü kümsilei shuong pendou ka 
kaneibü thenyek sepeiashi. 
7“Ladang Israelbü at ayingsi Israelbü to penan kibü küksithang jembü lolo kü 
jungka bangjung satda hoba haoeibü maangpon to heangsho shuong 
sungletda, hoba hao thea shedshonbü phaiyetlaang phoda hoba thuseibü 
jungto hao danko kü shangabü phela hauda, ngo Bunyubouei ngei lolo 
jongailabü. 
8Kho müt khulimbo ngei ngeibü the sepeilabü, hoba hao tetlatala hoba 
amaaphelabü laueilabü ngüh che yeitilabü. Ngei hao kü mütli yo ka wapan 
aplabü. Kheijinei kanei ngo Bunyubou ki dogo ngelabü. 

9“Hobaje thuseibou kho khü- pettiko ngüh lautialonga ngoBunyubouei 
thuseibou kho khü- pettia, hoba ngei hao thükto ngeibü ik shinglabü, hoba 
hao ngeibü mütli Israel ka mautilabü. 
10Hobaje thuseibou si hao lambou hamei jeteibü shedshon kayang künlabü. 
11Kheijinei Israel mütliei touje kü ka bangjung asatlabü, ayingsi haoeneibü 
shabü pendouei touje haoen lolo ashalabü. Haoen ngeibü mütli shuong 
yinglabü, hoba ngo haoeneibü Mühghaü yinglabü, dogo 
Thükenbou Bunyubouei lauda.” 

Noa, Daniel hoba Job 

12Hobaje Bunyuboueibü ngüh kü jungto loukei: 
13“Müteibü shou, kaonyek cheei maangalanbü danko kükhu limbo shabü 
shonalonga, hoba ngei kho khulimbo ngeibü ik shingalonga hoba khünei kibü 
shausiyung leilutialonga hoba kho thükto mühsinou hautialonga hoba 
khükabü mütshuong si meisiau haitialonga, 
14habü müt sem Noa, Daniel hoba Job, khünei kiasi dogokei haoeneibü 
saopobüei haoeneibü langkei ong khümenlabü, dogo Thükenbou Bunyubouei 
lauda. 
15“Ayingsi ngei yamkabü meisiau kaonyek danko hautia longa hoba haoenei 
taketkhüman kho sangliphang la yeitialonga, khei meisiau kibü haangjung 
müt aokei danjung ohauenlonga, 
16ngei thekolanko laukho, dogo Thükenbou Bunyubouei lauda, khei khübü 
müt sem kho khünei kiasi dogokei, haoenei jembü nouyang jayangshou 
shuong akhümenlabü. Haoen lansan khümenlabü, lausikei kaonyekje 
sangliphanga apyolabü. 
17“Ayingsi ngei ho kaonyek khulimbo in che sungbaalonga hoba, ‘Kaonyek 
danko in hautishi,’ dogo laualonga hoba müt si meisiau ham haitialonga, 
18ngei thekolanko laukho, khei khübü müt sem kho khünei kiteia habü 
tegükei haoenei haoeneibü nou- yang jayangshou shuong akhümenlabü, 
lausikei haoen ong khümenlabü, dogo Thükenbou Bunyubouei lauda. 

19“Ayingsi ngei kaonyek to limsilang che hautialonga hoba kaonyek ka müt si 
meisiau shemtila ngei kho thükto sii angbü danko ngeibü maangshat hakan 
jinkualonga, 
20ngei thekolanko laukho, Noa, Daniel hoba Job khünei kiasi dogokei haoenei 
nouyang jayangshou shuong akhümenlabü, dogo Thükenbou Bunyubouei 
lauda. Haoen jembü saopobüei haoeneibü langkei ong khümenlabü. 
21“Aishanga Thükenbou Bunyubouei hai lauda: Ngei ladang ngeibü matjem 
yaangbü lei, in, mühsinou, sekbülakbü meisiau hoba shatlim, Jerusalem 
khulimbo müt si meisiau shemtila hautilaje latetche amaibou yingla? 
22Khei yingasikei, chühashi, leilanglabü joubü nouyang jayangshou shuong 
shisho apyolabü. Chühashi, haoen kan jungto loulabü, hoba ladang kanei 
haoeneibü thechüh hoba haoeneibü kümsilei haplaje, ngei Jerusalem thükto 
amaibü sungbabü shanga hoba ngei kho thükto sungbabü pendou shanga kan 
solotilabü. 
23Hobaje ladang kanei haoeneibü thechüh hoba haoeneibü kümsilei haplaje 
haoenei kan haksotilabü, hoba ngei khünei kümbü pendou ai ayingkoje 
aküm, dogo kanei ngelabü, dogo Thükenbou Bunyubouei lauda.” 

Ezekiel 15 

Semlüh Che Shangabü Ngühphatbü 

1Hobaje Bunyuboueibü ngüh kü jungto loukei: 
2“Müteibü shou, lubü bulong toje semlüh long ai aei hoba yama kibü bulong 
toje semlüh bhek ai khaibou ki? 
3Kho ka den che shanga waphei sunglep sai? Shikchak nyakchak, 
thungsiphau at anan phola shanga mütei lelep sai? 
4 Chühashi, kho jikla wan to jinda hoba wanei jijithon ham londa hoba 
khoeibü lom wanei juokthetda, ho kümsilei denche shanga lejim kia sai? 
5Chühashi, pemtou kijinei kho ainei lejim akiteilonga, wanei kho juokthet- an 
hoba lonan phaia kho kümsilei maibü denche shanga toukei lejim kilep sai? 

6“Hibü Thükenbou Bunyubouei hai lauda: Yamkabü bulong yoa semlüh long 
bu la jikla shanga ngei wana jinkubü tegütham, ngei Jerusalema kibü 
mütshuong to khei jungeilabü. 
7Hobaje ngeibü thenyek haoen khulimbo pholabü. Haoen wan ka longlabü, 
lausikei wanei haoen lonlabü. Ladang ngei ngeibü the haoen khulimbo 
pholaje, kheijinei kanei ngo Bunyubou ki dogo ngelabü. 
8Hobaje ngei kaonyek sangli- phang la yeitilabü, aieilausi haoen maangalan, 
dogo Thükenbou Bunyubouei lauda.” 

Ezekiel 16 

Maangalanbü Jerusalem 

1Bunyuboueibü ngüh kü jungto loukei: 
2“Müteibü shou, Jerusalema saoeibü mangsenlabü kümsilei shuong ngetiashi, 
3hoba laushi, Thükenbou Bunyubouei Jerusalem to lauda: “No bukbü hoba no 
nashouabü jihsiphai kho Kanan kaodak ki; hoba kaibü bou Amorbü, hoba 
kaibü nyu Hitbü kiteikei. 
4Hobaje no bukletbü nasakshoua kaibü shung alipbu ayingsi no deiei 
asakenku, ka la jem aikei anaangku, ayingsi nasak neiei aikei asho. 
5Aoeikei ka shanga sanouko dambuko khübü at ongkei kümla ka to nyekei 
onouko achüh. Lausikei no buknyet ka to mangsenkei, hoba khongthua tekan 
apbei. 
6“Kheijinei ngo dankei hoba ngei no kaibü siia khoneiko hapbei. No siiei 
khuilepan kiteikei, hoba ngei ka to laukei, ‘Tou lang kiashi!’ 
7Hobaje ngei no khongthu kabü bulong phatko chingtikei. No chingkei hoba 
thong loukei hoba no pendou to saomaibü yaksa la yeiko chingenkei. Kaibü 
sen tokkei hoba kaibü khulou yembei, khei yingasikei no mütkong kelutham 
kiteikei. 
8“Kho phaia ngo no nyangko dankei, hoba ka to chühsi, ka to sanouyolabü 
jihsiphai sühan kiteikei. Hobaje ngei ngeibü neiei no mütkongbü küpletkukei. 

Haü, ngei no kankei, hoba ka to chemkanla theyolanyokei, hoba no ngeibü la 
yeikei, dogo ThükenbouBunyubouei lauda. 
9“Kheijinei ngei no deiei mang yukukei, haü, ngei ka ka sii sakan apbukei, 
hoba ngei ka la onang naangkukei. 
10Tokei, ngei ka la noksa kakbü neisimei lekukei phekhon ngok lonkukei. 
Ngei ka la inyaibü khude tekukei hoba namton hele lekukei. 
11Hobaje kaibü ika ngei phülem chikhap hangan jinkukei, hoba kaibü ngüma 
yak yakkukei. 
12Hobaje ngei ka la kungsaü chinem khapbukei, noua chipen jikukei hoba 
kaibü khua hemaibü khun hankukei. 
13Kho tegü no hon si chandinamei janko lekukei; hoba kaibü nei noksa shuian 
takbü inyaibü nei hoba shanshanbü nei kiteikei. Kaibü shausiyung kho 
inyaibü wen, naodei hoba onang kikei. No son kakko saomaian yeikei; hoba 
Chobasao la yeikei. 
14Hobaje kaibü hemaisaomai nyensang phangshuong yoa phinthonkei, 
aishanga ngei ka la soumo yaang phokukei kho benbüsoubü yeikei, dogo 
ThükenbouBunyubouei lauda. 
15“Lausikei nyi kaibü saomaibüa maanglembei; hoba kaibü nyenhang nyi 
suonlambü kümsileia jungeikei. Danbüphaibü weko la no yepbukei hoba 
kaibü saomai haoeibü la yeikei. 
16Hobaje nyi kaibü neisiei at hangletkei hoba tonenbü lemshang hele 
lamlekei, hoba khonei nyi suonlam kümsilei kümbei. Kheibü kümsilei 
ühaüthükjan ayingsi ladangkei aloushadjan. 
17Tokei nyi ngei ka la kubü hon hoba chandinam sungkei hoba kho nyi ka 
shanga bousu heangsho kümla lekei hoba khübü yoa suonlam kümsilei 
kümbei. 
18Hobaje nyi kaibü noksa jinbü neiei khübü kho küplepbei, hoba khübü 
thedanga ngeibü onang si ngeibü jenjuokbü phokukei. 

19Tokei ngei ka la kubü wentek, wen inyaibü si oliv onang hoba naodei, 
laobouei no sambei, nyi khübü khokei haoen thedanga ponlem maibü shanga 
phokukei,” dogo Thükenbou Bunyubouei lauda. 
20Kanei kü shanga bukkubü nouyang jayangshou shuong kanei sungkei hoba 
haoen heangsho shuong la lembüsabü shanga kukei. Kaneibü suonlambü hoei 
ongkei soubü aying lo? 
21Kanei ngeibü shousi shuong haitikei hoba heangsho shuong la juokbü 
lembü kukei. 
22Kaibü mangsenlabü hoba suonlambü kümsilei pendoua nyi no kaibü siia 
khoneiko kibü kaibü nashouabü chalou shuong nyi adamen. 

Jerusalemeibü Langkei Suonlambü Müt Che Hima 

23Ügütü! Ka to ügütü, dogo Thükenbou Bunyubouei lauda. Nyi jungeibü 
kaibü amaibü pendou yo to, 
24kanei kan shanga saopobü lemshang dangkei hoba khongnyu wekoa kan 
shanga suonlamshang kümbei. 
25Khongnyu naphei wekoa nyi jembü kishang kümbei hoba khünei no 
saomaibü mangsenlabü yeitikei, hoba danbü phaibü weko la kaibü you 
kaakkukei; hoba kaibü suonlambü aei yeitikei. 
26Tokei nyi ka lepbou Ijep to maangdühbüa suonlambü jungeikei; hoba ngo 
maangto shattila kaibü suonlambü aei ong yeitikei. 
27“Hibü, chühashi, ngei ka thükto ngeibü ik tuokkei, hoba ngeibü haülabü ka 
kaibü phejan ngailangkei. Ngei no ka to mangsenbü Filistiabü shuong, aoyou 
kaibü asangalan kümsilei shanga himouko ki, haoen la khümbo kua. 
28“No mü to jambüyangbüei maanga amaiko tokei nyi Assiriabü to jambei. 
Haü, no haoeneibü suonlamnyu kiteikei, lausikei haoenei no senyüh- 
ashemti.” 
29Kho phaia nyi Khaldibü namyaknamseibü yoa suonlam kümsilei kümbei, 
khei yingankei khoei no senyühashem. 

30“Jajasasa suonlamsao kümsilei khübü pendou nyi hapan kaibü maangpon 
lai hau akiko ki, dogo Thükenbou Bunyubouei lauda. 
31Khongnyu wekoa nyi heangsho lemshang dangda hoba suonlambü 
jungeida. Lausikei no nyishoubü mulebü suonlambü tegü khongto asatda. 
32No asangalanbü yak! Nyi jembü lao jeiko lubü yensiau to asangalanko kida. 
33Suonlamnyu wekoei jembü mu hapda, lausikei nyi kaibü pejapela shanga 
pendou aeka ka jungto yepla naloula shanga nyi haoen la anyem shangkuko 
kaibü sanoubü shuong pendou la jongsak kuda. 
34Hibü no lubü suonlamnyu shuong to mudonga lulusap; bousu aoeikei ka to 
dühko ka to asuaja. Aoeikei ka la mu aku; nyi bouje haoen la kukei! Haü, no 
mudonga lulusap.” 

Jerusalem thükto Mühghaü Matjem 

35Hibü no, O suonlamnyu, Bunyuboueibü ngüh ditashi! 
36Thükenbou Bunyubouei hai lauda: “Nyi kaibü neisimei hangletkei, hoba 
suonlamnyu che phatko, hoba nyi jembü lolo kaibü sanoubü shuong la hoba 
mangsenlabü heangsho shuong la kuan apbei, hoba nyi kaibü shousi shuong 
haitian heangsho shuong la lemlasala kukei. 
37Hibü chühashi, ka to sanouyobü shuong pendou, aoyou to no olinbü 
hapbei, khei nyi sanouko kibü pendou, hoba nyi mangsenbü pendou ngei 
leishailabü. Ngei haoen pendou no kaijembo kamshaitilabü, hoba ngei kaibü 
neisimei khokan apbulabü hoba haoen la no mütkong haptilabü. 
38Hobaje chemdang yeibü asangalan hoba müt haitibü kayang matjemei ngei 
no yuktilabü; hoba ngei ka thükto ngeibü khauang hoba maangshat longbüa 
haibü sungbalabü. 
39Kheijinei ngei no haoeneibü ik to khümbo kuan aplabü, hoba haoenei no 
kishang hoba nyi suonlambü si heangsho lemshang kümbü pankulabü. 
Haoenei kaibü neisimei hoba phülem langkulabü hoba haoenei no mütkong 
apyolabü. 

40“Haoenei no khulimbo mütshang che leishailabü hoba ka to laangei 
sonlabü, hoba haoenei no inei netla yeiko jemnyinlabü. 
41Hobaje haoenei kaibü chem wanei jikan apbulabü, hoba yaksa juong 
thedanga ka thükto kayang sungbalabü. Ngei no kaibü suonlam kümsilei ka 
thaktilabü, hoba nyi kaibü sanoubü shuong la jongsak kubü bangtilabü. 
42Kheijinei ngeibü khauang longbü koulabü hoba ngo sangsembo yeilabü. 
Touje ngeibü nyekshat maangshat khauang ka ka banglabü. 
43Aieilausi nyi kaibü nashouabü chalou shuong adamen lausikei khübü 
kümsilei pendouei ngo khauangtikei. Hibü chühashi, ngei maimaitham kaibü 
khu thükto kaibü kümsilei künan jinkulabü. Aila nyi lubü mangsenlabü 
kümsilei thükto pejapelabü shomyokei?” dogo Thükenbou Bunyubouei lauda. 

Nouyangshoukei Nyu Phatkei 

44Bunyubouei laukei, “Chühashi, Jerusalem, mütshuongei ho tetenbü 
jungeilabü: ‘Nyu ailai ki, nouyangshoukei kho tegü ong’. 
45No maimaitham nyueibü nou- yangshou ki. Saoei saoeibü lao si saoeibü 
shousi shuong mangsenkei. No kaibü nousinasi shuong phatkei, aoyouei 
haoeneibü laosi shuong hoba shousi shuong mangsenkei. No hoba kaibü 
nousinasi sangnyu shuongei Hitbü nyu hoba Amorbü bou kiteikei. 
46“Kaibü nou si saoeibü sangnyu shuong kho yungthang aenei Samaria ki. 
Kaibü na si saoeibü sangnyu shuong kho yungkük aenei Sodom ki. 
47Haoeneibü youmo phai semla hoba haoeneibü amaibü kümsilei neinoula no 
maang nyema lo? Aying, longchetanga kaibü kümsilei pendoua haoenei 
kümbü tokei nyi amaibou kümbo kiteikei. 
48 “Ngo langkeibü Mühghaü ki shongko,” dogo ThükenbouBunyubouei lauda, 
“Kana Sodom hoba saoeibü sangnyu shuongei nyi hoba kaibü sangnyu 
shuongei amaibü kümbü tetcheje ladangkei aküm. 
49Chühashi, ho kaibü nou Sodomei shedshonbü kiteikei: Sao hoba saoeibü 
nouyangshou shuong lilisese, naangmaibüa apsilebü hoba hopabü; lausikei 
saoei shalebü si khonkubü to athounou. 

50Haoen lilian apbei hoba kü thedanga mangsenlabü kümbei. Hibü kanei 
hapbü tegütham ngei haoen shemtikei. 
51“Samariaei kanei shonbü shedbü shabü ka jamde thüng ongkei ashon. Nyi 
haoen tokei yongbou mangsenlabü kümsilei kümbei. Nyi kümbü 
mangsenlabü kümsilei shuong takteialonga kaibü nasi shuong saopobou 
tegütham ki. 
52Nyi tou kaibü himou thonglabü. Ka to takteiyoalonga kanasi shuongje 
saopobü tegü chühlabü lele nyi haoen tokei aei amaibou shabü shonkei.” 

Sodom si Samaria Thu Maingailabü 

53Bunyubouei Jerusalem to laukei, “Lausikei ngei haoeneibü thu kümetlabü. 
Sodom si saoeibü sangnyu shuongeibü thu, hoba Samaria si saoeibü sangnyu 
shuongeibü thu kümetkulabü. Haü, ngei kan naangmaitilabü, 
54khei ngo khau angtila shanga nyi kümbü pendou laüa nyi himou künlabü 
hoba kanasi shuongeibü naangmaibü shangabü nyi himouko damlabü. 
55Kheijinei kana Sodom si saoeibü sangnyu shuong hoba Samaria si saoeibü 
sangnyu shuong shangiedbü thu to longeilabü; hoba no si kaibü sangnyu 
shuong shangiedbü thu to sepeilabü. 
56Aishanga no yonglam lilibü chaloua kana Sodom shangabü nyi laulonga 
alauei. 
57No amaibü tangto alongjinei, Edom nouyangshou shuong hoba sao 
kaijembo kibü pendouei, hoba Filistiabü nou- yangshou shuong si aoyou no 
kaijembo ki, haoenei ka to nyikubü hoba hakbü chalou phatko no kia. 
58Nyi kaibü pejapela thedühmaangdüh hoba mangsenlabü kümsilei shuong ka 
longbü on künngailabü,” dogo Bunyubouei lauda. 

Süngshonbü Thesilan 

59“Thükenbou Bunyubouei hai lauda: Ngei nyi kümbü muthüng ka to 
jungeilabü, aieilausi nyi theletbü aweasüngko ngeibü theletlanletbü leilutikei. 
60Khei yingasikei no nashoudanga ngei ka to theyolanyobü ngei damenlabü, 
hoba ngei ka yoa thonsithak akibü thesilan kümlabü. 

61Kheijinei nyi kaibü kümsilei shuong damenlabü, hoba ladang nyi kaibü 
nousinasi shuong sungletlaje himouko kilabü. Ngei haoen ka la nouyangshou 
yingla kulabü, lausikei kho ngei ka to thebülanbü shanga aying. 
62Hibü ngei ngeibü thebülanbü ka yoa pholabü, hoba ngo Bunyubou ki dogo 
nyi ngelabü. 
63 Ladang ngei nyi kümbü pendou ka la amai apbuko angthetlaje kheijinei nyi 
shedbü pendou damenlabü hoba ngüh angla ongkei himoulabü lele kilabü,” 
dogo Thükenbou Bunyubouei lauda. 

Ezekiel 17 

Aulu si SemlühNgühphatbü 

1Hobaje Bunyuboueibü ngüh kü jungto loukei: 
2“Müteibü shou, ngühsung che kuashi hoba ngühphatbü che Israel mütli to 
lenashi. 
3Haoen to hai lenshi, ‘Thükenbou Bunyubouei hai lauda: Aulu yaangbou che 
kaak yaang hoba wi lounyu, wiei shenan, son phangche yeman Lebanon to 
loukei hoba cedar bulong hotena pakkei. 
4Haoei hoten bhekyaak kho khean sungkei hoba haoei kho namyak namseibü 
kaonyek che to sungjung haukei, hoba haoei kho namseibü sangnyu chenei 
kean phokukei. 
5Haoei tokei Israel kaonyek ka lilabü ponshou at sungjung haukei, hoba kho 
kaomaia kekei. Haoei kho dei juong kibü kaoen kabü willo bulong tegü 
apyokei. 
6Hobaje kho yembei hoba khaüjung satbü semlüh long tuibü la yeikei. Bhek 
shuong kho aulu ae yeian chingkei, hoba khoeibü li phangto haüko atkei. 
Hibü kho semlüh long la yeikei, hoba bhek shuong longkei, hoba bhek 
haanbü shuong yembei. 
7“Tokei aulu lubü yaangbü che kaak yaang hoba wi juong angan kikei. 
Hobaje chühashi, semlüh long khoei hao ae haoeibü li süngjung litikei, hoba 

hao ka dei nahapla shanga mudonga yeman kibü kaoen ka bhek kho hao aeto 
sepeian khuikei., 
8Lausikei khoeibü bhek khaüan mai hektila hoba hangenbü semlüh long 
yeitila shanga mudonga kho kaomaia hoba dei juong kibüa kekei. 
9“Hibü, ngo Thükenbou Bunyubouei pheda: Ho semlüh long lang kiasao hoba 
chingasao? Shaangboubü aulu khoei ho li ka mokko pheian, hoeibü 
semlühhek nyaaklettian, hoba bhek shuong leilutian khübü kho linoktham 
üptilep lo? Ho pheian sungla yaangbü ayingsi hauki yaangkibü mütli phang 
akhamlabü. 
10Haü, ho keakei, lausikei ho langasao ayingsi chingasao? Chaangbou yeiei 
soualonga ho ayuilep lo? Yemshang khünei ho yuian üplep lo?” 

Ngühphatbü Wanan Lenbü 

11Tokei Bunyuboueibü ngüh kü jungto loukei: 
12“Ngüha alebü chung to lenashi, ‘Kanei ho ngühphatbü tetlabü ngekeilao?’ 
Haoen to lenashi: ‘Babilonbü Choba Jerusalem to loukei, hoba khükabü 
Choba si haoeibü leiyeibü yaangbü shuong hao yoa Babilon to leian ngaikei. 
13Hobaje hao chemdang ka lilabü che sungkei, hoba hao yoa theyolan- yobü 
che phangto hao attikei. Haoei tokei kaonyek kabü leiyeibü shuong 
leilangkei. 
14Kho Choba sangle nyibou loenla athüklabü lele phangto nakan yantilabü, 
lausikei haoeibü thebülanbü jungeibüei hao loan kienlabü shanga kikei. 
15Lausikei Jihudabü Chobaei hao khulimbo lokei hoba haoeibü lambubou 
shuong Ijep to koli si sepai juong hao la hautikushi dogo phela hautikei. 
Haoei thükenlep lo? Kho tegübü kümsilei kümbo hao satenlep lo? Haoei 
thebülanbü leilutian hao tokei satenlep lo? 
16“Ngo lang kishongko, dogo Thükenbou Bunyubouei lauda, laonei haoei hao 
Choba setshang to nguitikei, aoeibü thebülanbü haoei aweasüng, hoba aoeibü 
thebülanbü haoei leilukei, hao kho Babilon kaonyeka hailabü. 

17Ladang Babilonbüei langkei juongnyu shemtila shanga kaomang laiko 
thulaje hoba lapheishon shelaje kheijinei Ijep Choba Faraoeibü lakjaibü sepai 
tan yaangbüeikei hao to thuijim akilabü. 
18Haoei theyolanyobü leilubüei jembüei theletbü aweasüng. Aieilausi haoei 
jembüeibü ngühei theletan khübü pendou kümbei, khoei hao asatenlabü. 
19“Hibü Thükenbou Bunyubouei hai lauda: Ngo lang kishongko, haoei kü 
nyen phongko theletbü thebülanbü leilubü shanga hao khulimbo haoeibü khu 
to kayang sungbalabü. 
20Ngei hao la meishibüeibü tak sankulabü hoba ngeibü taka hao minlabü. 
Ngei hao Babilon to leilanglabü hoba khünei hao khulimbo ngühkhüm 
lulimbü kayang matjem kulabü, aieilausi hao kü to maangalan. 
21Haoeibü shanenbü sepai tan pendou lasona inei tuonglabü, hoba jouletbü 
shuong pendou ae aalabü. Kheijinei kanei ngo Bunyubouei kho joyoa dogo 
ngelabü.” 

Mühghaüeibü Maanglem Thekubü 

22Thükenbou Bunyubouei hai lauda: “Ngeikei cedar bulong hoten kho 
sunglabü, hoba hoten bhek haanbü ka alibü sem kho sunglabü hoba ngei kho 
shetenbü shongh suokbüa kelabü, 
23khei Israeleibü shonghkhu suokbouthama kelabü. Khoei bhek longtilabü 
hoba lang heklabü hoba nyenhang kibü cedar bulong che yeilabü. 
Kaakyembü au phang pendouei khonei hap huonglabü hoba khoeibü yeme 
phanga haksolabü. 
24Kaonyua yembü bulong pendouei ngo Bunyubou ki dogo ngelabü. Ngei 
bulong yaangbü chengan koutida hoba bulong hanbü lounyu chingtida. Ngei 
bulong sangtüngbü lintida hoba linbü bulong sangtüngtida. Ngo Bunyubouei 
laua, hoba kho ngei kümlabü.” 

Ezekiel 18 

Mütpemeibü On 

1Bunyuboueibü ngüh kü jungto loukei 

2hoba laukei, “Israel kaoa mütshuongei ho tetentanbü athakko jungeibü 
ngühtet ai? 'Bousi shuongei haijepbü semlüh shaukei, Lausikei shousi shuong 
to hauh ambei.’ 
3“Ngo lang kishongko, dogo Thükenbou Bunyubouei lauda, kanei touje 
Israela kho tetentanbü ajungeilabü. 
4 Chühashi, müt pendou ngeibü, boueibü langkei tegütham shoueibü 
langkeikei ngeibü ong. Shabü shonbou langkei khoje hailabü. 
5“Ngühtet chenei müt che saopobü hoba janbü ong kümbo ngühmaanglanbü 
ki. 
6Haoei shongha Israelbüeibü heangsho alemda ayingsi asakkubü lemshang 
kabü lembüsabü shausiyung ashauda. Haoei jembü lepboueibü yak to 
ajamda, ayingsi ihinseibü jihsiphaia yaksa to ajamda. 
7Haoei aokei ahonetda ayingsi akokda. Haoei hao ka lotboueibü angthetnam 
kungaida; haoei mühbünoubü la oknyinda hoba mütkongbü la neisimei kuda. 
8Haoei phobnam pailetla shanga alotkuda. Müt si müt kanglanga 
oyolemenbüa amaibü kümla haoei senetda hoba ngühmaanglanbü janthet 
kuda. 
9Kheibü mütei ngei sakkubüa ngüha leda hoba kü ngühkhüm jungeida. Hao 
saopobü, hoba hao lang kilabü,” dogo Thükenbou Bunyubouei lauda. 
10“Tokei ngühtet chenei haoei soshau soyungbü hoba müt haitibou, ayingsi 
habü tegübü lubü amaibü kümsilei kümbü shou che kia, 
11(khei boueije kheibü kümsileije ladangkei aküm). Haoei shongh kabü 
lemshanga lembüsabü phe shauda, hoba müeibü yak to jamda. 
12Haoei shalebü si akialebü shieikoeda. Hao koklasemla hauda. Haoei 
lotboueibü angthetnam akungaida. Hao küksithangeibü lemshang to hauda. 
Haoei mangsenlabü heangsho shuong lemda, 

13hoba haoei pailetla shanga phobnam lela lotkuda. Kho tegübü müt lang 
kilep sai? Aying, hao lang akilabü. Aieilausi haoei khübü mangsenlabü 
pendou kümbei, hibü hao haitilabü hoba haoeibü sii hao thüka kilabü. 
14“Lausikei ngühtet chenei nyiboubü müt khoei shou che kia. Haoei haobouei 
kümbü shabü kümsilei pendou hapda, lausikei haoei bouei kümbü nei anou. 
15Haoei Israelbüeibü heangsho shuong to alemda ayingsi asakkubü 
lemshanga lembüsabü shausiyung ashauda. Haoeibü lubüeibü yak to ajamda, 
16ayingsi aokei ashiakoeda ayingsi aoeibükei akoklangda. Lotbouei hao la 
angthetnam phokubü kungaida. Haoei mühbünoubü la oknyinda hoba 
mütkongbü la neisimei kuda. 
17Haoei shabü ka haoeibü ik senetda hoba phobnam pailetla shanga alotkuda. 
Haoei kü ngühkhüm jungeida hoba ngei sakkubü phai semda. Hao boueibü 
shabü shanga ühailabü; hao tükde lang kilabü. 
18Lausikei haobouje haoeibü shabü shanga hailabü, aieilausi haoei jaisina ka 
soshau soyungkei hoba kokkei hoba jembü mütli yoa ai amai kho kümbei. 
19“Lausikei kanei lauda, ‘Aila shouei boueibü shabü akünla?’ Aieilausi shouei 
janbü hoba tükdebü kümbei. Haoei kü ngühkhüm jungeikei hoba ngeibü 
sakkubü phai maangsangko sembei, hibü khoei hao lang kilabü. 
20Shabü shonbou müt khoje hailabü. Boueibü shedbüshabü shouei akünlabü, 
ayingsi shoueibü shedbüshabü bouei akünlabü. Saopoboueibü kümsilei maibü 
kho hao thüka kilabü, hoba amaiboueibü kümsilei amaibü kho hao khulimbo 
kilabü. 
21“Lausikei müt amaibouei haoei shonbü jembü shedbüshabü pendou ka 
sepeialonga, hoba kü ngühkhüm janbü hoba tükdebü kho kümalonga, hao 
maimaitham lang kilabü; haoje ühailabü. 
22Haoei kümoubü shedbüshabü aikei hao khulimbo adamenlabü. Aieilausi 
haoei kümbü saopobüa hao lang kilabü. 

23Amaibü müt haibüa ngo olinbü ki sai?” dogo Thükenbou Bunyubouei lauda. 
“Aying, aeiko hao jembü lamnyu ka sepeian lang kitimang sühda. 
24“Lausikei ladang saopobou haoeibü saopobü ka sepeinyu satlaje hoba shed 
shonlaje hoba amaibouei kümbü tegü mangsenlabü kümsilei pendou kümlaje 
hao lang kilep lo? Aying! Haoei kümbü saopobü che ongkei adamenlabü. 
Ngühmaangalanbü ka hao sheda hoba haoeibü shedshonbüa hao hailabü. 
25“Lausikei kanei lauda, ‘Bunyuboueibü lamnyu janbü aying.’ Ditashi, O Israel 
chung: Ngeibü lamnyu janbü aying se? Ajanbou kho kaneibü lamnyu bouje 
aying lo? 
26Ladang saopobü mütei haoeibü saopobü ka sepeinyu ngailaje, hoba shed 
shonlaje, hao hailabü. 
27Ladang amaibü mütei haoei kümbü shabbü ka sepeida hoba janbü 
ngühkhüm si tükdebü kho kümda, haoei hao langkei khümenlabü. 
28Aieilausi haoei kümbü hoba ngühkhüm lulimbü shabü pendou haoei 
damanchühda hoba hao khüka sepeinyu longeida, hao maimaitham lang 
kilabü; hao ühailabü. 
29Khei yingasikei Israel chungei lauda, ‘Bunyuboueibü lamnyu janbü aying.’ 
O Israel chung, ngeibü lamnyu shuong janbü aying se? Ajanbou kho kaneibü 
lamnyu bouje aying lo? 
30“Hibü, O Israel chung, mütpem weko lulueibü kümsilei thüng ngei kan mat 
jemlabü, dogo Thükenbou Bunyubouei lauda. Maangpon sepeiashi! Kan lolo 
kanei ngühkhüm lulimbü ka sepeiashi; khei yingsi ong shedshonbü kho kan 
maushang ayinglabü. 
31Kanei shonshaibü ngühkhüm lulimbü pendou kan lolo tekan apashi, hoba 
kaneibü maangpon haanbü hoba langkei haanbü yeiashi. Aila kan haila, O 
Israel chung? 
32 Aishanga ao haibüakei ngo olinko aki,” dogo Thükenbou Bunyubouei 
lauda. “Maangpon sepeiashi hoba lang kiashi.” 

Ezekiel 19 

Maangngangbü Chia Che 

1Bunyubouei kü to laukei, “Nyi Israelbü Chobashou müt nyi shanga waangbü 
chia che atashi: 
2Kaibü nyu ai kikei? Molosaonyu nyunyu! Saoei sekbülakbü molosaonyu 
paang shuong yoa saoeibü shoushou shuong chingentikei. 
3Saoei saoeibü shoushou shuong yo ka che pangteienkei; hao la lamshaula 
ngetikei hoba haoei müt shaula ditletkei. 
4Phangshuongei hao shangabü ditkei, hoba haoenei haoen püngkhüna 
minoukei. Haoenei hao ngauyaüjinei Ijep kaodak to senan haukei. 
5Saoei saoeibü maanglem athonshongko chüheikei. Kheijinei saoei lubü 
molosaonyu shoushou che chingentikei, hoba hao sekbülakbü molosaonyu 
paang la yeikei. 
6Ladang hao chingenkei, hao lubü molosaonyu yoa shoongkei. Haoeikei 
meisiau taketla hoba müt shaula ditletkei. 
7Haoei lapheishon pankukei hoba sangnyu shuong leilukukei. Haoei ngühbü 
langh wekoei kaonyu kabü mütshuong mokde apyokei. 
8Phangshuongei hao to wapyola meimeikei; kaophei pendou aeka pendou ka 
mütshuong loukei. Haoenei meishibü tak sankukei hoba haoeneibü taka hao 
mintikei. 
9Haoenei hao ngauyaüjinei thüngshang chem to jinkei hoba Babilonbü Choba 
jungto leian haukei. Touje haoei ngühbü Israel shongha ladangkei aditlabü 
lele haoenei hao lombou phanga thüngkei. 
10Kanyu, dei nyangko kebü kaibü semlühlaak kabü semlühlong phatko kikei. 
Aieilausi dei apsileko kibüei, semlühlong kho bhek si mai hekbüei shenan 
kikei. 
11Saoeibü bhek kho hau kikei hoba Chobaeibü julo la yeiko chingkei. 
Semlühlong kho sangmeia jakko louan chingkei; müt pendouei sao buham 
yaangbü hoba loubü hapbei. 

12Lausikei khau angbü ikei sao lito mokko pheienkei hoba kaoa tekan apbei. 
Hobaje chaangbou yeiei khoeibü hek lintikei. Saoeibü bhek shuong ngokan 
apbei; haoen yuian apbei hoba wana lonkei. 
13Touje sao phetsen kaoa, kaolin hoba dei akibü kaoa keakei. 
14Saoeibü bumanga wan lapbei; wanei khoeibü bhek si hek lona. Touje bhek 
shuong kho ladangkei hau akingailabü, hoba Chobaeibü julo la alelabü.” Ho 
waangbü chia ki; ho thonsithak akiko laukei. 

Ezekiel 20 

Bunyubou Maangangbü hoba Müteibü Lothet 

1Langsenbü po nyetboubü, lit ngaoboubü, chalou anbounyet, Israelbü 
leiyeibü at Bunyubou ka phela loukei hoba haoen kü thedanga setkei. 
2Kheijinei Bunyubou ngüh kü jungto louan laukei: 
3“Müteibü shou, Israelbü jaishou shuong to joyoashi, hoba haoen to, 
Thükenbou Bunyubouei hai lauda dogo lenshi: Kan kü ka phela loukei sai? 
Ngo langkeibü Mühghaüei thekolanko lauda, ngei kanei kü to phela akitilabü, 
dogo Thükenbou Bunyubouei lauda. 
4“Nyi haoeneibü mat jemlep lo? Müteibü shou, nyi haoeneibü mat jemlep lo? 
Khülonga haoeneibü pisiboueibü mangsenlabü kümsilei shuong ngeentiashi, 
5hoba haoen to lenshi: Thükenbou Bunyubouei hai lauda: Ngei Israel pienbü 
chaloua ngei Jakob chungeibü thensilen to ngeibü ik tuokan theyolanyokei 
hoba ngei ngo lolo haoen to Ijep kaodaka tang khitkei. Ngei ik tuokan haoen 
to laukei: Ngo Bunyuboukaneibü Mühghaü ki. 
6Khünyet chaloua, ngei haoen sendei si naodei kouko kibü kaodak, khei 
kaodak pendou tokei shanenbü kaonyek to leian atla shanga haoen Ijep ka 
leibalabü dogo ngei haoen la thekukei. 
7Hobaje ngei haoen to laukei: Kan mütpem wekoei kanei dühbü mangsenlabü 
heangsho shuong apashi, hoba amlangbü Ijepbü mühghaü shuongei kan lolo 
teshati, aieilausi ngo kaneibü BunyubouMühghaü ki. 

8Lausikei haoenei ngo khulimbo meimeikei hoba kü to ngüha ale. Haoenei 
mangsenlabü heangsho shuong ayingsi haoenei Ijepbü mühghaü shuong 
üpyo. Hibü ngei Ijep kaodaka ngeibü khauang longbü haoen khulimbo kümla 
shanga hakan jinkulabü dogo ngei laukei. 
9Lausikei phangshuong aoyou yoa haoen kiteikei khübü thea, hoba Ijep ka 
haoen leian longbüei ngo Israelbü thedanga tang khittikei, haoen thedanga 
ngeibü nyen ashatilabü laüa ngei kho aküm. 
10“Hibü ngei haoen Ijep kaodak ka leian longkei hoba yam to haoen leian 
loukei. 
11Hobaje ao mütei kho kümlaje hao lang kilabü lele ngei haoen la kü 
ngühkhüm kukei hoba ngeibü sakkubü ngetikei. 
12Tokei ngei haoen la ngo hoba haoen kanglanga tetsida phola hoba 
ngo Bunyubouei haoen saüenkukei dogo ngela shanga Nounyet kukei. 
13Lausikei Israel mütshuongei yama mangkei ngo khulimbo meimeikei. 
Haoenei ngeibü ngühkhüm leilukei hoba haoenei ngeibü sakkubü inletkei, 
laobou mütei jungeia longa haoeibü langkei kila kiteikei. Haoenei Nounyet 
khümbomeiko shatikei. Hibü ngei haoen yama shemtila shanga haoen la 
ngeibü khauang longbü hakan jinkulabü dogo ngei laukei. 
14Lausikei phangshuong thea ngei Israelbü shuong Ijep ka leibako hapbü 
shuong thedanga kü nyen ashatilabü laüa ngei kho aküm. 
15Hibü khoei ngei sendei si naodei kouko kibü kaodak, pendou to shanenbü 
kaonyek to haoen leian ütlabü dogo ngei yama ik tuokan thekukei. 
16Aieilausi haoenei ngeibü sakkubü inletkei hoba kü ngühkhüm leilukei, hoba 
ngeibü Nounyet shatikei. Aishanga haoeneibü maangpon heangsho lembü 
phaito haukei. 
17“Khei yingasikei haoen shemtila ngei onouko dambei. Ngei haoen yama 
ashemtila janthetkei. 

18Ngei yama haoeneibü shousi shuong to laukei: Kan kaneibü pisibou 
ngühkhüm deikhüma tepai, ayingsi haoeneibü sakkubü tejungei, ayingsi 
haoeneibü heangshoei kan lolo teshati. 
19Ngo kaneibü Bunyubou Mühghaü ki; ngeibü sakkbü phai semashi hoba 
ngeibü ngühkhüm deikhüm shuong jungeiashi. 
20Ngeibü Nounyet saüenan phoashi, hoba khübü kho ngo hoba kan kanglanga 
kanei ngo Bunyubou kaneibü Mühghaü ki dogo ngela shanga tetsida che 
yinglabü. 
21“Lausikei shousi shuongeikei ngo khulimbei. Haoenei ngeibü ngükhüm 
deikhüma apai, hoba ngeibü sakkubü ngüh shuong maangsangko ajungei, 
laobou mütei kümalonga khünei langkei kilabü. Haoenei ngeibü Nounyet 
shuong shatikei, hibü haoen khulimbo yama ngo khauang longbü haoen 
thükto khüpan jinkulabü dogo ngei laukei. 
22Lausikei phangshuong thea ngei Israelbü shuong Ijep ka leibako hapbü 
shuong thedanga kü nyen ashatilabü laüa ngei kho kümbei. 
23Hibü ngei yama lubü thebülanbü che kümbei. Ngei haoen kaonyek pendoua 
phangshuong yoa phinnyintilabü dogo theletlanletkei. 
24Aieilausi haoenei ngeibü ngühkhüma ngüha ale lausikei ngeibü sakkubü 
inletkei hoba ngeibü Nounyet shuong shatikei; hoba haoeneibü nyek 
haoeneibü pisiboueibü heangsho phai sembei. 
25“Kheijinei ngei haoen la amaibü ngühkhüm hoba langkei asungbalabü 
sakkubü shuong kukei. 
26Ngei haoen lolo haoeneibü lembüei shatikei, hoba haoeneibü jembü 
jayangshousi shuong juokbü lembü kutikei. Kho haoen shieikoela hoba haoen 
la ngo Bunyubou ki dogo lenla shanga kümbei. 
27 “Hibü müteibü shou, Israelbü chung to joyoashi, hoba haoen to lenashi: 
Thükenbou Bunyubouei hai lauda: Khoneikei kaneibü pisibousi shuongei 
haoen maangalanbü danko kü la nyikukei. 

28Ngei haoen la kulabü dogo ik tuokko theletlanletbü kaodak to haoen 
leibakei. Ladang haoenei shongh suokbü hoba bukhu shangtüngtham hapbei, 
haoenei khübü wekoa haitibü juokbü lembü kukei. Khünei haoenei juokbü 
lembü kubü hoba yunglabü lembü sungbabü danko ngo khau angtikei. 
29Kheijinei ngei haoen to phekei: Kan haushang shongh kho ai tegübü che? 
Hibü tat sühko kho kaodak to ‘Bama’ dogo lauda. 
30Hibü, Israelbü shuong to lenshi: ThükenbouBunyubouei hai lauda: Kaneibü 
pisibousi shuongei shabü shonbü maimai kaneikei haoeneibü mangsenlabü 
heangsho shuong phai sembo kan lolo shed shonlep lo? 
31Tat dogokei kanei jeteibü jongsak kuda hoba kaneibü shousi shuong haoen 
la wana juokbü lembü kubü danko jeteibü heangsho shuong yoa kan lolo 
shatida. Hobaje O kan Israelbü shuong, kü jungto ngeibü maangangbü phela 
loulep lo! Ngo langkeibü Mühghaü ki shongko, ngei kan la kü ka ai 
aphetilabü, dogo Thükenbou Bunyubouei lauda. 
32Kanei lauda: Kün bu si laang lembü lubü kaodak phangshuong hoba mütli 
shuong phatko kimang sühda. Lausikei kaneibü maanga kibü kho ladangkei 
aloushadlabü. 

Mühghaüei Shieikoedahoba Ap Kuda 

33“Ngo langkeibü Mühghaü ki shongko, dogo ThükenbouBunyubouei lauda, 
ngei ngo khauang maangshat, hauki yaangkibü ik hoba sei khümboei kan 
thüka songdaklabü. 
34Hobaje hauki yaangkibü ikei hoba khauang maangpokei ngei kan 
phangshuong yo ka leibalabü hoba kan phinnyinan kibü kaonyek mütshuong 
yo ka leishailabü. 
35Hobaje ngei kan ‘Phangshuongeibü Phetsenkao’ to leibalabü hoba khünei 
theshuok matjema yuktilabü. 
36Ijep kaodak Sinai Phetsen kaoa kaneibü pisibousishuong matjema yuktibü 
tegü, ngei kan yuktilabü,” dogo Thükenbou Bunyubouei lauda. 

37“Hobaje ngei kan julo the- petbü phangto khomtilabü hoba ngei kan to 
theyolanyobü ngüha letilabü. 
38Hobaje kan yo ka khulimbo meimeibü shuong hoba ngo khulimbo 
ngühkhüm leilubü shuong ngei saüenlabü; haoen yen la lean kibü kaodak ka 
ngei haoen leian longlabü, lausikei Israel kaodak to haoen leian ütlabü, hoba 
kanei ngo Bunyubou dogo ngelabü.” 
39“Kan shanga, O Israel chung, Thükenbou Bunyubouei hai lauda: Hauashi, 
mütpem weko lulueibü heangsho khangenashi! Lausikei kho phaiaje kanei 
ngüha lelabü hoba kaneibü heangsho shuong la jongsak kubü danko kü nyen 
saopobü ashatilabü. 
40Aishanga ngeibü saopobü shongh, Israelbü shongh khua, khünei Israel mütli 
pendouei kaonyeka ngo khangenlabü hoba khonei ngei haoen sungletlabü, 
dogo Thükenbou Bunyubouei lauda. Khünei ngei kaneibü lembü shuong hoba 
kan pienbü jongsak shuong hoba kaneibü saopobü lembüsabü peisilei pendou 
ngei sungletlabü. 
41Ladang mütshuong yo ka ngei kan leiyenlaje hoba ainei kan phinthonan ki 
khübü ka leishailaje ponlem teibü tegü ngei kan sungletlabü hoba 
phangshuongei hapbo ngo kan yoa saüenan kilabü. 
42Ladang Israel kaodak to hoba kaneibü pisibousi la kulabü dogo thekubü 
kaodak to, ngeibü ik shingbüei ngei kan leian loulaje, kheijinei kanei 
ngoBunyubou ki dogo ngelabü. 
43Khünei kan lolo shatiko kümbü amaibü kümsilei shuong pendou kanei 
damenlabü; hoba kanei kümbü amaibü kümsilei pendou kanei mangsenlabü. 
44Hobaje, O kan Israel mütli, ladang ngei kaneibü shedbü kümsilei ayingsi 
kanei amaibü kümbü thüng ayingko ngei kan to jungeilaje kheijinei kanei 
ngo Bunyubou ki dogo ngelabü,” dogo Thükenbou Bunyubouei lauda. 

Yungthanga Wan 

45Hobaje Bunyuboueibü ngüh kü jungto loukei: 

46“Müteibü shou, kaibü thenyek yungthang ae sepeiashi; yungthang khulimbo 
songlenashi hoba yungthang yam khongthuyaang khulimbo thusei ngüh 
lenashi. 
47Hobaje yungthang ae yam to lenashi: Bunyuboueibü ngüh ditashi. 
Thükenbou Bunyubouei hai lauda: Chühashi! Ngei ka to wan saplabü, hoba 
hoei kaibü bulong sangtüngbü si linbü weko lonshemlabü. Wanlüh wanlong 
kho anyetlabü hoba yungthang ae ka yungkük ae sühko thenyek pendou hoei 
maaklabü. 
48Hobaje ngoBunyubouei kho wan sapbei dogo mütpem wekoei haplabü; 
hoba kho anyetlabü.” 
49Kheijinei ngei laukei, “Ügütü, Thükenbou Bunyubou! Haoei ho ngühphatbü 
che ong lauda aying lo? dogo haoenei kü shangabü lauda.” 

Ezekiel 21 

Bunyuboueibü Inlou 

1Hobaje Bunyuboueibü ngüh kü jungto loukei hoba laukei: 
2“Müteibü shou, kaibü thenyek Jerusalem ae yeiashi hoba saoposhang 
khulimbo songlenashi. Israel kaodak khulimbo tetenashi 
3hoba sao to lenashi: ‘Bunyubouei hai lauda: Chühashi, ngo no khulimbo kia. 
Ngei mepou ka inlou setenlabü hoba ka ka saopobü shuong hoba amaibü 
shuong pendou wapan aplabü. 
4Aieilausi yungkük ka yungthang sühko ngei saopobü si asaopobü ham 
wapan apla shanga ngeibü in mepou to nyibou angailabü. 
5Kheijinei müt pendouei ngo Bunyubouei ngeibü in mepou ka setenkei dogo 
ngelabü; hoba kho touje nyibou alongeilabü. 
6“Hibü ngühashi, müteibü shou! Haoen thedanga maangpon leiluko hoba 
maangto shatbü yaangei nyi ngühashi. 
7Hobaje ladang haoenei ka to, ‘Nyi aila ngühda?’ dogo phelaje, nyi laulabü, 
‘Lousühko kibü ngühlang shangabü; aieilausi maangpon weko tühnyinlabü 

hoba ik pendou hau akiko aplabü; soushou weko semthetlabü, hoba youkük 
weko dei tegü hau akiko aplabü.’ Chühashi, kho lousühada! Kho kümlabü 
haang, dogo Thükenbou Bunyubouei lauda.” 
8Bunyuboueibü ngüh kü jungto loukei: 
9“Müteibü shou, tetenashi hoba lauashi, ‘Bunyubouei hai lauda: In, in, ho 
phametnyu uakei hoba lailaitham samenakei. 
10Kho haitila shanga uakei, kho langpon maimai yingtila samena. Khünei 
maangmai angyobü kila athük, aishanga kü mütliei maangsanglabü si kayang 
weko nyikukei. 
11Haitibou ika junglabü lele ong inlou kho lailaitham samenan kia. 
12Ngekashi hoba haapashi, müteibü shou, aishanga ho kü mütli thüka hoba 
Israel leiyeibü pendou thüka kia. Haoen pendou ngeibü mütli joubü shuong 
yoa liko haitilabü shuong ki. Hibü kaneibü khükjak to ipashi. 
13Aishanga ngei kü mütli takteida, hoba haoen maangpon asepeilabü 
laualonga, khübü pendou haoen to haüthüklabü. 
14“Hibü no, müteibü shou, thusei ngüh joyoashi. Kaibü ik ipashi hoba in kho 
nyibou louyantiashi, hoba kho semboukei louyantiashi. Ho haitibou in, 
haitibou in yaangbü ki! 
15Hibü hoei haoeneibü maangpon tühnyinda hoba phaiyetda. Ngei haoen 
haitila shanga bakhün pendoua inlou phokuakei. Oh! haitila shanga ho 
langpon tegütham jajalalatham lotakei. 
16O akbü inlou, nanae maeae ik shatashi, lae aeto ong kaibü thenyek sepeilaje 
wapashi! 
17Ngei ngeibü ik iplabü, hoba ngeibü khauangbü koulabü. Ngo Bunyubouei 
kho lauan apa.” 

Babilon Chobaeibü Inlou 

18Bunyuboueibü ngüh kü jungto loukei: 

19“Tokei no, müteibü shou, Babilon Chobaeibü in louenlabü lele nyi lam 
penyi chühan phoashi. Penyi ham kho kaonyek jetei ka khanglabü. Sangnyu 
lambheka shensinge che phoashi. 
20Nyi lamnyu che Ammoneibü shousi shuong Rabba khulimbo loula hoba 
lubü che kho Jihuda si thangtetan kibü Jerusalem khulimbo loulabü lamnyu 
chühletan phoashi. 
21Aishanga Babilonbü Choba lamnyu penyi la bhekshang lambheka lolabü. 
Lambhek khonei haoei laujin shuong jungeiko phaang paklabü, haoei 
heangsho noksa to phelabü, hoba haoei lembü meisiaueibü senei silip jako 
takteilabü. 
22Chühashi, tou haoeibü mae ika jungbü shensinge kho ‘Jerusalem’ dogo 
kiteikei! Hoei hao to banyu kümthang tuyetko haula, haitilabü ngühkhüm 
kula, langh yaangbüei lashuok uihinla, bakhüna pangetlela, kao yaüenla, 
hoba latho phasei kümla shanga. 
23Hao to theyobü leabuba ho amlangbü soutakan chühda dogo ong 
Jerusalemei damlabü. Lausikei ho tetenbüei haoeneibü shedbüshabü laüa 
haoen langsenlabü shangabü damentida. 
24Hibü Thükenbou Bunyubouei hai lauda: Aieilausi kanei kaneibü shedbü 
damenlabü lele yeitisije kanei ngühkhüm leilubü danko hoba kanei kümbü 
kümsilei pendoua tang khitbü shabü haangjung khübü danko kan damentiko 
kisije kan langsenlabü. 
25“Hobaje no, O asaopobü Israel songdakbou, kaibü jihsiphai lousüha, kayang 
jihsiphai sühan apa. 
26Thükenbou Bunyubouei hai lauda: Choba khun sungenashi hoba kaibü 
khukai sungan phoashi. Ho shangied tegü ayinglabü: Phanga kibou tonenlabü 
hoba thükaenei kibou ton- yanlabü. 
27Lusakbü! Lusakbü! Ngei ho leilubü che la yeitilabü! Ho tükdebü ao 
shangabü yingkeije hao alou shongko aikei ajeileilabü; hao la ngei kho 
kulabü. 

Inlou hoba Ammonbü 

28“Hobaje no, O müteibü shou, thusei ngüh joyoashi hoba lenashi: Ammonbü 
shousi shuong shangabü hoba haoenei nyikubü shangabü 
Thükenbou Bunyubouei hai lauda: 'Inlou, inlou, haitila setenan kia, langpon 
tegü ponko shemtila shanga samenan kia. 
29Kan shangabü amlangbü mangsang hoba thulenbü kubü jeila, ho haitilabü 
müt amaibü shuongeibü ngüma tenkulabü, aoyoueibü jihsiphai, khei 
aoyoueibü thonbü matjem kayang chalou lousühan apa. 
30“ ‘Inlou kho mepou to ngaitiashi! No kümshang hoba no bukbü kaodaka 
ngei no mat jemlabü. 
31Hobaje ngei ngeibü khauang ka thükto khüpan jinkulabü hoba ngo 
maangpokbü ngei ka thükto metan jinkulabü; hoba ngei no kaangbüsekbü 
hoba müt haitila sekokbü ik to khümbo kulabü. 
32No wan shanga bu yinglabü. Kaibü kaonyeka kaibü sii phinlabü, hoba no 
touje adamenlabü.’” Aishanga ngo Bunyubouei laua. 

Ezekiel 22 

Jerusalembüeibü Shedtimashik 

1Bunyuboueibü ngüh kü jungto loukei: 
2“Müteibü shou, nyi sii phinbü sangnyu mat jemlep lo? Kholonga sao la 
saoeibü mangsenlabü kümsilei pendou damentiashi 
3hoba laushi: ThükenbouBunyubouei hai lauda: Aieilausi nyi kaibü jembü 
mütli juongnyu haitikei hoba heangsho lembü danko no lolo shatikei, khoei 
kaibü jihsiphai kho sühjung louda. 
4Nyi lolo jembü sii phinbüa no shedla yeida, hoba nyi kümbü heangshoei no 
shedan apa. Nyi kaibü chalou nyangbou to loutikei, hoba kaibü po thonbü 
sühjung loutikei. Hibü ngei no phang pendou shanga haklabü hoba kaonyek 
pendou thedanga akhainyu yeitilabü. 
5Aoyou no nyangko ki hoba aoyou ka jungka saako bangan ki haoenei ka la 
nyikulabü, O no, oyolemenei shenbü nyenshedbou sangnyu. 

6Chühashi, kan yoa Israel khuleibü shuongei haoeneibü hau pendou sii 
phinbüa kuda. 
7Sangnyua kanei nyusibou aweasüngda. Kanei kan yoa homan kibü yenbou 
shuong shieikoeko jungeida hoba shoujitshou si latnyu shuong amaiko 
jungeida. 
8Nyi ngeibü saopobü peisilei shuong awealau, hoba nyi ngeibü Nounyet 
shatikei. 
9Kan yoa müt haitila jukbüsabü shuong at kia, hoba kan yoa müt at heangsho 
to lembüsabü shausiyung shaubü kia hoba müt at nyekdüh maangdüh 
loushedtibou shuong kia. 
10Kan yoa at jembüeibü bousi shuongeibü yaksi to jambü ki; kan yoa at yaksa 
mang asaopojinei tukosekko jambü kia. 
11Kan yoa atei jembü lepboueibü yak to mangsenlabü kümsilei jungeida, 
hoba atei thedüh maangdühei jembü shoueibü yak shatida, hoba kan yoa atei 
jembüeibü na, khei nyumaunyueibü shou shatida. 
12Kan yoa sii phintila besa anyem leda; hoba nyi kaibü lepbou la lotkubü ka 
aeilam aeiphopei phobnam leko pailetda. Hobaje ngoje maan apakei,” dogo 
Thükenbou Bunyubouei lauda. 
13“Chühashi, nyi maang alanbü pailetbü lebü hoba kan yoa sii phintibü 
shanga ngeibü ik seman ngümlabü. 
14Ngei kan khei jungeibü chaloua kan to maangkhai ayingsi kaneibü ik 
shingla hau kiteilep lo? Ngo Bunyubouei joyoa hoba kho kümlabü. 
15Ngei kan phangshuong yoa phinnyintilabü, hoba ngei kaonyek shuong 
jungto lintilabü; hoba kaibü ihinseibü kümsilei thonbü che to loutilabü. 
16Hobaje ladang no phangshuongei hapbo shaanlaje, kheijinei nyi 
ngo Bunyubou ki dogo ngelabü.” 

Mühghaüeibü Juokenbü Wannang 

17Kheijinei Bunyuboueibü ngüh kü jungto loukei: 

18“Müteibü shou, kü thedanga Israel chemdang namphet la yeiakei; haoen 
pendou yaüshema chisaknam, tinnam, nammai hoba shisanam phatko ki, 
haoen chandinam phet ki. 
19Hibü Thükenbou Bunyubouei hai lauda: Kan pendou nam- phet lansan 
yingbü ka, chühashi, ngei kan Jerusalema kamshaitilabü. 
20Mütei chandinam, chisaknam, nammai, shisanam hoba tinnam wanei 
juokko tühnyinla yaüshema onshaibü tegü, ngei ngeibü khauang longbü hoba 
ngeibü maangshata kan sangnyu to leishailabü hoba khonei tühnyintilabü. 
21Haü, ngei kan leishailabü hoba ngeibü khauang maangpok wan kan la 
metan jinkulabü, hoba khonei kan tühnyinlabü. 
22Chandinam yaüshema tühnyinbü phatko kan sangnyua tühnyintilabü, hoba 
ngo Bunyubouei kan thükto ngeibü khauang maangpok khüpan jinkuakei 
dogo kanei ngelabü.” 

Israel Khuleibü Shuongeibü Shabü 

23Tokei Bunyuboueibü ngüh kü jungto loukei: 
24“Müteibü shou, Israelbü to lenashi, khei haoeneibü kaonyu kho asaopobü 
ki, khoei ngei ngeibü kauang maangpoka shieikoeda. 
25Aishanga kaonyeka songdakbü shuong kho molosaonyuei ngühko, jembüei 
haitian, shaula meisiau phenthetbü phatko ki; haoenei müteibü langkei suida, 
haoenei nyaksinam si namsek peisilei soda hoba haoenei saoshuong juong 
latnyu la yeitida. 
26Saoeibü ungshedbou shuongei kü ngühkhüm leiluda, hoba ngeibü saopobü 
peisilei shuong shatida; haoenei saopobü si takübü kümsilei abangnyinda; 
hoba haoenei ngeibü Nounyet shuong weeiko aki. Kho tegütham Israelbüei 
ngo shatida. 
27Saoeibü khuleibü shuong kho haitibü meisiau phenthetbou sho shuong 
phatko ki. Haoen keila yaangla shanga haoenei müt haitida. 
28Haoeneibü thuseibü shuongei tokei haoeneibü kümthanga shini son 
naangko haoen to amlangbü mangsang lenko amlangbü thu 

tetenkuda. Bunyuboueije ajoyonyu, ‘Bunyubouei hai lauda,’ dogo haoenei 
lenda. 
29Kaonyek kabü naangmaibü mütshuongei khü- pettida hoba soshau 
soyungda. Haoenei shalebü shieikoeda hoba küksithangbü amaiko jungeida. 
30Ngei haoen yoa kümthang yaüla hoba kaonyek lusakbü lothetko püetla, 
ngei kho leilutila kibü ka thangetla shanga müt che laman chühkei, lausikei 
ngei che ongkei ühüp. 
31Hibü ngeibü khauang maangpok haoen la khü- pan jinkulabü, ngeibü 
khauangbü wanei ngei haoen mautilabü, hoba haoeneibü kümsilei shuong 
ngei haoeneibü khua kün lekulabü, dogo Thükenbou Bunyubouei lauda.” 

Ezekiel 23 

ShedbüshabüNousinanyi 

1Bunyuboueibü ngüh nyibou kü jungto loukei: 
2Müteibü shou, nyu cheeibü shou yaksashou müt nyi kikei. 
3Hobaje haosi medei jiha Ijepa kijinei saosüngbü haang mautikei hoba 
suonlam kümsilei kümbei. 
4Noushounyueibü nyen Ohola hoba naeibü nyen Oholiba kikei. Hobaje haosi 
ngeibü yak la lekei, hoba haosiei nouyang jayangshou bukkukei. Ohola kho 
Samaria hoba Oholiba kho Jerusalem kikei. 
5Hobaje sao küyak yingasikei, Oholaei suonlam kümsilei kümbei hoba saoei 
sao to nyekthebü Assiriabü shuong to saoei aeibou sanoukei. 
6Haoen kho nakthüngan sakbü neisimei lebü kikei, governor shuong hoba 
lakjaibü shuong; haoen pendou süngsilop maibü heshou shuong kolia setbü 
koli sepai shuong kikei. 
7Hobaje saoei haoen to maangdühkei hoba haoeneibü heangsho pendou yoa 
saoei jembü lolo totkei. 

8Ijep ka leian loubü jihsiphai ka thama saoei suonlambü üpyo, laonei saoei 
saosüngbü haang mautikei. Sao yaksa nashou che ong kijinei ka jaüan 
bousuei sao junga yepbei hoba suonlambü che hima jungeikei. 
9Hibü saoei suletbü sao to sanoubü Assiriabü ikto ngei sao khümbo kukei. 
10Haoenei sao mütkong phokukei, saoeibü jayang nouyangshou shuong 
laplangkei hoba haoenei sao inei wapettikei. Yaksa shuong yoa sao shangabü 
tetlaltalabü ngüh che la yeikei, aishanga haoenei sao thüka mat jembei. 
11Saoeibü na Oholibaei kho hapasikei, sao aeiko Ohola tokei amaibou 
nyekdüh maangdüh hoba suonlambüa kiteikei. 
12Hobaje saoei Assiriabü governor shuong hoba saoeibü yaangenbü shuong, 
soumo aeibou kiko hele lebü shuong, koli sepai shuong hoba hemaibü heshou 
shuong to dühbü yaang kikei. 
13Hobaje saokei totnyina dogo ngei hapbei; haosi hamei lamnyu jeteibüa 
paikei. 
14“Lausikei saoei sao suonlambü aei ong yeitikei. Aishanga Khaldibü noksa 
mangkei shouko saklangbü laüei kümbü 
15shembe neiei kaian lean, laama hambü neiei khua kaian haoen bukmüt kao 
Khaldia Babilonbü phatko haoen pendou chühla leiyeibü shuong tegü noksa 
kümthanga saoei hapbei. 
16Saoei haoen hapsilengko saoei haoen to dühkei, hoba haoen jungto Khaldi 
to ngühlang künbü hautikei. 
17Hobaje Babilonbü saoeibü sanou yepshang to lotkei. Haoen sao jungeikei 
haoenei sao totnyinkukei hoba sao haoen yoa ihinseiko apbei hoba lepde 
haoen to saoei mangsenko bangkei. 
18Hibü saoei sao suonlambü hoba sao mütkongbü ngean aptikei, kheijinei 
ngeibü soushouei nou to mangsenko bangkei. 
19Khei yingasikei sao Ijepa suonlambü tokei aei, sao medei jih damenko sao 
suonlambü aei yeitikei. 

20Hobaje saoei khongkabü laosi shuong, aoyoueibü dühbü gadueibü ayingsi 
kolieibü tegütham kikei, khübü to dühbüei shenkei. 
21Kho tegü Oholiba, nyi no yaksa nashoua Ijepa kijinei kaibü senlanga jungbü 
hoba sen alibüa nyatbü thedüh maangdüh nyi nyibou dambo loutida. 

Nashounyu ThüktoMühghaüMatjem 

22“Hibü, O Oholiba, Thükenbou Bunyubouei hai lauda: Chühashi, nyi 
mangsenko bangbü kaibü sanoubü shuong ngei no khulimbo longtilabü, hoba 
pendou aeka haoenei no khulimbo leian loulabü. 
23Ngei Babilonbü hoba Khaldibü pendou, hoba Pekod, Shoa hoba Koa ka, 
hoba Assiriabü pendou leibalabü. Ngei ngeibü süngmai lopmai heshou 
shuong, governor shuong, hoba haoeneibü lakjaibü pendou, nyenshen 
mütshuong hoba kolia setbü shuong pendou leishailabü. 
24Hobaje haoeneibü insiaubu, koli kailong si tongjin kailong, hoba 
phangshuong tan yoa no khulimbo loulabü. Haoenei no kaijembo thangetlabü 
aih haanbü hoba nameibü khun pholabü hoba ngei haoen la matjem kulabü 
hoba haoeneibü matjem younak haangei ka la kayang kulabü. 
25Ngei ngo nyekto shatbü kakhu limbo pholabü hoba haoenei ka to 
maangshat lamlam kümlabü. Haoenei kaibü kung si nou shipan apbulabü 
hoba kaibü shousi shuong haitilabü. Haü, haoenei kaibü jayang nouyangshou 
shuong ka ka sunglabü hoba joubü shuong wana lang juokettilabü. 
26Haoenei tokei kaibü neisimei hangletkulabü hoba kaibü namsek chisiyak 
sunglangkulabü. 
27Kho tegü kaibü maangdüh kho thaktikulabü hoba Ijep kaodak ka sungbabü 
kaibü pejapela ka ka ngei thaktilabü. Nyi touje kaibü nyekei haoen to 
adühlabü, ayingsi Ijep touje adamenlabü.” 
28Aishanga Thükenbou Bunyubouei lauda: “Chühashi, ngei no nyi mangsenbü 
mütshuongeibü ik to, khei nyi mangsenko bangbü ika khümbo kulabü. 

29Hobaje haoenei ka to mangsenko jungeilabü hoba nyi mouenbü pendou 
sunglangkulabü, hoba no mütkong apyolabü, hoba kaibü suonlambü tang 
khittilabü. Kaibü maangdüh si kaibü pejapelaei 
30khübü kho ka thükto sungbakei. Aieilausi no phangshuong shanga 
suonlamnyu che kiteikei hoba haoeneibü heangshoei jembü lolo shakei. 
31No kaibü noueibü lama paikei, hibü jeteibü kayang thung yungla kulabü.” 
32Thükenbou Bunyubouei hai lauda: “Nyi kaibü noueibü thung ka yunglabü; 
laobou haülangtham hoba yaangbü ki kho ka yunglabü. Mütpem wekoei 
haklabü hoba nyikulabü; thung kho shenettiakei. 
33Hoei no khonkubü hoba ihjaak yeitilabü, hoba hatbülühbü hoba lusakbü 
thung kho, kanou Samariaeibü thung ki. 
34Nyi kho yunglabü hoba sopan aplabü, hoba kho chakkok nyinbüei kaibü 
sen jitnyinlabü. Aishanga ngei joyoa, dogo Thükenbou Bunyubouei lauda.” 
35Hibü Thükenbou Bunyubouei lauda: “Aieilausi nyi ngo maan apbei hoba kü 
la kaibü phaiae yeikukei, no kaibü maangdüh hoba kaibü suonlambüei 
khonkulabü.” 

Nousinanyi Ham Thükto Mühghaü Matjem 

36Bunyubouei kü to laukei: “Müteibü shou, nyi Ohola si Oholiba mat jemlep 
sai? Kholonga haosieibü mangsenlabü kümsilei shuongei haosi yuktiashi. 
37Aishanga haosiei asangalan shonkei hoba khoeibü sii haosi ika kia. Haosiei 
haosieibü heangsho yoa asangalan jungeikei; haosiei kü la bukkubü shousi 
shuong juokbü lembü kukei. 
38Hobaje haosiei kümbü kho ong aying. Haosiei ngeibü Lembüchem shatikei, 
hoba Nounyet shatikei. 
39Aishanga haosiei ngeibü shousi shuong heangsho la haitian lemla kunyet 
haosi ngeibü Lembüchem to loukei hoba kho shatikei! Kho tegütham haosiei 
ngeibü chema jungeikei! 

40“Haosiei tokei tokei saabü ka mütshuong chila ngühlang künbü hautikei, 
hoba ladang haoen lousühkei, kheijinei nousinanyiei mang yukei hoba nyeka 
son naangkei hoba chühjanko hele lekei. 
41Hobaje soumo kibü yepshang thüka haoen thedanga khümsok che 
lamlekuan kibü junga haosiei ponlem hibü hoba onang shimtian phokuan 
khonei haosi setkei. 
42Khünei saonyi kaijembo ekyonyiyoko kibü langh ditkei; phetsen kao ka 
Sabeabü shuong yoa sousiwat mütshuong yoan leibaan kikei. Haoenei 
saonyieibü ika chikhap hangan jinkukei, hoba haosieibü khua khun maibü 
hankukei. 
43Kheijinei ngei asangalanei hüshuokan kibü shangabü laukei, ‘Tou haoenei 
sao kho suonlamnyu la nalea, aishanga sao kheibü la lelabü ong joukei.’ 
44Hobaje haoen suonlamnyunyi jungto tokei tokei atkei. Haoen peja- pelabü 
yaksanyi, Ohola si Oholiba jungto ngaikei. 
45Lausikei saopobü mütshuongei asangalanbü yaksa shuong thükto kayang 
kukei, aieilausi haosi asangalan sao, hoba haosi ika sii phinbü ki.” 
46Aishanga Thükenbou Bunyubouei hai lauda: “Haoen khulimbo tan che leiba 
hoba haoen la khonku hoba leilutibü kuashi. 
47Hobaje mütshuongei haoen to laangei sonashi hoba in jungan shiashi hoba 
haoeneibü jayang nouyangshou shuong haitiashi, hoba haoeneibü chem 
wanei thean apbuashi. 
48 Kho tegü ngei kaonyeka pejapela thontikulabü, khei yaksa pendouei 
asangalana haosi nei anoutila maangsanglabü lenlabü. 
49Hobaje kasi nousinanyikei ngei kasieibü pejapela hoba heangsho lembü 
shabü shanga shieikoelabü. Kheijinei kanei ngo Thükenbou Bunyubou ki 
dogo ngelabü.” 

Ezekiel 24 

Sepseptham YingbüChak 

1Langsenbü po güboubü, lit anboubü, chalou anbounyet,Bunyuboueibü ngüh 
kü jungto loukei: 
2“Müteibü shou, tat chaloutham nyi chalou dolet- ashi, aieilausi tat 
chaloubou- atham Babilonbü Chobaei Jerusalem komlepla khangda. 
3Hobaje ngüha alebü chung to ngühphatbü che joyoashi, hoba haoen to 
lenshi: Thükenbou Bunyubouei hai lauda: Khaüchak wana hangashi, hoba 
kho deiei soptiashi. 
4Khonei phe netshou maiboutham jinashi, kho youshi phejak si phak 
phejakei, khei pienbü lo maibüei shentiashi. 
5Pienbü sanlon tan ka sungenashi; chak phanga bu shangashi. Dei tühtiashi; 
lo si phemai maisho thungashi.” 
6Hibü Thükenbou Bunyubouei hai lauda: “Sii angtibü sangnyu shanga ügütü! 
Ho ladangkei asambü tüh baubü chak che phatkei. Hibü khünei kibü tüh 
ajoutiko che chea peikhümashi. 
7Aishanga saoei phintibü sii sao to kia; lausikei sii kho thamei küpleplabü lele 
kaomaia asangti; saoei kho laangdaka sangtiakei. 
8Khauang longko phoklam naloula shanga kho aküpletlabü lele ngei saoeibü 
sii kho laang thüka phokukei.” 
9Hibü Thükenbou Bunyubouei hai lauda: “Sii angtibü sangnyu shanga ügütü! 
Ngei wanlong toukei yaangtila bu jikyokulabü. 
10Bu juongko shangashi! Wan kho souashi! Phe kho yingko thungashi! 
Shikdei kho ontiashi! Losilak shuong jikan apashi. 
11Touje chisak namchak kongbü kho wankaka hangashi hoba saklangtham 
juokentiashi. Kheijinei namtüh kho khokletan phaiaje jungeila saüenbü 
yinglabü. 
12Lausi dogokei latetche auko juoklaje juokasikei kho mak shangbü khoje 
akhokletlabü. 

13Hibü, O Jerusalem, kaibü pejapelabü kümeileiei no shatia. Ngei no 
saüenkula haujemsikei no khei ong totnyinan ki. Ka thükto ngeibü khauang 
maangshat alotshongko no nyibou ihinseilabü. 
14Ngo Bunyubouei kho joyoa. Kho kümla kü shanga jihsiphai lousüha. Ngei 
kaibü shabü awailetlabü, ayingsi onouko akilabü ayingsi üeisanou alenlabü. 
Kaibü kümsilei thüng no mat jemlabü,” dogo Thükenbou Bunyubouei lauda. 

Thuseiboueibü YakHaibü 

15Bunyuboueibü ngüh kü jungto loukei: 
16“Müteibü shou, chühashi, ngei ka nyek to loubou kho ikok cheei 
sunglanglabü. Khei yingasikei nyi mang ühaaplabü ayingsi ühaapjan ayingsi 
kaibü nyek ka nyeksi üangjan. 
17Ngüh alongko maangngangshi, haibü shanga mang tühaap. Manghaap 
küktet kaibü khua akhaiko ayingsi kaibü youa ngok alonko tohau. Kaibü 
sembung teküplet ayingsi mang haapbü shausiyung teshau.” 
18Hibü ngei mütshuong to ngeyang kho tegü joyokei, hoba chasem kü yak 
haikei hoba nyibounyet ngei kü la sakkubü tegü kümbei. 
19Hobaje mütshuongei kü to phekei, “Nyi hai kümbü ho kün shanga ai 
ngühtet yingkeije kün la alenlep lo?” 
20Hibü ngei haoen to laukei, “Bunyuboueibü ngüh kü jungto loukei: 
21Israel chung to lenashi: Thükenbou Bunyubouei hai lauda: Chühashi, kan 
Lembüchem shanga yonglamyoda. Kanei khüto chühmang sühda hoba kanei 
kho pean chühmang sühda, lausikeiBunyubouei kho shatila kümda. Hobaje 
Jerusalema jouletbü kan chemdang kabü jayang nouyangshou shuong kho 
lasona inei hailabü. 
22Hobaje ngei kümbü maimai kanei kümlabü. Kanei kaneibü sembung 
aküpletlabü ayingsi manghaap shausiyung ashauayunglabü. 
23Kanei khua akaiko ayingsi youkong apailabü ayingsi mang ühaaplabü 
ayingsi ühaaplabü. Kaneibü shabü hangjung kan linetlabü, hoba kan cheei 
che to ngühyoko kilabü. 

24Kheijinei Ezekiel kan shanga tetsida che kilabü; haoei kümbü tegütham 
kanei kümlabü. Ladang ho loushadlaje kheijinei kanei ngo 
Thükenbou Bunyubou ki dogo ngelabü.” 
25Bunyubouei laukei, “Hobaje no, müteibü shou, ngei haoen ka, hau kibü 
Lembüchem, laobou haoeneibü nyek to loubou hoba pean chühmang sühbou, 
haoeneibü yonglam hoba olinbü ki, kho langkulabü. Hobaje ngei haoeneibü 
jayang nouyangshou shuong langkulabü. 
26Khünyet chaloua satenbü yo ka at louan kan la kho ngühlang lenlabü. 
27Kho chaloua ao satenan ki hao jungto kaibü sembung iplabü hoba nyi ngüh 
laulabü hoba touje li akhiplabü. Hibü no haoen thedanga shenla ngelabü che 
kilabü hoba haoenei ngoBunyubou kia dogo ngelabü.” 

Ezekiel 25 

Ammonbü Khulimbo Thusei Ngüh 

1Hobaje Bunyuboueibü ngüh kü jungto loukei: 
2“Müteibü shou, Ammonbü aeto kaibü thenyek sepeiashi hoba haoen 
khulimbo tetenashi. 
3Ammonbü shousi shuong to lenashi, ‘ThükenbouBunyuboueibü ngüh ditashi. 
Thükenbou Bunyubouei hai lauda: Aieilausi ngeibü Lembü- chem shaan 
apjinei, hoba Israel kaodak sangliphang la yeitijinei hoba Jihuda mütli 
shuong langsenbü to haujinei nyi, “Akhai!” dogo laukei. 
4Hibü chühashi, chaangbou aekabü shousi shuong la letila shanga ngei no 
khümbo kulabü. Hobaje haoenei ka to otshang kümlabü hoba khonei sang 
sanglabü. Haoenei kaibü buhek shaulabü hoba kaibü sendei yunglabü. 
5Ngei Rabba ut shuong shanga lamshaushang yeitilabü hoba Ammon kaonyek 
khümbo sanshuong shanga yepshang yeitila ngei no khümbo kulabü. 
Kheijinei kanei ngo Bunyubou kia dogo ngelabü. 
6“Aishanga Thükenbou Bunyubouei hai lauda: Aieilausi nyi olinbüei kaibü ik 
ipbei hoba you jembei. Nyi Israel kaodak khulimbo kaibü maangpona 
nyikukei, 

7hibü chühashi, ngei kakhu limbo ngeibü ik tuoklabü hoba phangshuong la 
shitila shanga khümbo kulabü. Ngei no mütli yo ka wapan aplabü hoba ngei 
no kaonyek ka lemailela mauan aptilabü. Ngei no mautilabü hoba nyi 
ngoBunyubou kia dogo ngelabü.” 
8Thükenbou Bunyubouei hai laukei, “Aieilausi Moab si Seirei laukei: 
Chühashi, Jihuda mütli lubü phangshuong phatko yeia. 
9Chühashi, ngei Moabeibü jiphei leilang kabü sangnyu shuong ka shanenbü 
sangnyu shuong khei Bet Jeshimot, Baal Meon, hoba Kiriathaim yoan 
shitilabü. 
10Ngei Ammon yoan Moabeibü chaangbou aekabü shousi shuong la letila 
kuan aplabü, hibü phangshuongei touje kho adamenlabü. 
11Kho tegü ngei Moab thükto mat jemlabü, hoba ngo Bunyubou ki dogo 
haoenei ngelabü.” 

Edom Khulimbo Thusei Ngüh 

12Thükenbou Bunyubouei laukei, “Aieilausi Edomei Jihuda chung khulimbo 
maangshat lamlam phoklambei hoba kho maangshat phoklamei Edom to lole 
shed shonkei. 
13Hibü ThükenbouBunyubouei hai lauda: Ngei Edom khulimbo ngeibü ik 
shinglabü hoba khükabü mütshuong si meisiau haitilabü. Ngei kho 
sangliphang la yeitilabü hoba Teman ka Dedan sühko haoen inei shemtilabü. 
14Edom thükto ngei kü mütli Israelbü ik danko phoklamlabü, hoba haoenei 
ngeibü khauang si maangshat thüng Edom to jungeilabü; hoba haoenei 
ngeibü phoklambü ngelabü,” dogo ThükenbouBunyubouei lauda. 
15Thükenbou Bunyubouei laukei, “Aieilausi Filistiabüei maangshat lamlam 
phok lambei, hoba maangpona thon akibü nyikubü dangbülebüei Jihuda 
mautila jungeikei. 
16Hibü ThükenbouBunyubouei hai lauda: Chühashi, ngei Filistiabü khulimbo 
ngeibü ik shinglabü hoba Keretbü ngei wapan aplabü, hoba yungkoa joubü 
shuong mautilabü. 

17Hobaje ngei haoen thükto hatla moklabü khauang yaangei phoklamlabü. 
Hobaje ladang ngei haoen thükto phoklamlaje kheijinei haoenei 
ngo Bunyubou ki dogo ngelabü.” 

Ezekiel 26 

Tair Khulimbo ThuseiNgüh 

1Kün langsenbü po anthük- che boubü lita chalou 
shaangbounyetBunyuboueibü ngüh kü jungto loukei: 
2“Müteibü shou, aieilausi Tairei Jerusalem khulimbo ‘Akhai’ dogo laukei! 
Phangshuongeibü bakhün sakleda, hoba khoeibü koukap shuong kü shanga 
ipan apa; touje sao leiluan apabü ngo naangmailabü. 
3Hibü ThükenbouBunyubouei hai lauda: Chühashi, O Tair, ngo no khulimbo 
kia, hoba ngei yungnyuei lai haoeibü deishou longtida kho tegütham, no shila 
phang juong loutikulabü. 
4Haoenei Tair kümthang shuong leilukulabü hoba saoeibü lapheishon shuong 
panletkulabü. Hobaje ngei sao ka kaomai pendou kuanaplabü hoba sao 
laangkudak ong yeitilabü. 
5Sao sangnyua ngau lapbü shuongeibü tak lamshang yeilabü, aishanga ngei 
kho lauan apa, dogo Thükenbou Bunyubouei lauda. Sao phangshuong shanga 
soletshang la yeilabü, 
6hoba khongthua saoeibü jayang nouyang shuong inei haitilabü. Kheijinei 
Tairei ngo Bunyubou ki, dogo ngelabü.” 
7Aishanga Thükenbou Bunyubouei hai lauda: “Chühashi, Choba shuong 
pendou to yaangbou, Babilonbü Choba Nebukhadnez- zar, Tair khulimbo 
leibalabü. Hao yungthang aeka koli shuong hoba koli kailong shuong hoba 
kolia setbü shuong yoa sepai tan yaangbü yoa loulabü. 
8Haoei kaibü jayang nouyangshou shuong khongthua inei wapettilabü. Labou 
shuongei no khulimbo phasei kümlabü, shongh suoketnyu yaülabü hoba 
kaibü kümthang limbo aihei thanglepnyu yaülabü. 

9Hobaje kaibü kümthang shuong danthetko haoei tuyetlabü buthem pholabü 
hoba wouei kaibü lapheishon jangnyinkulabü. 
10Haoeneibü koli shuong juongsapbüei haoeneibü thamnguei no khuileplabü. 
Koli shuong, koli kailong shuong hoba koli sepai shuong, tuyetbü sangnyu 
bakhün danko nujung danbü langhei kaibü kümthang shuong nyaakeilabü. 
11Haoeibü koli shuongei kaneibü khongnyu peiko nakeilabü hoba kaibü mütli 
shuong inei haitilabü hoba kaneibü haukibü heangsho thaonyu shuong kao to 
lotlabü. 
12Hobaje kaneibü nyaksinam haoenei aaklabü hoba kaneibü namyaknamsei 
solanglabü. Haoenei kaneibü kümthang shuong leilukulabü hoba kaneibü 
shanenbü chem shuong panletkulabü hoba kaneibü laang hoba kaneibü 
waphei hoba kaneibü kao khümbo haoenei simaang to jinkulabü. 
13 Kanei chia laubü ngühlang ngei thaktikulabü, hoba kaneibü kongkin 
ngühlang touje adittilabü. 
14Hobaje ngei no laangkudak maimai yeitikulabü hoba no ngaulapbü 
shuongeibü tak lamshang la yeilabü. Sangnyu touje ladangkei akümetkulabü, 
aishanga ngo Bunyubouei kho laua, dogo ThükenbouBunyubouei lauda.” 
15Thükenbou Bunyubouei Tair to hai lauda: “Ladang kan shian aplaje, haitibü 
shuong haapyo wiyobü langhei yungko kaonyeka kibü mütshuong hatyo 
mokyolabü. 
16Kheijinei yungko kabü Choba shuong pendou Choba setshang ka 
louyanlabü hoba haoenei neisimei hangletnyu pholabü, hoba noksa jinbü 
neisimei khokan aplabü. Haoenei sensentham lühko nei neilabü, haoen kaoa 
setlabü, hoba jih weko lühlabü hoba kaibü thu to maangpanglabü. 
17Hobaje haoenei ka shanga ho manghaap chia laulabü: O nyenhang sangnyu, 
no lai maukei! Saoeibü longchem yungnyu ka ühüpbo apbei. Ho sangnyu 
mütshuongei yungnyu thüka songdakkei Hobaje yungkoa kibü shuong 
pendou hattiko kikei. 



1899 

 

 
   Saopobü Lai 

© 2002, Bible Society of India. 
 

 
 

 

18Tou ho tuongbü chaloua, Su kaodak shuong lühda, Hobaje kho tuongbüa 
haoen mütshuong hatyoda.” 
19Thükenbou Bunyubouei lauda: “Ngei no müt akishang sangliphang sangnyu 
shuong phatko yeitikulabü. Ngei no haülangbü yungnyu deiei küpletkulabü. 
20Kheijinei ngei no shangiedbü mütshuong yoa yola yemlam kaodak to 
yantilabü. Ngei no leilubü shuong yoa, kaonyumanga haibü shuong yoa 
kitilabü. No ladangkei alongeilabü ayingsi langkeibü shuong yoa kishang 
kaoen akimlabü. 
21Ngei no lepde maushang dangtilabü hoba no touje akilabü. Mütshuongei no 
lamla thükkei, lausikei no touje ladangkei ühüplabü, dogo 
Thükenbou Bunyubouei lauda.” 

Ezekiel 27 

Tair shanga MangapChia 

1Bunyuboueibü ngüh kü jungto hai lenko loukei: 
2“Müteibü shou, Tair shangabü mang haapashi. 
3Yungnyu yungko lamnyua setbou yungko kaodak pendou aenei kibü 
mütshuongeibü namyak namseibou Tair to, ‘Thükenbou Bunyubouei hai 
lauda,’ dogo lenshi: O Tair, nyi lauda, ‘Ngo hemai saomaia penbüsoubü.’ 
4Kaibü chem kho yungnyu ki. No kümbou shuongei kaibü hemaisaomai 
pentisoutia; 
5Haoenei kaibü waphei pendou Hermon Shongh ka, fir buei kümbei Hobaje 
kaibü thaonyu shanga Lebanon ka cedar bu sungbakei. 
6Haoenei longlei waphei kümla shanga Bashan ka yembu sungbakei; Haoenei 
Kupra su ka shon shanga busimei kümbei Hobaje kho thunyu hauhei shuian 
kümbei. 
7Kaibü longlei nei kho inyaibü neiei kümbei, Ijep ka noksa jinbü inyaibü nei 
maibü, khei usa ka sosotham shenko kikei. Elisha su ka sangtüngbü si 
nakthüngan sakbüei Kaibü yemekoubü küman kikei. 

8Kaibü longlei waphei kho Sidonbü si Arvadbü shuong kikei. O Tair, kaibü 
songbüdobü shuong kho longleibü dan kikei. 
9Longchemeibü mistri shuong kho Gebalbü kabü sonenbü jaishou shuong 
kiteikei. Yungmanga haubü longchem leibü dan weko ka Kaibü namseishanga 
namyaksamsei kümbei. 
10“Persia, Lidia hoba Putbü mütshuong kaibü lakjaibü tan yoa sepai kümsileia 
khangenko kikei. Haoeneibü aih si namkhun kaibü kümthanga antian 
phokukei. Ka la soneikangbü thüksimin sungbabou kho haoen ki. 
11Arvad si Helekbü shuongei kaijeman kaibü kümthang lombo kikei; hoba 
Gammadbü mütshuongei kaibü lapheishon lombei. Haoenei haoeneibü aih 
kaibü kümthanga antian phokukei. No sao maitibou kho haoen ki. 
12“Kaibü nyaksinam den juong kibü danko Tarshishei ka to jeiyoko 
namseikei, chandinam, nammai, tin, hoba shisanamei ka to jeiyoko 
namseikei. 
13 Javan, Tubal, hoba Meshekhei ka to namyak jekyokei; haoenei ka to 
aaomüt si chisaknamei lubü peisilei to jeiyokei. 
14Nyi kaibü namsei peisilei shuong Beth Togarmabü mütliei kato koli, 
wapyobü koli, hoba gadu lu jeiyokei. 
15Dedanbü mütshuongei ka to namyak jekyokei, hoba yungkoa kibü juong 
kaibü namseiyen kiteikei; haoenei kaibü peisilei lu ka la thunyu hauh si eboni 
kukei. 
16Nyi peisilei juongnyu longtibü ka Siria mütliei ka ka nyaksinam juong 
jeklangkei. Haoenei ka la kaibü peisilei lu emerald, nakthüngle sakbü nei, 
noksa shuibü kümsilei, phembanei inyaibü, koral hoba namseklaang jeikukei. 
17Jihuda si Israel kaodakei ka to namyak namsei kümbei; haoenei Minnith ka 
whet youshou, oliv onang, naodei, onang hoba maitibü moli yakyo jekyokei. 

18Kaibü nyaksinam juong hapshang kibüei hoba kaibü nyaksinam den juong 
kibü danko Damaskaei ka to Helbon ka ih hoba Zahar ka thupaibü wiei 
namyak seiyokei. 
19Uzal ka Danitbü si Grikbü shuongei ka to neisimeiei seiyojekyokei; namsak, 
budei hoba kalamus khübü kho kaibü namyak peisilei to jeiyokei. 
20Dedan mütshuongei meisiau taka müt setla imbü nei ka la yaakkukei. 
21Arabia si Kedar kabü leiyeibü shuong pendou kaibü namseiyen kikei; 
haoenei ka la san shoushou, sanlon paang hoba lon yaakkukei. 
22Sheba si Raama kabü namseibü danei ka to yaakyo jekyokei; kaibü peisilei 
shanga haoenei ponlem maiboutham hoba namsek laang, hoba hon kukei. 
23Haran, Kanne hoba Eden sangnyu shuong, Shebabü namyak namseibü 
shuong, Ashur si Khilmad sangnyu shuong, haoen pendouei ka to nam 
seiyokei. 
24Kaibü namyakshanga haoenei ka la shanenbü neisimei, nakthüngle sakbü, 
hoba noksa shuian kümbü, shuishuilelebü amnyu, hoba maisho yikyoan 
shenbü janglüh yaakkukei. 
25Tarshish kabü longchem shuongei kaibü namyak peisilei künkei. No 
yungnyua onei manetnyu kibü Longchem che phatkei. 
26Kaibü longchem leibü shuongei no dei haübü aeto leibakei, Chaangbou 
yeiei no yungnyu jenyua leilutikei. 
27Kaibü nyaksinam, seibütakbü peisilei shuong, Kaibü longchem leibü shuong 
pendou, Kaibü longchemeibü mistri si kaibü namseibü dan, Longchema atan 
kibü sepai shuong pendou, Ladang kaibü longchem lusakkei Kheijinei 
khümbomeiko yungnyua shema. 
28Kaibü longleibü shuongei ngekbü ngühlangei Yungko nyaakeilabü. 
29“Longchem pendou inleda, Hobaje longleibü pendou yungko to sada. 
30 Haoen pendouei haoeneibü khu to tham mokan jinko Hobaje tapa lekeiko 
ka shanga khauektham mang haapda. 

31Haoenei ka shanga haoeneibü khu shuan apda. Hobaje haoen lolo senounei 
neida. Haoen ka shanga mang haapjinei maang laakda. 
32Haoenei ka shanga manghaap chia atda: 'Yungnyua sangsembo kibou Tair 
to ao takteiyola? 
33Ladang kaibü namyak namsei yungnyua haukei, Nyi phangshuong khambü 
senyühshemtikei. Nyi kaibü nyaksinam juongbüei Kaodak Choba shuong 
keitikei. 
34Tou no yungnyua lusakan kia; No yungnyu haübüa shemjung atan leiluakei. 
Kaibü namyak peisilei shuong Hobaje ka shanga kümbüleibü shuong pendou 
Ka yoa liko simaanga maua.’ 
35“Sukoa kibü pendouei kaibü thu hapan maangpangda; haoeneibü Choba 
shuong hatbümokbüei shena hoba haoeneibü thenyek maangmauei shena. 
36Phangshuong yoa namyaknamseibü shuongei kaibü thu to mokde apyoda; 
no hatlamoklabü thonshang che to loua hoba touje no ladangkei akilabü.” 

Ezekiel 28 

Tairbü Choba Khulimbo Thusei ngüh 

1Bunyuboueibü ngüh kü jungto loukei: 
2“Müteibü shou, Tairbü Choba to lenashi, Thükenbou Bunyubouei hai lauda: 
Aieilausi kaibü lilisese maangpona nyi lauda, ‘Ngo mühghaü che ki.’ Ngo 
mühghaü setshanga yungnyu jenyua setda.” Lausikei nyi no mühghaü che 
phatko sangadoakei dogo damasikei no müt che ong ki, no mühghaü aying. 
3Daniel tokei no songsido kibou sai? Ka ka aikei huan aki sai? 
4Kaibü songeidoei, kaibü ditenbüei nyi kaibü nyaksinam sungbakei, hoba hon 
si chandinam kaibü thanshang to sungbakei. 
5Kaibü namyaknamsei songsido yaangbüei nyi nyaksinam thankei, hoba 
kaibü keisiyaangei kaibü maangpon liliseseko yeikei. 
6“Hibü Thükenbou Bunyubouei hai lauda: Aieilausi nyi kaibü maangpona no 
mühghaü maimai songbüdobü dogo damdabü, 

7ngei no khulimbo kaangbüsekbü küksithang phangshuong leibalabü; haoenei 
kaibü saomaibü hoba songsido khulimbo haoeneibü in tonlabü hoba kaibü 
chühjanbü son leilutikulabü. 
8Haoenei no püngkhün to senyanlabü, hoba yungnyu jenyua haitian aplabü. 
9Khülonga nyi no haitibou shuong thedanga, ‘Ngo mühghaü che ki,’ dogo 
lauena sao? No haitibou shuong ikmanga no müt che ong, mühghaüje aying. 
10No küksithangeibü ikmanga akipbü shuong haibü hima hailabü. Aieilausi 
ngei kho lauan apa, dogo ThükenbouBunyubouei lauda.” 

Tairbü Choba Tuongbü 

11Tokei Bunyuboueibü ngüh kü jungto loukei: 
12“Müteibü shou, Tairbü Choba shanga mang haapashi hoba hao to lenshi: 
ThükenbouBunyubouei hai lauda: No penbüsoubü tetsida songeidoei shenan 
ongayasetham hemaisaomai kiteikei. 
13No Mühghaüeibü neichem Edena kikei; namsek laang wekoei no 
shanglepan kikei: phülem hoba daimond; topaz, beril, karnelian, hoba jasper; 
safair, emerald, hoba garnet. Nyi honeibü chisiyak kikei. No kümnyet khübü 
kho ka shanga lamlean kiteikei. 
14Ngei hatlamoklabü kaakyembü kherabim no lomla phokukei. No 
Mühghaüeibü saopobü shongha kikei; no jajalalabü namsek laang yoa paikei. 
15Nyi amaibü kümla akhangshongko no kümbü chalou ka jaüan ka to 
benbüsoubü kikei. 
16No namyaknamsei yaangbüei akong asaosapbo kikei, hoba khoei no ik 
shatyobü hoba shabü to leikei. Hibü ngei no Mühghaüeibü shongh ka saüjim 
tegü nangan apbei, hoba no homlepan kibü kaakyembü kherabimei no 
jajalalabü namsek laang yo ka shian sattikei. 
17Hemai saomaibüei no lilian yeikei, hoba kaibü nyenhangei nyi ngoualoua 
kümla khangkei. Hibü ngei no kaoa phetettikei; hoba lubü Choba shuong 
jemtentila ngei no haoen thea phokukei. 

18Kaibü shedshonbü juongei hoba no nam- yaknamseia ngühmaang alanbüa 
nyi saoposhang shatia. Hibü ngei ka ka wan longtikei, hoba khoei no suikei, 
hoba ka to chühko kibü shuong pendou thea ngei no tap la yeitikei. 
19No ngean kibü phangshuong pendou kaibü thu hapan mokde apyoda; no 
hatlamoklabü thonshang che to loua hoba touje ladangkei akilabü.” 

Sidon Khulimbo ThuseiNgüh 

20Hobaje Bunyuboueibü ngüh kü jungto loukei: 
21“Müteibü shou, kaibü thenyek Sidon ae yeiashi, hoba sao khulimbo teten- 
ashi 
22hoba lauashi: Thükenbou Bunyubouei hai lauda: Chühashi, ngo no 
khulimbo kia, O Sidon, hoba ka to kümbü ka ngo soneikanglabü. Ladang ngei 
ka to kibü shuong la kayang kuko ngo saopobü dogo lenlaje kheijinei haoenei 
ngo Bunyubou kia dogo ngelabü. 
23Aishanga ngei sao jungto shatlim hautikulabü hoba saoeibü khongnyua sii 
koutilabü. Jiji pendou aeka sao shilabü hoba saoeibü mütshuong inei hailabü. 
Kheijinei haoenei ngo Bunyubou kia dogo ngelabü.” 

Israel Haükulabü 

24Bunyubouei laukei, “Touje Israel mütli shanga kaijembo kibü nyikubü 
phangshuong kho jetlabü jak ayingsi sepyetlabü jak phatko aikei akilabü.” 
25Thükenbou Bunyubouei hai lauda: “Ladang ngei Israel mütli phangshuong 
phinthonan kibü ka leishailaje, phangshuong pendouei ngo saopobü dogo 
ngelabü. Kheijinei Israelbü shuong ngei Jakob la kubü haoeneibü jembü 
kaodaka kilabü. 
26Haoen khünei khümenan kilabü. Haü, haoenei chem danglabü hoba semlüh 
laak lelabü. Hobaje ngei haoen kaijembo kibü haoen la nyikubü pendou 
shieikoelabü, hoba Israel khümenan kilabü. Kheijinei haoenei 
ngoBunyubou haoeneibü Mühghaü ki dogo ngelabü.” 

Ezekiel 29 

Ijep Khulimbo Thusei ngüh 

1Kün langsenbü po anboubü, lit anboubü, chalou 
anthüknyibouaBunyuboueibü ngüh kü jungto loukei: 
2“Müteibü shou, Ijep Choba Farao khulimbo kaibü thenyek sepeiashi, hoba 
hao khulimbo hoba Ijepbü pendou khulimbo tetenashi. 
3Joyoashi hoba lenashi, Thükenbou Bunyubouei Ijep Choba to hai lauda: Ngo 
no khulimbo kia, O Ijep Choba Farao, shumang jenyua kibou Molo jisang. Nyi 
lauda, ‘Nail shumang kho ngeibü; ngei ho kü shanga kümbei.’ 
4Ngei kaibü haken shedlangko ngauyaüjin che attikulabü hoba kaibü 
shumang kabü ngau shuongei kaibü koua khangyolabü. Kheijinei ngei no Nail 
shumang ka to khang- yoan kibü ngau pendou yoa sungenlabü. 
5Ngei no hoba kaibü shumanga kibü ngau pendou khongthuyaang 
kongkongbüa tekan aplabü. No kaoa atlabü hoba ahelabü ayingsi akhünlabü. 
Ngei no kaodak meisiau la hoba mühkabü aushuong la shausiyung shanga 
kulabü. 
6Kheijinei Ijep kaodaka kibü mütshuong pendouei ngo Bunyubou kia dogo 
ngelabü.” Bunyubouei laukei, “Israelei Ijep to sounongkei, lausikei haoen 
thakdu julo to aikei kaangbou yingan akitei. 
7Ladang haoenei ka to ikei jungkei no paknyinkei hoba haoeneibü ik si phak 
seithetkei, hoba ladang haoenei ka to nongyolangkei no pakngokkei hoba 
haoeneibü shenjang leptikei. 
8Hibü Thükenbou Bunyubouei hai lauda: Chühashi, ngei ka thükto in 
sungbalabü hoba kaibü mütshuong si samkesamuk haitilabü. 
9Ijep sangliphanga nangletnyu apbü kaonyu che la yeilabü. Kheijinei haoenei 
ngo Bunyubou kia dogo ngelabü. “Aieilausi nyi laukei: Nail shumang kho 
ngeibü; ngei kho kümbei, 
10hibü ngo no khulimbo hoba Nail shumang khulimbo ki. Hobaje ngei Ijep 
kaodak kho yungthang aenei Migdol sangnyu ka yungkük aenei Aswan 
sangnyu sühko, hoba Ethiopia leilang onlangko lemailela leilubü hoba 
apshang dangbü kaonyu che la yeitilabü. 

11Khunakshousi ayingsi meisiau aieikei kho nakjung adanlabü. Po saonyi 
onko khonei aikei akilabü. 
12Ngei Ijep kaodakbü yoa pendou to amaiko leilubü sangliphang la 
yeitikulabü. Hobaje ngei Ijepbü shuong phangshuong yoa phinnyintilabü 
hoba kaonyek shenko haoen aatilabü.” 
13Thükenbou Bunyubouei hai lauda: “Po saonyi onan phaia ngei Ijepbü lae 
ong lintikei, khübü phangshuong yo ka leishailabü, 
14hoba ngei Ijepbü thu nyibou kümetkulabü, hoba haoen bakshang Pathros 
kaonyek to leibalabü. Khünei haoen hau akibü Choba sangle che kilabü, 
15hoba haoen pendou to hau akibou Choba sangle yinglabü hoba haoenei 
ladangkei lubü phangshuong thüka songdak alelabü. 
16Touje Israel mütli shanga Ijep kho ladangkei maanglemshang ayinglabü 
lausikei haoen jungto thuibü khambo haubü kho shedbü dogo damenlabü. 
Kheijinei Israelei ngo Thükenbou Bunyubou dogo ngelabü.” 

Nebukhadnezzar Chobaei Ijep Thüklabü 

17Kün langsenbü po saoto nyetboubü shaangboubü lita shaangbou 
nyet Bunyuboueibü ngüh kü jungto loukei: 
18“Müteibü shou, Babilonbü Choba Nebukhadnezzarei Tair khulimbo haoeibü 
sepai tan la kümsilei yaangbünyu khangtia. Haoei on atsheibü küntibü danko 
sepai shuong khüngja khetikei hoba phakshok khokan aptikei, khei yingasikei 
hao ayingsi haoeibü sepai shuongei Tair khulimbo wapyola longyobü ka ai 
apailet. 
19Hibü Thükenbou Bunyubouei hai lauda: Chühashi, ngei Babilonbü Choba 
Nebukhadnezzar la Ijep kaodak kuan apla kümda. Haoei Ijepbü haulanglabü 
hoba haoei haoeibü sepai shuongeibü mu shanga kaonyu kabü nyaksinam 
solanglabü. 
20Haoei khangenbü shanga ngei hao la haoei kümbü mu tegü hao la Ijep 
kaonyek kuda, aieilausi hao hoba haoeibü sepai shuongei kü shanga kümbei, 
dogo Thükenbou Bunyubouei lauda. 

21“Kho chaloua ngei Israel mütli shanga che longtilabü hoba ngei haoen yoa 
kaibü sembung hopatham ipbulabü hoba haoenei ngoBunyubou kia, dogo 
ngelabü.” 

Ezekiel 30 

Bunyubouei Ijep Shieikoelabü 

1Bunyuboueibü ngüh kü jungto loukei: 
2“Müteibü shou, tetenashi hoba lenashi: Thükenbou Bunyubouei hai lauda: 
Haapashi, hoba lauashi, Khünyetbü chalou shanga ügütü!” 
3Aishanga chalou khama nyanga, Haü, Bunyubouei kümlabü chalou nyanga, 
Phangshuong shanga sangmei shangbü chalou, Hobaje khonkulabü chalou 
yinglabü. 
4Ijepa lason kilabü Hobaje Ethiopia thükto khonku loulabü. Ijepa haitibü 
phetetet yeplabü, Saoeibü nyaksinam aaklanglabü, Hobaje saoeibü 
chemshang lusaklabü. 
5“Kho lasona Ethiopia, Libya, Lidia, Arabia, Kub, hoba ngeibü jembü mütli ka 
leishaibü sepai shuong yoan inei hailabü.” 
6Bunyubouei hai lauda: “Yungkük aenei Migdol ka yungthang aenei Aswana 
sühko Ijep to aihkhün jambü dan pendou lasona hailabü. Ijepeibü lilisesebü 
lakjaibü tan shemlabü, dogo ngo ThükenbouBunyubouei lauda. 
7Ngei kaonyu kho kaodakbü yoa pendou to amaiko leilubü sangli- phang la 
yeitikulabü, hoba khoeibü sangnyu shuong kho lusakbü sangnyu shuong yoa 
kilabü. 
8Ladang ngei Ijep la wan sapbulaje hoba haoeibü pü lebü shuong khümbo 
shemtilaje kheijinei haoenei ngo Bunyubou kia dogo ngelabü. 
9“Ladang kho chalou loulaje hoba Ijep maulaje, ngei khünyet apialembü 
Ethiopia mütshuong moktila longchema ngühlang künbü shuong hautilabü 
hoba haoen hatbülühbüei shenlabü. Kho chalou louada!” 

10Thükenbou Bunyubouei hai lauda: “Ngei Babilonbü Choba 
Nebukhadnezzareibü ikei Ijepeibü nyaksinam khümbo shemtilabü. 
11Hao hoba haoeibü mütli yoa sekbülakbü phang leian kaonyek kho mautila 
loulabü. Haoenei Ijep khulimbo haoeneibü in setenlabü, hoba mangjimei 
kaonyek shentilabü. 
12Hobaje ngei Nail shumang ulangtham aptilabü hoba Ijep kho müt 
amaibüeibü ik to kuan aplabü. Kaonyek hoba khünei kibü pendou ngei 
küksithangeibü ikei sangliphanga apyokulabü. Ngo Bunyubouei kho laua.” 
13Thükenbou Bunyubouei lauda: “Ngei heangsho shuong leilukulabü hoba 
Memfisa amlangbü mühghaü shuong thonshang to loutikulabü. Ijep kaodaka 
songdakla ao akilabü hoba ngei müt pendou hattimoktilabü. 
14Ngei yungkük Ijep sangliphang la yeitilabü hoba yungthang aenei Zoan 
sangnyua wan sapbulabü. Ngei Thebes sangnyu sangyaang shieikoelabü. 
15Ngei Pelusiam, Ijepeibü lapheishon thükto ngeibü khauang khüpan 
jinkulabü, hoba Thebes nyaksinam ngei wapan apbulabü. 
16Ngei Ijepa wan che sapbulabü, hoba Pelusiam khonku yaanga kilabü. 
Thebes kümthang leilunyu aplabü; hoba sangnyu kho yungsenei dangleplabü. 
17Heliopolis si Bubastis heshou shuong lasona inei hailabü, hoba lubü 
mütshuong lang senlabü. 
18Ladang ngei Ijepeibü songdak buleng hau leilukulaje Tahpanhesa nakthüh 
kilabü hoba haoen aeibou yonglam liliko kibü hau thonshang che to 
loutilabü. Sao sangmeiei khuileplabü, hoba saoeibü sangnyu shuong 
langsenbü to haulabü. 
19Kho tegü ngei Ijep shieikoelabü hoba haoenei ngo Bunyubou dogo 
ngelabü.” 

Ijep Chobaeibü Seisihau Leilubü 

20Kün langsenbü po anthük- che boubü shaangbü lit chalou 
nyetbounyet Bunyuboueibü ngüh kü jungto loukei: 

21“Müteibü shou, ngei Ijepbü Choba Faraoeibü ik ngoktikua. Chühashi, mou 
maitila shanga aoeikei akaikukei ayingsi hau kiko in jungla shanga jutho 
akhühku. 
22Hibü Thükenbou Bunyubouei hai lauda: Chühashi, ngo Ijep Choba Farao 
khulimbo kia. Ngei haoeibü ik hau kibou ae si leilubou ae ham 
pakngokkulabü, hoba haoeibü ik ka inlou attilabü. 
23Ngei Ijepbü shuong phangshuong yoa phinnyintilabü hoba kaonyek shuong 
danko aatilabü. 
24Hobaje Babilonbü Chobaeibü ik hau kitilabü hoba ngeibü in haoeibü ik to 
jinkulabü. Lausikei ngei Faraoeibü ik pakngoklabü, hoba haoei hao thedanga 
haila leilubü mütei ngühbü tegü wilabü. 
25Haü, ngei hao hau akibou yeitilabü hoba Babilon Chobaeibü ik hau kitilabü. 
Ladang ngei hao la ngeibü inlou jinkulaje hoba haoei Ijep kaodak khulimbo 
tuoklaje, kheijinei pendouei ngo Bunyubou kia dogo ngelabü. 
26Ngei Ijepbü phangshuong yoa lintilabü hoba kaonyek danko aatilabü. 
Kheijinei haoenei ngo Bunyubou kia dogo ngelabü.” 

Ezekiel 31 

Ijep Cedar Bulong Che to Takteibü 

1Kün langsenbü po anthük- cheboubü lit semboua 
shaangbounyetBunyuboueibü ngüh kü jungto loukei: 
2“Müteibü shou, Ijep Choba Farao to hoba haoeibü mütli shuong to lenashi: 
No seisihau latetche yaangkei! Ngei no ao to takteiyola? 
3Chühashi, no Lebanona cedar phatkei, Hemaisaomai, yeme kubü bubhek, 
Sangmeia onlangko thong loubü bulong. 
4Khünei hao chingtilabü dei, Hobaje kho thounoula kaomanga shumang 
kiteikei. Chingko kibü bulong la khübüei dei lakkukei Hobaje yambabü 
bulong pendou to shumang koutikei. 

5Aieilausi honei dei maisho lakbü ka, Ho lubü bulong shuongtokei loubou 
chingkei. Hoeibü bhek shangan hoba louan khaükei. 
6Mühkabü au phang pendouei hoeibü bheka hap kümbei; Yambabü meisiauei 
hoeibü hamphanga shoushou sitkei; Kaodak phangshuongei hoeibü yeme 
phanga haksokei. 
7Bhek loubü yo to khütetche suokan Kho bulong latetche hemaikei. Khoeibü 
lishuong dei haübüa sühko atakei. 
8Mühghaüeibü bamang cedar aitokei kho takteiyola athük; Busim long 
aineikei kho tegübü bhek akhaü, Hobaje plen bunyua kho tegübü bhek akitei. 
Mühghaüeibü bamanga mangkei Kho tegübü hemaibü bulong akitei. 
9Khaübü bhek shuong yoa ngei ho he maitikei. Mühghaüeibü Eden bamanga 
ho pendou to dühbü bulong kiteikei. 
10“Hibü tou, sangmeia asühlang shongko bukhu louko chingbou bulong khola 
ai haüthüklaje ngo Thükenbou Bunyubouei ka la lenlabü. Ho loubou chingsi 
aei ong yonglambei; 
11hibü ngei ho inleda hoba küksithang songdakbou che la hao kuan apa. 
Haoei kho bulong la hao amaibü shanga haoei mubü thüng kungailabü. 
12Hobaje hatlabü küksithang phangshuongei hao chengan koutilabü hoba ap- 
yolabü. Hoeibü pakngokbü bubhek shuong kaonyeka shongh thüka hoba 
yomanga atlabü. Hoeibü yeme phanga kibü phangshuong pendou satan 
apbulabü. 
13Kho tuongbü bulong thüka mühkabü au shuong pendou thünglabü hoba 
yamkabü meisiau shuong pendou haoeibü bu bheka shailabü. 
14Deiei pangteiko kibü bulong yingasikei kho tegübü loubü bulong aikei 
ayemlabü ayingsi sangmeia jakko suokbü onlanglabü akilabü. Aieilausi haoen 
pendou haila tetkei; khunakshousi yoa kaomang to aoyou yemsang to kouda, 
haoen yoa yantila tetkei.” 

15Thükenbou Bunyubouei hai lauda: “Kho bulong yemsang to yannyet ngei 
kaomang kabü dei shuongei mang haapbü küktet ngei shumang shuong 
senetlabü hoba haülangbü dei yaangbü akoutiko lothetlabü. Aieilausi bulong 
haiabuba ngei Lebanon Shongh thükto nakthüh sungbalabü hoba lamang 
kabü bulong pendou linoktham aptilabü. 
16Ladang ngei hao yemsang to koutilaje ho tuongbü langhei phangshuong 
nyaakeilabü. Eden kabü bulong pendou, shanenboutham hoba Lebanon kabü 
deilakbü bulong maiboutham shuong pendou kho tuongbü shanga kaomanga 
senyühshemlabü. 
17Haoeibü yemekoubü phanga kibü shuong si hao to aihkhüna jambü shuong 
pendou inei tuongbü shuong yoa yola haoen yemsang to koulabü. 
18“Bulong kho Ijep Choba hoba hao mütshuong ki. Eden kabü bulong shuong 
mangkei kheinyu loubü yaangbü hoba soumo kakbü akitei. Lausikei tou, 
Eden kabü bulong shuong tegü, kho yemsang to koulanglabü hoba mühghaü 
angebü si lasona inei tuongbü shuong yoa yolabü. Kho ngei joyoa, dogo 
Thükenbou Bunyubouei lauda.” 

Ezekiel 32 

Ijepbü Choba Jisang to Takteiyobü 

1Kün langsenbü po anthüknyi boubü lit anthüknyi boubü 
shaangbounyet Bunyuboueibü ngüh kü jungto loukei: 
2“Müteibü shou, Ijepbü Choba Farao shangabü mang haapbü che huiletashi 
hoba hao to lenshi: No phangshuongeibü molosaonyu che phatko küman 
lenda, lausikei no shumang kabü jisangei dei khatbü phatkei. Nyi kaibü youei 
dei ngattida hoba haoeneibü shumang shuong sepseptham yeitida. 
3Thükenbou Bunyubouei hai lauda: Ladang mütshang juongnyu takshatlaje 
ngei no ngeibü taka mintilabü hoba haoen la yungko to senentilabü. 
4Ngei no khongthua tekan aplabü hoba haoen la no shautila shanga kaodak 
kabü ausiyuk hoba meisiau shuong pendou ngashailabü 
5Kaibü mangjim nyaübüei ngei shongh si yo pendou shentilabü. 

6Ngei kaibü sii piyung tegü koutibüei shongha ontilabü, hoba aukhomakmak 
shuong kaibü pheei photlabü 
7Hobaje ladang ngei no shemtilaje ngei müh küpleplabü hoba khünei kibü 
khanshoulitshou shuong nakthühtham aptilabü. Chanyu kho sangmei phainei 
hulabü hoba litnyuei jembü ngesak ohaulabü. 
8Mühkabü ngesakbü pendou ngei kaibü kaonyu thüka nakthühtham aptilabü, 
dogo ngo Thükenbou Bunyubouei lauda. 
9“Ladang ngei kanei ngean akibü kaonyek shuong danko kan shembü 
ngühlang phinthonlaje kheijinei phangshuong juongnyu maangpon shalelabü. 
10Haü, ngei ka to kümbüei müt juongnyu mokde apyotilabü. Ladang ngei 
ngeibü inlou tuoklaje mokbüei lühlabü. No tuongnyet haoen pendou jembü 
langkei shanga lühlabü.” 
11Aishanga Thükenbou Bunyubouei Ijep Choba to hai lauda: “Babilon 
Chobaeibü in ka thükto loulabü. 
12Keibükombü phangshuongeibü sepai shuong la ngei haoeneibü in 
setentilabü hoba ka mütli pendou haitilabü. Kaibü mütshuong pendou hoba 
no yonglam liliko kibü pendou shemtilabü. 
13Dei juong kishang kabü kaibü shatsinam khümbo shemtikulabü. Khünei 
müt aokei akilabü, ayingsi shatsinameibü haakei nakbü youmo akilabü. 
14Kheijinei ngei saoeibü dei dangshadtilabü hoba saoeibü shumang shuong 
onang tegü yeitikulabü, dogo Thükenbou Bunyubouei lauda. 
15Ladang ngei Ijep kaodak sangliphang hoba leilubüa phokulaje hoba khünei 
shenko kibü pendou ngei haitilaje kheijinei haoenei ngo Bunyuboudogo 
ngelabü. 
16Ho waangbü chia haoenei manghaap chia la laulabü. Phangshuongeibü 
saoshuongei Ijep si saoeibü mütli shuong pendou waangko ho manghaap chia 
laulabü dogo ThükenbouBunyubouei lauda.” 

Yemsang 

17Kün langsenbü po anthük nyiboubü, shaangbü lit chalou anthük 
ngaobounyet Bunyuboueibü ngüh kü jungto loukei: 
18“Müteibü shou, Ijep mütshuong juongnyu shanga mang haapyoashi. Haoen 
hoba nyenshen phangshuong yemsang to yantiashi. 
19Haoen to lenashi: No ong pendou to hemaisaomaibü dogo damda sai? No 
yemsang to yanlabü hoba mühghaü angebü dan yoa yeplabü. 
20“Ijepbü shuong lasona haitibü shuong yoa tuonglabü. Haoen haitila in 
tonenakei; sao kho saoeibü mütshuong yoa senlangashi. 
21Sonenbü lakjaibü shuongei hoba Ijep to aihkhün jambü shuongei Ijepbü 
shuong yemsang to sungletda. Haoenei ngekda, ‘Lasona haitibü mühghaü 
angebü shuong hato louyenakei!’ 
22“Assiria hoba saoeibü sepai shuongeibü mangkhün kaijembo hanei kia. 
Haoen pendou lasona haitikei, 
23hoba haoeneibü mangkhün shuong kho yemsang thonshanga kia. Saoeibü 
sepai shuong pendou lasona tuongkei, hoba haoeneibü mangkhünei saoeibü 
hee kaijemakei. 
24“Elam hoba saoeibü sepai shuongeibü mangkhün kaijembo hanei kia. 
Haoen pendou lasona inei haitikei hoba haoen yemsang to akipbo yankei. 
Haoenei yemsang to yanbü shuong yoa haoeneibü himou thongda. 
25Elam lasona haitibü shuong yoa yepda, hoba saoeibü sepai shuongeibü hee 
sao kaijembo kia. Haoen pendou akipbü shuong, pendou lasona haitibü 
shuong ki. Aieilausi haoeneibü hatlamoklabü lang kibü kaodaka phinthonbü 
hangjung haoenei yemsang to yanbü shuong yoa haoeneibü himou künda; 
haoen haitibü shuong yoa yeptiakei. 
26“Meshek si Tubal, haoeneibü sepai shuongeibü mangkhünei kaijeman 
khünei kia. Haoen pendou akipbü, pendou lasona haikei. Khei yingasikei che 
haoenei lang kibü shuong moktikei. 

27Haoen la shangiedbü jihsiphai kabü lakjaibü shuong la tegü soumo mangap 
aku, aoyou yemsang to lason hele souko lean yankei, haoeneibü in khua 
aükei hoba haoeneibü aih haoeneibü mang thüka phokei. Khübü lakjaibü 
shuong kho jih chenei lang kibü shuong hattimoktila sekbülakbü kiasikei 
haoeneibü shabü kayang haoeneibü loa baukei. 
28“Kho tegü Ijepbü shuong, lasona haibü akipbü shuong yoa leiluan yeplabü. 
29“Edom saoeibü Choba shu- ong si saoeibü songdakbü shuong yoa hanei kia. 
Haoen sekbülakbü sepai shuong kiteikei, lausikei tou haoen lasona haibü 
akipbü shuong yoa yemsanga yepakei. 
30“Yungkükbü Chobaeibü shousi shuong pendou, hoba Sidonbü shuong 
pendou khünei kia. Haoeneibü hauei jih chenei hatlamoklabü phinthonkei, 
lausikei tou haoen lasona haian akipbo yemsang to koubü tegü nyenshed 
künakei. 
31“Farao Choba hoba haoeibü sepai shuongei lasona haitibü shuong kho 
haplabü hoba haoen senyühshemlabü, dogo ThükenbouBunyubouei lauda. 
32“Aishanga ngei Farao Choba lang kibü shuong hattimoktila pienkei, lausikei 
hao hoba haoeibü sepai tan pendou hailabü hoba akipbo lasona haibü shuong 
pendou yoa khünlabü,” dogo ThükenbouBunyubouei lauda. 

Ezekiel 33 

Mühghaüei Ezekiel Lombou Che tegü Pienbü 
(Eze 3.16-21) 

1Hobaje Bunyuboueibü ngüh kü jungto loukei: 
2“Müteibü shou, kaibü mütlieibü shousi shuong to joyoashi, hoba haoen to 
lenshi: Ladang kaonyek to wapyo loulaje kaonyek kabü mütli shuongei haoen 
yo ka müt at pienan lombou che phokuda; 
3hoba ladang haoei kaonyek to labou louko hapda, haoei teklaang metko 
mütli shuong to maangsangla lenda. 
4 Kheijinei aoei teklaang metbüje ditda lausikei maangsangan akiko labou 
lousüh- an hao haitida, haoeibü sii hao thüka kilabü. 

5Haoei teklaang ngühlang ditkei lausikei pianleman akitei, khoei hao haibü 
sii hao thüka kilabü. Hao pianleman kiteikei tegüje haoei hao langkei 
khümenan kikhoulabü. 
6Lausikei, lombouei labou loubüje hapan mütshuong pianleman kitila 
teklaang ametkulonga, labou loulabü hoba shabü mütshuong kho hailabü, 
lausikei haoen haibü sii ngei lombou ka hilabü. 
7“Hibü tou, müteibü shou, ngei no Israel phangshuong thüka lombou yeitida; 
hibü kü sembung ka angbü ngüh ditashi, hoba kü ka haoen la maangsanglabü 
kuashi. 
8Ladang ngei müt amaibü to, ‘O müt amaibou, no maimaitham hailabü,’ dogo 
laulaje, hoba nyi müt amaibou kho haoeibü langkei khümenlabü lele haoeibü 
lamnyu ka sepeila alenlaje, kheijinei hao haoeibü shedbü shabü shanga 
hailabü, lausikei hao haibü sii ngei ka ka hilabü. 
9Khei yingasikei nyi müt amaibou khüto haoeibü lamnyu ka sepeian 
maangsangan kila len- alonga, hoba hao haoeibü lamnyu ka asepeilonga, hao 
haoeibü shedbü shabü shanga hailabü, lausikei nyi ka langkeije 
khümenlabü.” 

Boushoueibü Onat 

10Bunyubouei kü to joyokei: “Müteibü shou, Israel phangshu- ong to lenashi: 
Kanei hai lauda, ‘Maimaitham küneibü shedbü onat kün thüka kia, hoba kho 
hangshong kün linjung ngaida. Kholonga kün lai lang kila?’ 
11 Haoen to lenashi: ‘Ngo langkeibü Mühghaü ki shongko, shabü müt haibüa 
ngo olinbü aki. Aeiko ngei haoen shabü ka nangan lang kitimang sühda. 
Kaneibü amaibü lamnyu ka sepeiashi! O Israel phangshuong, kan aila haila?’ 
dogo Thükenbou Bunyubouei lauda. 
12“Hibü, müteibü shou, kaibü Israel mütli shuong to lenashi: Saopobü müt 
haoei ngühkhüm leilunyet hao haoeibü saopobüei akhümenlabü. Müt amaibü 
cheei haoei amaibü kümbü ka nangalonga, hao ashiakoelabü, hoba müt 
maibü che shabü shonla khangalonga, haoeibü langkei khümenla athüklabü. 

13Ngei müt maibü che to no maimaitham lang kilabü dogo thekula thükkei, 
lausikei haoei haoeibü danbü langkei maibü to maanglemalonga hoba shabü 
shonla khangalonga, haoei kümsilei maibü kümbü ngei aikei adamenlabü. 
14Ngei müt amaibü che to, ‘No maimaitham hailabü,’ dogo hakla thükkei, 
lausikei haoei haoeibü shabü ka sepeian tangbü hoba janbümaibü 
kümalonga, 
15tetlabüei, haoei lotbü shanga phokubü angthetnam kungaialonga ayingsi 
haoei kokbü ngaitikualonga, hoba haoei shabü kümbü nangan langkei kubü 
ngühkhüm phai semalonga, maimaitham hao lang kilabü, hao ühailabü. 
16Ngei hao la haoei shonshaibü shabü apbulabü hoba hao lang kilabü; 
aieilausi haoei ai tangbü hoba janbümaibü ki kho kümbei. 
17“Khei yingasikei kaibü mütli shuongei lauda, ‘Bunyuboueibü lamnyu janbü 
aying.’ Lausikei ajanbü kho haoeneibü lamnyu ki. 
18Ladang saopobü müt cheei hao saopobü ka sepeilaje hoba shed shonlaje hao 
kho shanga hailabü. 
19Hobaje ladang müt amaibü cheei haoeibü songsido amaibü ka sepeilaje 
hoba ai tangbü hoba janbümubü ki kho kümlaje hao khoei lang kilabü. 
20Khei yingasikei, O Israel chung, kanei lauda, ‘Bunyuboueibü lamnyu janbü 
aying.’ Ngei kan mütpem weko lulueibü kümsileiei mat jemlabü.” 

Jerusalem Tuongbü Ngühlang 

21Kün langsenbü po anthük nyiboubü, lit anboubü chalou ngaobounyet 
Jerusalem ka satenbü müt che kü jungto loukei hoba laukei, “Sangnyu kho 
tuonga.” 
22Hao loulabü thedangto chasemBunyuboueibü ik kü thüka kikei. Lausikei 
nyibounyet ngeyang ladang müt kho kü junga lousühkei kheijinei ngeibü 
sembung ipbuan kikei; hoba touje ngo küpjembo akitei. 

Mütshuongeibü Shabü 

23Kheijinei Bunyuboueibü ngüh kü jungto loukei: 

24 “Müteibü shou, Israeleibü leilubü kaoa kibü mütshuongei athakko lauda, 
‘Abraham müt che ong kikei, lausikei haoei kaonyek khümbo kiman kikei. 
Lausikei senje juong; phetphanla shanga maimaitham kaonyek kho sen la 
kuakei!’ 
25“Hibü haoen to lenashi, Thükenbou Bunyubouei hai lauda: Kanei phea sii 
yoan shauda, hoba kaibü nyek heangshoa pükakei, hoba sii angtida, kholonga 
kanei kaonyek kho phet phanlep sai? 
26Kan kaneibü in to sounongda. Kanei mangsenlabü kümda, hoba kan 
mütpem wekoei lulueibü lepboueibü yak totnyinkuda. Kholonga kanei 
kaonyek kho kimenlep lo? 
27“Haoen to hai lenshi: Thükenbou Bunyubouei hai lauda: Ngo langkeibü 
Mühghaü ki shongko, leilubü sangnyua jouan kibü shuong inei hailabü, 
aoyou khongthuyaanga jouan kilaje ngei yamkabü meisiau la shautilabü, 
hoba aoyou shongha hoba laangpoba kilaje haoen shatsinyat limsilangei 
haitilabü. 
28Hobaje ngei kaonyek kho sangliphang kaonyu la yeitilabü, hoba sao 
yonglam lilibü thonshang che to loutilabü. Israeleibü shongh shuong aoeikei 
lamjung ohaulabü lele sangliphanga kilabü. 
29Ladang ngei kaonyek kho sangli- phang la yeitilaje hoba haoeneibü shabü 
shanga mütshuong shieikoelaje kheijinei haoenei ngo Bunyubou ki dogo 
ngelabü.” 

Thuseiboueibü Ngühlang Tang Khitbü 

30Bunyubouei laukei, “Ka shangaje, O müteibü shou, ka mütliei haoen 
sangnyu kümthang nyangko hoba haoeneibü chem koukhüna haüyojinei ka 
shangabü lauyoda. Haoen cheei che to lauda, ‘Hauakho kaiya, 
hoba Bunyubou ka tou ai ngühlang loulaje ditakho.’ 
31Hibü ngeibü mütli shuong nyi lenbü ditla nyuyoda, lausikei nyi haoen to 
kümla lenbü khoje akümda. Aishanga haoeneibü sembunga sanou ngüh kia, 
lausikei haoeneibü maangponei jembü kusikhang ong shida. 

32Maimaitham haoen thedanga no kho ngühlang maibü kakbü, sanouyobü 
chia aeibou maian laubü hoba kongkin maisho tuokbü müt che ong phatkei; 
aishanga haoenei kaibü ngüh shuong ditda lausikei khübü kho tetche ongkei 
haoenei akümda. 
33Ladang khübü pendou tükde loushedlaje, maimaitham ho tükde 
loushedlabü haang, kheijinei ong haoenei thuseibou che haoen yoa kiteikei 
dogo ngelabü.” 

Ezekiel 34 

Israel Sanlombou Shuong 

1Bunyuboueibü ngüh kü jungto loukei: 
2 “Müteibü shou, Israel sanlombü shuong khulimbo tetenashi. Thusei ngüh 
lauashi, hoba haoen to lenashi: ‘Thükenbou Bunyubouei hai lauda: Jembü 
ong thounoubü Israel sanlombü shuong shanga ügütü! Sanlombü shuongei 
sanshuong apangteilep lo? 
3Kanei haabü shauda, kanei winei neida, amenboutham kanei haitian shauda. 
Lausikei kanei sanshuongje apangteida. 
4Kanei hau akibü shuong alommaiti, ayingsi shatbü amaiti, ayingsi akbü mou 
akhühku. Kanei ayinglam to satbü aleingai, ayingsi maubü alam. Lausikei 
kanei maangshat lamlam hoba kaangbü sekbüei haoen thüka songdakkei. 
5Hibü haoen linkei, aieilausi sanlombü akitei, hoba ladang haoen khongthu- 
yama aakei kheijinei haoen yamkabü meisiauei haoen taketnyu shaukei. 
6Hibü ngeibü sanshuong shongh peiko hoba shonghshou suokbü wekoa 
shoongaikei. Haoen kaothe pendoua phinthon- an kikei hoba haoen lamla 
ayingsi chühla aokei akitei. 
7“Hibü kan sanlombü shuong, ngo Bunyubouei lenbü ngüh ditashi: 
8Ngo langkeibü Mühghaü ki shongko, kanei kü ngüha lebou kiteikei. Ngeibü 
sanshuong yamkabü meisiauei shian taketkei hoba haoen shaukei aieilausi 
khünei sanlombou akitei. Ngeibü sanlombü shuongei sanshuong lamenla 
hauajem. Haoenei jembü ong laka sanshuong athounou. 

9Hibü kan sanlombü shuong, Bunyuboueibü ngüh ditashi. 
10Thükenbou Bunyubouei hai lauda: Chühashi, ngo sanlombü shuong 
khulimbo kia, hoba haoeneibü ik ka ngei ngeibü sanshuong hilabü. Ngei 
haoen sanshuong lombü ka thaktilabü, khei yingsi ong touje sanlombü 
shuongei jembü lolo athonoulabü. Ngei ngeibü sanshuong haoeneibü 
sembung ka khümenlabü, hoba kho haoen shanga shausi- yung ayeitilabü. 

Sanlombü Maibü 

11“Aishanga Thükenbou Bunyubouei hai lauda: Chühashi, ngei ngo lolo 
ngeibü sanshuong lamlabü, hoba haoen haplabü. 
12Sanlombou che haoei thounoubü sanshuong aan kibü lamenan nyibou 
leibabü tegütham ngei ngeibü sanshuong lamlabü. Haoen sangmei shangbü 
hoba nakthühbü chaloua haoen aan kibü kaoen pendou ka ngei haoen 
püetlabü. 
13Ngei haoen phangshuong ka leibalabü hoba kaonyek ka leishailabü, hoba 
haoen jembü kaodak to leibalabü. Ngei haoen Israel shongh to hoba dei 
koushang to leilabü hoba sanglaak kee maibüa thounoulabü. 
14Ngei haoen shongh si yo kabü nyemsang alibüa lamshautilabü hoba Israel 
shongh khua haoen keeshang kilabü; hoba khünei sanglaak maibüa Israel 
shongh thüka haoen lamshaulabü. 
15Ngo ngeibü sanshuongeibü lombou kilabü, hoba ngei haoen yeptilabü, dogo 
Thükenbou Bunyubouei lauda. 
16 “Mauan kibü ngei lamlabü, linan kibü nyibou leingailabü, leilubü 
khühetkulabü, hoba shatko kibü maitikulabü; lausikei netbü si hau kibü ngei 
leilutikulabü, aishanga ngo janbü kümbou sanlombou ki. 
17 “O ngeibü sanshuong, kan shangabü Thükenbou Bunyubouei hai lauda: 
Chühashi, ngei kan mütpem weko mat jemlabü hoba maibü si amaibü 
janyinlabü hoba san si lon bangnyinlabü. 

18Kan yoa atje nyem maiboutham lamshaukokei senyüh ashemda; kanei kanei 
ashaubü nyem mangkei nakeila leda! Kanei dei koshikbü yungda hoba kanei 
ayungbü dei ngattida! 
19Kanei youei nakeibü nyem kho ngeibü sanshuongei shaulep sai ayingsi 
kanei ngattibü dei yunglep sai? 
20“Hibü Thükenbou Bunyubouei haoen to hai lauda: Chühashi, ngei san netbü 
si koplinbü kanglanga mat jemlabü. 
21Aieilausi kanei hip si phakshokei aüda hoba haoen alintishongko kaneibü 
laangei hau akibü to thenda. 
22Lausikei ngei ngeibü san khümenlabü hoba haoen touje amaiko 
ajungeilabü. Ngei san weko mat jemlabü hoba maibü si amaibü pinyinlabü. 
23Hobaje haoen thüka sanlombou yingla shanga ngei ngeibü sambü Dawid 
phatbü choba che kulabü; hoba haoei haoen thounoulabü hoba haoeneibü 
sanlombou yinglabü. 
24NgoBunyubou, haoeneibü Mühghaü yinglabü, hoba ngo khangenbou Dawid 
phatbü Choba che kho haoeneibü songdakbou yinglabü; ngoBunyubouei kho 
laua. 
25Hobaje ngei haoen yoa sangmai thesilan che kümlabü hoba ngeibü 
sanshuong ushia ai apeksekko yeplabü lele ngei sekbülakbü meisiau shuong 
shian sattikulabü. 
26“Hobaje ngei haoen haükulabü hoba haoen ngeibü saopobü shonghshoua 
kitilabü. Ngei haoen la langmin yantikuko haükulabü hoba khünei haülabü 
langmin haaklabü. 
27Hobaje yamkabü bulongei haoeneibü hek hekkulabü hoba kaodakei 
shusiphon hekkulabü, hoba mütpem weko jembü kaoa khümetangetan 
kilabü. Ladang ngei kü mütlieibü yangmen thettikulaje hoba haoen aaola 
lebü shuongeibü ik ka haoen litilaje kheijinei haoenei ngo Bunyubou kia dogo 
ngelabü. 

28Touje phangshuongei haitibou ayeilabü hoba yamkabü meisiauei haoen 
ataketlabü hoba ashaulabü. Haoen khümetangetan kilabü hoba aoeikei haoen 
ühütlenlabü. 
29Ngei haoen la shusiphon mailabü kaomai kulabü hoba kaonyua müh 
akitilabü. Touje lubü phangshuongei haoen to anyikulabü. 
30Kheijinei müt pendouei ngoBunyubouei Israel püetda hoba haoen kü mütli 
dogo ngelabü, dogo Thükenbou Bunyubouei lauda. 
31“Kan kü mütshuong, ngeibü nyemlaaka lamshaubü sanshuong ki, hoba ngo 
kaneibü Mühghaü ki,” dogo Thükenbou Bunyubouei lauda. 

Ezekiel 35 

Edom to Mühghaü Kayang 

1Bunyuboueibü ngüh kü jungto loukei: 
2“Müteibü shou, Edom kaonyek yuktiko tetenashi. 
3Ngo Thükenbou Bunyubouei laubü mütshuong la lenashi: Ngo kaibü labou 
ki, Edom shongh shuong! Ngei no sangliphang kaonyu la yeitilabü. 
4Ngei kaibü sangnyu leilukulabü; Hobaje no sangliphanga apyokulabü; 
Kheijinei nyi ngo Bunyubou dogo ngelabü. 
5“Aieilausi no Israeleibü lole labou kiteikei, hoba saoeibü shabü hangjung sao 
shieikoebü jihsiphaia nyi saoeibü mütli shuong haitiko lekei. 
6Hibü, ngo langkeibü Mühghaü kishongko, haibü kho kaibü phejan, hoba nyi 
wailetla athük. No nyi sii angtibüa yuktian ki hoba siiei no shilabü. 
7Ngei Edom shongh sangliphang la yeitilabü hoba ho kao danko paibü 
shuong pendou haitilabü. 
8Ngei shongh shuong haitibü mangjimei shentilabü, hoba lasona haibü 
mangei shongh si yomang pendou küpleplabü. 
9Ngei no ponpen sangliphang yeitilabü hoba kaibü sangnyu shuonga müt 
akitilabü; hoba kanei ngoBunyubou dogo ngelabü. 

10“Aieilausi, ngo Bunyubou haoeneibü Mühghaü yingasi dogokei, nyi laukei, 
‘Jihuda si Israel, phang penyi ham yoa haoeneibü kao thonan seneibü ki, 
hoba kho senei kimlabü.’ 
11 Hibü ngo langkeibü Mühghaü kishongko, no khau angbü, kaibü nyekshat 
maangshat, hoba kü mütli to nyi mangsenbü thüng ngei ka la ngaingoulabü. 
Nyi haoen to kümbü thüng ngei no shieikoeda dogo haoenei ngelabü. 
12Kanei Israeleibü shongh shuong khulimbo, khübü kho sen shangabü ki, 
khübü kho seneibü shausiyung shanga kukei, dogo nyikubü ngo Bunyubouei 
ditakei dogo kanei ngelabü. 
13Kanei kü khu limbo yonglam khulambei hoba ngei kho ditkei.” 
14Thükenbou Bunyubouei lauda: “Kaodak khümbo olinyolabü lele ngei no 
sangliphang yeitilabü. 
15Aieilausi Israeleibü phetphan sangliphang la yeijinei kan olinyobü tegütham 
ngei kan to kümlabü. Kan sangliphanga kilabü, O Seir Shongh, haü, Edom 
kaodak khümbo yoan. Kheijinei haoenei ngo Bunyubou ki, dogo ngelabü.” 

Ezekiel 36 

Israel Thükto Mühghaü Haülabü 

1“Müteibü shou, Israel shongh shuong to tetenbü ngüh joyoashi hoba lauashi, 
‘O Israel shongh shuong, Bunyuboueibü ngüh ditashi. 
2Thükenbou Bunyubouei hai lauda: Dangboulabouei ka shangabü hai laukei, 
“Aha! Shangiedbü shongh shuong sen shangabü la yeia!” 
3“Hibü tetenashi hoba lenashi, ‘Thükenbou Bunyubouei hai lauda: Ladang 
lepbü phangshou phangnaei Israeleibü shongh shuong shikei hoba 
sangliphang la yeitikei, müt pendouei Israel la nyikukei. 
4Hibü, O kan Israel shongh shuong, Thükenbou Bunyuboueibü ngüh ditashi: 
Thükenbou Bunyubouei shongh hoba shonghshou shuong to, dei koushang 
hoba pholi shuong to, hoba sangliphanga satetlangan kibü shuong to, hoba 
nangletbü sangnyu shuong, laobou kaijembo kibü lubü phangshuong 
thedanga takettila hoba nyikula yeian ki, khübü to lauda: 

5“Thükenbou Bunyubouei hai lauda: Ngo khauang longbü yaanga ngei joubü 
phangshuong pendou khulimbo, hoba aeilaleko Edom khulimbo laua, 
aishanga maangphanga olinko hoba nyikuko haoenei ngeibü kaonyu shikei 
hoba khoeibü lamshaushang soan sungkei. 
6“Hibü Israelbü kaonyek shangabü tetenashi hoba shongh shuong to, 
shonghshou shuong to, dei koushang hoba pholi to lenashi: 
Thükenbou Bunyubouei hai lauda: Chühashi, ngei nyekto shatbü hoba 
khauang lotbüa laua, aieilausi phangshuongeibü himou kanei künkei. 
7Thükenbou Bunyubouei hai lauda: Ngei thedalanda, kan kaijembo kibü 
phangshuongei haoeneibü himou künlabü. 
8Lausikei kan, O Israel shongh shuong, nyi kü mütli Israel shanga bhek 
longtilabü hoba mai hekkulabü, aishanga haoen tongde chem to loulabü. 
9Ngei kan shanga dambuda hoba kaneibü kaonyu nyibou shapnyintila hoba 
khonei youli wentila ngo kan la yingkulabü. 
10Hobaje Israel chung pendoua ngei kaneibü lühbak haatikulabü. Sang 
sangngailabü hoba leilubü shuong kümetlabü. 
11Hobaje ngei kan thüka müt si shatsinam lühbak juongtikulabü, hoba haoen 
haalabü hoba püngko juongko lang heklabü. Ngei shangied tegütham ka to 
mütshuong kitilabü hoba shaangbou toje maibou kan naang maitilabü. 
Kheijinei kanei ngo Bunyubou kia dogo ngelabü. 
12Haü, ngei kü mütli, kan Israelbü, nyibou kaneibü kaonyua kitila leibalabü. 
Kho kaneibü kaonyu yinglabü, hoba no haoeneibü phet yinglabü; hoba touje 
ka to haoeneibü youyikei akonglabü. 
13“Thükenbou Bunyubouei hai lauda: Aieilausi mütshuongei ka to lauda, ‘Nyi 
mütshuong suida hoba ho phangeibü youyik langkuda.’ 
14Lausikei tou ka jaüan hoei ladangkei müt asuilabü hoba ka mütli youyikei 
akonglabü, dogo Thükenbou Bunyubouei lauda. 

15Ngei touje phangshuongei kan nyikula lebü adititilabü ayingsi touje 
mütshuongei kan to hakbü aditlabü ayingsi touje kan phangshuong 
aphaiyetlabü, dogo Thükenbou Bunyubouei lauda.” 

Israeleibü LangkeiHaanbü 

16Tokei Bunyuboueibü ngüh kü jungto nyibou loukei: 
17“Müteibü shou, ladang Israel mütli haoen kaodaka kikei, haoenei haoeneibü 
thechüh hoba kümsileiei kho shatikei. Kü thedanga haoeneibü thechüh kho 
yaksa mang asaopobü chaloua ihinseibü hima kikei. 
18Kaonyeka haoenei sii angtibü haangjung hoba haoeneibü heangshoei kho 
shatibü laüa ngei haoen thüka ngeibü maangshat khüpan jinkukei. 
19Ngei haoen phangshuong yoa phinnyintikei hoba kaonyek shenko aatikei; 
haoeneibü thechüh hoba kümsilei thüng ngei haoen mat jembei. 
20Hobaje haoen haushang pendoua phangshuong thedanga haoenei ngeibü 
saopobü nyen shedtikei, aieilausi haoenei lauda: ‘Habü ho Bunyuboueibü 
mütli shuong ki, lausikei haoeibü kaodak ka kukla yeikei.’ 
21Khoei ong ngo maangto shatko kikei, aishanga Israelbü shuongei haushang 
pendoua ngeibü saopobü nyen shatikei. 
22“Hibü tou Israel phangshuong to lenashi, Thükenbou Bunyubouei hai lauda: 
O Israel chung, ngei ho kan laüa kümda aying, lausikei ngeibü nyen sao 
pobü, laobou kanei phangshuong yoa kan haushanga shatikei, kho laüa 
kümda. 
23Ngei ngeibü saopobü nyen yaangbü, laobou phangshuong yoa shatikei, 
laobou nyen kanei haoen yoa shaantikei, kho ngei saüenan pholabü. Ladang 
ngei kan danko phangshuong thea ngo saopobü yingkei dogo shentilaje 
kheijinei ngoBunyubou kia dogo ngelabü, dogo Thükenbou Bunyubouei 
lauda. 
24Aishanga ngei kan phangshuong yo ka leibalabü hoba kaonyek pendou ka 
kan leishailabü hoba kan kaneibü kaonyek to leian loulabü. 

25 Hobaje ngei kan la dei koshikbü lakkulabü hoba kan hinseian kilabü, kan 
la mak kakbü pendou ka hoba kaneibü heangsho pendou ka kan 
hinseitikulabü. 
26Ngei kan la maangpon haanbü kulabü hoba soushou haanbü jinkulabü, ngei 
kaneibü phe ka laangeibü maang- pon sungan apbulabü hoba kan la pheeibü 
maangpon kulabü. 
27Hobaje ngei kan la ngeibü Soushou jinkulabü hoba ngeibü ngühkhüm 
deikhüma paitilabü hoba kanei ngeibü ngühmai jungeilabü, hoba khübü 
kümlabü. 
28Kheijinei kaneibü pisibou la ngei kubü kaonyeka kan kitilabü. Kan ngeibü 
mütli kilabü hoba ngo kaneibü Mühghaü kilabü. 
29Ngei kan asaopobü pendou ka püetlabü. Ngei shusiphon haang maitilabü 
hoba kan thükto ai limsilang aloutilabü. 
30Mühlimnoulim danko phangshuong yoa kan himou abautila shanga ngei 
buhekdeihek hoba shusiphon haatijuongtikulabü. 
31Kheijinei kanei kaneibü thechüh amaibü hoba kümsilei amaibü kümbü 
shuong damenlabü, hoba kaneibü shabü si shedtimashikbü shanga 
mangsenlabü. 
32Ngei ho kan laüa kümda aying dogo kan la ngetimang sühda, dogo 
Thükenbou Bunyubouei lauda. O Israel chung, kaneibü thechüh hoba 
kümsilei shuong shanga himouko hoba the alenenko kiashi!” 
33“Thükenbou Bunyubouei hai lauda: Ngei kaneibü shabü pendou ka 
saüenkunyet ngei kaneibü sang sangngaitilabü, hoba leilubü shuong 
kümetlabü. 
34Hobaje danbü phaibü pendouei hapbo apan kilabü jeiko apshang dangbü 
kaonyu sek la moulabü. 
35Haoenei laulabü, ‘Apan kibü kaonyek ho Eden bamang phatko yeia; hoba 
leiluan tekan apbü hoba maubü sangnyu shuong tenlepnyu mütei nyaka.’ 

36Kheijinei kaijembo kibü phangshuongei ngo Bunyubouei leilubü kümetda, 
hoba apshang dangbüa kesiong keda dogo ngelabü. Ngo Bunyubouei kho 
laua, hoba ngei kho kümlabü.” 
37“Thükenbou Bunyubouei hai lauda: Ngei tokei che Israel mütli to haoen 
shanga kümtila kü to phetilabü hoba haoen shanga ho kümbulabü: ngei 
haoen mütli sanshuong phatko haatijuongtikulabü. 
38Jerusalema lemlasalabü san shuong phatko, tou leiluan kibü sangnyu 
shuong kho mütshangei shenlabü, hoba haoenei ngoBunyubou kia dogo 
ngelabü.” 

Ezekiel 37 

LosilakYomang 

1Bunyuboueibü ik kü thüka kikei hoba haoei ngo Bunyuboueibü Soushouei 
leian haukei, hoba pholi jenyua haoei ngo settikei hoba kho losilakei shenan 
kikei. 
2Haoei ngo khübü kaijembo to leian haukei, hoba chühashi, khongthu 
yomang shenko lo juong kikei, hoba khübü kho aeibou linokbang kikei. 
3Hobaje haoei kü to laukei, “Müteibü shou, khübü lo shuong lang kila thüka 
sao?” Ngei laukei, “O Thükenbou Bunyubou, nyi ong ngekei.” 
4Kheijinei haoei kü to laukei, “Habü lo shuong to thusei ngüh joyoashi hoba 
haoen to lenshi: O lo linbü shuong, Bunyuboueibü ngüh ditashi! 
5Thükenbou Bunyubouei habü lo shuong to hai lauda: Chühashi, ngei kan la 
hak metan jinkulabü hoba kan lang kilabü. 
6Hobaje ngei kan la haulüh si phejak jinkulabü, hoba khonei küplepkulabü. 
Ngei kan la hak jinkulabü hoba kan lang kilabü hoba kanei ngo Bunyubou kia 
dogo ngelabü.” 
7Hibü kü la sakkubü tegü ngei thusei ngüh lenkei. Hobaje ngei tetenko 
kijinei, tenbü langh yaangbü che ditkei losilak shuong kho lulueibü lo 
lamjung chela takshatkei. 

8Hobaje ngei chühko kijinei khübü thüka haulüh si phejak kikei hoba khübü 
thüka khonei yuklepbei, lausikei khübü to hak akitei. 
9Kheijinei haoei kü to laukei, “Hak to thusei ngüh lenashi; tetenashi, O 
müteibü shou, hoba hak to lenashi, ThükenbouBunyubouei hai lauda: Yeilam 
lei ka kaiya, O hak, hoba habü haibü shuong to haoen lang kitila hak atashi.” 
10 Hibü haoei sakkubü tegü ngei thusei ngüh lenkei, hoba haoen to hak atkei; 
haoen langkei hoba haoeneibü youei loenkei. Haoen sepai tan yaang tetche 
kiteikei. 
11Kheijinei haoei kü to laukei, “Müteibü shou, habü lo shuong ho Israel chung 
khümbo ki. Haoenei lauda: Seneibü lo shuong linoktham apa, hoba seneibü 
maanglem maua; sen lemai lela wapan apakei. 
12Hibü tetenashi, hoba haoen to lenashi: Thükenbou Bunyubouei hai lauda: O 
kü mütli, ngei kaneibü hee ipbulabü hoba kan khüka longtilabü; ngei kan 
Israel kaodak to nyibou leian longeilabü. 
13Hobaje ladang ngei kaneibü hee ipbulaje hoba kan khüka longtilaje, kanei 
ngo Bunyubou kia dogo ngelabü. 
14Hobaje ngei ka la kü Soushou jinkulabü hoba kan lang kilabü, hoba ngei 
kan kaneibü kaoa phokulabu. Kheijinei kanei ngo Bunyubouei kho laua dogo 
ngelabü, hoba ngei kho küma dogo ngelabü, dogo Bunyubouei lauda.” 

Jihuda si Israel Sangle Chenei 

15Bunyuboueibü ngüh kü jungto loukei: 
16“Müteibü shou, nyi julo che sungashi hoba khonei hai doashi: ‘Jihuda 
sangle.’ Tokei lubü julo che sungashi hoba khonei hai doashi: ‘Israel sangle.’ 
17Kho phaia julo penyi kho che maimai haplabü lele kaibü ika thon si thon 
thenyoan jungashi. 
18Ladang kaibü mütli shuongei ka to, ‘Habü ho nyi ai tetlabü lendaje kün la 
alenlep lo?’ dogo phealonga, 

19kheijinei haoen to lenshi: Thükenbou Bunyubouei hai lauda: Chühashi, 
Israel nyen phongbü julo kho ngei sunglabü hoba Jihuda nyen phongbü che 
kho to thenlabü. Ham khoei ngei che la ong yeitilabü hoba ngeibü ika 
junglabü. 
20“Julo penyi kho ka ika jungashi hoba mütshuong la haptiashi. 
21Hobaje nyi haoen to lenashi, Thükenbou Bunyubouei hai lauda: Ngei Israel 
shousi shuong, haoen hauan kibü phangshuong yo ka sungngailabü. Ngei 
haoen kaijembo kibü pendou ka leishailabü hoba haoen kaodak to nyibou 
leibalabü. 
22Hobaje Israel shongha ngei haoen phang che yeitilabü. Haoen pendou thüka 
Choba che ong kilabü hoba touje haoen ladangkei phang penyi ayinglabü, 
ayingsi touje aieikei haoen sangle penyi la ajanlabü. 
23Touje haoen ladangkei haoeneibü heangshoei ayingsi mangsenlabü kümsilei 
ayingsi ngühkhüm lulimbü shabü aieikei ashalabü. Ngei haoen sukjung 
ngaibü shabü pendou ka ngei khümenlabü, hoba ngei haoen saüenkulabü. 
Haoen ngeibü mütli, hoba ngo haoeneibü Mühghaü yinglabü. 
24Hobaje ngo khangenbou Dawid haoen thüka Choba yeilabü, hoba haoen 
pendouei sanlombou che kilabü. Haoen ngeibü ngühkhüm- a pailabü hoba 
ngeibü sakkubü nouanepbo jungeilabü. 
25Hobaje ngo khangenbou Jakob la ngei kubü kaonyeka, ainei kaneibü 
pisibousi shuong kikei, khünei haoen kilabü. Khünei haoeneibü shousi hoba 
haoeneibü shousi shisi shuong ponpen shanga kilabü, hoba ngo khangenbou 
Dawid ponpen shanga haoeneibü kilabü. 
26Ngei haoen yoa sangmai thesilan kümlabü; kho thonsithak akibü 
theyolanyobü kilabü. Ngei haoen kitilabü hoba haoen lühbak juong yeitilabü, 
hoba ngei ponpen shanga haoen yoa ngeibü saoposhang pholabü. 
27 Ngeibü lemshang neichem haoen yoa kilabü, ngo haoeneibü Mühghaü 
yinglabü hoba haoen ngeibü mütli yinglabü. 

28Hobaje ladang ngeibü lemshang haoen yoa ponpen shanga kilaje kheijinei 
phangshuongei Israel saüenan phokubouBunyubou kho ngo ki dogo ngelabü.” 

Ezekiel 38 

Gog kho Mühghaüeibü Insiaubu Phatko 

1Bunyuboueibü ngüh kü jungto loukei: 
2“Müteibü shou, Magog kaodaka, Meshek si Tubal Choba yaangbou Gog aeto 
kaibü thenyek sepeiashi hoba hao khulimbo tetenashi, 
3hoba lenashi: ‘ThükenbouBunyubouei hai lauda: Chühashi, O Gog, Meshek si 
Tubal konglebou Choba, ngo no khulimbo kia. 
4Ngei no kaiyeitilabü hoba kaibü kaumaanga ngau yaüjin jinkulabü hoba 
kaibü sepai tan pendou, koli hoba kolia wapyobü mütshuong haoen pendou, 
insiaubu penko jungan hele manko lean, wapyobü aih si aih jungbü tan 
yaangbü, haoen pendou in jungan, 
5Persia, Ethiopia, hoba Put, haoen pendou aih jungan hoba nameibü khun 
hanan hao to thipakei, 
6hoba tokei Gomer hoba haoeibü tan pendou, hoba yungthang thonbü ka 
Beth Togarma si kaibü sepai shuong pendou, khei phangshuong juongnyu yoa 
ngei no senbalabü. 
7Lamleashi, haü, no hoba ka jungto takshatbü sepai shuong pendou lamlean 
kishi; hoba haoen la ngühkhüm kushi. 
8Hobaje po juongnyu phaia nyi, phangshuong juong yo ka liko leibabü hoba 
wapyosuyo hatlalühlabü akiko haksoa kibü kaonyek che shilabü. Hobaje 
posilit lounyu sangli phanga apshang dangan kibü, lausikei touje müt pendou 
püetan kibü Israel shongh shuong nyi shilabü. 
9Hobaje yeinak che tegütham no louyenlabü hoba kaibü sepai tan pendou 
hoba ka yoa müt juong yeithu yeinak phatko kaonyek nyonglepbo sangmei 
che tegü loulabü.’ ” 

10Thükenbou Bunyubouei Gog to ho tegü lauda: “Ladang kho jihsiphai 
loulaje, nyi kaibü maangpona huonsiyou amaibü damla khanglabü. 
11Nyi laulabü: Ngei ba alebü sang shuong shilabü; sangsembo kibü 
mütshuong, aoyou hatlamoklabü akiko ki, ngei haoen shilabü. Haoen pendou 
baei alelepbo hoba koukhinei athangko ki. 
12Ngei apsilebü peisilei aaklabü hoba soshau soyunglabü, hoba leilubü sang 
lengaibü kaodak khulimbo hoba shatsinama hoba peisileia keibü kaonyek 
jenyua kibü, phangshuong yo ka leishailabü mütli khulimbo ngeibü ik 
sepeilabü. 
13Sheba, Dedan hoba Spain kabü sangnyu shuong kabü namyaknamseibü 
shuongei ka to phelabü, ‘Soletbü peisilei aakla no loukei sai? Nyi kaibü 
jenabou ka soshau soyungla kamshaitikei sai? hon si chandinam sunglangla 
hoba shatsinam si samkeisamuk sungla hoba soletbü juong aaklangla shanga 
loukei sai?’ ” 
14Hibü, müteibü shou, tetenashi hoba Gog to lenshi: ThükenbouBunyubouei 
hai lauda “Tou kü mütli Israel hatlamoklabü akiko sangmaia kijinei 
15no hoba ka yoa mütli phangshuong juong, pendou kho kolia setan, shuong 
yaangbü hoba hau yaangbü sepai kaibü kishang yungthang thonbü ka 
loulabü. 
16Hobaje sangmeiei kaonyek yuklepjung loubü tegü no ngeibü mütli Israel 
khulimbo loulabü. Jihsiphai lousühjinei, O Gog, ngei no ngeibü kaonyek 
khulimbo sungbalabü hoba no danko phangshuongei ngo saopobü dogo tang 
khitlabü. 
17Thükenbou Bunyubouei ho tegü lauda: Shangied ngei ngo khangenbü Israel 
thuseibü shuong danko laubou kho no aying lo? Kho jihsiphaia ngei no haoen 
khulimbo sungbalabü dogo haoenei tetenkei.” 

Gog to Mühghaüeibü Shieikoe 

18Khünyet chaloua hai haüthüklabü: “Ladang Gogei Israel kaodak shilaje, 
kheijinei ngeibü khauang maangpok loushadlabü, dogo 
Thükenbou Bunyubouei lauda. 
19Aishanga ngeibü maangdak hoba khauang maangshata khünyet Israel 
kaodaka selo nyibü yaang kilabü. 
20Hibü yungnyu kabü ngao, mühkabü au, yamkabü meisiau, kaoa kibü 
yangsikok pendou hoba kao thea kibü khunakshousi wekoei kü thedanga 
hatbüei lühlabü. Shongh shuong thapletlabü, laanglip shuong limletjung 
loukoulabü, hoba kümthang shuong tuonglabü. 
21Hobaje ngei ngeibü shongh shuong pendoua Gog khulimbo in ngaletlabü, 
dogo Thükenbou Bunyubouei lauda. Hao mütshuong cheei che khulimbo 
wapyolabü. 
22 Hobaje ngei hao khulimbo shatlim hoba sii angbü kayang kulabü. Ngei hao 
thükto hoba haoeneibü sepai tan thükto hoba hao yoa thipbü phangshuong 
juongnyu thükto langtok yaangbü hoba sen yaangbü, khei wan hoba wansat 
moli jonyantilabü. 
23Hobaje ngei ngo yaangenbü hoba saopobü lenlabü, hoba ngei phangshuong 
juongnyu thedanga ngo lolo shentilabü. Kheijinei haoenei ngo Bunyubou ki 
dogo ngelabü.” 

Ezekiel 39 

Gog Thükbü 

1“Müteibü shou, Gog khulimbo tetenashi hoba lenashi: 
‘ThükenbouBunyubouei hai lauda: Chühashi, ngo no khulimbo kia, O Gog, 
Meshek hoba Tubal Choba yaangbou. 
2Ngei no kai- yeitilabü hoba no leian haulabü hoba yungthang thonbü ka 
sungenlabü hoba Israel shongh thükto ngei no leian loulabü. 
3Hobaje kaibü nanae ik ka lau hoba kaibü mae ik ka laujin attikulabü. 

4Gog si haoeibü sepai tan hoba hao to aihkhün jambü phangshuong Israel 
shongh shuong thüka atlabü. Ngei kaneibü haibü mang kho au shuong hoba 
yamkabü meisiau la shausi- yung shanga kuan aplabü. 
5No khongthuyaanga atlabü, aieilausi ngei kho laua, dogo 
Thükenbou Bunyubouei lauda. 
6Ngei Magog thükto hoba yungko kaonyeka ongayasetham kibü mütshuong 
thükto ngei wan hautikulabü, hoba haoenei ngoBunyubou ki dogo ngelabü. 
7“Ngei kü nyen saopobü ngeibü mütli Israel yoa shentilabü. Ngei touje ngeibü 
saopobü nyen ladangkei ashatilabü, hoba phangshuongei 
ngo Bunyubou Saopobü Israel Mühghaü ki dogo ngelabü.” 
8“Chühashi, kho louada! Ho maimaitham loushedlabü, dogo 
Thükenbou Bunyubouei lauda. Ngei laubü chalou shangabü kho ho ki. 
9Kheijinei Israel sangnyu shuonga kibü shuong haulabü hoba insiaubuei 
jiklabü bu yeitilabü, aih hoba wapyobü aih, lau hoba laujin janglüh hoba 
aubu haoenei wan shanga po nyet jiklabü bu yeitikei. 
10Haoenei sek ka bu alaklabü ayingsi yam ka aikei awaplabü, aieilausi 
insiaubu haoenei jikla lelabü. Hobaje aoyouei haoen ka sokei khübü ka 
haoenei solabü, hoba aoyouei haoeneibü aaklangkei khübü shuongeibü 
haoenei aaklanglabü, dogo ThükenbouBunyubouei lauda.” 

Gog Mang Khünbü 

11Bunyubouei laukei, “Khünyet ngei Gog la Israel chaangbou aenei wakoubü 
yomanga mang khünshang kaoen che kulabü. Hoei wakoubü shuongeibü 
lamnyu lothetlabü, aieilausi honei Gog hoba haoeibü sepai tan pendou 
khünei khünlabü. Hibü ho to ‘Hamon Gog’ pholi dogo nyenlabü. 
12Hobaje lit nyet Israel chungei kaonyek saüenla shanga haoen khünlabü. 
13Haü, kaonyeka müt pendouei haoen khünlabü hoba ladang ngeibü 
soneikangbü tang khitlaje kho chaloua haoen la hoei nyenhang 
sungbakulabü, dogo ThükenbouBunyubouei lauda. 

14Hobaje kaonyek saüenla shanga hanghangko mütshuong pholabü. Haoen to 
liman at kaonyek peiko lamla haulabü, hoba atei khongthua kibü mangjim 
shuong khünlabü. Haoenei kho lit nyet thonan phaia lam khanglabü. 
15Hobaje ladang haoen kaonyek danko haulaje, hoba atei müteibü losilak 
hapoulaje, mangkhün thubü shuongei Gog Hamona khünan üpshongko haoei 
kho junga amaaphelabü che pholabü. 
16(Khünei tokei Hamona nyenan sangnyu che kilabü.) Hibü haoenei kaonyu 
kho saüenlabü. 
17“Hobaje no, müteibü shou, Thükenbou Bunyubouei hai lauda: Au phang 
weko hoba yamkabü meisiau pendou ngaashi hoba laushi: Kamshaiashi, hoba 
kaiya, khei kanei phe shaula hoba sii yunglabü lele, Israel shongh thüka 
haitibü lembü yaangbü ngei kan shanga lamleda. Khonei kanei phe shaulabü 
hoba sii yunglabü. 
18Kanei sekbülakbüeibü phe shaulabü hoba kaodakbü Choba shuongeibü sii 
yunglabü; haoen pendou sanlon paang si shoushou, hoba lon si masu pongsu, 
hoba Bashan kabü amenbü meisiau tegü haitilabü. 
19Hobaje ngei kan shanga lamlekuko kibü haitibü lembüsabü haabü khoei 
kan aphot shongko shaulabü hoba ajaak shongko sii yunglabü. 
20Hobaje ngeibü khümsoka, koli si koli kailonga setbüei, sekbülakbü müt si 
wapyobü sepai shuongei kan shi shenlabü, dogo ThükenbouBunyubouei 
lauda.” 

Israelei Solo Hapngaibü 

21Bunyubouei laukei, “Ngei phangshuong yoa ngeibü soneikangbü lenlabü, 
hoba phang pendouei ngei tangbü kümbü hoba haoen thükto ngeibü ik 
shatbü haplabü. 
22Khünyet ka jaüan Israel mütliei ngo haoeneibü Bunyubou Mühghaü ki, 
dogo ngelabü. 
23Hobaje phangshuongei Israelbü shuong haoenei shabü shanga langsenbü to 
haukei dogo ngelabü, aieilausi haoen kü to maangalan. Hibü ngei haoen ka 

ngeibü the hukei hoba haoeneibü dangbou la khümbo kuan apbei, hoba 
haoen pendou inei tuongkei. 
24Haoen asaopobü thüng ngei haoen to kümbei hoba ngei ngeibü the haoen 
ka huan apbei.” 
25Hibü Thükenbou Bunyubouei hai lauda: “Touje ngei Jakob langsenbü ka 
nyibou sungbalabü hoba Israel mütli pendou to onoulabü, hoba ngeibü 
saopobü nyen shanga maangtak kilabü. 
26Haoen haoeneibü kaodaka ongayasetham satetlangan, haoen hattimoktila 
aokei akiko ongayasetham kijinei haoenei kü to maangalanbü hoba 
haoeneibü himou damenlabü. 
27Ladang ngei haoen mütshuong yo ka nyibou leian loulaje hoba haoeneibü 
dangbou labou kaodak ka leishailaje, kheijinei ngei ngo lolo haoen thedanga 
saopobü dogo lenlabü. 
28Kheijinei kü mütshuongei ngo haoeneibü Bunyubou Mühghaü ki dogo 
ngelabü. Haoenei kho ngelabü, aieilausi ngei haoen langsenbü to hautikei 
hoba tou haoen che ongkei üpyoko nyibou leingaibalabü. 
29 Ngei touje haoen ka ngeibü thenyek ahulabü, aieilausi Israel mütli thükto 
ngeibü Soushou khüpan jinkulabü, dogo Thükenbou Bunyubouei lauda.” 

Ezekiel 40 

LOULABÜ LEMBÜCHEM MANGSANG CHE 
Ezekiel Jerusalem to Leilangbü 

1Kün langsenan phaia po saoto ngaoboubü, po haanbü lit chalou anboubü, 
hoba Jerusalem sangnyu shian apbü phaia po anthükleiboubü kiteikei. 
Khünyet chaloua Bunyuboueibü ik kü thüka kikei, hoba haoei ngo khüto 
leibakei. 
2 Mühghaüeibü mangsanga haoei ngo Israel kaodak to leian loukei hoba 
aicheküm- an shongh suokbü chenei ngo phoyokei. Ngei kü thedanga 
yungkük aenei sangnyu che huongbü phatko chem juongnyu hapbei. 

3 Hobaje haoei ngo khüto nyangko leian haukei, hoba chühashi, khünei müt 
che chühla chisaknam phatan kikei; hoba haoeibü ika takbü janglüh che hoba 
phodong ju che jungan bakhüna loan hapbei. 
4Hobaje müt khoei kü to laukei, “Müteibü shou, kaibü nyekei chühashi, hoba 
kaibü nouei ditashi, hoba ngei ka la lenbü pendoua kaibü maangpon phoashi, 
aishanga khübü lenla shanga ngei no hato leibakei. Nyi hapbü pendou Israel 
mütli la lenashi.” 

ChaangbouBakhün 

5Ngei Lembüchem che hapbei, hoba kho baei lelepan kikei. Kheijinei müt 
khoei takbü phodong ju jungkei hoba kho jutak che loubü kikei hoba haoei 
kümthang kho takkei. Kho jutak che suokbü hoba jutak che shangbü kikei. 
6Kheijinei hao chaang ae yeibou bakhün khüto loukei. Hao younak khüto 
angkei, hoba onlangshanga haoei atshang kho takkei; hoba kho phodong 
jutak che haüan kikei. 
7Hobaje kho danan lam che kikei hoba khonei lombou shuongeibü shemjang 
sem kiteikei. Shemjang weko süng si khaang phodong jutak che bang jeteitei 
kikei, hoba khübü kanglang kabü kümthang shuong kho iknop ngao bang 
shangan kikei. Hobaje lombou shemjang danan Lembüchem ae yeibou 
atshang bakhün khonei phodong jutak che kiteikei. 
8Hobaje haoei bakhün chemso takkei; 
9hoba kho iknop set haübü hoba khoeibü aüetbü thaonyu kho iknop penyi 
bang shangan kikei. Kho bakhün chemsoei Lembüchem ae yeian kikei. 
10Hobaje chaangbou aenei bakhün maanga ji jinei lombou shemjang sem 
kikei; sem pendou takbü jeteitei kikei, hoba khübü kanglanga kümthang 
pendou kho jeteitei shangan kiteikei. 
11Kho phaia müt khoei bakhün to atbü khaang kho takkei; kho iknop an hoba 
khoeibü süng kho takbü iknop an kikei, hoba suokbü kho iknop anthüksem 
kikei. 

12Hobaje lombou shuong shemjang thedanga iknop che suokbü kümthang 
kikei, hoba shemjang shuong kho pendou aenei jeteitei iknop lak bang kikei. 
13Hobaje lombou shemjang ji kümthang ka ji sühko haoei takbüa khaang 
iknop saoto ngao, koukap che ka koukap che sühko kikei. 
14Tokei haoei bakhüna maangkabü kümthang thungetbü kaiko takkei hoba 
kho iknop saosem kiteikei. Takbü kho khongae yeian kibü shemjang sühko 
kikei. 
15Bakhün thedang khongchi ka maangae bakhün shemjang sühko iknop 
anjinsem kikei. 
16Hobaje shemjang pendou kabü tangkabü kümthang hoba shemjang si 
shemjang kanglanga maangkabü kümthang pendoua koulom hanbang yettian 
kikei. Hobaje atshang ae yeian kibü thungetbü kümthang maangae pendoua 
pünglong noksa küman kikei. 

Tangkabü Shemjang 

17Kho phaia müt khoei ngo bakhün danko tangkabü khongmaang to leibakei. 
Khonei tangkabü kümthang to thenan dangbü shemjang khujin kiteikei, hoba 
khübü thedanga laangei yaüan jabü khongchi che kiteikei, 
18hoba kho khongmaang kaiko yaüan kikei. Tangkabü khongmaang kho 
maangkabou khongmaang tokei kaobou kiteikei. 
19Hobaje haoei kaobou shemjang maang ka maangkabou shemjang tangae 
kanglang takkei; kho chaangbou aenei hoba yungthang aenei iknop saongao 
bang kiteikei. 

Yungkük Bakhün 

20Hobaje müt khoei yungkük ae yeibou shemjang to atshang bakhün 
süngsikhaang takkei. 
21Hobaje lombü shuongeibü shemjang sem pendoueibü thungetbü khamthung 
shuong kho takletbü jeteitei kikei. Kho tousüng iknop anjinsem hoba photak 
iknop saoto ngao kiteikei. 

22Khoeibü koulom shuong, thaonyu shuong kho hoba pünglong noksa kümbü 
shuong kho chaangbou bakhün ae yeibü takbü to jeteitei kikei. Hobaje khüto 
younak nyet angkei, hoba thaonyu shuong kho khübü tangkünga kikei. 
23Hobaje chaangbou aeto atboua kibü tegütham, khonei yungkük ae yeibou 
bakhün tangboua maangkabou shemjang to atlabü bakhün che kiteikei. Müt 
khoei bakhün penyi kanglang kho takkei hoba takbü iknop saongao kikei. 

Yungthang Bakhün 

24Hobaje haoei ngo yungthang aeto leian haukei hoba ngei khonei bakhün 
che hapbei. Haoei khoeibü aüetbü hoba thaonyu shuong takan chühkei hoba 
khünyi khokei lubü shuong tegütham takletbü jetei kikei. 
25Hobaje kho bakhün kabü shemjang shuong lubüa kibü tegütham koulom 
shuong kikei. Kho tousüng iknop anjinsem hoba photak iknop saoto ngao 
kiteikei. 
26Hobaje khüto angla younak nyet kikei, hoba khüto atlabü shemjang khokei 
khongchi ae yeiko thonbü aenei kikei. Hobaje jiji kümthanga thaonyu to 
yuko pünglong noksa kümbü kikei. 
27Hobaje yungkük aenei shemjang maangkabou aenei bakhün che kikei, hoba 
bakhün ka bakhün sühko yungthang ae takan chühkei hoba kho iknop 
saongao kikei. 

Maangkabou Shemjang: Yungthang Bakhün 

28Kheijinei müt khoei ngo yungkük bakhün danko maangkabou shemjang to 
leibakei, hoba haoei yungthang bakhün takan chühkei; ho takbü lubü shuong 
to jetei kikei. 
29Lombü shemjang shuong, thungetbü kümthang shuong hoba thaonyu 
shuong taksi lubü jetei kikei. Bakhün kabü shemjang shuong kaiko koulom 
shuong kikei. Ho tousüng iknop anjinsem hoba photak iknop saoto ngao 
kikei. 
30(Hobaje maangkabü shemjang kaiko thaonyu shuong kikei, tousünga iknop 
saotongao hoba photaka iknop ngao.) 

31Hobaje khübü thaonyu shuong khongchi kabü shemjang ae yeian kikei; 
hoba khoeibü thaonyu shuong thüka pünglong noksa kikei, hoba khüto 
anglabü younak pemset kikei. 

Maangkabou Shemjang: Chaangbou Bakhün 

32Kho phaia müt khoei ngo chaangbou bakhün danko maangkabou shemjang 
to leibakei. 
33Hobaje lombou shemjang shuong, kho thungetbü kümthang hoba thaonyu 
takan chühsi lubü to jetei kikei. Bakhün si thaonyu kaijembo koulom shuong 
kikei. Kho tousüng iknop anjinsem hoba photak iknop saoto ngao kikei. 
34Kho thaonyu shuong khoei shemjang ae yeian kikei; hoba pünglong noksa 
shuong jijiham aenei küman kikei, hoba khüto angla younak pemset kikei. 

Maangkabou Shemjang: Yungkük Bakhün 

35Hobaje müt khoei ngo yungkük bakhün to leibakei. Haoei kho takan 
chühkei hoba kho lubü shu- ong to jetei kikei. 
36Khübü phatko khoneikei lombü shemjang, noksa kümbü maangkabü 
kümthang hoba thaonyu kaijembo koulom kikei. Kho tousüng iknop anjinsem 
hoba photak iknop saoto ngao. 
37Hobaje hoeibü thaonyu kho khongchi kabü shemjang ae yeian kikei, 
pünglong noksa kümbü shuong kho jijihama kikei, hoba khüto angla younak 
pemset kikei. 

Yungkük Bakhün Jungkabü Chemshuong 

38Hobaje yungkük aekabü bakhüna thaonyu nyangko koukap yoa shemjang 
che kikei, khünei haoenei juokbü lembü sakan apbei. 
39Hobaje bakhün chemso- phanga shemjang jinei penyi hoba jinei penyi dogo 
khümsok lei kikei. Hobaje khübü khümsok thüka haoenei juokbü lembü, 
shabü lembü hoba saüsimaü lembü tegübü lembüsabü kulabü meisiau shuong 
haitikei. 
40Hobaje chemso tangae yungkük bakhün to atshang jiji aenei khümsok penyi 
bang, dogo jeteibü khümsok lei kikei. 

41Hibü bakhün maang aenei khümsok lei hoba tang aenei lei dogo pendouei 
khümsok pemset lembü haitibü juokla shanga kikei. 
42Tokei laang ka jakenbü khümsok lei, tousüng iknop che tho hoba photak 
iknop che tho, hoba suokla iknop che kikei. Hobaje khübü khünei haoenei 
juokbü lembü kula haitilabü peisilei hoba lubü lembü peisilei shuong phokei. 
43Hobaje lembü haitian phe antian phola shanga kümthang kaijembo anjin 
ikmaang tetbang saüan kikei. 
44Hobaje haoei ngo maangkabou shemjang khüto leibakei. Hobaje 
maangkabü khongchia koulom shemjang penyi kikei, che yungthang bakhün 
junga yungkük ae yeian, hoba che yungkük bakhün junga yungthang ae yeian 
kikei. 
45Hobaje haoei kü to, yungthang ae yeian kibü shemjang ho Lembüchem 
lombü ungshedbou shuong shanga ki, 
46hoba yungthang ae yeian kibü shemjang kho lemshon lombü ungshedbou 
shuong shanga ki. Levieibü shousi shuong yoa haoen ong Bunyubou to 
khangenla shanga hao nyangko loula thükkei dogo laukei. 

Maangkabü Shemjang hoba Lembüchem 

47Kheijinei müt khoei maangkabou khongchi takan chühkei, hoba kho 
tousüng iknop saongao hoba photak iknop saongao, dogo süngsikhaang 
jeteitei kikei. Hobaje lemshon kho chemkoudeia kikei. 
48Kheijinei haoei ngo lembüchem chemsophang to leibakei. Haoei chemso 
thaonyu weko takan chühkei; khübü kho jijihama iknop ngao bang kikei. 
Atshang khaang kho iknop anthüklei hoba khoeibü thungetbü kümthang 
shuong khang kho jijihama iknop sem bang kikei. 
49Chemso khaang kho iknop saoche hoba thedang ka phai sühko iknop 
anthüknyi. Khonei chung younak an angan kikei, hoba atshang jijihama 
khamthung si thaonyu shuong kikei. 

Ezekiel 41 

1Kho phaia müt khoei ngo lembüchem to leibakei hoba thaonyu shuong takan 
chühkei; hoba kho jijiham photak iknop lakbang kikei. 
2Hobaje chem maang to atshang lam kho iknop an kikei, hoba lam atshang 
naphei shuong kho jijiham iknop ngaobang kikei. Haoei tokei lemshang 
tangkabou kho takan chühkei; hoba kho tousüng iknop saonyi hoba khaang 
iknop saoche kikei. 
3Kheijinei hao maangkabou lemshang to atkei, hoba khamthung weko 
atshang lam takan chühkei; khoeibü khaang iknop nyibang kikei. Atshang 
lamkhaang kho iknop lak kikei, hoba thungetbü kümthang shuong kho 
jijihama iknop nyet bang kikei. 
4Hobaje haoei maangkabü lemshon khoeibü süng kho takan chühkei; kho 
iknop saoche kikei, hoba khoeibü tangkabü lemshon thon sühko taksi iknop 
saoche kiteikei. Haoei kü to laukei, “Ho Pendou to Saopobou Kaoen ki.” 

Lembüchem Kümthang to Yuko ShemjangKümbü 

5Kheijinei müt khoei Lembü- chem kümthang takan chühkei; kho iknop lak 
shangbü kikei, hoba chem kaiko hip aenei shemjang weko kho khaang iknop 
lei bang kikei. 
6Hobaje naphei shemjang shuong kho chemlip chenei shemjang khujin bang 
sem thenan dangbü chem kikei. Chemlip weko Lembüchemeibü tangkabou 
kümthang kho, shemjang shuong kümthanga aphenyoko lola tinlabü lele 
phangkabou shon to pekbou kikei. 
7Hobaje tangküng ka hapjineije, Lembüchem kümthang shuong kho khusunga 
onko jeteitei shangan hapbei. Hobaje Lembüchem tangkabü kümthang to 
yuko shemjang phangkaboutham ka jenyu kabü shemjang danko müt anglabü 
younak chung kikei. 
8Hobaje Lembüchem kaijembo shemjang shanga chemshang longko shon 
tonenan küman ngei hapbei. Kho phodongei lapbo iknop lak loubü kikei. 
9Shemjang tangkabü kümthang shangbü kho iknop ngao kikei. Lembüchem 
shemjang kanglangeibü kongkongbü kaoen 

10hoba ungshedboueibü shemjang shuong kho Lembüchem kaijembo iknop 
saoche kikei. 
11Hobaje khongmaang ka naphei shemjang to haulabü lam yungthang aenei 
che hoba yungkük anei che kikei; hoba kong apyoan kishang kho kaijembo 
khaang iknop ngao kikei. 

Chanep Aekabü Chem 

12Khongmanga Lembüchem chanep ae yeian kibü chem kho khaang iknop 
anjinlei kikei. Chem kaiko kümthang shangbü, hoba tousüng iknop anjinngao 
kikei. 

Lembüchem Takbülebü Pendou 

13Kheijinei müt khoei Lembü- chem tang takan chühkei; hoba kho tousüng 
iknop saongao kikei. Hobaje Lembüchem khong ka kongkongbü kaoen danko 
chanep aekabü chem sühko taksi kanglang kho tousüng kho iknop saongao 
kikei. 
14Chaangbou aekabü chem thedang ae kho khong yoan khaang iknop 
saongao kikei. 
15Kheijinei haoei chemsüng jiji- hama shonshe yoan khong chanep ae takan 
chühsi tousünga iknop songao kikei. 

Lembüchem Kümthen Tedtangbü 

Lembüchem maangkabou, Sao- pobü Kaoen, hoba Pendou to Saopobou Kaoen 
16pendou shon ka kouloma sühko bu kinlepbüei thanglepan kikei. 
17Lembüchem maangkabou kümthang khümbomeiko, koukhün thüka sühko 
18kaakyembü kherabim si pünglong noksa kümbüei küplepan kikei. Pünglong 
shuong si kaak- yembü kherabim che thena che dogo shemjang kaiko kümbei. 
Kaakyembü kherabim weko thenyek penyi bang yeman kikei: 
19müteibü thenyekei ji aedang kabü pünglong to chühko, hoba ji pheinei 
molosaonyueibü thenyekei pünglong aeto yeian kikei. 
20Kho noksa shon ka koukap thüka onko küman kikei. 

21Lembüchem Saopobü Kaoeneibü thaonyu shuong kho takbü jeteitei kikei. 
Bueibü Lemshon 

Pendou to Saopobou Kaoen koukhün to atshanga 
22bueibü lemshon phatko denche hapbei. Kho suokla iknop sem hoba süng si 
khaang iknop nyibang kikei; Hoeibü koukhün shuong denshang hoba naphei 
pendou buei kümbü kikei. Hobaje haoei kü to laukei, “Ho Bunyubouthedanga 
kibü khümsok ki.” 

Koukap Shuong 

23Lembüchem si Pendou to Saopobou kaoen hama koukap penyi bang kikei. 
24Khübü koukap weko kakphei penyi bang soueitaiko ki. 
25Kümthanga küman kibü tegütham, khübü koukap shuonga kaakyembü 
kherabim si pünglong noksa shuong küman kikei. Hobaje atshang chemso 
thaonyu kho buei yuklepan kümbei. 
26Hobaje chemso napheinei jijihama khinan kibü koulom kikei, hoba kho 
pünglong noksa kümbüei küplepan kikei. Hobaje Lembü- chem naphei 
shemjang thaonyu shuong küplepan kikei. 

Ezekiel 42 

Lembüchem Nyangko Chem Penyi 

1Kheijinei haoei ngo khong aekabü shemjang yungthang aeto leikei hoba 
Lembü- chem chanep thonbü aenei chem ka yongan asaako, Lembüchem 
yungthang aekabü chem to leikei. 
2Yungthang ae yeian kibü chemsüng kho iknop saongao hoba photak iknop 
anjinsem kikei. 
3Lin jiji thedang aenei maangkabou shemjang khong iknop saoche, hoba 
khong shemjang küplepan kibü khünei thenyoan kibü shemjang den sema lin 
küman setshang jajung angan kikei. 
4Shemjang shuong thedang aenei lam che kikei, hoba kho khaang iknop an 
hoba tousüng iknop saongao. Hobaje khübüeibü koukap yungthang aenei 
kikei. 

5Thenyoan kibü thükkabou shemjang shuong kho lubü toje nyonyembou 
kikei, aishanga setshang jajung angbüei lombabou shemjang si phangkabou 
shemjang toje haoen ka kaophei aei yaangbou lekei. 
6Aishanga khübü shemjang shuong kho chem sem thenyoan dangbü kiteikei, 
khoei semboubü shon khoneije thaonyu akitei; hibü khoei haoen kho 
phangkabou si jenyu kabü shon to hanbou kikei. 
7Khonei tangkabou kümthang, shemjang shuong si tangkabou khongchi to 
jeteitei kikei; ho shemjang thedang aeto iknop anjinsem lilangan kikei. 
8Aishanga tangkabü khongchi thena shemjang lin kho tousüng iknop 
anjinsem kikei, hoba chühashi, lembüchem thedang aeneije iknop saongao 
kikei. 
9Shemjang phangae kabü to chaangbou aeka atshang che kikei, aishanga 
khütoje tangkabü khongchi ka atshang lam kikei. 
10Yungkük ae lembüchem shemjang thedang hoba chemeibü kümthang 
thükaenei shemjang shuong kikei 
11hoba khübü thedanga lam che kikei. Khübü kho yungkük ae yeian kibü 
shemjang shuong phatko kikei; süng si khaang jetei, kümsembü chühla jetei, 
hoba koukhün shuong jetei kikei. 
12Hobaje kümthang khangshang, shemjang to atshang, chaang ae thonbüa 
chemeibü yungkük aekabü shemjang shuong phanga koukap che kikei. 
13Kheijinei haoei kü to laukei, “Chem ham kho saopobü ki. 
Khübünei Bunyubou yobü to atbü ungshedbou shuongei lembü 
saopoboutham shauda. Aieilausi shemjang shuong kho saopobü buba 
ungshedbou shuongei lembü saopoboutham khonei tentian phokulabü: khübü 
kho shusiphon lembü hoba shabü shanga kubü lembüsabü ayingsi shedbü 
angbü lembüsabü. 
14Ladang ungshedbou shuong Lembüchem maangto atlaje hoba khongto 
angmang sühda, kheijinei haoenei Bunyubou khangenjinei lebü saopobü 

neisimei kho khübü shemjang maanga phoyojan. Mütshuong kamshaian kibü 
kaoen to üangjinei haoenei lubü neisimei jeijan.” 

Lembüchem Kommaang Takbü 

15Ladang müt khoei Lembü- chem maangkabou kaophei takkhümbei, haoei 
ngo chaangbou bakhün danko lilangkei hoba tangkabou kaophei kaijembo 
takkei. 
16Haoei phodong jungkei hoba chaangbou ae kho takkei; kho iknop saongao 
ngao kikei. 
17Haoei phodong jungkei hoba yungkük ae takkei; kho iknop saongao ngao 
kikei. 
18Haoei phodong jungkei hoba yungthang ae takkei; kho iknop saongao ngao 
kikei. 
19Tokei haoei phodong jungkei hoba chanep ae sepeikei hoba takkei; kho 
iknop saongao ngao kikei. 
20Hibü haoei chemhip lei kho pendou takkei. Ho kaijembo kümthang kikei, 
hoba asaopobü ka saopobü bangnyinla shanga honei tousüng iknop saongao 
ngao hoba khaang iknop saongao ngao kikei. 

Ezekiel 43 

Bunyubou Lembüchem to Longeibü 

1Kho phaia müt khoei ngo chaangbou ae yeian kibü bakhün to leian haukei, 
2 hoba chühashi, Israel Mühghaü soneikangbü chaangbou aeka louko ngei 
hapbei. Haoeibü langh kho dei juong ngühbü tegü kikei, hoba kaodak kho 
haoeibü soneikangbüei ngesakan kikei. 
3Ngei hapbü mangsang kho haoei sangnyu mautila loujinei ngei hapbü 
mangsang tegü kikei, hoba Kebar shumanga ngei hapbü mangsang tegü kikei, 
hoba ngo ngeibü the khüman yepbei. 
4Hobaje Bunyuboueibü soneikangbü Lembüchem to chaangbou ae yeian kibü 
bakhün danko lotkei. 

5Kheijinei Soushouei ngo leian angkei hoba maangkabou shemjang to leian 
loukei hoba chühashi,Bunyubou soneikangbüei Lembüchem kho shenkei. 
6Müt kho kü junga loan kitoua Lembüchem maang ka Bunyubouei kü to 
joyobü ngei ditkei. 
7Haoei kü to laukei, “Müteibü shou, hanei ngeibü Choba setshang ki. Ngo 
hanei Israel mütli shuong yoa kida hoba ngei haoen thüka ponpen 
songdakda. Touje Israel mütshuongei yingasikei ayingsi haoeneibü Choba 
shuongei yingasikei haoeneibü mühghaü shuong to lembü danko ayingsi 
haoeneibü Choba shuongeibü haibü mang khünbü danko ngeibü saopobü 
nyen ladangkei ashatilabü. 
8Ladang Choba shuongei ngo si haoen kanglanga kümthang cheei ong auan, 
ngeibü amshang thena haoeneibü amshang, hoba ngeibü khamthung thena 
haoeneibü khamthung lotikei, kheijinei haoenei haoeneibü mangsenlabü 
kümsileiei ngeibü saopobü nyen shatikei. Hibü ngei ngeibü khauanga haoen 
mautikei. 
9Tou haoenei lubü mühghaü shuong to lembü nangjan hoba haoeneibü Choba 
shuongeibü haibü mang heangsho shuong kuktijan. Haoenei khei kümalonga 
ngo haoen yoa ponpen kilabü.” 
10Bunyubouei athakko laukei, “Müteibü shou, Israel mütli to haoen lulueibü 
shabü shanga himoulabü lele Lembüchem shangabü wanan lenashi. Haoenei 
kümthen kho daman nachüha, 
11hoba haoenei kümbü pendou shangabü haoen himouko kialonga, haoen la 
Lembü chemeibü kümthen, khei hoeibü kümhaang hele, satshang hoba 
lotshang, hoeibü kümhaang khümbo hoba takletbü si ngühkhüm pendou 
haoen la ngetiashi. 
12Ho lembü chemeibü ngühkhüm ki: Shongh khua kaijembo leilang khümbo 
kho pendou to saopobou yinglabü. Chühashi, ho Lembü chemeibü ngühkhüm 
ki.” 

Lemshon 



1946 

 

 
   Saopobü Lai 

© 2002, Bible Society of India. 
 

 
 

 

13Habü ho iknop loubüei lemshang takan chühbü shuong ki, kho iknop che 
hoba ikmaang che takbü ki: Youdang aenei iknop che kilabü hoba photak kho 
iknop che, hoba thon kaijembo phak che, hoba kho lemshang denshang kho 
kilabü. 
14Hobaje kao aenei kümyou phangkabou piyung koushang ka chemthon 
sühko iknop penyi, hoba photak iknop che, hoba chemthon hanbou ka 
chemthon yaangbou sühko iknop lei hoba photak iknop che. 
15Hobaje lemshang hokjung kho tousüng iknop lei yinglabü, hoba lemshang 
hokjung thüka laang lei, che chenei iknop chebang yinglabü. 
16Lemshang hokjung kho hip lei pendou aenei jeteitei, tousüng iknop 
anthüknyi hoba photak anthüknyi. 
17Thükkabou chemthon kho pendou aenei takbü jeteitei, tousüng iknop 
anthüklei hoba photak iknop anthüklei, sembung thon iknop tho che hoba 
kaijembo kümbüa photak iknop che. Lemshon to anglabü younak shuong kho 
chaangbou ae yeian kikei. 

Lemshon Saüenbü 

18Hobaje Thükenbou Bunyubouei kü to laukei, “Müteibü shou, ngei ka to ai 
lendaje kho ditashi. Ladang lemshon kho yaülaje, nyi honei lembüsabü 
juokko hoba lemla kubü meisiau shuongeibü sii honei lakko saüenlabü. 
19Zadok ka thenbü Levi phangeibü ungshedbou shuong ong kü to khangenla 
shanga ngo kishang to loujan. Ngo Thükenbou Bunyubouei ngühkhüm kuda. 
Nyi masu paangshou che shabü shanga lembü kula haoen la kulabü. 
20Nyi sii at sunglabü hoba kho laang leia hoba chemthon chemnyek lei hoba 
sembung kaijembo naanglabü. Kho tegütham nyi lemshon kho sakenlabü 
hoba saüenlabü. 
21Kho phaia nyi shabü lembü shanga masu pongsu kho sungbalabü hoba kho 
Lembü- chem kaopheia takletbü saoposhanga juoklabü. 
22Nyibounyet nyi nali athebü lon paang che shabü lembü shanga lemlabü. 
Lemshang kho masu pongsueibü siiei saüenbü tegü saüenashi. 



1947 

 

 
   Saopobü Lai 

© 2002, Bible Society of India. 
 

 
 

 

23Ladang nyi saüenbü kho wanlaje, nyi nali athebü masu paangshou che hoba 
sanlon shuong yoka kap anakbü sanlon paang cheei lemjan. 
24Hobaje nyi khübü kho Bunyubou thedanga lemjan hoba ungshedbou 
shuongei haoen la jem phinkulabü hoba haoenei khübü kho Bunyubou la 
juokbü lembü kulabü. 
25Chalou nyetnyet chalou angboua lon paang che che shabü lembü shanga 
nyi lamlejan; tokei nyi kap anakbü masu paangshou che hoba sanchem ka 
sanlon paang cheei lemjan. 
26Chalou nyet ungshedbou shuongei lemshon dela shanga saüenlabü; kho 
tegü haoenei kho khümbo kuko saüenlabü. 
27Hobaje ladang chalou kho benlaje, setbounyet ka jaüan ungshedbou 
shuongei lemshon thüka kaneibü juokbü lembü lemlabü. Kheijinei ngei kan 
sungletlabü, dogo Thükenbou Bunyubouei lauda.” 

Ezekiel 44 

Chaangbou Bakhün Jungeibü 

1Kheijinei müt khoei ngo chaangbou ae yeibü Lembüchem tangae bakhün to 
leibangaikei, hoba kho khinan kikei. 
2Hobaje Bunyubouei kü to laukei, “Ho bakhün khinan ong kilabü. Ho 
aiplabü; aokei ho danko atla athük. Ho khinan ong kilabü, aieilausi Israel 
Mühghaü,Bunyubou ho danko ata. 
3Choba ong ho bakhün maanga Bunyubouyoa setan shaula yungla thükkei. 
Hao atlabü hoba atshang shemjang bakhün danko hau longei dogo pailabü.” 

Lembüchem to Atlabü Ngühkhüm 

4Kheijinei müt khoei ngo Lembüchem thedang yungkük bakhün aeto leibakei. 
Ngei chühsi Bunyuboueibü Lembüchem kho hao yobü soneikangbüei shenan 
hapbei. Ngei ngo lolo kaoa the khüman yepbei, 
5hoba Bunyubouei kü to laukei, “O müteibü shou, nyi hapbü hoba ditbü 
pendou to maangsangko chühashi. Ngei ka la Lembüchem shanga ngühkhüm 

deikhüm kula kümda. Lembü- chem maangto aoyou lotla thükkei hoba 
longeila thükkei, hoba aoyou la asakkuda kho maangsangko chühan phoshi. 
6“Ngüha alebü Israel chemdang to lenashi, Thükenbou Bunyubouei hai lauda: 
O Israel chemdang, kaneibü mangsenlabü kümsilei shuong kho khüai leshi! 
7Kaneibü mangsenlabü kümsilei shuong pendou yo to tokei kanei kü la 
shausiyung, haabü hoba sii lemla kujinei kanei maangpona hoba phea akipbü 
küksithang shuong leibabü danko ngeibü Lembüchem shatikei, hoba kaneibü 
mangsenlabü kümsileiei ngeibü theyolanyobü leilukei. 
8Hobaje ngeibü saopobü peisilei shuonga ikjai alebü ong ayingko, aeiko 
khübü küksithang shuong ngeibü saopobü peisileia ikjai lela leiyetkei. 
9“Hibü Thükenbou Bunyubouei hai lauda: Maangpona hoba phea akipbü 
küksithang, khei Israel shousi shuong yoa kibü küksithang shuong mangkei 
aokei ngeibü Lembüchem to alotlabü.” 

Levibü Shuong Ungshed Kümsilei ka Nangletbü 

10Bunyubouei kü to laukei, “Lausikei kü jungka lounyu satbü Levibü shuong, 
ladang Israelbü ayingbü to haukei, haoenkei kü jungka bangan ayingbü 
heangsho shuong phaito haukei, haoenei jembü shedbü on künlabü. 
11Khei yingasikei haoenei lemshang koukhüna ikjaiko hoba lemshanga 
khangenko haoen ngeibü Lembüchema khangenbü shuong yinglabü. Haoenei 
mütshuongei juokbü lembü shanga sungbabü meisiau haitila thükkei, hoba 
mütshuong thedanga loan haoen khangenlabü. 
12Lausikei haoenei haoeneibü heangsho thedanga haoen to khangenkei hoba 
Israel shousi shuong la shedbü shabü shontikei, khoei haoeneibü shedshonbü 
shanga ngei haoen shieikoelabü, dogo ngei theletlanletkei, dogo 
Thükenbou Bunyubouei lauda. 
13Haoen kü jungto ungshedboueibü kümsilei kümla shanga ayingsi ngeibü 
saopobü kümsilei denche nyangko loula, ayingsi saopobü peisilei shuong 
shanga ngo nyangko aloujan ayingsi Pendou to Saopobou Kaoen to alotjan. 
Ho haoenei mangsenlabü kümsilei shuong kümbü shangabü himou kayang ki. 

14Khei yingasikei ngei haoen la Lembü chema nongeisaelabü ikküm ikleia 
ikjai kulabü.” 

Ungshedbou Shuong 

15Thükenbou Bunyubouei laukei, “Lausikei Levibü Ungshedbou shuong 
Zadokeibü shousi shuong, Israelbü shousi shuong kü jungka ayingbü to 
satjinei ngeibü Lembüchema maanglanko ikjaiko kibü shuong, haoen ngo 
nyangko ngo khangenla loulabü hoba haoenei kü to haabü hoba siiei lemla 
kü thedanga lolabü, dogo ThükenbouBunyubouei lauda. 
16Haoen ngeibü Lembüchem to atlabü; hoba haoen ong kü to khangenla 
shanga ngeibü lemshon nyangko loulabü hoba ngei sakkubü khangenbü 
kümsilei kümlabü. 
17Ladang haoen shemjang maangkabou to atlaje haoenei nei inyaibü neijan; 
shemjang maangkaboua ayingsi Lembüchem chemmaanga khangenjinei 
haoenei winei aneijan. 
18Haoeneibü khua nei inyaibü kaijan hoba haoeneibü shenjanga nei inyaibü 
kaijin kijan. Haoen lem khümlabü neisimei aieikei haoenei shembei akaijan. 
19Hobaje ladang haoen müt shaishang tangkabü shemjang to anglaje, haoenei 
haoeneibü neisimei hangletlabü hoba haoenei khangenshang saopobü 
shemjanga phoyolabü. Haoeneibü saopobü neisimeiei mütshuong aphaiyettila 
shanga lubü neisimei lelabü. 
20“Ungshedbou shuongei haoeneibü khu atongjan ayingsi haoeneibü khulou 
lounyukei ümjan; lausikei lemaia amjan. 
21Ungshedbou shuongei maangkabou shemjang to atjinei aoeikei ih ayungjan. 
22Ungshedbou aoeikei latnyu ayingsi bangbü sao yakla alelabü, lausikei Israel 
chemdang ka bukbü medei ayingsi ungshedboueibü yak latnyu che lela 
thükkei. 
23“Haoenei ngeibü mütli la saopobü si asaopobü kanglanga bangnyinbü 
lenjan, hoba haoen la hinseibü si ihinseibü kanglanga janyinla lenjan. 

24Oyolemen longsi haoenei matjembou tegütham ngüh jembulabü, hoba 
haoenei mat kho ngeibü ngühkhüm haangei jembujan. Ngeibü ngühkhüma 
kibü tegütham haoenei songle mailem lemsilang jungeilabü, hoba haoenei 
Nounyet saopotham pholabü. 
25“Ungshedbou aoeikei, haoeibü bou ayingsi nyu, ayingsi jayangshou ayingsi 
nouyangshou, jaisina ayingsi chemdang ayeibü medei to liman haibü mang to 
totyobüei jembü lolo ashattijan. 
26Hobaje kho tegü haoei totyoalonga chalou nyet haoei dantijan hoba kho 
phaia hao saüenlabü. 
27Hobaje saoposhanga khangenla hao maangkabou shemjang to khangenla 
hao ladang atlaje haoei hao shanga shedbü lembü kujan, dogo 
Thükenbou Bunyubouei lauda. 
28“Haoenei phetphan akilabü; ngo haoeneibü phetphan: hoba nyi Israela 
haoen la ai nyaksinam akulabü; ngo haoeneibü nyaksinam ki. 
29Shausiyung lembü, shabü lembü hoba shabü debü lembü shuong kho 
haoeneibü shausiyung kilabü; hoba Israela khümbo kubü saüenbü pendou 
haoeneibü yinglabü. 
30Aishanga shaangbou buhek deihek maiboutham hoba ajanjan pendou 
lembü laobou kanei kuda kho ungshedbou shuong shanga kilabü; hoba 
kaneibü chemdanga haülabü kila shanga kanei shaangla wentek kümbü 
ungshedbou la kujan. 
31Au yingasikei ayingsi meisiau yingasikei, yemei haibü ayingsi meiei taketbü 
aikei ungshedbou shuongei ashaujan.” 

Ezekiel 45 

Kaonyek Kabü Bunyuboueibü Phejan 

1Ladang kanei phetphan shanga kao jankulaje sao- pobü kao 
phejan Bunyubou la lemla kujan, kho loula iknop hajar saoto ngao hoba 
khaang iknop hajar saoche yinglabü; hoba kaijembü khümbo kho saopobü 
yinglabü. 

2Khonei Lembüchem shanga chemnyek lei pendou aenei iknop saongao ngao 
bang kilabü, hoba kaijembo kanglanga kongbü kaophei iknop anjinsem 
kilabü. 
3Hobaje kho kaoen ka tousüng iknop hajar saoto ngao hoba khaang iknop an 
dogo khonei Lembüchem, pendou to saopobü kaoen shanga kanei takletjan. 
4Kho saopobü kaonyek yinglabü; kho saoposhang khangenbü shuong, 
aoyou Bunyubou nyangko khangenla louda, khübü ungshedbou shuong 
shanga kilabü, hoba kho haoeneibü chem shanga kaophei hoba Lembüchem 
shangabü saopobü kaoen yinglabü. 
5Hobaje Levibü shuong aoyouei lemshanga khangenda, haoen shanga tousüng 
iknop hajar saoto ngao hoba khaang iknop hajar an kilabü; kho haoen shanga 
kishang chem shanga kilabü. 
6Hobaje saopobü kaonyek shangabü jaletbü then to jenshuokko sangnyu 
shangabü kaonyek khaang iknop hajar ngao hoba tousüng iknop hajar saoto 
ngao sungenlabü; ho Israelbü pendou shangabü yinglabü. 

Choba ShangabüKaophei 

7Tokei songdakbou Choba shanga kaophei sungenjan. Saopobü kaoeneibü 
chanep leilang ka ho Mediterrania Yungnyu sühko chanep aeto thenlanglabü; 
hoba hoeibü toulei kho Israel phang la jaletkubü kaophei to jeteitei yinglabü 
lele, chaangbou leilang ka ho kaonyeka chaang aephei to thenlangko 
jaletlabü. 
8Israela ho haoeibü nyaksinam yinglabü. Hobaje ngeibü Choba shuongei 
touje ngeibü mütli ashiakoelabü; lausikei haoei Israel mütli la haoeneibü 
phang thüngthüng kao letilabü. 

Songdakbou Shanga Ngühkhüm 

9Thükenbou Bunyubouei hai lauda, “O Israel songdakbü shuong, kanei shabü 
souko shona! Ikshatbü hoba shieikoe nangashi. Ai janbü si ngühmai ki kho 
kümashi. Touje kanei ngeibü mütli shuong haoeneibü kaonyek ka shian 
asattijan, dogo Thükenbou Bunyubouei lauda. 

10“Kanei deiabü si linbü peisilei seret haubütakbüa ngühmai jungeijan. 
11“Efa si bat takbü jetei kilabü, khei bat kho homer phejan ana che, hoba efa 
kho homer phejan ana che yinglabü; homer kho tükdebü takletbü kilabü. 
12“Hobaje shekel kho gera sao- che yinglabü; shekel saoche hoba shekel saoto 
ngao hoba shekel anthükngaoei kaneibü mina che yinglabü. 
13“Kanei kulabü lembü kho ho ki: whet youshou homer weko ka efa chenei 
lakboubü hoba barli youshou homer weko ka efa chenei lakboubü. 
14Kor weko, batei takbü onang kho phejan ana che ki (laobou bat an ayingsi 
homer cheei onda, aishanga bat an kho homer che to jetei ki). 
15Tokei, Israela nindei lakbü lamshaushang ka sanshuong tan weko ka sanlon 
che bang sungbalabü. Khübü kho shausiyung lembü, juokbü lembü, sangmai 
lembü, khei mütshuong shanga shabü dela shanga jungeilabü, dogo 
Thükenbou Bunyubouei lauda. 
16“Kaonyeka müt pendouei ho jongsakla kubü Israela konglebü shuong 
shanga phejan lelabü. 
17Hobaje lemalanga hoba Israelbü chung pienbü lemsilang, khei Litnyu 
Haanbü hoba Nounyet tegübü pendoua, juokbü lembü, shausiyung lembü 
hoba yunglabü lembü kulabü kho konglebü shuongeibü phejan yinglabü. 
Israel chungeibü shabü dela shanga haoei shabü lembü, shausiyung lembü 
hoba sangmai lembü lamlejan.” 

Lemsilang 
(Leiy 12.1-20; Lev 23.33-43) 

18Thükenbou Bunyubouei hai lauda, “Shaangbou lita shaangbounyet kanei 
nali athebü masu paangshou che sungashi hoba Lembüchem saüenlabü. 
19Hobaje ungshedbouei shabü lembü sii kho sunglabü hoba kho Lembü- chem 
koukhüna hoba lemshon chemnyek leia hoba maangkabou shemjang 
koukhün thaonyu shuong thüka thipbulabü. 

20Kanei lita chalou nyetbounyet, müt atei alemlele ayingsi ai angeko 
mashikan kisi shanga dogo haoen nyena kho kümbulabü; kho khei kanei 
Lembüchem shanga shabü dean apbü kümsilei kümlabü. 
21“Shaangbou lit chalou anthük leibounyeta kanei Püetbülem lijan, hoba kho 
chalou nyet libü lem, laonei kanei tokai ajinbü wentek shaulabü. 
22Khünyet songdakbouei jembü shanga hoba kaonyeka mütli pendou shanga 
masu pongsu che shabü lembü shanga sungbalabü. 
23Hobaje chalou nyeteibü Lemli sünga haoei chalou weko nali athebü masu 
pongsu nyet hoba sanlon paang nyetBunyubou to lemla sungbalabü hoba kho 
pemtolo juokbü lembü kulabü. Tokei haoei chalou weko lonpaang che bang 
shabü debü lembü kulabü. 
24Hobaje shausiyung lembü shanga masu pongsu weko efa che lamlelabü 
hoba sanlon paang weko efa che, hoba efa weko shanga oliv onang hin che 
lamlejan. 
25“Lit nyetboubü, chalou anthük ngaobounyet khangbü chalou nyeteibü Lemli 
jihsiphaiakei, songdakbouei shabü shanga lembü, juokbü lembü, shausiyung 
lembü hoba oliv onang lembü lamlelabü.” 

Ezekiel 46 

Songdakbou hobaLemsilang 

1Thükenbou Bunyubouei hai lauda, “Maangkabou shemjang koukhün 
chaangbou ae yeian kibü kho kümsilei kümbü chalou lak khinan kilabü, 
lausikei Nounyet si Lit Haanbü chalouaje kho iplabü. 
2Hobaje songdakbou thükkabou koukhün chemso lam khüto atlabü, hoba 
koukhün thaonyu nyangko lolabü. Ungshedbou shuongei haoeibü juokbü 
lembü hoba haoeibü sangmai lembü lemlelabü. Haoei kouyoua lemlabü, kho 
phaia hao anglabü, lausikei bakhün khoje chasem sühko akhinlabü. 
3 Hobaje Nounyet si Lit Haanbüa kaonyek kabü mütli shuongei kho bakhün 
koukap junga Bunyubou to lemlabü. 

4Hobaje songdakbouei Nounyet Bunyubou to lemla sungbalabü kho sanlon 
paangshou lak hoba sanlon paang che, khübü pendou nali athebü yingjan. 
5Hobaje sanlon paang yoa sungbalabü shausi- yung lembü kho efa che 
yingjan, hoba sanlon shoushou yoa sungbalabü shausiyung lembü khoje haoei 
thükthung, kho yoa efa weko shanga oliv onang hin che bang. 
6Hobaje Lit Haanbü chalounyet haoei kap anakbü masu paangshou che, 
sanlon shoushou lak hoba sanlon paang cheei lemjan. 
7Hobaje shausiyung lembü che tegü, masu pongsu yoa efa che, sanlon paang 
yoa efa che hoba sanlon shoushou shuong yoa haoei thükthüng, kho yoa efa 
weko shanga oliv onang hin che bang. 
8Hobaje ladang songdakbou kho lotlaje hao koukhün chemso aeto atlabü 
hoba hao kho lam to anglabü. 
9“Lausikei ladang mütshuong Bunyubou thedangto pienbü lemsilang to atlaje, 
ao yungthang bakhün lam ka lemla atlaje hao yungkük bakhün lam to 
anglabü; hoba ao yungkük bakhün lam ka atlaje hao yungthang bakhün lam 
to anglabü. Aokei hao atshang bakhün lam to sepeinyu alongeilabü, lausikei 
mütpem weko hao lotbü tangküng lam to ngailabü. 
10Ladang haoen atlaje songdakbou kho haoen yoa atlabü, hoba ladang haoen 
anglaje hao haoen yoa anglabü. 
11Lem chalou hoba pienbü lemsilanga, shausiyung lembü kho masu pongsu 
che yoa efa che, sanlon paang yoa efa che, hoba sanlon shoushou shuong yoa 
haoei thükthüng, kho efa weko shanga oliv onang hin che bang. 
12“Hobaje ladang songdakbouei Bunyubou la maangangbü lembü che kulaje, 
khei juokbü lembü yingasikei ayingsi maangmai lembü yingasikei, hao 
shanga chaangbou bakhün kho ipbulabü. Haoei Nounyet lembü tegütham 
haoeibü juokbü lembü ayingsi haoeibü maangmai lembü kulabü. Kho phaia 
hao angan aplabü hoba hao phainei bakhün kho khinlabü.” 

Chaangboua Lembü Kubü 

13Bunyubouei lauda, “Chalou angboua Bunyubou la kap anakbü po cheeibü 
sanlon shoushou che bang juokbü lembü kulabü; kanei kho ngeyang weko 
lamlejan. 
14Tokei kanei kho yoa ngeyang weko shausiyung lembü shanga efa ka phejan 
lak la janan che, kho yoa wena nyatyola shanga oliv onang hin ka phejan sem 
la janan che dogo lamlelabü. Bunyubou la lemlasala kulabü kho ponpen 
shanga kaangbüsekbü ngühkhüm kilabü. 
15Kho tegü haoenei san shoushou, shausiyung lembü hoba oliv onang 
ngeyang weko athakko juokbü lembü kula lamlelabü.” 

Songdakbou hobaKaonyek 

16Thükenbou Bunyubouei hai lauda, “Songdakbouei hao shousi yo ka che la 
haoeibü sekphai ka jongsak la kualonga kho haoeibü thensileneibü yinglabü; 
kho phetsihek aeka haoeneibü peisilei ki. 
17Lausikei, haoei haoeibü phet ka haoeibü sambü yoa che la jongsak la 
kualongaje, dongebü chalou asüh shongko kho sambü khoeibü yinglabü; kho 
phaia songdakbou la ngaitikulabü. Haoeibü phetphan kho hao shousi shuong 
shangabü kilabü. 
18Hobaje songdakbouei mütshuongeibü phetphan nyaksinam aikei 
alangkujan. Haoei jembü shousi la kubü nyaksinam khoje, kü mütlieibü kao 
soan sungko haoen aokei ashiakoelabü lele, hao la janletkubü kaophei ka ong 
yingjan.” 

Lembüchem kabüHokjung 

19Kheijinei müt khoei yungthang aephei yeibü bakhün danko atshang 
shemjang yungkük aenei maangkabou khongyaang to ngo leibakei. Khübü 
kho ungshedbou shuong shanga saopobü shemjang ki. Haoei kü la chanep 
shemjang aenei kaoen che shean lenkei, 
20hoba laukei, “Ho ungshedbou shuongei shabü shanga lembü ayingsi shabü 
debü phe thungshang hokjung hoba shausiyung lembü wen kümshang ki, kho 
mütshuong anou asouko üptilabü lele haoenei saopobü peisilei tangkabü 
shemjang to asungba.” 

21Kheijinei haoei ngo tangkabü shemjang danko leian haukei, hoba chühashi, 
shemjang chemnyek lei wekoa shemjang che che kikei. 
22Shemjang lei chemnyeka shemjang sapyoan kikei, kho tousünga iknop 
saonyi hoba khaang iknop khujin kikei; chemnyek lei pendoua shemjang 
weko takbü jetei ong kikei. 
23Hobaje khübü chemlin kaijembo laangeibü kümthang kikei, hoba 
kümthanga thenan hokjung kikei. 
24Kheijinei haoei kü to laukei, “Habü ho thungshang juokshang chem ki, 
hanei Lembüchema khangenbü shuongei mütshuong shanga lembü haitibü 
thungla shanga ki.” 

Ezekiel 47 

Lembüchem ka Shumang Koubü 

1 Hobaje müt khoei ngo se- peinyu Lembüchem koukhün to leibakei. Hobaje 
chühashi, chaangbou ae Lembüchem koukhün phang ka dei pakkei (aishanga 
Lembüchem kho chaang ae yeian kikei). Dei kho Lembüchem phang 
yungthang aeka, lemshon yungthang ae ka loukouko kikei. 
2Kheijinei müt khoei ngo Lembüchem ka yungkük aekabü bakhün lam ka 
leilangkei hoba chaangbou ae yeibü bakhün kaijembo leiyeikei. Hobaje 
chühashi, yungthang bakhün aeka shumang hanbüshou che kouko kikei. 
3Müt khoei haoeibü ika takbü janglüh jungan chaangbou ae haukei, haoei 
iknop hajar che takkei, hoba younyeka thükko koubü dei khatko ngo leian 
dankei. 
4Nyibou haoei hajar che takkei hoba youküka thükko kibü dei danko ngo 
hautikei. Tokei haoei hajar che takkei hoba shenjang sühko kibü dei danko 
haoei ngo hautikei. 
5Kho phaia tokei haoei hajar che takkei hoba khoje ngei akhatenlabü 
shumang che kikei. Aieilausi kho dei itjung danlabü to liman akhatenlabü lele 
haüan kikei. 

6 Haoei kü to laukei, “Müteibü shou, nyi ho hapdalao?” Kheijinei haoei ngo 
sepeian yungko aeto leibakei, 
7hoba ngo ladang khünei sühlangkei, chüh- ashi, ngei yungkoa jijihama 
bulong juongnyu hapbei. 
8Haoei kü to laukei, “Ho dei chanyu angbou kaonyek to kouda, hoba Jordan 
Yo to hoba Haibü Yungnyu to kouda. Ladang ho Haibü Yungnyu to atda, hoei 
kho yungnyu kabü jemdei kho koshikbü deimai la yeitida. 
9Shumang kho laeto ong koulaje, shuong shuonga paibü meisiau phang 
pendou khonei kilabü. Khünei ngau juongnyu kilabü, aieilausi ho shumang 
khüto kouda hoba jemdei kho koshikbü deimai la yeitida; hibü ho shumang 
laeto ong koulaje khünei ajanjan pendou lang kilabü. 
10Ngau lapbü shuong yungko sünga lolabü; Engedi ka Eneglaim sühko 
yungkoa haoeneibü tak pinlabü kaoen kilabü. Khünei Yungnyu Yaangboua 
kibü tegütham ngau phang juongnyutham kilabü. 
11Lausikei deidang hoba thimdei akoshiklabü; khübü kho jem bakshang 
kilabü. 
12 Yungko jijihama shausiyung shanga bulong phang pendou khünei yemlabü. 
Khübüeibü pikyik shuong ladangkei ayuilabü, ayingsi khübüei buhek ahekko 
akilabü. Khübüei lit weko lang heklabü, aieilausi haoen to lakbü shumang 
kho Lembüchem ka kouda. Haoeneibü hek shausiyung shanga hoba 
haoeneibü pikyik shuong maitilabü shanga kilabü.” 

Kho Leilang 

13Ho tegü Thükenbou Bunyubouei lauda, “Israel phang anthüknyi yoa 
phetphanla shanga kaonyek nyi jankula shanga habü ho leilang ki. Josef 
jungto phejan nyi haulabü to liman kanei kho jeiteitei janlabü. 
14Kaneibü püshi shuong la ngei ik shingan ho kaodak kula thekubü tegü ho 
kan shanga phetphanlabü kilabü; ho kan kanglanga jeteitei janashi. 
15“Habü ho kaonyu leikhu leidang yinglabü: Yungkük aenei Yungnyu 
Yaangbou ka Hethlon sangnyu ka Hamat Lamnyu ka Zedad sangnyu sühko. 

16Kho Berotha si Sibraim (laobou Damaska si Hamath leilang kanglanga 
kida), kho Hauran leilanga kibü Hazer Hattikon sühko. 
17Yungkük leilang kho Damaska yungkük leilanga Hazer Enan, hoba 
yungthanga Hamath leilanga sühko koulabü. Kho yungthang leilang kilabü. 
18“Chaangbou leilang kho Damaska si Hauran kanglang kabü kaonyek kük ka 
yungkük ae, hoba kho Jordan Shumangei chanep aenei Israel kaophei si 
chaang aenei Tamar jembo, Gilead kanglanga leilang longtiko kouda. Kho 
chaangbou leilang kilabü. 
19“Yungthang leilang aenei Tamar ka Meriba Kadesh dei sühko, khüka Ijep 
kabü Wadi shumang aenei Yungnyu Yaangbou sühko. Ho chaangbou leilang 
kilabü. 
20“Chanep aenei Hamat lamnyu tangküng kaopheia sühko Yungnyu 
Yaangbou kho leilang kilabü. Ho chanep leilang kilabü. 
21“Kho tegü kan yoa ho kaonyu Israel phangshuong thüngthüng kanei 
janyojan. 
22 Hobaje kho kan lolo phet phanla shanga janletlabü, hoba kan yoa shousi 
bukan kibü yenbou shuong la janletkujan. Kanei haoen kho Israel mütli 
mütlang hima weeijan; hoba haoenlakei Israel phang yoa phetphan 
janletkulabü. 
23Laobou phanga ong yenbou kho kilaje, khünei kanei haoeibü phet 
janletkujan, dogo Thükenbou Bunyubouei lauda.” 

Ezekiel 48 

Phangshuong yoa KaoJanbü 

1-7Yungthang kao leilang kho Yungnyu Yaangbou ka Hethlon to, Hamat 
Lamnyu to, Enon Sangnyu to, hoba Damaska si Hamath sangle kanglang 
leilang chaangbou aeto lida. Phang wekoei yungkük ka yungthang sühko 
chaangbou kao leilang ka Yungnyu Yaaangbou jembo kaonyu phejan takletbü 
che bang ho tegü hapjan: Dan Asher Naftali Manasse Efraim Reuben Jihuda 

Kaonyuyaaka Aeila JanletbüPhejan 

8Jihuda leilang nyangko chaangbou aeka chanep sühko kanei aeila lemla 
kulabü kho kilabü. Ho khaang iknop hajar saoto ngao kilabü, hoba 
chaangbou ka chanep sühko tousüng kho phang cheeibü phejan hima kilabü. 
Lembüchem kho jenyuyaaka kilabü. 
9Bunyubou la kanei lemla kulabü kho tousüng iknop hajar saoto ngao hoba 
khaang hajar an. 
10Ho ungshedbou shuong shanga saopobü phejan kilabü. Ho yungthang aenei 
tousüng iknop hajar saoto ngao, chanep aenei khaang iknop hajar an, chaang 
aenei khaang iknop hajar an hoba yungkük aenei tousüng iknop hajar saoto 
ngao kilabü. Hobaje khoeibü jenyuyaaka Bunyuboueibü Lembüchem kilabü. 
11Kho janletbü kaophei Zadok shousi shuong saüenbü ungshedbou shuong 
shangabü kilabü. Haoenei ngo maanglanko khangenkei hoba lubü Levi 
phangei kümbü tegütham joubü Israelbü shuong neinouko ayinglam to asat. 
12Hibü haoen la Levibüeibü kaophei to leiko saopobü kaophei ka phangche 
shanenko janletkubü ki, hoba kho pendou to saopobou phejan kilabü. 
13Levibü shuongeikei ungshedbou shuongeibü kaophei to leiko yungkük aenei 
aeila janletbü kaophei che kilabü. Kho tousüng iknop hajar saoto ngao hoba 
khaang iknop hajar an. 
14Bunyubou shanga saüenbü kaophei kho kaonyu phejan pendou to maibou 
ki, hoba haka che ongkei ayaakshaulabü ayingsi aotokei ajeiyolabü. Ho 
saopobü hobaBunyuboueibü ki. 
15Hobaje joubü kaophei khaang iknop hajar ngao hoba tousüng iknop hajar 
saoto ngao kho sangnyu shanga chemsibung dangla hoba lamshaushang kee 
tegübü shanga jungeilabü. 
16 Hobaje khübüeibü takletbü habü ho kilabü, chanep phei iknop hajar leito 
saongao ngao, hoba chaangbou naphei iknop hajar leito saongao ngao hoba 
chanep iknop hajar leito saongao ngao. 

17Hobaje sangnyua lamshaushang kee kho yungthanga iknop saoanto 
anjinsem, yungküka iknop saoanto anjinsem, chaangboua iknop saoanto 
anjinsem, hoba chanepa iknop saoanto anjinsem jaletlabü. 
18Joubü chaangbou aenei tousünga iknop hajar an hoba chanep aenei hajar 
an saopobü kaophei to nyangyoko kilabü. Khüka longbüei sangnyua 
kümbüleibü shuong shanga shausiyung kulabü. 
19Hobaje kho Israel phang pendou ka kümbüleibü shuongei mouenlabü. 
20Janletkubü khümboei jiji- ham aenei süng si khaang iknop hajar saoto ngao 
yinglabü. Kanei saopobü phejan kho sangnyubü peisilei yoa aeilabü jongsak 
che tegü shanenko sungenan phojan. 
21Saopobü phejan si sangnyubü peisileiei jijiham aedanga kaangtibü kaophei 
kho songdakboueibü yinglabü. Ho saopobü phejan ka chaangbou leilang to 
iknop hajar saoto ngao, hoba chanep leilang to iknop hajar saoto ngao dogo 
lilabü. Phangeibü phejan toulei to linyoko kaophei ham songdakbou 
shangabü yinglabü, hoba Lembüchem yoan saopobü kaoen kho jenyuyaaka 
kilabü. 
22Hibü Levi shuongeibü peisilei si sangnyueibü peisilei shuong kho 
songdakboueibü kaophei jen- yuyaaka kilabü. Songdakboueibü kaophei kho 
Jihuda si Benjamin leilang kanglanga kilabü. 

Lubü PhangshuongShangabü Kao 

23-27Aeila janletbü yungkük aenei joubü phang wekoei, chaangbou leilang 
chanep ae ka Yungnyu Yaangbou jembo yungthang ka yungkük sühko 
kaonyu takletbü che bang ho hai hapjan: Benjamin Simeon Issakhar Zebulun 
Gad 
28Gadeibü yungkük leilang kho Tamar ka Meribath-Kadesh dei sühko, hoba 
khüka Ijep kabü Wadi shumang ka Yungnyu Yaangbou sühko kilabü. 
29“Kanei Israel phangshuong la janletkulabü phet kho ho kaodak ki; hoba 
habü ho haoeneibü phejan ki,” dogo ThükenbouBunyubouei lauda. 

Jerusalem Bakhün shuong 

30Habü ho sangnyu bakhün shuong kilabü: Yungkük aephei ka khangan, 
laobou tousüng iknop hajar leito saongao ngao, 
31sangnyu bakhün shuong kho Israel phangeibü nyen nyenlabü. Yungkük 
aenei bakhün sem kho Reuben bakhün, Jihuda bakhün hoba Levi bakhün. 
32Chaangbou aenei bakhün sem kilabü, laobou tousüng iknop hajar leito 
saongao ngao: kho Josef bakhün, Benjamin bakhün hoba Dan bakhün. 
33Yungthang aenei bakhün sem kilabü, laobou takbü iknop hajar leito 
saongao ngao: kho Simeon bakhün, Issakhar bakhün hoba Zebulun bakhün. 
34Chanep aenei bakhün sem kilabü, laobou tousüng iknop hajar leito saongao 
ngao: kho Gad bakhün, Asher bakhün hoba Naftali bakhün. 
35 Tang kaijembo kanglang kho iknop hajar anthükset yinglabü. Hobaje 
khünyet ka jaüan kho sangnyu nyen: “Bunyubou Hanei Kia!” dogo nyenlabü. 

Daniel 

Daniel 1 

DANIEL SI HAO THANGBOU SHUONGEIBÜ NGÜHLI 
(1.1—6.28) 

NebukhadnezzareibüChema HeshouShuong 

1Jihudabü Choba Jehoakim songdakbü po semboubüa Babilonbü Choba 
Nebukhadnezzar Jerusalem to loukei hoba haoei shikei. 
2Hobaje Mühghaü chema kibü thungsiphau at yoan Bunyubouei hao la 
Jihudabü Choba Jehoakim kukei, hoba haoei khübü kho Shinar kaodak to 
haoeibü mühghaü chem to jungan haukei; hoba haoei thung si phau shuong 
kho haoeneibü mühghaü lemshanga phokei. 
3Hobaje sungphatbü mütshuong thüka leiyeibou Ashpenaz to Israelbü shousi 
shuong at, khei Choba chempen hoba yaangenbüeibü shousi at leiba dogo 
Chobaei hao to laukei. 
4Khei nali athebü heshou süngsilop maibü songadoa shetenbü, hapbü ngebüa 
maangli maangsang hoba pithen bouthen ditenbü, hoba Choba chema lola 
mubü hoba haoen la Khaldibüeibü ngühyem hoba dobüshibü lenla thükbü 
yingjan. 
5Hobaje haoen shanga chalou angbou Chobaeibü shausi- yung maibü hoba 
haoei yungbü ih kula Chobaei sakkukei hoba haoen po sem pangteijan hoba 
thonla haoen Choba thedanga lojan. 
6Khübü yoa Jihudabü phang ka Daniel, Hanania, Mishael hoba Azaria kikei. 
7Hobaje sungphatbü mütshuong yo kabü bunyuei haoen la nyen nyenkukei. 
Daniel la haoei Belteshazar nyenkukei, hoba Hanania la haoei Shadrak hoba 
Mishael la Meshak hoba Azaria la Abednego dogo nyenkukei. 
8Lausikei Danielei haoeibü maanga Chobaeibü shausiyung maibü ayingsi 
haoeibü ih yungbüei hao lolo ashalabü dogo janthetkei; hibü haoei 
sungphatbou müt bunyubou to haoei hao lolo ashala shanga sukeijakei. 
9Hobaje Mühghaüei sungphatbou müt thedanga Danielei maangshik hoba 
onou haptikei. 

10Hobaje sungphatbou müt bunyubouei Daniel to laukei, “Ngei ngeibü bunyu 
Choba aoei kan la shaula hoba yungla sakkukei hao to hatda; aila kaneibü 
thenyek kan himshuong toje amaibou hao la haptila? Khei yingalonga kanei 
Choba thed- anga ngeibü khu thusheda phokuda.” 
11Kheijinei ikjaibou ao Daniel, Hanania, Mishael hoba Azaria thüka 
sungphatbou müt bunyubouei pienkei hao to Danielei laukei, 
12“Chalou annyet shanga khangenbü shuong to takteiashi, shaula pikshik 
hoba yungla dei labü. 
13Kho phaia ka junga küneibü thenyek hoba Chobaeibü shausiyung maibü 
shaubü heshou shuong thenyek chühyoshi, hoba ka la maibü che no 
khangenbü shuong to jungeishi.” 
14Hibü kho shanga haoei haoen to ngüha lekei, hoba chalou an haoen 
takteikei. 
15Hobaje chalou an thonan Chobaeibü shausi- yung maibü shaubü heshou 
pendou tokei haoen chühlalela hesihang maibou hoba phe netbou kikei. 
16Hibü ikjaibouei haoen la shausiyung maibü hoba haoenei yungbü ih aku 
lausikei pikshik shausiyung kukei. 
17Tou khübü heshou müt lei shanga Mühghaüei haoen la hapbü ngebü hoba 
ditenbü pendoua songbüdobü kukei, hoba mangsang hoba manghlibü 
pendoua Daniel ditenbou kukei. 
18Hobaje haoen leian loula Chobaei takletbü chalou sühbüa sungphatbü 
mütshuong yoa Bunyubouei Nebukhadnezzar Choba thedang to haoen leian 
loukei. 
19Hobaje Chobaei haoen to joyokei, hoba haoen yoa Daniel, Hanania, Mishael 
hoba Azaria, tegübü ao akitei; hibü haoen Choba thedanga lokei. 
20Hobaje Chobaei laobou songsido hoba ditenbü kümsilei shanga ong phekei, 
haoeibü sanglea thulenbü hoba huonseibü pendou tokei phejan anei haoen 
maibou hapbei. 

21Hobaje Sairas Choba shaangboubü po sühko athakko kikei. 

Daniel 2 

NebukhadnezzareibüMangh 

1Nebukhadnezzarei songdakbü po nyiboua Nebukhadnezzarei mangh likei 
hoba haoeibü soushou khonsakkei hoba nyeket alou. 
2Kheijinei Choba la haoeibü mangh lenla shanga thulenbü, huonseibü 
shuong, manghtakbü shuong, seibüyaübü shuong hoba Khaldibü ngala 
Chobaei ngühkhüm kukei. Hibü haoen lotan Choba junga lokei. 
3Hobaje Chobaei haoen to laukei, “Ngei mangh che lia, hoba mangh kho 
ngela kü soushou khonsakda.” 
4Kheijinei Khaldibü shuongei Aramaika Choba to laukei, “O Choba, salangko 
kishi! No khangenbü shuong la kaibü mangh lenshima, hoba künei tetlabü 
kho lenlabü.” 
5Chobaei Khaldibü to jongaiko laukei, “Ngeibü ngüh ho tükde kia, kanei kü la 
mangh kho alenen longa hoba khoeibü tetlabü angeti longa kan netla yeiko 
wapettilabü, hoba kaneibü chem odlanotla yeitilabü. 
6Lausikei kanei ho mangh hoba tetlabü lenena longa kü ka kanei jongsak, mu 
hoba nyenhang yaang haplabü; hibü kü la mangh si tetlabü kho lenashi.” 
7Nyiboukei haoenei jongaiko laukei, “Chobaei haoeibü sambü shuong la 
mangh kho lenashi hoba künei tetlabü lenlabü.” 
8Chobaei jongaiko laukei, “Kanei jih pailetla haujemda dogo ngei maisho 
ngeakei, aieilausi ngeibü ngüh ho tükde kia dogo kanei ngekei. 
9Lausikei kanei kü la mangh kho alen longa kan shanga ngühkhüm che ong 
kia, aishanga jeileibü che longla hai- yeiko kanei amlang ngüh kü to laula 
lamlekei, hibü kü la mangh kho lenbü, hoba kanei tetlabü lenenkei dogo ngei 
ngelabü.” 
10Khaldibüei Choba to jongaiko laukei, “Chobaei phebü onlanglabü lele 
songsido kibü müt che ongkei kaodaka aki; aishanga Choba latetche yaangbü 

hoba hau kibü yinglaje yingasikei ho tegü thulenbü, huonseibü, manghtakbü 
ayingsi seibüyaübü Khaldibü to ladangkei phean achüh. 
11Chobaei kümsilei sekbü che pheda hoba kho mühghaü shuong aoyou müt 
yoa akida haoen to liman Choba to lenla athük.” 
12Khoei Choba aeibou maangto shatkei hoba maangpokkei, hoba Babilonbü 
hapbü ngebü pendou mautila ngühkhüm kukei. 
13Hibü songbüdobü shuong kho haitijan dogo ngühkhüm kho pendou ae 
phinthonkei, hoba haoenei Daniel hoba haoeibü thangbou shuongkei haitila 
lambei. 

Mühghaüei Daniella Manghtet Lenbü 

14Kheijinei Chobaeibü lombou leiyeibou Ariok, ao Babilona songbüdobü 
shuong haitila hauan kikei, hao to Danielei songsido kiko hoba 
ngühmaanglanko jongaibü kukei. 
15Chobaeibü leiyeibou Ariok to haoei laukei, “Chobaeibü ngühkhüm kho aila 
kheinyu kaangkei?” Ladang Ariokei ho shangabü shaknyinan Daniel to lenkei, 
16Daniel tongde atkei, hoba Choba to hao la jih kushi dogo sukeijakei hoba 
haoei Choba la tetlabü kho kulabü dogo laukei. 
17Kheijinei Daniel haoeibü chem to ngaikei, hoba ho shangabü haoei haoeibü 
jenabou, Hanania, Mishael hoba Azaria to lenkei. 
18Hobaje kho huphang ngüh shanga Daniel hoba haoeibü youjambü shuong 
Babilonbü songbüdobü shuong yoa amautila haoenei khuthük Mühghaüeibü 
onou phela shanga ngetikei. 
19Kheijinei nangnak mangsanga huphang ngüh kho Daniel jungto tang 
khitkei. 
20Danielei laukei, “Ponpen thon akibü Mühghaü nyen haübou yingshi! 
Aieilausi songsihon hoba hau hao shangabü ki. 

21Haoei jihsiphai hoba poang hongjih jeileikuda. Haoei Choba shuong sungan 
apda hoba Choba shuong phongaida; songbüdobü la haoei songsido kuda 
hoba ditenbü la haoei hapbü ngebü kuda. 
22 Haoei haoeneibü huphang kümsilei shuong tang khittida; nakthüh phanga 
ai ki haoei ngekei, hoba ngesakbü hao yoa kia. 
23O no ngeibü pisiboueibü Mühghaü, Ngo kato olinda hoba no sangda. Nyi 
songsihon hoba hau kü la kukei, hoba tou künei kaka ai hikei nyi kü la 
ngetikei; aishanga Choba shanga nyi kü la ngetikei.” 

Danielei Choba la Mangh Lenbü hoba Wanenkubü 

24Hibü Babilona hapbü ngebü mautila Chobaei pienbou Ariok jungto Daniel 
atkei; hao hauan hao to laukei, “Babilonbü hapbü ngebü temauti, ngo Choba 
jungto leian atkai, hoba ngei Choba la tetlabü kho lenlabü.” 
25Kheijinei panteiko Choba jungto Ariokei Daniel leian atkei, hoba hao to ho 
tegü laukei, “Langsenbü Jihudabü shuong yoa Choba la tetlabü ngetilabü ngei 
müt che hapakei.” 
26Daniel aoeibü nyen Belteshazar nyenan kikei hao to Chobaei laukei, “Ngei 
laobou mangh hapbei hoba khoeibü tetlabü nyi kü la lenla thüklep lo?” 
27Danielei Choba to jongaiko laukei, “Hapbü ngebü, manghtakbü, 
khopjikseibü, seibüyaübü, huonseibü ayingsi, khanshoulitshou tetenbü 
aoeikei Chobaei khangbü huphang ngüh kho alenen. 
28Lausikei huan kibü tang khittibou khuthüka Mühghaü che kia, hoba haoei 
ho phaia ai yingla kho Nebukhadnezzar la ngetia. Kaibü mangh hoba 
mangsang kaibü shen thüka kaibü khu aenei habü ho kia. 
29“Choba, ka jungto no shena lengan kijinei loulabü jihsiphaia ai yingla 
dambü loukei, hoba aoei huan kibü tang khittida haoei ai haüthükla kho ka 
la ngetikei. 
30Lausikei kü shangaje khei lubü müt pendou toje ngeibü songsido aei kibü 
shanga ho huphang ngüh ho kü la tang khittikei aying, lausikei tetlabü kho 
ka la ngetila hoba kaibü maangpon dambü shuong nyi ngela shanga ki. 

31“O Choba, nyi hapbei, hoba chühashi, heangsho yaangbunyu che kikei. Kho 
heangsho aeibou yaangbü hoba yongko soneikangko kikei, hoba ka thedanga 
lokei, hoba khoeibü hesihang hatlamoklabü che. 
32Kho heangshoeibü khu kho hon hinseibü kikei, haoeibü khukhu hoba 
ikshon chandinam kikei, haoeibü shimung hoba haoeibü youshi chisaknam 
kikei. 
33Haoeibü you namkungnam, haoeibü youdem pheiche nam hoba pheiche 
shungkungtham. 
34Nyi khüto chühko kijinei ik ayoko thüngenbü laang cheei haoeibü youdem 
pheiche nam hoba pheiche shungkungtham dogo kibü khüto kakkei hoba 
khübü kho netla yeikei. 
35Kheijinei namkung, shungkungtham, chisaknam, chandinam hoba hon liko 
netla yeiko phetnyinkei, hoba sulang amshang kabü youshou sho tegü yeikei, 
hoba yeiei khübü kho soulangkei hoba haoen kishang ühüpbo apbei. Lausikei 
heangsho kühnyinkubü laang kho shongh yaangbü che la yeikei hoba kaodak 
pendou shenkei. 
36“Mangh kho ho kikei, hoba tou künei Choba la tetlabü kho lenlabü. 
37No, O Choba, Choba shuong thüka Choba, aola khuthükbü Mühghaüei sei, 
hau hoba soneikangbü kukei. 
38Hobaje lanei ong müteibü shousi shuong ki, yamkabü meisiau hoba 
mühkabü au haoei kaibü ik to kukei khübü pendou thüka ka la songdaktikei, 
honeibü khu kho no ki. 
39Ka phainei ka to hanshangbou sangle che longlabü hoba semboubü 
chisaknam sangle cheei kaodak pendou thüka songdaklabü. 
40Hobaje leiboubü sangle kho namkung tegü hau kiko kilabü; aieilausi 
namkungei peisilei pendou ngümnyinkuda; hoba namkungei peisilei pendou 
ngünnyinkubü tegü, haoei khei netla yeiko leilutikulabü hoba 
ngünnyinkulabü. 

41Hobaje nyi youdem hoba youbem pheiche chak yaübüeibü shungkungtham 
hapbü tegü kho janyinbü sangle che yeilabü, lausikei nyi shungkungtham yoa 
namkung kheiyoan hapbü tegü khonei namkung kaangbü maibü atje kilabü. 
42Lausikei youdem pheiche namkung hoba shungkungtham kibü tegü sangle 
kho pheiche hau akibü kilabü. 
43Hobaje nyi namkung shungkungtham totbü yoa kheiyoan hapbü tegübü kho 
haoen laolam yaknga soyolabü, lausikei namkung shungkungtham to 
akhangyobü tegü haoen che la nyatyoan akilabü. 
44 Hobaje khübü Choba shuong chaloua khuthükbü Mühghaüei ladangkei 
amaubü sangle che huonglabü, ayingsi sangle kho lubü mütli la üpyokulabü, 
lausikei khoei khübü sangle pendou netla yeiko leilutikulabü hoba 
mautikulabü hoba kho ponpen loan kilabü. 
45Khei shongh ka müteibü ik ayoko laang che thüngenbü nyi hapbü tegü 
hoba khoei namkung, chisaknam, shungkungtham, chandinam hoba hon 
netla yeiko leilutikubü tegü yaangenbou Mühghaüei ho phaia ai haüthükla 
kho Choba la ngetia, hoba mangh kho tükde hoba tetlabü maimaitham ki.” 

Chobaei Daniel la Jongsak Kubü 

46Kheijinei Nebukhadnezzar Chobaei haoeibü the kaoa khüpetkei hoba Daniel 
to lembei hoba hao la lembü hoba ponlem maibü kula haoen la sakkukei. 
47Chobaei Daniel to laukei, “Maimaitham kaibü Mühghaüje mühghaü shuong 
thüka Mühghaü hoba Choba shuong thüka Bunyubou, hoba nyi ho huphang 
ngüh tang khittisije, hao huan kibü tang khittibou ki.” 
48Kheijinei Chobaei Daniel thükkabou setshang to angtikei, hoba hao la 
jongsak yaangbü juong kukei, hoba Babilon provins khümbo thüka 
songdakbou hoba Babilonbü hapbü ngebü pendou thüka kongnyubou 
yeitikei. 
49Kheijinei Danielei Choba to subüjabüei Babilon provinsa songdak kümsilei 
thüka haoei Shadrak, Mishak hoba Abednego pienkei, lausikei Danielje 
Chobaeibü chema kikei. 

Daniel 3 

NebukhadnezzareiMütpem Wekoei Honeibü Heangsho to Lemla Ngühkhüm Kubü 

1Nebukhadnezzar Chobaei honeibü heangsho che kümbei, kho suokla iknop 
saosem hoba khaang iknop lak, haoei kho Babilon provins Dura pholia lotian 
phokei. 
2Kheijinei Nebukhadnezzar Chobaei yaangenbü shuong, governor shuong, 
konglebü shuong, matjembü shuong, namthanbü shuong, songsido kubü 
shuong, nama bunyu shuong, hoba provinsa songdakbü shuong liko 
kamshaila ngala hautikei. 
3Kheijinei yaangenbü shuong, governor shuong, hoba kongnyu matjembü 
shuong, namthanbü shuong, songsido kubü shuong nama bunyu shuong hoba 
provins thüka songdakbü shuong pendou Nebukhadnezzar Chobaei phonenbü 
heangsho saüenshanga kamshaikei, hoba Nebukhadnezzar Chobaei lotibü 
heangsho thedanga haoen lokei. 
4Kheijinei Chobaeibü ngühlaubou cheei kaangko ngekkei, “O mütli shuong, 
phangshuong hoba ngühyem shuong, ho kan la sakkuda. 
5Laobou chaloua teklaang ngühlang pithung hoba pithung phang juong hoba 
chia phang pendou ditlaje kanei khüpetlabü hoba Nebukhadnez- zar Chobaei 
kümbü honeibü heangsho kho lemlabü. 
6Hobaje aoyouei akhüpetlaje hoba alemlaje kheijinei wan longan kibü 
wanang to lapan jinkulabü.” 
7Hibü kho chaloua müt pendouei teklaang ngühlang kongkin hoba chia 
phang juong ditjinei khüpetkei hoba Nebukhadnezzar Chobaei lotibü honeibü 
heangsho to lembei. 

Danieleibü Thangbou Müt Semei Ngühkhümei Sakkubüa Ngüha Alebü Lapenkei 

8Hibü kho chaloua Khaldibü at nyangko loukei hoba Jihudabü aweasüngko, 
9Nebukhadnezzar Choba to haoenei laukei, “O Choba, ponpen lang kishi! 

10O Choba, mütpem wekoei teklaang ngüh, pithung, kongkin phang juong, 
hoba chia phang juong, hoba chia phang pendou ditjinei khüpetlabü hoba 
honeibü heangsho to lemlabü dogo nyi ngühkhüm kümbei; 
11hoba aoei khü- petan alemlaje wanlong longan kibü wanang jenyu to lapan 
jinkulabü. 
12Babilon provinsa songdakbü kümsilei thüka ikjaiko Jihudabü at, Shadrak, 
Meshak hoba Abednego, nyi pienakei, O Choba, khübü mütshuongei no 
aweda, ayingsi nyi kümbü heangsho to alemda.” 
13Kheijinei khau angko hoba maangpok angan Nebukhadnez- zarei Shadrak, 
Meshak hoba Abednego leian loula sakkukei; kheijinei haoenei khübü 
mütshuong Choba jungto leian loukei. 
14Nebukhadnezzarei haoen to laukei, “O Shadrak, Meshak hoba Abednego, 
kanei ngeibü mühghaü to akhangenda ayingsi ngei kümbü honeibü heangsho 
to alemda dogo laubü kho tükde sai? 
15Tou kanei teklaang, pithung, hoba kongkin phang juong ditjinei ngei 
kümbü heangsho thedanga khüpetla hoba lemla kanei lamlean kialonga, kho 
maibou, lausikei kanei alemlonga wanlong longan kibü wananga lapan 
jinlabü hoba ngeibü ik ka kan khümenlabü mühghaü ao ki?” 
16Shadrak, Meshak hoba Abednegoei Choba to jongaiko laukei, “O 
Nebukhadnezzar, künei ho shanga ka to jongaila ai kongnyu aki. 
17Chühashi, küneibü Mühghaü, ao künei khangenda haoei wanlong longan 
kibü wanang ka kün khümenla thükakei, hoba O Choba, haoei kün kaibü ik 
ka khümenlabü. 
18Lausikei kho khei aying tegükei, O Choba, nyi ho ngeashi, künei kaibü 
mühghaü akhangenlabü, ayingsi nyi kümbü honeibü heangsho to alemlabü.” 

Danieleibü Thangbou Müt Sem Haitila NgühkhümKubü 

19Kheijinei Nebukhadnezzar khau aeibou angkei hoba Shadrak, Meshak hoba 
Abednego khulimbo haoeibü thenyek si sembung aiche tegü jakshaikei, hibü 

wanlong kho shangiedbü toje nyetneiei aubou yeitishi dogo haoen la 
sakkukei. 
20Hobaje haoei sepai shuong yoa hau kibou müt at to Shadrak, Meshak hoba 
Abednego khühan wanlong longan kibü wananga lapan jinkula haoei 
sakkukei. 
21Kheijinei khübü mütshuong haoeneibü tanga yukbü, mangyuk, khushen 
hoba manga yukbü hoba neisimei lubü yoan khühkei hoba wanlong longan 
kibü wanji to lapan jinkukei. 
22Hobaje Chobaeibü ngühkhüm aeibou kaangbü hoba wanlong kho yongko 
aubü yingsije Shadrak, Meshak hoba Abednego khühbü shuong wan longan 
kibü wanangei juoketkei. 
23Hobaje khübü müt sem Shadrak, Meshak hoba Abednego khühan wanlong 
jenyu to attikei. 
24Kheijinei Nebukhadnezzar mokkei hoba panteiko lokei, hoba haoei hao 
phanga songbüdobü shuong to laukei, “Senei müt sem khühan jinkukei aying 
lo?” Haoenei jongaiko laukei, “Maimaitham, O Choba.” 
25Haoei jongaiko laukei, “Chühashi, ngei müt lei sengan wanjia paiko hapda, 
hoba haoen to ai ayingda, hoba leiboubü kho chühla mühghaü shuongeibü 
shou che phatko kia.” 

Müt Sem kho Litian Thükkabou to Tonenbü 

26Kheijinei wanlong longan kibü sembung nyangko louan Nebukhadnezzarei 
joyoko laukei, “Shadrak, Meshak hoba Abednego, kan Thükkabou Mühghaü 
khangenbü shuong longashi, hoba hato kaiya. Kheijinei Shadrak, Meshak 
hoba Abednego wanlong jenyu ka longkei!” 
27Hobaje songdak kongnyu shuong hoba governor shuong hoba Chobaeibü 
damanchühbü shuong liko kamshaian khübü müt sem hapbei, hoba 
haoeneibü manga wanei ai aleko kikei, ayingsi haoeneibü khulou amakko 
kikei, ayingsi haoeneibü tangkabü neisimei mangyuk ajuok ayingsi haoen to 
wanmaklüm ongkei ahi. 

28Nebukhadnezzarei laukei, “Shadrak, Meshak hoba Abednegoeibü Mühghaü 
haübou yingshi; aoei hao khangenbü shuong aoyouei hao to maanglembei 
haoen khümenla haoeibü hang- angbü yantikei hoba haoenei haoeneibü 
Mühghaü to limbo lubü mühghaü aikei akhangenla ayingsi alemla shanga 
haoeneibü mang khümbo kuko Chobaeibü ngühkhüm jakshaitikukei. 
29“Hibü ngei ngühkhüm che kümda, khei mütli at, phang ayingsi ngühyem 
laobouei, Shadrak, Meshak hoba Abednegoeibü Mühghaü khulimbo ngüh che 
ongkei laulaje, netla yeiko wapnyinlabü, hoba haoeneibü chem odsinot 
shangan phobü tegü yeitikulabü, aishanga ho tegü khümenla thükbü lubü 
mühghaü aokei aki.” 
30Kheijinei Chobaei Shadrak, Meshak hoba Abednego Babilon provinsa 
setshang thükkabou to angtikei. 

Daniel 4 

Nebukhadnezzareibü Nyiboubü Mangh 

1Nebukhadnezzar Chobaei kaodaka kibü mütshuong, phang hoba ngühyem 
pendou to, “Kan yoa sangmai hakso yingshi!” dogo lauko ngühlang hautikei. 
2“Thükkabou Mühghaüei kü aenei kümbü amaaphilabü hoba seikümseilei 
ngetila ngei maia dogo dambei. 
3“Haoeibü amaaphilabü shuong ailai yaangkei, hoba haoeibü seikümseilei 
shuong ailai hau yaangkei! Haoeibü sangle ponpen kibü sangle ki, hoba 
haoeibü songdak meten meten kida. 
4“Ngo Nebukhadnezzar, ngeibü chema haksoko ngeibü Chobaeibü chema 
naangmaiko kikei. 
5Ngei mangh che hapbei hoba khoei ngo moktikei, ngeibü yepshanga 
damanchühbü hoba ngeibü khua mangsangei ngo khonkutikei. 
6Hibü mangh tetlabü kho kü la ngetila shanga Babilona songnge donge 
pendou kü thedang to leian loula ngei ngühkhüm che kümbei. 

7Kheijinei huonseibü shuong, thulenbü shuong, Khaldibü shuong, hoba 
khanshoulitshou tetbü shuong loukei hoba haoen thedanga ngei ngeibü mang 
lenkei, lausikei haoenei kho tetlabü kü la alenen. 
8Lausikei phaila thonla Daniel, aoeibü nyen Belteshazar ngeibü mühghaüeibü 
nyenphai ka hoba aoto saopobü Mühghaüeibü soushou ki, hao kü jungto 
lotkei, hoba ngei ngeibü mangh ho tegü hao to lenkei. 
9O Belteshazar, thuseibü thükaBunyubou Saopobü Mühghaü ka to kia, hoba 
huphang ngüh aikei ka thedanga sekbü aying dogo ngei ngesije ngei hapbü 
ngeibü mangh hoba kho tetlabü kü la lenshi. 
10“Ngo shena lengan kijinei ngeibü khua mangh kho ho tegü kikei. Ngei 
chühkei hoba chühashi, kaodak bunyua bulong che kikei hoba kho aeibou 
loubü kikei. 
11Bulong kho yaangbünyu yeian kangkhühtham kikei, hoba kho kaodak 
thonshang pendou ka hapbo kikei. 
12Khoeibü yik hemaian kikei hoba khoeibü buhek juong hoba khonei pendou 
shanga shausiyung kikei; yama meisiau shuong haoeibü yemekoubü phanga 
haksokei, hoba khoeibü bubheka aushuong shaikei hoba phe pendou ho ka 
sambo kikei. 
13“Ngeibü shen thüka ngeibü khua ngei chühkei hoba chühashi, lombou che 
hoba Saopobü che khuthük ka louyankei. 
14Haoei kaang ngekkei hoba laukei, ‘Bulong kho akashi, hoba haoeibü bhek 
wapan apashi, haoeibü yik nyaakletashi, haoeibü hekshuong phinphin 
aptiashi, kho phang ka meisiau shuong hoba haoeibü bhek ka aushuong 
sattiashi. 
15Lausikei haoeibü li si chungthem kaoa namkung si chisaknamei khühlepan 
yama nyemsang yoa apyoshi. “ ‘Hobaje kho mühkabü nindeiei nembo 
apyoshi hoba haoeibü phejan kaodakbü nyem yoa meisiau yoa kitishi. 
16Müteibü maangpon ka hao jakshaitiashi hoba meisiaueibü maangpon hao la 
kuashi, hoba hao thedang to nyetnei dantiashi. 

17Lombü shuongei janenbü ngühkhüm kho kia, hoba saopobü shuongei 
janenbüei sakkubü kho ki, khei Thükkabouei khunakshousi sangle thüka 
songdakla hoba kho haoei maangangbü la kuda, hoba kho thüka phangkabü 
mütshuong phokuda dogo lang kibü pendouei ngela shanga.’ 
18“Ho mang ho ngo Nebukhadnezzar Chobaei hapbei, hoba no Belteshazar, 
nyi tetlabü ngetiashi, ngeibü sanglea songnge donge pendouei tetlabü kü la 
ngetila athükko kiasikei, nyije thükakei, aishanga Saopobü Mühghaüeibü 
soushou ka to kia.” 

Danielei Mangh kho Tetenkukei 

19Kheijinei Daniel, aoeibü nyen Belteshazar kikei, longche phenyeman apbei; 
Chobaei laukei, “Belteshazar, mangh ayingsi kho tetlabüei no khontesak.” 
Belteshazarei laukei, “Ngeibü bunyubou, mangh kho no mangsenbü shuong 
shanga yingtishi, hoba tetlabü kho kaibü dangbou shuong shanga yingtishi. 
20Nyi hapbü bulong laobou chingkei hoba kaangkhühtham kikei hotenei müh 
sühan kikei, hoba kaodak pendou ka hapbo kikei. 
21Laobou yik hemaian kikei, hoba khükabü hek shuong khübü pendou shanga 
shausiyung kikei, laobou phanga yamkabü meisiau shuong huda hoba bhek 
shuonga mühkabü aushuong pakshang kikei. 
22“O Choba, yaangenko hoba hau kiko kibü kho no, aishanga no yaangenbü 
müh sühko hoba kaibü songdak kaodak thonbü sühko kia. 
23Hobaje müh ka lombou che hoba saopobü che louyenko laobou Chobaei 
hapbei, haoei laukei, ‘Bulong kho akashi, hoba mautiashi, khei yingsikei li si 
chungthem kho kaoa namkung hoba chisaknamei kaijembo yuklepan yama 
nyem alibü thüka ap- yoshi hoba hao mühkabü nindeiei nemtiko meisiau yoa 
kitishi.’ 
24“O Choba, tetlabü kho ho, hoba ho Thükkabou kabü ngühkhüm ngeibü 
bunyubou jungto loubü ki. 
25No müt yo ka shian sattilabü hoba no yama meisiau yoa kilabü; hoba nyi 
masuei tegü sang shaulabü hoba mühkabü nindeiei nemlabü, hoba ka thüka 

jih nyet dantilabü; khunakshousi sangle thüka Thükkabouei songdakda hoba 
kho haoei maangangbü la kuda, dogo nyi angeshongko kho khei kilabü. 
26Hobaje bulong chungthem li apyola sakkubü kho ho; khei khuthükbü 
Mühghaüei songdakda dogo nyi ngean phaia kaibü sangle maimaitham ka la 
kulabü. 
27Hibü, O Choba, sanoudambo nyi ngeibü songsido sungletashi hoba saopobü 
kümbüei kaibü shabü shuong, hoba shalebü to onou lenbüei kaibü shedbü 
shuong pailetashi, aingenyu kheijinei kaibü naangmaibü süngshonlabü.” 
28Ho pendou Nebukhadnezzar to loushadkei. 
29Lit anthük nyiboubü thonlama Babilon Chobaeibü chemdaka hao paiko 
kijinei, 
30Chobaei hao lolo laukei, “Ho Babilon yaangbü ho ngo Choba kishang aying 
lo?” 
31 Chobaeibü sembunga ngüh kho kitoua khuthük ka ngüh che louyenkei, “O 
Choba Nebukhadnezzar, ho ka to lenda, ka ka sangle banga, 
32hoba no müt yoka shian sattilabü hoba kaibü kishang yam khongthu 
meisiau yoa kilabü; masu pongsu tegü no khonkuko sang shautilabü hoba 
khunakshousi sangle thüka Thükkabouei songdakda hoba kho haoei 
maangangbü la kuda dogo nyi ange shongko po nyet dantilabü.” 
33Kheijineitham Nebukhadnezzar Choba thüka ngüh kho haüthükkei. Müt 
yoka hao shian sattikei, hoba masu tegü sang shaukei, hoba haoeibü mang 
mühkabü nindeiei nemshatko kikei, hoba haoeibü khulou aulueibü wi tegü 
hoba haoeibü yousen iksen aueibü yousen tegü yeikei. 

Nebukhadnezzarei Mühghaü Nyensangbü 

34“Chalou jihsiphai thonbüa ngo, Nebukhadnezzarei ngeibü nyek khuthük ae 
chühangtikei hoba ngeibü songsido kü jungto sepeinyu longeikei hoba ngei 
Thükkabou haükukei, hoba pon- pen lang kibou la ngei nyensang kukei hoba 
souhatkei. Aishanga haoeibü songdak ponpen thon akibü songdak hoba 
haoeibü sangle meten meten kida. 

35Hao thedanga kaodaka kibü pendou aikei weko aki; khuthük hangangbü 
tan yoa hoba kaodaka kibü müt yoa haoei ai maangangda kho haoei kümda; 
hoba haoeibü ik senetla ayingsi hao to 'Ai kümda,’ dogo laulabü ao aki. 
36“Kheijineitham ngeibü songsido kü jungto sepeinyu longeikei, hoba ngeibü 
sangle soneikangbü shanga ngeibü soumo hoba ngeibü soumokakbü kü 
jungto sepeinyu longeikei hoba ngeibü songnge donge shuong hoba kü 
phanga yaangenbü shuong ngo lambo loukei, hoba ngeibü sanglea ngo setkei, 
hoba kü la jembophambo yaangenla jinyokukei. 
37“Tou ngo Nebukhadnezzarei khuthükbü Choba sangda hoba souhatda, 
aishanga haoeibü kümsilei pendou tükde ki, haoeibü lamnyu maimaitham kia 
hoba aoyou lilisese paida haoei hao yantila thükakei.” 

Daniel 5 

Belshazzar Chobaeibü Lemsilang 

1Belshazzar Chobaei haoeibü songdak yaangenbü müt hajar che shanga lem 
yaangbü kümbei, hoba hajar thedanga ih yungkei. 
2Belshazzarei ih yungan phaia haobou Nebukhadnezzarei Jerusalem lembü 
chem ka sungbabü hon hoba chandinam thung si phau shuong Choba hoba 
haoeibü yaangenbü shuong, haoeibü yaksishuong hoba haoeibü thangnyu 
shuongei khübünei yungla shanga sungbala sakkukei. 
3Kheijinei Jerusalem lembü chem ka jungan loubü honeibü thungsi- phau 
haoenei sungbakei; hoba Choba hoba haoeibü yaangenbü shuong haoeibü 
yaksi shuong hoba haoeibü thangnyu shuongei khünei yungkei. 
4Haoenei ih yungkei hoba hon, chandinam, chaksiam, namkung, bu hoba 
laang, mühghaü shuong nyen sangkei. 
5Kheijineitham müteibü ik che longkei hoba ikjishouei wanthung thedanga 
Chobaeibü chem kümthanga naangbüa dokei, hoba ikei dobü kho Chobaei 
hapbei. 
6Kheijinei Chobaeibü thenyek menthutham apbei, hoba hao maangmaukei, 
hoba haoeibü yousi ik nunutham apbei, hoba haoeibü youkük kakyokei. 

7Khaldibü huonseibü, seibüyaübü hoba khanshoulitshou tetbü leian loula 
Chobaei kaang ngekkei. Babilonbü hapbüngebü to Chobaei laukei, “Aoei ho 
dobü welaje hoba hoeibü tetlabü kü la lenlaje Chobaeibü nei neikulabü, hoba 
haoeibü ngüma honeibü yangmen yakkulabü hoba sanglea semboubü 
songdakbou yinglabü.” 
8Kheijinei Chobaeibü hapbüngebü pendou loukei, lausikei haoenei dobü kho 
aween ayingsi Choba la haoenei tetlabü kho alenen. 
9Kheijinei Belshazzar Choba aeibou maangmaukei hoba phaklaktham apbei 
hoba haoeibü yaangenbü shuong phenyembei. 
10Choba hoba haoeibü yaangenbü shuong lemensije Choba sao lemlibü chem 
khüto loukei hoba Choba saoei laukei, “O Choba, ponpen lang kishi, no 
maang temau, ayingsi no phaklaktham teyei. 
11Kaibü sanglea saopobü Mühghaü soushou kia, hoba kaibü bou haanga hao 
to ngesakbü hoba ditenbü hoba songsido hapan kikei; hibü kaibü bou 
Nebukhadnezzar Chobaei sei lenbü, seibü yaübü Khaldibü hoba 
khanshoulitshou tetenbü thüka hao thükkabou yeitikei. 
12Aieilausi Daniel, aola Belteshazar nyenkukei hao to soushou phang- che 
hoba hapbüngebü hoba ditenbü mangh tetenla, huphang ngüh tetenla hoba 
toknokbü apbula hau hao to kikei. Tou Daniel ngala hautiashi hoba haoei ka 
la tetlabü kho lenlabü.” 

Danielei Dobü Wean Lenbü 

13Kheijinei Daniel Choba jungto leian loukei. Chobaei Daniel to laukei, 
“Kübouei Jihuda ka leian loubü Jihudabü langsenbou che kho no sai? 
14Ka to saopobü Mühghaü soushou kia, hoba ngesakbü hoba ditenbü hoba 
libünyenbü songsido ka to kia dogo kashanga ngei dida. 
15Hobaje tou hapbüngebü mütshuong hoba seibüyaübüei ho dobü haoenei 
wela hoba tetlabü kü la lenla shanga kü jungto leian loua; lausikei haoenei ho 
shanga tetlabü kü la alenen. 

16Nyi tetlabü kulabü hoba phenyembü apbula thükkei dogo ngei dida; tou nyi 
dobü kho wela hoba hoeibü tetlabü kü la lenla thükalonga Chobaeibü nei ka 
la neikulabü hoba honeibü yangmen kaibü ngüma yakkulabü hoba sanglea 
songdakbou semboubü yinglabü.” 
17Kheijinei Danielei Choba to jongaiko laukei, “Kaibü jongsak shuong kho 
kaibü yingshi hoba kaibü mu kho lubü la kushi; khei yingsikei dobü kho ngei 
Choba la wekukho hoba hao la tetlabü lenkho. 
18“O Choba, Thükenbou Mühghaüei kabou Nebukhadnezzar la sangle hoba 
yaangenbü, hoba soneikangbü hoba soumo kua. 
19Hobaje haoei hao khei yaangentibüei mütli shuong, phangshuong, hoba 
ngühyem pendou hao thedanga lühkei hoba hatkei; haoei haitimang sühbü 
haitikei, haoei phomang sühbü lang phokei, haoei tonenmang sühbü 
tonenkei, haoei yantimang sühbü yantikei. 
20Lausikei ladang haoeibü maangpon yonglamlilikei, hoba haoeibü songsido 
kaangkhühtham apan hao maang lekei, kheijinei Choba setshang ka hao 
pekan apbei hoba haoeibü soneikangbü hao ka sungngaikei. 
21Hobaje hao müt yoka shian sattikei hoba haoeibü maangpon meisiau 
phatko yeitikei hoba Thükkabou Mühghaüei khunakshousi sangle thüka 
songdakda hoba haoei ao ong maangangda haoen kho thüka phokuda dogo 
haoei ange shongko masu tegü hao la sang shautikei hoba haoeibü manga 
nindei laktikei. 
22“Hobaje no haoeibü shou, O Belshazzar, ho pendou nyi ngeasikei nyi kaibü 
maangpon eaaoa ayei. 
23Lausikei khuthükbü Bunyuboukhulimbo no lolo lokei hoba haoeibü chema 
kibü thungsiphau ka jungto sungbakei hoba nyi kaibü yaangenbü shuong 
kaibü yaksi shuong hoba kaibü thangnyu shuongei khübünei ih yungkei, 
hoba nyi chandinam hoba hon, chisaknam, namkung, bu hoba laang, 
mühghaü shuong, laobouei ühüpda, aditda hoba angeda, khübü kho nyen 

sangkei, lausikei Mühghaü, aoeibü ika kaibü hak ki hoba kaibü lamthen 
pendou hao shangabü ki, nyi hao soneiakangti. 
24Kheijinei hao jungka ik kho yantikei hoba dobü kho dokei. 
25“Hobaje doan kibü kho ho: MENE, MENE, TEKEL PARSIN. 
26Kho tetlabü kho ho; Mene, tetlabü, Mühghaüei kaibü sangle pakan chüha 
hoba kho thontia. 
27Tekel, tetlabü, no sereta hauan chüha hoba seret along. 
28Parsin, tetlabü, kaibü sangle jannyina hoba Medes si Persiabü la kua.” 
29Kheijinei Belshazzarei ngühkhüm kukei hoba Daniel la Chobaeibü nei 
neikukei hoba haoeibü ngüma honeibü yangmen yakkukei, hoba sanglea hao 
songdakbü semboubü yinglabü dogo phinthonkei. 
30Khüyou Khaldibü Chobaei Belshazzar haitian apbei. 
31Hobaje Mediabü Dariasei sangle kho sungletkei, ao salangbü po saosemto 
nyi thüng kikei. 

Daniel 6 

Daniel Molosaonyu Thüngshanga 

1Sangle pendou thüka songdakla songdakbü saongaoto saoche phola Dariasei 
maangangkei. 
2Hobaje haoen thüka songdakbou müt sem yoa Daniel kei che kikei, khei 
Choba khonakutila hoba haola ngühsidei ngetila shanga khübü kongnyu 
shuongeibü on kikei. 
3Hobaje khübü governor müt sem hoba kongnyubou toje Daniel aei shanenan 
yeikei; aieilausi hao to mü to aeibü soushou phangche kikei, hoba sangle 
pendou thüka hao phokula Chobaei huongkei. 
4Kheijinei chühbou shuong hoba governor shuongei Daniel khulimbo sanglea 
haoeibü shedbü lapla younak lambei; lausikei haoenei younak ayingsi shedbü 
aikei alapen, aieilausi haoei maanglanko khangenkei hoba hao to mashikbü 
ayingsi shedbü aikei ühüp. 

5Hibü khübü mütshuongei laukei, “Hao Mühghaüeibü songle ngüh aedanga 
ayingdangaje senei ho Daniel khulimbo ai younak ühüplabü.” 
6Kheijinei khübü setshangbou shuong hoba konglebü shuong Choba jungto 
liko ngühkung yenan loukei hoba hao to laukei, “Darias Choba ponpen lang 
kishi! 
7Sangle setshangbou shuong, ponpen konglebü khuleibou shuong songsido 
kubü hoba governor shuong liko kamshaian Chobaei ngühkhüm deikhüm 
kümla hoba ngühkhüm kaangbü che kümtila ngüh thangyenkei, khei 
aoyouei, O Choba, ka to limbo mühghaü ayingsi müt at to chalou khujin 
sühko welaulaje haoje molosaonyu püngkhüna lapan jinkulabü. 
8Tou, O Choba, Mede si Persiabü ajakshaibü ngühkhüm tegütham kho 
ajakshaila shanga ngühkhüm kaangbü kümashi hoba dobüa shensinge 
kümshima.” 
9Kho tegü Darias Chobaei dobü hoba ngühkhüma shensinge kümbei. 
10Hobaje ladang Danielei dobüa nyen shangjina dogo ngekei, hao haoeibü 
chem to atkei. Hobaje thükkabou shemjanga haoeibü koulom shuong kho 
Jerusalem ae yeian ipan kikei; hoba haoei nyishou kümbü tegü chalou 
angboua youkükei thungan semnei bang welaukei, hoba haoei haoeibü 
Mühghaü nyen sangkei. 
11Kheijinei khübü mütshuong liko linjung loukei, hoba Danielei haoeibü 
Mühghaü thedanga welaubü hoba subüjabü haoenei hapbei. 
12Kheijinei haoen Choba jungto loukei hoba Chobaeibü ngühkhüm kho 
shanga Choba to laukei, “Ka to limbo, O Choba, aoei chalou khujin kanglanga 
mühghaü to ayingsi müt at to welaulaje hao molosaonyu püngkhün to lapan 
jinkulabü dogo ngühkhüma nyi ado lo?” Chobaei jongaiko laukei, “Mede si 
Persiabü ajakshaibü ngühkhüm tegü kho loakei.” 
13Kheijinei haoenei Choba to laukei, “Daniel, ao Jihuda ka Jihudabü 
langsenbü che ki, O Choba, haoei no khulimbo ayingsi kaibü ngühkhüm 
aweasüngko, chalou chenei semnei welauda.” 

14 Kheijinei Chobaei khübü ngüh ditjinei aeibou aolinko apbei hoba Daniel 
khümenla haoeibü maangpona huongkei hoba chanyu alongshongko hao 
khümenla aeibou haujembei. 
15Kheijinei khübü mütshuong Choba jungto nujung loukei hoba Choba to 
laukei, “O Choba, ngühkhüm ayingsi ngühkhüm deikhüm, Chobaei kümbü 
aikei ajeileila Mede si Persiabü ngühkhüh ki.” 
16Kheijinei Chobaei sakkukei hoba haoenei Daniel leian loukei hoba 
molosaonyu püngkhün to lapan jinkukei. Chobaei Daniel to laukei, “Kaibü 
Mühghaü, ao nyi athakko khangenda haoei no khümenlabü.” 
17Hobaje laang che sungbakei hoba molosaonyu kishang koukhüna küptian 
phokukei hoba kho Chobaei haoeibü nyen shangjinbü hoba haoeibü 
yaangenbü shuong nyen dobüei khei Daniel shanga ai jeileila akilabü lele 
shangan phokukei. 
18Kheijinei Choba haoeibü chem to ngaikei hoba khüyou kho hao 
ashauayungko dantikei ayingsi hao jungto ai asungbati, hoba hao angak. 
19Kheijinei Choba ngeyang enyu pikei, hoba panteiko molosaonyu püngkhün 
to Daniel kishang to haukei. 
20Hobaje hao molosaonyu püngkhün to Daniel kishang to loukei, hoba haoei 
maangto shatbü ngühei ngekko Daniel to laukei, “O langkibü Mühghaü 
khangenbou Daniel, kaibü Mühghaü, ao nyi athakko khangenda haoei 
molosaonyu shuong ka no khümenla thükakaoba lo?” 
21Kheijinei Danielei Choba to laukei, “O Choba, Ponpen lang kishi. 
22Ngeibü Mühghaüei haoeibü khuthük hangangbü hautikei hoba molosaonyu 
shuongeibü sembung khinkukei, hoba haoenei kü la ai akümbu; aieilausi hao 
thedanga kü to shedbü ühüp, hoba ka thedangakei ngei ai aküm.” 
23Kheijinei Choba aeibou olinkei hoba haoenei Daniel molosaonyu püngkhün 
ka sungenla sengkukei. Hibü Daniel püngkhün ka sungenkei hoba hao to mo 
ühüp, aieilausi haoei haoeibü Mühghaü to mailembei. 



1982 

 

 
   Saopobü Lai 

© 2002, Bible Society of India. 
 

 
 

 

24Hobaje Chobaei ngühkhüm kukei hoba Daniel la shed kubü shuong kho 
leian loukei, hoba haoei haoen molosaonyu püngkhün to lapan jinkukei. 
Haoen, haoeneibü shousi shuong hoba haoeneibü yaksishuong hoba haoen, 
püngkhün shinga ashattouatham molosaonyuei haoen japan sungkei hoba 
haoeneibü lo netla yeikei. 
25Kheijinei kaodaka kibü pendou, mütli, phang hoba ngühyem pendou jungto 
Darias Chobaei dokei: “Kan to hakso kishi, salem! 
26Ngeibü sangle songdak pendoua Danieleibü Mühghaü thedanga lühashi, 
hoba hatashi dogo ngei ngühkhüm che kümda. Aishanga Hao langkibü 
Mühghaü ki, hoba haoeibü songdak ponpen ki. Haoeibü sangle ladangkei 
amaulabü hoba haoeibü songdak ladangkei thonsithak akilabü. 
27Haoei püetda hoba khümenda; khuthüka hoba kaodaka haoei seikümseilei 
hoba maangpanglabü kümda. Haoei molosaonyueibü seisihau ka Daniel 
khümenkei.” 
28Hibü ho Daniel, Darias Choba haanga hoba Persiabü Sairas Choba haanga 
sangmai haksoa kikei. 

Daniel 7 

DANIELEI HAOEIBÜ MANGSANG WANENKUBÜ 
(7.1—12.13) 

Danielei MeisiauLeieibü MangsangHapbü 

1Babilonbü Choba Belshazzar shaangboubü poa Danielei haoeibü yepshanga 
mangh che likei hoba mangsang hapbei; kheijinei haoei mangh kho dokei 
hoba kho shanga ngühnyek kongnyu lenkei. 
2Danielei laukei: Nangnak ngeibü mangsanga ngei mühkabü yei pem leiei 
yungnyu yaangbü thüka souko hapbei. 
3Kheijinei yungnyu ka meisiau den lulu pem lei longkei. 
4Hobaje shaangboubü kho molosaonyu phatko kikei, hoba aulueibü kaak 
yeman kikei. Hobaje haoei chühko kitoua kaakshuong kho khean apbei, hoba 
kho kaodak ka tonenkei hoba müt tegü you penyiei lotikei, hoba khola 
müteibü maangponlang kukei. 

5Hobaje chühashi, nyiboubü meisiau kho sap che tegü ji pheinei hao tonenan 
kikei, hoba haoeibü sembunga hauh kaanglanga hiplo sem kikei, hoba hao to 
laukei, “Piashi, phe juong suiashi.” 
6Kho phaia ngei chühkei, hoba chühashi, lubü che, kongkhü che taka aueibü 
kaak lei yeman kikei, toukei meisiau kho la khu pem lei yeman kikei, hoba 
hao la songdaklabü hau kukei. 
7Kho phaia nangnak mangsanga ngei chühkei, hoba chühashi, leiboubü 
meisiau hatlamoklabü che hoba yongko sekokbü hoba kho la nameibü hauh 
yaangbünyu kikei, khoei suikei hoba netla yeiko jitnyinkukei hoba joubü kho 
youei nakeikei. Hobaje thedangtobü meisiau pendou dokei ho phang che 
kikei, hoba kho la laang an yeman kikei. 
8Ngei laang shuong khüto chühko kisi, chühashi, khübü yoa laang lubü 
hanbü che longkei, laobou thedanga shaangbou laang pensem kho li yoan 
lühan apbei hoba chühashi, kho laanga müteibü nyeklang tegü hoba ngüh 
atshaibü laubü sembung kikei. 
9 Ngei chühko kijinei Choba setshang shuong kho phokei, hoba jaishou che 
setkei haoeibü neisimei ninthu tegü thupaibü hoba haoeibü khua khulou wi 
hinseibü tegü thupaibü kikei, haoeibü Choba setshang wanlong tegü hoba 
khoeibü kailong you wanlong longbü wan tegü kikei. 
10 Hobaje waneibü shumang che koukei hoba hao thedanga koukei, hajar 
hajarei hao khangenkei hoba hajar anei hao thedanga lokei, matjemla 
lamlekei; hoba le shuong ipbei. 
11Laang khoei ngüh atshaibü lausije ngei chühko kikei, hoba ngei chühko 
kitoua meisiau kho haitikei hoba mautikei, hoba hao kho wanei juokla aku 
shongko ngei chühkei. 
12Joubü meisiau shuong khoeije haoeneibü songdak jungan satkei, lausikei 
haoen jih tuisho shanga lang phokukei. 

13 Kheijinei nangnak mangsanga ngei chühkei, hoba chühashi, müha 
sangmeia müteibü shou che phatko loukei hoba haoei shangiedbü chalou 
jungto loukei hoba hao jungto hao leian louan phokukei. 
14Hobaje mütli shuong, phang shuong, hoba ngühyem shuong pendouei hao 
khangenla hao la songdakla hoba soneikangbü hoba Choba sangle kukei, 
haoeibü songdak kho pon- pen thon aki, ladangkei adanlabü hoba haoeibü 
sangle kho maula athük. 

Mangsang shuong Wanenkubü 

15Ngo Daniel je, kü to soushou khonsakko kikei, hoba ngeibü khua 
mangsangei ngo mokde apyotikei. 
16Nyangko loan kibü che jungto ngo nyangko haukei, hoba kho pendou 
shangabü phekei. Hibü haoei kü to lenkei, hoba khübü tetlabü kü la ngetikei. 
17“Khübü meisiau yaangbü pemlei kho kaodaka longlabü Choba lei ki. 
18Lausikei Thükkaboueibü saopobü shuongei sangle kho sungletlabü, hoba 
ponpen shanga sangle kho lelabü, khei ponpen thon akiko.” 
19Kheijinei meisiau leiboubü laobou haoen pendou tokei phangche kikei, 
yongko hatlamoklabü, aoeibü hauh namkung hoba iksen chisaknam kikei, 
laobouei suian netla yeiko leilutikukei hoba haoeibü youei nakeikei kho 
shanga tükdebü kho ngemang sühko ngei phekei. 
20Hobaje haoeibü khua laang an kibü shanga hoba lubü laang che louan 
laobou thedanga sem kho kakan apbei, nyek yembü laang, hoba ngüh 
atshaibü laubü sembung laobou chühla lubü toje yaangbou kikei, kho shanga 
phekei. 
21 Hobaje ngei chühko kijinei kho laangei saopobü shuong to wapyokei hoba 
haoen kho thükkei. 
22 Lausikei shangiedbü mütshuong louan Thükkaboueibü Saopobü shuong 
shanga matjembei hoba saopobü shuongei sangle lela jih sühkei. 

23Haoei hai laukei, “Meisiau leiboubü kho kaodaka Choba sangle leiboubü 
kilabü; ho sangle pendou toje phangche kilabü hoba khoei kaodak pemtou 
suilabü hoba kho nakan yantilabü, hoba kho netla yeiko leilutilabü. 
24Laang an shangabü kho hai, kho sangle ka Choba an longlabü, hoba haoen 
phainei lubü che longlabü hoba shaangbü toje hao phangche yinglabü hoba 
haoei Choba sem yantilabü. 
25Hobaje Thükkabou khulimbo haoei ngüh laulabü hoba Thükkaboueibü sao- 
pobü shuong haoei khonkutilabü hoba haoei jih hoba ngühkhüm jeileila huon 
taklabü hoba haoen jih che, jih penyi hoba jih thoche shanga kulabü. 
26 Lausikei matjembü kilabü hoba haoeibü songdak sunglanglabü, 
mautikulabü hoba thon sühko leilutikulabü. 
27 Hobaje Choba sangle, songdak, hoba mühnyu phanga kaodak khümbo 
sangle shuong, yaangenbü kho Thükkaboueibü Saopobü shuong la kulabü, 
haoeneibü sangle kho ponpen thon akibü sangle hoba songdakbü pendouei 
hao to khangenlabü hoba ngüha lelabü.” 
28Ho thonbü. Ngo Danielje, aeibou senyüh pipikei, hoba ngeibü son jeikei; 
lausikei ajanjan pendou kho ngeibü maanga phokei. 

Daniel 8 

Lon Che hoba Sanlon Paang Cheeibü Mangsang 

1Belshazzar Chobaei songdakbü po semboua ngo Daniel jungto shaangla tegü 
mangsang che longkei. 
2Mangsanga ngei hapbei hoba kho hapjinei ngo Elam provins Suza sangnyua 
kikei, hoba ngeibü mangsanga Ulai shumang nyangko kikei. 
3Kheijinei chühentikei, hoba chühashi, yungkoa sanlon paang che laang penyi 
yeman loan kikei, hoba laang penyi ham kho loubang lausikei che 
loushangbou kikei, hoba thonla loubou kho longkei. 
4Sanlon paang khoei, yungkük hoba yungthang aeto thenbü ngei hapbei; 
hoba meisiau che ongkei aloenen ayingsi aoeikei haoeibü ik ka khümenla 
athüken, lausikei lulu maang lekei, hoba hao lolo yaangenkei. 

5Hobaje ngei damanchühko kitoua, chühashi, chanep ka lon paang che 
kaodak pendou thükto kaoa ameiyouko ong loukei, hoba lon khola haoeibü 
nyek kanglanga shetennyu laang che kikei. 
6Hobaje laang penyi angbü sanlon paang laobou ngei shumang thedanga loan 
hapbei hao jungto khauang longan haujembo haoei shijung loukei. 
7Hobaje sanlon paang nyangko loubü ngei hapbei hoba hao khulimbo lekeiko 
hao khauangko hoba sanlon paang khüto kakkei hoba haoeibü laang penyi 
kho leilutikukei hoba hao thedanga sanlon paang kho lola hau akisije haoei 
hao kaoa tuongtikei hoba hao to nakeikei hoba haoeibü ik ka sanlon paang 
kho khümenla aokei akitei. 
8Hobaje lon paang kho hao lolo aeibou yaangenan apbei, hoba hao hau kian 
apjinei laang yaangbü kho leiluan apbei hoba kho jeiko mühkabü yei lei aeto 
shangshenko laang lei longkei. 
9Hobaje haoen che ka laang hanbü che longkei, laobou yungthang, 
chaangbou hoba soneikangbü kaodak ae aeibou yaangan apbei. 
10Kho aeibou, khei müha jakko yaangenkei; hoba lakjaibü khanshoulitshou 
tan ka at kaodak to thenan attikei, hoba khübü thüka nakeikei. 
11Khei haoei jembü lolo khanshoulitshou tan Choba tokei leiyoko yaangenkei 
hoba haoei athakko juokbü lembü hao ka sunglangkei, hoba haoeibü 
lemshang pankukei. 
12Hobaje ngühkhüm leilubü danko khanshoulitshou tan athakko juokbü 
lembü yoan hao la kuan kikei, hoba haoei ngühmai kaoa attikei, hoba haoei 
maangangbü kümbo naangmaikei. 
13Kheijinei khuthük hangangbü cheei lubü khuthük hangangbü che to lauko 
ngei ditkei, “Athakko juokbü hoba sangliphang la yeitibü hoba khübü 
lemshang hoba tan ham youei nakeitilabü shanga mangsang lalokche kila?” 
14Hobaje haoei hao to laukei, “Chasem hoba ngeyang hajar nyito saongao 
sem sühko shanga; kho phaia lemshang kho saüenlabü.” 

Hangangbü Gabrielei Mangsang Wanenkubü 

15Hobaje ladang ngo Danielei, mangsang kho hapbei, ngei kho ditenla lambei, 
hoba chühashi, kü junga müt che phatko lokei. 
16Hobaje Ulai yungko kanglanga ngei müteibü ngüh cheei ngako ditkei, “O 
Gabriel, ho müt la mangsang ditentiashi.” 
17Hibü ngo loshang nyangko hao loukei, hoba hao loujinei ngo hatko mokkei 
hoba ngo the khüman khüpetkei. Lausikei haoei kü to laukei, “Ditenashi, O 
müteibü shou, aishanga mangsang kho thonbü chalou shangabü ki.” 
18Haoei kü to joyoko kijinei ngeibü the kao ae yeian nyeket shian apbei, 
lausikei haoei kü to meitikei hoba lotikei. 
19Hobaje haoei laukei, “Chühashi, khau- angbü thonlama ai kila ngei ka la 
ngetilabü, aishanga kho thonbü takletbü chalou shangabü ki. 
20“Sanlon paang laang penyi yeman kibü nyi hapbü kho Media hoba Persiabü 
Choba ki. 
21Hobaje lonpaang kho Grikbü Choba ki, hoba haoeibü nyek kanglanga kibü 
laang yaangbü kho püngbü khangbü Choba. 
22Hobaje laobou laang leiluan apbei hoba kho jeiko lei longkei, kho sangle 
pem lei, phangshuong ka longlabü, lausikei haoeibü hau tegü ayinglabü. 
23“Hobaje haoeneibü sangle thonlam to ladang ngühkhüm lulimbü shuongei 
shenan aplaje hatla moklabü Choba che aoei maangka pakbü si huphang 
ngüh jukyosayobü longlabü. 
24Hobaje haoeibü sei yaang kilabü, lausikei jembü hauei aying hoba haoei 
hatlamoklabü che leilutikulabü hoba naangmailabü; hoba haoei maangangbü 
kümlabü hoba hau yaangbü shuong hoba saopobü mütshuong haoei 
leilutikulabü. 
25Hobaje haoeibü huoneiyouei haoeibü ika khüpbülangbü haala- yaanglabü 
hoba haoeibü maanga hao kho yaangenlabü hoba haoen maang asangko 
kijinei haoei juong leilukulabü; haoei tokei Choba shuong thüka Choba 
khulimbo tokei lolabü lausikei müteibü ik ayoko hao leilulabü. 

26Hobaje nangnak si ngeyang shanga mangsang lenbü kho tükde ki; lausikei 
nyi mangsang kho khinan phoashi, aishanga ho loulabü shangabü ki.” 
27Hobaje ngo, Daniel, hüanshembei hoba chalou shisho shatko kikei, kheijinei 
ngo pikei hoba Chobaeibü kümsilei kümbei; lausikei mangsang khoei ngo 
phenyembei hoba aoeikei kho aditen. 

Daniel 9 

Danielei hao Mütshuong shanga Welaubü 

1Medebü phang Ahasairaseibü shou Dairas shaangboubü poa ao Khaldibü 
sangle thüka Choba pentian kikei, 
2haoeibü songdak shaangboua ngo Daniel, Jeremia thuseibou to Bunyubouei 
Jerusalem leilutila po lühbak tang khittibü le shuong ka ngei ditenkei, kho po 
anjinlei. 
3Hibü ngei welaubü hoba subüjabüei mühei nyengko hoba senounei neian, 
hoba tap naangko ngo Bunyubou Mühghaü jungto ngeibü thenyek sepeikei. 
4Hobaje Bunyubou ngeibü Mühghaü to ngei welaukei, hoba shedbü thekuko 
laukei, “O Bunyubou, yaangenbou hoba soumo hatlabü Mühghaü, ka to 
sanoubü hoba kaibü ngüh jungeibü to nyi kaibü thebülanbü hoba üeisanou 
lenda. 
5“Künei shed shona hoba mashika, hoba maangkombo küma hoba lenbü adit, 
khei kaibü ngühkhüm ka hoba kaibü songle ngühkhüm ka sepeian apa. 
6Hobaje no khangenbü thuseibü shuong aoyouei kaibü nyena küneibü Choba 
shuong songdakbü shuong hoba pisibousi shuong to hoba kaonyek kabü müt 
pendou to joyokei, haoen to künei ngüha ale. 
7O Bunyubou, ngühmai kaibü ki, lausikei tat kibü tegü Jihudabü Jerusalema 
kibü shuong hoba Israelbü pendou nyi shian apbü kaonyek pendoua 
nyangbüa kibü hoba saabüa kibü haoen kakhu limbo ngühkhüm leilubü 
haangjung kün shanga himou ong ki. 

8O Bunyubou, künei kakhu limbo shed shonsije kün shanga, küneibü Choba 
shuong shanga, küneibü yaangenbü shuong shanga hoba küneibü pisibousi 
shuong shanga himouei sühda. 
9Bunyubouküneibü Mühghaüeibü üeisanou hoba ap apbubü kia, aieilausi 
künei hao khulimbo meimeikei. 
10Bunyubou küneibü Mühghaüei kün thedanga hao khangenbü shuong hoba 
thuseibü shuong danko haoeibü ngühkhüma paila ngabü ngüha ale. 
11Haü, Israelbü pendouei ngühkhüm leilua hoba kaibü ngüh aditko sepeian 
apa, hibü shedsikhau hoba theletbü laobou Mühghaü khangenbü Mosa 
ngühkhüma doan phokukei kho shedsikhau kün la khüpan jinkua, aishanga 
künei no khulimbo shabü shona. 
12Kün khulimbo hoba kün thüka aoyouei songdaka haoen khulimbo haoei 
laubü kün to thushed yaang loutibüei haoei song lena aishanga mühnyu 
phanga Jerusalem to kümbü tegü aküm. 
13Mosaeibü ngühkhüma doan kibü tegü kho thushed pendou kün to süha, 
khei yingasikei küneibü shedbü ka sepeinyu hoba kaibü ngühmaia 
maangsangko künei Bunyubouküneibü Mühghaü üeisanou alam. 
14Hibü Bunyubouei thushed lamlean phokukei hoba kho kün thükto 
sungbakei aishangaBunyubou küneibü Mühghaüei haoeibü kümsilei pendoua 
ngühmai kümda, hoba künei haoeibü ngüha ale. 
15“O Bunyubou, küneibü Mühghaü, aoei hau kibü ikei Ijep kaodak ka ka 
mütli leian loukei, hoba tat kibü tegü kaibü nyensang sungbakei, künei shed 
shona; künei maangkombo küma. 
16OBunyubou, kaibü saopobü kümsilei pendou tegü kaibü khauang longbü 
hoba no maang- pokbü kaibü sangnyu Jerusalem kaibü saopobü shongh ka 
sepeinyu ngaitiashi dogo ngei ka to sudajada; aishanga küneibü shabü 
haangjung hoba pisiboueibü shedbü haangjung kün kaijembo kibü pendou 
thedanga Jerusalem hoba kaibü mütli shuong shed himoulabü ngühli che 
yeia. 

17Hibü tou, O küneibü Mühghaü, no khangenboueibü welau hoba subüjabü 
ditashi, hoba kaibü nyen shanga ongkei, O Bunyubou, leiluan kibü kaibü 
lemshang to kaibü thenyekei hauan yantishi. 
18O ngeibü Mühghaü, kaibü nou haangkushi hoba ditashima, kaibü nyek 
ipashi, hoba kün sangliphanga kibü hoba kaibü nyena ngabü sangnyu to 
chühshima, aishanga kün saopobü shanga ka thedanga sudajada aying, 
lausikei kaibü onou yaangbü kibü shanga sudajada. 
19O Bunyubou, ditkushima O Bunyubou, shedbü apbushima, O Bunyubou, 
maangkuashi hoba kümashi, O ngeibü Mühghaü, kaibü nyen shanga ongkei 
tephai; aishanga kaibü sangnyu hoba kaibü mütli kaibü nyenei ngaakei.” 

Gabrielei Thusei Ngüh Wanan Lenbü 

20Ladang ngo joyoko kikei, hoba ngeibü shabü hoba kü mütli Israeleibü 
shabü thekuko welauko kikei, Bunyubou ngeibü Mühghaü junga ngeibü 
Mühghaü saopobü shongh shanga sukojako kikei. 
21Ngei tokei welauko joyoko kijinei Gabriel, ao shaangla mangsanga ngei 
hapbei, hao chasem lembü jihsiphaia panteiko kü jungto seengjung loukei. 
22Hobaje haoei kü la ditentila loukei, hoba kü to joyoko laukei, “O Daniel, ka 
la hapbüngebü hoba ditenbü kula tou ngo louakei. 
23Kaibü subüjabü khanglamto sakkubü che loukei, hoba ngei ka la lenla 
loukei, aieilausi no aeibou sanoubou ki; hibü ngüh kho damanchühshi, hoba 
maangsangko ditenashi. 
24 “Ngühkhüm lulimbü nangla, shabü khüai shonla, shed shonbü angla, 
ponpen thon akibü saopobü leiyetla, mangsang si thusei ngüh khinan phola 
hoba saopobü kishang onang naangko pienla kaibü mütli shuong shanga 
hoba kaneibü saopobü sangnyu shanga bale anjinlei wean phokuakei. 
25Hibü ngeashi hoba ditenashi, Jerusalem kümetlabü hoba nyibou kümetla 
sakkubü ngüh haubü ka naangenko pienbü Chobaeibü shou loubü sühko bale 
nyet kilabü, kho phaia bale saosemto nyi khongnyu hoba phaseibü yoan khei 
khonsak khonku jiha kho kümetkei. 

26Hobaje mangsang thonbüa bale saosemto nyi phaia naangenko pienbou kho 
wapan aplabü hoba ai akilabü hoba loula kibü Chobaeibü shoueibü 
eikshuongei sangnyu hoba lemshang kho leilutilabü hoba haoeibü thonbü 
kho yungsenei kilabü hoba thon sühko wapyo kilabü; sangliphanga kilabü 
kho lamlea. 
27Hobaje juong to bale che shanga haoei kaangkhühtham theyolanyobü 
kümlabü; hoba bale tho che kho juokbü lembü si lemla kubü nangtilabü, 
hoba mangsenlabü shuong jeiko leilubü theletan kibü thon asühshongko 
leilutibou thükto khüpan jinkulabü.” 

Daniel 10 

Danieleibü Mangsang Tigris Shumang junga 

1Persiabü Choba Sairas po semboubüa Daniel, aoeibü nyen Belteshazar kikei, 
hao jungto haoeibü ngüh tang khitkei, huphangngüh kho tükde kikei hoba 
kho wapyo yaangbü che shangabü kikei, hoba haoei ngüh kho ditenkei hoba 
mangsang kho tetenkei. 
2Khübü chaloua ngo, Daniel, bale sem sünga manghaapbo kikei. 
3Ngei shausiyung maibü aikei ashau, ayingsi ngeibü sembunga ih thenan 
achüh, ayingsi bale sem aon shongko ngei khua ai onang anaang. 
4Kho phaia shaangbou lit chalou saoto leiboubüa ngo shumang yaangbü 
Tigris yungkoa loan kikei. 
5Ngeibü nyekei chüh- an angtikei, hoba chühkei, hoba chühashi, müt che 
phemba nei neian kikei, hoba haoeibü shenshang ofir hon maibüei shembe 
kaian kikei. 
6 Haoeibü mang beril namsek laang tegü lailaibü, haoeibü thenyek langpon 
tegü hoba haoeibü nyek hantin ninbü tegü hoba haoeibü you si ik 
samsilengkobü chisaknam tegü lailaitham hoba haoeibü ngühang shuong 
yaangbüeibü ngühang hima kikei. 

7Hobaje ngo, Danielei ong mangsang kho hapbei, aieilausi kü yoa kibü 
mütshuongei mangsang kho ühüp, lausikei haoen aeibou lühkei hoba haoen 
kho hula satkei. 
8Hibü ngo ong apyokei, hoba kho mangsang yaangbü hapbei, hoba ngo hau 
akiko apbei hoba ngo thenyek saklangtham apbü maian apbei hoba hau akiko 
apbei. 
9Kheijinei ngei haoeibü ngüh ditkei hoba haoeibü ngüh ditjinei ngeibü 
thenyek kaoae khüpetkei hoba ngo haileleko ngakkei. 
10Hobaje chühashi, ik cheei kü to meitikei hoba ngeibü youkük si ik lühkei. 
11Hobaje haoei kü to laukei, “O aeibou maangshikbü Daniel, ngei ka to lenbü 
ngüh shuong ditashi, hoba tangshaitham loashi, aishanga tou ngo ka jungto 
hautiakei.” Hobaje haoei habü ngüh laujinei ngo lühjilühko lokei. 
12Kheijinei haoei kü to laukei, “Tehüt, Daniel, aishanga shaanglathama 
Mühghaü thedanga ditenla shanga nyi kaibü maang- pona maangdakbü hoba 
sembüambü jihsiphai ka kaibü welau dida hoba nyi joyobü ka ngo louakei. 
13Chalou saoto che sühko Persia sangle Chobaei ngo thangetkei, lausikei 
thükkabou hangangbü yoa che, Maikhel kü to thuila loukei hibü khünei hao 
Persia sangle Choba yoa apyoan ngo loukei. 
14Phaia kaibü mütli shuong to ai haüthükla kho ka la ditentila ngo loukei, 
aishanga mangsang kho loulabü jihsiphai shanga ki.” 
15Hobaje ladang haoei kü la habü ngüh lenkei, ngei ngeibü thenyek kaoae 
khüpjung atkei hoba ngo ngoubü la yeikei. 
16Hobaje chühashi, müteibü shou phatbü cheei ngeibü sembung khopa 
meitikei kheijinei ngei ngeibü sembung ipbei hoba laukei, hoba kü thedanga 
loan kibü to ngei laukei, “Ngeibü Bunyubou mangsang danko ngo khonsakei 
süha hoba ngo hau akiko apa. 
17Hibü ho ngeibü bunyu khangenbouei ngeibü bunyu to lai joyoenkei? 
Aieilausi kü to hau hansho ongkei aki, ayingsi kü la hak ajoukei.” 



1993 

 

 
   Saopobü Lai 

© 2002, Bible Society of India. 
 

 
 

 

18Tokei müteibü hesihaang phatan müt cheei louan kü to meitikei hoba haoei 
ngo hau kitikei. 
19Hobaje laukei, “O aeibou maangshikbü müt, tehüt, ka yoa hakso kishi hau 
kiashi, hoba maangkaangashi.” Hobaje haoei joyoan phaia ngo hau kingaikei, 
hoba ngei laukei, “Ngeibü bunyubouei lautiashi, aishanga nyi ngo hau kitia.” 
20Kheijinei haoei laukei, “Ngo aila loukei nyi ngekeilao? Lausikei tou ngo 
Persia Choba to wapyola ngailabü, hoba ladang ngo ngailaje, chühashi, 
Grikbü Choba loulabü. 
21Lausikei ngühmai lea ai doan ki ngei ka la lenlabü khübü khulimbo kü to 
thuiyola kaibü Choba Maikhel to limbo lubü ao aki.” 

Daniel 11 

1Hobaje tokei ngoje, Medebü Dairas shaangboubü poa hao senetla hoba hau 
kitila ngo lokei. 
2Hobaje tou ngei ka la ngühmai kho lenlabü. Chühashi, Persiaa toukei Choba 
sem longlabü hoba leiboubü kho haoen pendou to keibou yinglabü hoba 
ladang hao nyaksinam danko hau kiko yeilaje haoei Grikbü Choba sangle 
khulimbo pendou tenseplabü. 

Siria si Ijepbü Sangleshuong 

3“Hobaje Choba yaangbü che longlabü hoba songdak hao maangleko kilabü. 
4Hobaje ladang hao longlaje haoeibü sangle leilulabü hoba müh kabü yei pem 
lei la janan aplabü, lausikei kho haoeibü shousina jungto ohaulabü, ayingsi 
haoei songdakko kibü hau kho toukei akilabü, aishanga haoeibü sangle kho 
ngailanglabü, hoba khübü la aying lubü la kuan aplabü. 
5“Kheijinei yungthang kabü Choba hau kian kilabü, lausikei kongnyu yoa che 
hao tokei hau kibou yinglabü hoba hao toje haoeibü songdak yaangbou 
yinglabü. 
6Po shisho kian phaia haoen injung che la yeiko kamshailabü hoba yungthang 
kabü Chobaeibü nouyangshou yungkük Choba jungto sangmai kümla loulabü, 
lausikei saoeibü phem hau akiko kilabü ayingsi hao hoba hao ka bakbü hau 

lounyu akilabü, lausikei saoeibü himshuong hoba saoeibü jayangshou hoba 
saoeibü lao khümbo kulabü. 
7Lausikei saoeibü li ka shaangbou che haoeibü lin ka longlabü, haoeibü sepai 
tan khulimbo loulabü hoba yungkük lapheishon to atlabü hoba haoen to 
wapyoan thüklabü. 
8Tokei haoeneibü mühghaü shuong, haoen namdei leman kümbü heangsho 
shuong hoba haoeneibü chandinam si honeibü thung si phau shuong Ijep 
kaodak to haoen yoa haoei langsenlabü hoba po shishoje haoei yungkük 
Choba to awapyolabü. 
9Kho phaia hao chaang naphei sangle to loulabü hoba hao haoeibü kaodak to 
longeilabü. 
10“Hobaje haoeibü shousi shuongei wapyolabü hoba sepai tan yaangbü 
kamshaitilabü, hoba yungsen tegü danlabü hoba haoei sepeian khei 
lapheishon sühko wapyolabü. 
11Hobaje yungthang kabü Chobaei hatlamoklabü che khauangko meimeijung 
haulabü hoba yungkük kabü Choba to wapyolabü hoba haoei sepai tan 
yaangbü lamlelabü, lausikei mütshuong yaangbü kho haoeibü ik to kuan 
aplabü. 
12Hobaje ladang shuong kho thüklaje haoeibü maangpon yaangan aplabü 
hoba haoei hajar hajar yaangentilabü, lausikei haoei thük ühüplabü. 
13“Hobaje yungkük kabü Chobaei nyiboukei shaangbü toje sepai tan 
yaangbou leishailabü hoba po shisho kian peisilei juong yoto sepai tan 
yaangbü kho khulimbo meimeilabü. 
14Khübü chaloua yungthang kabü Choba khulimbo juong meimeilabü, hoba 
mangsang kho haüthükla shanga kan jembü mütli yoa kaangbüsekbü 
mütshuong longyolabü, lausikei haoen tuonglabü. 
15Kheijinei yungkük aekabü Choba loulabü hoba kao shongh yaülabü hoba 
maisho thangetan kibü sangnyu che lelabü. Hobaje yungthang aekabü sepai 
tanei hao khulimbo aloenlabü, haoen pienbü sepai taneikei lola hau akilabü. 

16Lausikei sangshibouei hao khulimbo ao akiko hao maangleko kümlabü hoba 
soneikangbü kaodaka lolabü hoba pendou kho haoeibü ika kilabü. 
17“Kheijinei haoeibü sangle hau pendouei yungkük kabü Choba khulimbo 
haoeibü thenyek yeilabü, lausikei hao to sangmai kümlabü hoba hao la yaksa 
shuongeibü nouyangshou haoeibü sangle leilutila kulabü, lausikei kho athük 
haplabü ayingsi hao shanga ku ayinglabü. 
18Kho phaia haoei yungko kaodak aeto haoeibü thenyek sepeilabü hoba juong 
lelabü lausikei konglebou cheei hao lilisese kho thaktilabü haü, hao yonglam 
lilibü kho hao jungto ngailabü. 
19Kheijinei haoeibü kaodak kabü lapheishon ae hao thenyek yeilabü, lausikei 
hao youa kühan tuonglabü hoba touje ühüplabü. 
20“Hao jeila che longlabü; hao aoei khüm hebü che sangle soneikangbü danko 
hautilabü, lausikei chalou shisho kanglanga hao netla yeiko leilulabü, 
khauangbüa ayingsi lasona aying.” 

Maang Amaibü Siriabü Choba 

21Hobaje khuthük hangangbüei shaknyinko lenla khangkei: “Hao jeila müt 
amaibü che longlabü, ao la sangle nyenhang aku, lausikei asang adoko kijinei 
hao loulabü hoba ngüh teibüei sangle haplabü. 
22Hao thedang ka sepai tan lemailela kotlanglabü hoba leilulabü, hoba 
thebülanbü Chobaeibü shou yoan leilutikulabü. 
23Hobaje hao to injung che yeisilengko ka haoei khüpeilangeiko kümlabü 
aishanga hao müt shisho danko hau kiko yeilabü. 
24Asangadoko kijinei provinsa keiboutham thükto hao loulabü hoba haoeibü 
bousi shuongei ayingsi pisi shuongei akümbü haoei kümlabü; haoen yoa 
haoei soletbü peisilei hoba peisilei maibü phinnyinlabü hoba lapheishon 
khulimbo huon amaibü taklabü lausikei jih tuisho shanga ong. 
25“Hobaje yungthang kabü Choba khulimbo sepai tan yaangbüei wapyolabü, 
lausikei hao athüklabü, aishanga hao khulimbo huon amaibü taklabü. 

26Haü, aoyouei hao yoa shausiyung maibü shauda haoenei hao yantilabü 
hoba haoeibü sepai tan koklanglabü hoba juong wapettilabü. 
27Hobaje khübü Choba ham maangpon kombü kilabü hoba khümsok chenei 
setan lepbülangbü ngüh lauyolabü, lausikei kho ai ayinglabü, aishanga 
thonbü kho jih sühbüa kilabü. 
28Kheijinei hao haoeibü kaodak to nyaksinam juong yoa ngailabü, lausikei 
haoeibü maangpon saopobü theyolanyobü khulimbo kilabü hoba hao 
maangleko ik shatlabü hoba haoeibü kaodak to ngailabü. 
29“Jih sühbüa hao longeilabü hoba yungthang aeto loulabü; lausikei touje 
shaangbü tegü ayinglabü. 
30Aishanga Kitimbü long shuong hao khulimbo loulabü, yingsije hao 
hatkomokko suklabü. “Hobaje hoba saopobü songle khulimbo khauanglabü 
hoba hao maang lelabü, hao khei sepeinyu satlabü hoba saopobü thebülanbü 
apyobü yoto che la yeilabü. 
31Hobaje hao ka sepai longan haoenei lemshang si lapheishon shatilabü hoba 
chalou weko juokbü lembü sunglanglabü. Hobaje leilutibü mangsenlabü 
haoenei pholabü. 
32Hobaje thebülanbü lulimbo amaibü kümbü shuong haoei ngüh teibüei 
suletlabü, lausikei aoyouei Mühghaü ngekei haoenei kaangkhühtham hoba 
maian kümlabü. 
33Mütshuong yoa aoyou songsido ki haoenei juong lenlabü lausikei in hoba 
wanlongei haitiko thüngbüa hoba soshau soyungko chalou juong haoen 
tuonglabü. 
34Ladang haoen tuonglaje, haoenei thuibü hansho haplabü lausikei juong 
haoen lolo ngüh teibü lauko haoen yoto loulabü. 
35Hobaje songsido kibü yo ka atje tuonglabü hoba thonbü chalou sühko 
haoen thupaitila shanga hoba saüenla hoba hinseitila shanga haoen 
tuonglabü, aieilausi kho takletbü jih toukei asühkei. 

36“Hobaje Chobaei haoei maangangbü tegü kümlabü, hoba hao jembü lolo 
hangenlabü, hoba mühghaü shuong thüka Mühghaü to limbo maangpanglabü 
laulabü hoba leilubü akou shongko hao haalayaanglabü, aishanga lamlean 
phobü kho haüthükjan. 
37Haoei pisiboueibü mühghaü shuong ayingsi yaksa shuongei sanoubü 
mühghaü shuong aikei aweeilabü, ai mühghaü tokei ühütlabü, aishanga 
pendou thüka haoei hao lolo yaangenlabü. 
38Lausikei khübü jeiko lapheishon mühghaü hangenlabü hoba mühghaü ao 
haoeibü pisibousi shuongei ange, hao to hon, chandinam, namseklaang hoba 
jongsak maibüei tonenlabü. 
39Pendou to hau kibou lapheishon shuong kho küksithangeibü mühghaü 
lembü la haoei lomtilabü, hoba aoyouei kho mühghaü sungletlaje haoen 
haoei hangenlabü. haoei juong thüka haoen songdakbou yeitiko haoen la 
jongsak shanga kao janan kulabü. 
40“Thonbü chaloua yungthang kabü Chobaei hao to jaanglabü, lausikei 
yungthang kabü Chobaei hao khulimbo mühghaü yei che tegü kailong 
shuong hoba koli sepai shuong hoba longchem juongnyu yoa loulabü hoba 
hao kaonyek danko yungsenei tegü kuan apjung danlabü. 
41Hao tokei soneikangbü kaodak to atlabü hoba hajar hajar tuonglabü, 
lausikei khübü haoeibü ikei khümenlabü: Edom, Moab, hoba Amonbü shousi 
shuong yoa kongnyubou. 
42Tokei haoei kaonyek shuong thüka haoeibü ik shinglabü hoba Ijep kaodak 
asatenlabü. 
43Lausikei Ijep kaodak kabü hon, chandinam, hoba namsek peisilei shuong 
thanshang pendou thüka hao bunyu yinglabü. Hobaje Libiabü hao phainei 
pailabü. 
44Lausikei chaang si yungkük kabü ngühlang shuongei hao mokde apyolabü, 
hoba khau aeibou angko mautilabü hoba lemailela juong shian apla hao 
haulabü. 

45Hobaje haoei haoeibü Chobaeibü neichem yungnyu si soneikangbü saopobü 
shongh kanglanga kümlabü, khei yingasikei hao haoeibü thonbü sühlabü 
hoba aoeikei hao to athuilabü.” 

Daniel 12 

Thonbü Chalou 

1 “Kho chaloua thükkabou hangangbü Maikhel lolabü. Haoei kaibü mütli 
shousi shuong shanga loda. Hobaje phang che kisilengko ka ladangkei kian 
achühbü khonku jih che kilabü hoba kho chaloua lea nyen doan kibü 
mütpem weko kaibü mütli shuong khümenlabü. 
2Hobaje kaoa yepan kibü juong pilabü, at ponpen langkei to hoba at himou 
hoba ponpen thon akibü mangsenlabü to langngailabü. 
3Hobaje aoyou songsido ki haoen mühloma soneikangbü tegü haulabü hoba 
aoei saopobü to juong se- peitilaje haoen khanshoulitshou tegü ponpen thon 
akiko kilabü.” 
4“Lausikei, O Daniel, ngüh shuong kho khinlepnyu phoashi, hoba thonbü 
chalou asühshongko le kho khanglepnyu khinan phoashi, aishanga müt 
juongnyu hau longei dogo laangyolabü hoba songsido haalabü.” 
5Kheijinei ngo Danielei chühkei, hoba chühashi, lubü müt nyi lokei, che hi 
yungkoa hoba che thi yungkoa. 
6Hobaje shushou dei thükaenei kibou phembanei neibou to ngei laukei, 
“Habü maang- panglabü shuong thon sühla lalokche kila?” 
7Kheijinei müt ao phembanei neian shushou dei thükaenei kikei, haoei 
haoeibü maeae hoba nanae khuthük ae shingkei hoba ao ponpen lang kida 
hao nyen phongko thekeilankei. “Kho jih che, jih nyi, hoba jih tho che, kilabü 
dogo laukei, hoba ladang haoen saopobü mütshuongeibü hau haoei netla 
yeiko leilukulaje khübü pendou thonlabü.” 
8Hobaje ngei ditkei, lausikei aditen, kheijinei ngei laukei, “O ngeibü 
bunyubou, khübü kümsilei loushedbü kho ai yingla?” 

9Hobaje haoei laukei, “Daniel, kaibü lamnyu to hauashi, aieilausi ngüh 
shuong kho küpa hoba thonbü asühshongko khinlepa. 
10Juongnyu haoen lolo hinseilabü hoba haoen lolo thupailabü hoba saüenan 
kilabü; lausikei amaibü shuongei amaiko kümlabü, aoeikei aditenlabü, 
lausikei aoyou songsido ki haoenei ditenlabü. 
11 “Athakko juokbü lembü sungan apbü jih ka hoba leilutibü mangsenlabü 
laobou kishanga phobü jih sühko chalou hajar che, saoanto anjinngao kilabü. 
12Chalou hajar che saongao sem hoba khujinto ngao aoei haisühlaje hoba 
sühlaje hao haübou! 
13“Lausikei no kaibü lamnyua thon asüh shongko hauashi, aishanga no 
haksojan, hoba chalou shuong thonbüa kaibü phejan penbü kaoena lojan.” 

Hosea 

Hosea 1 

1Uzzia, Jotham, Ahaz hoba Hezekia Jihudabü Choba shuong hoba Israelbü 
Choba Jehoasheibü shou Jeroboam haanga Beerieibü shou Hosea jungto 
loubü Bunyuboueibü ngüh. 

Hoseaeibü Yak hoba Shousi shuong 

2Ladang Bunyubouei shaangla Hosea to joyokei, Bunyubouei Hosea to laukei, 
“Hauashi, hoba ka shanga pejapelabü yaksa ngaashi, hoba pejapelabü shousi 
shuong bukashi, aieilausi Bunyubou ka bangan kaonyekei pejapela yaang 
jungeia.” 
3Hibü haoei hauan Diblaimeibü nouyangshou Gomer yakla ngakei hoba sao 
mang akongko yeikei, hoba hao la bousu shou che bukkukei. 
4Hobaje Bunyubouei hao to laukei, “Haoeibü nyen Jezreel nyenkushi; 
aishanga kho longche ong kian Jehueibü chemdang thük to Jezreeleibü sii 
shanga ngei phok lamlabü, hoba Israel chemdang sangle ngei thontilabü. 
5Hobaje kho chaloua ho haüthüklabü, khei Jezreel pholia ngei Israeleibü 
laujin leilutikulabü.” 
6Hobaje sao nyibou mang akongko apbei hoba yaksa shou che bukkei. 
Hobaje Bunyubouei hao to laukei, “Saoeibü nyen Lo-Ruhama nyenkushi, 
aishanga ngei Israel chemdang thük to hansho ongkei ap akulabü lele touje 
sanoudambü akilabü. 
7Lausikei Jihudabü chemdang thük to üeisanou kilabü, 
hoba Bunyubou haoeneibü Mühghaüei haoen khümenlabü, lausikei laujinei, 
inei, lasonei, koli ayingsi koli sepai shuongei haoen akhümenlabü.” 
8Tou Lo-Ruhamaei nyueibü sen apan phaia sao mang akongko apbei hoba 
bousu shou che bukkei. 
9Hobaje Bunyubouei laukei, “Haoeibü nyen Lo-Ammi nyenshi, aishanga kan 
ngeibü mütli aying, hoba ngo kaneibü Mühghaü ayinglabü.” 

Israel Phonngailabü 

10Khei yingasikei Israel shousi shuong lühbak atakenbü hoba aweenbü molo 
phetsen tegü kilabü, hoba ho haüthüklabü, “Kan ngeibü mütli aying” dogo 
laulabü jeiko “Kan langkibü Mühghaü shousi shuong” dogo nyenlabü. 
11Hobaje Jihuda shousi shuong hoba Israel shousi shuong liko kamshailabü 
hoba haoenei lei- yeibü che pienlabü hoba kaonyek ka longlabü aieilausi 
Jezreeleibü chalou yaangbü kilabü. 

Hosea 2 

1Kan jaisinasi shuong to “Kü mütli” dogo hoba nousina to, “Onou hapbü 
shuong” dogo lenshi. 

Maangalanbü Gomer - Maangalanbü Israel 

2Kü shousi shuong, kaneibü nyu to suajaashi; aishanga sao kü yak aying, ngo 
saoeibü lao kei aying hoba sao ka pejapela hoba saoeibü sen kanglang ka 
asangalanbü aptiashi. 
3Khei ayinglonga ngei sao ka neisimei sungan mütkong aptiko hoba sao 
buknyet tegü phokulabü hoba sao sangliphang tegü hoba sao kaolin tegü 
phokulabü hoba deilaei sao haitilabü. 
4Haü, saoeibü shousi shuong to ngei üeisanou akilabü, aishanga haoen 
khongshou shuong ki. 
5Aishanga haoeneibü nyuei asangalanbü jungeikei haoeneibü bukbü nyuei 
himoulabü lele kümbei, aishanga saoei laukei, “Ngei sanoubü shuong aoyouei 
kü la nyak, ngeibü dei, ngeibü winei, phembanei, ngeibü onang, hoba 
yunglabü kuda, haoen phai haulabü.” 
6Hibü chühashi, ngei saoeibü lamnyu ühüplabü lele ngei sao khulimbo ba 
lelabü. 
7Hobaje saoei sao to sanoubü shuong phaito semlabü lausikei saoei haoen 
alaphetlabü; saoei haoen lamlabü, lausikei haoen ühüplabü; kheijinei saoei 
laulabü, “Ngo haulabü hoba ngeibü shaangbü lao jungto sepeilabü; aishanga 
kü shanga tou toje kho ong maibou kikei.” 

8Aishanga sao la youshou hoba ih, hoba onang ngei kukei, hoba Baal shanga 
jungeibü chandinam hoba hon ngei haatikei dogo saoei angekei. 
9Hibü youlat jiha ngei ngeibü youshou sungngaian aplabü, hoba ih jihsiphaia 
ngeibü semlüh dei senetlabü, hoba ngeibü wi si phemba nei sunglanglabü; 
khonei saoei jembü mütkong aküplepenlabü. 
10Hobaje sao to sanoubü shuongei hapbo ngei sao mütkong phokulabü, hoba 
kü ik ka aoeikei sao akhümenlabü. 
11Hobaje sao olinbü pendou ngei thaktilabü, saoeibü lem shuong hoba 
saoeibü litnyu haanbü lem hoba saoeibü nousisou hoba saoeibü lemsilang 
noubüsoubü pendou, 
12hoba saoeibü semlühlong hoba bhuklong laobou shanga saoei, “Ngo 
sanoubü shuongei kü la kubü ngeibü mu habü ki,” dogo laukei, khübü kho 
ngei leilunyu phokulabü, hoba ngei khübü yam la yeitikulabü, hoba yamkabü 
meisiauei khübü kho shaulabü. 
13Hobaje Baal lem chaloua ngei sao shieinangeilabü, ao to saoei jen juokkei; 
hoba ladang kungkabü chimen hoba namsek yak yakan sao sanoubü shuong 
jungto haukei, hoba ngo maan apbei dogo Bunyubouei lauda. 

Hao Mütshuong shanga Bunyuboueibü Sanou 

14Hibü chühashi, ngei sao suletlabü, hoba sangliphang ka sao leian loulabü, 
hoba sao to eaaoa joyolabü. 
15Hobaje khonei saoeibü semlühlaak hoba Akhor pholi kho maanglem 
koukhün che tegü ngei sao la kungeilabü, hoba sao medei jihdanga tegü hoba 
sao Ijep ka longbü chaloua tegü saoei jungeilabü. 
16Hobaje Bunyubouei lauda, kho chaloua nyi kü to kü lao dogo ngalabü, hoba 
touje kü to ngeibü Baal dogo angalabü. 
17Aishanga saoeibü sembung ka Baal nyen kho sunglanglabü hoba haoeneibü 
nyen tou alaueilabü. 
18Hobaje kho chaloua ngei haoen shanga yamkabü meisiau yoa, müh kabü au 
yoa hoba kaoa shuongeibü shuong yoa theyolanyobü che kümlabü, hoba 

kaonyek ka ngei lau hoba in hoba lason leilutikulabü, hoba haoen thushed 
akiko lekeitilabü. 
19Israel, ngei no ponpen shanga kanlabü, haü, saopobüa, ngühmaia, sanou 
dambü hoba onoua; kü shanga ngei no kanlabü. 
20Maanglemenbüa khei ngei no kanlabü hoba nyi Bunyubou to ngalabü. 
21Hobaje khübü chaloua ngei müt shuong to jongailabü, hoba haoenei kaodak 
to jongailabü. 
22Hobaje kaodakei youshou to hoba ih to hoba onang to jongailabü hoba 
haoenei Jezreel to jongailabü. 
23 Hobaje kü shanga kaodaka ngei sao kean ongan pholabü hoba üeisanou 
akibü sao to ngei üeisanou kilabü hoba aoyou kü mütli aying haoen to ngei 
laulabü, “No kü mütli ki” hoba haoenei laulabü, “No küneibü Mühghaü ki.” 

Hosea 3 

Hosea hoba Maangalanbü Yaksa 

1Hobaje Bunyubouei laukei, “Tokei hauashi, thangnyu che ao saoeibü 
thangbouei sanouda hoba asangalan sao che ki sao sanouashi; khei Israel 
shousi shuongei lubü mühghaü shuong to sepeiasikei hoba kismis wentek 
sanouasikei, Bunyubouei haoen to sanoubü tegü, nyi sao to sanouashi.” 
2Hibü ngei sao chandinam shekel anthük ngao hoba barli youshou seret 
saongaoto anjinsemei jekthetkei. 
3Hobaje ngei sao to laukei, “No kü yoa chalou juong kishi, no asangalanbü 
ayeilabü hoba no aoeibü yak kei ayinglabü, ka thedanga ngo kei khei kilabü. 
4Aishanga Israel shousi shuong chalou juong Choba akiko, leyeibü akiko, 
hoba haitibü lembü akiko, hoba saopobü thaonyu akiko hoba efod ayingsi 
terafim akiko kilabü. 
5Phaila Israel shousi shuong longailabü, hoba Bunyubou haoeneibü Mühghaü 
hoba haoeneibü Choba Dawid lamlabü hoba thonlama 
hatbüei Bunyubou jungto hoba haoei maibü jungto loulabü.” 

Hosea 4 

Bunyubouei Israel to Maangpokko Khauangbü 

1O kan Israelbü, Bunyubou ngüh ditashi; aishanga Bunyubouei kaonyeka kibü 
mütshuong yoa ngühmat che kia, aieilausi kaonyeka maanglemenbü ayingsi 
sanouyobü ayingsi Mühghaü ngebü aki. 
2Thamto haubü, yepeibü, wapyobü, kokbüsembü, hoba asangalanbü ong kia; 
khübü longtang leda hoba sii angyodang leda. 
3Hibü kaodaka mang haapyoda hoba khonei kibü pendou khei yamkabü 
meisiau hoba müh kabü au, hoba yungnyu kabü ngau shuong shemda. 

Bunyubouei Ungshedbou shuong la Shed Kubü 

4Khei yingsikei müt aoeikei tüoyo ayingsi aoeikei shed teku- yo, aishanga kan 
mütli kho ungshedbou shuong to oyobü shuong tegü kia. 
5Hobaje changea no phaiyetlabü hoba nangnak ka yoa thuseibou kei 
phaiyetlabü hoba kanyu Israel ngei mautilabü. 
6Songsido akibü haangjung kü mütli mauda, nyi songsido asungletsije kü 
shanga no ungshedbou aletilabü. Kaibü Mühghaüeibü ngühkhüm nyi maasije 
ngeikei ka shousi shuong maan aplabü. 
7Haoen aei haasi haoenei kükhu limbo shabü shondang lekei, haoeneibü 
soneikangbü kho ngei himou to jeikulabü. 
8Kü mütli shabü thüka haoenei olinyoda hoba haoeneibü shedbü thüka 
haoeneibü maang phoda. 
9Hibü mütli lai ki, ungshedbou shuongkei kho tegü kilabü, haoeneibü 
kümsilei shuong shanga ngei haoen shieikoelabü hoba haoenei kümbü haoen 
la pailetkulabü. 
10Hobaje haoenei shaulabü lausikei senyüh ashemlabü, haoenei pejapelalabü 
lausikei ühaalabü, aieilausi asangalanbü kümla shanga 
haoeneiBunyubou inletkei. 

Bunyubouei Küksithang Mühghaü Lembü Yuktibü 

11Pejapela, ih lebü hoba ih shaangshouei ditenbü langda. 

12Kü mütshuongei bu ka songsido pheda, hoba haoeneibü juloei haoen to 
ngetida; aieilausi peja- pela songsidoei haoen mashiktida, hoba haoenei 
Mühghaü apyoan pejapelako satakei. 
13Shongh khua haoenei haitian lemda, hoba shongha, yembü long, poplar 
hoba terebin bulong phanga jen juokda; aieilausi haoeneibü yemekoubü kho 
maibü ki, hoba kaneibü nouyangshou shuongei pejapelabü jungeikei, hoba 
kaneibü chemkannyu shuongei asangalan kümbei. 
14Kaneibü nouyangnyu shuong pejapelajinei hoba chemkannyu shuongei 
asangalanjinei ngei haoen shieinangeilabü, aishanga bousu shuongkei haoen 
lolo pejapelako satda hoba asangalanbü yoa meisiau haitiko lemdasada hoba 
aditenbü mütli che kho tekan aplabü. 
15O Israel, nyi asangalan kümsikei Jihuda la shed tekakti; Gilgal to telou, 
ayingsi Bethaven to tüang, ayingsi Bunyubou lang ki shongko, dogo lauko 
tethetelan. 
16Aishanga masu saoen anyibü tegü Israel shouloakei, khülonga khongthua 
san shou tegü Bunyubouei haoen lai pangteila? 
17Efraim heangsho kümbou la yeiakei; hao khei apyoshi. 
18Haoenei dantiko yung- yoan phaiaje, haoenei athakko pejapela kümda, 
saoeibü songdakbü shuongei himou aeibou sanouda. 
19Yeiei jembü kaaka sao leilangakei, hoba haoeneibü lembüsabü shanga 
haoen himoulabü. 

Hosea 5 

1O kan ungshedbou shuong, ho ditashi, hoba kan Israel mütli, maang kuashi, 
hoba O Choba chemdang, nou haangashi; aishanga kan khulimbo matjembü 
kia, aishanga kan shanga Mizpaa kan sung che phatko kikei, hoba Tabor 
thüka tak sanan kikei. 
2Hobaje haoenei Shittim püngkhün haülangtham thukei, lausikei haoen 
pendou ngei shieinangeilabü. 

3Ngei Efraim ngeakei, hoba kü ka Israel huan aki aishanga tou, O Efraim, nyi 
asangalanbü küma, Israel shaan apa. 

Heangsho Lembü Khulimbo Mosaei Maangsangla Lenbü 

4Haoeneibü kümsileiei haoeneibü Mühghaü jungto sepeila asakkuda, 
aishanga haoen yoa pejapelabü songsido kia, hoba 
haoeneiBunyubou angekei. 
5Israel yonglam lilibü kho hao thea aukabü longakei hoba Efraim haoeibü 
shedbüa phaiyetlabü, Jihuda kei haoen yoa phaiyetlabü. 
6Lombou shuong haoeneibü san shuong yoaBunyubou lambo haulabü, 
lausikei haoenei hao ühüplabü; haoen ka hao sukngailanga. 
7Bunyubou khulimbo haoenei yepeijaweko jungeia; aishanga haoenei 
khuongshou bukkua. Hibü tou litnyu haanbüei haoeneibü sek- phai yoa 
haoen suian aplabü. 

Jihuda si Israel Kanglanga Lason 

8Gibeaa kanei teklaang metashi! Ramaa pithung metashi! Bethavena laphang 
ngühlang hautiashi! O Benjamin, lühashi. 
9Kayang chalou lousüha, hoba Israel sangliphang la yeilabü. Israel mütli, ho 
maimaitham loushedlabü! 
10Jihuda konglebou shuong kho leilaang laang yühan apbü shuong phatko 
yeia; haoen thükto ngeibü maangshat dei tegü ngei jonan jinkulabü. 
11Israel shieikoeei nakan yantiakei; matjema netla yeitiakei; aieilausi haoei 
jim akibü phainei paila maangangenkei. 
12Lausikei Israel thüka ngo phetyang phatko, hoba Jihuda chung thedanga 
monan apbü phatko ki. 
13“Ladang Israelei sao shatbü hapbei, hoba Jihudaei saoeibü moukhün 
hapbei, kheijinei Israel Assiria to haukei hoba Jareb Choba jungto hautikei; 
lausikei haoei no maitikula athük ayingsi kaibü moukhün amaitien. 

14Aishanga Efraim thedanga ngo molosaonyu che tegü hoba Jihuda chung 
thedanga molosaonyu shoushou phatko kilabü; ngei khei jitnyinkulabü hoba 
satan aplabü; ngei sunglanglabü, hoba püetlabü aokei akilabü. 
15“Haoenei jembü shedbü thekuko kü the alam shongko, ngo jembü kishang 
to sepeinyu ngailabü hoba haoen khonkua haoenei ngo maangtakko 
lamlabü.” 

Hosea 6 

Mütshuongei Hautaknepbo Asepeibü 

1Mütshuongei lauda, “Kaiya, sen Bunyubou jungto sepeikho, aishanga haoei 
jitnyinkukei hoba haoei sen maitilabü, haoei ngümbei hoba haoei sen la 
khühkulabü. 
2Chalou nyinyet kian haoei sen khangettilabü sembounyeta haoei sen 
langngaitilabü, hoba sen hao thedanga kilabü. 
3Hobaje senei ngekho, senei Bunyubou ngela shanga thedang aeto haukho; 
ngeyang loubü tegü maimaitham hao loulabü, sulang nepla lang loubüei 
kaonyu to dei lakkubü tegü hao sen jungto loulabü.” 
4O Efraim, ngei ka to ai kümla? O Jihuda, ngei ka to ai kümla? aishanga 
kaibü sanou kho ngeyangbü sangmei tegü hoba tongde satbü nindei tegü ki. 
5Hibü ngei haoen thuseibü shuong danko akan koutia, ngei haoen kü 
sembung ngühei haitia hoba ngesakbü tegü ngeibü matjem hauda. 
6Aishanga ngei haitibü lembü aying, sanou kaangbü mangsühda; hoba juokbü 
lembü aying, Mühghaü ngebü songsido mangsühda. 
7“Lausikei Adamei tegü haoenei linjinbü ngühkhüm leilua, khonei haoenei 
ngo khulimbo yepeijaweko jungeia. 
8Gilead kho shedbü kümsilei kümbü shuong sangnyu ki, kho siiei naanglepan 
kia. 
9Hobaje kokbü shuongei la thobü tegü ungshedbou shuongei Shekhem to 
haubü lama haoenei müt haitida; haü, haoenei jim akibü kümsilei kümda. 

10Israel chunga ngei hatlabü kümsilei hapbei, khonei Efraim pejapelabü kia, 
Israel shaan apa. 
11“Ka shangakei, O Jihuda, ladang ngei kü mütli langsenbü nyibou 
sungngailaje kheijinei ka shanga youlatbü jih takletan kia. 

Hosea 7 

1“Ladang ngei Israel maitimang sühda kheijinei Efraim shabü hoba Samaria 
amaibü ngean apda, aishanga haoenei yepeijaweko jungeida hoba kokbü 
shuong maangto lotda, hoba khonga soshausoyungbü shuongei 
soshausoyungda. 
2Hobaje haoeneibü kümsilei amaibü pendou ngei damenda dogo haoenei 
daman achühda; tou haoen jembü kümsileiei haoen kailepan kia, khübü kho 
kü thea ki.” 

Choba Chema Huon Takbü 

3Haoenei haoeneibü kümsilei amaibüei Choba olintida, hoba amlangbüei 
kongnyubou shuong olintida. 
4Haoen pendou asangalanbü shuong, wentek ngoubüei wanhap juoklo maibü 
tegü haoen ki, wen nyatnyinbü ka kho tokai ayei shongko wan ajiketbü tegü. 
5Seneibü Choba haanga kongnyubou shuong ihei juokan shatkei, müt attiko 
nyikubü shuong yoa haoei jembü ik tuokkei. 
6Aishanga haoeneibü huon amaibüei haoeneibü maang- pon wanhap tegü 
juokda, langyang sünga haoen khauang litham kian, ngeyangje longan kibü 
wan tegü kho wanlong longda. 
7“Yasebü wan tegü haoen pendou auetnyu ki, hoba haoenei haoeneibü 
songdakbü shuong suida hoba haoeneibü Choba pendou tuongan kia, hoba 
haoen aoeikei kü to angada.” 

Israel hoba Phangshuong 

8Bunyubouei lauda, “Efraimei jembü lolo mütshuong yoa kheiyoan Efraim 
kho leilubü wentek che ki. 

9Yenbou shuongei haoeibü hau suida, hoba haoei kho angeda, hao la kaoen 
kaoena khuthu longakei, hoba haoei kho angeda. 
10Hobaje hao khulimbo Israel yonglam lilibüei aukabü kuda, khei yingasikei 
haoei Bunyubou haoeneibü Mühghaü jungto asepei ayingsi hao alamda. 
11Hobaje songsido akibü ngoubü dukutuk tegü Efraim kia; haoenei Ijep to 
ngada hoba Assiria jungto hauda. 
12Ladang haoen haulaje, ngei haoen ngeibü sungei minlabü, müh kabü 
aushuong tegü ngei haoen senyenlabü; haoeneibü kümsilei shuong shanga 
ngei haoen shieinangeilabü. 
13“Haoen shanga ügütü! Aishanga haoen kü jungka bangjung satkei, haoen 
shanga maulabü! aishanga haoenei ngo khulimbo ngühkhüm leilukei, ngei 
haoen angngaikhoulabü, lausikei haoenei ngo khulimbo amlangbü laukei. 
14Hobaje haoenei maang kuko kü jungto angekda, lausikei haoeneibü shena 
haoen lemenyoda; haoenei nyak hoba ih shanga haoen lulu wapda hoba ngo 
khulimbo meimeida. 
15Ngei haoen lenensikei hoba hau kitisikei, ngo khulimbo haoenei amaibü 
huon takda. 
16Haoen sepeida lausikei thükaenei kibou jungto aying, haoen huonettibou 
lau che ong phatko ki. Haoeneibü sembungei khau angbü haangjung leiyeibü 
shuong inei tuonglabü. Ijep kaodaka haoen nyikulabü ho kilabü.” 

Hosea 8 

Heangsho Lembü shanga Bunyubouei Israel Yuktibü 

1Ka sembunga teklaang che tenashi. Aulu che tegü Bunyuboueibü chemdang 
khulimbo hao louada, aieilausi haoenei ngeibü linjinbü leilua, hoba ngeibü 
ngühkhüm lulimbo shed shonkei. 
2Haoenei kü to, “Kü Mühghaü, kün Israelei no ngeakei” dogo ngeklabü. 
3Ai maibü kho Israelei apa, dangbou shuongei hao shieilabü. 

4Haoenei Choba shuong pienkei, lausikei kho ngo danko aying; haoenei 
leiyeibü shuong pienkei, lausikei kho ngei angekei; haoeneibü chandinam 
hoba honei haoen wapan aplabü lele haoenei heangsho shuong kümbei. 
5O Samaria, ngei kaibü masu shoushou amangsühda, haoen khulimbo ngo 
khau angda; Israela haoen shed akiko kilabü jih ladang ong longla? 
6Aishanga Israel ka ho ki, bu jakbü mütei ho kümbei, hoba ho Mühghaü 
aying, haü, Samariabü masu shoushou netla yeiko jangnyinlabü. 
7Aishanga haoenei yei wenkei hoba haoenei mühghaü yei latlabü, youlong 
loan aki youman alonglabü, longa tegükei kho küksithang shuongei shaulabü. 
8Israel suian apa, tou phangshuong yoa lejim akibü chaksiam tegü haoen ki. 
9Aishanga haoen yamkabü gadu hao jembü ong shoongaibü tegü Assiria to 
angan kia, Efraimei namei sanoubü shuong jekda. 
10Haü, phangshuong yoa haoenei yaakyosikei tou ngei haoen yoshaitilabü, 
hoba Choba si Chobaeibü shousi shuong onang naangkubü ka longche haoen 
thakan aplabü. 
11“Aieilausi Efraimei shabü ashonla shanga lemshang juongnyu yeitiasikei 
khübü kho hao thedanga shabü aei shonshang lemshang la ong yeiakei. 
12Ngei hao shanga ngeibü ngühkhüm hajar an dobü ngühkhüma doasikei, 
khübü kho haoenei angebü peisilei che tegü weeida. 
13Haoenei haitibü lembü shuong sanouda, haoenei phe lemda, hoba kho 
shauda, hoba Bunyubouei khübü kho asungletda. Tou haoei haoeneibü 
shedbü shabü damenlabü, hoba haoeneibü shabü shieikoelabü. Haoen Ijep to 
ngailabü! 
14“Aishanga Israelei jembü Kümbou maan apbei hoba Chobaeibü chem 
shuong dangkei, hoba Jihudaei ba lebü sangnyu juongnyu yeitikei; lausikei 
haoeibü sangnyu shuong thük to ngei wan yantilabü hoba khoei khübü 
Choba chem shuong kho suian aplabü.” 

Hosea 9 

Hoseaei Israel Kayang Ngetibü 

1O Israel, kan tüolinyo! phangshuong tegü tesungen; aishanga kaneibü 
Mühghaü apyoan kan pejapelako satakei; youshou nakshang amshang 
pendoua nyi asangalan namseibü sanoua. 
2Amshang si semlüh nitshangei haoen asamlabü, hoba ih alibüei sao senyüh 
ashemlabü. 
3Bunyuboueibü kaodaka haoen akilabü, lausikei Efraim Ijep to ngailabü hoba 
Assiriaa asaopobü shausiyung haoenei shaulabü. 
4Haoenei ih lembü Bunyubou la yetan ajinkulabü ayingsi haoenei haitibü 
lembüeikei hao aolintilabü, haoen thedanga haoeneibü lembü kho 
manghaapbü shausi- yung tegü kilabü; kho shaubü pendou shaan aplabü, 
aishanga haoeneibü shausiyung haoeneibü shiang shanga ong ki, 
kho Bunyuboueibü chem to ütlabü. 
5Saopobü lemnyet hoba Bunyuboueibü lemnyeta kanei ai kümla? 
6Aishanga chühashi, maulabü ka haoen satan apa, khei yingsikei Ijep to 
haoen leishailabü, Mimfisei haoen khünlabü haoeneibü namsek chandinam 
shuong senouei küpleplabü haoeneibü neichema jak kilabü. 
7Shieikoe chalou shuong loua, ngaingoubü chalou shuong loua, Israelei kho 
ngelabü; thuseibou kho ngoubü, soushou müt kho langetangbü, aieilausi 
kaibü shedbü shabü juongnyu hoba theshou- yobü yaang. 
8Thuseibou kho ngeibü Mühghaü mütli Efraimeibü la- pheibou che kikei, khei 
yingasikei hao haushang pendoua ausanbü sung ki, hoba haoeibü Mühghaü 
chema ajiaphaibü kia. 
9Gibea haanga tegü, haoenei lolo aeibou leilua, haoeneibü shedbüshabü haoei 
damenlabü, haoei haoeneibü shabü shieinangeilabü. 

Israeleibü Shabü hoba Khoeibü Lole 

10“Yama semlüh hek tegü ngei Israel hapbei; shaangboubü poanga bhuklonga 
shaang sembü bhuk phatko, ngei kaneibü bousishuong hapbei; lausikei haoen 

Baal Peor to loukei, hoba haoen lolo Baal la khümbo kukei hoba haoenei 
sanoubü peisilei tegü haoen mangsenlabü peisilei che la yeikei. 
11Efraimeibü soneikangbü au tegü seengjung satlabü, bukbü akilabü, shia 
künbü akilabü, mang akongko akilabü. 
12Haoenei shou pangteibükei müt che ongkei akitiko ngei haoen solanglabü, 
haü, ladang ngo haoen ka banglaje haoen shanga ügütü!” 
13Ngei hapbüeije Efraim kaoen maibüa kebü Tair tegü, lausikei Efraimei hao 
shousi shuong haitibou jungto leian haulabü. 
14 Haoen la kuashi, O Bunyubou, nyi ai kula? Haoen la na setshang leilubü 
hoba sen linbü kuashi. 

Israel Thüka Bunyuboueibü Matjem 

15Haoeneibü amaibü kümsilei pendou Gilgala kia; aieilausi khonei ngei haoen 
mangsenkei, haoenei kümbü kümsilei amaibü shanga ngei kü chem ka shian 
sattilabü. Ngei touje haoen to asanoulabü; haoeneibü leiyeibü shuong pendou 
songdak khulimbo meimeibü shuong ong ki. 
16Efraim to ngüma, haoeibü li lina, haoenei lang aheklabü, haü, haoenei 
pangteiena tegükei haoeneibü na setshang lang maibü kho ngei haitilabü. 

Thuseibouei Israel shangabü Laubü 

17Ngeibü Mühghaüei haoen tekan aplabü, aieilausi haoenei hao to ngüha ale; 
phangshuong yoa haoen shoongaiko nongeibü shuong kilabü. 

Hosea 10 

1Jembü lang hektiko süng- yoko satbü semlüh kho Israel ki. Haoeibü hek aei 
yeisi, lemshon aei haoei küm, hoba haoeneibü kaonyek aei haasi, haoenei 
lemshang thaonyu aei jinyokei. 
2Haoeneibü maangpon amlangbü shedbü shanga haoenei on 
künlabü. Bunyubouei haoeneibü lemshon netla yeitikulabü hoba haoeneibü 
thaonyu shuong leilutikulabü. 

3Maimaitham touje haoenei laulabü, “Künei Choba aki, aishanga 
künei Bunyubou to ühütda, hoba Choba khoje hamanga, haoei sen to ai 
lauenla?” 
4The- yolanyoko, haoenei amlang ngüh lauda, hibü shapbü seka komsang 
yembü tegü matjembü longlabü. 
5Samariaa kibü shuongei Betha- venbüeibü masu shoushou shuong shanga 
hatko kilabü, aishanga kho shanga mütshuongei mang haaplabü hoba kho 
thüka heangsho lembü ungshedbou shuong haaplabü; haoeibü soneikangbü 
satbü shanga haoen haaplabü. 
6Tokei kho Jereb Choba jungto jongsak che shanga Assiria to jungan haulabü, 
Efraim himou haplabü, hoba Israelei heangsho shanga himou baulabü. 
7Dei thüka okjok tegü Samariaei jembü Choba maulabü. 
8Aven shonghkhu lemshang, Israeleibü shabü hangshong leilutikulabü; 
haoeneibü lemshanga sang si jaklong yemlabü; hoba haoenei shonghnyu to 
“Kün tetlepashi”, hoba shonghshou to “Kün thük to lotshi” dogo laulabü. 

Bunyubouei Israel Thükto Matjem Ngekletbü 

9“O Israel, Gibea haang ka nyi shabü shona, khünei haoen athakko loan kia, 
Gibeaa haoen laphetko wapyoko aloulep lo? 
10Ladang ngei maanganglaje ngei haoen shieinangeilabü; ladang haoen 
ngühkhüm leilubü penyiei haoen khühlaje, haoen khulimbo mütshuong 
yoshailabü. 
11“Youshou nakla lenenbü masu saoen phatko Efraim kikei; lausikei saoeibü 
ngüm hemaibüa kaang ajinku. Ngei Efraim la sek shapbü kaang jinkula 
janthetkei. Jihudaei kao laünyinlabü, hoba Jakobei kao yentilabü. 
12Ngei laukei, ‘Kan shanga sek haanbü shapashi, saopobü wenashi, hoba 
kanei kü la khümbo kubü ka longbü haülabü hek latashi. Ho kan shanga ngo 
kaneibü Bunyubou jungto sepeilabü jihsiphai ki, hoba ngo loulabü hoba kan 
thük to haülabü jonan koutilabü.’ 

13 Lausikei kanei amaibü kümsilei wenkei hoba khoeibü shedbü latkei. Kanei 
yepeijawebü ka longbü buhek shaua. “Aishanga kanei koli kailong hoba 
lakjaibü sepai mütshang to maanglembeibü, 
14ka mütli jungto wapyosuyo loulabü, hoba kaibü lapheishon khümbo 
leilulabü. Ho wapyo jihsiphaia Shalman Chobaei Betharbel sangnyu 
leilutikubü tegü kilabü; hoba khonei nyu shuong si haoeneibü shousi shuong 
netlaphoula yeiko jangnyinkei. 
15O Bethel, kaneibü amaibü kümsilei haangjung kan to khei loushedlabü. 
Lason khangsilengko enyutham Israel Choba hailabü.” 

Hosea 11 

Haoeibü Lulimbü Mütshuong shanga Mühghaü Sanou 

1Bunyubouei laukei, “Ladang Israel nashou che kikei, kheijinei ngei hao 
sanoukei hoba Ijep ka kü shou ngakei. 
2Lausikei ngei hao aei ngasi, haoen kü ka yongbou satan apbei. Baal shuong 
to haoenei haitian lembei hoba heangsho shuong to lembei. 
3Khei yingasikei Efraim to paila lenbou kho ngo kikei; ngei ngeibü ikei haoen 
bamjung loukei, lausikei ngei haoen maitikei dogo haoenei ange. 
4Khunak shousi sanou janglühei ngei haoen leiyeikei, hoba aoei haoeneibü 
sembung ka janglüh sungan apbukei; hao phatko haoen shanga ngo yeikei, 
hoba khüpjung yanan ngei haoen pangtei onoukei. 
5“Hao Ijep kaodak to ngailabü, hoba Assiriabü kho haoeibü Choba yinglabü, 
aieilausi haoenei kü jungto sepeinyu telongaikho dogo lauda. 
6Haoeneibü sangnyu shuong thük to in hautilabü hoba koukhin 
wapnyinkulabü, hoba haoeneibü lapheishona haoen maulabü. 
7Hobaje kü mütli kü ka sukjung ngaila maang angena, thükkaboua kibou 
khüto haoenei ngasikei cheei ongkei hao asamlabü. 

8“O Efraim, ngei no lai litila? O Israel, ngei no lai püetla? Adma tegü ngei no 
lai yeitila? Zeboim tegü ngei no lai apyola? kü maangponei kho akümtilabü! 
ka shanga ngeibü onou yongko yaangkei. 
9Ngeibü kaangbüsekbü khauangei ngei akümlabü, Efraim nyibou mautila ngo 
asepeilabü. Aishanga ngo Mühghaü, müt aying. ngo Saopobou kan yoa ki. 
Hobaje ngo khauanga ka jungto alotlabü. 
10“Bunyubou phaito haoen pailabü; molosaonyuei tegü haoei ngühkulabü, 
hoba chanep aeka shousi shuong lühjilühko loulabü. 
11Ijep ka au tegü lühjilühko haoen loulabü hoba Assiria kaodak ka guduru 
tegü loulabü, hoba haoeneibü chema haoen kitilabü, dogoBunyubouei lauda.” 

Israel si Jihuda Yuktibü 

12Bunyubouei lauda, “Amlangbüei Efraimei ngo kailepa, hoba Israel chung 
khüpsilangei kailepa; lausikei Jihudaeije Mühghaü ngeakei, hoba saopobü 
Mühghaü to maang lemakei. 

Hosea 12 

1“Efraim yeia samda, hoba chanyu angbou yei phai semda; haoei amlangbü 
hoba leilutibü athakko yaang yeitida, hoba haoenei Assiria yoa thebülanbü 
kümda, hoba Ijep to onang jungan atda.” 
2Jihudabü yoa tokei Bunyubouei lemen che kia, hoba haoeibü kümsilei thüng 
Jakob shieinangeilabü, haoei kümbü hima hao la ngaitikulabü. 
3Nyusema haoei hao jaieibü youdema senetkei hoba hao hau kijinei haoei 
Mühghaü to tokyokei. 
4Haü, haoei khuthük hangangbü to wapyokei hoba thükkei, hao haapbei, 
hoba hao to sukeijakei, haoei hao Bethela lamenkei, hoba khonei Mühghaüei 
hao to joyokei. 
5Khei Bunyubou, Thükenbou Mühghaü, haoeibü nyenBunyubou ki. 
6Hibü no kaibü Mühghaü jungto sepeiashi, sanou hoba ngühmai lamashi, 
hoba kaibü Mühghaü junga athakko haiyeiko kishi. 

Matjem Ngüh Athakko 

7Bunyubouei lauda, “Namyaak namseibü che ika amlangbü seret jungan 
haoei khüpeilangei kümmang sühda. 
8 Hobaje Efraimei laukei, maimaitham ngo keia, kü shanga nyaksinam hapa, 
lausikei haoeibü nyaksinam pendouei haoei shonshaibü shabü ladangkei 
üplabü. 
9Lausikei ngo Ijep ka no leibabou Bunyubou, ka Mühghaü ki, shangied tegü 
ngei no neichema kitilabü. 
10“Toukei ngei thuseibü shuong to joyokei, hoba mangsang juongnyu ngei 
hautikei, hoba thuseibü shuong danko ngei ngüh- phatbü juong kukei. 
11Gileada shedbü shabü kia longa haoen lepde lejim akibü la yeilabü. Gilgala 
haoenei masu pongsu kho haitialonga seka kao shapan shangtian phobü tegü 
haoeneibü lemshon yeilabü.” 
12Jakob Aram kaodak to satkei hoba Israelei yaksa che shanga kümbeileikei, 
hoba yak che shanga haoei san lombei. 
13Thuseibü che danko Bunyubouei Israel Ijep ka leian longkei, hoba thuseibü 
che danko hao thounoukei. 
14Efraimei hao yongko maangto shattikei, hibü haoeibü sii hao thüka 
phokulabü hoba Bunyubouei hao to hakbü hao jungto ngaitikulabü. 

Hosea 13 

Israel Thükto Thonbü Matjem 

1Ladang Efraimei joyokei, mütshuong lühkei, haoei hao lolo Israela 
yaangenkei, lausikei ladang hao Baal to phaiyetkei, hao haikei. 
2Hobaje tou haoenei aei ong shabü shonda, hoba haoenei chandinam leman 
heangsho shuong kümda; haoen maanglimaangsang songsidoei kümbü 
heangsho ki. Khübü shangabü haoenei lauda, “Haoenei mütei lemda hoba 
masu shoushou shuong to sembung shepda.” 

3Hibü haoen ngeyang sangmei tegü hoba tongde satan apbü nin tegü 
amshang ka yeiei soulangbü youshou sho tegü hoba hokjung ka wankhük 
satbü tegü kilabü. 
4Lausikei ngo Bunyubou kaneibü Mühghaü Ijep kaodak ka ki, hoba kü to 
limbo kanei lubü mühghaü aikei angejan, kü to liman khümenbou ao aki. 
5Ngei kan yama shulin yunglin kaoa ngean kikei. 
6Lausikei ladang haoen jembü lolo shenan apbei, haoeneibü maangpon 
yonglaman apbei khoei haoenei ngo maan apbei. 
7Hibü haoen thedanga ngo molosaonyu tegü yeilabü, kongkhü tegü ngo lam 
nyangko thoan kilabü. 
8Ngo haoen to sap jembü shou laplangbü phatko haüyolabü hoba haoen 
khükjak khapnyinkulabü hoba khünei ngei haoen molosaonyu phatko 
suilabü, yamkabü meiei tegü haoen shaknyinlabü. 
9“O Israel, ngei kan leilutilabü, kan to aoei thuila thükla? 
10Touje kan püetla kaneibü Choba ao ki? Kan pü lela kaneibü songdakbü 
shuong aoyou shanga kanei Choba che hoba songdakbü shuong labü dogo 
laubü lan ki? 
11Ngo khauang maangpoka ngei choba shuong kukei, hoba ngo maangshata 
haoen ngei sungngaikei. 
12“Efraimei shed shonbü the- pan phoa, haoeibü shabü thanan phoakei. 
13Yaksa nahapshat khonku hao jungto loulabü; hao songsihon akibü 
jayangshou ki, aishanga nasetshang koukhüna lolabü ho jih aying. 
14 Sheol ka ngei haoen angngailabü. Haikhün ka ngei haoen khümenabü. O 
haibü, kaibü shieinangei lanei ki? O hee, kaibü leilutibü lan ki? Maangpon 
sepeibü kü the ka küpleplabü. 
15Haoeibü jaisinasi yoa hao bukko haako kiasikei, chaangbou yei 
loulabü; Bunyuboueibü yei yam ka longan haoeibü deikhün uan aplabü, hoba 

haoeibü deikük hapan aplabü, namsek peisilei pendou thanshang ngei 
leilutikulabü. 
16Samariaei jembü shedbü künlabü, aishanga haoei jembü Mühghaü 
khulimbo meimeikei, haoen inei tuonglabü haoeneibü nasakshou shuong 
netla yeiko ngümnyinkulabü, hoba mang- akongbü yaksa shuong 
nitnyinkulabü.” 

Hosea 14 

Israel to Hoseaei Subüjabü 

1O Israel, Bunyubou ka Mühghaü jungto sepeiashi; aishanga kaibü shedbü 
hangshong no tuongakei. 
2 Bunyubou jungto sepeiashi, hoba nyi ka yoa habü subüjabü ngüh künashi 
hoba hao to lenashi: “Shedbüshabü pendou künlangashi, hoba ai maibü ki 
kho sungletashi, hoba küneibü sembungkhop lembü masu pongsu shuong 
tegü künei kulabü. 
3Assiriaei kün akhümenlabü, kün kolia satlabü ayingsi küneibü ikküm iklei 
shuong to touje ‘Kan küneibü mühghaü shuong’ dogo alaulabü; aishanga ka 
to bou akibü shuongei üeisanou hapda.” 

Bunyubouei Israel shanga Haansang Langkei Thekubü 

4Bunyubouei lauda, “Haoen sukjung ngaibü ngei maitilabü. Ngei haoen to 
maangpon khümboei sanoulabü; aishanga ngeibü khau ang longbü hao ka 
sepeingaia. 
5Ngo Israel thedanga nindei tegü kilabü, leilang khüpbong tegü hao 
punglabü, hoba Lebanon tegü haoeibü li yanlabü. 
6Haoeibü bhek shuong haakyoko koulabü, hoba haoeibü hemaibü kho, Oliv 
bulong tegü kilabü, hoba ponlem Lebanon tegü kilabü. 
7Aoyou haoeibü yemekoubü phanga kida, haoen sepeinyu longeilabü; 
youlong tegü haoen nyibou longlabü, hoba semlüh tegü ponlabü. Haoeibü 
ponlem kho Lebanon kabü semlüh lem tegü kilabü. 

8Efraimei laulabü, touje ngo heangsho to ai phejan ki? Ngei jongaia hoba hao 
weeilabü; ngo fir bulong sangtüngbü tegü ki, kü ka kaibü buhek hapda.” 

Ngühküp 

9 Ao songei keikei, haoei habü ditenashi, ao tetdangbü, haoei habü ngeashi; 
aishanga Bunyuboueibü lamnyu tangshaitham kia, hoba ngühmaanglanbü 
khübünei pailabü; lausikei ngühkhüm leilubü shuong khonei tuonglabü. 

Joel 

 Joel 1 

1Pethueleibü shou Joel jungto loubü Bunyuboueibü ngüh. 
Youlang Leilubü shanga Manghaapbü 

2Kan jaishou shuong ho ditashi, hoba Jihuda kaonyeka kibü pendouei nou 
haangashi. Kan haanga ayingsi kaneibü pisibou haanga ho tegü haüthüklao 
ma? 
3Ho shanga kaneibü shousi shuong to lenshi; hoba kaneibü shousi shuongei 
shousi shuong la lenngaishi, hoba haoeneibü shousi shuongei loulabü meten 
la lentishi. 
4Shoongbü koksüngei shauan joubü koksüng hanbüei shaukei; koksüng 
hanbüei shauan joubü toman shatko paibü koksüngei shaukei; toman shatko 
paibü koksüngei shauan joubü souyobü koksüngei shaukei. 
5Kan ihei jaakbü shuong piashi hoba haapashi; ih shuong shanga kan 
ihyungbü pendou ngekashi, aieilausi kho ka sembung ka apbua. 
6 Aishanga ngeibü kaonyek khulimbo hau kibü hoba aweenbü phang che 
longakei; haoeibü molosaonyueibü hauh ki, molosaonyu yaangbüeibü 
hauhmai hao to ki. 
7Haoei ngeibü semlüh leilukua, hoba ngeibü bhuklong leilutikua, haoei 
khoeibü khop lemailela khokan apa, hoba kho tekan apbei, haoeibü bhek 
shuong thupaitham apa. 
8Medeiei senou neiei shembe kaian sao medei jih danga hao shanga haapbü 
tegü mang haapshi. 
9Bunyuboueibü chem ka shausiyung lembü hoba yunglabü lembü tekan apa; 
Bunyubou khangenbü ungshedbou shuong mang haapda. 
10Sek apa, kaoei mang haapda; aishanga youshou leilua, ih ulangtham apa, 
hoba onang hapjung ngaida. 

11Whet si barli youshou shanga sekmoubü shuongei maang ngangashi; 
semlüh sek moubü shuongei ngekashi, aishanga youlatbü maua. 
12Semlüh long yuida, bhuklong linakei; chilang long, hekyang long hoba 
shongbe long khei seka bulong pendou yuia; aishanga müteibü shousi shuong 
ka olinbü sada. 
13Kan ungshedbou shuong kanei senou nei neiashi hoba mang haapashi; kan 
lemshanga khangenbü shuong, ngekashi kaiya; kan ngeibü Mühghaü 
khangenbü shuong, langyang sünga senou nei neian yepshi, aishanga 
shausiyung lembü hoba yunglabü lembü kaneibü Mühghaü chem ka seneda. 
14Saüenan mühei nyengshi, saopobü kambü che ngashaiashi, jaishou shuong 
hoba kaonyeka kibü pendou Bunyubou kaneibü Mühghaü chema kamshaiashi 
hoba Bunyubou to ngekashi. 
15Maangto shatlabü chalou, aishanga Bunyuboueibü chalou nyangko kia, 
hoba pendou Thükenbou ka maulabü tegü kho loulabü hang. 
16Sen thedang ka shausiyung, haü, Bunyuboueibü chem ka olinlabü hoba 
olinbü bangda aying lo? 
17Youli shuong kho kaolin maanga linan apda. Youshou thanshang litham 
apyoakei, bung shuong leilua, aishanga youshou ayem. 
18Haoenei lamshaushang akisije meisiau shuongei lai lemenyoda hoba masu 
shuong mangda haü, sanlon shuong litham apakei. 
19Bunyubou, ngei ka to ngekda, aishanga wanei yam lamshaushang suia, 
hoba wanlongei sek kabü bulong pendou laaka. 
20Haü, yamkabü meisiau shuongei ka shanga aeibou maang laakko deilada; 
aishanga shumang shuong ulangtham apa. 

 Joel 2 

Koksüng shuong Bunyubou Chalou Tetsida Che Tegü 

1Teklaang metashi; hoba Mühghaüeibü saopobü Zion shongha thüngdou 
langh dittiashi. Lühashi, Jihuda müt shuong! Aishanga Bunyuboueibü chalou 
kho nyangko louada. 
2Nakthüh hoba nakshou naknyu chalou. Mütli yaangbü hoba hauki 
yaangkibü che nakthühtham shongh shuong küplepan kia; kho tegü shangied 
kian achüh, ayingsi meten pendou thonko kho phatko haoen phaia touje 
akilabü. 
3Haoen thedanga wanei suian apda, hoba haoen phainei wanlong longda. 
Kaodak kho haoen thedanga Eden bamang tegü, lausikei haoen phainei 
sangliphanga yamla yeida; haoen ka aokei asatenda. 
4 Haoen chühla koli phatko hoba wapyobü koli tegü haoen laangda. 
5 Kailong paibü ngühlang tegütham, haoenei shongh khua toman shatda; 
youho jikan apbü wanlong olinbü tegütham, hau kibü tan lason lamlebü tegü. 
6Haoen thedanga noknyüh khonkuda, thedanga pendou phaklaktham yeida. 
7Sekbülakbü shuong tegü haoen laangda, wapyobü mütshuong tegü haoen ba 
to saüjung nguida. Haoen lulueibü lama paida, hoba haoenei haoeneibü lin 
aleiluda. 
8Haoen cheei che to ajangda, mütpem weko lulueibü lama hauda; haoenei 
insiaubu tujung hauda hoba atoketda. 
9sangnyua haoen toman shatda; ba thüka haoen laangda, haoen chem to 
angda haoen kokbü tegü koulom to atda. 
10Haoen junga kaoei nyaakda, mühshuongei lühda; chanyu si litnyu 
nakthühtham apda, hoba khanshoulitshou shuongei haoeneibü ngesakbü 
senetda. 
11Hobaje Bunyubou, jembü sepai tan thedanga ngüh longda, aishanga 
haoeibü lakjaibü shuong aeibou yaangkei, aoyouei haoeibü ngüha leda, hao 
hau kibü. Aishanga Bunyuboueibü chalou yaangbü hoba aeibou 
hatlamoklabü che, hoba aoei kho tinla? 

Maangpon Sepeila Huibü 

12“Bunyubouei lauda, tou ongkei kan maangpon pendouei kanei mühei 
nyengko hoba haapbo, hoba manghaapbo kü jungto sepeiashi. 
13Hobaje kaneibü neisimei ayingko kaneibü maangpon jitnyinashi, 
hoba Bunyubou kaneibü Mühghaü jungto sepeiashi.” Aishanga hao onou 
hoba üei dambüei shenakei, khauangla maangyangsho hoba sanoudambü 
apsileko hoba amaibü ka haoei hehoat kida. 
14Khei haoei nyibou maangpon sepeila hoba hao phainei haülabü che, khei 
shausiyung lembüsabü kaneibü Bunyubou Mühghaü la phokulabü lele naang 
maitikulakei ai ngenyu! 
15Ziona teklaang metashi, mühei nyengbü saüenashi, jaishou shuong 
kamshaiashi, hoba nashousi shuong si senyopbü shuong leishaiashi! 
16Mütshuong liko hokshaiashi; haoen saopobü thangyen che tensepashi; 
jaishou shuong ngashaiashi; nashou hanbü shuong hoba nasak yoan 
leishaiashi. Chemkanbou si chemkannyu jembü popchem maangka longashi. 
17Ungshedbou shuong, Bunyubou khangenbü shuong, chemsophang si 
lemshang kanglanga haapashi, hoba lauashi, “O Bunyubou, ka mütli 
khümenashi. Hobaje phangshuongei kün khulimbo, 'Haoeneibü Mühghaü lan 
ki?’ dogo lauko kaibü phetphan awealauko tejungeiti.” 

Mühghaüei Kaonyu Maingaitibü 

18Kheijinei Bunyubouei jembü kaodak shanga mangsühkei, hoba jembü mütli 
to maangshikkei. 
19Hobaje Bunyubouei jongaiko hao mütli to laukei, “Chühashi, ngei kan 
jungto youshou, ih hoba onang yantikulabü hoba phang yoa touje kan 
awealauko ayeitilabü. 
20Lausikei chanep phei sepai tan saabü to kuktilabü, hoba kaolong hoba 
sangliphang to chanyu angbou yungnyu to shian aplabü. haoeneibü thedanga 
lamleibü shuong Haibü Yungnyu to hoba thenkabou tan Mediterania 
Yungnyu to shian attikulabü hoba shalüm longlabü hoba lem amaibü 
longlabü, aieilausi haoei amaibü kümsilei yaang kümbei. 

21“Tehüt, O kaonyu, olinashi hoba olinangko kishi, aishanga Bunyubouei 
kümsilei yaang küma. 
22Hatko teki, kan khongthua kibü meisiau shuong, aishanga yama 
lamshaushang longakei, aishanga bulongei jembü lang hekkuda; bhuklong si 
semlüh longei jembü hau kuda. 
23“Hibü kan Zion shousi shuong olinko kishi, hoba Bunyubou kaneibü 
Mühghaü to olinangko kishi; aishanga haoei kan la shaangbou langh takletbü 
tükde kuda, hoba kan shanga haoei lang shaangboubü lang hoba phaibou 
lang shangied tegütham yantikuda. 
24Hobaje amshang kho whet youshouei shenan kilabü, hoba ihlechak shuong 
kho ih hoba onangei soplabü. 
25Hobaje ngei kan yoto hautibü ngeibü sepai tan yaangbü, koksüng, jepan 
apbubou koksüng, shoongbü koksüng, toman shatbü hoba shaukhümkubü 
koksüng, koksüng shuongei shaukubü kaomai shuong ngei nyibou kan la 
kungailabü. 
26Hobaje kanei apsileko shaulabü hoba senyühshemlabü, hoba kan to 
maangpanglabü kümbou Bunyubou kaneibü Mühghaü, hoba lubü ao aki, 
dogo kanei ngelabü, hoba ka mütli ladangkei himou abaulabü. 
27Hobaje ngo Israelbü yoa kia dogo, hoba ngo Bunyubou, kaneibü Mühghaü, 
hoba lubü ao aki, dogo kanei ngelabü, hoba ka mütli ladangkei himou 
abaulabü. 

Bunyuboueibü Chalou 

28“Hobaje phaia ho haüthüklabü, khei ngei kü soushou phe pendou la khüpan 
jinkulabü; hoba kaibü jayangshou hoba nouyangshou shuongei thusei ngüh 
tetenlabü hoba jaishou shuongei mangh lilabü; hoba kaneibü heshou 
shuongei mangsang haplabü. 
29 Hobaje tokei khübü chaloua ngeibü sambü hoba samnyu shuong thükto kü 
soushou khüpan jinkulabü. 

30 “Hobaje müha hoba kaoa maangpanglabü shuong lenlabü, sii hoba wan 
hoba wankhük thaonyu kilabü. 
31Bunyuboueibü chalou yaangbü hoba hatlamoklabü aloujinei chanyu kho 
nakthühtham aplabü hoba litnyu kho sii la yeilabü. 
32 Hobaje ho haüthüklabü, khei aoyouei Bunyubou nyena ngalaje 
khümenlabü. Aishanga Bunyubouei laubü tegü, Satenbü shuong Zion shongh 
hoba Jerusalema kilabü, hoba Bunyubouei ngabü jouletbü yoa yolabü.” 

Joel 3 

Mühghaüei Phangshuong Mat Jemlabü 

1Bunyubouei lauda, “Aishanga chühashi, khübü chaloua hoba kho jiha ladang 
Jihuda si Jerusalem langsenbü nyibou ngei leingailaje, 
2ngei phang pendou leishailabü, hoba Jehoshafat pholi to leian yanlabü, hoba 
ngei khünei kü mütli shanga hoba ngeibü phet Israel shanga aoyouei haoen 
phangshuong yoa pheinyintian ki, hoba ngeibü kaonyek janan ki, haoen to 
ngei mat jemlabü. 
3Hobaje haoenei kü mütli shanga phaang paklabü, hoba asangalanbü shanga 
bousushou che kukei hoba haoenei yungla ih shanga yaksashou che yaakkei. 
4“Haü, O Tair, hoba Sidon hoba Filistia kaonyek pendou kü thedanga kan ai 
ki? Ngei kümbü shanga kanei kü la kungailep sai? hoba kanei kü la kungaiko 
laualonga panteiko hoba tongde ngei kaneibü kümsilei sepeinyu kaneibü khu 
thüka kulabü. 
5Aishanga kanei ngeibü chandinam hoba ngeibü hon lea, hoba ngeibü 
nyaksinam maibü kaneibü lemshang chem to kanei sunglanga. 
6Jihudabü si Jerusalembü haoen jembü leilang ka saabü to lintila shanga 
kanei Grikbü la yaaka. 
7Chühashi, kanei laenei haoen yaakan ki khüka ngei haoen meimeitilabü, 
hoba kaneibü kümsilei kaneibü khu to ngaitikulabü. 

8Hobaje kaneibü jayang nouyangshou shuong Jihudabü shousi shuong ik to 
ngei yaaklabü, hoba haoenei saabüa kibü mütshuong la haoen yaaklabü, 
aishanga Bunyubouei kho laua. 
9“Kanei mütshuong la ho phinthonashi, 'Wapyo lamleashi; sekbülakbü shuong 
meimeitiashi, wapyobü müt pendou nyangko loutiashi, haoen longtiashi. 
10Kanei sek shapbü insiaubu jungashi hoba sangjipbü insiaubu jungashi, hau 
akibüei ngo hau kia dogo lautiashi. 
11Kan panteiashi hoba kaiya, kaijembo kibü phang pendou, hoba kan lulu 
takshatashi.’” O Bunyubou, kaibü sekbülakbü shuong louyantiashi. 
12“Phangshuong haoen lulu shitiashi hoba Jehoshafat pholi to longtiashi; 
aishanga khünei kaijembo kibü phang pendou matjemla ngo setlabü. 
13 Laangku litiashi, aishanga sek nyena; kaiya kanei juletashi, aishanga 
semlüh hek nitshanga shenko kia, jephot sopbo kouda; aishanga maibou kho 
aeibou yaang kia.” 
14 Shuong shuonga janthetbü yoa kia! Aishanga janthetbü Yoa Bunyuboueibü 
chalou nyangko kia. 
15Chanyu si litnyu nakthühtham apakei, hoba khanshoulitshou shuongei 
haoeneibü ngesak senetakei. 

Mühghaüei Hao Mütshuong Haükulabü 

16Hobaje Bunyubouei Zion ka ngühlabü, hoba Jerusalem ka haoeibü ngüh 
hautilabü; hoba müh si kao topeilabü, lausikei hao mütli 
shanga Bunyubou satenshang kilabü, hoba Israel shousi shuong shanga laphei 
shon kilabü. 
17“Kho tegü kaneibü Mühghaü, ngeibü saopobü shongh Ziona kida dogo 
ngelabü, kheijinei Jerusalem saopobü kilabü, hoba yenbou aoeikei touje sao 
ashilabü. 
18“Hobaje kho chaloua ho haüthüklabü, shonghnyu shuongei ih teibü 
saangtilabü, hoba shonghei sendei koutilabü hoba Jihuda shushou pendou dei 

koulabü, hoba Bunyuboueibü chem ka deikük che longlabü, hoba Shittim 
pholia dei koulabü. 
19“Jihudabü shousi shuong to ik shatbü hangshong, Ijep sangliphanga kilabü. 
Edom yam sangliphang shanga yinglabü, aieilausi haoeneibü ikei haoenei 
shedbü akibü sii phinkei. 
20Lausikei Jihuda ponpen kilabü, hoba Jerusalem meten meten kilabü. 
21Hobaje haoeneibü sii ngei phok lamlabü; ngei kho ashiakoeko üpyolabü, 
aishanga Bunyubou Ziona kida.” 

Amos 

Amos 1 

1Amos, ao Tekoa kabü sanlombü shuong yoa kikei, haoei Jihudabü Choba 
Uzzia haanga hoba Israelbü Choba Jehoasheibü shou Jeroboam haanga, selo 
anyijinei po nyi kian, Israelbü shanga haoei hapbü ngüh shuong. 
2Hobaje Amosei laukei, “Bunyubouei Zion Shongh ka ngühda; hoba 
Jerusalem ka haoeibü ngüh longda. Sanlombü shuongeibü nyemlaakei mang 
haapda; hoba Karmel Shongh kabü sang yuida.” 

Siria 

3Bunyubouei hai lauda, “Damaskaei ngühkhüm lulimbü sem shanga, khei lei 
shanga, ngei ngeibü kayang asungngailabü; aieilausi haoenei Gilead to 
shemshibü muei ngümbei. 
4Hibü ngei Hazael Choba chem to wan hautilabü, hoba khoei Benhadad 
Choba chem lonlabü. 
5Ngei Damaska sangnyu bakou netla yeitilabü, hoba Aven Yo kabü 
mütshuong si Beth Eden songdakbou wapan apbulabü. Hobaje Siriabü 
mütshuong Kir thüngshang to langsenlabü.” 

Filistia 

6Bunyubouei ho tegü lauda, “Gazaei ngühkhüm lulimbü sem shanga, khei lei 
shanga, ngei ngeibü kayang asungngailabü; aieilausi haoenei Edom la 
yaakshaula phang khümbo langsenkei. 
7Hibü ngei Gaza kümthang to wan hautilabü, hoba khoei saoeibü lapheishon 
lonshemlabü. 
8Hobaje Ashdod si Ashkelon kabü songdakbü shuong ngei wapan apbulabü. 
Ngei Ekron sangnyu shieikoelabü, hoba jouan kibü Filistiabü pendou 
hailabü.” 

Tair 

9Bunyubouei hai lauda, “Tairei ngühkhüm lulimbü sem shanga, khei lei 
shanga, ngei ngeibü kayang asungngailabü; aieilausi haoenei Edom kaoa 

phang khümbo langsenkei, hoba jaisina sangmai theyolanyobü haoenei 
adamen. 
10Hibü ngei Tair kümthang to wan hautilabü, hoba khoei saoeibü lapheishon 
lonshemlabü.” 

Edom 

11Bunyubouei hai lauda, “Edomeibü ngühkhüm lulimbü sem shanga, khei lei 
shanga, ngei ngeibü kayang asungngailabü; aieilausi in jungan haoei jembü 
jaisina Israel shieikei, hoba onou alen. Haoeibü khauang maang- pok 
thonsithak akitei, hoba pon- pen thüngtikei. 
12Hibü ngei Teman sangnyu thükto wan hautilabü, hoba khoei Bozraeibü 
lapheishon lonshemlabü.” 

Ammon 

13Bunyubouei hai lauda, “Ammon shousi shuongei ngühkhüm lulimbü sem 
shanga, khei lei shanga, ngei ngeibü kayang asungngailabü; aieilausi 
haoeneibü leikhu leidang yaangtila shanga Gileada shia künbü yaksa shuong 
ninkei. 
14Hibü ngei Rabba kümthang to wan hautilabü, hoba khoei saoeibü 
lapheishon lonshemlabü. Khünyet lasona ngekyobü kilabü, hoba wapyo kho 
yeishik maimai kilabü. 
15Hobaje haoeneibü Choba si yaangenbü shuong langsenbü to haulabü.” 

Amos 2 

Moab 

1Bunyubouei hai lauda, “Moabei ngühkhüm lulimbü sem shanga, khei lei 
shanga, ngei ngeibü kayang asungngailabü; aieilausi haoei Edom Chobaeibü 
lo wanui la yeiko juokkei. 
2Hibü Moab thükto ngei wan hautilabü, hoba khoei Keriot lapheishon 
lonshemlabü; hoba lemenbü, ngekbü hoba teklaang ngühlang yoa müt 
hailabü. 

3Hobaje ngei Moab songdakbou si kaonyek kabü khuleibü shuong khümbo 
wapan aplabü.” 

Jihuda 

4Bunyubouei hai lauda, “Jihudaei ngühkhüm lulimbü sem shanga, khei lei 
shanga, ngei ngeibü kayang asungngailabü; aieilausiBunyuboueibü 
ngühkhüm haoenei ajungei hoba haoenei apho, hoba haoen yepeijawebüei 
haoen mashikkei, hoba haoeneibü pisibousi shuong phaito haoen paikei. 
5Hibü ngei Jihuda thükto wan hautilabü, hoba khoei Jerusalem lapheishon 
lonshemlabü.” 

Israel Thükto Mühghaü Matjem 

6Bunyubouei hai lauda, “Israelbü ngühkhüm lulimbü sem shanga, khei lei 
shanga, ngei ngeibü kayang asungngailabü; aieilausi haoenei saopobü shuong 
chandinam lu yaakkei, hoba nguok youdang che lu akialebü yaakkei. 
7Khei kaomang to atko shalebüeibü khua nakeida hoba jim akibüeibü lamnyu 
aüan apda, hoba ngeibü saopobü nyen shatiko müt che si haobou jeteibü 
medei jungto atda. 
8Hobaje theletla lebü neisimei thüka lemshang weko nyangko haoen lolo 
lengda, hoba Mühghaü chema haoenei nyatbü ih yungda. 
9“Khei yingasikei haoen thedanga ngei Amorbü mautilabü, aoeibü thong 
cedar bulong tegü hoba yembu tegü hau kibü yingasikei, ngei haoeibü li 
leilutikulabü. 
10Tokei ngei hao Ijep kaodak ka leibakei, hoba Amor kaodak phetphanla 
yama po saonyi leiyeikei. 
11Hobaje kaneibü shousi shuong ka thuseibü heshou shuong ka Nazirit 
mütshuong, kho maimaitham aying lo? O Israel shousi shuong, 
dogoBunyubouei lauda. 
12“Lausikei Nazirit mütshuong lakei kanei ih yungtikei, hoba thuseibü shuong 
lakei ngühkhüm kuko, ‘Kanei thusei ngüh telau’ dogo laukei. 

13“Chühashi, youmanei manan kibü kailong sanglepbü tegü ngei kan 
sangleplabü. 
14Sekbülakbü shuongei asatenlabü hoba hauki yaangkibüei haoeneibü hau 
asungenlabü, ayingsi sekbülakbüei jembü lolo akhümenlabü. 
15Aoei lau jungda hao aloenlabü, hoba ao you sokei, hao lolo akhümenlabü, 
ayingsi aoei kolia setda haoeibü langkei akhümenlabü. 
16Hobaje sekbülakbü yoa ao maang kaangbü ki, khünyet mütkong satlabü,” 
dogo Bunyubouei lauda. 

 Amos 3 

1O Israelbü, kan khulimbo, Ijep kaodak ka ngei leiyenbü chung khümbo 
khulimbo Bunyubouei laubü ngüh ho ditashi: 
2“Kaodak chung pendou apyoan ngei kan to thounoukei, hibü kaneibü 
shedbü shabü pendou ngei pean chühlabü.” 

Thuseiboueibü Kümsilei 

3Maangpon apaplep longa müt nyi liko pailep lo? 
4Yama taketlabü meisiau akijinei molosaonyuei ngühda si? Molosaonyu 
paangshouei laang- poba denche sungbaan akilonga wilep si? 
5Hao shanga kaoa autin asanku longa au kho tina minlep si? Ai aminnyu 
tinkung kho shemlep si? 
6Sangnyua teklaang metsi mütshuong alühda lo? Sangnyu chenei denche 
amaibü loushedsi kho Bunyubouei kümbü aying lo? 
7 Maimaitham Bunyubou Mühghaüei haoeibü khangenbü thuseibü shuong to 
haoeibü kümsilei tang khitko alenko haoei ai akümlabü. 
8 Molosaonyuei ngüha, aoei ühütla? Bunyubou Mühghaüei laua, aoei tetenbü 
ngüh alauko kienla? 

Samaria Mauthu 

9“Ashdod Choba hoba Ijep Chobaeibü chema ngekletashi hoba lenashi. 
Samaria shongha kan lolo kamshaiashi, hoba khünei oyolemen latetche ki 
chühashi. 
10Habü mütshuongei haoeneibü thanchema ik shatyobü hoba sobakokpabü 
thanshaida, hoba haoenei janbü kümla angekei” dogo Bunyubou Mühghaüei 
lauda. 
11HibüBunyubou Mühghaüei hai lauda, “Dangbouei kaonyek komleplabü, 
hoba ka ka haoei hau sungan apbulabü, hoba kaibü thanchem shuong 
aaklangtilabü.” 
12Bunyubou Mühghaüei hai lauda, “Sanlombouei molosaonyu haken ka you 
nyi ayingsi nou che sungngaibü tegü, tou ongayasebü shena lengan kibü 
Samariabü mütshuong shijo ong khümenlabü.” 
13“Kanei ditashi, hoba Jakob chemdang khulimbo aukabü kuashi” 
dogo Bunyubou Mühghaü, lakjaibü tan Mühghaüei lauda. 
14“Aishanga Israelei ngühkhüm lulimbü shieinangei chaloua ngei tokei Bethel 
lemshangkei shieinangeilabü, hoba lemshang laangshong wapan apbulabü, 
hoba kao to attilabü. 
15Hobaje poang chem hoba sulang chem penyi ham ngei mautikulabü, hoba 
thunyu hauhei dangbü chem mautikulabü, hoba chemsibung juong 
maushangdanglabü” dogo Bunyubou Mühghaüei lauda. 

Amos 4 

1“Ho ditashi, kan Bashan kabü masu shuong, kan Samariaa kibü yaksi 
shuong, kanei shalebü shieikoeda, athükaminbü nakan yantida, hoba 
haoeneibü laosi to, ‘Sungba, senei yungkho!’ dogo lauda. 
2Haoenei kan anjinei senlanglabü hoba kan joubü shuong kho ngau yaüjinei 
senlabü, khübü chalou ka jungto louada dogo BunyubouMühghaüei hao 
saopobüei thekolanko lauda. 

3Hobaje kan mütpem weko tangshaitham sao thedanga leilubü kishang khüto 
anglabü hoba kan lolo Harmona jinkulabü,” dogo Bunyubouei lauda. 

Israelbü Loulabü Ditletlabü 

4“Bethel to kaiya hoba ngühkhüm lulimashi; Gilgal to kaiya, hoba ngühkhüm 
lulimbü juong yeiashi, kaneibü juokbü lembü ngeyang weko, hoba kaneibü 
an phejan sembounyet weko sungba; 
5hoba nyensang kubü lembü, tokai ajinbü wentek juokko kuashi hoba 
maangmai lembü ngekletashi hoba khübü kho ngetiashi, aishanga O Israel, 
kanei kho mangsühda!” dogo Bunyubouei lauda. 
6“Hobaje ngei kan la shaula akibü ka shikonglopkong hoba kan kishang 
pendoua uangmuang kukei; khei yingasikei kan kü jungto sepeinyu alongei,” 
dogo Bunyubouei lauda. 
7“Hobaje youlatla lit sem kian ngei tokei kan ka lang senetkei; ngei sangnyu 
che thükto lang loutikei hoba lubü sangnyu che thüktoje lang alouti; sek che 
thükto lang loukei, lausikei sek laoboua lang alou kho liman apbei. 
8Hibü sangnyu penyi sem sangnyu che jungto dei hiyungla loukei, hoba 
senyühashem; khei yingsi dogokei kan kü jungto asepei,” dogo Bunyubouei 
lauda. 
9“Ngei kan shatsinyat hoba mousisouei sühtikei, kaneibü bamang shuong 
hoba kaneibü semlühlaak shuong hoba kaneibü bhuklong shuong hoba 
kaneibü oliv bulong shuong koksüngei shaukhümbukei; khei yingasikei kan 
kü jungto asepei,” dogo Bunyubouei lauda. 
10“Ngei kan jungto Ijepbü jungto hautibü tegü shatlim hautikei; kaneibü 
heshou shuong ngei inei haitikei, kaneibü koli shuong ngei nanglangkei hoba 
kaneibü shenyou shalümei kaneibü kung sühko ngei longtikei; khei yingasikei 
kan kü jungto se- peinyu alongei,” dogo Bunyubouei lauda. 
11“Mühghaüei Sodom si Gomora apbubü tegü ngei kan yoa atje apbua hoba 
wan longan kibü ka lungaibü wanted tegü kan kü jungto asepei,” 
dogo Bunyubouei lauda. 

12“Hibü, O Israel, ngei kan to hai kümlabü, aishanga ngei ka to hai kümla 
kiabü, kaibü Mühghaü to haüyola lamleashi, O Israel!” 
13Aishanga ditashi, aoei shongh shuong yeitikei, hoba yei kümbei; aoei müt 
to haoeibü dambü shuong ai ki kho lenda; hoba change kho nangnak la 
yeitida, hoba kaodaka shongh shuong yeitikei, haoeibü nyen kho Bunyubou 
Thükenbou Mühghaü ki! 

 Amos 5 

Maangpon Sepeila Huibü 

1O Israel mütli, ka shanga ngo manghaapbü ngüh kanei ditashi. 
2Saosüngbü Israel medei tuonga, Sao ladangkei alakseplabü! Sao kaokonga 
apyoakei; Hobaje sao phonla ao aki. 
3Aishanga Bunyubou Mühghaüei hai lauda, “Hajar che hautibü sangnyua 
saongao ong joulabü, hoba laobou ka saongao hautikei, Israel chemdang 
shang- a an ong joulabü.” 
4Aishanga Israel mütli to Bunyubouei hai lauda, “Ngo lamashi, hoba lang 
kiashi; 
5lausikei Bethel telam, ayingsi Gilgal to tüt, hoba Beersheba danko tohau; 
aishanga maimaitham Gilgal lang senlabü, hoba Bethel jim akiko aplabü.” 
6Bunyubou lamashi hoba kan lang kilabü, khei ayinglonga Bethela aoeikei 
anyettienlabü lele haoei Josef chemdanga wan longbü tegü hao longan suian 
aplabü. 
7Kanei ngühmai khauekbü yeitida, hoba saopobü kaoa tekan apda! 
8Aoei Pleiads hoba Orion kümbei; haoei daomao ka ngeyang yeitida; hoba 
change ka nangnak nakthüh yeitida. Haoei yungnyu dei ngashaida; hoba kho 
kaonyu thükto jonan jinkuda; haoeibü nyen Bunyubou ki. 
9Haoei hauki yaangkibü thükto hakde mauthu sungbada, hoba lapheishon 
thükto leilubü longtida. 

10Bakhüna hakbü müt to haoenei mangsenda, hoba ngühmai hoba ngühmai 
laubü müt to haoenei mangsenda. 
11Kanei shalebü to nakkei hoba hao ka youshou sungshaukei; yingsije, kanei 
laang jakenan chem dangasikei, kan khünei akilabü, kanei semlühlaak maibü 
leasikei kanei khübü ih ayungoulabü. 
12Aishanga kanei ngühkhüm leilubü juong hoba shabü laobou yaangbü, kho 
ngei ngeakei; kanei shedbü akakbü khonkutida hoba besa leda hoba 
athükaminbü bakhüna nangletda. 
13Khei yingbüka, ao ngühmaanglanbü ki kho tegübü jiha ngüh üangko kilabü; 
aishanga ho jihsiphai amaibü ki!. 
14Kan lang kimang sühalonga maibü lamshi, hoba amaibü aying; khei 
yingalonga Bunyuboueibü hangangbü Mühghaü kanei laubü tegü kan yoa 
kilabü. 
15 Amaibü kho mangsenashi, hoba maibü kho sanouashi hoba bakhüna 
ngühmai kümshi; aingenyu Bunyuboulakjaibü Mühghaüei Josef joubü to 
onoulakei kilabü. 
16HibüBunyubou lakjaibou Mühghaüei hai lauda, “Lambhek pendoua 
haapyoko kilabü, khongnyu pendoua haoenei laulabü, ‘Ügütü! Ügütü!’ hoba 
sekmoubü to, hoba mang waangko chia laubü dan haoenei manghaapla 
ngalabü. 
17Hobaje semlühlaak pendoua haapbü kilabü, aishanga ka jungka ngo 
danlabü,” dogo Bunyubouei lauda. 
18Bunyubou chalou haiyeibü shuong, kan shanga ügütü!Bunyuboueibü chalou 
kanei aila mangsühda? Kho nakthühbü ki, ngesakbü aying. 
19Ho müt che molosaonyu ka satensi sap che haüyobü jam! Ayingsi chem to 
ngaian haoeibü ik kümthang to nongyolangsi pinyuei püpbü jam! 
20Bunyubou chalou kho ngesakbü jiko nakthühbü aying lo? Khonei sonlailai 
ayingko nakthüh ong kilep aying lo? 

21Ngei mangsenda, ngei kaneibü lemsilang nyikuda. Kanei saopobü thangyen 
kambüa ngo aolinda. 
22Haü, kanei kü la juokbü lembü hoba shausiyung lembü kuasikei ngei khübü 
asungletlabü, kaneibü netthembü nyensang lembü shuong ngei aweeilabü. 
23Kanei kü ka kaneibü chia laubü ngailangashi, aishanga kaneibü kongkin 
ngüh ngei aditlabü. 
24Lausikei dei tegü ngühmai nujung louyantiashi, hoba saopobü shuong 
sopbo koutiashi. 
25“O Israel mütli, yama po saonyi kijinei kanei kü jungto meisiau lembü 
shausiyung lembü sungbakei sai? 
26Lausikei kanei kaneibü Choba Sakkut hoba kaneibü khanshoulitshou 
mühghaü Kaiwan noksa laobou kan shanga kümbei kanei pejan. 
27Hibü kan Damaska danko langsenbü to ngei kan hautilabü,” 
dogo Bunyubou, aoeibü nyen Lakjaibou Mühghaü ki, haoei lauda. 

Amos 6 

Jerusalem Leilubü 

1 Ziona ongayasetham kibü shanga hoba Samaria shongha maangleman kibü 
shanga, kongnyu phang yo ka yaangenbü shanga aoyou jungto Israelbü chung 
loukei haoen shanga ügütü! 
2Kalne danko hauashi hoba chühashi, hoba kho ka yaangenbou Hamata 
jungto hauashi, kho phaia Filistiaa Gat to yanashi! Haoen khübü sangle to 
maibou sai? 
3O kan amaibü chalou saabüa aptimang sühbü shuong, hoba ik shatyobü 
setshang nyangko loutimang sühbü shuong. 
4“Thunyu hauh yepshanga phetetnyu lengbü shuong, hoba haoen lolo 
khümsoka shingetnyu kibü shuong, hoba sanshuong ka san shoushou hoba 
masu chem ka masu shoushou shaubü shuong, ügütü! 

5Kongkina peksekyoko chia laubü, hoba Dawid tegü chia kongkin jembü 
shanga kümenda. 
6Thunga ih yungda hoba haoen lolo onang maibüei naangbü shuong; lausikei 
Josef khonsakbü shanga haoenei maangpon nou kuko aki. 
7Hibü, tou shaangboubü langsenbü shuong yoa haoen langsenbü to haulabü 
hoba shingetnyu lengan lem liyoko dankhümlabü.” 
8Bunyubou Mühghaüei hao lolo thekeilankei dogo BunyubouMühghaüei hai 
lauda, “Ngei Jakob lilisese mangsenda, hoba haoeibü lapheishon shuong 
mangsenda, hibü sangnyu hoba khünei kibü pendou yoa ngei khümbo kuan 
aplabü.” 
9Hobaje ho loushedlabü, chem chenei müt an kialonga haoen hailabü. 
10Kheijinei haibou chem- pen, aoei hao juokda, chem ka lo sungbatila shanga 
haoei hao leibalabü hoba aoyou chem maangkaboua kilaje, kho to laulabü, 
“Ka yoa tokei at kilao ma?” Hobaje haoei laulabü, “Ao aki,” hoba haoei 
laulabü, “Ngüh tüang, aishanga senei Bunyuboueibü nyen alaueilabü.” 
11Aishanga chühashi, Bunyubouei sengkuda hoba chem yaangbü netla yeiko 
leilulabü hoba chem haanbü saknyinlabü. 
12Koliei laangdaka langenlep lo? Yungnyua masu pongsuei sek shaplep lo? 
Khei yingasikei kanei ngühmai khauekbü, hoba saopobü buhek kom la yeitia. 
13Kanei amlangbüa yonglam- yoda hoba lauda, “Senei Karnaim sunglabü lele 
sen la hau kia.” 
14Aieilausi chühashi, “O Israel mütli, ngei kan khulimbo phang che 
longtilabü,” dogo Bunyubou lakjaibou Mühghaüei lauda; “hoba Hamat to 
atshang lam ka Araba shumang sühko haoenei kan shieinangeilabü.” 

 Amos 7 

Koksüng Mangsang Che 

1Bunyubou Mühghaüei kü la hai lenkei, hoba chühashi, phaila longbü 
kesiong yembo kijinei haoei koksüng longtikei, hoba ditashi, kho Chobaeibü 
kesiong sungan phaia kikei. 
2Hobaje ladang khongthua haoenei sang shaukhümbei, kheijinei ngei laukei, 
“OBunyubou Mühghaü, ka mütli la amai apbushi dogo ngei ka to sudajada! 
Jakob lai loenla? Aishanga hao hanbüshou ki!” 
3Kho shanga Bunyubouei maangpon sepeikei hoba laukei, “Ho khei 
ayinglabü,” dogo Bunyubouei laukei. 

Wan Mangsang Che 

4Bunyubou Mühghaüei kü la hai lenkei, hoba chühashi, BunyubouMühghaüei 
wanei matjemla ngakei, hoba khoei yungnyu yaangbü lonkei, hoba kaodak 
lonla khangko kikei. 
5Kheijinei ngei laukei, “OBunyubou Mühghaü, ngei ka to sudajada, khüai 
leshi. Jakobei lai loenla? Aishanga hao hanbüshou ki!” 
6Kho shanga Bunyubouei maangpon sepeikei, hoba laukei, “Ho khei 
ayinglabü,” dogo Bunyubou Mühghaüei laukei. 

Takbü Janglüh Mangsang Che 

7Haoei kü la ho tegü lenkei, hoba chühashi, takbü janglühei kümbü, 
kümthang che nyangko Bunyubouei takbü janglüh che haoeibü ika jungan 
lokei. 
8Hobaje Bunyubouei kü to laukei, “Amos, nyi ai hapda?” Hobaje ngei laukei, 
“Takbü janglüh che.” Kheijinei Bunyubouei laukei, “Chühashi, kü mütli 
Israelbü yoa ngei takbü janglüh che pholabü; ngei touje haoen khei 
aphokulabü. 
9Hobaje Isakeibü thensileneibü shongha lembü sangliphanga kilabü hoba 
Israelbüeibü lemshang inletkulabü hoba Jeroboam chemdang khulimbo ngei 
in tonlabü. 

Amos si Amazia 

10Kheijinei Bethel kabü Amaziaei Israelbü Choba Jeroboam jungto ho lenko 
hautikei, “Israelbü chemdang yoa no khulimbo Amosei huon amaibü takda; 
haoeibü ngüh pendou kaodakei atinda. 
11Aishanga Amosei lauda, ‘Jeroboam inei hailabü, hoba kheijinei kaonyek ka 
Israel langsenbü to laplangbü.’ ” 
12Tokei Amaziaei Amos to laukei, “O no thuseibou, satashi. Jihuda kaodak to 
satan apashi, hoba khünei shiang lamashi hoba thusei ngüh lauashi. 
13Lausikei touje Bethelaje thusei ngüh telau; aishanga ho Chobaeibü 
lemshang ki, hoba ho mütlieibü lembüchem ki.” 
14Kheijinei Amosei jongaiko Amazia to laukei, “Ngo thuseibü aying, ayingsi 
thuseibüeibü shoukei aying, lausikei ngo sekmoubü hoba bhuklaak moubü 
müt ki. 
15Hobaje san lomshang kaBunyubouei ngo leilangkei, hoba Bunyubouei kü to 
laukei, ‘Hauashi, kü mütli Israelbü la thusei ngüh lenashi.’ 
16Hibü tou nyiBunyuboueibü ngüh ditashi: Nyi lauda, ‘Israelbü khulimbo 
thusei ngüh telau, hoba Isak chemdang khulimbo song telen.’ 
17HibüBunyubou Mühghaüei lauda, ‘Kaibü yak sangnyua asangalan sao 
yeilabü, hoba kaibü jayang nouyang shuong inei hailabü; hoba no lolo 
asaopobü kaodaka hailabü; hoba Israel chemdang jembü kao ka maimaitham 
langsenbü la yeian leilanglabü.’ ” 

Amos 8 

Buhek Kam Che Mangsang 

1Bunyubou Mühghaüei kü to hai lenkei, hoba chühashi, sulang buhek kam 
che haptikei. 
2Hobaje haoei phekei, “Amos, nyi ai hapda?” Ngei laukei, “Sulang buhek kam 
che.” Kheijinei Bunyubouei kü to laukei, “Kü mütli Israel shanga thonbü loua, 
ngo touje haoen junga anyangkulabü. 

3Kho chaloua lembü chema chia laubü kho lemenbü ngühlang la yeilabü, 
dogo Bunyubou Mühghaüei lauda. Haibü mang juong kilabü, kaoen juonga 
haoen ngüh üangko tektek sousou kilabü.” 

Israelbü Thu 

4Ho ditashi, O kan athükaminbü suibü shuong, hoba kaonyeka athükamin 
haptibü shuong. 
5“Efa shibou hoba munamje aei yeitiko hoba seret amlangbüei lepbolangko 
senei yakenlabü shanga ladang ong hangi yakla lit haanbü hoba youshou 
yakla shanga Nounyet danlama? 
6Khei senei chandinam lu shalebü hoba nguok youdang che lu shale jonglebü 
jekla hoba youshou monbü yakla?” dogo kanei lauda. 
7Jakob to sanoubüei ong Bunyubouei hai thekeilankei, “Maimaitham ngei 
haoeneibü kümsilei che ongkei ladangkei amaalabü. 
8Kho shanga kaoei alühlabü hoba khünei kibü müt- pem wekoei mang 
ühaaplabü lo? Haü, kaonyu pendou Nail tegü anglabü, hoba kho Ijepa Nail 
tegü dei jonglabü hoba nyibou hapngailabü. 
9Hobaje kho chaloua chanyu chajihboua chanyu neptilabü hoba changea ngei 
kaodak nakthühtham aptilabü, dogo BunyubouMühghaüei lauda. 
10Hobaje kaneibü lemsilangei manghaapbü yeitilabü, hoba kaneibü chia 
pendou waangbü chia yeitilabü, hoba kaneibü shenjanga ngei senounei 
shentilabü, mütpem weko khüng khetilabü hoba bousushou tetche ong kibü 
shanga manghaapbü tegü, hoba kho thonbü kho khauekbü chalou tegü ngei 
yeitilabü. 
11“Chühashi, kaonyeka mühsinou che, khei nyak akibü ayingsi deilabü lim 
che aying, lausikei Mühghaü ngüh aditbü lim che ngei hautila chalou shuong 
louada, dogo Bunyubou Mühghaüei lauda. 
12Hobaje haoen yungnyu ka yungnyu sühko hoba yungkük ka khei chanyu 
angbü sühko shoongailabü; haoen hau ngai dogo laangyolabü, lausikei kho 
ühüplabü. 

13Kho chaloua hemai saomai medei shuong hoba heshou shuong deilaei 
semthetlabü. 
14Aoyouei Samariabü heangshoei thekolanko lauda, O Dan, ka mühghaü lang 
kisije, hoba Beersheba heangsho lang kisije, khei haoen tuonglabü, hoba 
ladangkei nyibou alakseplabü.” 

 Amos 9 

Bunyuboueibü Matjem 

1Ngei lemshang nyangko Bunyubou loan hapbei, hoba haoei laukei: 
“Koukhüm nyaakeilabü lele thaonyu sembunga ngümashi. Haoen pendoueibü 
khua netla yeiko lottiashi. Joubü shuong kho ngei inei haitilabü, hoba aokei 
asatenlabü. 
2Haoen yemkhüna sühko thujung atsi dogokei khün ka ngeibü ikei haoen 
senenlabü, hoba haoen müh to angsikei, khüka ngei haoen senletlabü. 
3Hobaje haoen Karmel hotena husikei ngei haoen lamenlabü, hoba khüka 
haoen leibalabü, hoba haoen kü thenyek ka yungnyu haübüa huasikei khüka 
ngei pinyu la sakkulabü hoba haoei haoen to püplabü. 
4Hobaje haoen dangbou labou thedang ka thüngshang to hauasikei khünei 
ngei in la sakkulabü, hoba khoei haoen wapettilabü. Haü, ngei haoen thükto 
maibü shanga aying, amaibü shanga ngei nyek hautilabü.” 
5Aishanga Bunyubou lakjaibü Mühghaü, haoei kaonyek to meitia longa 
tühnyinda; hoba khünei kibü pendouei mang haaplabü, hoba kho Nail tegü 
anglabü; hoba Ijepa Nail tegü hapjung ngailabü. 
6Müha popchem küman kaoa mühyou tenan kümbou kho hao ki; dei 
ngashaian kaothea khüpan jinkubou kho hao; haoeibü nyen Bunyubou ki! 
7“O Israel shousi shuong, kü thedanga kan Ethiopiabü tegü aying lo? 
dogo Bunyubouei lauda. Ijep kaodak ka ngei Israel tokei Kaftor ka hoba 
Filistiabü, hoba Siriabü Kira aleiyen lo? 

8Chühashi,Bunyubou Mühghaüeibü nyek shabü sangle thüka kia; hoba kho 
khei kaothe ka mautilabü; lausikei Jakob chemdangje ngei lemailela 
amautilabü, dogo Bunyubouei lauda. 
9Aishanga ditashi, ngei sakkulabü hoba onyishoua ang nyiletbü tegü ngei 
Israel chemdang phang pendou yoa nyiletlabü; khei yingasikei, youshou 
hanbüshou khokei kaoa üatlabü. 
10Kü mütli shabü shuong pendou aoyouei ‘Amaibüei sen alaphetlabü ayingsi 
sen athangetlabü,’ dogo lauda, haoen inei hailabü.” 

Loulabüa Israel Phonngailabü 

11“Kho chaloua Dawideibü lemshang neichem tuongan kibü ngei phonlabü, 
hoba kho leilubü thipetlabü hoba hao leilubü ngei phonngaikulabü hoba 
shangied kibü tegü ngei kho danglabü; 
12 khei haoenei Edom jouletbü hoba kü nyena ngabü phang pendou lela 
shanga,” dogo kho kümbou Bunyubouei lauda. 
13“Chühashi, sek shapbouei youlatbou, hoba semlüh kebouei nakbou leilabü 
chalou shuong louada,” dogo Bunyubouei lauda. “Shonghnyuei ih teibü 
koutilabü, hoba shonghshou pendou khoei nyakko koulabü. 
14Hobaje ngei kü mütli Israelbü langsenbü ka nyibou leian loulabü. Haoenei 
leilubü sangnyu shuong kümetlabü, hoba khünei kilabü; hoba haoenei 
semlühlaak lelabü; hoba khoeibü ih yunglabü, hoba haoenei balaak lelabü, 
hoba khübü buhek shaulabü. 
15Hobaje ngei Israel jembü kaodaka kean pholabü, hoba ngei haoen la kubü 
haoeneibü kaodak ka touje ladangkei apheilanglabü,” dogo 
Bunyubou Mühghaüei lauda. 

Obadia 

Obadia 1 

1Obadiaeibü mangsang Bunyubou Mühghaüei Edom shanga hai lauda. 
“Bunyubou ka künei ngühlang dida,” dogo lauko phangshuong yoa chobaeibü 
hangangbü hautiakei: “Kan meimeiashi, hoba sao khulimbo lasona loakho!” 

Bunyubouei Edom Shieinangeilabü 

2Chühashi, ngei ao phangshuong yoa hanbüla yeitia no aeibou aweasünglabü. 
3Kaibü maangpon yonglam lilibüei no khüpettian, O no laanglipa kia, kui 
suokbüa kida, khei jembü maangpona “Aoei ngo kao to yantila” dogo lauda. 
4No aulu tegü kuito seengjung angasikei, hoba kaibü hap khanshoulitshou 
yoa kümasikei, ngei khüka no sungyanlabü, dogo Bunyubouei lauda. 
5Ka jungto kokbü loualonga; nangnak soshausoyungbü loualonga no latetche 
aleilukula! Haoen asou shongko haoenei akoklep lo? Semlüh hek thanshaibü 
at ka jungto loualonga haoenei semlüh hek at üpyokulep lo? 
6Esau shanga lai lamenkei haoeneibü huphang nyaksinam lai lapenkei. 
7Haoenei no leilang sühko shian apbei, kayoa sangmaia kibü mütei no 
khüpettikei, hoba ka thüka thük hapbei, kaibü jem sebü shuongei ka phanga 
sung sanan phokukei, kho shanga aikei ditenbü aki. 
8“Kho chaloua ngei Edom ka songsido kibü mütshuong hoba Esau shongh ka 
ditenbü amautikulep lo? dogo Bunyubouei lauda. 
9Hobaje, O Teman, kaneibü lakjaibü shuong moklabü, khei mütpem weko 
Esau shongh ka haitibüei kulo kuan mautiphang. 

Edom shanga Shieinangeibü Aukabü shuong 

10“Kana Jakob to ikshatbü shanga himouei no küpleplabü, hoba no ponpen 
shanga wapan aplabü. 
11Küksithang shuongei haoeibü peisilei laangbü hoba haoeibü bakhün to 
adan, Jerusalem thüka phaang pakjinei no heebüa limchühko lobü chaloua 
khei no haoen yoa che kikei. 

12Kana khonku thushed chaloua nyi olinko techüh hoba Jihudabü shousi 
shuong thüka haoen maubü chaloua teolinyo ayingsi maangshat chaloua 
yonglambo telau. 
13Kü mütlieibü bakhün to haoen thushed chaloua tüet; haü, haoen thushet 
chaloua haoeneibü khonku thüka olinko techüh, ayingsi haoen thushed 
chaloua kanei haoeneibü peitoleito ik tüet. 
14Satyobü shuong wapetla no lambheka telo; maangshat chaloua jouan kibü 
shuong kho khümbo teku. 

Mühghaü Phangshuong Matjemlabü 

15“Aishanga phang pendou thüka Bunyuboueibü chalou kia, nyi kümbü tegü 
ka to kümlabü, nyi jungeibü kakhu thük to longeilabü. 
16Aishanga ngeibü saopobü shongha kanei yungbü tegü khünei phang 
pendouei athakko yunglabü, haü, haoenei yunglabü hoba ngoualoua laulabü 
hoba haoen akibü tegü ong yeilabü. 

Israelei Thük Hapbü 

17“Lausikei Zion shongha satbü maubü shuong kilabü hoba kho saopobü 
kilabü, hoba Jakob chemdangei phet phanlabü. 
18Hobaje Jakob chemdang wan la yeilabü, hoba Josef chemdang wanlong la 
yeilabü, hoba Esau chemdang youkung tegü yeilabü hoba haoen khübü kho 
jiklabü hoba haoen suilabü, hoba Esau chemdang che ongkei ajoulabü, 
aishanga Bunyubouei kho laua. 
19Hobaje yungküka kibüei Esaueibü shongh hoba yomanga kibü shuongei 
Filistiabü kao kimlabü hoba haoenei Efraim si Samariabü kao lelabü, hoba 
Benjaminei Gilead lelabü. 
20Hobaje Israel shousi langsenbü shuong ho tan laobou kabü yoa ki, khei 
Zarefat sühko lelabü, hoba Jerusalembü langsenbü, Safarada kibü shuong 
yungthang sangnyu shuong lelabü. 
21 Hobaje Esaueibü shongh thüka songdakla Zion shongh to khümenbü 
shuong ngalabü, hoba sangle kho Bunyuboueibü kilabü.” 

Jona 

Jona 1 

Jonaei Bunyubou to Ngüha Alebü 

1Tou Amittaieibü shou Jona jungto Bunyuboueibü ngüh ho hai lenko loukei. 
2“Meimeiashi, sangnyu yaangbü Ninevi khüto hauashi, hoba kho khulimbo 
ngekashi, aishanga haoen amaibü kü jungto longa.” 
3Lausikei Bunyubou thedang ka Tarshish to satla Jona meimeikei, hoba hao 
Joppa to yankei hoba Tarshish to haulabü longchem che hapbei; hibü haoei 
mu kukei, hoba haoen yoto Tarshish to Bunyubou jungka bangjung haula 
khonei yankei. 
4Lausikei Bunyubouei yeithuyeinak yaangbü yungnyu to hautikukei hoba 
yungnyua yeishik yaangbü che kikei, hibü longchem kho leilula tegü yeikei. 
5Kheijinei longchema kümbüleibü shuong hatkei hoba mütpem wekoei 
lulueibü mühghaü to ngekkei hoba kho songoktila shanga haoenei longchem 
kabü peisilei sonan apbei. Lausikei Jona je longchem maangto atan kikei, 
hoba hao yepbei, hoba maangamaiko nyeket shian kikei. 
6Hibü longchem leiyeibou kho hao jungto loukei, hoba hao to laukei, “No ho 
ai tetlabü, O nyeket shibou? Piashi, kaibü mühghaü to ngaashi! Aingenyu, 
haoei sen ashemtilabü lele denche dambulabü.” 
7Hobaje haoen si haoen joyoko laukei, “Kaiya, ao laüa ho thushed ho sen 
jungto loudaje kho senei ngela phaang pakkho.” Hibü haoenei phaang pakkei, 
hoba kho Jona to shatkei. 
8Kheijinei haoenei hao to laukei, “Lenshima, ao laüa ho thushed sen thükto 
louda, kün la lenbü. Kaibü kümsilei ai hoba no laka louda? Kaibü kaodak ai 
hoba no laobou mütli ka?” 
9Kheijinei haoei haoen to laukei, “Ngo Ibribü, yungnyu si kaolin 
kümbou Bunyubou khuthük Mühghaü to ngei lemda.” 

10Kheijinei mütshuong kho aeibou hatkei hoba hao to laukei, “Nyi ho ai 
kümbei?” Aishanga hao Bunyubou jungka satda dogo mütshuongei ngekei; 
aieilausi haoei haoen to lenan apbei. 
11Kheijinei haoenei hao to laukei, “Yungnyu kho sen shanga küpjembo yeitila 
shanga künei ka to ai kümla?” Aishanga yungnyu deishou kho aei aei ong 
amaibou yeikei. 
12Hobaje haoei haoen to laukei, “Ngo baman sungashi hoba yungnyu to tekan 
jinashi, khoei kan shanga yungnyu sangsemlabü, aishanga ho deishou 
yaangbü kü laüa kan thüka kia dogo ngei ngekei.” 
13Khei yingasikei mütshuongei haoen sepeian kao sühla haujembo longchem 
leikei, lausikei haoenei athük, aishanga haoen limbo deishou aei aei ong 
longkei. 
14Hibü haoenei Bunyubou to ngekkei, hoba laukei, “O Bunyubou, künei ka to 
sudajada, ho müteibü langkei shanga kün temautima, hoba shed akibü sii kün 
thükto tejinkuma, aishanga O Bunyubou, nyi maangangbü tegü kho küma.” 
15Hibü haoenei Jona leibakei hoba yungnyua hao baman jinkukei, hoba 
yungnyu jembü khauang ka thakkei. 
16 Kheijinei mütshuongeiBunyubou to aeibou hatkei, hoba 
haoenei Bunyubou la haitibü lembü kukei, hoba theyolanyokei. 
17 Hobaje Bunyubouei Jona suitila ngaoyaang che lamlekei hoba ngaoeibü 
shimunga Jona chalou sem hoba langyang sem kikei. 

Jona 2 

Jonaeibü Welau 

1Kheijinei ngauyaangeibü shimung ka Jonaei Bunyubou haoeibü Mühghaü to 
hai lauko welaukei: 
2“Ngeibü khonsak ka ngei Bunyubou to ngakei. Hobaje haoei kü to jongaikei; 
Sheol shimung ka ngei ngekkei; hoba nyi ngeibü ngüh ditkei. 

3Aishanga nyi ngo haübou ka yungnyu chenyu to ngakei; hoba ngo kaijembo 
yungsen kikei. Kaibü deishou hoba kaibü deilo kü thük ka dankei. 
4Hobaje ngei laukei, ‘Ka the ka ngo apa; ngei kaibü lembüchem aeto lai 
chühngaila?’ 
5Kü langkei thüka deiei jonlepbei, haülangbüei ngo kailepan kikei; ngeibü 
khua deisang hausheian kikei. 
6Ngo shonghyou sühko koukei; kaodakei ngo thangtetbüei ponpen shanga kü 
thüka khinlepan apbei. Khei yingasikei, nyi ngo püngkhün ka sungenkei; 
'O Bunyubou, ngeibü Mühghaü.’ 
7Ladang kü maanga kü soushou semthetkei, kheijinei 
ngei Bunyubou damenkei; hoba ngeibü welau ka jungto lembüchem to lotkei. 
8Aoyouei amlangbü lejim akibü shuong weeida, haoenei jembü sanoudambü 
inletnyu apda. 
9Lausikei nyensang kubü ngühei ka la haitibü lembü kulabü. Ngei ai 
thekeilankei kho kulabü. Khümenbü Bunyubou ka louda!” 
10Hobaje Bunyubouei ngao- yaang to joyokei, hoba haoei Jona kaolina lean 
ngaitikei. 

 Jona 3 

Jonaei Bunyubou to Ngüha Lebü 

1Hobaje Bunyuboueibü ngüh nyibou Jona jungto hai lenko loukei, 
2“Meimeiashi, sangnyu yaangbü Ninevi khüto hauashi, hoba ngei ka la 
sakkubü songlen ngüh khüto ngekashi.” 
3Hibü Jona meimeikei hoba Bunyuboueibü ngüh tegü Ninevi to haukei. Tou 
Ninevi sangnyu kho chalou semnyet lam, aeibou hangenbü sangyaang che 
kikei. 
4Hobaje Jonaei nyetche lam sangnyu to atla khangkei hoba haoei ngekko 
laukei, “Ninevi mautila touje chalou saonyi ong kia!” 

5Hobaje Ninevi mütshuongei Mühghaü to mailembei, hoba haoenei mühei 
nyengbü che huiletkei hoba haoen yaangbou ka hanboutham sühko senounei 
neikei. 
6Hobaje ngühlang khoei Nine- vi choba sühkei hoba hao choba setshang ka 
meimeikei hoba hao ka chobaeibü neisimei hangletkei hoba senounei neikei, 
hoba tapa setkei. 
7Hobaje haoei ngekletkei, hoba Ninevi nyakko hai lauko phinkei: “Müt 
yingsikei, meisiau yingsikei, masu yingsikei, lon yingsikei, ailakei 
teshauteyungti. 
8Lausikei müt hoba meisiau ham la senounei neitishi, hoba Mühghaü to 
kaang ngektiashi; haü, haoen haoeneibü ik shatyobü ka hoba haoen mütpem 
weko amaibü lam ka sepeitiashi. 
9Aingenyu, sen amaulabü lele Mühghaü maangpon sepeilabü hoba hao 
kaangbüsekbü khauang ka sepeilakei aoei ngekei?” 
10Hobaje Mühghaüei haoen amaibü lamnyu ka sepeibü kümsilei hapbei. Hibü 
Mühghaüei, haoei haoen to kümlabü dogo laubü amaibü ka maangpon 
sepeikei; hoba haoei kho aküm. 

Jona 4 

Jonaeibü Khauang hoba Mühghaüeibü Onou 

1Lausikei khoei Jona aeibou khauangkei, hoba hao maangpokkei. 
2Lausikei haoei Bunyubou to welaukei, hoba laukei, “Ngei ka to welauda, 
O Bunyubou, ngeibü kaoa kijineithama ngei ho ka to alen lo? Khei yingbü 
khoei ong, ngo Tarshish to panteiko satkei; aishanga no onoua keibü 
Mühghaü, hoba üeisanou dambüei shenan khauangla maangyangsho, hoba 
sanoudambüa apsileko, hoba amaibü ka no maangpon sepeida dogo ngei 
ngekei. 
3Hibü tou, O Bunyubou, ngeibü langkei kü ka leashi dogo ngei ka to 
sudajada; aishanga kü shanga lang akiko haibü ong maibou.” 
4Hobaje Bunyubouei jongaikei, “No khauangla janbü sai?” 

5Kheijinei Jona sangnyu ka satkei, hoba sangnyu chaangboua setkei; hoba 
hao shanga kho yeme phanga sangnyu kho aila yeilaje kho haoei 
ühüpshongko setan kiteikei. 
6Hobaje BunyubouMühghaüei amlüh che Jona thüka khuitikei, hoba hao 
senyüh ashembü ka khümenla, khei kho haoeibü khu thüka yeme che yingtila 
hao küplepbo khuitikei. Hibü amlüh shanga Jona aeibou olinko kikei. 
7Lausikei nyibounyet langngejinei Mühghaüei yang che lamlekei, hoba khoei 
amlüh to taksi kho yuian apbei. 
8Hobaje ladang chanyu longkei Mühghaüei chaangbou yei aubü che lamlekei, 
hoba Jonaeibü khua chanyuei juoksi khei hao semthetnyu apbei, hoba haila 
sukeijakei, hoba laukei, “Kü shanga lang akiko haian apbü ong khaibou.” 
9Hobaje Mühghaüei Jona to laukei, “Amlüh shangabü no khauangla janbü 
sai?” Hobaje haoei jongaiko laukei, “Ngo hailabü lele khauangla janbü ki!” 
10Hobaje Bunyubouei hao to laukei, “Amlüh laobou nyi aküm, hoba laobou 
nyi ayemti hoba laobou youche kanglanga longkei hoba youche kanglanga 
yuikei, kho shanga no khauangda. 
11Khülongaje Ninevi sangnyu sangyaang khütetche, laonei do angebü nashou 
ongkei müt hajar saongaoto saoche, hoba samkeisamuk juongnyu ki, khüto 
ngei aonoulep lo?” 

Mika 

Mika 1 

1Bunyuboueibü ngüh laobou Moreshetbü Mika jungto Jotham, Ahaz hoba 
Hezekia, Jihudabü Choba shuong haanga loukei kho Samaria si Jerusalem 
shanga haoei hapbei. 

Samaria si Jerusalem shanga Mang haapbü 

2Ditashi, O phangshuong, kan pendouei maangsangashi, O kaodak, hoba 
khünei kibü pendou, hoba Bunyubou hao jembü sao- pobü lembüchem ka 
kakhu limbo Bunyubou Mühghaü aukabü yingtishi. 
3Aishanga chühashi, Bunyubou haoeibü kishang ka longda, hoba hao 
louyenlabü hoba kaodak linbü jiphei to nakeilabü. 
4Hobaje hao phanga shongh shuong tühnyinlabü hoba wan thedanga naolep 
tegü laanglak ka dei langjung koubü tegü, pholi shuong kho janyinlabü. 
5Ho pendou Jakob ngühkhüm leilubü hoba Israel chemdang shabü haangjung 
ki. Jakobei ngühkhüm leilubü ai ki? Kho Samaria aying lo? Jihudabüeibü 
shabü ai? Kho Jerusalem aying lo? 
6Hibü ngei Samaria khongthua onshaibü ontou che semlüh bamang keshang 
ongshang yeitilabü, hoba saoeibü laangshang ngei yomang to khüpan 
koutilabü hoba khoeibü chemshang lamenlabü. 
7Hobaje saoeibü noksa kümbü pendou netla yeiko ngümnyinkulabü hoba 
saoeibü lamshaibü pendou wanei lonan aplabü, hoba saoeibü heangsho 
pendou ngei litham phokulabü aishanga pejapelabü shuongei lamshaibü ka 
saoei khübü kho yoshaikei hoba pejapelako lamshaibü jungto khübü kho 
sepeilabü. 
8Kho shanga ngo mang haaplabü hoba wilabü, ngo youkong hoba mütkong 
haulabü, selong tegü ngo wilabü, hoba ostrik au tegü mang haaplabü. 
9Aishanga saoeibü mou maila athük, aishanga kho Jihuda tokei loua, khoei 
kü mütli bakhün, khei Jerusalem sühlanga. 

Dangbou Labou shuong Jerusalem to Loubü 

10Gada kho telen, hansho ongkei tühaap, Beth Leafraa kan lolo thamngua 
lekeiashi. 
11O Shafirbü, kan mütkong hoba himoua danjung hauashi. Zanaubü, kan 
telong, Beth-Ezel haapbüei ka ka kishang sungngailabü. 
12Aishanga Marotbü maibü shanga maangdakko haiyeida, aieilausi Jerusalem 
bakhün sühko Bunyubouka amaibü louyenakei. 
13O Lakhishbü, koli you sobü la kailong phenkuashi. Zion nou- yangshou 
shuong shanga shabü khangshang kho kan kikei, aishanga Israel ngühkhüm 
leilubü kan to hapbei. 
14Hibü bangbü jongsak Moreshet Gat la nyi kulabü. Israelbü Choba shuong 
shanga Akzib chemdang kho khüpetbü ki. 
15O Mareshabü, kan thükto lason thükbü che ngei leian loulabü, Israelbü 
soneikangbü Adulam sühko kei loulabü. 
16No lolo khüngkheashi hoba kaibü khu shuan apashi, nyi maangshikbü 
shousinasi shanga hogon phatko no lolo khüng kheashi, aieilausi haoen ka 
jungka langsenbü to haulabü. 

Mika 2 

Shalebü Naklepbü shuongeibü Thu 

1Aoyouei shedbü shabü daman chühda hoba yepshanga amaibü huon takda 
haoen shanga ügütü! Ngeyang lang ngejinei haoenei kho kümda, aieilausi 
kho haoeneibü ikeibü haua ki. 
2Haoenei sek maangdühda, hoba khübü kho soda; hoba chem shuongkei 
sunglangkuda. Haoenei sekmoubü hoba haoeibü chem, müt che hoba haoeibü 
phetphan soda. 
3Khoei Bunyubou Mühghaüei lauda, “Chühashi, ngei kho chemdang thükto 
khonku sungbala huongda hoba kan khüka asatenlabü. Kan hopashoule paila 
athüklabü, aieilausi kho khonku chalou yinglabü. 

4Kho chalou sühjinei mütshuongei kan shang- abü tetlatala leko laueikulabü, 
hoba ho waangbü manghaap chia laulabü: Kün lemailela lusaka! Bunyubouei 
küneibü kao sunglangkua. Hobaje kho kün langsenbü shuong la kuan apa.” 
5Hibü ladang kaonyu kho Bunyuboueibü mütshuong la kungaila jih sühlaje, 
khonei kan aoeibü phejankei akiteilabü. 
6Mütshuongei hai lauko kü la songlenda, “Kün la song telenbü.” Habü pendou 
shangabü song telen. Mühghaüei kün ihimoutilabü. 
7Israel mütshuong shedsikhau che phanga kia dogo nyi damda 
lao?Bunyubouei anatenko apa si? Maimaitham haoei habü kümsilei kümlep 
lo? Janbümubü kümbü dan to haoei sanouko ajoyoda lo? 
8Bunyubouei jongaida, “Kanei kü mütli dangbouei tegü khulimbo meimeikei, 
semetametnyu kibou ka nyi neisimei khokan phokuda; wapyoshanga aikei 
adambo haoenei maanglem kian nyangko danbü ka haoen ka khokan sungda. 
9Kü mütli yaksa shuong kanei haoen chem maibü ka shian sattida; haoeneibü 
shousi shuong ka ponpen shanga ngeibü soneikangbü kanei sunglangda. 
10Kan pianlemashi hoba hauashi; aishanga ho kaneibü hakso shanga aying, 
aieilausi ihinseibü haangjung, kan maang nganglabü maubüei maulabü. 
11“Müt cheei yepeijaweko hoba ngüh phakphak lauko, ‘Ngei ka la ih si 
nyakidei shangabü thusei ngüh lenlabü,’ dogo laualonga khübü kho ong 
mütlieibü thuseibou la lelabü! 
12“O Jakob, kan pendou, ngei maimaitham kamshaitilabü, maimaitham ngei 
Israel joubü leishailabü; Bozra sanshuong tegü ngei haoen liko phokulabü. 
Hobaje sanshuong kibü lamshaushang tegütham mütshang yaang ngühbüei 
ngei kaonyek shentilabü.” 
13Haoen thedangto leilutibou anga, haoenei bakhün tuyetlabü hoba khoto 
satlabü, haoen thedangto Bunyubou lamleibou danda, haoeneibü Choba 
haoen thedangto danjung hauda. 

 Mika 3 

Mikaei Israel Khuleibü shuong to Pühthea Hakbü 

1Hobaje ngei laukei, Sanoudambo ditashi, kan Jakobeibü leiyeibü hoba Israel 
chemdang kabü songdakbü shuong. Kanei ngühmai ngejan aying lo? 
2Kanei maibü mangsenda hoba amaibü sanouda. Kanei mütli langkeia khon 
oda hoba lo ka phejak oda. 
3Kanei kü mütli phe shauda, kanei haoeneibü khon oda, lo nyintida hoba 
chaka thunglabü phe tegü netla yeiko jemnyinda. 
4Kanei Bunyubou to ngeklabü, lausikei haoei kan to ajongailabü. Kanei 
welaubü to aditkulabü, aishanga kanei amaibü küma. 
5Kü mütli ayinglamto leibü thuseibü shuongei, haoen la okbü inbü shuong la 
hakso theletkuda, lausikei haoen la akubü dan laje lasonei hatlenda. Khübü 
thuseibü shuong to Bunyubouei hai lauda: 
6“Thuseibü shuong, kan shanga chalou dankhümda; kan thükto mangsang 
akiko nangnak loulabü hoba yem ashanenlabü lele nakthüh kaangbü 
loulabü.” 
7Thulenbü shuong himou shaulabü hoba yemshanbü shuong maang- 
panglabü. Haoen pendou sembung yemleplabü, aieilausi Mühghaüei haoen to 
ajoyolabü. 
8Lausikei Jakob chemdang to haoeibü ngühkhüm leilubü hoba Israel to 
haoeibü shabü shanga ngetila Bunyuboueibü soushouei hoba ngühmai hoba 
hauei ngo shenakei. 
9Ho sanoudambo ditashi, kan Jakob chemdang leiyeibü shuong, Israel 
chemdang songdakbü shuong, kan ngühmai mangsenbü hoba tükdebü 
koletko songdakbü shuong. 
10Kanei siiei Zion hoba shedbüei Jerusalem dangda. 
11Leiyeibü shuongei besa shanga mat jemda, hoba ungshedbou shuongei mu 
kubüei songlenda hoba haoeibü thuseibü shuongei nam shanga lauda. Khei 
yingankei Bunyubou to nongda hoba lauda, “Sen yoa Bunyubou akisi? Thu 
amaibü aieikei sen thükto asühlabü.” 

12Hibü kan laüa Zion sek tegü laünyinlabü, hoba Jerusalem leilubü tokenbü 
che yeilabü hoba lembüchem shongh kho lamang shongh tegü kilabü. 

Mika 4 

Bunyuboueibü Kaonyu Phambü Sangmai Songdak 
(Isa 2.1-4) 

1Phaianyu ho tegü haüthüklabü, khei Bunyuboueibü chem shuong suokboua 
shongh onko danglabü, hoba phangshuong khüto kamshailabü. 
2Hobaje phang juong loulabü hoba laulabü, “Kaiya, Bunyubou shongh hoba 
Jakob Mühghaü chem to angkho; hoba haoei haoeibü lamnyu shuong sen la 
lenlabü, hoba haoeibü lamnyua sen pailabü. Aishanga Zion ka ngühkhüm 
hoba Jerusalem ka Bunyuboueibü ngüh phinthonlabü.” 
3Hobaje haoei phang juong yoa mat jemlabü hoba saabüa hau kibü 
phangshuong shanga janenkulabü. Hobaje haoenei jembü inei shap yaülabü 
hoba aubu laangku la janglabü, phangei phang khulimbo in atuoklabü, 
ayingsi touje haoenei wapyobü aditletlabü. 
4Lausikei haoen mütpem weko jembü semlüh long hoba bhuklong phanga 
setlabü; hoba aoeikei haoen ühüttilabü, aishanga kho 
Thukenbou Bunyubou sembungei laua. 
5Aishanga phang pendouei lulueibü mühghaü nyena paida, lausikei sen 
seneibü Mühghaü Bunyubou nyena ponpen thon akiko pailabü. 

Israelbü Langsenbü ka Longeilabü 

6Bunyubouei lauda, “Kho chaloua ngei sokebü leishailabü, hoba aoyou shian 
sattian ki hoba aoyou ngei khonkutikei haoen kamshaitilabü; 
7 hoba sokebü shuong kho ngei jouletbü yeitilabü, hoba shian sattian kibü 
shuong kho hau kibü phang che yeitilabü, hoba tou ka, hoba ponpen thon 
akibü shanga haoen thüka Zion shongha Bunyubouei song daklabü.” 
8Hobaje no, O sanshuongeibü lapheishon, Zion nouyangshoueibü 
shonghshou, shaangbü Choba sangle songdakbou, Jerusalem nouyangshou 
sangle ka jungto loulabü. 

9Tou no aila ngüh angko kaang haapda? Kan yoa Choba akisai? Ayingsi na 
hapjinei tegü khonkuei kan sühlabü lele kan la songsido maibü kubü maukei 
sai? 
10O Zion nouyangshou, yaksa na hapjinei khonkubü tegü menei- ashi hoba 
wiashi, aishanga tou no sangnyu ka satlabü, hoba khongthua kilabü hoba no 
Babilon sühkokei haulabü; khünei no khümenlabü, khünei Bunyubouei no 
dangbou ik ka angthetlabü. 
11Hobaje tou phang juong no khulimbo kamshailabü hoba lauda, “Sao 
asaopoko yeitishi, hoba seneibü nyekei Zion to tangko chühtiashi!” 
12 Lausikei haoenei Bunyuboueibü dambü angekei; haoenei haoeibü lamthen 
aditen, aishanga haoei amshang kabü youshang tegü haoen thanshaian kia. 
13“Meimeiashi, hoba ngünashi, O Zion nouyangshou! Aishanga ngei kaibü 
laang namkung la yeitikulabü, hoba ngei kaibü youdem chisak nam la 
yeitikulabü hoba nyi müt juong jeinyinlabü.” Nyi haoeneibü peisilei soletbü 
shuong kho Bunyubou la, hoba haoeneibü nyaksinam kaodak 
pendoueibü Bunyubou la khümbo kulabü. 

 Mika 5 

1Tou kan shuong kamshaiashi, O sepai tan nouyangnyu, haoei sen khulimbo 
komlepan kia, haoenei Israel matjembou to amlanga namjuei ngümlabü. 

Mühghaüei Bethlehem ka Songdakbou Che Thekubü 

2 Lausikei no, O Bethlehem Efrata, no Jihuda chung lühbaka wean jinla 
yongko hansikei ka ka kü shanga Israel thüka songdakbou che longlabü, 
aoeibü thensilen pijihboujiha thama ki. 
3Hibü ao na hapla khonkuda, saoei bukbü jih asühshongko haoei haoen khei 
apyolabü kho Israel jungto sepeinyu loulabü. 
4Hobaje hao loulabü hobaBunyuboueibü haua hoba Bunyubou haoeibü 
Mühghaü thükenbü yaangbü phanga haoei jembü sanshuong samlabü, hoba 
haoen athakko kilabü; aieilausi touje hao kaothon sühko yaangbü kilabü. 

5Hobaje ho seneibü solo yinglabü, ladang Assiriabü seneibü kaonyek to 
lotlaje, ladang haoei seneibü Choba chem to youei naketlaje, kheijinei hao 
khulimbo senei sanlombü nyet hoba leiyeibü set phonlabü. 
6Hobaje haoenei inei Assiriabü kaonyek leilutikulabü, hoba Nim- rod kaonyek 
in japan lomlabü, hoba ladang Assiriabü sen kaodak to lotlaje hoba seneibü 
leilanga naksühlaje haoei sen khümenlabü. 
7Hobaje Jakobeibü jouletbü müt juong yoa Bunyubou ka nindei tegü hoba 
sang thüka lang loubü tegü kilabü, laobouei ong müt shanga haiyeiko akida. 
8Hobaje Jakob jouletbü phangshuong yoa müt juong yoa yamkabü meisiau 
yoa molosaonyu tegü hoba sanshuong yoa molosaonyu paang che tegü kilabü 
aoei hao danko paithetda, khümenlabü aokei akiko nakan yantida hoba netla 
yeiko jitnyinda. 
9Kaibü dangbou shuong thüka kaibü ik tuoktiashi, hoba kaibü dangbou 
pendou wapan apbuashi. 
10Hobaje kho chalou ho kühshuoklabü dogo Bunyubouei lauda, “Khei ngei ka 
ka kaibü koli shuong wapan apbulabü hoba kaneibü kailong shuong 
leilutikulabü. 
11Hobaje kaneibü sangnyu shuong wapan aplabü hoba kaneibü lapheishon 
shuong tuongtikulabü. 
12Hobaje kaibü ik ka seibüyaübü ngei wapan apbulabü hoba no touje thusei 
kümsilei kümbü shuong akilabü. 
13Hobaje ka ka ngei kaibü kümbü noksa hoba kaibü saopobü thaonyu shuong 
wapan apbulabü, hoba touje kaibü ikküm iklei nyi alemlabü. 
14Ka ka ngei kaibü Ashera koikoi lühan aplabü, hoba kaibü sangnyu shuong 
ngei mautilabü. 
15Hobaje ngüha alebü phangshuong thükto ngo khau angbü hoba khau 
lotbüei phoklamlabü.” 

Mika 6 

Israel Khulimbo Bunyubou Ngühmat 

1Bunyubouei hai lauda, kanei tou ditashi, meimeiashi, hoba shongh shuong 
thedanga nyi suajaashi hoba shonghshou shuongei kaibü ngüh dittiashi. 
2O kan shongh shuong, hoba lo leko kibü kaodak chemshang,Bunyubouei 
oyolemenbü ditashi, aishanga Bunyubou jembü mütli to oyolemen che kia, 
hoba haoei Israel to ngühmat che kia. 
3O kü mütli, ngei ka to ai kümbei? Kü khu limbo aukabü kuashi. 
4Aishanga Ijep kaodak ka ngei no leiyenkei, hoba aao chem ka no angthetkei, 
hoba ka thedangto Mosa, Aron hoba Miriam hautikei. 
5“O kü mütli, Moab Choba Balakei ai huonkei hoba Beoreibü shou Balaamei 
hao to ai jongaikei; tou damenashi, khei Bunyuboueibü saopobü kümsilei 
kanei ngela shanga Shitim ka Gilgal sühko haüthükbü damenashi.” 

Bunyubouei Ai Maikuda 

6Ai jungan ngo Bunyubou jungto loula, hoba ngo lolo Thükkabou Mühghaü 
junga lai khüpetla? Ngei juokbü lembü yoa po cheeibü masu shoushou 
sungbalep sai? 
7Sanlon paang hajar juongei ayingsi onang shumang koubü hajar 
anei Bunyubou olintilep sai? Ngei ngühkhüm lulimbü shanga kü shou 
jayangshou hoba kü shabü shanga kü mang kabü hek lemla kulep sai? 
8O müt, ai maibü ki kho haoei ka to lena. Ngühmaang lanko kümla hoba üei 
sanoula hoba ka Mühghaü yoa eaaoa pailabü to liman Bunyubouei ka ka ai 
khamda? 
9Bunyubou to hatlabü kho songsihon. Haoei sangnyu to ngako lauda, 
“Ditashi, kan sangnyua kambü shuong! 
10Amaibü mütshuongeibü chema haoenei maang alanko thanshaibü 
nyaksinam ki. Haoenei ngei mangsenbü yepeijawebü seret takbü jungeida. 
11Amlangbü takbü hoba seret aonko haubü mütshuong la ngei lai amai 
apbula thükkei? 

12Kaneibü keijeibü danei shale jonglebü khüpettida, hoba kan pendou 
yepeibü ong ki. 
13Hibü ngei kaneibü shedbü shabü laüa kan shemtila hoba leilutila khanga. 
14Kanei shaulabü lausikei senyüh ashemlabü; kan mühei haiko ong kilabü. 
Kanei peisilei thanlabü lausikei yoshaian apholabü; kanei ai ong thanshailaje 
kho ngei wapyoa khümtilabü. 
15Kanei wenlabü lausikei youman alatlabü; kanei oliv buhek semlabü lausikei 
onang nyi ladangkei anaangoulabü. 
16Aieilausi kanei Omrieibü ngühkhüm hoba Ahab chemdang kümsilei pendou 
jungeida, hoba haoeneibü huona kan paida. Hibü ngei no sangliphang la 
yeitilabü, hoba ka mütshuongei hüi, dogo laulabü lele yeitilabü, kho tegü 
phangshuongei nyikubü kanei kümlabü.” 

 Mika 7 

Israel Senmaang Leilubü 

1Kü shanga ügütü! Aishanga sulang buhek heshaikhümbü tegü hoba semlüh 
seka shen maabü tegü ngo ki; shaulabü shen aki, kü soushouei shaang sembü 
buhek maangdak aki. 
2Mühghaü to hatbü kaodak ka maua, hoba ngühmaang lanbü aokei aki. 
Haoen pendouei sii angtila haiyeida, haoen mütpem wekoei sung jungan 
jembü jaisina shieida. 
3Amaibü kümlabüa sokosepbo haoenei ikphen lamakei, leiyeibü shuong hoba 
matjembü shuongei besa hida, hoba yaangenbü mütshuongei amaibü 
mangsühda lauda, kho tegü haoenei kho liko hokshaida. 
4Haoen yoa maiboutham kho bijak tegü ki; pendou to tangbou kho ba lebü 
jaklong amaibou him. Kaibü lapheibou chalou süha kaibü kayang lousüha; 
tou haoen panglang phenyembüa kilabü. 
5Lepbou to ayingsi lamshuok yen to maang telem; kaibü koukhüna sao 
thedanga kaibü sembung küpjemshi. 

6 Aishanga jayangshouei bou ühangenda, nouyangshouei nyu khu limbo, 
hoba namshaunyuei nyu khulimbo meimeida. Müt cheeibü dangbou shuong 
kho jembü chemdang kabü mütshuong ki. 
7Lausikei ngeije Bunyubou to chühlabü, ngei ngeibü Mühghaü khümenbou 
shanga chüheilabü, kü Mühghaüei kü to ditlabü. 

Bunyubouei Khümenbü Sungbabü 

8Kü khu limbo tüolinyo, O ngeibü dangbou shuong, ngo tuongsikei ngo 
loenlabü, ngo nakthüha setsikei Bunyubou kü shanga ngesakbü kilabü. 
9Haoei kümat ajemshongko hoba kü shanga ngühmai aküm shongko 
ngei Bunyubou khauangbü natenko künlabü, aieilausi ngei hao khulimbo 
shabü shonkei, haoei ngo ngesakbü to sungbalabü hoba ngei haoeibü 
khümenbü haplabü. 
10Kheijinei ngeibü dangbouei kho haplabü, hoba aoei Bunyubou kaibü 
Mühghaü lanei ki? dogo laukei sao himouei shenlabü, ngeibü nyekei sao 
haplabü; touje khonga thim tegü sao naknyinlabü. 
11Kaibü ba kümthang kümetlabü chalou! Kho chaloua leilang lounyu hoba 
tham yeitilabü. 
12Kho chaloua Assiria ka Ijep sühko hoba Ijep ka shumang sühko, hoba 
shongh ka shongh sühko, haoen ka jungto loulabü. 
13Khei yingasikei mütshuong hoba haoenei kümenbü buhek shuong shanga 
kaodak kho sangliphanga kilabü. 

Israel to Bunyuboueibü Üeisanoudambü 

14Kaibü phetphan sanlon shuong ka mütli aoyou bamang kao jenyua lamanga 
chem kida khübü kho lambo kaibü juei leiyeiashi; shangiedbü jihsiphai tegü 
haoen Bashan hoba Gileada samtishi. 
15No Ijep kaodak ka longbü chaloua tegü ngei hao to seikümseilei lenlabü. 
16Phangshuongei haplabü hoba haoeneibü hau pendou shanga himouan 
aplabü; haoenei jembü ikei sembunga yemlabü, haoen obanglabü. 

17Pinyuei tegü haoenei thamngu selabü; kaoa paibü yangsikok meisiau tegü 
haoenei saklepan kibü jembü kishang ka sensentham lühko longlabü, haoen 
hatbü lühbüei Bunyubouseneibü Mühghaü jungto loulabü hoba haoen 
hatlabü. 
18Jembü phetphan joubü shanga hoba ngühkhüm leilubü inletnyu phokulabü 
lele shedbü shabü apbubü no phatbü Mühghaü ao ki? No ponpen jembü 
khauanga akida, aishanga no üeisanoua olinda. 
19No nyibou sepeilabü hoba kün thükto onou kilabü, hoba küneibü shedbü 
nyi you phanga naklepnyu apyolabü; pendou yungnyu haübüa jinan 
apbulabü. 
20 Hobaje shangiedbü chaloua nyi küneibü pisibou to thekubü tegü Jakob la 
maanglembü hoba Abraham la üeisanou kulabü. 

Nahum 

Nahum 1 

1Ninevi shangabü mangsang. Ho Elkosh kabü Nahumei hapbü mangsang le. 
Ninevi Khulimbo Bunyubou Khauang 

2Bunyubou kho nyekto shatbü hoba phoklambü Mühghaü, Bunyubouei 
phoklamda hoba khauang maangpokei shenbüa kia; Bunyubouei haoeibü 
dangbou shuong to phoklamda, hoba haoeibü labou shuong shanga haoei 
khauang maangpok phoda. 
3Bunyubou khauangla apantei, hoba hau yaangbü hoba Bunyubouei shedbü 
shuong kho ai jihdangakei ashiakoeko adantilabü. Mühghaü yeia hoba 
yeinaka Bunyuboueibü lamnyu kia hoba sangmei shuong kho haoeibü 
youeibü thamngu ki. 
4Haoei yungnyu to hakda hoba kho haptida! Hobaje shumang pendou haoei 
haptida. Bashan si Garmel yuida hoba Lebanon chipen eletda. 
5Hao thedanga shongh shuongei nyaakeida, hoba shonghshou tühnyinda hao 
thedanga kaodak lühda; kaodak hoba khünei kibü pendou. 
6Hao khau lotbü thedanga aoei loenla? hoba hao khau kaang lotjinei aoei 
natenla? Haoeibü khauang wan tegü hakletda, hoba laang shuong haoei 
setnyinda. 
7Bunyubou kho maibü ki, khonsak khonku jiha hau kibü lapheishon che hoba 
aoyouei hao to maanglem phoda haoei ngeda. 
8Lausikei sopbo koubü yungsenei hao khulimbü shuong langhlangko thonan 
aptilabü, hoba nakthühbü hauei haoeibü labou shuong shieilabü. 
9Bunyubou khulimbo kanei ai huon takda, haoei langhlangko thontilabü, 
haoei dangbou shuong to nyinei sühko phok alamlabü. 
10Jakba tegü kaoen kiasikei youkung linbü tegü haoen lemailela leilulabü. 
11Bunyubou khulimbo huon takbü kümsilei amaibü che kan yoka longa aying 
lo? 

12Bunyubouei hai lauda, Hao hauki yaangkibü hoba juong yingasikei haoen 
wapan aplabü, hoba danjung haulabü. Ngei no khonkutiasikei ngei touje no 
khon akutilabü. 
13Hobaje tou ngei ka ka buleng leilutikulabü, hoba kaibü khühbü 
thettikulabü. 
14Bunyubouei ka shanga sakkubü kua, “Touje kaibü nyen nyenlanglabü lele 
shisishousi alongtilabü, kaibü mühghaü shuong chem ka noksa hoba 
tühnyinbüei kümbü heangsho ngei wapan apbulabü, ngei kaibü he yaülabü, 
aishanga no amaibü ki.” 
15 Aoei shongha ngühlang maibü sungbada hoba sangmai ngekletkuda, 
haoeibü you khüto chühashi! Kaibü lemsilang liashi, O Jihuda, kaibü theletbü 
kümashi; aishanga no khulimbo amaibü adamlabü haoei lepde wapan apa! 

 Nahum 2 

Ninevi Tuongbü 

1Aoei netla yeiko phetnyintida hao ka thedanga longa; wapyobü peisilei 
lamleashi, lamnyu khonei thoashi! kaibü shembe kaiashi! kaibü hau pendou 
jangngaiashi! 
2Aishanga Israel yaangenbü tegüBunyubouei Jakob yaangenbü nyibou 
sungbada; aishanga soshausoyungbü shuongei haoen kongenkua, hoba 
semlüh bhek leilukua. 
3Haoeibü lakjaibü shuong aih saklangbü ki, maangkaangbü mütshuong 
nakthüngan saklangbü neisimei leakei; hao lamlebü chaloua kailong shuong 
son ponponda hoba hatlamoklabü che aubu shuong kho lepda. 
4Kailong shuong khonga pongyoda, cheei che to kakyoko khongthua haoen 
hau longei dogo leda, haoen chühla wanthung tegü, langpon tegü haoen 
laangyoda. 
5Sonenbü shuong haoei ngashaida, haoen paijinei phaiyetda, kümthang to 
haoen panteida hoba namlang tokshang kho lamlesapan phoda. 

6Shumang koukhün shuong ipda hoba Chobaeibü chem kho hatbü mokbüa 
kida. 
7Huzzab mütkong kia; sao langsena, hoba saoeibü medei shuongei guduru 
wibü tegü khukua jangko mang haapda. 
8Lausikei shangied ka Ninevi thimdei che phatko kia, khei yingasikei haoen 
satda, “Loashi! Loashi!” dogo haoenei ngekda; lausikei aoeikei sepeian 
achühda. 
9Kanei chandinam soletbü kho sungashi! hon soletbü kho leashi! aishanga 
namsek peisilei pendou ayingsi nyaksinam thon akiko ki! 
10Sao kongkong, ai aki, hoba maangpon tühnyinan hoba youkük püpyoan, 
küksiho pendou haian, thenyek pendou phaklaktham yeida! 
11Molosaonyu paangshou samshang, molosaonyu paang hoba molosaonyu 
nyunyu paishang shoushou hanbü kishang lanei ki? 
12Molosaonyu paangei jembü shou shanga shausiyung souko jitnyinkua hoba 
nyunyu shanga haitibü meisiau nyatettikukei; haoei haoeibü laangbob haitibü 
meisiauei hoba haoeibü laangchem phe shaknyinbüei shentikei. 
13Chühashi, “Ngo ka khulimbo kia,” dogo lakjaibou Bunyubouei lauda; hoba 
ngei saoeibü kailong shuong wankhük longko jiklabü hoba inei kaibü 
molosaonyu paang shuong suilabü kibü ngei kaodak ka wapan aplabü, hoba 
kaibü ngühlang künbü shuong ngühlang touje aditlabü. 

Nahum 3 

Sii Angtibü Sangnyu shanga Ügütü 

1Ho yepeijawebü hoba soshausoyungbü peisilei shanga kia, wapyosuyobü 
thonan achühda! 
2Lühei sembü ngühlang hoba kailong langh, koli toman shatko laangbü, 
kailong saiyeiko paibü; 

3Koli sepai setbü in lepbü hoba aubu lepbü hoba haitibü mangjim juong 
thanshaian kibü hoba haibü mang thonbü thakbü aki, haoen haibü mang 
thüka haoen phaiyetda. 
4Hobaje pendou kho asangalanbü shuong thüka asangalanbü thedüh 
maangdüh hoba seibüyaübü kakbü aoei phangshuong la asangalanbü 
shuongei huonettida hoba mütshuong saoeibü themai maangmai lenko 
khüpettikei. 
5“Chühashi, Ninevi, ngo kakhu limbo kia!” dogo ThükenbüBunyubouei lauda. 
“Kaibü ikset kaibü thenyek to himenkulabü, ngei phangshuong la kaibü 
mütkongbü himou to chühtilabü.” 
6Ngei ka la mak hambulabü hoba no awealauko jungeilabü hoba no nyek 
pükshang che yeitilabü. 
7Ka to chühbü pendouei ka ka satlabü, hoba laulabü, “Ninevi leiluan inleda, 
sao shanga aoei mang haapbula? ngei laka sao la haksotibou lambula?” 
8Saoeibü kümthang kho dei hoba saoeibü lapheishon kho yungnyu che, dogo 
sao kaijembo dei Nail nyangko tenan kibü Thebes toje maibou sai? 
9Saoeibü hau Ethiopia si Ijep kikei, hoba kho thon akitei, Put si Lubia saoeibü 
khangenbou kikei. 
10Khei yingasikei sao sunglangkei, sao thüngshang to haukei, saoeibü shousi 
shuong khonga lambheka netla yeiko phetnyinkei hoba saoeibü yaangenbü 
shuong shanga haoenei phaang pakkei hoba saoeibü yaangbü müt pendou 
namlühei khühkei. 
11Tokei no jaaklabü, no hulabü, labou shuong ka nyi satetshang lamlabü. 
12Lapheishon pendou shaang sembü bhuk hekbü bhuklong tegü kilabü, haoen 
nyaakeia longa shaubou sembung to khübü kho atda. 
13Chühashi kaibü sepai shuong shanga kaneibü kaodak bakhün hopatham 
ipakei, wanei kaibü koukhin suia. 

14Sang shibü shanga dei khushaiashi, kaibü la- pheishon shuong hau 
kingaiashi, shungkung kao khüto atashi shungkung kao kho dotashi, 
juoklaang yaüenbü khünei ik- phen lamashi! 
15Khünei wanei no suilabü, inei no wapan attilabü, koksüng pühbüei tegü 
khoei no suian aplabü, no lolo koksüng tegü haashi, koksüng tegü no lolo 
juong yeiashi. 
16Nyi kaibü namseibü shuong müha khanshoulitshou shuong tokei juongbou 
haatikei, koksüngei leilutikuda hoba pijung satda. 
17Kaibü leiyeibü shuong koksüng phatko kia, kaibü dobou shuong kham 
chaloua ba youa onshaian kibü koksüng shuong phatko ki, hoba ladang 
chanyu longlaje haoen pijung satda; haoen lan ki kishang angeda! 
18O Assiria Choba, kaibü sanlombü shuong yepakei, kaibü yaangbü shuong 
ngakda, kaibü mütli shuong shongha phinnyinan kia, hoba khübü leishaila ao 
aki. 
19Ka la akbü haksotilabüje aki; kaibü moukhün yaangsepa. Kaibü ngühlang 
ditbü pendouei ka la ik ipbuda. Aishanga ao thüktoje kaibü thonsithak akibü 
amaibü kümsileiei asühko ki? 

Habakuk 

Habakuk 1 

Thuseibü Habakukei Hapbü Onat 

1Ho Bunyubouei Habakuk thuseibou danko hautibü ngühlang. 
Ngühmaang Alanbü shanga Habakuk Nyamnyambü 

2O Bunyubou, ngei lalokche ngekla, hoba nyi aditla? Ngei ka to ikshatyobü 
shanga ngekkei, hoba nyi akhümenda. 
3Aila shedbü kümbü nyi kü la haptida? hoba kü la khonsak haptida? 
Aishanga leilutibü hoba ikshatyobü küthedanga kia, hoba tokyobü kia, hoba 
senyobü longda. 
4Hibü ngühkhüm nyungakei hoba ngühmai alongtida, aishanga amaibü 
shuongei saopobü shuong komlepda, hibü matjembü ayingbü to longda. 

Bunyubouei Jongaibü 

5 Kheijinei Bunyubouei hao mütshuong to laukei, “Phangshuong thükto 
chühan hautishi hoba chühashi, hoba aeibou phenyembo kishi, aishanga ngei 
kan thükto denche kümda, laobou kan to lensi dogokei kho kanei 
maialemlabü. 
6Aishanga ditashi, ngei Khaldibü amaibü hoba sobüsepbü phang phonlabü, 
hoba kishang laobou haoeneibü aying kho sungla kaodak shoongko haoen 
paida. 
7Haoen hatlamoklabü matjem hoba yaangenbü haoen jembü lolo ka longtida. 
8“Haoeneibü koli kongkhü tokei you sobou hoba chasembü sho shuong tokei 
aei sekokbou hoba haoeneibü koli sepai shuong haoen lolo sodasepda haü, 
haoeneibü koli sepai shuong saabü ka louda, hogonei suila panteiko haubü 
tegü haoenei seengeida. 
9“Haoen pendou ikshatyola louda; haoeneibü thedang ae yeiko chanyu 
angbou aei yeian kia hoba haoenei langsenbü shuong kho phetsen tegü 
leishaida. 

10Hobaje haoenei Choba shuong nyikuda hoba songdakbü shuong haoen 
thedanga ekyola leda, hoba lapheishon pendou haoenei nyikuda, aishanga 
haoenei kao ongenan mailemda hoba kao leda. 
11Kheijinei haoenei yei tegü souda hoba danda hoba shedbü mütshuong 
yuktila haoeneibü hau kho jembü mühghaü la yeitida.” 

Habakukei Nyibou Bunyubou to Lem Asebü 

12O Bunyubou, ngeibü Mühghaü, ngeibü Saopobü ao thonbü thakbü akibü ka 
aying lo? Kün ühailep, O Bunyubou, nyi haoen matjemla yotilabü, hoba no, 
laang thangsheitila shanga hao kümbei. 
13Amaibü to chühla kaibü nyek yongko hinseikei hoba shedbü kümbü to nyi 
chühla athük, khülonga nyi aila khüpbo langko jungeibü shuong to ong 
chühda, hoba amaibüei müt ao hao tokei saopobü ki, hao sujinei aila ngüh 
üangda? 
14Aieilausi nyi yungnyu ngao hoba shoongaibü meisiau aoyou thüka 
songdakbü aki haoen tegü mütshuong yeitida. 
15Haoei haoen pendou ngauyaüjinei tegü senenda, hoba haoei haoeibü taka 
haoen lapda, hoba haoeibü taka senshaida hibü hao olinda hoba yaangenda. 
16Hibü haoei haoeibü tak la haitibü lembü kuda, hoba haoeibü tak la ponlem 
juokbü kuda, aieilausi khübü danko haoeibü phejan yaangbü hoba 
shausiyung apsileko ki. 
17Hibü haoei phangshuong haitila shanga tak kho athakko kongan pholep lo? 

Habakuk 2 

Habakuk to Bunyubouei Jongaibü 

1Ngo ngeibü lapheishona lolabü hoba ngo lolo lapheishona kilabü, hoba 
haoei kü to ailai jo- yolaje, hoba ngei maang ühaibüa haoei ai jongailaje ngei 
chühko haiteilabü. 
2 Hobaje Bunyubouei kü to jongaiko laukei, “Mangsang kho doashi, hoba aoei 
welaje hao laanglabü lele laangkhüha shangashatko phokuashi. 

3Aishanga mangsang kho toukei jih pienbü jihsiphai shanga ki, hoba kho 
thonbü aeto panteida, hoba ayepeilabü, kho phaia tegükei, kho shanga 
haiyeiko kishi, aieilausi kho loulabü. 
4 Chühashi, haoeibü soushou yonglamda hao mang atang, lausikei saopobü 
shuong mailemei lang kilabü.” 

Asaopobüeibü Maulabü Thu 

5Maimaitham haü, ih kho khü- pet langettiko jungeibü ki, lilisese müt, ao 
chema akida, aoei jembü maangdak yemlam tegü yaangtida, hoba haibü tegü 
hao ki, hoba senyühshembo hao jungto phang pendou leishaida, hoba hao 
jungto müt pendou takshattida. 
6Habü pendouei hao khulimbo ngüh- phatbü che hoba hao khulimbo haklabü 
tetenbü leko ho khei alaulep lo? “Ao müt jembüeibü ayingbüei aei kiko keiko 
yeilaje hao ügütü! Lalokche keila? hoba kho hao lolo thebülanbü shuongei 
manko künda.?” 
7Ka to takla haoen mangde ong loulabü, hoba no seneila lakseplabü, hoba 
haoen thedanga no leilubü peisilei yeilep aying lo? 
8Aieilausi nyi phang juong leilutisije hoba mütshuong sii angtisije kaonyeka 
hoba sangnyu hoba khünei kibü pendou to phang pendouei no leilutikulabü. 
9Aoei jembü chemdang shanga amaibü ku sungbada, khei amaibü ik ka 
khümenla jembü hap thükaenei kümda, hao ügütü! 
10Phang juong wapan apbüei nyi kaibü chemdang to himou huonsiyou takkei, 
hoba ka soushou khulimbo shed shonkei. 
11 Aishanga kümthang ka laangei ngeklabü, hoba bu ka phemei kho 
jongailabü. 
12Aoei sii angtibüei sang sangda hoba shedbüei sangnyu kümda hao ügütü! 
13Chühashi phangshuongei wan shanga kümbü kho hoba phangshuong 
amlangbü shanga hübü mangbü kho ThükenbouBunyubou ka aying lo? 

14Aishanga deiei yungnyu sopbü tegütham,Bunyubou soneikangbü 
hapbüngebüei kaodak shenlabü. 
15Aoei müla haoeneibü himou chühla shanga yunglabü laoboua kaibü 
khauang yeian jinkuan kuda, hoba toukei jaaktida hao ügütü. 
16Soneikangbü jeiko no himouei shenlabü, nyi yungashi hoba kipan üpbü che 
tegü kishi! Bunyuboueibü mae ik kabü thung ka jungto sepeilabü, hoba kaibü 
soneikangbü thükto himou loulabü. 
17Aishanga Lebanon to ik shatbüei no küpleplabü hoba meisiau shuong 
mautibüei haoen hattilabü; mütshuong sii phinbü kaonyeka ik shatyobü, 
hoba sangnyua hoba khünei kibü pendou to kümbü haangjung khoei no 
küpleplabü. 
18“Heangsho noksa kümbüei kümbü ayingsi tühnyinbü heangsho, 
khüpbülangbü lenbou kho ai ku? Aishanga aoei ladang ngoubü heangsho 
kümda, haoei khünei maanglemda. 
19Aoei bu to, ‘Piashi!’ dogo hoba ngoubü laang to, ‘Laksepashi!’ dogo lauda, 
hao ügütü; khoei tang khitbü kulep sai? chühashi, kho hon si chandinamei 
naanglepan kia, hoba khonei hak aki. 
20Lausikei Bunyubou hao saopobü lembü chema kia; kaodak pendou hao 
thedanga ngüh üangko kishi.” 

 Habakuk 3 

Habakukeibü Welau 

1Habakuk thuseibüei Shigionota welaubü che: 
2O Bunyubou, ngei ka shangabü dida, hoba kaibü kümsilei to ngo hatko loda. 
O Bunyubou, po kanglanga kaibü kümsilei haan khangettiashi; po kanglanga 
kho ngetiashi. Maangpokjinei onou damenashi. 
3Teman ka Mühghaü loukei hoba Paran shongh ka Saopobou loukei. Haoeibü 
soneikangbüei müh, hoba haoeibü nyensangei kaodak shenan kikei. 

4Ngesakbü tegü haoeibü soneikangbü kikei, haoeibü ik ka jayou longkei; 
hoba khünei haoeibü sei huan phokei. 
5Hao thedang to limsilang satkei, hoba haoeibü you junga wan tegü shieikoe 
haukei. 
6Hao lokei hoba kaodak takan chühkei. Haoei chühkei hoba phangshuong 
nyaakeikei. Ponpen thon akinyu shongh shuong lintikei; Ponpen kibü 
shonghshou shuong phangjung koukei; haoei kümbü ponpen thon aki. 
7Ngei Kushan neichem shuong khonkua hapbei; Midian kaodaka thangtet nei 
lühkei. 
8Yungnyu shuong khulimbo Bunyubou aolinko kikei sai? Kaibü khauang 
longbü shumang shuong khulimbo kikei sai? Ayingsi yungnyu khulimbo no 
maangshat kikei sai? khei koli shuong thüka, hoba thükbü kailong thüka, 
setlabü lele? 
9Kaibü laujin khek ka laujin sungenkei, hoba lüha laujin khipbü phangshuong 
to laubü maimaitham kikei. Nyi shumang shuongei kaodak janyinda. 
10Shongh shuongei no hapbei hoba hatko kikei; deinyu yeinak yaangbü 
danjung haukei. Haülangbüei jembü ngühlang longtikei, hoba haoeibü ik 
thükae to tonan angtikei. 
11Kaibü laujin shuong pijung haujinei no lailaibü kaibü aubu sona chanyu si 
litnyuei jembü kishanga atopeiko loyoan khüpbei. 
12No khau lotan kaonyek danko paikei, nyi phangshuong khauang lotbüa 
nakeikei. 
13Kaibü mütli khümenbü shanga kaibü pienbü shuong shanga no haukei; 
Amaibou chem ka nyi ju ngümnyinkukei, youshi ka ngüm sühko mütkong 
phokukei. 
14Haoeneibü lakjaibü shuong khu nyi jembü aubuei sepyetkukei. Ngo lintila 
haoen kü jungto mühghaü yei tegütham loukei; haoen olinyobü kho 
huphanga shalebü shuong suila shanga kiteikei. 

15Nyi kaibü koli shuongei yungnyu deilo yaangbü to nakeikei. 
16Ngei ditkei hoba ngeibü mang lühkei. Ngühlangei ngeibü sembung khop 
lühda; ngeibü lo to shat longda hoba ngeibü kishanga ngo lühkei, khei haoen 
shila mütli shuong khulimbo loubü khonku chalou shanga ngei haiyeilabü. 
17Aishanga bhuklonga pon aponsikei, semlüh longa hek akisikei, Oliv 
bulongei lang ahekkusikei; sanlon shuong ka sanlon wapan apbusikei, hoba 
masu chema masu tan tan akisi dogokei. 
18Khei yingsikei ngo Bunyuboua olin angko kilabü, ngei ngeibü khümenbü 
Mühghaü to olinlabü. 
19Mühghaü Bunyubou kho ngeibü hau ki; hoba haoei ngeibü you meishieibü 
you tegü yeitikuda, hoba ngo ngeibü shongha paitida. 

Zefania 

Zefania 1 

1Jihudabü Choba Amoneibü shou Josia haanga Bunyuboueibü ngüh 
Kushieibü shou Zefania jungto loukei. (Zefania kho Kushi, Gedalia hoba 
Amaria danko thenbü Hezekia Choba thensilen ka loubü kikei.) 

Bunyuboueibü Matjem Chalou 

2“Kao thüka ngei pendou lepde mautilabü, dogo Bunyubouei lauda. 
3Ngei müt si meisiau shemtilabü, müh kabü aushuong hoba yungnyu kabü 
ngau shuong shemtilabü, hoba ngei amaibü shuong tuongtilabü, hoba kaonyu 
ka ngei müt wapan aplabü, dogo Bunyubouei lauda. 
4“Jihudabü thükto hoba Jerusalema kibü shuong thükto ngei ngeibü ik 
shinglabü, hoba ho kishang ka ngei Baal thon leko joubü hoba heangsho 
lembü ungshedbou shuong nyen, 
5hoba chemdaka müh kabü chanyu, litnyu hoba khanshoulitshou to khüpetbü 
shuong, hoba aoyouei Bunyubou to khüpetda lausikei Molekei theyolanyoda, 
6hoba aoyouei Bunyubou phaito sembü ka sepeinyu satkei, hoba 
aoyouei Bunyubou alam ayingsi hao to aphe haoen wapan aplabü.” 
7Bunyubou Mühghaü thedanga no sangsembo kishi, aishangaBunyuboueibü 
chalou nyangko kia; aishanga Bunyubouei haitibü lembü che lamleakei, haoei 
haoeibü medei shuong saüenan phoakei. 
8Bunyuboueibü haitibü chaloua ho hai yinglabü, khei ngei leiyeibü shuong 
hoba Chobaeibü shousi shuong hoba küksithangeibü neisimei lebü mütpem 
weko shieinangeilabü. 
9Aoyouei khonga sai- yeida hoba haoeneibü bunyu chem ik shatyobü hoba 
khüpbü langbüei shentida haoen pendou ngei kho chaloua shieinangeilabü. 
10Bunyubouei lauda, “Kho chaloua ngei koukhün ka ngekbü ngühlang che 
kilabü, hoba nyiboubü kishang ka lemenbü hoba shonghshou shuong ka 
leilubü ngüh yaang kilabü. 

11Lemenashi, kan Mortara kibü mütshuong pendou maulabü; chandinam 
kümbü pendou wapan aplabü! 
12“Hobaje kho chaloua ngei hantin jungan Jerusalem lamlabü, aoyou ho 
phatan sangsemetnyu ki, khei aoyoueibü maangponaBunyubouei maibü 
akümlabü ayingsi amaibü akümlabü. 
13Hobaje haoeneibü nyaksinam mauto janlabü, hoba haoeneibü chem shuong 
sangliphang la yeilabü; haü, haoenei chem danglabü lausikei khübünei 
akilabü, hoba haoenei semlüh sek moulabü lausikei khüka haoenei semlüh ih 
ayunglabü.” 
14Bunyuboueibü chalou yaangbü nyangko kia, khei Bunyuboueibü chalou 
ngüh kho nyangko kia hoba aeibou panteiko louada, khünei lakjaibü 
shuongei aeibou ngekda. 
15Kho chalou kho maangpokbü chalou, khonkulabü hoba maangto shatlabü 
chalou leilubü hoba maushangdanglabü chalou, sangmei hoba nakshou 
naknyu chalou. 
16Lapheishon kümbü sangnyu shuong hoba lapheishon suokbü shuong 
khulimbo teklaang metbü hoba lason uihinbü chalou ki. 
17Bunyubouei lauda, “Hobaje mütshuong thükto nyekthubü shuong phatko 
paila ngei maangto shatlabü sungbakulabü; aieilausi 
haoeneiBunyubou khulimbo shed shonkei hoba haoeneibü sii thaonyu tegü 
hoba haoeneibü phe phetla yeilabü.” 
18Bunyubou khauang maang- pok chaloua haoeneibü chandinam ayingsi 
honei haoen khümenla athüklabü. Lausikei kaonyek khümbo hao khauang 
maangpok wanei suian aplabü, aishanga kaonyeka kibü haoen pendou haoei 
thonbü, khei hatlamoklabü thonshang che to loutilabü. 

 Zefania 2 

Maangpon Sepeila Subüjabü 

1Kan lolo liko kamshaiashi; haü, chela takshatashi, O himou akakbü phang; 

2youshou sho tegü souan aplabü chalou alousühjinei, kan 
thükto Bunyubou hatlamoklabü khauang longbü chalou 
aloujinei, Bunyuboueibü khauang maangpok kan thükto aloutoua. 
3Kaodaka sembüambü kan pendou aoyouei haoeibü sakkubü ngühkhüm 
jungeida, Bunyubou lamashi, saopobü phanashi, sembüambü phanashi, ai 
ngenyu Bunyubou khau lotbü chaloua kan huletlabü. 

Israelbü Kaijembo Phangshuongeibü Thushed 

4Aishanga Gaza inletlabü hoba Ashkelon mauto janlabü, changea haoenei 
Ashdod shian aplabü, hoba Ekron li ka pheian aplabü. 
5Yungkou nyangko kibü mütshuong Karetbü phang ügütü!Bunyuboueibü 
ngüh kan khulimbo kia, O Kanan, Filistiabü kaodak, khonei müt akilabü lele, 
ngei no mautilabü. 
6Hobaje yungko kho lamshaushang, sanlombü shuong shanga laangbob hoba 
san shuong shanga chem yinglabü. 
7Hobaje yungko kho joubü Jihudabü mütli shanga kilabü, khonei haoeneibü 
shatsinam lamshautilabü. Ashkelon mütli haoen chasemlamto leketnyu yepan 
kilabü; aishanga Bunyubouhaoeneibü Mühghaüei pean chühlabü hoba nyibou 
haoen langsenbü shuong leingailabü. 
8Moabei hakbülaubü, Ammon shousi shuongei awealaubü, laobouei haoenei 
jembü mütli to hakkei hoba haoeneibü leilanga kibü khulimbo jembü lolo 
yaangenkei, ngei dida. 
9Hibü Israel Mühghaü, Thükenbou Bunyubouei thekolanko lauda, 
“Maimaitham Sodom tegü Moab si Gomora tegü Ammor shousi shuong 
yeilabü, senou hoba jem khünyet, hoba ponpen shanga sangliphang; joubü kü 
mütli shuongei haoen ka soshau soyunglabü hoba jouan kibü kü 
phangshuongei haoen lelabü.” 
10Haoen yonglam lilibü shanga haoeneibü thu ho yinglabü aieilausi 
Thükenbou Bunyuboueibü mütli shuong khulimbo haoenei aweasüng hoba 
haoen lolo yaangenkei. 

11Haoen khulimbo Bunyubouhatlamoklabü yinglabü, aishanga kaodakbü 
mühghaü pendou haoei müheinouei shemtilabü, hoba mütshuongei hoba müt 
weko jembü kishang, khei yungkoa kibü phang pendouei hao to khüpetlabü. 
12Kan Ethiopiabükei ngeibü inei wapettilabü. 
13Hobaje yungkük ae khulimbo haoeibü ik shinglabü hoba Assiria mautilabü, 
hoba haoei Ninevi sangliphang phetsen kao hoba ulangbü tekan apbü che 
tegü yeitilabü. 
14Hobaje sao jenyua meisiau shuong pendou lekeitilabü, hogon si san saoeibü 
sangnyua thünglabü; ukhoungbaei kouloma wilabü, koukhüna 
aukhomakmakei wilabü, aishanga saoeibü cedar bu kho lengtian phokulabü. 
15Jembü lolo ong, “Ngo kia, kü to limbo ao aki,” dogo laubü olinbü sangnyu 
kho ho ki. Sao lai sangliphang yamkabü meisiau thüngshang la yeian ki! Sao 
nyangko danbü wekoei sao la nyikuda hoba jembü ik semyoan jungda. 

Zefania 3 

Jerusalemeibü Shabü hoba Angngaibü 

1Songdak khulimbo lobü hoba shaan apbü, shieinangeibü sangnyu sao shanga 
ügütü! 
2Saoei ngüha ale; tangtikubü saoei asunglet, saoeiBunyubou to maialem, 
saoei saoeibü Mühghaü nyangko alou. 
3Saoeibü songdak leiyeibü shuong sao thedanga ngühko kibü molosaonyu 
shuong ki; saoeibü matjembü shuong nangnakbü selong shuong ki; haoenei 
ngeyang sühko aikei joutian aphokuda. 
4Saoeibü thuseibü shuong pejapela hoba mailem akibü mütshuong saoeibü 
ungshedbou shuongei lemshang shatikei; ngühkhüm akibü mütshuong; 
ngühkhüm to haoen ik atda. 
5Hao to Bunyubou saopobü ki; haoei shedbü akümda; nge- yang weko haoei 
jembü matjem sungbada haoei athük amin ühüpda; lausikei ngühmaang 
alanbüeije himou angeda. 

6Bunyubouei lauda, “Ngei phangshuong wapan apa haoenei wapyo 
lapheishon leiluakei; aokei apailabü lele ngei haoeneibü khong leilutikuakei, 
haoeneibü sangnyu shuonga aokei akilabü lele leiluakei.” 
7Ngei laukei, “Maimaitham haoei kü to hatlabü, haoei ngei tangtibü 
sungletlabü; hibü sao kishang aleilulabü; lausikei ngei sao shieinangeilabü, 
lausikei haoenei tongde meimeikei hoba haoenei kümbü pendou 
totnyinkukei. 
8 “Hibü shieinangeibü ngo meimeibü chalou asüh shongko kanei kü shanga 
haiyeiko kishi” dogo Bunyubouei lauda, “aishanga ngei maangangenbü kho 
phangshuong leishaila, ngei sangle shuong yoshaitilabü, khei ngeibü 
hatlamoklabü khauang longbü haoen thükto ngeibü janbü khauang longbü 
khüpan jinkula shanga ki; aishanga kaodak pendou ngeibü nyek to shatbü 
wanei suilabü. 
9“Aishanga kheijinei ong chikung ngühkung cheei hao khangenlabü, khei 
haoen pendouei Bunyubou nyena ngalabü, ngei mütli shuongeibü ngüh 
hinseitham yeitikulabü. 
10Ethiopia shumang shuong danjung hauan, yungkük kao saabü ka phinthon- 
an kibü ngeibü nouyangshousi shuongei kü jungto lembü jungan loulabü. 
11Kho chaloua ainei ong nyi kükhu limbo ngühkhüm leilukei, nyi kümbü 
pendou shanga no himouko akilabü; aishanga kheijinei ngei kan yo ka 
yonglambo yaangenbü shuong sungan aplabü, hoba touje kanei ladangkei 
ngeibü saopobü shongha yaangenko hoba lilisesea akilabü. 
12Aishanga ngei kan yoa eaaoabü sembüambü mütshuong hoba shalebü mütli 
phokulabü hoba haoenei Bunyubou nyena mailemlabü. 
13 Jouan kibü Israelei shedbü akümlabü ayingsi amlang ngüh alaulabü, 
ayingsi haoeneibü sembunga khüpettibü lishang ühüplabü, aishanga haoenei 
shaulabü hoba leketnyu yeplabü, hoba aoeikei hao ühüt amoktilabü.” 

Olin Maangmai Chia 

14O Zion nouyangshou chia lauashi, O Israel! Ngekashi, maangpon pendouei 
olinashi hoba olinangko kiashi, O Jerusalem nouyangshou! 
15Bunyubouei kaibü matjem sunglanga, haoei kaibü dangbou shian apbua; 
Israel, Choba khei Bunyubou ka yoa kia; touje nyi amaibü to ühütlabü. 
16 Kho chaloua Jerusalema laulabü; “No tehüt, O Zion, kaibü ik nyibutham 
tekima. 
17Bunyubou kaibü Mühghaü kala thükbü kula ka yoa kia; haoei khümenlabü; 
olinbüei ka thüka olin angko kilabü, haoei haoeibü sanoua hakso kilabü, ka 
thüka haoei chia lauko olinlabü. 
18Kaneibü lemalanga maangmau tetletbü, ngei kuktikulabü; kan la nyikubü 
ngei sungan apbulabü. 
19Chühashi, kho chaloua kan shieinangeibü pendou to ngei kümlabü. Ngei 
sokebü khümenlabü, hoba shian apbü shuong leishailabü. Hobaje kaodak 
pendoua himoua kibü ngei haoen nyenshen yeitilabü hoba nyen sangtilabü. 
20Kho chaloua ngei kan leingailabü, hoba kho chaloua ngei kan leishailabü. 
Aishanga ladang kan thüngshanga kaneibü thea ngei nyibou leingailaje, ngei 
kan nyenshen yeitilabü hoba kaodakbü mütli pendou yoa nyen sangtilabü,” 
dogo Bunyubouei lauda. 

Hagai 

Hagai 1 

Lembüchem Dangetla Bunyuboueibü Ngühkhüm 

1Darias Choba po nyiboua lit lakbou shaangbou nyet Jihudaa governor, 
Shealtieleibü shou Zerubabel jungto hoba ungshedbou Jihozadakeibü shou 
Joshua jungto thuseibou Hagai dankoBunyuboueibü ngüh loukei. 
2Thükenbou Bunyubouei ho hai lauda, “Ho mütli shuongei 
lauda,Bunyuboueibü chem kümetla sen shanga toukei jih asühkei.” 
3Kheijinei Bunyuboueibü ngüh thuseibou Hagai danko ho hautikei, 
4“Ho chem leiluan phoan kan thenyoan dangbü chema kila kan shanga ho jih 
lo? 
5Hibü tou thükenbou Bunyubouei hai lauda: Kaneibü lamnyu shuong daman 
chühashi. 
6Kanei juong wenkei lausikei shisho ong sungkei, kanei shauda lausikei shi 
ashenda; kanei yungda lausikei maang aphamda, kanei neida lausikei aokei 
lemabüje aki. Aoei nam lamda, haoei neimok yetbüa jinla nam lambada. 
7Ho tegü Thükenbou Bunyubouei lauda: Kaneibü lamnyu shuong daman 
chühashi. 
8Shongh to angashi, hoba bu sungba hoba chem kho dangashi, hoba ngo 
khonei olinlabü hoba ngo soneikanglabü dogo Bunyubouei lauda. 
9“Kanei juong hapla maanglembei, lausikei chühashi, kho shisho ong kikei, 
hoba kho kanei chem to sungbakei, hoba kho ngei metan apbukei. Aila? dogo 
Thükenbou Bunyubouei lauda; aieilausi kan mütpem weko jembü chem to 
longyojinei ngeibü chem je leilubüa kia. 
10Hibü kan thüka mühei haoeibü nindei senetakei hoba kaonyuei jembü hek 
senet- akei. 

11Hobaje kaonyek thükto hoba shongh shuong thükto hoba youshou thükto, 
hoba semlüh thükto, hoba onang thükto, hoba samkeisamuk thükto hoba ikei 
kümbü pendou thükto ngei uangmuang sungbakei.” 

Mütshuongei Bunyubou Ngühkhüm to Ngüha Lebü 

12Kheijinei Shealtieleibü shou Zerubabel thükkabou ungshedbou 
Jihozadakeibü shou Joshua hoba joubü mütli pendouei haoen haoeneibü 
Mühghaü Bunyuboueibü ngüh hoba thuseibou Hagaieibü 
ngühshuong, Bunyubou haoeneibü Mühghaüei hao hautibü tegü ditkei, hoba 
mütli shuongeibü Bunyubou to hatkei. 
13 KheijineiBunyuboueibü hang- angbü Hagaiei Bunyuboueibü ngühlang 
mütli shuong to ho hai lenkei, “Ngo kan yoa kia,” dogo Bunyubouei lauda. 
14Hobaje Jihudaa governor Shealtieleibü shou Zerubabeleibü soushou hoba 
thükkabou ungshedbou Jihozadakeibü shou Joshuaeibü soushou Bunyubouei 
phonenkei; hoba haoen loukei, hoba haoeneibü Mühghaü, 
Thükenbou Bunyuboueibü chema 
15Darias Choba po nyiboubü, lit lakboubü chalou saoto leibounyeta kümsilei 
küm khangkei. 

Hagai 2 

Soneikangbü Lembüchem Haanbü 

1Lit nyetboubü chalou saotoche bounyeta thuseibou Hagai 
dankoBunyuboueibü ngüh ho hai loukei. 
2Jihudaa governor Shealtieleibü shou Zerubabel, hoba thükkabou 
ungshedbou Jihuzadakeibü shou Joshua to, hoba jouletbü mütli shuong to 
ong ho hai lenshi: 
3Kan yoa ho chem shaangla soneikangbüa hapbü ao hanei jouan ki? hoba tou 
kanei ai chühenda? Ho kan thea ai aying yingkao lo? 
4Khei yingasikei hau kiashi, O Zerubabel, dogo Bunyubouei lauda, hoba hau 
kian kishi, O Joshua, thükkabou ungshedbou Jihozadakeibü shou, hoba hau 

kiko kishi, kaonyeka kan mütli pendou dogoBunyubouei lauda, hoba 
kümashi, aishanga ngo kan yoa kia, dogo Thükenbou Bunyubouei lauda. 
5Kan Ijep ka longjinei ngei kan yoa theyolanyobü ngüh damenashi, hoba 
ngeibü soushou kan yoa kia, kan tehüt. 
6 Aishanga Thükenbou Bunyubouei ho tegü lauda, “Toukei longche kian, ngei 
müh si kao, kao si yungnyu nyakeilabü. 
7Hobaje ngei phang pendou nyakeilabü, hoba phang pendouei maangdühbü 
loulabü, hoba ngei ho chem soneikangbüei shentilabü, dogo 
Thükenbou Bunyubouei lauda. 
8Chandinam ngeibü hoba hon ngeibü, dogo Thükenbou Bunyubouei lauda. 
9Shaangbou toje phaibou soneikangbü yaangbou kilabü dogo Thükenbouei 
lauda, hoba kho kishanga ngei hakso naangmai kulabü, dogo 
Thükenbou Bunyubouei lauda.” 

Thuseibouei Ungshedbou shuong to Ditshuokyobü 

10Lit güboubü chalou saoto leiboua Darias po nyiboubüa thuseibou Hagai 
danko Bunyubouei ngüh ho hai loukei. 
11ThükenbouBunyubouei ho hai lauda: “Ungshedbou shuong to ngühkhüm 
shanga ho hai pheashi: 
12 ‘Atei jembü shembe kaibüa saopobü phe künalonga hoba haoeibü shembe 
kaibü khoei wentek to, ayingsi senbütakbü ayingsi ih ayingsi onang, ayingsi 
phe at to meitia longa kho saopobü yeilep sai?’ Kheijinei ungshedbou 
shuongei jongaiko laukei, ‘Aying.’” 
13Kheijinei Hagaiei laukei, “Haibü mang to meitibü danko asaopobüei khübü 
to meitia longa kho asaopoko yeilep sai?” Hobaje ungshedbou shuongei 
jongaiko laukei, “Kho asaopobü kilabü”. 
14Kheijinei Hagaiei laukei, “Kho tegü ho mütli kia, hoba kho tegü ho phang 
kü thea kia, dogo Bunyubouei lauda, hoba kho tegü haoeneibü ikkümiklei 
pendou kia, hoba haoenei lauda khonei asaopobü kia.” 

Bunyubouei Haülabü Theletbü 

15“Lausikei tou ngei kan to sudajada, tat ka hoba tou ka jaüanje daman 
chühashi, Bunyuboueibü lembü chema laang che thüka che tenan akibü 
chalou ka tou sühkoa kanei lai kümbei? 
16Ladang cheei takletbü lilabü saoche phoshang to haukei, khonei an ong 
kikei, ladang cheei ih phoshang to takletbü anjin sem sungenla loukei, khonei 
saoche ong kikei. 
17Kaibü ikkümikleia senlaang hoba nindei hoba shatsinyat yangbemei ngei ka 
to ngümbei, khei yingasikei nyi kü jungto asepei dogo Bunyubouei lauda. 
18Daman chühashi, ngei kan to sudajada, ho chalou ka hoba thedang to lit 
güboubü chalou saoto leibounyet ka Bunyuboueibü chem huongbü chalou ka 
daman chühashi. 
19Toukei punga lilabü kia sai? hoba semlüh, bhuk hoba chilang long hoba 
oliv long shuongei tou sühko aikei ahekkuda lo? Tat chalou ka jaüanje ngei 
kan haükulabü.” 

Bunyubouei Zerubabel la Thekubü 

20Hobaje Bunyuboueibü ngüh nyibou Hagai jungto chalou saoto leibounyeta 
ho hai loukei: 
21“Jihudabü governor Zerubabel to ho hai joyoashi: Ngei mütshuong hoba 
kaodak nyaakeilabü; 
22hoba ngei Choba sangle shuong, Choba setshang apbulabü, hoba ngei 
phangshuongeibü Choba sangle hau leilutikulabü. 
23Kho chaloua, Thükenbou Bunyubouei lauda, O Zerubabel, ngo khangenbou, 
Shealtieleibü shou, ngei no lelabü, dogo Bunyubouei lauda; hoba ngei no 
tükdebü ikjikhap tegü yeitilabü, aishanga ngei no pienkei,” dogo 
Thükenbou Bunyubouei lauda. 

Zekharia 

Zekharia 1 

Bunyubouei Hao Mütshuong Hao Jungto Ngangaibü 

1Darias nyibou po lit setboubüa thuseibou Iddoeibü shou Berekiaeibü shou 
Zekharia jungto Bunyuboueibü ngüh loukei. 
2“Kaneibü pisibou to Bunyubou aeibou khauangko kikei. 
3 Hibü nyi haoen to lenashi, Thükenbou Bunyubouei hai lauda, ‘Kü jungto 
sepeiashi’ dogo Bunyubouei lauda, hoba ngo kan jungto sepeilabü, 
dogo Bunyubouei lauda. 
4Kaneibü pisibou tegü kan teki, aoyou to shangied thuseibü shuongei ho hai 
ngekko laukei: Ho tegü Thükenbou Bunyubouei lauda, tou kan amaibü 
lamnyu shuong ka hoba amaibü kümbü shuong ka sepeiashi, lausikei haoenei 
adit, ayingsi kü la maang aku, dogo Bunyubouei lauda. 
5Kaneibü pisibousi shuong haoen lanei ki? hoba thuseibü shuong haoen pon- 
pen kida sai? 
6Khei yingasikei ngeibü ngühshuong hoba ngeibü ngühkhüm deikhüm 
laobouei ngei ngeibü khangenbü shuong thuseibü shuong la sakkukei, khübü 
khoei kaneibü pisibou si shuong alaphet lo? Hibü haoen sepeikei hoba laukei, 
‘Thükenbou Bunyubouei seneibü lamnyu shuong hoba senei kümbü kümsilei 
thüng, sen to kümla dambü tegü haoei sen to jungeikei.’ ” 

Thuseiboueibü Koli Mangsang 

7Lit anthükche boubü chalou saoto leiboubüa laobou Shebat lit, Darias po 
nyiboubüa thuseibou Iddoeibü shou, Berekiaeibü shou Zekharia 
jungto Bunyuboueibü ngüh loukei. 
8 Ngei nangnak hapbei hoba chühashi, ngei müt che koli thupaibü chenei 
setan hapbei, hoba hao mertel bulong yoa loan pholi kokkhüna hapbei, hao 
phainei saklangbü, monjungbü hoba thupaibü koli shuong kikei. 

9Khünei ngei laukei, “O kü bunyu, habü ho ai?” Kheijinei kü to jongaiko 
khuthük hangangbüei kü to laukei, “Habü ho ai ong yingkeije ngei ka la 
lenkho.” 
10Hobaje mertel bulong yoa loan kibou mütei jongaiko laukei, “Habü 
ho Bunyubouei kaodak khümbo pean chühla hautibü shuong ki.” 
11Kheijinei haoenei mertel bulong yoa loan kibou Bunyuboueibü hangangbü 
to laukei, “Künei kaodak khümbo senyühshembo küpjeman kia.” 
12Kheijinei Bunyubou khuthük hangangbüei laukei, “O ThükenbouBunyubou, 
Jerusalem si Jihuda sangnyu shuong, laobou to nyi po anjinlei sühko 
khauangko kikei, khüto nyi lalokche üeisanou akiko kila?” 
13Hobaje khuthük hangangbü, aoei kü to joyoko kikei hao toBunyubouei 
ngüh maibü hoba inyaibüei jongaikei. 
14Hibü kü to joybou khuthük hangangbouei kü to laukei, Nyi hai ngekashi, 
Thükenbou Bunyubouei lauda: “Ngei Jerusalem si Zion shongh shanga aeibou 
nyekto shatda. 
15Hobaje nyibutham kibü phangshuong to ngo aeibou khauangda, aishanga 
ladang ngo hansho ong khau angko kikei, haoenei aei amaibou yeitikei. 
16HibüBunyubouei hai lauda, Ngo Jerusalem to üeisanoua longeilabü lele 
chem khünei danglabü dogo Thükenbou Bunyubouei lauda, hoba Jerusalem 
thüka tetsida che kümlabü.” 
17Nyibou ho hai phinthonashi, “Ho tegü Thükenbou Bunyubouei lauda: 
Ngeibü sangnyu shuong nyibou naangmaibüei soplabü hobaBunyubouei 
nyibou Zion thüka onou kilabü hoba nyibou Jerusalem pienlabü.” 

Teklaang Mangsang 

18Hobaje ngei ngeibü nyek müh aeto chühan angtikei, hoba hapbei, hoba 
chühashi, khünei masupongsu laang lei kikei. 
19Kheijinei kü to joyoko kibou khuthük hangangbü to ngei laukei, “Habü ho 
aiai?” Haoei kü to laukei, “Habü ho Jihuda, Israel hoba Jerusalem 
phinnyintibü laang shuong ki.” 

20Kheijinei Bunyubouei kü la namyaübü müt lei lenkei. 
21Khünei ngei laukei, “Habü ho ai kümla louda?” Hobaje haoei jongaikei, 
“Habü ho Jihuda lintibü laangshuong ki, khei yingsije müt cheei ongkei kho 
aphonen, hoba phangshuong laobouei Jihuda kao khulimbo lintila shanga 
laangshuong phonenkei khübü to wapyola tekan aplabü.” 

Zekharia 2 

Takbü JanglühMangsang 

1Ngei kü nyek chühangtikei hoba hapbei, hoba chühashi, müt cheei haoeibü 
ika takbü janglüh jungan kikei. 
2 Kheijinei ngei phekei, “No lato hauda?” Hobaje haoei kü to lenkei, 
“Jerusalem süng si khaang latetche kho takan chühla shanga.” 
3Hobaje chühashi, kü to joyobü khuthük hangangbü kho satkei hoba lubü 
khuthük hangangbü che hao to haüyola haukei, 
4hoba hao to laukei, “Langashi, hoba kho heshoubou to ho hai lenko 
joyoashi: Mütshuong hoba khünei samkeisamuk kibü haangjung sangba akibü 
sang tegü Jerusalem kilabü. 
5Aishanga ngo Bunyubouei lauda, sao waneibü banyu kümthang tegü kilabü 
hoba sao to soneikangbü kho ngo yinglabü.” 

Langsenbü shuong Chem to Ngangaibü 

6Ho yungkük kao aeka satashi dogo Bunyubouei lauda, aishanga müh kabü 
yeilamei tegü ngei kan lintia. 
7Ho no Babilonbü nou- yangshou yoa kida, Zion to satetlangshi. 
8Aishanga ThükenbouBunyubouei hai lauda, “Soneikangbü shanga kan 
soshau soyungbü phangshuong jungto haoei ngo hautikei aishanga aoei kan 
to meitida, haoei jembü nyeklanga meitida.” 
9Aishanga chüh- ashi, ngei haoen thüka ngeibü ik soueilabü hoba aoyouei 
haoen khangenda, haoen shanga soletbou haoen yinglabü hoba kanei 
Thükenbou Bunyubouei ngo hautikei dogo ngelabü. 

10“Chia lauashi, hoba olinyoashi, O Zion nouyangshou, aishanga ditashi ngo 
louada hoba ngo kathüka kilabü, dogo Bunyubouei lauda.” 
11Hobaje kho chaloua phang juongei haoen lolo Bunyubou yoa yolabü hoba 
kü mütli yinglabü, hoba ngo ka yoa kilabü hoba Thükenbou Bunyubouei ka 
jungto ngo hautikei dogo nyi ngelabü. 
12Hobaje Bunyubouei jembü phejan tegü saopobü kaonyeka Jihuda lelabü, 
hoba tokei Jerusalem pienlabü. 
13Müt pendou Bunyubou thedanga ngüh üangko kishi; aishanga hao haoeibü 
saopobü kishang ka meimeia. 

 Zekharia 3 

Thükkabou Ungshedbou shangabü Thuseibou Mangsang 

1Hobaje Bunyuboueibü hang- angbü thedanga thükkabou ungshedbou Joshua 
loan haoei kü la lenkei, hoba mae aenei hao khulimbou yingla Satan loan 
lenkei. 
2 Hobaje Bunyubouei Satan to laukei, “O Satan, Bunyubouei ka to 
hakshi. Bunyubou, aoei Jerusalem pienkei haoei ka to hakshi. Ho wan ka 
senenbü wanted che tegü aying lo?” 
3Tou Joshua hao khuthük hangangbü thedanga mak kakbü meisiau lean loan 
kikei. 
4Hobaje khuthük hangangbüei hao thedanga loan kibü shuong to laukei, 
“Mak kakbü neisimei kho hao ka sungan apbuashi.” Hobaje haoei Joshua to 
laukei, “Chühashi, ngei kaibü shedbü shabü apbua, hoba ngei ka la neisimei 
haanbü lekulabü.” 
5Hobaje ngei laukei, “Haoeibü khua khun maibü che hankushi.” Hibü haoenei 
hao la khun maibü che hankukei, hoba neisimei lekukei, hoba Bunyuboueibü 
khuthük hangangbü kho nyangko lokei. 
6Hobaje Bunyuboueibü hang- angbüei Joshua to laukei, 

7“Ho tegü Thükenbou Bunyubouei lauda: No ngeibü lamnyua paiko laualonga 
hoba nyi ngei sakkubü jungeiko laualonga kheijinei nyi ngeibü chema 
matjemlabü, hoba tokei ngeibü matjemshanga pholabü, hoba nyangko loan 
kibü shuong yoa paishang ngei ka la kulabü. 
8Tou ditashi, O thükkabou ungshedbou Joshua, no hoba ka thedanga setbü 
himshuong; aishanga haoen shensinge kakbü mütshuong ki, aieilausi 
chühashi, ngei ngo khümenbou bhek longtilabü. 
9Aishanga chühashi, Joshua thedanga ngei phokubü laang thüka shelebü nyet 
yembü thüka dobü kho thünglabü dogo Thükenbouei lauda, hoba ngei ho 
kaodak shedbü nyetche chaloua ong sungenlabü. 
10Kho chaloua Thükenbou Bunyubouei laukei, kan mütpem wekoei jembü 
lepbüeibü semlüh hoba bhuklong phang to ngalabü.” 

Zekharia 4 

Wanthung Denshangeibü Mangsang 

1Hobaje kü to joyobou khuthük hangangbü kü jungto nyibou loukei, hoba 
müt che ngakbü ka pitibü müt tegütham ngo pitikei. 
2Hobaje haoei kü to laukei, “Nyi ai hapda?” Hobaje ngei laukei, “Ngei 
honeibü wanthung denshang che, honthung nyet ngei hapda; hoba chühashi, 
wanthung weko ihshep che che kia, kho khübüeibü khua lonan kia. 
3 Hobaje kho nyangko oliv bulong penyi che phaueibü mae aenei hoba che 
khoeibü nanaenei.” 
4Hobaje kü to joyobü khuthük hangangbü to ngei jongaikei hoba joyoko 
laukei, “Habü ho ai yingkei, Yaangbou?” 
5Kheijinei kü to joyobü khuthük hangangbüei jongaikei, “Habü ho ai 
yingkeije nyi angekei lo?” Hobaje ngei laukei, “Angekei, Yaangbou.” 

Mühghaüei Zerubabel la Thekubü 

6Kheijinei haoei kü to laukei, Zerubabel jungto Bunyuboueibü ngüh ho ki: 
“‘Hauei aying, ayingsi seiei aying, lausikei ngeibü Soushouei,’ dogo 
Thükenbou Bunyubouei lauda. 

7No ao, O shongh yaangbü? Zerubabel thedanga no yomang che yeilabü hoba 
khüto, Onoushi, onoushi!, dogo ngekbüei tangkabü laang shuong kho haoei 
sunglanglabü.” 
8Tokei Bunyuboueibü ngüh ho hai lauko kü jungto loukei: 
9“Zerubabeleibü ikei ho chem chemshang huonglabü tokei haoeibü ikei ho 
yeilabü; hoba Thükenbou Bunyubouei ngo ka jungto hautikei dogo nyi 
ngelabü. 
10Aishanga aoei kümsilei hanbü shanga chalou aweasüngda, haoen olinlabü, 
hoba Zerubabeleibü ika thangtet takbü peisilei haplabü, khei khübü nyet 
kho Bunyuboueibü nyekshuong ki; kaodak pendou paithetko haoen hau 
longei dogo paida.” 
11Kheijinei ngei jongaikei hoba hao to laukei, “Wanthung mae hoba nanaenei 
oliv bulong shuong kho ai?” 
12Hobaje nyiboubü ngei jongaikei hoba laukei, “Oliv bu- hek penyi laobou 
honeibü ihshep penyiei hon onang haoen lolo yeian jinda khübü kho ai 
yingla?” 
13Hobaje haoei kü to jongaiko laukei, “Habü ho ai yinglaje nyi angekei lo?” 
Hobaje ngei laukei, “Angekei, Yaangbou.” 
14Kheijinei haoei laukei, “Kaodak pendoueibü Bunyubou nyangko loan onang 
naangkubou penyi habü ki.” 

 Zekharia 5 

Tulai Seengeibü Mangsang 

1Tokei ngei thükae chühan angtikei hoba chühashi, seengeibü phekhon tulai 
che hapbei. 
2Hobaje haoei kü to laukei, “Nyi ai hapda?” Hobaje ngei jongaikei, “Ngei 
seengeiko kibü tulai che hapda; khoeibü süng kho iknop an.” 

3Kheijinei haoei kü to laukei, “Ho kaonyek pendou thedangto haubü 
saüsimaü shuong ki; aieilausi aoei kokda hao khüka wapan aplabü hoba aoei 
thedalanda hao khüka wapan aplabü. 
4Ngei ho hautilabü dogo Thükenbou Bunyubouei lauda, hoba kokbü chem 
hoba ngeibü nyena amlangbüa theyolanyobü chem weko to atlabü hoba kho 
haoeibü chema kilabü, hoba busilaang yoan mautilabü.” 

Kammaang kabü Yaksa Mangsang 

5Kheijinei kü to joyobü khuthük hangangbüei kü to laukei, “Tou kaibü nyekei 
chühan angtiashi hoba thedang aeto haubü kho ai yingkeije chühashi.” 
6Hobaje ngei laukei, “Ho ai?” Hobaje haoei laukei, “Ho thedang aeto haubü 
seret haubü efa ki.” Haoei tokei laukei, “Kaonyek pendoua ho shedshonbü 
ki.” 
7Hobaje chühashi, khünei nam- phet nam tongtongbü che tonenkei hoba kam 
khünei yaksa che setan kikei. 
8Hobaje haoei laukei, “Ho kümsilei amaibü hoba haoei sao kho kam khüto 
phaika jangan jinkei hoba atsheibü khoei saoeibü sembung sühko küplepbei. 
9Kheijinei ngei thükae to chühan angtikei, hoba chühashi, khünei yaksa müt 
nyi thedang aeto loukei hoba haoeneibü kaaka yei kikei, hoba kaodak si müh 
kanglanga haoenei seret haubü kam kho tonenkei.” 
10Kheijinei kü to joyobü khuthük hangangbü to ngei laukei, “Seret haubü 
kam kho haoenei lae aeto jungan hauda?” 
11Hobaje haoei kü to laukei, “Shonar kaodaka sao shanga chem che dangkula 
shanga hoba ladang kho yeilaje jembü kishanga sao phoyolabü.” 

Zekharia 6 

Kailong Penleieibü Mangsang 

1Nyibou ngei müh aeto chüh- angtikei hoba chühashi, khünei shongh penyi 
kanglang ka kailong lei longkei; hoba shongh shuong kho chisak nam shongh 
kikei. 

2Shaangbou kailong koli saklangbü shuong hoba nyiboubüa koli nakhübü 
shuong kikei. 
3Hobaje semboubü kailonga koli thupaibü, hoba leiboubü kailonga kapnakbü 
shuong kikei. 
4Kheijinei kü to joyobü khuthük hangangbü to ngei laukei, “Habü ho ai ai 
ngeibü Bunyubou?” 
5 Hobaje khuthük hangangbüei kü to jongaiko laukei, “Habü ho mühkabü yei 
lei ki, hoba kaodak pendoueibü Bunyubou thedanga haoen lolo lenan phaia 
satda.” 
6Kailong laoboua kopli nakhübü ki yungkük kaodak aeto hauda; hoba haoen 
phaito thu- paibü hauda, hoba kapnakbü shuong yungthang kaodak aeto 
hauda. 
7Hobaje ladang hau kibü koli shuong haukei, hoba haoenei kaodak shoongko 
hau longei dogo paila lambei, hoba haoei laukei, “Kan hauan kaodak 
shoongko hau longei dogo paiashi.” Hibü haoen kaodak shoongko hau longei 
dogo paikei. 
8Kheijinei haoei kü to ngekkei, hoba kho khei kü to laukei, “Chühashi, 
yungkük kaodaka Bunyuboueibü soushoua hakso kulabü.” 

Joshua la Choba Khun Kula Ngühkhüm Kubü 

9Hobaje Bunyuboueibü ngüh kü jungto ho hai lenko loukei, 
10“Langsenbü shuong ka, Babilon ka louan kibü Heldai, Tobija hoba Jedaia ka 
lembü sungashi, hoba kho chalouatham no kai, hoba Zefaniaeibü shou 
Josiaeibü chem to atashi. 
11Hobaje chandinam si hon sungashi hoba Chobaeibü khun che kümashi, 
hoba kho thükkabou ungshedbou Jehozadakeibü shou Joshuaeibü khua 
hankushi. 
12Hobaje hao to lenshi, ho tegü Thükenbou Bunyubouei lauda: Chühashi, müt 
cheeibü nyenei bhek; hoba hao jembü kishanga ka yemlabü hoba 
haoeibü Bunyuboueibü lembü- chem danglabü. 

13Khei haoei Bunyuboueibü lembüchem kho danglabü, hoba haoei nyenhang 
kuan haoeibü Choba setshanga setan song daklabü, kho tegü ungshedbou 
Joshua haoeibü Choba setshanga kilabü hoba haoen ham kanglanga hakso 
songsido maibü kilabü. 
14HobajeBunyuboueibü chema damenlabü shanga Chobaeibü khun shuong 
kho Helem shanga hoba Tobia shanga hoba Jedaia shanga hoba Zefaniaeibü 
shou Josia shanga kilabü.” 
15Tokei kanei ngo Thükenbou Bunyubouei ngo kan jungto hautikei dogo 
ngela shanga aoyou saabüa ki haoen loulabü hobaBunyuboueibü lembüchem 
dangetlabü. Hobaje kanei Bunyuboukaneibü Mühghaü ngüh sonanepbo 
ditalonga ho haüthükko loulabü. 

 Zekharia 7 

Bunyubouei Hibüyoubü Naklepbü 

1Dairas Choba po leiboubü lit gü boubü chalou leibounyet Kislev 
lita Bunyuboueibü ngüh Zekharia jungto loukei. 
2Tou haoen Bethela kibüei Sherezer hoba Regemelek hoba haoen 
mütshuong Bunyubou jungto sangle sulajala hautikei, 
3hoba Thükenbou Bunyuboueibü chemdang ungshedbou shuongto hoba 
thuseibü shuong to hai laulabü, “Tou ngei po juong kümbo loubü tegü ngo lit 
ngaoboubüa haaplabü hoba mühei nyenglep lo?” 
4Kheijinei Thükenbou Bunyuboueibü ngüh kü jungto ho hai loukei; 
5“Kaonyeka mütli pendou to hoba ungshedbou pendou to ho hai joyoashi: 
Danbü po anjinlei sühkoa lit ngaoboubü hoba nyetboubüa ladang kanei 
mühei nyengkei hoba mang haapbei kho kü shanga kanei kaangkhühtham 
mühei nyengkei sai? 
6Hobaje kanei ladang shaula yunglaje kanei lulu lolo shauda yungda 
ayinglo?” 

7Ladang Jerusalema müt kikei hoba naangmaiko kikei hoba sao kaijembo 
sangnyu shuong yungthang ae hoba pholi kaoa müt kikei, hoba shangiedbü 
thuseibüei Bunyuboueibü ngüh ngekbü kanei adit lo? 

Ngüha Alebü danko Langsenbü Onat 

8Hobaje Bunyuboueibü ngüh ho hai Zekharia jungto loukei. 
9Ho tegü Thükenbou Bunyubouei lauda, “Ngühmai matjem kümashi, hoba 
mütpem wekoei jembü jaisina to üeisanou hoba onou lenashi. 
10Latnyu ayingsi bou akibü, yenbou ayingsi shalebü khon tekuti hoba kan 
aoeikei jembü jaisina khulimbo kaneibü maangpona amaibü tedamei. 
11“Lausikei Haoenei ngüha ale, hoba üh dogo ngaikei hoba aditla shanga 
noua sakkei. 
12Haü, haoenei ngühkhüm kho hoba ThükenbouBunyubouei haoeibü 
soushouei shangied thuseibü shuong danko hautibü ngüh shuong ditakei 
dogo haoenei jembü maangpon laang tegü yeitikei. Hibü 
Thükenbou Bunyubou ka khauang maangpok yaang loukei. 
13Ngei ngakei hoba haoenei ngüha alelabü dogo Thükenbou Bunyubouei 
laukei. 
14Lausikei haoenei angebü phang pendou yoa ngei haoen yeiei shian 
lintilabü, khünei mütpem che ongkei adantilabü, ayingsi sepeinyu alongeiko 
haoen phaineije kaonyek kho sangliphang la yeikei, aishanga kaonyek maibü 
kho kaoshed yeitikei.” 

Zekharia 8 

Bunyubouei Jerusalem Phonngaila Thekubü 

1Hobaje Thükenbou Bunyuboueibü ngüh kü jungto ho hai loukei. 
2Thükenbou Bunyubouei ho hai lauda, “Zion shanga maangdüh yaangei ngei 
maangdühda, 

3Bunyubouei lauda, ngo Zion jungto sepeinyu longeiakei, hoba Jerusalema 
kilabü hoba Jerusalem to tükdebü sangnyu dogo laulabü, hoba 
Thükenbou Bunyubou shongh to saopobü sangnyu dogo ngalabü. 
4Ho tegü Bunyubouei lauda, khünei baushi shuong hoba noushou shuong 
Jerusalem khongnyua kilabü mütpem weko jembü lolo ika jungan chalou 
juong kilabü. 
5Hobaje sangnyu khongnyu shenko bousu shou si yaksa shousi shuong khünei 
louyoko kilabü. 
6“Ho tegü Thükenbou Bunyubouei lauda, khübü chaloua ho mütli jouan kibü 
thedanga kho maangpanglabü yingalonga kho tokei kü thea maangpanglabü 
yinglep sai? dogo Bunyubouei lauda. 
7Thükenbou Bunyubouei lauda: Chühashi, ngei kü mütli chanyu angbou 
kaodak ka hoba chanyu nepbü kaodakka püetlabü. 
8Hobaje ngei haoen leian loulabü, hoba Jerusalema kilabü hoba haoen ngeibü 
mütli yinglabü, hoba ngühmaia hoba saopobüa ngo haoeneibü Mühghaü 
yinglabü.” 
9Thükenbou Bunyubouei hai lauda, “Khei lembüchem dangenlabü shanga 
thuseibü shuong aoyou Thükenbou Bunyuboueibü chem huongbü chaloua 
kikei, haoeneibü sembung ka habü ngüh khübü chaloua ditbü shuong 
kaneibü ik hau kiashi. 
10Aieilausi khübü chalou thedangto mütpem weko ayingsi meisiau shanga 
munam lebü akitei, ayingsi dangbou labou kibü haangjung hau longei dogo 
paila shanga hakso akitei, aieilausi ngei mütpem weko cheei che khulimbo 
phokukei. 
11Lausikei touje shangiedbü chalou shuong tegü joubü ho mütli shuongei 
ajungeilabü dogo Thükenbou Bunyubouei lauda. 
12Aishanga haksobü hek kilabü, semlüh longei jembü hek kulabü hoba 
kaonyuei jembü ka longbü kulabü hoba mühshuongei haoeneibü nindei 
kulabü hoba joubü ho mütli la ngei habü pendou phet phantilabü. 

13O Jihuda chemdang hoba Israel chemdang, phangshuong yoa kan 
shedsikhau baubü che la yeian kikei, hibü ngei kan khümenlabü hoba kan 
haülabü che yinglabü, tehüt lausikei kaneibü ik hau kiashi.” 
14Aishanga Thükenbou Bunyubouei hai lauda, “Kaneibü pisibousi shuongei 
ngo khauangko maangto shattijinei ngei kan to amaibü kümla dambü tegü 
Thükenbou Bunyubouei lauda, ngo maangpon asepei. 
15Lausikei tou nyibouaje ngei Jerusalem si Jihuda chemdang to maibü kümla 
daman kia, kan tehüt. 
16 Habü ho kanei kümlabü kümsilei ki, kan mütpem wekoei jembü lepbou to 
ngühmaia lenyoashi, matjemshanga tükdebü matjem ngüh jungeiashi. 
17Hobaje kan aoeikei jembü lepbü sangmang khulimbo maangpona amaibü 
tedam hoba amlangbü nyen phongko teki, aishanga ngei mangsenbü khübü 
kümsilei pendou kia dogo Thükenbou Bunyubouei lauda.” 
18Hobaje Thükenbou Bunyuboueibü ngüh kü jungto ho hai loukei. 
19“Ho tegü Thükenbou Bunyubouei lauda, lit leiboubüa mühei nyengbü hoba 
lit ngaoboubüa nyengbü kho hoba lit nyetboubüa mühei nyengbü kho hoba 
lit anboubüa nyengbü kho Jihudabü mütli shanga olinbü hoba maanga 
mailabü hoba lemlembü lemsilang kilabü, hibü ngühmai hoba sangmai 
sanouashi.” 
20Hobaje ho tegü Thükenbou Bunyubouei lauda, “Tokei ho haüthükjung 
loulabü, khei phangshuong hoba sangle yaangbü shuonga kibü müt juong 
loulabü. 
21Hobaje sangnyu chenei kibüei ho hai lauko lubü che to satlabü, 
‘Bunyuboueibü onou sulajala hoba Thükenbou Bunyubou lamla sen panteiko 
haukho, ngokei haulabü.’ 
22Haü, müt juongei hoba hau yaangbü phangshuongei Jerusalema 
Thükenbou Bunyubou lamlabü hoba Bunyuboueibü sangle sulajala loulabü. 



2094 

 

 
   Saopobü Lai 

© 2002, Bible Society of India. 
 

 
 

 

23 Hai Thükenbou Bunyubouei lauda: Khübü chaloua kho khei haüthüklabü, 
phangshuong ngühyem pendou ka müt anei Jihudabü che to neia senetan 
laulabü, ‘Kün kan yoa haulabü aishanga Mühghaü kan yoa kia dogo künei 
dida.’ ” 

 Zekharia 9 

Lepbü Phangshuong Thüka Matjem 

1Tetenan kibü onat, Bunyuboueibü ngüh Hadrak kaodak khulimbo ki hoba 
kho Damaska to nonglabü, aishanga müteibü nyek hoba Israel phang 
pendou Bunyubou aenei kia. 
2Tair hoba Sidon, haoen aeibou sangsidosikei, Hamath kei leilanga kibü yoa 
yoakei. 
3Hobaje Tairei hao lolo lapheishon kümbei hoba thamngu hima chandinam 
thanshaikei hoba khongkabü thim hima hon tansheikei. 
4Chüh- ashi,Bunyubouei hao alelabü hoba haoeneibü nyaksinam yungnyu to 
ngüman attikulabü, hoba hao wanei mautilabü. 
5Ashkelon haaplabü hoba hatko kilabü, Gaza kei maang aeibou shaleko 
kilabü; tokei Ekron, aieilausi haoeibü maanglem himou yeitilabü hoba Gaza 
ka Choba maulabü, Ashkelona müt akilabü. 
6Hobaje Ashdoda khei- yobü phang che kilabú, hoba ngei Filistiabü yonglam 
lilibü wapan aplabü. 
7Hobaje ngei haoeibü sembung ka haoeibü sii hoba haoeibü hau kanglang ka 
mangsenlabü sunglanglabü; hoba tokei hao seneibü Mühghaü shanga 
jouletbü yinglabü hoba Jihuda hao lajamleibou hoba Ekron Jebusbü tegü 
yeilabü. 
8Hobaje aokei hauko longeiko dogo apailabü shanga ngeibü chem nyangko 
ngei lombou tegü setshang kümlabü; hoba touje shieinangeibü aoeikei haoen 
danko apailabü; aishanga touje ngei ngeibü nyekei hapa. 

Loulabü Choba 



2095 

 

 
   Saopobü Lai 

© 2002, Bible Society of India. 
 

 
 

 

9 O Zion nouyangshou, aeibou olinko kishi; O Jerusalem nouyangshou shuong 
ngekashi, chühashi, Kaibü Choba ka jungto louada. hao ngühmaang lanbü 
hoba khümenbü ki. Eaaoa khei gadu shoushou thüka setan ka jungto louada. 
10Hobaje Efraim ka ngei kailong wapan aplabü; hoba Jerusalem ka koli, hoba 
lason lau wapan aplabü; hoba phangshuong to haoei hakso ngühlang 
phinlabü. Hobaje haoeibü sangle yungnyu ka yungnyu sühko hoba shumang 
ka kaodak thonbü sühko kilabü. 

Mühghaü Mütshuong Phonngaibü 

11Tokei ka shanga no kaibü theyolanyobü lembüsabü sii shanga kaibü 
langsenbü shuong dei adangbü püngkhün ka litilabü. 
12Kan maanglem kibü langsenbü shuong lapheishon lambo sepeiashi, tattham 
ngei kan la phejan kungaila ngetilabü. 
13Aishanga ngei Jihuda lau tegü büha, hoba Efraimei laujinei shentia, O Zion, 
kaibü shousi shuong khulimbo meimeitilabü, O Grikbü; no sekbülakbü in 
tegü yeitilabü. 
14Hobaje haoen thüka Bunyubou haplabü, hoba haoeibü laujin langpon tegü 
haulabü; hoba Bunyubouei teklaang metlabü hoba yungthang aekabü 
Mühghaüeibü yei yoa haulabü. 
15Thükenbou Bunyubouei hao khümenlabü, hoba haoenei suilabü; hoba 
laangwenjina litibü laanga nakeilabü, hoba haoenei ih tegü yunglabü hoba 
phauyaang tegü shenko kilabü, lemshang to yeian jinbü tegü kilabü. 
16Hobaje Bunyubou haoeneibü Mühghaüei kho chaloua jembü mütli 
sanshuong tegü haoen khümenlabü, aieilausi Chobaeibü khun namsek laang 
tegü haoeneibü kaonyeka soneikangko haoen kilabü. 
17Aishanga hao maibü lai yaangkei hoba hemaibü lai yaangkei. Heshou 
shuong youshouei hoba medei shuong ih haanbüei hau kitilabü. 

Zekharia 10 

Bunyubouei LeiyenlaThekubü 

1Kelit onglit poang jihsi- phaia Bunyubou aoei langmak langpon kümda, hao 
ka lang loutila pheashi, hoba haoei haoen la langmin langtok hoba mütpem 
weko la seka sang yemtikulabü. 
2Aishanga heangsho lembü shuongei amlang laukei hoba seibüyaübü 
shuongei leshang akibü mangsang hapbei, hoba haoenei kongkongbü mang 
lenkei; amlangbüa haoen maang haksotida hibü haoen lulueibü lam to 
sanshuong tegü hauda, haoen shieinangei kida aieilausi sanlombü shuong aki. 
3Sanlombü shuong khulimbo ngo khauang lottiakei hoba ngei lonpaang 
shuong shieinangeilabü aishanga Thükenbou Bunyubouei jembü sanlon dan 
Jihuda chemdang pean chüha, hoba haoeibü lason koli maibü tegü haoen 
yeitilabü. 
4Hao ka chemnyek laang, hao ka thünglabü kojal, hao ka lason laujin, hao ka 
songdakbü pendou loulabü. 
5Hobaje lasona khongkabü thima lulueibü dangbou shuong nakan yantibü 
thükenbü shuong tegü yinglabü, hoba haoenei wapyolabü, 
aieilausi Bunyubou haoen yoa kia, hoba kolia setbü shuong himou baulabü. 
6“Hobaje ngei Jihuda chemdang hau kitilabü, hoba ngei Josef chemdang 
khümenlabü, ngei haoen nyibou sungngailabü, aishanga ngei haoen thüka 
onou kia, hoba ngei haoen anangletbü shuong hima kilabü, aieilausi 
ngo Bunyubou haoeneibü Mühghaü ki hoba ngei haoen to jongailabü. 
7Efraim thükenbou che tegü kilabü, hoba haoeneibü maangpon ihei tegü 
olinko kilabü, haü, haoeneibü shousi shuongei haplabü, hoba olinangko 
kilabü; Bunyuboua haoeneibü maangpon olinlabü. 
8“Ngei haoen ngalabü hoba haoen leishailabü, aishanga ngei haoen angtheda; 
hoba haoen haabü yaangbü tegü haoen aei haalabü. 
9Hobaje phangshuong yoa ngei haoen phinnyinlabü, khei yingasikei kaonyek 
saabüakei haoenei ngo damenlabü, hoba haoeneibü shousi shuong yoa haoen 
kilabü hoba sepeinyu longeilabü. 

10Ngei tokei nyibou Ijep kaodak ka haoen leian loulabü, hoba Assiria ka 
haoen leishailabü, hoba ngei haoen Gilead hoba Lebanon kaonyek to leian 
loulabü, hoba haoen shanga kishang ühüplabü. 
11Hobaje haoen Ijep yungnyu danko haulabü, hoba yungnyua yungsen to 
haoenei ngümlabü, hoba Nail shumang haübü pendou ulangtham aplabü, 
hoba Assiriabü yonglam lilibü eaaoa yeitilabü, hoba Ijep ka Chobaeibü ju 
bangtilabü. 
12Hobaje ngei haoen Bunyuboua hau kitilabü, hoba haoen haoeibü nyena ang 
louyen dogo pailabü,” dogo Bunyubouei lauda. 

 Zekharia 11 

Maangkombü Songdakbü shuong Atetbü 

1O Lebanon, kaibü cedar bulong shuong wanei suilabü lele kaibü koukap 
shuong ipashi. 
2Lemenyoashi, O fir bulong shuong, aishanga cedar bulong to ngakei, 
aieilausi maibou shuong leiluakei, lemenyoashi, O kan Bashanbü yembulong 
shuong, aishanga lamang chengshema. 
3Ditashi, sanlombü shuong, lemenbü ngühlang che; aieilausi haoeneibü 
soneikangbü leiluakei; Ditashi, molosaonyu paang ngühbü che, aishanga 
Jordan nyenhang leiluakei. 

Sanlombü Müt Nyi 

4Ho tegü Bunyubou ngeibü Mühghaüei lauda, “Haitilabü sanshuong samashi, 
5jekbü shuongei haoen wapetda hoba haoen lolo shedbü aki dogo kida, haoen 
kibü shuongei lauda, ‘Bunyubou haübou yingshi,’ aieilausi ngo keibü ki; hoba 
haoen jembü sanlombü shuongei haoen to asanouda. 
6“Aishanga kaonyeka kibü to touje sanou akaklabü dogoBunyubouei lauda, 
lausikei ditashi mütshuong weko ngei haoeneibü lepbü sangmangeibü ika 
hoba haoeneibü Chobaeibü ika khümbo kulabü, hoba haoenei kaonyek kho 
lelabü hoba haoeneibü hau ka ngei kan khümenlabü.” 

7Hibü ngei haitilabü sanshuong, maimaitham aao la lebü san dan ngei 
sambei, hoba ngei julo penyi tegü che to ngei onoubü dogo ngakei, hoba che 
to thangjambü dogo ngakei, hoba ngei san dan kho sambei. 
8Hobaje lit chenei ngei sanlombü sem haitian apbei, aieilausi ngeibü 
soushouei haoen to anatenko apbei, hoba haoeneikei ngo amangsüh. 
9Kheijinei ngei laukei, “Ngei kan apangteilabü; ai hailabü ki, haila thükkei, ai 
maulabü ki maula thükkei hoba jouan kibü shuong wekoei jembü lepboueibü 
phe shaulabü.” 
10Hobaje ngei ngeibü julo hemaibüei mütli pendou to ngeibü theyolanyobü 
kümbü ngei leilula shanga kho ngei penyi la yeiko thongokkei. 
11Hobaje kho chaloua kho leilukei, hoba kho tegü aao la lean kibü san dan kü 
to ngüha leko kibü san shuongei kho Bunyuboueibü ngüh dogo ngean kikei. 
12 Hobaje ngei haoen to laukei, “Kanei maia dogo damalonga ngeibü mukei 
kü la labü hoba kho khei ayinglonga kho khei apyoshi.” Hibü haoenei ngeibü 
mu shanga chandinam shekel khujin takkukei. 
13 Hobaje Bunyubouei kü to laukei, “Haoenei ka la munam yaang kubü kho 
thanshanga jinkushi.” Hibü ngei chandinam shekel khujin kho Bunyuboueibü 
chem thanshanga jinkukei. 
14Kheijinei Jihuda si Israel kanglanga bukjambü leilutila shanga ngeibü 
nyiboubü julo “Thangjam,” ngei penyi la yeiko thotetkukei. 
15Hobaje Bunyubouei kü to laukei, “Tokei nyi hangalongbü sanlombü shuong 
shangabü peisilei nyi lolo sungashi. 
16Aishanga ditashi, ngei sanlombü che kaonyeka longtilabü aishanga laobou 
mauan ki haoei alamlabü laobou aan ki kho haoei chühko lambo ohaulabü 
ayingsi laobou ong maian ki haoei asamlabü, lausikei haoei netbü phe 
shaulabü, hoba haoeneibü youdem netla yeiko leilutikulabü. 

17Sanshuong apyobü amubü sanlombou ügütü! Haoeibü phem hoba haoeibü 
mae ae nyek thüka in kilabü, haoeneibü phem lemailela linan aplabü hoba 
haoeibü mae ae nyek khümbo thuan aplabü.” 

Zekharia 12 

Loulabü Thua Jerusalem Khümenlabü 

1Israelbü shanga Bunyuboueibü ngüh onat, ho tegü Bunyubou aoei sengan 
phoda, hoba kaodak nyonglepan phoda hoba müt pendou la hao jembü 
soushou yeitida, haoei lauda, 
2“Chühashi, kaijembo kibü phang pendou to ngei Jerusalem jaakbü thung che 
yeitilabü hoba Jihuda thükakei Jerusalem khulimbo komlepbü to kho khei 
kilabü. 
3Hobaje kho chaloua müt pendou shanga ngei Jerusalem laang atsheibü 
yeitilabu, aoyouei kho tonenla haujemlaje haoen lolo kaang leilulabü hoba 
phang pendou kho khulimbo kamshailabü. 
4Bunyubouei lauda: Kho chaloua koli weko to phenyembüei hoba hao to 
setbou to dalabüei sühtilabü, hoba ngei Jihuda phang shuong koli phobü 
weko nyek thutilabü. 
5Hobaje Jihuda lajamleibou danei haoeneibü maangpona laulabü, ‘Jerusalem 
kabü mütshuong hau kia, aieilausi Thükenbou Bunyubou kho haoeneibü 
Mühghaü ki.’ 
6“Kho chaloua Jihudabü lajamleibü shuong yama wan che phatko hoba 
youthep yoa wanthung che phatko ngei yeitilabü hoba haoeneibü müt 
pendoueibü ik maeei hoba nanaeei suian aplabü, khei yingasikei Jerusalem je 
jembü kishanga, khei Jerusalema ong kilabü. 
7“Hobaje Dawid chemdang soneikangbüa kibü shuong Jihuda thüka yongko 
ayaangenla shanga Bunyubouei tokei shaangla Jihuda neichem shuong 
khümenlabü. 

8Kho chaloua Bunyubouei Jerusalema kibü shuong khümenan pholabü hoba 
kho chaloua ao phaiyetlaje Dawid phatko kilabü hoba Dawid chemdang kho 
haoen thedangaBunyubou khuthük hangangbü phatko kilabü. 
9Hobaje kho chaloua Jerusalem khulimbo loubü phang pendou ngei mautila 
lamlabü. 
10 “Hobaje Dawid chemdang thükto hoba Jerusalema kibü thükto üeisanou 
hoba welaubü soushou khüpan jinkulabü; hibü ladang haoenei sepbü khüto 
chühlaje haoenei jayangshou che ong kibü shanga mang haapbü tegü hao 
shanga mang haaplabü; hoba shoubuk khangbü aeibou khonkubü phatko, 
hao shanga aeibou khon kulabü. 
11Kho chaloua Jerusalema Megiddon pholia Haddrimmoni mang haapbü tegü 
mang haapbü yaang kilabü. 
12Hobaje lepbü sangmang wekoei lulu lolo hoba Dawid chemdang chempen 
shuongei denche hoba haoeneibü yaksi shuongei denche, Nathan chemdangei 
denche hoba haoeneibü yaksi shuongei denche, 
13Levi chemdangei denche, hoba haoeneibü yaksi shuongei denche, Shimait 
chempen shuongei den- che, hoba haoeneibü yaksi shuongei denche, 
14hoba jouan kibü chempen pendouei chempen wekoei lulu lolo hoba 
haoeneibü yaksi shuongei denche, kaonyek mang haapbei.” 

 Zekharia 13 

1 Thükenbou Bunyubouei lauda, “Kho chaloua Dawid chemdang shanga hoba 
Jerusalema kibü shuong shanga deikük che shabü shanga hoba asaopobü 
sakla shanga ipan kilabü. 
2Hobaje kho chaloua ho haüthüklabü dogo Bunyubouei lauda, khei heangsho 
shuong nyen kaonyek ka wapan aplabü hoba haoen touje adamenlabü hoba 
tokei ngei thuseibü shuong hoba ihinseibü soushou shuong kaonyek ka satan 
aptilabü. 

3Hobaje tokei müt atei thusei ngüh laualonga kheijinei haoeibü bukbü 
nyusibouei hao to laulabü, ‘No lang akilabü, aishanga Bunyubou nyena nyi 
amlang lauda’; hoba haoeibü bukbü nyusibouei haoei tetenko laujinei hao 
hanettilabü. 
4Hobaje kho chaloua thuseibü wekoei haoei tetenbü ngüh laujinei jembü 
mangsang shanga himouko kilabü, ayingsi mütshuong khü- pettila haoen 
winei aneilabü. 
5Lausikei haoei laulabü, ‘Ngo thuseibü aying, ngo sekmoubü ki, aishanga ngo 
nashoudang ka thama sekmoubü la yeian ki.’ 
6Lausikei müt atei hao to, ‘Kaibü khüklanga ai mou lekei?’ dogo laualonga, 
kheijinei haoei jong- ailabü, ‘Kho kü thangbou chema kü la aktikei.’ ” 

Mühghaüeibü Sanlombü Haitila Ngühkhüm Kubü 

7 “O inlou, ngeibü sanlombou, ao ngeibü maangjambou ki, hao khulimbo 
pienashi, dogo Bunyubouei lauda. Sanlombou haitiashi, hoba sanshuong 
linlabü; hoba hanbü shuong thükto ngei ngeibü ik sepeilabü. 
8Hobaje ho hai haüthüklabü dogo Bunyubouei lauda, kaonyek pendoua 
khünei phejan penyi wapan aplabü hoba hailabü. 
9Hobaje phejan semboubü wan danko sungbalabü, hoba chandinam saüenbü 
tegü haoen saüenkulabü, hoba hon takteibü tegü haoen takteilabü; haoenei 
ngeibü nyena ngalabü hoba ngei haoen to ditkulabü. ‘Ngei laulabü, ho ngeibü 
mütli shuong ki,’ hoba haoenei laulabü, ‘Bunyubou ngeibü Mühghaü ki.’” 

Zekharia 14 

Jerusalem hoba Phangshuong 

1Chühashi, kan yoa soletbü peisilei shuong janlabü, Bunyuboueibü chalou che 
louada. 
2Aishanga lason wapyola ngei phang pendou Jerusalem khulimbo leishailabü, 
hoba sangnyu kho lelabü, hoba haoeneibü chem shuong netla yeiko 
leilutikulabü hoba yaksa shuong shoeinakeilabü hoba sangnyu jamde 
laplanglabü hoba jouan kibü mütshuongje sangnyu ka wapan üplabü. 

3Kheijinei Bunyubouei wapyo chaloua wapyojinei tegütham hao thedang aeto 
haulabü, hoba khübü phang khulimbo wapyolabü. 
4Hobaje chaangbou aenei Jerusalem thedanga kibü Oliv shongh thüka kho 
chaloua haoeibü youei lolabü, hoba oliv shongh kho chaangbou ka chanep 
sühko pholi aeibou yaangbü cheei penyi la yeiko janyinlabü hoba shongh 
jamde yungkük ae hoba jamde yungthang aeto kuklabü. 
5Hobaje Hinom pholi kho thangetan aplabü, aieilausi Hinom pholiei Azel 
sühlabü, haü, Jihudabü Choba Uzzia chaloua selo nyibü thedangto kan satbü 
tegü kan satlabü, hoba Bunyubou ngeibü Mühghaü hoba saopobü shuong 
pendou hao yoa loulabü. 
6Hobaje kho chaloua khambü ayingsi shakbü akilabü, 
7ayingsi nakthüh ai akilabü. Khünei ponpendou, khei metuphanga mangkei 
ngesakbü kilabü. Ladang ho loushedla Bunyubouei ong ngekei. 
8 Hobaje kho chaloua langkeibü dei shuong Jerusalem ka paklabü, haoen 
jamde chaangbou aeto yungnyu aeto hoba haoen jamde chanep yungnyu aeto 
hoba kho poang sulanga athakko kilabü. 
9Hobaje kaodak pendou thüka Bunyubou Choba yinglabü, kho 
chaloua Bunyubou che hoba haoeibü nyen che yinglabü. 
10Geba ka Jerusalem yungthang ae Rimmon sühko, kaonyek pendou Araba 
tegü yeilabü hoba hao tonenlabü, hoba hao kishang bakhün ka shaangbou 
bakhün kishang sühko kaonyek bakhün sühko hoba Hananel laangbob ka 
Chobaeibü semlüh nitshang sühko hao kilabü. 
11 Hobaje khünei müt kilabü, hoba touje khükbü uokbü akilabü akilabü, 
lausikei Jerusalem khümenan kilabü. 
12Hobaje Bunyubouei aei shieikoeei Jerusalem khulimbo wapyoei mütshuong 
to ngümlabü, kho ho lim kilabü. Haoen jembü youei loan kian haoeneibü phe 
nyaületlabü, hoba haoeneibü lishang haoeneibü sembunga nyaületlabü, hoba 
haoeneibü nyek haoeneibü nyekkhop phanga nyaületlabü. 

13Hobaje kho chaloua Bunyubou ka oyolemen yaang haoen yoa kilabü, hoba 
haoen mütpem wekoei jembü lepboueibü ika hatleplabü hoba haoeibü ik 
jembü lepboueibü ik limbo toklabü. 
14Hobaje Jihudaei Jerusalem khulimbo wapyolabü; hoba kaijembo kibü 
phang pendoueibü nyaksinam, hon hoba chandinam hoba neisimei juong liko 
yoshailabü. 
15Hobaje kho tegü kho shieinangei phatko shieinangeiko koli, gadu hoba 
kishanga meisiau ai ong kilaje pendou thüka kilabü. 
16Hobaje phang pendou jouan kibü mütpem weko aoyouei Jerusalem 
khulimbo loukei, po weko Thükenbou Bunyubou Choba lemla hoba lemshang 
neichem lem lila anglabü. 
17Hobaje ho tegü kilabü, kaodak mütli dan aoyouei 
Thükenbou Bunyubou Choba lemla Jerusalem to üangda haoen thükto lang 
aloulabü. 
18Hobaje Ijepbü shuongei angan haoen lolo ayolonga haoen 
thüktokei Bunyubouei lemshang neichem lem lila aloubü shuong 
shieinangeibü khoei shieinangeilabü. 
19Ho Ijepbü shieinangei hoba lemshang neichem lem kila üangbü phang 
pendou shieinangei kilabü. 
20Kho chaloua koli shuongeibü nüngnünga Bunyubou TOSAOPOBÜ dogo 
doan kilabü, hoba Bunyuboueibü chema chak shuong kho lemshanga 
phauyaang shuong tegübü kilabü. 
21Jerusalema hoba Jihudaa chak weko Thükenbou Bunyubou thedanga 
saopobü kilabü. Hobaje haitian lembü kulabü dan pendou loulabü hoba 
khübü ka sunglabü hoba khonei lembüsabü phe thunglabü. Hobaje khünyet 
Thükenbou Bunyuboueibü chema namyak namseibou akilabü. 

Malakhi 

Malakhi 1 

1Bunyuboueibü ngüh Malakhi danko Israelbü la onat lentibü. 
Israelbü shanga Bunyuboueibü Sanou 

2 “Ngei kan to sanoukei” dogo Bunyubouei lauda, khei yingsikei haoenei 
lauda, “Ainei ong nyi kün to sanoukei?” Bunyubouei jongaida, Esau si Jakob 
jaisinanyi, lausikei ngei Jakob si haoeibü thensilen to sanoukei, 
3hoba Esau si haoeibü thensilen to mangsenkei. Hobaje haoeibü shongh 
shuong sangli- phang la yeitikei, hoba haoeibü phet yama selong shuong la 
phokukei. 
4Esaueibü thensilen Edomei, “Kün tuongakei, lausikei künei leilubü kho 
nyibou kümetlabü,” dogo laua tegükei, Thükenbou Bunyubouei hai lauda, 
“Haoenei kümetlabü lausikei ngei tuongtilabü, hoba mütshuongei haoen to, 
Shedbükhaubü Kao, hoba haoen khulimboBunyubou khauang longbü ponpen 
kibü mütshuong dogo ngalabü.” 
5Hobaje kaneibü nyek shuongei haplabü, hoba kanei Israel leilang danko 
hauan kibü shuongei “Bunyubou yangenashi” dogo laulabü. 

Bunyubouei Ungshedbou shuong to Hakbü 

6“Shouei haoeibü bou hoba sambüei Bunyubou hangenda, ngo bou che yinga 
longa, ngeibü nyenhang lanei ki? Hobaje ngo bunyu che yingalonga kü to 
souhatbü lanei ki? dogo Thükenbou Bunyubouei kan to lauda, O ngeibü nyen 
shatibü ungshedbou shuong, hoba kanei lauda, ‘Ainei künei ka nyen 
shatikei?’ 
7Kanei ngeibü lemshanga shabü wentek lemda. Hobaje kanei lauda, ‘Ainei 
künei no shatikei?’ Khünei kanei lauda, Bunyuboueibü khümsok nakleplabü 
ki. 
8Ladang kanei haitibü lembüsabü shanga nyekthubü meisiau lemlaje kho 
amaibü aying lo? hoba ladang kanei sokebü hoba shatbüei lemlaje, kho 

amaibü aying lo? Tou kho kaneibü governor la kuashi, khoei hao olinlep sai? 
ayingsi haoei no sungletlep sai?” dogo ThükenbouBunyubouei lauda. 
9Hobaje tou, ngei kan to sudajada, Mühghaüei sen to onouko kienlabü lole 
shanga haoeibü sangle lenla suajaashi, ho kaneibü ika ki, haoei kan to 
onouko kilep lo? dogo Thükenbou Bunyubouei lauda. 
10“O kanei ngeibü lemshanga amlanga wan asapla shanga kan yoa cheei 
koukap shuong kapa tegükei ngei kan to olinbü aki, ayingsi ngei kaneibü ik 
ka lembü asungletlabü,” dogo ThükenbouBunyubouei lauda. 
11 “Aishanga chaangbou ka chanep sühko küksithang yoa ngeibü nyen yaang 
kia, hoba pendou aenei ngeibü nyen shanga ponlem hilabü hoba hinseibü 
lembüsabü lemda; aishanga küksithang yoa kü nyen yaang kia,” dogo 
ThükenbouBunyubouei lauda. 
12“Lausikei kanei ngo shatida khünei kanei lauda, ‘Bunyuboueibü khümsok 
totnyinakei, hoba kho ka longbü buhek khei haoeibü shausiyung nyikulabü 
ki.’ 
13Tokei kanei lauda, ‘Ho ai olanonglabü che ki!’ hoba kanei kü to kung 
nyunglabü dogo Thükenbou Bunyubouei lauda, hoba kanei maangei 
thamtham sokebü hoba shatbü sungbakei, kho tegü kanei lembü jungda, ngei 
kho kaneibü ik ka sungletlep lo?” dogo Bunyubouei lauda. 
14“Khüpettibou aoei haoeibü sanlon yoka paang che phoan ki, hoba haoei kho 
theletnyu phoda, lausikei haitila kapnakbü che Bunyuboula haitian lemda, 
hao shedsikhau yingshi; aieilausi ngo Choba yaangbü che ki hoba küksithang 
yoa ngeibü nyen kho hatlamoklabü che ki” dogo Thükenbou Bunyubouei 
lauda. 

Malakhi 2 

1“Hobaje tou, O kan ungshedbou shuong, ho sakkubü kan shanga ki. 
2Kanei ngeibü nyena soneikangbü kula kanei teditkho laualonga hoba kanei 
maangpona thanan tephokho laualonga kheijinei kan jungto shedsikhau 
hautikulabü, hoba ngei kaneibü haülabü to khükla uoklabü, haü, ngei haoen 

la shedsikhau kua, aishanga kho kanei maangpona thanan apho”, dogo 
Thükenbou Bunyubouei lauda. 
3“Ditashi kan shanga ngei youyik to haklabü hoba kaneibü thenyeka 
meisiaueibü set, khei kanei lembüa set phinan jinkulabü hoba kan kho to 
leian haulabü. 
4Hobaje ngeibü theyolanyobü Levi yoa kia, kho sakkubü ngei kan jungto 
hautiakei dogo kanei ngela shanga,” dogo Thükenbou Bunyubouei lauda. 
5“Ngeibü theyolanyobü hao yoa langkei hoba sangmai haksoa kikei, haoei 
souhat kula shanga khübü kho ngei hao la kukei, haoei kü to soumo hatkei, 
hoba ngeibü nyen shanga souhatko lokei. 
6Maimaitham ngühkhüm haoeibü sembunga kikei, hoba haoeibü sembung 
khopa asaopobü akitei, haoei sepeitikei. 
7Aishanga ungshedboueibü sembung khopa hapbü ngebü songsido phoan 
kijan, hoba haoeibü sembunga haoenei ngühkhüm jungeijan, aishanga hao 
Thükenbou Bunyuboueibü ngühkhüm jungbou ki. 
8“Lausikei kan lamnyu ka sepeinyu ngaian kia, kaneibü ngühkhüma müt 
juong phaiyettia kanei Levi theyolanyobü leilutikua”, dogo 
Thükkenbou Bunyubouei lauda. 
9“Khei yingsije ngeikei kanei ngeibü kümsilei shuong ajungeibü thüng hoba 
kü mütli to maangthük maangphang kümbo lenbü shanga, Israel mütli kan 
khulimbo yeitilabü.” 

Mütshuongei Mühghaü to Mailem Akibü 

10 Sen pendou bou che ong ki ayinglo? Mühghaü cheei ong sen kümbei aying 
lo? Aila sen mütpem wekoei jembü jaisina khulimbo lepbolangko hoba 
pisibousi shuongeibü thebülanbü shatiko jungeida? 
11Jihudaei lepbolangko jungeiakei, hoba Israela hoba Jerusalema 
mangsenlabü jungeiakei aishanga Jihudaei Bunyubouei sanoubü lemshang 
shatikei, hoba mütshuongei küksithangeibü mühghaü lembü nou- yangshou 
shuong yakla leakei. 

12Jakobeibü neichem ka ho hai kümbü müt, ao pida hoba aoei jongaida, hoba 
aoei Thükenbou Bunyubou la lembü kuda, Bunyubouei wapan aplabü. 
13Hobaje ho kanei nyibou kümashi, haapbü hoba wibüei shentiashi, aieilausi 
touje lemshang aikei achühda, ayingsi kaneibü ik ka aikei olinko asungletda. 
14Khei yingsikei kanei lauda, “Ai yingbü ka?” Aieilausi no hoba no heshouabü 
yak kanglanga Bunyubou aukabü yingla sao kaibü maangjam hoba kaibü 
thebülanbü yak yingasikei nyi sao khulimbo lepbolangko jungeikei. 
15 Bunyubouei haoeibü yingla haoen phe hoba soushou che yeila kümbei 
aying si? Mühghaü to soumohatbü youyik Mühghaü shousi yeitila shanga. 
Hibü kan kaneibü soushou shanga maangsangashi, hoba aoeikei haoeibü 
heshouabü yak khulimbo lepbolangko tejungeiti. 
16 Aishanga aoei maang asangda hoba bangda, Israel Mühghaü Bunyubouei 
lauda, jembü neisimei maangei thamtham küplepda dogo Bunyubouei lauda, 
hibü kanei lepbolangko ajungeiko kaneibü soushou langkei shanga 
maangsangashi. 

Matjemlabü Chalou Nyangakei 

17Kaneibü ngühshuongei Bunyubou hütia, khei yingankei kanei lauda, “Ainei 
künei hao hütikei?” Khünei kanei lauda, “Amaibü kümbü mütpem weko 
maibü ki, hoba haoei haoen to olinda.” Ayingsi “Ngühmai Mühghaü lanei 
ki?” dogo kanei pheda. 

 Malakhi 3 

1 “Chühashi ngei ngeibü hangangbü hautida hoba haoei kü thea lamnyu 
lamlekulabü hoba Bunyubou ao kanei lamda mangde haoeibü lembü chem to 
loulabü hoba thebülanbü youkobou ao to kanei olinda, chühashi, hao louada” 
dogo Thükenbou Bunyubouei lauda. 
2 Lausikei aoei hao loubü chalou sühko natenko kila hoba hao loujinei ao 
loenla? Aishanga hao hinseiko saüenbü wan tegü hoba nei sakbü sapon moli 
tegü kilabü. 

3Hobaje chandinam saüenbü hoba hinseitibou tegü hao setlabü hoba Levi 
shousi shuong saüenlabü. Haoei haoen hon si chandinam tegü hinseitilabü 
hibü Bunyuboushanga haoen saopobüa lemla jungan loubü mütshuong 
yeilabü. 
4Kheijinei piaboua hoba miet shangied tegü Jihuda si Jerusalembüeibü lembü 
kubü kho Bunyubou to olinlabü kilabü. 
5“Kheijinei ngo kan jungto matjemla shanga nyangko loulabü, hoba 
seibütakbü shuong, hoba asangalanbü shuong khulimbo hoba aoyouei 
amlanga theyolan- yoda hoba aoyouei chalou eiknam lambü shuong 
haoeneibü munama khonkutida, latnyu hoba aaomüt aoyouei küksithang 
yenbou to khüpbolangko jungeida, hoba kü to ühütda haoen khulimbo ngei 
panteiko aukabü kulabü, dogo ThükenbouBunyubouei lauda. 

An Phejan Kubü 

6 “Ngo Bunyubou ajakshaida; hibü kan, O Jakob shousi shuong, amautiko kia. 
7 Kaneibü pisibou chalou ka kanei ngeibü ngühkhüm deikhüm khulimbo 
meimeikei hoba khübü kho ajungei, ngo kan jungto sepeila shanga kü jungto 
sepeiashi dogo ThükenbouBunyubouei lauda. Lausikei kanei lauda, ‘Künei lai 
sepeila?’ 
8Mütei Mühghaü soshau soyunglep lo? Khei yingsikei kanei ngo soshau 
soyungda. Lausikei kanei lauda, ‘Künei no ailai soshau soyungda?’ An phejan 
hoba lembü yoshaibüa! 
9Shedsikhau cheei khükauoka, aishanga kan phang pendouei ngo soshau 
soyungda. 
10Ngeibü lembüchema shausiyung kilabü lele an phejan pendou thanshang to 
sungba hoba ngei kan shanga khuthük koulom ipbuan haülabü sopbo akou 
shongko jonan koutikuasaoje ngo takteiashi, dogo ThükenbouBunyubouei 
lauda. 

11Kheijinei ngei kaneibü langle künkubou to haklabü hibü kan shanga khoei 
kao ka longbü amautikulabü hoba seka semlüh longei kan shanga semlüh hek 
hekkulabü dogo Thükenbou Bunyubouei lauda. 
12Hobaje phang pendouei kan to haübou dogo ngalabü aishanga kan olinlabü 
kaodak yinglabü dogo Thükenbou Bunyubouei lauda. 

Mühghaüeibü Onou Thekubü 

13“Ngo khulimbo kanei ngüh yaang laukei,” dogo Bunyubouei lauda, “No 
khulimbo künei ailai laukei?” 
14Kanei lauda, “Mühghaü khangenla kümsilei aki; hoba haoei sakkubü 
jungeila hoba Thükenbou Bunyubou thedanga haapbo pailabü ho ai ku ki? 
15Hibü yonglam lilibü thu maia dogo senei weeida, maimaitham amaibü 
kümbü shuong haako yaangko kidakeida, hoba tokei haoenei Mühghaü 
takteida hoba satenda.” 
16Aoyouei Bunyubou to soumo hatda, ho tegü cheei che to 
joyoda,Bunyubouei haoen to ngüha lekei hoba haoen to ditkukei hoba 
haoeibü nyen thedanga aoyouei Bunyubou to soumo hatda hoba haoeibü 
nyen daman chühda, haoen shanga damenlabü le che doan kikei. 
17“Hibü ngei kümbü chaloua ngei ngeibü nyaksinam tegü haoen kü shangabü 
yinglabü, dogo Thükenbou Bunyubouei lauda, hoba khei müt aoei hao 
khangenbou jembü shou püet angetan phokuda kho tegü ngei haoen 
khümenan pholabü. 
18Kheijinei saopobü hoba amaibou kanglanga aoei Mühghaü khangenda hoba 
aoei hao akhangenda kanglang kanei janthetlabü.” 

Malakhi 4 

1“Aishanga chühashi, wanhap tegü juokko chalou kho loulabü hoba yonglam 
lilibü pendou hoba amaibü kümbü weko youho la yeilabü, hoba loulabü 
chalouei khübü kho juokan aplabü, khei khoei khübü kho li yingsikei bhek 
yingsikei üpyolabü dogo ThükenbouBunyubouei lauda. 

2 Lausikei kan ngeibü nyen to soumo hatbü shuong shanga saopobü chanyu 
haoeibü kaaka maitibü yoan jungan loulabü, hoba masu chem ka masu 
shoushou shuong tegü kan saiyeiko longlabü. 
3Hobaje kanei amaibou thüka nakeilabü, aishanga ngei kümlabü chaloua 
kaneibü you phanga ngei haoen thamngu la yeitilabü dogo 
Thükenbou Bunyubouei lauda. 
4“Ngo khangenbou Mosaeibü ngühkhüm laobou ngei hao la Horeba Israelbü 
pendou shanga sakkukei, khei ngühkhüm deikhüm hoba matjembü kho kanei 
damenashi. 
5 “Chühashi, Bunyuboueibü chalou yaangbü hoba hatlamoklabü kho aloujinei 
ngei kan jungto Elija hautilabü. 
6 Hobaje ngei louan kaonyek shedsikhauei sühtikusi amaibula bousi 
shuongeibü maangpon shousi shuongeibü maangpon la, hoba shousi 
shuongeibü maangpon bou shuongeibü maangpon la yeiko jeileikulabü.” 

Naga, Chang - All Bible 

 

 

Mathi 

Mathi 1 

Jisu Khrista Buklabü shanga Dobü Ngühli 
(Lk 3.23-38) 

1 Ho Abraham shou, Dawid shou, Jisu Khrista thensilen ngühli ki. 
2Abraham kho Isakeibü bou, Isk kho Jakobeibü bou, Jakob kho Jihuda hoba 
haoeibü jaisinasi shuongeibü bou, 
3 hoba Jihuda kho Tamar kabü Periz si Zeraeibü bou, Perez kho Hezroneibü 
bou, Hezron kho Rameibü bou, 
4Ram kho Aminadabeibü bou, Animadab kho Nashumeibü bou, Nashum kho 
Salmoneibü bou, 
5Salmon kho Rahab kabü Boazeibü bou, Boaz kho Rut kabü Obedeibü bou, 
Obed kho Seedeibü bou, 
6 hoba Jesse kho Dawid Chobaeibü bou kikei. Dawid kho Uria yak kabü 
Solomoneibü bou, 
7Solomon kho Rehoboameibü bou, Rehoboam kho Abijaeibü bou, Abija kho 
Asaeibü bou, 
8 Asa kho Jehosha- fateibü bou, Jehoshafat kho Jorameibü bou, Joram kho 
Uziaeibü bou, 
9Uzia kho Jothameibü bou, Jotham kho Ahazeibü bou, Ahaz kho Hezekiaeibü 
bou, 
10Hezekia kho Manasseeibü bou, Manasse kho Amoneibü bou, Amon kho 
Josiaeibü bou, 
11hoba Babilon to langsenbü jihsiphaia Josia kho Jekhonia hoba haoeibü 
jaisinasi shuongeibü bou kikei. 

12Babilon to langsenbü phaia Jekhonia kho Shealtieleibü bou, Sheltiel kho 
Zerubabeleibü bou, 
13Zerubabel kho Abiudeibü bou, Abiud kho Eliakimeibü bou, Eliakim kho 
Azoreibü bou, 
14Azor kho Zadokeibü bou, Zadok kho Akhimeibü bou, Akhim kho Eliudeibü 
bou, 
15Eliud kho Elea- zareibü bou, Eleazar kho Mathaneibü bou, Mathan kho 
Jakobeibü bou, 
16Jakob kho Marieibü lao Josefeibü bou, hoba Mari kho Messia dogo nyenbou 
Bunyuboueibü nyu kikei. 
17Hibü pendou khünei Abraham ka Dawid sühko meten anthüklei, Dawid ka 
Babilon to langsenbü sühko meten anthüklei hoba Babilon to langsenbü ka 
Messia asühshongko meten anthüklei kiteikei. 

Jisu Khrista Bukbü 
(Lk 2.1-7) 

18Khrista Jisu bukbü kho hai kikei. Ladang haonyu Mari Jose- fei kanan kikei, 
haosi ayoshaijinei thama sao kho Soushou Saopobü danko mang akongko 
hapbei. 
19Hao lao Josef ngühmaang lanbü müt yingbü ka, hoba tang khittimang 
asühbü danko haoei sao kho huphangshoua sattimang sühkei. 
20Haoeibü maangphanga kho kiteikei, lausikei mangha hao jungto Bunyubou 
hangangbü louan laukei, “Dawid shou Josef, kayak Mari leiyetla tejemten, 
aieilausi laobou saoei künan ki kho Soushou Saopobü danko ki. 
21Saoei bousushou buklabü, hoba nyi hao la Jisu nyenkulabü, aieilausi haoei 
hao mütli shabü ka khümenlabü. 
22Khübü pendou kho thuseibü danko hai lenan phokubü ho loushedkei: 
23 ‘Saosüngbü medei che mang akongko yeilabü hoba bousushou che 
buklabü, hoba haoenei hao la Imanuel nyenkulabü.’ laobou tetlabü ‘Mühghaü 
sen yoa ki.’ ” 

24Ladang Josef yepbü ka pienkei, haoei Bunyubou hangangbüei hao la lenbü 
tegü kümbei, hoba sao kho chem to yakla leiyetkei, 
25lausikei saoei shou abuk shongko haoei sao to ajam; hoba haoei hao la Jisu 
nyenkukei. 

Mathi 2 

Chaang Aeka Pean Chühbü shuong 

1 Ladang Herod Choba jiha Bethlehema Jisu bukkei, Jerusalem to chaang 
aeka songngedongebü shuong louan 
2 phekei, “Jihudabüeibü haanbü bukbü Choba kho lanei ki? Aishanga künei 
haoeibü khanshoulitshou longan hapbei hoba kün hao to lemla louda.” 
3Ladang Herod Chobaei kho ditkei, hao hoba hao yoa kibü Jerusalem kabü 
mütshuong pendou phenyembei. 
4Haoei ungshed jaishou shuong, Ngühkhüm lenbou shuong hoba mütshuong 
pendou huishaian Messia kho lanei buklabü kije kho haoen ka phekei. 
5Haoenei hao to laukei, “Jihuda kabü Bethlehema, aieilausi thuseibü danko 
ho doakei: 
6‘No Jihuda kaoa Bethlehem, no Jihuda kabü songdakbü yoa ai 
hangeilameikei hanbouthamje aying, aishanga ka mütli Israel songdakla ka 
ka leiyeibü che longlabü.’” 
7Kheijinei Herodei huphangshoua songngedongebü shuong ngakei hoba 
khanshoulitshou kho ladang longkei kho shangashatko haoen ka ditletla 
haujembei. 
8Haoei haoen Bethlehem to hai lauko hautikei, “Hauashi, hoba nashou 
shangabü kho maangsangko pheashi, hoba ladang kanei hao haplaje ngeikei 
louan hao to lemlabü lele kütokei lenshi.” 
9Chobaei lenbü kho ditan haoen bangkei, hoba khanshoulitshou laobou 
haoenei longjineithama hapbei, kho haoen nashou kibü kaoen sühlangan 
athak shongko haoen thedanga haukei. 

10Ladang haoenei khanshoulitshou kho hapbei haoen olinbüei shenkei; 
11 hoba haoen chem to atkei hoba nashou kho haonyu Mari yoa hapbei. 
Haoen kaoa khüpetkei hoba hao to lembei, hoba haoeneibü neimok sengan 
haoenei hao la hon, ponlem hibü hoba jen jongsak la kukei. 
12Haoen Herod jungto angaila shanga mangha lenkei hoba haoeneibü 
kaonyek to lubü lam aeka ngaitikei. 

Ijep to Satetlangbü 

13Ladang haoen ungkei Bunyubou hangangbüei Josef la mangha longan 
lenkei, “Pienashi, shou hoba haonyu leiashi, hoba Ijep to satashi, hoba ngei 
ka la alenngai shongko khünei kiashi, aishanga Herodei nashou kho haitila 
lameida.” 
14Hao pikei, hoba shou si nyu ham leian metu- phanga Ijep to satkei, 
15 hoba Herod ühai shongko khünei kikei, kho thuseibü danko ai laukei kho 
loushedlabü lele, “Ijep ka ngei kü shou ngaankei.” 

Nashou Hanbü shuong Haitibü 

16Ladang Herodei songngedongebü shuongei hao huonettia dogo ngekei, hao 
aeibou khau angkei, hoba haoei songngedongebü shuong ka ditletbü jihsiphai 
ka tetenbü tegü haoei hautian, Bethlehem hoba kho kaijembo kibü kabü po 
nyi kanglang kabü nashou pendou haitikei. 
17 Kheijinei Jeremia thuseibü danko ai lenkei kho loushedkei, 
18“Ramaa manghaapbü hoba haapyoweyobü yaang ditkei; Rachelei jembü 
shousi shanga haapbo, hoba maang athonenko kikei; aieilausi haoen akitei.” 

Ijep Ka Longeibü 

19Herod haijinei Ijepa Josef la Bunyubou hangangbü mangha hai lauko 
longan 
20lenkei, “Pienashi, na hoba haonyu leiashi, hoba Israel kaodak to hauashi, 
aishanga aoyouei nashou kho haitila lameikei haoen haikhüma.” 
21Hao pikei, shou si nyu ham leikei, hoba Israel kaodak to haukei. 

22Ladang haoei Arkheloei Jihuda thüka haobou Herod Choba jeila songdakda 
dogo ditkei, hao khüto ngaila hatkei, hoba mangha lenan hao Galil kaodak to 
ngaikei. 
23Hao haukei hoba Nazaret dogo nyenbü sangnyu chenei kikei, kho ai 
thuseibü danko hai lenan ki kho loushedtila kiteikei: “Hao to Nazaretbü dogo 
laulabü.” 

 Mathi 3 

Johan Baptikubouei Songlenbü 
(Mk 1.1-8; Lk 3.1-18; Jn 1.19-28) 

1Khübü chaloua Baptikubou Johan Jihuda yamlamanga ngekko loukei, 
2“Maangpon se- peiashi, aishanga Khuthük Sangle nyangko loua. 
3Isaia thuseibüei ao shanga hai laukei, kho han ki: 'Müt cheei yamlamanga 
ngekbü ngühlang, Bunyubou lam lamleashi, haoeibü lamnyu tangshaitham 
kümashi.’” 
4Johanei uteibü wi neisimei lekei hoba phekhonei haoeibü shenjanga kaikei, 
hoba haoeibü shausiyung kho koksüng si yamkabü naodei kikei. 
5Jerusalem kabü, Jihuda pendou hoba Jordan kaijembo kibü kaophei kabü 
mütshuong hao jungto haukei, 
6hoba Jordan deia haoeneibü shabü thekuko haoei baptikukei. 
7Farisibü si Sadukibü shuong juong hao jungto baptila shanga loubü hapan 
haoei haoen to laukei, “Kan pinyu shousi shuong, kan to aoei loulabü 
maangshat ka satenla shanga thungeijangeikei? 
8Kaneibü the- chüh danko kan tükde maangpon sepeiakei dogo lenenashi; 
9hoba kan lolo, ‘Abraham kho küneibü bou’ dogo laula tedam, aishanga ngei 
kan to lenda, Mühghaüei habü laang ka Abraham shanga shisi shousi longtila 
thükakei. 
10Wou kho bunyu chungthema tenakei. Lang maibü ehekbü bunyu pendou 
aklabü hoba wan to jinlabü. 

11Ngei maimaitham kan maangpon sepeibü tetsida che tegü deia baptikuda. 
Ao kü phainei louada hao kho kü to hau kibou hoba ngo haoeibü nguok 
sungenkula ongkei amukei. Haoei kan Soushou Saopobüa hoba wana 
baptikulabü. 
12Haoeibü wansou hao ikmanga jungakei. Haoei haoeibü amshang maisho 
küpjemlabü hoba haoei haoeibü youshou bunga yoshailabü, lausikei haoei 
sho khoje anyetbü wana jikan aplabü.” 

Jisu Baptibü 
(Mk 1.9-11; Lk 3.21-22) 

13Kheijinei Jisu Galil ka Jordan to Johan jungto hao la baptitila shanga 
loukei. 
14Lausikei Johanei hai lauko hao shingekla haujembei, “Ngo aeiko nyi 
baptikujan. No bouje kü jungto louda si?” 
15Jisuei hao to jongaikei, “Kü la tou shanga sakkuashi, aieilausi ho tegübü 
lama Mühghaüei mangsühbü pendou haüthüktilabü kho sen shanga janbü 
ki.” Kheijinei Johanei hao la sakkukei. 
16Hobaje Jisu ladang baptikei, dei ka tongde longkei; kheijinei hao la 
khuthük ipbukei, hoba haoei Mühghaüeibü Soushou duk- utuk tegü hao 
thükto louyenko hapbei; 
17hoba ngüh cheei khuthük ka lenkei, “Ho ngei maanghaibü ngeibü 
jayangshou ki.” 

Mathi 4 

Jisu Takteibü 
(Mk 1.12-13; Lk 4.1-13) 

1Kheijinei Jisu Satanei takteila shanga Soushouei yamlamang to leilangkei. 
2 Saonyi nyet hoba saonyi you ashau ayungko paian phaia hao mühei 
nyengkei, 
3hoba takteibou louan hao to laukei, “No Mühghaü Shou yinga longa habü 
laang ho wentek la yeishi dogo lenshi.” 

4 Lausikei haoei jongaikei, “Ho doakei, ‘Mütei wentekei ong aying, lausikei 
Mühghaüeibü sembung ka longbü ngühpem wekoei lang kilabü.’ ” 
5Kheijinei Satanei hao Saopobü Sangnyu to leilangkei, haoei hao Lembüchem 
khusunga settikei 
6hoba hao to laukei, “No Mühghaü Shou yingsije no lolo atetashi; aishanga 
ho doakei: 'Haoei haoeibü hangangbü shuong la ka shanga ngühkhüm 
kulabü, hoba no laang chenei ongkei youa kühsi shanga haoenei no 
haoeneibü ikmanga tonlabü.’ ” 
7 Jisuei hao to laukei, “Hokei doakei, ‘Nyi kaibü Bunyubou Mühghaü 
atakteilabü.’” 
8Tokei Satanei hao shongh suokbü to leijung angkei, hoba kaodak sangle 
hoba khübü soneikangbü pendou hao la shean lenkei; 
9hoba haoei hao to laukei, “Nyi kü to khüpetan lema longaje habü pendou 
ngei ka la kulabü.” 
10 Kheijinei Jisuei hao to laukei, “Satashi, Satan! aiei ho doakei, ‘Nyi 
Bunyubou kaibü Mühghaü to lemlabü, hoba hao ong khangenlabü.’” 
11Kheijinei Satanei hao apyokei, hoba khuthük hangangbü shuong louan hao 
to thuikei. 

Jisu Galila Haoeibü Kümsilei Khangbü 
(Mk 1.14-15; Lk 4.14-15) 

12Ladang Bunyubouei Johan lapakei dogo ditkei hao Galil to ngaikei. 
13Hao Nazaret apyoan loukei hoba Zebulun si Naftali kaonyek, Kapernaum 
yungkoa kikei. 
14 Kho Isaia thuseibü danko laubü ngüh ho loushedla yingan kiteikei, 
15 “Zebulun kaodak hoba Naftali kaodak, yungnyu aenei lamkhonga, Jordan 
deikoa phangshuongeibü Galil! 
16 “Nakthüha setan kibü mütshuongei ngesakbü yaang hapa, hoba haibü 
kaodak hoba yemekoubü phanga setan kibü shuong thükto ngesak kho 
longa.” 

17Kho jih ka jaüan Jisuei songlenkei hoba laukei, “Maangpon sepeiashi, 
aishanga Khuthük Sangle nyangko loua.” 

Jisuei Ngau Lapbü Müt Lei Ngabü 
(Mk 1.16-20; Lk 5.1-11) 

18Hao Galil yungkoa paiko kijinei haoei jaisinanyi, Peter nyenbou Simon 
hoba haona Andria sia tak tekko hapbei; aishanga haoen ngau lapbü shuong 
kiteikei. 
19Haoei haosi to laukei, “Kaiya, kü phai semshi, hoba ngei kasi müt lapbü la 
yeitilabü.” 
20Kheijinei haosiei haoeneibü tak apyokei hoba hao phai sembei. 
21Ladang hao khüka satkei haoei Zededieibü shou jaisinanyi, Jakob si haona 
Johan, long chenei haosieibü bou Zebedi yoa lamleko hapbei; hoba haoei 
haosi ngakei. 
22Kheijinei haosiei long hoba haosieibü bou apyokei hoba hao phai sembei. 

Jisuei Songlenbü hoba Maitibü 
(Lk 6.17-19) 

23Hao Galil danko, haoeneibü sinagoga lenko Mühghaü Sangle Ngühlang 
Maibü phinthonko, hoba mütshuong yoa shatsinyat hoba mousisou pendou 
maitiko haukei. 
24Haoeibü ngühlang Siria pendoua nyakkei, hoba haoenei hao jungto 
shatsinyat phang phangei shatbü hoba khonkua kibü, shabü souei lapbü, 
auleshat hoba pheihaibü pendou sungbakei hoba haoei haoen maitikukei. 
25Galil, Dekapoli, Jerusalem, Jihuda hoba Jordan ji aeka mütshang 
yaangbangei hao phai sembei. 

 Mathi 5 

Shongha Songlenbü 

1Mütshang hapan hao shongh to angkei. Hao setkei, hoba haoeibü eikshuong 
hao jungto loukei. 
2Haoei haoen to hai lauko lenla khangkei: 



2119 

 

 
   Saopobü Lai 

© 2002, Bible Society of India. 
 

 
 

 

3“Soushoua mühbü shuong olinbou, aishanga Khuthük Sangle haoeneibü. 
4Manghaapbü shuong olinbou, aishanga haoen haksotilabü. 
5 Eaaoabü shuong olinbou, aishanga haoenei kaodak pailetlabü. 
6Saopobü shanga mühei haibü hoba deilabü shuong olinbou, aishanga haoen 
senyühshemlabü. 
7üei sanou lenbü shuong olinbou, aishanga haoenei onou haplabü. 
8Maangpon hinseibü shuong olinbou, aishanga haoenei Mühghaü haplabü. 
9Sangmai kümbü shuong olinbou, aishanga haoen to Mühghaü shousi shuong 
dogo laulabü. 
10Saopobü shanga aoyou shieinangeia haoen olinbou, aishanga Khuthük 
Sangle haoeneibü. 
11“Ladang mütshuongei kü nyena kan nyikuko hakda, hoba amlangbü aukabü 
danko amaibü pendou jungeiko shieinangeilaje kheijinei kan olinbou. 
12Kho tegü ong haoenei kan thedang kabü thuseibü shuongkei shieinangeikei. 
Olinashi, aishanga khuthüka kaneibü jongsak yaangbü ki. 

Jem hoba Ngesakbü 
(Mk 9.50; Lk 14.34-35) 

13“Kan kaodakeibü jem. Jem ka teibü kho maualonga kho aiei teingaitila? 
Kho touje ailakei leshang aki; ho hakan apda hoba mütei kho nakeila leda. 
14 Kan kaodak ngesakbü. Shongha kibü sangnyu che huletla athük. 
15Aoeikei wanthung sapan kamei küplepan aphoda, lausikei wanthung 
denshanga phoda, hoba khoei chembabü shuong pendou la ngesakbü kuda. 
16Kho tegütham, haoenei kaneibü kümsilei maibü hapan khuthüka kibü Bou 
la soneikangbü kutilabü lele kaneibü ngesakbü kho mütshuong thedanga 
hautijan. 

Ngühkhüm shangabü Lenbü 

17“Ngo Ngühkhüm ayingsi thuseibü shuong mautila shanga loukei dogo 
tedam; ngo haoen mautila shanga aying lausikei khübü pentisoutila loukei. 

18Ngühmaia ngei kan to lenda, khuthük si kaodak adan shongko hoba ho 
pendou aloushad shongko Ngühkhüm haka dolang hanboutham ayingsi 
pheiche ongkei ühaüthükoje adanlabü. 
19Ao- youei habü Ngühkhüm ka hanboutham ongkei lulimlaje ayingsi 
mülakei leilutilaje, haoen to Khuthük sanglea hanboutham dogo laulabü, 
lausikei aoyouei khübü jungeida hoba lubü lakei jungeitida haoen to Khuthük 
sanglea yaangbou dogo laulabü; 
20aishanga ngei kan to lenda, kaneibü saopobüei Ngühkhüm lenbou shuong 
hoba Farisi shuongeibü mailem alimlang longa kanei khuthük sangle to 
üetenlabü. 

Khauangbü shanga Lenbü 

21 “Danbü jihsiphaia mütshuong to ‘Nyi müt tühaiti’ dogo laubü kanei dida; 
aoyouei haitilaje haoen kho matjema kilabü. 
22Ngei kan to lenda, aoei haoeibü jaisina to khauanglaje hao matjema yolabü; 
aoei haoeibü jaisina to ‘Shosiek’ dogo khüklaje hao Sanhedrin thedanga 
matjema kilabü; aoyouei ‘Ngoubüloubü’ dogo khüklaje haoenei molowan 
hapshaulabü. 
23Hibü tetlabüei no lemshona jongsak che lemla kümbo kia, hoba nyi kajai 
kanaei kakhu limbo denche shedtiakei dogo damenalongaje, 
24kaibü jongsak kho lemshon khünei khei phoyoshi, shaangla hauan kaibü 
jaisina to jiyophaiyoshi, hoba kho phaia ong louan kaibü jongsak kho 
lemashi. 
25“Haoei no matjembü la kuan ap, hoba matjembüei thüngdang lombü la ku, 
hoba lombou khoei thüngdanga khinan apsi amaibüla, kaibü matbubou to 
kasi lamoua chela paiko kijinei jenabou lamenashi. 
26Ngühmaia ngei kan to lenda, kanei poisa che kho ashem shongko khüka 
asatenlabü. 

Asangalanbü shangabü Lenbü 

27“Kanei ho laubükei dida, ‘Nyi asangalanbü ajungeilabü.’ 

28Lausikei ngei kan to lenda aoei yaksa che to dühko chühda haoei 
maangpona je sao to asangalanbü shona. 
29Kaibü mae nyekei ka la shabü shontialongaje, kho sungenashi hoba tekan 
apashi, aishanga mang pemtolo molowan to haukhoulabü khantoje kaibü 
küksihuo ka cheei aonbü kho khaibou. 
30Hobaje kaibü mae ikei no shabü shontialonga, kho danan apashi, aishanga 
kaibü mang pemtolo molowan to haukhoulabü kantoje kaibü küksihuo cheei 
aonbü kho ka shanga khaibou. 

Laolam Yaknga Bangbü shangabü Lenbü 
(Mt 19.9; Mk 10.11-12; Lk 16.18) 

31“Hokei laukei, ‘Aoyouei jembü yak bangtilaje sao la bangbü ngühchung le 
kujan.’ 
32Lausikei ngei kan to lenda, alanbüa ayinglongaje aoei haoyak sattida haoei 
sao la shabü shontida, hoba aoei sattibü yaksa kho ngada hao lakei shabü 
shontida. 

Thebülanbü shangabü Lenbü 

33 “Tokei kanei danbü jihsiphaia mütshuong to ho lenko dida, ‘Nyi kaibü 
thebülanbü aleilulabü, lausikei nyi kaibü thebülanbü kho Bunyubou thedanga 
loushedtijan.’ 
34Lausikei ngeije kan to lenda, ho Mühghaüeibü Choba setshangbü dogo 
khuthük phongko, 
35ayingsi ho haoeibü younakshangbü dogo kaodak nyen phongko, ayingsi ho 
Choba Yaangboueibü sangnyubü dogo Jerusalem phongko yingsi dogokei 
aikei athealanlabü; 
36ayingsi nyi khulou che ongkei thupaitila ayingsi nakhütila athükkeibü dogo 
kaibü khu phongko yingsikei aikei athe- alanlabü. 
37Kaibü ngüh kho ‘Haü’ longa ‘Haü’ hoba ‘Ji’ longa ‘Ji’ dogo yingshi. Kho to 
liman lubü khoje Amaibou ka longbü ngüh ki. 

Phoklambü shangabü Lenbü 
(Lk 6.29-30) 

38 “Kanei ho laubükei dida, ‘Nyek jeila nyek, hoba hauh jeila hauh.’ 
39Ngei kan to lenda, amaibou to teshekei lausikei atei kaibü mae om to ipa 
longa hao la ji aedangkei thokuashi. 
40Müt cheei ka to liko matjemshang to haumang sühsije hoba kaibü 
mangkabü neisimeikei lemang sühalongaje hao la tangkabou mangshokei 
yoan kuashi. 
41Müt cheei no sekphai che hautimang sühalonga hao yoa sekphai nyi 
paiashi. 
42Ka ka hibou la kuashi, hoba ka ka lotmang sühbou ka the tesepei. 

Dangbou to Sanoubü 
(Lk 6.27-28,32-36) 

43“Kanei ho laubükei dida, ‘Nyi kaibü lepbou to sanouashi hoba dangbou to 
mangsenashi.’ 
44Lausikei ngei kan to lenda kaibü dangbou shuong to sanouashi hoba no 
shieikoebü shuong shanga welaukuashi. 
45Khei yingsije kan kho khuthüka kibü kaneibü boueibü shousi shuong 
yinglabü, aishanga haoei amaibülakei maibülakei chanyu longtikuda hoba 
saopobü hoba asaopobü lakei lang yantikuda. 
46Aishanga nyi ka to sanoubü dan to ong sanoua longa, kaneibü jongsak ai 
ki? Khüm hebü shuongeikei khei kümda ji si? 
47Hobaje nyi kaibü jaisinasi shuong to ong maang shika longaje, nyi lubü ai 
aei jungeida? Küksithang shuongeikei kho jeteibü jungeida ji si? 
48Hibü kaneibü khuthükkabou Bou lai penan souan ki, kho tegü kankei penan 
souan kishi.” 

Mathi 6 

Maangmai Kubü shangabü Lenbü 

1“Mütei hapla shanga haoen thedanga, saopobü kanei akümla maangsangshi; 
khei aying longa khuthüka kibü kaneibü Bou yoa kanei pailetbü aki. 

2“Hibü nyi ladang maangmai kubü kümsilei kümlaje, hibü- youbü tegü 
sinagoga hoba pühlama, müteibü nyensang hapla shanga, ka thedanga sen 
tekaang. Ngühmaia ngei kan to lenda, haoenei jembü pailetbü hapa. 
3Lausikei ladang nyi maangmai kubü kümsilei kümlaje, kaibü mae ikei ai 
kümda kho kaibü nanae ik la tengeti; 
4khei nyi maangmai kubü kho huphanga kilabü lele; hoba Kabou aoei 
hushanga haoei lolo hapda haoei ka la pailetbü kulabü. 

Welau shangabü Lenbü 
(Lk 11.2-4) 

5“Hobaje ladang kanei welaulaje, kanei hibüyoubü shuong tegü teying. 
Aishanga mütei hapla shanga, haoenei sinagoga hoba lambheka loan 
welauda. Ngühmaia ngei kan to lenda, haoenei jembü jongsak hapa. 
6Lausikei ladang nyi welaulaje, kaibü thangtet maangkabou to atashi, hoba 
kaibü kou khinngailangan, hushanga kibou Kabou to welauashi; hoba Kabou 
aoei hushanga kibü hapda haoei ka la pailetbü kulabü. 
7 “Hobaje welaujinei küksithangei jungeibü tegü, lejim akibü ngühnop 
tejungei, aishanga haoenei juong lausi ditlabü dogo haoenei damda. 
8Kan haoen tegü teki; aishanga kanei ai ong khambei, kho kaneibü Bouei 
ngekei. 
9Kanei hai welaujan: 'Khuthüka kibü Abou, Ka nyen saopobü yingshi, 
10Kaibü Sangle kaiya, Khuthüka kibü tegü, kaodakakei kamaang leshi. 
11Kün la tat chaangbou shausiyung kubü; 
12Künei ailai müeibü shedbü apbuan ki kho tegü küneibü shedbükei apbuma. 
13Hobaje kün takteibü to teleima, lausikei amaibou ka kün senetashi.’ 
14“Aishanga kanei müeibü shedbü apbua longa, kaneibü khuthük kabü 
Boueikei, kaneibü shedbü apbulabü. 
15Lausikei kanei müeibü shedbü üpbu longa, kaneibü Boueikei kaneibü 
shedbü üpbulabü. 

Nyengbü shangabü Lenbü 

16“Hobaje ladang kan nyenglaje, hibüyoubü shuong tegü, the tekhüm; 
aishanga haoen nyengbü müt la haptila shanga, haoenei jembü thenyeka mak 
kaktida. Ngühmaia ngei kan to lenda, haoenei jembü pailetbü hapa. 
17Lausikei nyengbü kho mütei ayingko, hushanga kibou Kabouei hapla 
shanga, nyi ladang nyenglaje 
18ka khua onang naangashi, hoba kathe nyetashi; hoba Kabou, aoei hushanga 
hapda, haoei ka la pailetbü kulabü. 

Khuthüka Nyaksinam 
(Lk 12.33-34) 

19“Kanei jembü shanga kaoa nyaksinam tethan, ainei phetei hoba dühei 
künda, hoba kokbüei khoknyinda hoba koklangda. 
20Lausikei kan shanga khuthüka nyaksinam thanashi, laonei phetei hoba 
dühei ashauda hoba kokbüei akhoknyinda hoba akoklangda. 
21Aishanga lanei ka nyaksinam ki khonei ka maangponkei kilabü. 

Mang Ngesakbü 
(Lk 11.34-36) 

22“Nyek kho mangeibü wanthung ki. Ka nyek maisho kia longa, ka mang 
khümbo ngesaklabü; 
23lausikei ka nyek amaiko kia longa, ka mang khümbo nakthühei shenan 
kilabü. Hibü ka to kibü ngesakbü kho nakthüh yinga longa, nakthüh kho 
latetche yaangkei! 

Mühghaü hoba Nyaksinam 
(Lk 16.13; 12.22-31) 

24“Aoeikei bunyu nyi khangenla athük; aishanga haoei che mangsenlabü hoba 
che sanoulabü, ayingsi haoei che la maang kulabü hoba che aweasünglabü. 
Kanei Mühghaü hoba nyaksinam khangenla athük. 
25“Hibü ngei kan to lenda, kaneibü langkei shanga ai shaula ayingsi ai 
yungla, ayingsi tokei kaneibü mang shanga, ai neila, maangtemau. 
Shausiyung to langkei khaibou, hoba neisimei to mang khaibou aying lo? 

26Mühkabü aushuong to chühashi; haoenei awenda ayingsi alatda, ayingsi 
bunga athanda; khei ying- ankei kaneibü khuthükkabü Bouei haoen samda. 
Haoen to kei kan aei khaibou aying si? 
27 Hobaje kan yoa aoei haiyeibüei jembü thong iknop che chingyola thükkei? 
28Hobaje kanei aila neisimei shanga maangmauda? Ushia leilang khüpbong 
lai chingda daman chühashi. Haoenei akümaleida, haoenei lei ashikda; 
29khei yingasikei ngei kan to lenda, Solomon mangkei jembü soneikangbü 
pendoua habü yoa che phatko hele ale. 
30Lausikei O mailem hanbü shuong, ai ushi sang tat kian ngiet wanmang to 
jinda, khola Mühghaüei hainyu neitia longa, haoei khüto liman kan la 
aneikulep lo? 
31Hibü, ‘Künei ai shaula?’ ayingsi ‘Künei ai yungla?’ ayingsi ‘Künei ai neila?’ 
dogo lauko maangtemau. 
32Aishanga küksithang shuongei kheibü lamda, hoba kaneibü Khuthükkabü 
Bouei khübü pendou kanei khamakei dogo ngeakei. 
33Lausikei kanei shaangla Mühghaü Sangle hoba hao sao- pobü lamashi, hoba 
khübü pendou kan la jinyokulabü. 
34Hibü ngiet shanga maangtemau, aishanga ngietei jembü shanga 
maangmaulabü. Chalou weko khonsak hao thüngthüng ki.” 

 Mathi 7 

Mümat Jembü 
(Lk 6.37-38,41-42) 

1Kan mat ajemlabü lele mü la matjem teku. 
2Aishanga ai matjemei kanei jemlaje, kan mat khei jemlabü; hoba ai 
takletbüei kanei takletkulaje, kho kan la takletkulabü. 
3Aila nyi jembü nyek kabü inphou shanga adamenko, kaibü jaisina nyeka 
thamngu nepbü to chühkuda? 

4Ayingsi nyi kaibü jembü nyek kabü inphou kho ühüpbo kaibü jaisina to, 
“Ngei kaibü nyek ka thamngu kho apbukho” dogo lai laula thükkei? 
5Hibüyoubü, nyi jembü nyek ka shaang inphou kho apashi kheijinei ong nyi 
kaibü jaisina nyeka kibü thamngu kho apbula nyi shangashatko haplabü. 
6“Ai saopobü ki kho kei la teku, hoba uk thedanga kaneibü phülem tüpbu, ai 
ngenyu khübü kho haoenei youphanga nakeilabü, hoba sepeilabü hoba kan 
netla yeitilabü. 

Hiashi, Lamashi, Kuokashi 
(Lk 11.9-13) 

7“Hiashi, hoba kho kan la kulabü; lamashi, hoba kho kanei haplabü; 
kuokashi, hoba kho kan la ipbulabü. 
8Aishanga hibü wekoei hapda, hoba aoei lamda, haoei hapda, hoba aoei 
kuokeida kho hao la ipbulabü. 
9Ayingsi jembü shouei wentek che hisi hao la laang kulabü; 
10ayingsi haoei ngau che hisi hao la pinyu che kulabü, kan yoa müt ao ki? 
11Khei yingsije, kan amaikokei, kan shousi la jongsak maibü kula ngealonga, 
khuthüka kibü kaneibü Bouei hao ka hibü shuong la peisilei maibü lai aei 
akula! 
12“Kanei mütshuong la kan to ai ong kümtimang sühda, kho tegü kaneikei 
haoen to kümashi; aishanga ho Ngühkhüm si Thuseibü ngühtet ki. 

Nyonyembü Bakou 

13“Bakou nyonyembü to atashi; aishanga maushang to leibü bakou 
ongayasetham, hoba lamnyu yaangbü ki hoba khüto atbü shuong juongnyu. 
14Aishanga langkeishang to leibü bakou aeibou nyonyembei, hoba kho hapbü 
shuong shijo ong. 

Bunyu hoba khoeibü Hek 
(Lk 6.43-44) 

15“Amlangbü thuseibü shuong, aoyou kan jungto saneibü hele lean louda, 
lausikei maangaenei sekbülakbü sho ki, haoen shanga maangsangashi. 

16Haoeneibü hekei kanei haoen shenlabü. Mütei jaklong ka semlühhek 
ayingsi, kamjak ka bhuk kheida si? 
17Hibü bunyu maibü wekoa buhek maibü hekda; lausikei bun- yu amaibüa 
buhek amaibü hekda. 
18Bunyu maibüa buhek amaibü hekla athük, ayingsi bunyu amaibüa buhek 
maibü hekla athük. 
19Laobou bunyua ong lang maibü eheklaje kho akan koutida hoba wana 
jinda. 
20Hibü haoeneibü langei kanei haoen shenlabü. 

Ngei Kan Ladangkei Angekei 
(Lk 13.25-27) 

21“Kü to, ‘Bunyubou, Bunyubou,’ dogo ngabü wekoei Khuthük Sangle to atla 
aying, lausikei aoei khuthüka kibü Bouei maangangbü tegü kümlaje, hao ong 
atlabü. 
22Kho chalou khünei juongnyuei kü to, ‘Bunyubou, Bunyubou, künei ka 
nyena ateten lo, hoba ka nyena shabü sou shian asatti lo, hoba ka nyena 
kümsilei yaangbü juong aküm lo?’ dogo laulabü. 
23Kheijinei ngei haoen la ngetilabü, ‘Ngei kan ladangkei angekei; kan amaibü 
kümbü shuong kü ka kukashi.’ 

Chemdangbü Müt Nyi 
(Lk 6.47-49) 

24“Hibü aoei ong kü ngüh habü ho ditda, hoba jungeida, hao laang thüka 
chem dangbü songsihon kibü müt phatko kilabü. 
25Hobaje lang loukei, hoba yungsen loukoukei, hoba yei soukei, hoba kho 
chem to jangkei hoba kho atuong, aieilausi kho laang thüka huongkei. 
26Hobaje aoei ong kü ngüh habü ho ditda hoba ajungeida, hao phetsen thüka 
chem dangbü asangadobü müt phatko kilabü. 
27Hobaje lang loukei, hoba yungsen loukoukei hoba yei soukei, hoba kho 
chem to jangkei, hoba kho tuongkei; hoba kho tuongbü kho yaang kikei.” 

Jisueibü Hau 

28Ladang Jisuei kho laukhümbei, noknyühei haoei lenbüa maangpangkei, 
29aishanga haoei Ngühkhüm lenbou shuong tegü aying, lausikei sei kibü che 
tegü haoen la lenkei. 

Mathi 8 

Jisuei Müt che Maitibü 
(Mk 1.40-45; Lk 5.12-16) 

1Hobaje ladang hao shongh ka louyenkei, noknyüh yaangbü che hao phai 
sembei. 
2Hobaje chühashi, hao jungto imbü che louan hao thedanga lembo laukei, 
“Yaangbou, nyi maangangsije nyi ngo saüenkula thükkei.” 
3Hobaje Jisuei haoeibü ik shingan hao to meitiko laukei, “Ngei maangangda; 
no saüenashi.” Kheijineitham haoeibü imshat ka saüenkei. 
4Jisuei hao to laukei, “Chühashi, nyi aotokei telen; lausikei hauashi hoba no 
lolo ungshedbou la lenashi, hoba no maia dogo haoen to aukabü künla 
shanga Mosaei sakkubü jongsak lemashi.” 

Jisuei Rombü Yaangbüeibü Sambü Maitibü 
(Lk 7.1-10) 

5Hobaje ladang hao Kapernaum to atkei, Saongao thükkabou che hao jungto 
louan hao to sukojako laukei, 
6“Yaangbou, kü sambü tuokshatei shatko, aeibou khon kuko chema phetetnyu 
yepakei.” 
7Hobaje haoei hao to laukei, “Ngo loulabü hoba hao maitilabü.” 
8Lausikei Saongao thükkabouei jongaikei, “Yaangbou, no ngeibü 
chemsophang to lotla ngei amukei, lausikei ngüh kho ong lauashi hoba kü 
sambü mailabü. 
9Aishanga kü phanga lakjaibü shuong phoan, ngokei songdak hau phanga 
kibü müt che ki. Hobaje ngei khüto lauda, ‘Khou’, hoba hao hauda; hoba lubü 

to, ‘Kaiya’, dogo lauda, hoba hao louda; hoba ngei ngeibü sambü to, ‘Ho 
kümashi’ dogo lauda, hoba haoei kho kümda.” 
10Hobaje ladang Jisuei kho ditkei, hao maangpangkei hoba phaisembü 
shuong to laukei, “Ngühmaia ngei kan to lenda, ho tegübü mailem yaangbü 
Israel yoa ngei aineikei ühüp. 
11 Ngei kan to lenda, chaang hoba chanep ka juongnyu loulabü hoba 
Abraham hoba Isak hoba Jakob yoa setshanga khuthüka setlabü; 
12lausikei Sangleeibü püshi shuongje nongbü nakthüha aplabü; khonei 
haapbü hoba hauh uyobü kilabü.” 
13Hobaje Jisuei Saongao thükkabou to laukei, “Hauashi, nyi mailembü tegü 
kho shanga kümlabü.” Hobaje sambü kho kho jih khünei maian apbei. 

Jisuei Müt juongnyu Maitibü 
(Mk 1.29-34; Lk 4.38-41) 

14Hobaje ladang Jisu Peter chem to loukei, haoei Peter yakeibü nyu 
mangpokei shatko shena lengan hapbei. 
15Hobaje Bunyubouei saoeibü ika jungkei hoba mangpokei sao apyokei, hoba 
sao laksepbei hoba hao la nongnaekukei. 
16Hobaje ladang chasem sühkei haoenei hao jungto shabü souei lapbü 
juongnyu leibakukei. Hobaje haoei shabü sou shuong kho welausansanbü 
ngüh cheei shian sattikei, hoba shatsinyat pendou maitikei. 
17 Kho Isaia thuseibüei, “Haoei sen athükamin langkukei, hoba seneibü 
shatsinyat thonglangkukei” dogo laubü ngüh loushedtila yingan kiteikei. 

Jisueibü Eik Yingjan shuong 
(Lk 9.57-62) 

18Ladang Jisuei hao kaijembo noknyüh yaangbü che hapbei, haoei dei 
thidang to khatla ngühkhüm kukei. 
19Hobaje Ngühkhüm lenbou che loukei hoba hao to laukei, “Lenbou, no lae to 
haulaje ngei kaphai semlabü.” 

20Hobaje Jisuei hao to laukei, “Selong shuongei laangbob ki hoba mühkabü 
au shuongei hap kia; lausikei Müteibü Shouje hao khu nongshang aki.” 
21Haoeibü eik cheei hao to laukei, “Yaangbou, ngo shaang hauan kübou 
khünla sakkubü.” 
22Lausikei Jisuei hao to laukei, “Kü phai semashi, hoba haibü shuong la 
haoen haibü khünla phoyoashi.” 

Jisuei Yeinak Thaktibü 
(Mk 4.35-41; Lk 8.22-25) 

23Hobaje ladang hao long che to atkei hao eikshuongei haophai sembei. 
24Hobaje chühashi, thim khonei yeishik yaang lotkei, khoei long kho 
deishouei danglepbo yeikei. Lausikei Jisu je yepan kiteikei. 
25Hobaje haoen hao jungto loukei hoba pitiko laukei, “Bunyubou, kün 
püetashi, kün shemetda.” 
26 Hobaje haoei haoen to laukei, “Kan aila hatda, mailem hanbü shuong?” 
Kheijinei hao laksepkei, hoba yei si deishou to kaang hakkei, hoba 
jemetshouko kikei. 
27Hobaje mütshuongei maangpangkei hoba laukei, “Yei si deiei mangkei hao 
ngüha lelabü ho ailaibü müt?” 

Jisuei Shabü Sou kibü Müt Nyi Maitibü 
(Mk 5.1-20; Lk 8.26-39) 

28Hobaje hao yungko thidang to Gadara kaonyek to loukei, hoba shabü souei 
lapbü müt nyi heelaak ka longbüei hao to haüyokei. Haosi aeibou sekbülakbü 
yingsije aoeikei kho lam to adan. 
29Hobaje chühashi, haosiei ngekko laukei, “Mühghaü Shou, nyi aila kün 
peksekda? Jih asühko kün khonkutila no hato loukei lo?” 
30Haoen ka tuisho hean uk shuong che lamshauko kiteikei. 
31Shabü sou shuongei hao to sukojako laukei, “Nyi kün shian sattisije, kün 
ukshuong yoto hautikai.” 

32Jisuei haoen to laukei, “Hauashi.” Hobaje haoen longkei hoba ukshuong to 
atkei; hoba ukshuong pendou laanglip to nyuyoko yungnyu to atkei hoba 
deia shemetkei. 
33Hobaje uklombü shuong satyokei hoba sangnyu to haukei. Khünei haoenei 
kongnyu leko shabü souei lapbü shangabü hoba haüthükbü ajanjan pendou 
lenkei. 
34Hobaje chühashi, sangnyubü shuong pendou Jisu to haüyola longkei, hoba 
ladang haoenei hao hapbei, haoeneibü kaophei apyola shanga haoenei hao to 
sukeijakei. 

 Mathi 9 

Jisuei Tuokshatei Shatbü Müt che Maitibü 
(Mk 2.1-12; Lk 5.17-26) 

1Hobaje hao long to atkei hoba dei khatjung hauan jembü sang to loukei. 
2Haoenei tuokshatei shatbü müt che, yepshanga lengan hao jungto sungbakei; 
hoba ladang Jisuei haoeneibü mailem hapbei haoei tuokshatei shatbou to 
laukei, “Nashoubou, maang kangashi! Kaibü shabü apbua.” 
3Hobaje Ngühkhüm lenbou shuong atei maangphanga laukei, “Ho mütei 
Mühghaü nyikuda.” 
4Jisuei haoenei dambü ngekei hoba laukei, “Ainyula kanei kaneibü 
maangpona amaibü dameida? 
5Aishanga, ‘Ka shabü apbua’, dogo laula sobou si; ayingsi, ‘Laksepashi, hoba 
paiashi,’ dogo laula sobou? 
6Lausikei kaodaka Müteibü Shou la shabü apbula sei kia dogo ngei kan la 
lenlabü.” Kheijinei haoei tuokshatei shatbou to laukei, “Laksepashi, ka 
yepshang peashi, hoba chem to ngaiashi.” 
7Hobaje hao pienkei, hoba haoen chem to haukei. 
8Ladang noknyühei kho hapbei haoen hatkei, hoba müt la seisihau khütetche 
kubou Mühghaü la nyensang kukei. 

Jisuei Mathi Ngabü 

(Mk 2.13-17; Lk 5.27-32) 

9Hobaje Jisuei khüka satjinei Mathi nyenbü müt che khüm heshanga setan 
hapbei, hoba haoei hao to laukei, “Kü phai semashi.” Hobaje Mathi 
meimeikei hoba hao phai sembei. 
10Hobaje Jisu chema shaushang yungshanga setjinei khüm hebü hoba shabü 
shuong juong loukei hoba hao hoba eikshuong yoa setkei. 
11Ladang Farisibüei kho hapbei, haoenei hao eikshuong to laukei, “Aila 
kaneibü lenbouei khüm hebü hoba shabü shuong yoa shauda yungda?” 
12Lausikei haoei kho ditkei hoba laukei, “Ashat anyatbü shuong shanga 
daktar akhamda, lausikei shatbü shuong shanga kümsilei. 
13Lausikei hauashi hoba, ‘Ngei lembü ji, lausikei onou mangsühda’ dogo 
laubü kho ngühtet ai yingkeije ditletashi. Aishanga ngo saopobü shuong 
aying, lausikei shabü shuong ngala loukei.” 

Nyengbü shangabü Pheyobü 
(Mk 2.18-22; Lk 5.33-39) 

14Kheijinei Johaneibü eikshuong hao jungto louan laukei, “Aila kün hoba 
Farisibü shuongei hanghangko nyengda, lausikei ka eikshuongei anyengda?” 
15Jisuei haoen to laukei, “Chemkanbou haoen yoa ki shongko, 
chemkanshanga kibü thangbou shuongei manghaapla thükkei sai? Lausikei 
chemkanbou haoen ka ngailanglabü chalou che sühlabü; kheijinei haoenei 
nyenglabü. 
16Aishanga neisimei hangbüa aoeikei nei haanbü athipda, aieilausi thipbü nei 
khoei neinyu ka jitlangda hoba khün amaibou yetda. 
17Hobaje mütshuongei ih haanbü phekhon shongmok hangbüa atakda; khei 
kümsije phekhon shongmok kho thada, hoba ih kho apda hoba phekhon 
shongmok kho leiluda; lausikei haoenei ih haanbü phekhon shongmok 
haanbüa takda, hoba ham püetda.” 

Yaangboueibü Nouyangshou hoba Jisueibü Nei to Meitinyu Yaksa 
(Mk 5.21-43; Lk 8.40-56) 

18Haoei khübü kho haoen to lautoua sinagog kabü pangsa che loukei hoba 
hao thedanga khüpetko laukei, “Kü shou nouyangshou toutham hakshema; 
lausikei kaiya hoba sao to ka ikei jungashi, hoba sao singngailabü.” 
19Hobaje Jisu hao eikshuong yoa meimeikei hoba hao phai sembei. 
20Hobaje chühashi, yaksa che, ao po anthüknyi sii koubü kiteikei, hao phaito 
loukei hoba haoeibü neiyik to meitikei; 
21aishanga saoei jembü lolo maangpona laukei, “Ngei haoeibü neia ongkei 
meitialonga ngo maian aplabü.” 
22Jisuei sepeikei hoba sao hapbei; hoba haoei laukei, “Nashounyu, maang 
kangashi! Ka mailemei no maitia.” Hobaje yaksa kho kho jihatham maian 
apbei. 
23Hobaje ladang Jisu pangsa chem khüto atkei, hoba pithung metbü hoba 
noknyüh panglangyoko hapbei, 
24haoei laukei, “Satkhümashi! Yaksa kho ühaikei; lausikei sao yepbei!” 
Hobaje haoenei hao to nyikukei; 
25lausikei ladang noknyüh kho lintikei, hao atkei hoba saoeibü ika jungkei, 
hoba medeinyu kho laksepbei. 
26Hobaje kho ngühlang kaonyek pendoua phinthonkei. 

Jisuei Nyekthubü Müt Nyi Maitibü 

27Hobaje Jisu khüka satjinei nyekthubü müt nyi hao phai sembei, hoba 
ngekko laukei, “Dawid Shou, küsi to onoukai.” 
28Hobaje ladang hao chem to atkei, nyekthubü nyi hao jungto loukei. Hobaje 
Jisuei haosi to laukei, “Ngei ho kümenlabü dogo kasiei mailemda si?” Hobaje 
haosiei hao to laukei, “Haü, Bunyubou.” 
29Kheijinei haoei haosieibü nyek to meitiko laukei, “Kasieibü mailem thüng 
kasi to yingkushi.” 
30Hobaje haosieibü nyek khitkei. Hobaje Jisuei kaangkhühtham haosi to 
sakkuko laukei, “Aolakei tengeti.” 

31Lausikei haosi satkei hoba kaonyek jembo kho ngühlang phinthonkei. 
Jisuei Ngoubü Maitibü 

32Hobaje haoen ngaijinei, chühashi shabü souei lapbü ngoubü müt che hao 
jungto leibakei. 
33Hobaje ladang shabü sou kho shian sattikei, ngoubü müt khoei ngüh 
joyokei. Hobaje noknyüh maangpangkei hoba laukei, “Israela ho tegü 
ladangkei hapan achühkei.” 
34Lausikei Farisibüei laukei, “Haoei shabü sou shian sattila shabü soushou 
shuongeibü Choba jungeida.” 
35Hobaje Jisuei sangshou hoba sangyaang pendoua sinagoga lenko, hoba 
Khuthük Sangle Ngühlangmaibü songlenko, hoba shat phang phangei shatbü 
hoba shatsinyat phang phanga maitiko paikei. 
36Ladang haoei noknyüh hapbei, haoei haoen shanga aeibou sanouko 
dambukei, aieilausi haoen lombou akibü sanshuong tegü haoen khonkuko 
hoba aan kiteikei. 
37Kheijinei haoei hao eikshuong to laukei, “Youlatlabü shangakei, lausikei eik 
shijo ong. 
38Hibü kanei youlatbü Bunyubou to, haoei jembü youlatbü to eik koutila 
welauashi.” 

Mathi 10 

Eik Anthüknyi 
(Mk 3.13-19; Lk 6.12-16) 

1Hobaje haoei eik Anthüknyi hao jungto ngakei, hoba hauan shian sattila 
shanga shabü sou shuong thüka sei hoba shatsinyat phang pendou hoba 
shatbü phang pendou maitikulabü sei haoen la kukei. 
2Tou hangangbü Anthüknyieibü nyen kho habü ho ki: shaangbou kho Peter 
dogo laubou Simon, hoba haona Andria, Zebedi shou Jakob, hoba haona 
Johan; 

3Filip hoba Bartholoma; Thoma hoba khüm hebou Mathi; Alfia shou Jakob, 
hoba Thadia; 
4Kananbü Simon, hoba Judas Iskhariot, aoei hao khümbo kukei. 

Anthüknyieibü Songlen 
(Mk 6.7-13; Lk 9.1-6) 

5Khübü Anthüknyi Jisuei hautikei, hoba haoen la sakkuko laukei, 
“Küksithang lam aitokei tohau, hoba Samariabü sangnyu aitokei tüt; 
6lausikei Israel phang maubü sanshuong jungto hauashi. 
7Hobaje kan haujinei, ‘Mühghaü Sangle nyangko lousüha’ dogo phinthonashi. 
8Shatbü maitiashi, haibü shuong langngaitiashi, imbü saüenkuashi, shabü sou 
shuong shian sattiashi; kanei amlang hapbei, amlang kuashi. 
9“Kaneibü shijimoka hon ayingsi chandinam, ayingsi poisa tekün; 
10kaneibü wakou shanga nyingkou ayingsi mangsho nyi, ayingsi nguok, 
ayingsi ju tekün; aieilausi kümbouei shausiyung hapla mubü. 
11Hobaje ai sangnyu ayingsi sangto ong kan atlaje, kan sühtimang sühbü 
kilaoje pheashi; hoba kan asatshongko khünei thüngashi. 
12Hobaje kan khüto atjinei ‘Salem’ dogo laushi; 
13hoba chema kibü shuongei kan sungleta longa kaneibü hakso haoen thükto 
loutiashi; lausikei haoenei asunglet longa, kaneibü hakso kan jungto 
sepeitiashi. 
14Hobaje aoyouei ong kan asungletlaje, ayingsi kaneibü ngüh aditlaje, kanei 
kho chem ayingsi sangnyu ka longjinei kaneibü you ka thamngu kangan 
apashi. 
15Ngühmaia ngei kan to lenda, matjembü chaloua kho sangnyu toje Sodom si 
Gomora thu to natenbou yinglabü.” 

Loulabü Shieikoe 
(Mk 13.9-13; Lk 21.12-17) 

16“Chühashi, ngei kan sho shuong yoto sanshuong tegü hautida. Hibü kan 
pinyu tegü songsihon kishi hoba dukutuk tegü maanglan yingshi. 

17Lausikei mütshuong shanga maangsangashi; aishanga haoenei kan 
matjemshang to khümbomeiko kulabü, hoba haoeneibü sinagoga haoenei kan 
to ngümlabü; 
18hoba kan kü laüa governor hoba Choba shuong thedanga haoen hoba 
phangshuong to aukabü künla shanga leian haulabü. 
19Lausikei ladang haoenei kan khümbomeiko kulaje, kanei lai laula ayingsi ai 
laula maang temau; aishanga kanei ai laula kho jihsiphaiatham kan la 
kulabü. 
20Aishanga laubou kho kan ji, lausikei kaneibü Bou Soushouei kan danko 
lauda. 
21“Hobaje jaisinaei jaisina, hoba bouei haoshou, haitila khümbo kulabü; hoba 
shousi shuongei nyusibou khulimbo meimeilabü, hoba haoen haitilabü. 
22Hobaje kü nyen laüa müt pendouei kan mangsenlabü; lausikei aoei thon 
sühko natenlaje hao ong khümenlabü. 
23Lausikei ladang haoenei kan sangnyu chenei shieikoelaje, nyiboubü to 
satashi, aishanga ngühmaia ngei kan to lenda, Müteibü Shou aloushongko, 
kanei Israel sangshuong apekhümbo kilabü. 
24“Lenbou to eik thükkabou ji, ayingsi bunyu to sambü thükkabou ji. 
25Eikei jembü lenbou tegü kia longa, hao shanga khoei soua, hoba sambüei 
jembü bunyu tegü kia longa hao shanga khoei soua. Mütshuongei jembü bou 
to Belzebub dogo lausije, hao chema kibü shuong to latetche yaangbou 
anyikula! 

Aoto Hatjan 
(Lk 12.2-7) 

26“Hibü haoen to tehüt. Aishanga tang akhithlabü lele aikei küplepan aki, 
hoba angeenlabü lele aikei huan aki. 
27Nakthüha ngei kan to lenda, kho kanei changea laushi; hoba kaneibü 
noukhüna ai hangsho lauda, kho chemdaka ngeklabü. 

28Hobaje aoyouei mang haitida, lausikei soushou haitila athük, haoen to 
tehüt. Aeiko Mühghaü, aoei soushou si mang ham molowana mautila 
thükkei, hao to ong hatashi. 
29Aunyingshishou nyi poisa che lu ayaakda lo? Khei yingasikei khübü che 
ongkei kaneibü Bouei angeko kaoa üatda. 
30Kaneibü khua khulou mangkei pendou weenakei. 
31Hibü tehüt; aunyingshishou juong tokei kan khaibou! 

Khrista Theletbü hoba Inletbü 
(Lk 12.8-9) 

32“Hibü aoyouei ong müt thedanga ngo theletlaje, khuthüka kibü Kübou 
thedanga ngeikei hao theletlabü. 
33Lausikei aoyouei müt thedanga ngo atheletlaje, khuthüka kibü Kübou 
thedanga ngeikei hao atheletlabü. 

Sangmai ji, Lausikei In 

34“Kaodaka sangmai longtila ngo loukei dogo tedam; sangmai aying lausikei 
in longtila ngo loukei. 
35Aishanga müt cheei jembü bou khulimbo, hoba nouyangshouei jembü nyu 
khulimbo, hoba shoueibü yakei laoeibü nyu khulimbo meimeitila ngo loukei; 
36hoba müt cheeibü dangbou shuong kho haoeibü jembü chem- pen shuong 
kilabü. 
37“Aoei jembü bou ayingsi nyu kü to aei sanoulaje hao kü shanga mubü 
aying; hoba aoei jayangshou ayingsi nouyangshou kü to aei sanoulaje hao kü 
shanga mubü aying. 
38Hobaje aoei jembü peisei pean küphai asemda, hao kü shanga mubü aying. 
39Aoei jembü langkei hapda kho maulabü, hoba aoei kü shanga jembü 
langkei mauda kho hapmeilabü. 

Pailetbü 
(Mk 9.41) 

40“Aoei kan sungletda haoei ngo sungletda, hoba aoei ngo sungletda haoei 
ngo hautibou sungletda. 
41Aoei thuseibü che thuseibü nyena sungletda thuseibü pailetbü haplabü, 
hoba aoei saopobü müt che saopobü müt nyena sungletda saopobü müt 
pailetbü haplabü. 
42Ngühmaia ngei kan to lenda, aoei habü hanbü shuong yoa che la ongkei eik 
nyena deisang thung che inlaje, hao pailletbüei akonglabü.” 

 Mathi 11 

Johan Baptikubou ka Ngühlang Künbü shuong 
(Lk 7.17-35) 

1Ladang Jisuei jembü eik Anthüknyi to sakkuko lenbü thonkei, kheijinei 
haoen sangnyu shuonga lenla hoba songlenla shanga haoei khüka 
banglangkei. 
2Johanei thüngdanga kijinei Khrista shangabü kümsilei shuong ditkei. Hibü 
haoei hao eikshuong hautiko lentikei, 
3“Loula kibou kho no sai, si künei lubü che shanga chüheila?” 
4Jisuei haoen to jongaikei, “Kan ngaiashi hoba kanei ai ditda hoba hapda 
Johan la lenashi: 
5nyekthubü shuongei hapda, sokebü shuong paida, imbü shuong saüenda, 
hoba obangbüei ditda, hoba haibü shuong langngaitida, hoba shalebü la 
Ngühlangmaibü songlenda; 
6hoba aoei kü to phaiyetshang ai ühüplaje hao haübou.” 
7Khübü mütshuong ngaitoua Jisuei noknyüh to Johan shangabü lenla 
khangkei, “Ai to chühla kan yam to koukei? Yeiei thakdu soueibü chühla si? 
8Lausikei kan aito chühla haukei? Inyaibü neisimei lebü müt che to chühla 
sai? Aoyouei inyaibü neisimei leda haoen Choba chema ki. 
9Lausikei kan ai chühla haukei? Thuseibü che sai? Haü, ngei kan to lenda, 
thuseibü che to khaibou. 

10Laishibaei lenbü ho hao shangabü ki: ‘Chühashi, ngeibü ngühlang künbou, 
aoei ka thedanga ka lamnyu lamlelabü, hao ka thedangto ngei hautida.’ 
11Ngühmaia ngei kan la lenda, yaksaei bukbü yoa Johan to yaangbou aki; 
lausikei Mühghaü Sanglea hanbou kho hao to yaangbou ki. 
12Hobaje Johan Baptibou chalou ka tou sühko Khuthük Sangle soyoda, hoba 
sekbülakbü shuongei soletda. 
13Aishanga Thuseibü shuong pendou hoba Ngühkhümei Johana sühko 
tetenkei; 
14hoba kanei sungletla maangangko kisije, Johan ho loula kibou Elija ki. 
15Ao nou yembei haoei ditashi. 
16“Lausikei ai to ngei ho meten mütshuong takteila? Hoaen namyakshanga 
atei lubü shuong ngako 
17hoba ‘Künei chia teibü lauko kan la pithung metkukei, hoba kanei atom! 
Künei manghaap chia laukei hoba kanei haapbo khuku to ajang!’ dogo lauko 
setbü nashousi shuong phatkei. 
18Aishanga Johanei ashauko hoba ayungko loukei, hoba mütshuongei, ‘Hao 
to shabü soushou kia’ dogo lauda. 
19Müteibü Shou shaukoyungko loukei, hoba haoenei ‘Chühashi, shaumüt 
yungmüt, ih yungbou, khüm hebü shuong si shabü shuongeibü thangbou’, 
dogo lauda. Lausikei songsihon kho saoeibü kümsilei loushedbüei aukabü 
kuenda.” 

Maialembü Sangnyu shuong 
(Lk 10.13-16) 

20Kheijinei laobou sangnyu shuonga haoeibü kümsilei yaangbü juongbou 
kümbei, khübüei maangpon asepei, haoei haoen hakeiko laukei, 
21“Khorazin, ka shanga ügütü! Bethsaida, ka shanga ügütü! Aishanga ka to 
kümbü seikümseilei shuong ho Sidon si Tair to kümbei laubü tegüje, haoen 
mütshuongei neikek sean haapbo khuto tap mokan jinko maangpon sepeian 
kikhoulabü. 

22Lausikei ngei kan to lenda, matjemnyet kan toje Tair si Sidon to natenla 
soshangbou yinglabü. 
23Hobaje no, Kapernaum, no khuthüka sühko tonenlep lo? No molowan 
sühko sungyanlabü. Aishanga laobou kümsilei yaang ka to kümbei ho Sodom 
to kümbei laubü tegüje, kho tat sühko kikhoulabü. 
24Lausikei ngei kan to lenda, matjemnyet katoje, Sodom kaodak thu natenla 
sobou yinglabü.” 

Kü Jungto Kaiya hoba Haksoashi 
(Lk 10.21-22) 

25Kheijinei Jisuei laukei, “Abou, khuthük hoba kaodak Bunyubou, ngei ka 
nyen sangda, aieilausi nyi habü ho songbüdobü hoba hapbüngebü thedang ka 
huan phokei, hoba nyi nasak shuong thedanga tang khittikei. 
26Haü, Abou, ngei ka nyen sangda, aieilausi kho ka maanghaibü kiteikei. 
27“Kübouei kü la pendou nongkua: hoba Bou to liman Shou aoeikei angekei; 
ayingsi Shou hoba aoyou to Shouei hao tang khitkula maangangda haoen to 
liman, Bou aoeikei angekei. 
28Kan hübümangbü hoba onat künbü shuong pendou kü jungto kaiya, hoba 
ngei kan la hakso kukho. 
29Kanei kü bulenga peashi, hoba kü ka ditletashi, aishanga ngo eaaoabü hoba 
sensimaang inyaishoule, hoba kanei kaneibü soushou shanga hakso haplabü; 
30aishanga kü buleng sosotham, hoba kü on songoktham.” 

Mathi 12 

Nounyet shangabü Pheyobü 
(Mk 2.23-28; Lk 6.1-5) 

1Kho jihsiphaia Jisu Nounyet youshou laak danko haukei. Hobaje hao 
eikshuong mühei haikei, hoba haoenei youman yetan nyaila khangkei. 
2Ladang Farisibüei kho hapbei, haoenei hao to laukei, “Chühashi! Ka 
eikshuongei Nounyet Ngühkhüm lulimda.” 

3Haoei haoen to laukei, “Dawid hoba haoyou jambü shuong mühei haijinei 
haoei ai kümbei kanei awe lo? 
4Hao Mühghaü chem to atkei hoba Mühghaü thedanga phobü Wentek, 
laobou ungshedbou to liman lubüei shaujan aying, kho haoei sungkei hoba 
shaukei hoba haoyou jambü shuong la kukei. 
5Ayingsi Nounyet lembüchema kibü ungshedbü shuongei Nounyet lai shatida 
hoba haoen to shedbü aki, kho kanei Ngühkhüma wean achüh lo? 
6 Ngei kan to lenda, khei lembüchem to yaangbou che han kia. 
7 Kanei ‘Ngei lembü ayingko üeisanou mangsühda’ dogo laubü ngühtet ngea 
tegüje, kanei ashedbü müt la shedbü tekukhoulabü. 
8Aishanga Müteibü Shou kho Nounyeteibü Bunyubou ki.” 

Iksibü Müt Che 
(Mk 3.1-6; Lk 6.6-11) 

9Haoei kho apyokei hoba sinagog to haukei. 
10Hobaje ik phei haibü müt che khünei kiteikei, hoba haoenei hao attila 
shanga Jisu to pheko laukei, “Nounyet maitijan sai?” 
11Jisuei haoen to laukei, “Tetlabüei kan müt cheeibü san Nounyet püngkhün 
to atetakei. Khülongaje haoei kho hatan asenenlep lo? 
12Yinga longa san che to müt lai khaibou! Hibü Nounyet maibü kümjan.” 
13Kheijinei haoei müt khüto laukei, “Ka ik shingashi.” Haoei shingkei hoba 
kho maikei hoba ji aedang tegü yeikei. 
14Lausikei Farisi shuong khong to angkei, hoba haoenei hao lai mautila hao 
khulimbo huon takkei. 

Mühghaüeibü Pienbü Sambü 

15Hobaje Jisuei kho ngekei hoba khüka kukkei. Müt juongei hao phai sembei 
hoba haoen pendou maitikukei. 
16Hao shangabü angetila shanga haoei haoen kaangkosekko shingekkei. 
17Kho Isaia thuseibüei laubü ngüh loushedla yingan kiteikei, 

18“Ngei pienbü kü khangenbou, ngei sanoubü Che, ao to ngo maanghaida. 
Ngei hao thüka kü soushou phokulabü, hoba küksithang to haoei matjembü 
lenlabü. 
19 Haoei aoyolabü ayingsi angeklabü; ayingsi khongnyua aoeikei hao ngüh 
aditlabü. 
20 Haoei matjembü kho thükenbü to asungba shongko, haoei naknyinan kibü 
thakdu che ongkei angoktilabü. 
21Hobaje hao nyena Küksithang shuongei maanglemlabü.” 

Jisu hoba Beelzebul 
(Mk 3.20-30; Lk 11.14-23) 

22Kheijinei hao jungto shabü souei lapbü, nyekthubü ngoubü müt che 
leibakei; hoba haoei maitikusije, ngoubou khoei ngüh laukei hoba nyekei 
hapbei. 
23Hobaje noknyüh pendou mokde apyokei hoba laukei, “Ho müt Dawid shou 
yinglep si?” 
24Lausikei ladang Farisibü shuongei kho ditkei, haoenei laukei, “Ho mütei 
lubü ayingko shabü sou shuong Choba Beelzebul jungeiko shabü sou shuong 
shian sattida.” 
25Hobaje haoeneibü dambü ngean Jisuei haoen to laukei, “Jembü khulimbo 
janyinbü sangle pendou lusakan apda, hoba laobou sangnyu ayingsi 
chemdang jembü khulimbo janyinlaje loan akilabü. 
26Satanei Satan shian sattia longa, haoei jembü khulimbo janyinda; 
khülongaje kho sangle lai lola? 
27Hobaje ngei shabü sou shuong shian sattila Beelzebul jungeia longa, kan 
mütshuongei ao jungeiko khübü shian sattida? Hibü haoen kaneibü 
matjembou yinglabü. 
28Lausikei ngei Mühghaü Soushouei shabü sou shuong shian sattisije, 
maimaitham Mühghaü Sangle kan jungto louakei. 

29Ayingsi müt cheei shaangla hau kibou müt khühan apho longa, haoei lai 
küman hau kibou chem khüto atan haoeibü peisilei sola? Kheijinei ong haoei 
haoen ka koklang solanglabü. 
30Müt che kho kü yoa akilonga hao kü khu limbo ki, hoba müt cheei ngeibü 
sanshuong yoshaila athui longa haoei khübü lintida. 
31Kho aoa ngei kan to lenda, shabü hoba nyikubü pendou mütshuong la amai 
apbulabü; lausikei Soushou khulimbo nyikubü üpbulabü. 
32Hobaje aoei Müteibü Shou khulimbo ngüh laulaje, kho hao la apbulabü; 
lausikei aoyouei Soushou Saopobü khulimbo laulaje, ho kaodaka yingasikei, 
loulabü kaodaka yingasikei kho hao la üpbulabü. 

Bunyu hoba khoeibü Hek 
(Lk 6.43-45) 

33“Bunyu maia longa khoeibü hek kho maibü yinglabü; hoba bunyu amaibü 
yinga longaje khoeibü hek kho amaibü yinglabü. Aishanga bunyu che kho 
jembü hekei shenda. 
34Kan pinyu shousi shuong, kan amainyu lai maibü lauenla? Aishanga aiei 
maangpon shenko ki kho sembungei lauda. 
35Müt maibüei jembüei kibü maibü ka peisilei maibü sungenda. 
36Hobaje ngei kan to lenda, mütei ai jim akibü ngüh ong anglaje, haoei kho 
ngüh shangabü matjemnyet jongailabü. 
37Aishanga ka ngühei no tanglabü, hoba ka ngühei no shedlabü.” 

Seikümseilei Hibü 
(Mk 8.11-12; Lk 11.29-32) 

38Kheijinei Ngühkhüm lenbou hoba Farisi shuong atei hao to laukei, “Lenbou, 
künei ka ka amaaphelabü che hapmang sühda.” 
39Lausikei haoei haoen to jongaikei, “Amaibü hoba maang alemenbü metenei 
amaaphelabü lamda, hoba Jona thuseibou to liman ho meten la amaaphilabü 
aikei akulabü. 

40 Aishanga Jona chalou sem hoba langyang sem ngau yaangbü shimunga 
kibü tegü, Müteibü Shoukei chalou sem hoba langyang sem kaomanga kilabü. 
41Ninevibü ho meten yoa matjemshanga lolabü, hoba ho meten yuktilabü, 
aieilausi songlensi haoen maangpon sepeikei; lausikei Jona to yaangbou che 
hanei kia. 
42Yungthang Chobasaoei ho meten shuong yoa matjemshanga lolabü, hoba ho 
meten attilabü, aieilausi saoei thonbü kaodak ka Solomon songsihon to ditla 
loukei; lausikei Solomon to yaangbou che hanei kia. 

Shabü Sou Longeibü 
(Lk 11.24-26) 

43“Ladang müt che ka shabü sou che longan apda, haksoshang lambo ulangbü 
danko satda hoba kho ühüpda. 
44Kheijinei khoei lauda, ‘Kü chem lao ka ngo longkei, khüto ngo sepeijung 
ngailabü.’ 
45Kheijinei hao ngaida hoba hao to amaibü lubü soushou nyet leian atda, 
hoba haoen khonei kida; hoba kho müt thonbü thu kho shaangbou thu to 
amaibou yeida. Hibü ho amaibü meten shangakei khei kilabü.” 

Jisueibü Nyu hoba Nasishuong 
(Mk 3.31-35; Lk 8.19-21) 

46Hao tokei noknyüh to joyoko kitoua, haonyu si haonasi shuong hao to 
joyomang sühko tanga loan kikei. 
47Hao to, “Kanyu si kanasi shuong tanga loakei, hoba haoenei ka to joyomang 
sühda” dogo laukei. 
48Lausikei hao to lenbou müt to haoei jongaikei, “Künyu ao, hoba künasi 
shuong aoyou?” 
49Hobaje Jisuei hao eikshuong aeto haoeibü ik shean litiko laukei, “Künyu si 
künasi shuong hanei kia. 
50Aishanga aoyouei khuthüka kibou Kübouei maangangbü kümda, hao kho 
küna bousubou, küna yaksanyu hoba künyu ki.” 

 Mathi 13 

Youli Saakbü Ngühphatbü 
(Mk 4.1-9; Lk 8.4-8) 

1Khünyet Jisu chem ka satkei hoba yungkoa setkei, 
2hoba hao jungto noknyüh yaang takshatkei, hibü hao long che to atan setkei. 
Hobaje noknyüh pendou yungkoa lokei. 
3Hobaje haoei haoen la ngühphatbüei ngüh juongnyu lenko laukei, “Youli 
saakbü che youli saakla koukei. 
4Hobaje haoei saakjinei, youli at lamkoa shatkei, hoba aushuong louan kho 
shaukhümbei. 
5Youli at kaomai juong akishang laangpünga shatkei, hoba kaomai shangko 
akisije kho enyu yembei. 
6Ladang chanyu longkei khüto juokko haukei, hoba khüto li üatsije linan 
apbei. 
7Lubü youli shuong jaklaaka shatkei; jaklong chingenkei hoba kho naülepbei. 
8Lubü youli kaomaia shatkei hoba youkung weko saongao, saosem, ayingsi 
khujin onko youman hekkei. 
9Aoto nou yembei haoei ditshi.” 

Ngühphatbü Nyekchüh 
(Mk 4.10-12; Lk 8.9-10) 

10Hobaje hao eikshuongei Jisu jungto louan laukei, “Nyi aila haoen to 
ngühphatbüa lauda?” 
11Haoei jongaikei, “Kan laje Mühghaü Sangle huphang ngüh ngela kuakei, 
lausikei haoenlaje ho akukei. 
12Aishanga aoei ki hao la aei kuyolabü, hoba haoei apsileko kilabü; lausikei 
aoei aki, haoei ai ki khokei hao ka ngailanglabü. 
13Khoei ngei haoen to ngühphatbüa lauda, aieilausi haoenei chühkokei 
ashenda hoba ditkokei aditouda hoba aditenda. 

14Hobaje Isaiaei laubü loushetda, 'Kanei maimaitham ditlabü lausikei 
aditenlabü; kanei maimaitham haplabü lausikei achühenlabü; 
15aishanga ho mütshuongeibü maangpon ngouan apa, hoba haoeneibü 
noukhen ditla shangan apa, hoba haoenei haoeneibü nyek muakei. Khei aying 
tegüje, haoenei haoeneibü nyekei haplabü, haoeneibü nouei ditlabü, 
haoeneibü maangponei ditenlabü hoba sepeilabü hoba ngei haoen 
maitikulabü.’ 
16Lausikei kan maimaitham olinbou, aieilausi kaneibü nyekei hapda, hoba 
kaneibü nouei ditda. 
17Ngühmaia ngei kan to lenda, thuseibü juongnyu hoba saopobü müt juongei 
kanei hapbü ho hapmang sühkei, hoba haoenei ühüp, hoba kanei ditbü ho 
ditmang sühkei, hoba haoenei adit.” 

Jisuei Youli Saakbü Ngühphatbü Wanan Lenbü 
(Mk 4.13-20; Lk 8.11-15) 

18“Khülonga kanei youli saakbü ngühphatbü ditashi. 
19Ladang mütei khuthük Sangle ngühlang ditda hoba kho aditenda, kheijinei 
amaibou louda, hoba haoeibü maangpona ai phinkei kho solangda. Hoei 
lamkoa saakbü ngühtet lenda. 
20Laangpünga saakbü youli tetlabü kho ngüh kho ditan kheijineitham olinko 
sungletda. 
21Hao to li aki, lausikei longche shanga yemda, hoba ladang ngüh kho laüa 
khonsak ayingsi shieikoe loulaje kheijineitham hao atetda. 
22Hobaje aoei ngüh kho ditda hoba kaodak shangabü maangmau hoba 
nyekdüh maangdühei kho naülepda, hoba haoei mai ehekda, ho jaklaaka 
wenbü youli kho ki. 
23Hobaje aoei ngüh kho ditda, hoba ditenda, hao kho kaomaia saakbü youli 
ngühtet ki. Haoei youkung weko ka saongao, saosem ayingsi khujin onko 
youman hekda.” 

Yousang Ngühphatbü 

24Haoei haoen to tokei ngüh- phatbü che lenko laukei, “Khuthük Sangle müt 
cheei jembü seka youli maibü wenbü phatkei; 
25lausikei ladang müt pendou nyeket shikei, haoeibü dangbou loukei hoba 
youshou yoa yousangkei phinkuan satkei. 
26Ladang youli khitan yembei hoba youman hekkei, kheijinei yousangkei 
hekkei. 
27Hobaje bunyu sambü shuongei hao jungto louan laukei, ‘Yaangbou, nyi ka 
seka youli maibü awen si? Khei yingsije yousang ho lakabü?’ 
28Hobaje haoei haoen to laukei, ‘Dangbou cheei ho kümbei.’ Kheijinei sambü 
shuongei hao to laukei, ‘Khülonga kün hauan khübü kho yoshaitimang sühda 
sai?’ 
29Hobaje haoei haoen to laukei, ‘Tou, aingenyu kanei yousang yoshaijinei, 
khübü yoa youkungkei yoshaioulabü. 
30Youlat jih asüh shongko ham liko yemtiashi, hoba youlatjinei, shaangla 
yousang yoshaiashi, hoba khübü kho jikan apla shanga thepshaiashi, lausikei 
youshouje kü bunga yoshaiashi,’ dogo ngei youlatbü shuong to lenlabü.” 

Yongkoshiklang Ngühphatbü 
(Mk 4.30-32; Lk 13.18-19) 

31Tokei ngühphatbü che haoei haoen to laukei, “Khuthük Sangle müt cheei 
yongkoshik youli sungjung hauan jembü seka wenbü phatkei. 
32Ho youli pendou to hanbou, lausikei ladang ho chingenda, kesiong pendou 
to yaangbou, hoba ho bunyu la yeida, hibü mühkabü aushuong louan 
haoeibü bheka laangda.” 

Tokai Ngühphatbü 
(Lk 13.20-21) 

33Tokei haoei haoen la ngühphatbü che lenkei, “Khuthük Sangle ho yaksa 
cheei tokai sungan wenchak sema dotan pendou pujung along shongko phobü 
phatakei.” 

Jisuei Ngühphatbü Jungeibü 
(Mk 4.33-34) 

34Jisuei noknyüh to khübü pendou ngühphatbüa lenkei; hoba ngühphatbü 
ayoko haoei haoen to ai alen. 
35 Ho thuseibüei laubü loushedtila yingan kiteikei, “Ngei ngühphatbüa kü 
sembung iplabü; Kaopakjinei huan kibü ngüh shuong ngei kaangbang 
laulabü.” 

Jisuei Yousang Ngühphatbü Wanenkubü 

36Kheijinei haoei noknyüh apyokei hoba chem to atkei, hoba hao eikshuong 
hao jungto louan laukei, “Seka yousang shangabü kün la wanan lenshi.” 
37Hobaje haoei jongaikei, “Youli maibü wenbou kho Müteibü Shou. 
38Sek kho kaodak. Youli maibü kho Sangle shousi shuong ki; hoba yousang 
kho amaiboueibü shousi shuong ki; 
39hoba kho wenbou dangbou kho shabü mühghaü ki; youlat jih kho kaodak 
thonbü ki; hoba youlatbü shuong kho khuthük hangangbü shuong ki. 
40Hibü yousang kho yoshaian wanei lai jikan apda, kho tegü kaodak 
thonbüakei kilabü. 
41Kheijinei Müteibü Shouei jembü khuthük hangangbü shuong hautikulabü, 
hoba haoenei haoeibü Sangle ka phaiyettibü shuong pendou, 
42hoba amaibü jungeibü shuong leishailabü, hoba sekbülakbü wanlonga 
lapan jinlabü; khonei haapbü hoba hauh uyobü kilabü. 
43Kheijinei saopobü shuongei jembü Boueibü Sanglea chanyu tegü haulabü. 
Ao nou yembei haoei ditashi. 

Khünan kibü Nyaksinam Ngühphatbü 

44“Khuthük Sangle seka nam hubü phatkei; laobou müt cheei hapbei hoba 
hukei. Hobaje olinbüa ngaikei, haoei kibü khümbo yakkei hoba sek kho 
phoukei. 

Phülem Ngühphatbü 

45“Tokei Khuthük Sangle phülem maibü lambü namseibü müt che phatkei. 

46Haoei namton phülem che hapsi hao ngaian haoei kibü pendou yakkei hoba 
kho jekkei. 

Takeibü Ngühphatbü 

47“Tokei, Khuthük Sangle yungnyua tak sanan ngau phang pendou lapbü 
phatkei. 
48Ladang kho shenkei haoenei kho deiko to senbakei, hoba setan haoenei 
maibü shuong qheka yoshaikei, lausikei amaibü kho haoenei apbei. 
49Kaodak thonbüa khei kilabü. Khuthük hangangbü shuong loulabü hoba 
saopobü shuong yoka ka amaibü shuong pinyinlabü, 
50hoba haoen sekbülakbü wanlong to lapan jinlabü; khonei haapbü hoba 
hauh uyobü kilabü.” 

Haanbü Ngühmai si Hangbü 

51Jisuei laukei, “Kanei habü pendou ditenakou lo?” Haoenei hao to laukei, 
“Haü.” 
52Haoei haoen to laukei, “Hibü Ngühkhüm lenbou shuong aoyou Khuthük 
Sangle eik la yeia, jembü kibü ka haanbü hoba hangbü sungenbü chem che 
phatkei.” 

Jisu Nazareta Asungletbü 
(Mk 6.1-6; Lk 4.15-30) 

53Hobaje ladang Jisuei khübü ngühphatbü laukhümbei, haoei kho kaoen 
apyokei. 
54Hobaje jembü sangnyu to louan haoei haoen to haoeneibü sinagoga lenkei, 
kho khei lensi haoenei maangpangko laukei, “Ho songsihon, hoba habü 
thusei kümsilei ho mütei ai ka hapbei? 
55Mistri shou kho ho aying si? Haonyu Mari nyenkei aying lo? Hobaje 
haonasi shuong, Jakob si Josef hoba Simon si Juda aying lo? 
56Hobaje haona yaksa shuong pendou sen yoa aki lo? Khei yinga longa haoei 
ho pendou laka hapbei?” 

57Hobaje haoenei hao to phaiyetkei. Jisuei haoen to laukei, “Jembü kaodak si 
jembü chema to liman thuseibü asangko aki.” 
58Haoen to mailem akibü danko haoei khünei seiei kümsilei aküm. 

Mathi 14 

Johan Baptibou Haibü 
(Mk 6.14-29; Lk 9.7-9) 

1Kheijinei Herod Tetrarkei Jisu shangabü ngühlang ditkei, 
2hoba hao khangenbü shuong to laukei, “Ho Johan Baptibou, hao haibü ka 
langngai- akei; khoei habü kümsilei haoei kümda.” 
3Aiei lausi Herodei haona Filip yak Herodia laüa Johan lapan kühan 
thüngdanga phokei; 
4aishanga Johanei hao to laukei, “Nyi sao lejan aying.” 
5Hobaje haoei hao haitimang sühkei, lausikei hao noknyüh to hatkei, 
aishanga haoenei Johan thuseibü che dogo dambei. 
6Lausikei Herod bukbü chalou pennyet, Herodia nouyangshouei yen thedanga 
tombei, hoba Herod olintikei; 
7hibü saoei ai ong hilaje kho sao la kukho dogo haoei theletlanletko thekukei. 
8Hobaje saoeibü nyuei thungbü jangbü danko saoei laukei, “Kü la Johan 
Baptiboueibü khu phau chenei labü.” 
9Hobaje Choba kho maang ngangkei; lausikei jembü theletlanletbü hoba hao 
yoa shaushang yungshanga setbü shuong laüa haoei kho kula sakkukei. 
10Hobaje haoei hautiko thüngdanga Johaneibü khu thetkei. 
11Hobaje haoeibü khu kho phau chenei sungbaan medeinyu la kukei, hoba 
saoei kho haonyu jungto sungbakei. 
12Hobaje hao eikshuong louan haibü mang kho lenglangan khünkei; hoba 
haoenei hauan kho Jisu la lenkei. 

Jisuei Müt Hajar Ngao Oknyinbü 
(Mk 6.30-44; Lk 9.10-17; Jn 6.1-14) 

13Ladang Jisuei kho ditkei, hao mütpem khüka long chenei sangliphang to 
kukkei. Hobaje kho noknyühei ditjinei, sangnyu ka youei hao phai sembei. 
14Hobaje hao longjinei mütshang yaangbü che hapbei, hoba haoei haoen 
shanga sanouko daman haoen shatbü nyatbü shuong maitikei. 
15Hobaje ladang chasem sühkei, eikshuong hao jungto louan laukei, “Ho 
sangliphang, hoba chanyu nepan apa. Sang shuong to hauan haoenei 
shausiyung jeklabü lele noknyüh lintiashi.” 
16Jisuei haoen to laukei, “Haoen haula akhamda, kanei haoen la denche 
okashi.” 
17Hobaje haoenei hao to laukei, “Künei hanei wentek ngao hoba ngau nyi ong 
ki.” 
18Hobaje haoei laukei, “Khübü kho kü jungto sungba.” 
19Hobaje noknyüh kho sanglaak thüka setla sakkukei. Kheijinei haoei wentek 
ngao hoba ngau nyi kho jungkei, hoba haoei khuthük ae chühangtikei hoba 
haükukei; hoba ladang haoei wentek kho shaknyinkei, haoei eikshuong la 
kukei. 
20Hobaje haoenei senyühshembo shaukei; hoba jouletbü netshouei kam 
anthüknyi shenko haoenei heshaikei. 
21Hobaje shaubü yungbü shuong yaksa hoba nashousi shuong aweko bousu 
hajar ngao kiteikei. 

Jisu Deitaka Paibü 
(Mk 6.45-52; Jn 6.15-21) 

22Jisuei noknyüh lintijinei, haoei hao eikshuong long che to atan hao thedang 
to thi deiphei to hautikei. 
23haoei haoen sattikei hoba hao mütpem shongh to welaula angkei. Ladang 
chasem sühkei khünei hao mütpem kiteikei. 
24Tou long kho dei ka lounyu hean kiteikei, hoba kho deishouei aeibou 
khokeitiko kikei, aishanga yeiei thedang aeka soungaikei. 

25Ngeyang sem ka lak jih kanglanga hao haoen jungto deitaka paijung 
haukei. 
26Ladang eikshuongei hao deitaka paiko hapbei, haoen mokde apyokei hoba 
lau kei, “Ho sou yingkei”; hoba haoen hatbü ka ngekyokei. 
27Kheijinei Jisuei haoen to laukei, “Maang kaangashi! ngo yingkei, tehüt.” 
28Peterei hao to jongaikei, “Bunyubou, no yingsije ngo ka jungto deitaka 
loula sakkushi.” 
29Haoei laukei, “Kaiya.” Peter long ka lotkei hoba deitaka paiko Jisu jungto 
likei. 
30Lausikei ladang haoei yei kaangbü kho hapbei hao hatkei, hoba hao 
deimang to shemetlangla khangjinei haoei ngekkei, “Bunyubou, ngo 
püetashi.” 
31Kheijinei Jisuei hao ik shingan hao to hatkei hoba hao to laukei, “Ka 
mailem latetche hankei! Aila maanga shuda?” 
32Ladang haoen long to atkei yei thakkei. 
33Longa kibü shuongei hao junga khüpetko laukei, “Maimaitham no Mühghaü 
Shou.” 

Genesareta Jisuei Shat Maitikubü 
(Mk 6.53-56) 

34Ladang haoenei dei khatkei haoen Genesareta sühlangkei. 
35Khükabü mütshuongei shenkei hoba haoenei hao kaophei pendou to 
hautikei, hoba haoenei hao jungto shatbü pendou leibakei. 
36Hobaje haoen la haoeibü neiyika ongkei meititikai dogo haoenei hao to 
sukeijakei. Hobaje meitibü shuong pendou maikei. 

 Mathi 15 

Pisibou shuong Lenbü 
(Mk 7.1-13) 

1Kheijinei Farisi hoba Ngühkhüm lenbou shuong Jerusalem ka Jisu jungto 
louan laukei, 

2“Aila ka eikshuongei jaishou shuongeibü tetbütabü ngühli lulimda? Aishanga 
shauji yungjinei haoenei ik asakda.” 
3Jisuei haoen to jongaikei, “Kaneikei aila kaneibü tetbütabü laüa Mühghaü 
ngühkhüm lulimda? 
4Aishanga Mühghaüei lauakei, ‘Kabou si kanyu soumo hatashi,’ hoba, ‘Aoei 
bou ayingsi nyu amaibü laueilaje hao haiphangphang.’ 
5Lausikei kanei lauda, ‘Müt cheei haobou ayingsi nyu to: Ngei kasi shanga 
jungeila tetbü nam pendou Mühghaü la kula saüenan apa’, dogo laua longa, 
6haoei touje haobou la soumo akuda. Hibü kaneibü tetbütabü laüa Mühghaü 
ngüh amlangbü la yeida. 
7Hibüyoubü shuong, Isaiaei kan shangabü hainyu tükde tetenkei, 
8 ‘Habü mütshuongei haoeneibü sembungei kü to soumo hatda, lausikei 
haoeneibü maangpon kü ka lounyu heakei. 
9Haoeneibü lenbü tegü haoenei müt ngüh lensije, haoenei amlangbüa ngo 
lemda!’ ” 

Müt che Shatibü Peisilei 
(Mk 7.14-23) 

10Jisuei noknyüh hao jungto ngaan laukei, “Ditashi hoba ditenashi. 
11Sembung to ai atda khoei müt shatida ji; lausikei ai sembung ka longda 
khoei hao shatida.” 
12Eikshuong louan hao to laukei, “Nyi laubü ngüh ditjinei Farisi shuong 
maangto shatda dogo nyi ngekeilao?” 
13Haoei jongaikei, “Ai kesiong ong khuthük kabü Kübouei ake kho pheian 
aplabü. 
14Haoen khei apyoashi. Haoen nyekthubü lamleibü dan. Nyekthubü cheei 
lubü che leia longa ham kuokkhünto atetlabü.” 
15Peterei hao to jongaikei, “Kün la kho ngüh- phatbü wanenkukai.” 
16Haoei laukei, “Kaneikei tou sühko aditenda lo? 

17Ai ong sembung to atdaje kho shiang to atan apshang to danda dogo kanei 
aditenda lo? 
18Lausikei ai sembung ka angda kho maangpon ka longda, hoba khoei müt 
shatida. 
19Aishanga maangpon ka amaibü dambü, müt haitibü, asangalan, pejapela, 
kokbü, amlangbü aukabü hoba mü nyikubü longda. 
20Khübüei müt shatida, lausikei ik asakko shaubüei müt ashatida.” 

Yaksa cheeibü Mailem 
(Mk 7.24-30) 

21Jisuei kho kaoen apyokei hoba Tair si Sidon kaopheia sühlangkei. 
22Kho kaonyek ka loubü Kanan sao cheei ngekko laukei, “Dawid shou, 
Yaangbou, kü to onoukai. Kü shou nouyangshou shabü souei aeibou 
khonkutiko kia.” 
23Lausikei haoei sao to ajongai. Hao eikshuong louan hao to, “Saoei sen 
phainei ngekdang ledabü sao ngaitishi” dogo pheko laukei. 
24Haoei jongaikei, “Israel phang maubü sanshuong jungto ong ngo hautikei.” 
25Lausikei sao louan hao thedanga lembo laukei, “Yaangbou, kü to thuikai.” 
26Haoei jongaikei, “Shousieibü shausiyung sungbaan kei thedanga apjan 
aying.” 
27Saoei laukei, “Tükde, Yaangbou; lausikei kei shuongeikei jembü bunyu 
khümsok ka atbü netshouje shauda.” 
28Kheijinei Jisuei yaksanyu to laukei, “Ka mailem latetche yaangkei! Nyi 
mangsühbü tegü ka to kümlabü.” Hobaje saoeibü nouyangshou kho kho jih 
ka thama maian apbei. 

Jisuei Müt Juongnyu Maitikubü 

29Jisuei kho kaoen apyokei hoba Galil yungnyu ae haukei; hoba hao shongh 
che to angkei hoba khonei setkei. 

30Hobaje sokebü, nyekthubü, ngoubü, yousi- iksibü, hoba lubü juongnyu yoa 
shuong yaang hao jungto loukei, hoba haoen haoeibü you junga phoyokukei, 
hoba haoei haoen maitikukei. 
31Ladang haoenei ngoubüei joyoko, yousi-iksibü maian, sokebü paiko, hoba 
nyekthubüei hapbo hapbei noknyüh maangpangkei. Hobaje haoenei Israel 
Mühghaü la soneikangbü kukei. 

Jisuei Müt Hajar Lei Oknyinbü 
(Mk 8.1-10) 

32Jisuei hao eikshuong hao jungto ngaan laukei, “Ngei noknyüh shanga 
aeibou sanouko dambuda, aishanga haoen touje kü yoa chalou sem yinga 
hoba shaula ai aki. Ngei haoen müh ngaitimang asühda. Haoen lama nyengan 
shemla thükkei.” 
33Eikshuongei hao to laukei, “Sen sangliphang kaoena yingkei. Künei laka 
mütshang hatetche phottilabü wentek hapla?” 
34Jisuei haoen to laukei, “Kanei wentek ladüng ki?” Haoenei laukei, “Pem 
nyet, hoba ngau shijo.” 
35Haoei noknyüh kaoa setla sakkukei. 
36Haoei wentek nyet hoba ngau jungkei. Kho phaia haoei Mühghaü la 
nyensang kuko shaknyinkei hoba khübü kho eikshuong la kukei, hoba 
eikshuongei noknyüh la kukei. 
37Haoenei photko shaukei; hoba haoenei netshou joubü kam nyet shenko 
heshaikei. 
38Yaksa shuong si nashousi shuong aweko kho shaubü shuong kho bousu 
hajar lei kiteikei. 
39Haoei noknyüh lintian long che to atkei hoba Magadan kaophei to haukei. 

Mathi 16 

Seikümseilei Mangsühbü 
(Mk 8.11-13; Lk 12.54-56) 

1Farisi hoba Saduki shuong loukei, hoba hao takteiko khuthük ka haoen la 
amaaphilabü che lenbü dogo phekei. 
2Haoei haoen to jongaikei, “Ladang chasem sühdaje kanei lauda, ‘Chalou 
mailabü, aieilausi müh sakteiakei.’ 
3Hobaje ngeyang, ‘Tat yeinak loulabü, aieilausi müh saklangle sangmei 
shangakei.’ Kanei mühnyu tetenda; khülonga kanei jihsiphaieibü 
amaaphilabü alenenda si? 
4Amaibü hoba asangalanbü metenei amaaphelabü lamda, hoba Jona 
amaphelabü to liman lubü ai amaaphelabü akulabü.” Hobaje Jisuei haoen 
apyoan satkei. 

Farisi hoba Saduki shuong Tokai 
(Mk 8.14-21) 

5Eikshuong thi yungko sühkei hoba haoenei wentek künla makei. 
6Jisuei haoen to laukei, “Maangsangashi! Farisi si Saduki shuong tokai to 
maangsangashi.” 
7Haoen si haoen kanglanga joyoko laukei, “Senei wentek asungba.” 
8Jisuei kho ngekei hoba laukei, “Kaneibü mailem latetche hankei! Kanei aila 
tükdebü wentek akünbü shanga lauyoda? 
9Kanei tou sühko ashuokda lo? Hobaje kanei wentek ngao müt hajar ngao la 
shombuan tokei kanei kam ladüng heshaikei kho kanei adamenda lo? 
10Hobaje wentek nyet müt hajar lei la shombuan kanei kam ladüng 
heshaikei? 
11Ngei kan la wentek shangabü alen dogo kanei lai aditenda? Lausikei Farisi 
si Saduki shuong tokai to maangsangashi.” 
12Kheijinei haoenei haoei haoen to wentek shanga jungeibou tokai aying, 
lausikei Farisi si Saduki shuong lenbü to maangsangla shanga laukei dogo 
shuokkei. 

Peterei Jisu shangabü Tang Khitbü 
(Mk 8.27-30; Lk 9.18-21) 

13Ladang Jisu Kaisariaa Filipi kaophei to loukei haoei hao eikshuong to 
phekei, “Mütshuongei Müteibü Shou to ao dogo lauda?” 
14Haoenei laukei, “Atei, ‘Johan Baptibou’; atei, ‘Elija’; hoba atei, ‘Jeremia’ 
ayingsi ‘thuseibü yoa che’ dogo lauda.” 
15Haoei haoen to laukei, “Lausikei kanei ngo ao dogo lauda?” 
16Simon Peterei jongaikei, “No langkei Mühghaü Shou, Khrista.” 
17Jisuei hao to jongaikei, “Jona shou Simon, no haübou; aishanga khuthüka 
kibü Kübou to liman kaodakbü aoeikei ho ka to tang akhitti. 
18“Tokei ngei ka to lenda, ‘No Peter’, (tetlabü Laangdak) hoba ho laang thüka 
ngei kü lashong huonglabü, hoba haibüei kho athüklanglabü. 
19Ngei ka la Khuthük Sangle koukhin kulabü, hoba nyi ai ong kaodaka 
khühlaje kho khuthüka khühlabü, hoba nyi kaodaka ai ong sengkulaje kho 
khuthüka sengkulabü.” 
20Kheijinei hao Khrista yingkei dogo aolakei alenla shanga haoei hao 
eikshuong to kaangkosekko lenkei. 

Jisuei Hao Khonkulabü si Hailabü shangabü Lenbü 
(Mk 8.31—9.1; Lk 9.22-27) 

21Kho jih ka jaüan hao Jerusalem to haujan, hoba jaishou shuong, hoba 
ungshedbou shuong hoba Ngühkhüm lenbou shuong ka khonku juong hapjan, 
hoba haitijan, hoba sembounyet langngaijan, dogo Jisuei jembü eikshuong la 
lenla khangkei. 
22Peterei hao leilangkei hoba hakeiko laukei, “Bunyubou, Mühghaüei kho 
lothetshi! Kho ka to aloushadlabü!” 
23Hao sepeikei hoba Peter to laukei, “kü phaito kukashi, Satan! No kü shanga 
phaiyetshang ki, aishanga nyi Mühghaü aedang ka ayingko müt aedang ka 
damda.” 
24Kheijinei Jisuei hao eikshuong to laukei, “Atei kü phai loumang sühsije 
haoei jembü lolo hanjan, hoba jembü peisei pean, kü phai semashi. 

25Aishanga müt cheei hao langkei püetmang sü- halonga haoei kho maulabü, 
lausikei aoei kü nyen laüa jembü langkei maulaje kho hapmeilabü! 
26Aishanga mütei kaodak khümbo pailetan jembü langkei maualonga haoei ai 
pailetla? Ayingsi mütei jembü langkei jeila ai kula? 
27Aishanga Müteibü Shou jembü Bou soneikangbüa khuthük hangangbü yoa 
loulabü, hoba kheijinei haoei müt weko la jembü kümsilei thüng pailetbü 
kulabü. 
28Ngühmaia ngei kan to lenda, hanei loan kibü shuong yoa atei Müteibü Shou 
haoeibü Sanglea aloushongko haibü jepan achühlabü.” 

 Mathi 17 

Sonjeibü 
(Mk 9.2-13; Lk 9.28-36) 

1Chalou laknyet kian phaia Jisuei Peter, hoba Jakob, hoba haona Johan 
shongh suokbü che to leijung angkei. 
2Hobaje hao haoen thedanga son jeian apbei; hoba haoeibü thenyek chanyu 
tegü haukei, hoba haoeibü neisimei ngesakbü tegü thupaian yeikei. 
3Hobaje hao to joyoko Mosa hoba Elija haoen junga louphambei. 
4Kheijinei Peterei Jisu to laukei, “Bunyubou, sen han maian kioua! Nyi 
maang- angsije ngei hanei dip sem lekho: ka shanga che, hoba Masa shanga 
che hoba Elija shanga che.” 
5Haoei lautoua lailaibü sangmei cheei haoen yuklepbei, hoba sangmei ka 
ngüh cheei laukei, “Ho ngei sanoubü Jayangshou, ao to ngei maangshikda; 
kanei hao to ditashi.” 
6Ladang eikshuongei kho ditkei, haoenei the khüman khüpetkei hoba aeibou 
hatkei. 
7Jisu louan haoen to meitiko laukei, “Pienashi; tehüt!” 
8Haoenei chühangtikei hoba Jisu to liman lubü aokei akitei. 

9Haoen shongh ka louyenjinei Jisuei haoen to sakkuko laukei, “Müteibü Shou 
haibü ka alangngai shongko kanei hapbü ho aotokei telen.” 
10Eikshuongei hao to phekei, “Aila Ngühkhüm lenbou shuongei Elija shaang 
loujan dogo lauda?” 
11Haoei jongaikei, “Elija maimaitham loulabü hoba ajanjan pendou lamlean 
phokulabü. 
12Lausikei ngei kan to lenda, Elija louan apa, hoba haoenei hao ashen, 
lausikei haoenei hao to haoen maangangbü tegü kümbei. Kho tegütham 
Müteibü Shou haoen ikmanga khonkulabü.” 
13Kheijinei eikshuongei haoei haoen to Johan Baptibou shangabü laukei dogo 
ditenkei. 

Jisuei Shabü Souei Lapbü Nashou Che Maitibü 
(Mk 9.14-29; Lk 9.37-43a) 

14Ladang haoen shuong yoa sühlangkei, müt che hao jungto louan khüpetkei 
15hoba laukei, “Yaangbou, kü shou to onoukei, aieilausi hao to auleshat 
bauakei hoba khonkuda; hao hanghangko wanmang to hoba deimang to 
tomatlangda. 
16Ngei hao ka eikshuong jungto leibakei lausikei haoenei hao amaitien.” 
17Jisuei jongaikei, “Kan maialembü hoba ayingbü meten! Ngo lalokche kan 
yoa kila? Ngei kan to lalokche natenla? Hao hato kü jungto leiba.” 
18Jisuei shabü sou to kaang hakkei, hoba shabü sou hao ka longkei hoba 
nashou kho kheijineithama maian apbei. 
19Eikshuong Jisu jungto sanshoua loukei hoba laukei, “Künei kho aiei shian 
asattien?” 
20Haoei haoen to laukei, “Aieilausi kaneibü mailem yongko hanbü ka; 
aishanga ngühmaia ngei kan to lenda, kan to mailem yongkoshiklang tetche 
ongkei kisije, kanei shongh khüto, ‘Haka khüto kukashi,’ dogo laulabü, hoba 
kho kuklabü; kan shanga athükaminlabü ai akilabü. 
21(Haibüje lubüei aying, lausikei welau si nyengbüei ong sattida.)” 

Jisuei Hao Hailabü Shangabü Nyibou Laubü 
(Mk 9.30-32; Lk 9.43b-45) 

22Haoen Galila kijinei, Jisuei haoen to laukei, “Müteibü Shou mütshuongeibü 
ikmanga khümbo kuan aplabü. 
23Haoenei hao haitilabü, hoba sembounyet hao langngailabü.” Hobaje haoen 
aeibou maang ngangkei. 

Lembüchema Khümnam Atbü 

24Ladang haoen Kapernaum to loukei, lembüchem khümnam hebü shuong 
Peter jungto louan laukei, “Kaneibü lenbouei lembüchem khümnam atda 
lao?” 
25Haoei laukei, “Atda.” Ladang hao chem to lotkei Jisuei shaang laukei, 
“Simon, nyi ai damda? Kaodak Choba shuongei khümnam ka ao leda? Haoen 
shousi ka si küksithang ka?” 
26Haoei jongaikei, “Küksithang ka.” Jisuei hao to laukei, “Khülongaje shousi 
kho solo. 
27Lausikei senei hebütakbü shuong aphaiyettilabü, hibü yungnyu to hauashi, 
yaüjin attiashi hoba shaang minbü ngau kho sungenashi; hoba khoeibü 
sembung kekan chühashi hoba nyi sempak che haplabü. Kho jungan hauan 
seti shanga atashi.” 

Mathi 18 

Ao Yaangbou? 
(Mk 9.33-37; Lk 9.46-48) 

1Kho jihsiphaia eikshuong Jisu jungto louan laukei, “Khülongaje Khuthük 
sanglea ao yaangbou?” 
2Haoei hao jungto nashou hanbü che ngabaan haoen thedanga phoyokei, 
3hoba laukei, “Ngühmaia ngei kan to lenda, kanei sepeian nashou hanbü 
shuong tegü ayei longaje, kan Khuthük Sangle to üetenlabü. 
4Hibü ho nashou hanbü tegü aoei jembü lulo eaaoa yeilaje, hao Khuthük 
sanglea yaangbou. 

5Kü nyena aoei ho tegübü nashou hanbü che sungletlaje haoei ngo sungletda. 
Shabüa Takteibü 

(Mk 9.42-48; Lk 17.1-2) 

6“Lausikei kü to mailembü habü hanbü shuong yoa che ongkei aoei 
phaiyettilaje, hao shangaje ngünbü laang che ngüma yakan simaang haübüa 
shemetnyu haibü khaibou. 
7Mütshuong mailema phaiyettibü longtilabü kibü shanga kaodak to ügütü! 
Khübü haüthüklabü hang, lausikei ao danko khübü haüthüklaje kho müt 
shanga ügütü! 
8“Ka ik ayingsi ka youei no phaiyettia longa, kho ka ka wetan apashi. Ik nyi 
ayingsi you nyi yeman thon akibü wan to lapan attikhoulabü toje yousi ik 
sian ayingsi so kean langkeishang to atbü ka shanga maibou. 
9Hobaje ka nyekei no phaiyettia longa kho ka ka phekan apashi. Nyeklang 
nyi yeman molowan to lapan attikhoulabü toje, nyek che yeman 
langkeishang to atbü ka shanga maibou. 

Maubü San Ngühphatbü 
(Lk 15.3-7) 

10“Habü hanbü shuong yoka tetche ongkei aweasüngko ajungeila 
maangsangashi, aishanga ngei kan to lenda, khuthüka haoeneibü khuthük 
hangangbü shuongei ponpendou khuthüka kibü Kübou the hapda. 
11(Aishanga Müteibü Shou mauan kibü khümenla loukei.) 
12“Kanei ai damda? Müt cheei san saongao kisije hoba khübü yoka che 
ayinglamto sadalonga, haoei san anjinngaoto gü kho shongha apyoan 
ayinglamto haubü maubü che kho lamla ohaulep lo? 
13Hobaje haoei kho hapsije, ngühmaia ngei kan to lenda, ayinglam to asatbü 
san anjinngaoto gü toje ho shanga bouje haoei aei olinda. 
14Kho tegü habü hanbü shuong yo ka che ongkei mautila khuthüka kibü 
kaneibü Bouei maangüangda. 

Shabü Shonbü Jaisina Che 

15“Kaibü jaisinaei ka khulimbo shabü shonalonga, hauashi hoba hao to 
sanshoua hakashi. Haoei ka to ditkua longaje nyi kaibü jaisina paileda. 
16Haoei aditku longa, ngühsidei pendou aukabü sembung nyi ayingsi semei 
jemlabü yingsije, ka yoa lubü müt che ayingsi nyi leiyoan hauashi. 
17Haoei haoen to aditku longa lashong to lenshi; hoba haoei lashong tokei 
aditku longaje hao kho küksithang ayingsi khüm hebü che tegü jungeishi. 

Thangetbü hoba Sakkubü 

18“Ngühmaia ngei kan to lenda, kanei ai ong kaodaka khühlaje kho khuthüka 
khühlabü hoba kanei ai ong kaodaka sakkulaje kho khuthüka sakkulabü. 
19“Tokei ngei kan to lenda, kanei subüjabü denche shangabü kaodaka kan 
müt nyi maangpon chela lesije, kho khuthüka kibü Kübouei kan shanga 
kümbulabü; 
20Aishanga lan nyi ayingsi sem kü nyena kamakei khünei ngo haoen yoa kia.” 

Ap Akubü Sambü Ngühphatbü 

21Kheijinei Peter louan hao to phekei, “Bunyubou, kü jaisinaei kü khulimbo 
shabü shonalonga, ngei hao la ladüngnei ap kula? Nyetnei sühko sai?” 
22Jisuei hao to laukei, “Nyetnei sühko dogo ngei ka to telenkho, lausikei, 
Anjinleinei nyet sühko.” 
23“Hibü, Khuthük Sangle kho Choba cheei jembü sambü shuong yoa nam 
weyobü phatkei. 
24Ladang haoei weyola khangkei namsen hajar an thebou che hao jungto 
leibakei. 
25Lausikei kula akisije, hao hoba haoyak, hoba shousi shuong, hoba haoei 
kibü pendou yakla hoba sanghshemla haoeibü Chobaei sakkukei. 
26“Hibü sambüei hao thedanga khüpetkei hoba lembo laukei, ‘Kü to 
haisühkai, hoba ngei ka la khümbo shemlabü.’ 
27Khonei sambüeibü Chobaei hao to sanoukei hoba hao litikei hoba hao la 
sangh kho apbukei. 

28Lausikei kho sambü kho khuong to angan, hao la sempak saongao thebü 
jenabou sambü che haüyokei. Haoei hao lapbei hoba sangloua nyatan laukei, 
‘Nyi thebü kho labükai.’ 
29Hibü hao jenabou sambüei khüpetan hao to sukojako laukei, ‘Kü to 
haisühkai, hoba ngei ka la shemlabü.’ 
30Lausikei haoei adit, hoba haoei shemla thebü pendou adekhüm shongko 
hao thüngdang to lapan jinkei. 
31Ladang hao jenabou sambü shuongei kho kümbü hapbei, haoen aeibou 
maangto shatkei, hoba haoeneibü Choba jungto louan haüthükbü pendou 
wanan lenkei. 
32Kheijinei haoeibü Chobaei hao ngabaan hao to laukei, ‘No sambü amaibü, 
nyi subüjabü ka ngei ka la sangh pendou apbukei. 
33Yingalonga, ngei ka to lai onoukei, nyikei kheishou ka jenabou sambü to 
onoujan aying lo? 
34Kheijinei haoeibü Choba aeibou khauangkei hoba haoeibü sangh khümbo 
adekhüm shongko, khonkutibou ikmangto hao khümbomeiko kuan apbei.’ 
35Hibü kan mütpem wekoei jembü jaisina la maangpon ka ap akulonga, 
khuthüka kibü Küboueikei kho tegü kan to jungeilabü.” 

 Mathi 19 

Bangbü Shangabü Jisuei Lenbü 
(Mk 10.1-12) 

1Ladang Jisuei khübü ngühlau thonkei, haoei Galil apyojung Jordan thidanga 
kibü Jihuda kaophei to loukei. 
2Mütshang yaang haophai sembei, hoba haoei haoen khünei maitikei. 
3Farisi shuong hao jungto louan hao huonko phekei, “Bousuei den che shanga 
jembü yak sattijan sai?” 
4Haoei jongaikei, “Püngla khangla Kümbouei khunak shousi bousu si yaksa 
kümbei, 

5hoba haoei laukei, ‘Ho shangabüa bousuei haobou si haonyu apyolabü hoba 
haoyak to phenyoan kilabü, hoba ham chela yeilabü’ dogo kanei awe lo? 
6Hibü penyi aying lausikei che. Hibü Mühghaüei ai chela shenyotia kho mütei 
abangtijan.” 
7Haoenei hao to laukei, “Khülongaje satlabü le kuan sattiashi dogo aila 
Mosaei sakkukei?” 
8Haoei haoen to laukei, “Kan maangpon kaangbü khoei Mosaei kan la jembü 
yak bangtila sakkukei; lausikei püngla khanglaje khei akitei. 
9Ngei kan to lenda, asangalanbü to liman, aoyouei jembüyak sattian lubü 
yaksa lelaje, haoei asangalanbü shonda.” 
10Hao eikshuongei hao to laukei, “Bousu jembü yak to kheinyu phenyoan ki 
yingalonga, chem akanbü ong khaibou.” 
11Haoei haoen to laukei, “Mudonga aoyou la Mühghaüei kuan ki khübü to 
liman laubü ho pendouei thamje asungletenda; 
12aishanga atje nyusema sungphatan bukbü müt kia, atje mütei sungphatbü 
kia, hoba atje Khuthük Sangle laüa jembü lolo sungphatbü la yeibü kia. Aoei 
thüklaje haoei lenbü ho sungletashi.” 

Jisuei Nashou Hanbü shuong Haükubü 
(Mk 10.13-16; Lk 18.15-17) 

13Kheijinei hao ikei shangan welautila shanga nashou hanbü shuong hao 
jungto leibakei; lausikei haoen leibabü shuong to eikshuongei kaang hakkei. 
14Lausikei Jisuei laukei, “Nashou hanbü shuong pho- yoashi. Haoen kü jungto 
loubü tethanget, aishanga Khuthük Sangle habü tegübü shangabü ki.” 
15Haoei haoen to ikei shangkei hoba hao bangkei. 

Keibü Heshoubou 
(Mk 10.17-31; Lk 18.18-30) 

16Müt che loukei hoba hao to laukei, “Lenbou, ponpen langkei hapla shanga 
ngei ai maibü kümla?” 

17Haoei hao to laukei, “Ai maibü ki kho shangabü aila nyi kü to pheda? 
Maibüje che ong ki. No langkei to atmang sühalonga ngühkhüm shuong 
jungeiashi.” 
18Haoei hao to laukei, “Laobou?” Jisuei laukei, “Nyi ühaitijan, Nyi 
asangalanbü ashonjan, Nyi akokjan, Nyi amlangbü aukabü akujan, 
19Kabou si kanyu soumo hatashi; hoba Nyi kalepbou to jembü tegü 
sanoujan.” 
20Heshoubouei hao to laukei, “Khübü pendou ngei jungeiakei; ngo toukei aiei 
aonkei?” 
21Jisuei hao to laukei, “No penbüsoubü yeimang sühsije, hauashi, nyi kibü 
yakashi, hoba shalebü la kuashi hoba khuthüka kaibü nyaksinam kilabü; 
hoba kaiya, hoba küphai semashi.” 
22Lausikei ladang heshoubouei kho laubü ditkei, hao ngangko ngaikei; 
aishanga haoei nyaksinam juong kikei. 
23Jisuei hao eikshuong to laukei, “Ngühmaia ngei kan to lenda, keibü shuong 
shanga Khuthük Sangle to atla seklabü. 
24Nyiboukei ngei kan to lenda, keibü mütei Khuthük Sangle to atlabü toje 
nidku khün danko ut shetlangbü sobou.” 
25Eikshuongei kho ditjinei haoen aeibou maangpangkei hoba laukei, 
“Khülonga ao ong khümenla?” 
26Jisuei haoen to chühkei hoba laukei, “Ho müt shanga athükaminlabü, 
lausikei Mühghaüei pendou thükkei.” 
27Kheijinei Peterei laukei, “Kün shangabü lai? Künei pendou apyoan kaphai 
sembei. Khülonga künei ai hapla?” 
28Jisuei haoen to laukei, “Ngühmaia ngei kan to lenda, Haanbü sanglea 
ladang Müteibü Shou jembü soneikangbü setshanga setlaje, kheijinei kan 
küphai sembü shuongei Israel phang anthüknyi mat jembo, setshang 
anthüknyia setlabü. 

29Tokei, aoyouei chem yingasikei, jaisina yingasikei, nousina yingasikei, bou 
yingasikei, nyu yingasikei, shousi yingasikei, sekphai yingasikei kü nyen laüa 
apyoa, haoei saongao onko haplabü, hoba ponpen langkei phet phanlabü. 
30Lausikei shaangbü dan juong phailabü, hoba phaibü dan juong 
shaanglabü.” 

Mathi 20 

Semlühlaaka Khüpbü shuong 

1“Khuthük Sangle sekbubou che haoeibü semlühlaaka khüptila shanga 
ngeyang ete eik lamla haubü phatkei. 
2Haoei mulambü shuong to chaloua sempak che bang kula theyoan, haoei 
semlühlaak to haoen koutikei. 
3Hao ngeyang angh gü thünga haukei hoba lubü at ai kümlaleila akiko 
namyakshanga loan hapbei; 
4hoba haoei haoen to laukei, ‘Kankei semlühlaak to kouashi, hoba ngei kan la 
ai mulaje kho kulabü.’ 
5Hobaje haoen koukei. Tokei hao chajihboua hoba chasemlamto sem thünga 
dogo haukei hoba jeteitham kümbei. 
6Angh ngao thünga hao haukei, hoba lubü shuong loan hapbei. Haoei haoen 
to laukei, ‘Kan hanei aila chaseko ai kümbo loda?’ 
7Haoenei hao to laukei, ‘Aishanga kün aoeikei eik alam.’ Haoei haoen to 
laukei, ‘Kankei semlühlaak to kouashi.’ 
8“Ladang chasem sühkei sekbunyuei haoeibü ikjaibou to laukei, ‘Kümbüleibü 
shuong ngaashi, hoba haoen phaibou ka khangan shaangboubü sühko la, 
jembü mu kuashi.’ 
9Chasemlamto angh ngao jih thünga koutibü shuong loukei hoba haoen 
mütpem wekoei sempak che bang sungletkei. 
10Ladang shaang koutibü shuong loukei, haoenei aei haplabü dogo dambei; 
lausikei haoeneikei sempak che bang ong hapbei. 

11Ladang haoenei kho hapbei haoenei sekbubou khulimbo nyamnyambo, 
12laukei, ‘Habü phai loubü shuongei angh che ong kümbeileikei, hoba kün 
aoyouei chaseko hüko chanyuei juokbü natko khüpbei, nyi haoen kün to 
jeteitham yeitikei!’ 
13“Haoei haoen yo kabü che to jongaikei, ‘Jena, ngei ka to aikei thechühbü 
akümda. Nyi kü to sempak che shanga atheyo lo? 
14Ka shangabü ai yingkeije kho sungashi hoba ngaiashi. Ho phaibou la ka to 
jetei kulabü kho kü maang yingkei. 
15Ngeibüei ngei kü maangleko kümjan aying lo? Ngo maangshikbü shanga 
nyi nyekto shatda sai?’ 
16Hibü phaibü shuong shaanglabü hoba shaangbü shuong phailabü.” 

Jisuei Hao Hailabü shangabü Semboula Lenbü 
(Mk 10.32-34; Lk 18.31-34) 

17Jisu Jerusalem to angjinei, eikshuong anthüknyi kho ong hao yoa leikei, 
hoba lama haoei haoen to laukei, 
18“Ditashi, sen Jerusalem to angda, hoba Müteibü Shou ungshedbou shuong 
hoba Ngühkhüm lenbou shuong ik to khümbo kuan aplabü. Haoenei hao 
haitila shedbü kulabü, 
19hoba nyikulabü, semlabü hoba peiseia thünglabü shanga küksithang ikmang 
to khümbo kuan aplabü, hoba hao sembounyet langngailabü.” 

Nyu cheei Subüjabü 
(Mk 10.35-45) 

20Kheijinei Zebedi shou nyieibü nyu jembü shounyi yoa hao jungto louan, 
hao lembo, hao to denche sukeijakei. 
21Haoei sao to laukei, “Nyi ai mangsühda?” Saoei hao to laukei, “Habü kü 
shounyi, ka Sanglea kaibü mae aenei che hoba nanaenei che settila 
sakkuashi.” 

22Jisuei haoen to laukei, “Kanei ai phedaje kho kanei angekei. Ngei tou 
yungla kibü thung kho kanei yungenlep lo?” Haoenei hao to laukei, “Künei 
thükakei.” 
23Haoei haoen to laukei, “Maimaitham kü thung ka yunglabü, lausikei kü 
mae aenei hoba nanaenei settila khoje ngei kulabü ji; lausikei Kübouei kho 
aoyou shanga lamlekei khübü shangabü ki.” 
24Ladang an khoei ditkei, haoenei jaisinanyi khüto mang- pokkei. 
25Lausikei Jisuei haoen ngakei hoba laukei, “Küksithang songdakbü shuongei 
haoen thüka bunyu yeida, hoba haoeneibü yaangbü shuongei haoen thüka 
hau jungeida, kho kanei ngekei. 
26Kan yoaje khei ayinglabü, lausikei kan yoa aoei yaangmang sühda, hao kan 
khangenbou yingjan, 
27hoba kan yoa ao shaangmang sühda, hao kaneibü aao yingjan. 
28Kho tegütham Müteibü Shou khangentila ji, lausikei khangenla, hoba 
juongnyu angla jembü langkei kula loukei.” 

Jisuei Nyekthubü Müt Nyi Maitibü 
(Mk 10.46-52; Lk 18.35-43) 

29Haoenei Jerikho apyojinei mütshang yaang haophai sembei. 
30Lamkoa setan kibü nyekthubü müt nyiei Jisu danko ditan ngekko laukei, 
“Dawid Shou Yaangbou, küsi to onoukai!” 
31“Alemenko kiashi” dogo noknyühei haosi to hakkei, lausikei haosiei aei 
kaangbou ngekkei, “Dawid Shou Yaangbou, küsi to onoukai!” 
32Hibü Jisuei sangsembo loan, haosi ngako laukei, “Ngei kasi shanga ai 
kümtimang sühda?” 
33Haosiei hao to laukei, “Yaangbou, küsieibü nyek iptikumang sühda.” 
34Jisuei sanouko dambei hoba haosieibü nyek to meitikei. Kheijinei haosiei 
hapbei hoba haophai sembei. 

 Mathi 21 

Jerusalem to Thükhapbo Atbü 
(Mk 11.1-11; Lk 19.28-40; Jn 12.12-19) 

1Haoen Jerusalem nyangko sühlangkei hoba Oliv shongha kibü Bethfage to 
loukei. Jisuei eik nyi, 
2haosi to hai lauko hautikei, “Kasi thedang kabü sang to atashi, hoba khonei 
gadu che phenan shoushou yoa haplabü. Khünyi sengan kü jungto leiba, 
3hoba atei kasi to aiche laua longa, ‘Bunyubouei khamda’ dogo lenshi; 
kheijinei haoei ham hautilabü.” 
4 Ho thuseibü danko, 
5“Zion nouyangshou to lenashi, Chühashi, ka Choba eaaoa gadu thüka, khei 
gadu shoushou thüka setan ka jungto louada” dogo laubü kho loushedla 
shanga haüthükkei. 
6Eik nyi haukei hoba Jisuei haosi la sakkubü tegü kümbei. 
7Haosiei gadu si shoushou kho leibakei, hoba haoeneibü neisimei khünyi 
thüka seikukei, hoba hao khonei setkei. 
8Mütshang yaangbüei haoeneibü neisimei lamnyua imbukei, hoba lubü 
shuongei bunyu ka buham wetan lamnyua imbukei. 
9Hao thedang to haubü hoba hao phainei yangbü noknyüh shuongei ngekko 
laukei, “Dawid Shou, Khümenashi! Bunyubou nyena loubü haülabü yingshi. 
Thükkaboua nyensang yaang yingshi!” 
10Ladang hao Jerusalem to atkei, sangnyu khümbo panglangyokei. “Kho ao?” 
dogo haoenei laukei. 
11Noknyühei laukei, “Ho Galil kaodaka Nazaret kabü thuseibü Jisu.” 

Jisu Lembüchem to Haubü 
(Mk 11.15-19; Lk 19.45-48; Jn 2.13-22) 

12Jisu lembü chem to atkei, hoba yakbü hoba jekbü dan pendou shian 
sattikei; haoei namjeibü daneibü khümsuok si dukutuk yakbü daneibü 
setshang khokan koutikei; 

13 hoba haoei haoen to laukei, “Laishibaei lauda, ‘Küchem to welaubü chem 
dogo nyenlabü’; lausikei kanei ho kokbü shuongeibü laangbob la yeitida.” 
14Nyekthubü si sokebü shuong lembü chem to hao jungto loukei, hoba haoei 
haoen maitikei. 
15Ladang ungshedbou shuong si Ngühkhüm lenbou shuongei haoei 
maangpanglabü kümsilei kümbü, hoba “Dawid Shou, Khümenashi!” dogo 
nashousi shuongei lembü chema ngekyobü hapbei haoen khauangkei, 
16 hoba haoenei hao to laukei, “Haoenei laubü kho nyi ditdalao?” Jisuei 
haoen to laukei, “Aika; ‘Nyi nasak hoba senshepbü sembung ka nyensangbü 
soutia’ dogo kanei ladangkei awe lo?” 
17Haoei haoen apyokei, hoba sangnyu ka longan Bethani to atkei, hoba 
khünei thüngkei. 

Jisuei Bhuklong to Khükbüokbü 
(Mk 11.12-14,20-24) 

18Hao ngeyang ete longeijinei hao mühei haikei. 
19Haoei lam- phanga bhuklong che hapan khüto lousi yik to liman ai ühüp. 
Haoei khüto laukei, “Tou ka jaüan ladangkei ka to mai tehek!” Hobaje 
bhuklong khoyam yuikei. 
20Eikshuongei kho hapan maang- pangkei hoba laukei, “Ailaibü bhuklong 
khoyam yuian apbei?” 
21Jisuei haoen to jongaikei, “Ngühmaia ngei kan to lenda, kanei atoknokko 
mailemsije, bhuklong to ai kümbei, kanei khüjo ong kümla aying, lausikei 
kanei ho shongh to mangkei, ‘No haka tonlangan simaangto thapjung atashi’, 
dogo laulabü, hoba kho haüthüklabü; 
22mailembo welaubüei kanei ai ong hilaje pendou kanei haplabü.” 

Jisueibü Hau shangabü Phebü 
(Mk 11.27-33; Lk 20.1-8) 

23Hao lembü chem to atan songlenko kijinei, ungshedbou shuong si jaishou 
shuong louan hao to laukei, “Ai hauei nyi habü kümda? Aoei ka la ho hau 
kukei?” 

24Jisuei haoen to jongaikei, “Ngeikei kan ka che phelabü. Kanei kü la kho 
lenalonga ngeikei ai hauei habü kümsilei kümda, kho kan la lenlabü. 
25Johan Baptikubü laka loukei, khuthük ka si müt ka?” Haoen si haoen 
wetyoko laukei, “ ‘Khuthük ka’, dogo senei laualonga, ‘Khülonga aila kanei 
hao to maialem?’ dogo haoei sen to laulabü. 
26Senei ‘Müt ka’, dogo laualonga senei noknyüh to hatda; aishanga pendouei 
Johan kho thuseibü che dogo sungletda.” 
27Haoenei Jisu to jongaikei, “Künei angekei.” Haoei haoen to laukei, “Ngei ai 
hauei habü kümsilei kümda kho ngei kan to telenkho.” 

Shousi Müt Nyieibü Ngühphatbü 

28“Kanei ai damda? Müt cheei shousi müt nyi kikei, haoei shaangbou jungto 
hauan laukei, ‘Kü shou, hauashi hoba tat semlühlaaka kümaleiashi.’ 
29Haoei jongaikei, ‘Ngo akoulabü.’ Kho phaia haoei haoeibü maang kümetkei 
hoba koukei. 
30Haoei nyiboubü jungto hauan jeteibü ngüh kho ong laukei. Haoei jongaikei, 
‘Koukho, yaangbou’; lausikei hao akou. 
31Khünyi yo ka bouei maangangbü laobouei kümbei?” Haoenei laukei, 
“Shaangbouei.” Jisuei haoen to laukei, “Ngühmaia ngei kan to lenda, khüm 
hebü shuong si suonlamnyu shuong kan to shaang Khuthük Sangle to atda. 
32Aishanga Johan kan jungto louan saopobü lamnyu lenkei hoba kanei hao to 
maialem; lausikei khüm hebü shuong si suonlamnyu shuongei hao to 
mailembei. Kanei kho hapbei, lausikei phaito ongkei maangpon sepeian hao 
to maialem.” 

Semlühlaaka Khüpbü shuongeibü Ngühphatbü 
(Mk 12.1-12; Lk 20.9-19) 

33“Lubü ngühphatbü che ditashi: Sekbubou che kikei, haoei semlühlaak lekei, 
hoba kho kaiko ba lekei, hoba khonei nitshang thukei, hoba lapheishon che 
shekei. Haoei kho moubü shuong la apyoan kaonyek saabü che to satkei. 

34Ladang mai kheilabü jih lousühkei haoei jembü mai hapla shanga 
sekmoubü shuong jungto jembü sambü shuong koutikei. 
35Sekmoubü shuongei hao sambü shuong lapbei, che to ngümbei, lubü che 
haoenei haitikei, hoba lubü che haoenei laangei tetetkei. 
36Nyiboukei haoei shaangbou to juongbou lubü sambü shuong koutikei, hoba 
haoenei kho tegü ong haoen to jungeikei. 
37Phaila haoei haoen jungto haoshou koutiko laukei, ‘Haoenei küshou to 
soumo hatlabü.’ 
38Lausikei ladang sekmoubü shuongei shou kho hapbei haoen yoa joyoko 
laukei, ‘Phetphanlabou kho ho yingkei. Kaiya, senei hao haitikho, hoba 
haoeibü peisilei sungkho.’ 
39Haoenei hao lapbei, hoba semlühlaak ka hao shian sattikei, hoba hao 
haitikei. 
40Hibü ladang sekbubou loulaje haoei khübü sekmoubü shuong to ai kümla?” 
41Haoenei hao to laukei, “Haoei khübü amaibü shuong kho aonouko 
mautilabü, hoba jih sühbüa sekmoubü aoyouei hao la mai kula, kheibü 
sekmoubü la haoei semlühlaak kho thounoutilabü.” 
42Jisuei haoen to laukei, “Kanei Laishibaa: 'Chemdangbü shuongei laobou 
laang ale, kho chemnyek laang la yeikei; ho Bunyubouei kümbei hoba sen 
thea maangpanglabü ki’, dogo laubü kho ladangkei wean achühkei lo? 
43Hibü ngei kan la lenda, kan ka Mühghaü Sangle langlabü, hoba mai hekbü 
phang che la kulabü. 
44(Aoyou kho laang thüka atetlaje hao netla yeilabü, hoba ho ao thükto 
lotlaje hao thamngu la yeiko ngünnyinlabü.)” 
45Ungshedbü shuong hoba Farisi shuongei haoeibü ngüh- phatbü ditjinei, 
haoei haoen shangabü lauda dogo haoenei shuokkei, 
46hoba haoenei hao lapla komeiko kiasikei haoenei noknyüh to hatkei, 
aieilausi noknyühei hao thuseibü dogo dambei. 



2173 

 

 
   Saopobü Lai 

© 2002, Bible Society of India. 
 

 
 

 

Mathi 22 

Chemkanlem Ngühphatbü 
(Lk 14.15-24) 

1Jisuei nyibou haoen to ngühphatbüei lenko laukei: 
2“Khuthük Sangle Choba cheei haoshou shanga chemkanlem oknyinbü 
phatkei. 
3Haoei hao sambü shuong lem to chibü shuong ngala hautikei, lausikei 
haoenei loumang asüh. 
4“Nyibou haoei lubü sambü shuong hautiko laukei, ‘Chian kibü shuong to 
lenashi, Chühashi, kü shausiyung lamleakei, ngeibü masu pongsu hoba 
amenbü samkeisamuk haitiakei, hoba ajanjan khümbo lamleakei. 
Chemkanlem to kaiya.’ 
5Lausikei haoenei maang akuko lulu haang to, che haoeibü sek to, hoba lubü 
che namyakshang to, dogo linkei. 
6Joubü shuongei hao sambü shuong lapan himou bauko jungeikei hoba haoen 
haitikei. 
7Choba khau angkei; hoba haoei hao sepai shuong hautian khübü müt haitibü 
shuong shemtikei, hoba haoeneibü sangnyu thekei. 
8Kheijinei haoei hao sambü shuong to laukei, ‘Chemkanlem lamleakei, 
lausikei chibü shuong amu. 
9Hibü kan khongyaang lambhek to hauashi, hoba kanei ladüng haplaje 
pendou chemkanlem to ngashi.’ 
10Sambü shuong lambhek to aakei, hoba haoenei hapbü maibü amaibü 
pendou leishaikei; hoba chemkan chem yenei shenkei. 
11“Lausikei Chobaei yenbou shuong to chühla lotjinei haoenei khünei 
chemkan nei aneibü che hapbei. 
12Haoei hao to laukei, ‘Jena, no hato chemkan nei aneiko lai lotkei?’ Lausikei 
haoei ngüh üang. 

13Kheijinei Choba sambü shuong to laukei, ‘Hao youa ika khühashi, hoba hao 
tangaenei nakthühbüa tekan apashi. Khünei haapbo hauh uyolabü;’ 
14aishanga juongnyu ngada lausikei shijo ong pienda.” 

Khüm Atbü shangabü Phebü 
(Mk 12.13-17; Lk 20.20-26) 

15Kheijinei Farisi shuongei hauan hao ngüh sunga lai mintila huon kümbei. 
16Haoenei haoeneibü eikshuong Herodeibü eikshuong yoa liko hao jungto 
hautikei hoba haoenei laukei, “Lenbou, no ngühmaang lanbü, hoba nyi 
ngühmaia Mühghaü lam lenda, hoba ao to ühütda dogo künei ngekei; 
aishanga nyi müt the to achühda. 
17Hibü, kün to lenbü; nyi ai damda? Kaisar la khümnam kujan si akujan?” 
18Lausikei Jisuei haoen amaibü chühenkei hoba laukei, “Hibüyoubü dan, 
kanei aila ngo huonda? 
19Khümnam kho kü la lenbü.” Haoenei sempak che hao la sungbakei, 
20hoba haoei haoen to laukei, “Ho aoeibü noksa hoba nyendobü?” 
21Haoenei laukei, “Kaisareibü.” Kheijinei Jisuei haoen to laukei, “Yingalonga 
ai Kaisareibü kho Kaisar la kuashi hoba ai Mühghaüeibü kho Mühghaü la 
kuashi.” 
22Ladang haoenei kho ditkei haoen maangpangkei, hoba haoenei hao apyoan 
satkei. 

Haibü ka Langngaibü shangabü Pheyobü 
(Mk 12.18-27; Lk 20.27-40) 

23Khünyet haibü shuong alangngaida dogo laubü Saduki shuong hao jungto 
loukei hoba hao to pheko 
24laukei, “Lenbou, Mosaei laukei, ‘Müt che shousi akiko haialonga, haoenei 
latnyu kho leiyetlabü hoba haojai shanga youyik longtilabü.’ 
25Kün yoa jaisinasi nyet kikei. Shaangbou kho chem kanan haikei; hoba 
youyik akiko haoyak haona la phoyokukei. 

26Kho tegü ong nyiboubü, hoba semboubü, hoba nyetboubüa sühko 
haüthükkei. 
27Pendou to thonla yaksa kho haikei. 
28Hibü langngaijinei nyet yo khünei sao ao yak yingla? Aishanga pendouei 
sao yakla lekei.” 
29Jisuei haoen to jongaikei, “Kan satan apashi, aieilausi kanei Laishiba 
ayingsi Mühghaü sei angekei. 
30Aishanga langngaijinei haoenei chem akanda, ayingsi laolamla ohautida, 
lausikei haoen khuthüka khuthük hangangbü shuong tegü ki. 
31Lausikei haibü ka langngaibü shangabü Müghaüei kan to, 
32‘Ngo Abraham Müghaü, Isak Mühghaü hoba Jakob Müghaü’ dogo laubü 
wean achüh lo? Hao haibü shuong Mühghaü aying lausikei langkeibü 
Mühghaü ki.” 
33Ho ditjinei noknyüh haoei lenbüa maangpangkei. 

Ngühkhüm Yaangbou 
(Mk 12.28-34; Lk 10.25-28) 

34Ladang haoei Sadukibü shuong ngüh alongko jangtibü ditkei, Farisi shuong 
che la takshatkei. 
35Haoen yo kabü Ngühkhüm lenbou cheei hao huonko phekei, 
36“Lenbou, Ngühkhüma sakkubü pendou to laobou yaangkei?” 
37Haoei hao to laukei, “Ka maangpon pendouei, ka soushou pendouei, hoba 
kaibü sensimaang pendouei nyi Bunyubou ka Mühghaü sanouashi.” 
38Ho kongnyubou hoba shaangbou ngühkhüm ki. 
39Ho phatko thenkabou ho ki: “Nyi ka lepbou to jembü tegü sanoujan.” 
40Habü sakkubü nyi honei Ngühkhüm hoba Thuseibü shuong ngüh khümbo 
nongakei. 

Khrista shangabü Phebü 
(Mk 12.35-37; Lk 20.41-44) 

41Farisibü pendou yoshaian kijinei Jisuei haoen to phekei, 
42“Kanei Khrista shangabü ai damda? Hao aoshou?” Haoenei hao to laukei, 
“Dawid shou.” 
43Haoei haoen to laukei, “Kholonga ailai küman, Dawid Soushouei jungeiko 
hao to, 
44‘Bunyubouei ngeibü Bunyubou to lenkei, Ngei kaibü dangbou shuong ka 
you phanga aphoku shongko kü maenei setshi,’ dogo lauko, ‘Bunyubou’ dogo 
ngada? 
45Dawidei hao to ‘Bunyubou’ dogo ngaa longaje ailai küman hao hao shou 
yingla?” 
46Aoeikei hao to ngühpem che ongkei ajongaien, hoba khünyet ka jaüan touje 
aoeikei hao to phebü phela maang ayaangen. 

 Mathi 23 

Maangsanglabü Lenbü 
(Mk 12.38-39; Lk 11.43,46; 20.45-46) 

1Kheijinei Jisuei noknyüh to hoba hao eikshuong to lenko, 
2laukei, “Ngühkhüm lenbou shuong si Farisi shuong Mosa setshanga setda. 
3Hibü haoenei kan to ai ong lenlaje kümashi hoba jungeiashi; lausikei 
haoenei tegü kanei teküm, aishanga haoenei lauda hoba akümda. 
4Haoenei on atshaibü chela khühyoan müteibü phak to jinkuda, lausikei 
haoeneije khübü phonenla ikjishou ongkei topeimang asühda. 
5Haoeneibü kümsilei pendou mütei chühtila haoenei kümda. Aishanga 
haoenei saopobü shijimok yaangtida hoba neiyikshen loutida; 
6haoenei lemshou lemyaanga kaoen maibou hoba sinagoga thükkabou 
setshang, 
7namyakshanga salem mangsühda, hoba mütshuongei, Lenbou, dogo 
ngatimang sühda. 

8Lausikei kan to Lenbou dogo angatijan, aishanga kanei Lenbou che ki, hoba 
kan pendou jaisina. 
9Kaodaka aotokei kaneibü bou dogo tenga, aishanga kanei khuthüka Bou che 
ki. 
10Hobaje leiyeibou dogo tengati, aieilausi kanei Leiyeibou che, Khrista ki. 
11Kan yoa pendou to yaangbou kho kan khangenbou yinglabü. 
12Aoei jembü lolo yaanglaje hao hanlabü, hoba aoei jembü lolo hanlaje hao 
yaanglabü. 

Jisuei Haoen Hibüyoubü Yuktibü 
(Mk 12.40; Lk 11.39-42,44,52; 20.47) 

13“Kan Ngühkhüm lenbou hoba Farisi, hibüyoubü shuong, ügütü! Kanei müt 
thedanga khuthük Sangle kou khinan apda; kan jembükei üetda, hoba atla 
haujembü shuongkei üettida. 
14(“Kan Ngühkhüm lenbou hoba Farisi hibüyoubü shuong, ügütü! Haptila 
shanga loubang welauko kiankei, kanei latnyu shuong chem suida; kho aoa 
kanei kayang yaangbou hapmeilabü.) 
15Kan Ngühkhüm lenbou, hoba Farisi hibüyoubü shuong, ügütü! Kanei müt 
che sepeitila shanga yungnyu si kaodak kaijembo paida; hoba hao khei 
yeijinei kanei hao kan to phejan nyiei aei kan tegü molowan shousi la yeitida. 
16“Kan nyekthubü lamleibü shuong, ‘Müt cheei lembü chem phongko thelet 
lanleda longa, kho ai aying; lausikei ao mütei lembü chem kabü hon nyen 
phongko thelet lanletlaje haoje asatenkei’, dogo lenbü shuong ügütü! 
17Kan ngoubü hoba nyekthubü dan! Laobou yaangkei, hon si, hon saüenbü la 
yeitibü lembü chem? 
18Tokei, ‘Müt cheei lemshon phongko thelet lanleda longa, kho ai aying; 
lausikei ao mütei kho thüka kibü jongsak nyen phongko thelet lanletlaje 
haoje asatenkei.’ 
19Kan nyekthubü dan! Laobou yaangkei, jongsak si, jongsak saüenbü la 
yeitibou lemshon? 

20Aoei lemshon phongko thelet lanletda, lemshon hoba kho thüka kibü 
pendou phongko thelet lanletda; 
21hoba aoei lembü chem phongko thelet lanletda, lembü chem hoba khonei 
kibou nyen phongko thelet lanletda; 
22hoba aoei khuthük phongko thelet lanletda, Mühghaü setshang hoba khonei 
setbou nyen phongko thelet lanletda. 
23“Kan Ngühkhüm lenbou hoba Farisi, hibüyoubü shuong ügütü! Kanei 
shongen, hong- pangshou hoba shikmei maitibou an phejan kuda, hoba kanei 
Ngühkhüm kabü kongnyu shuong, khei; ngühmai, üeisanou, hoba mailem 
wailetda. Kanei habü küman kijan, hoba lubü khokei wailetan aphokujan. 
24“Nyekthubü lamleibü dan, kanei shomesho ngaitian apda, lausikei utje 
suida! 
25“Kan Ngühkhüm lenbou hoba Farisi, hibüyoubü shuong ügütü! Kanei thung 
si phau dangje samda, lausikei maangje ailamaiphop si athepetbü 
maangdühei shenettiakei. 
26Nyekthubü Farisi, shaangla thung maang hiashi, khoei dangkei hinseilabü. 
27“Kan Ngühkhüm lembou hoba Farisi hibüyoubü shuong, ügütü! Kan hee 
thupaibü phatakei, laobou dang chühla he maikei, lausikei maangje haibü 
shuongeibü losilak hoba asaopobüei shenan ki. 
28Hibü kan kei müt thedanga saopobü tegü, lausikei maangje hibüyoubü hoba 
ngühkhüm lulimbüei shenan ki. 

Jisuei Haoeneibü Kayang Tetenkubü 
(Lk 11.47-51) 

29“Kan Ngühkhüm lenbou hoba Farisi hibüyoubü shuong, ügütü! Kanei 
thuseibü shuongeibü hee kümda hoba saopobü shuongeibü hee chühjanko 
yaüda; 
30hoba kanei lauda, ‘Kün pisibou metena kün kibü yingma, thuseibü shuong 
haitibüa haoen yoa kün teyokhoulabü.’ 

31Hibü kanei jembü lolo kan thuseibü shuong haitibü shisishousi dogo aukabü 
kuda. 
32Khülongaje kan pisibouei püngkubü shemtiashi. 
33Kan pinyu shousi shuong, kanei ailai molowan matjem ka satenla? 
34Khoei ngei kan la thuseibü shuong, songngedonge shuong hoba Ngühkhüm 
lenbou shuong hautikuda. Haoen yoka kanei at haitilabü hoba peiseia 
thüngettilabü; haoen at kanei kaneibü sinagoga semeilabü, hoba sangnyu ka 
sangnyua sühko shieilabü; 
35hoba kho laüa kaodaka saopobü sii phinbü pendou, khei ngühmaanglanbü 
Abel sii la jaüan kanei saoposhang si lemshon kanglanga haitibü Barakhia 
shou Zekharia siia sühko kan thük to shatlabü. 
36Ngühmaia ngei kan to lenda, khübü pendou shangabü kayang ho meten 
thük to loulabü.” 

Jisuei Jerusalem to Sanoubü 
(Lk 13.34-35) 

37“Jerusalem, Jerusalem, kan thuseibü haitibü hoba kan jungto hautibü dan 
laangei sonettibü shuong, aunyuei jembü shoushou shuong saoeibü 
kaakphanga yopbü tegü, ngei ladüngnei ka shousi shuong kü jungto leishaila 
haujembei, lausikei kanei amangsüh! 
38Chühashi, kaneibü chem kan la kongkong apyokuda. 
39Aishanga ngei kan to lenda, ‘Bunyubou nyena ao louda hao haülabü 
yingshi’, dogo alau shongko, tou ka jaüan kanei ngo ühüplaü.” 

Mathi 24 

Jisuei Lembüchem Lusaklabü shangabü Laubü 
(Mk 13.1-2; Lk 21.5-6) 

1Jisu lembüchem ka longan hao jembü lam to hauko kijinei, hao eikshuong 
hao la lembüchem dangbü shean lenla loukei. 
2Haoei haoen to jongaikei, “Kanei habü pendou hapdaoba lo? Ngühmaia ngei 
kan to lenda, hanei laang che thüka che tenan alusakko akilabü.” 

Khonsak hoba Shieikoe 
(Mk 13.3-13; Lk 21.7-19) 

3Hao Oliv shongha setan kijinei eikshuong sanshoua loukei hoba laukei, 
“Habü ladang loushedla, hoba no loubü hoba kaodak thonbü amaaphilabü ai 
yingla? Kün la lenbüma.” 
4 Jisuei haoen to jongaikei, “Kan aolakei ayinglamto aleilangtila 
maangsangshi. 
5Aishanga müt juongei kü nyena, ‘Ngo Khrista’, dogo lauko loulabü, hoba 
haoenei juong ayinglam to leilanglabü. 
6Kanei wapyobü langh hoba wapyolabü ngühlang ditlabü. Kan amokla 
maangsangashi. Ho haüthükjan, lausikei thonbü tou aying. 
7Aishanga phangei phang khulimbo hoba sangleei sangle khulimbo lolabü, 
kaoen kaoena mühsinou hoba selonyibü kilabü. 
8Khübü pendou kho khonkula khangbü ki. 
9“Kheijinei haoenei kan khonsak haptila khümbo kulabü hoba haitilabü, hoba 
kü nyen laüa phang pendouei kan mangsenlabü. 
10Kheijinei juongnyu phaiyetlabü, cheei che khüpettilabü, cheei che 
mangsenyolabü, 
11hoba amlangbü thuseibü juong longlabü hoba juongnyu ayinglam to 
leilanglabü; 
12hoba ngühkhüm lulimbü pühabuba müt juongeibü sanou litham aplabü. 
13Lausikei aoei thonbü sühko natenlaje hao khümenlabü; 
14hoba ho Khuthük Sangle Ngühlangmaibü kaodak pendoua phang pendou to 
aukabü shanga songlenlabü, hoba kho phaia thonbü kho loulabü. 

Mangsenlabü Leilubü 
(Mk 13.14-23; Lk 21.20-24) 

15 “Daniel thuseibüei laubü mangsenlabü ladang kanei sao- pobü kaoena loan 
haplaje (webouei shuokashi); 
16kheijinei Jihudaa aoyou ki shongh to satjan; 

17chemdaka kibou müt hao chem to peisilei sungla ayanjan; 
18hoba seka khüpbou müt jembü neisimei sungla angaijan. 
19Khübü chaloua mang akongbü hoba senyopbü yaksa shuong shanga ügütü! 
20“Kan satyobü khamalüha ayingsi Nounyet ayingtila welauashi, 
21aishanga kheijinei khonsak khonku yaang kilabü, kaopak jih ka tou sühko 
ho tegübü akitei; hoba toukei akilabü. 
22Khübü chalou ka awemauku tegüje müt aokei akhümenkhoulabü; lausikei 
khümenbü dan laüa khübü chalou shuong tuitikulabü. 
23Kho jiha müt atei kan to, ‘Chühashi, Khrista hanei kia,’ ayingsi ‘Khünei kia’ 
dogo laua longa maitelemma; 
24aishanga amlangbü Khrista dan hoba amlangbü thuseibü dan longlabü, 
hoba thüka longa saopobü shuongkei ayinglam to leilangla shanga 
amaaphilabü yaang hoba maangpanglabü lenlabü. 
25Chühashi ngei kan la thedangto tham lena. 
26Hibü haoenei kan to, ‘Chühashi, hao yama kia’, dogo laua longa tohauma; 
‘Chühashi, maangkabü popchema kia’ dogo lausi maitelemma; 
27aishanga chaang aeka langpon khitsi chanep ae sühkokei lai hauda, kho 
tegütham Müteibü Shou loubü kilabü. 
28Lanei ong haibü mang kilaje, khonei hogon shuong chela shaian kilabü. 

Müteibü Shou Loubü 
(Mk 13.24-27; Lk 21.25-28) 

29 “Habü khonsak khonku wanbüsi chanyu nakthühan aplabü, hoba litnyuei 
jembü ngesakbü akulabú, müh ka khanshoulitshou shuong atlabü, hoba 
mühkabü hau shuong nyaakeilabü. 
30“Hobaje kheijinei müha Müteibü Shou amaaphilabü longlabü hoba kheijinei 
kaodak phang pendouei khüklangto jangngaiko haaplabü, hoba haoenei 
Müteibü Shou mühkabü sangmai si sei hoba soneikangbü yaanga loubü 
haplabü. 

31“Hobaje teklaang ngühlang yaangbüei haoei jembü khuthük hangangbü 
shuong hautilabü, hoba haoenei müh jithon ka jithon sühko kaophei lei ka 
jembü pienbü shuong leishailabü. 

Bhuklong ka Ditletbü 
(Mk 13.28-31; Lk 21.29-33) 

32“Bhuklong ka ngühphatbü che ditletashi. Ladang hao bhekshou alibü sapbo 
yik longda, kanei sulang nepa dogo ngekei. 
33Hibü kaneikei khübü pendou hapjinei, Müteibü Shou nyangbüa, khei 
koukhüm junga kia dogo ngeshi. 
34Ngühmaia ngei kan to lenda, habü pendou aloushad shongko ho meten 
adanlabü. 
35Müh si kaodak dankhümlabü lausikei kü ngüh adankhümlabü. 

Aoeikei Chalou si Jih Angekei 
(Mk 13.33-37; Lk 17.26-30,34-36) 

36“Lausikei ho chalou hoba jihsiphai shangabü khuthük hangangbü 
shuongeikei, ayingsi Shoueikei angekei. Bouei ong ngekei. 
37Aishanga Noa meten ailai kiteikei, kho tegü Müteibü Shou loubü kilabü. 
38Aishanga yungsen asühjinei, hoba Noa longchem to ütshongko, haoenei 
ailai shauko, yungko hoba laolam yaknga kuyoko kikei, 
39hoba yungsen loukouan haoen pendou ohaulang shongko haoenei ange. 
Müteibü Shou loubü kho tegü kilabü. 
40Kheijinei müt nyi seka khüpan kilabü, che leilanglabü hoba che apyolabü. 
41Yaksa nyi shem shiko kilabü; che leilanglabü hoba che apyolabü. 
42Pialemashi, aieilausi ai chaloua kaneibü Bunyubou loulaje kanei angekei. 
43“Kanei ho ngeashi, chembubouei ai jihsiphaia kokbü loula kho ngea tegüje, 
haoei lombo kikhoulabü hoba haoei jembü chem teleilutikhoulabü. 
44Hibü kankei lamlean kishi, aieilausi kanei adambü jih chenei Müteibü Shou 
loulabü. 

Maanglanbü ayingsi Alanbü Sambü 



2183 

 

 
   Saopobü Lai 

© 2002, Bible Society of India. 
 

 
 

 

(Lk 12.41-48) 

45“Kholongaje chembubouei jembü sambü shuong la jih tetbüa shausiyung 
kula shanga haoen thüka ikjai letibou maanglemenbü hoba songsido kibü 
sambü kho ao? 
46Haoeibü chembubou loujinei, sambü aoei khei kümbo haplaje, hao olinbou. 
47Ngühmaia ngei kan to lenda, haoei kibü pendou thüka hao ikjai letilabü. 
48Lausikei amaibü sambüei, ‘Ngeibü chembubou loula phaida’ dogo lauda, 
49hoba haoeibü jenabou sambü shuong to ngümla khangda, hoba ihyungbü 
dan yoa shaula hoba yungla khangda, 
50sambüeibü chembubou haoei adambü chalou chenei hoba haoei angebü 
jihsiphai chenei loulabü, 
51hoba hao netla yeiko jemnyinlabü hoba hao phejan hibüyoubü dan yoa 
janletkulabü. Khünei haapbü hoba hauh uyobü kilabü.” 

 Mathi 25 

Medei Aneibü Ngühphatbü 

1“Kheijinei Khuthük Sangle kho saosüngbü medei an wanthung jungan, 
chemkanbü shuokla haubü phatko kilabü. 
2Haoen yoa ngao asangbü hoba ngao sangbüdobü kiteikei; 
3aishanga asangbü shuongei jembü wanthung jungkei lausikei wandei akün; 
4lausikei sangbüdobü shuongei jembü wanthung yoa lathunga wandei künkei. 
5Chemkanbou loula phaisije haoen pendou ngakkei hoba nyeket shikei. 
6“Lausikei metuphanga ngekko laukei, ‘Chemkanbou, chühashi! Hao to 
shuokyola hauashi.’ 
7Kheijinei saosüngbü medei shuong pendou pienkei hoba jembü wanthung 
lamlekei. 
8Asangbü shuongei sangbüdobü shuong to laukei, ‘Kaneibü wandei ka kün la 
shijo jinbüma, aieilausi küneibü wanthung nyetda.’ 

9Lausikei sangbüdobü shuongei jongaikei, ‘Kün shanga hoba kan shanga 
wandei souko akila thükkei. Kan yakbü shuong jungto haushi hoba kan 
shanga jekashi.’ 
10Haoen jekla hauko kitoua chemkanbou lousühkei, hoba aoyou lamlean 
kiteikei haoen hao yoa chemkan lem to haukei, hoba kou khinngailangkei. 
11“Phaila joubü saosüngbü medei shuongkei louan laukei, ‘Yaangbou, 
Yaangbou, kün la ipbü.’ 
12Lausikei haoei jongaikei, ‘Ngühmaia ngei kan to lenda, ngei kan angekei.’ ” 
13Hibü pianleman kishi, aieilausi kanei chalou ayingsi jih angekei. 

Sambü Semeibü Ngühphatbü 
(Lk 19.11-27) 

14“Ho müt cheei jembü sambü shuong ngashaian, jembü peisilei haoen la 
khümbo kuan lubü kaonyek to satbü phatkei; 
15che la haoei namsen ngao kukei, lubü che la nyi, hoba lubü che la che, 
dogo mütpem weko la luluei thükbü minbü thüng kukei hoba hao lubü 
kaonyek to satkei. 
16Namsen ngao sungletbouei tongde hauan khoei nam seikei hoba haoei 
namsen ngao pailetkei. 
17Jeteitham namsen nyi sungletbouei kei namsen nyi pailetkei. 
18Lausikei aoei che sungletkei haoei hauan kao thuan jembü bunyueibü nam 
huan phokei. 
19“Jihsiphai lounyu kian phaia khübü sambü shuongeibü bunyu loukei hoba 
haoen yoa we- yokei. 
20Aoei namsen ngao sungletkei haoei tokei namsen ngao aeila sungbako 
laukei, ‘Yaangbou, nyi kü la namsen ngao kukei, chühashi, ngei namsen ngao 
aei paileda.’ 
21Hao sambouei hao to laukei, ‘Thumai, maibü hoba maanglembü sambü! 
Peisilei shijo thüka ka to maanglemenkei; ngei no juongnyu thüka phokulabü. 
No kaibü chembubou olinbü to lotashi, kaiya.’ 

22Aoei namsen nyi sungletkei haoeikei louan laukei, ‘Yaangbou, nyi kü la 
namsen nyi kukei. Chühashi, ngei namsen nyi aei paileda.’ 
23Hao sambouei hao to laukei, ‘Thumai, maibü hoba maanglembü sambü! 
Peisilei shijo thüka ka to maanglemenkei; ngei no juongnyu thüka phokulabü. 
No kaibü chembubou olinbü to lotashi, kaiya.’ 
24Lausikei aoei namsen che sungletkei hao louan laukei, ‘Yaangbou, ngei no 
ngekei; no kausakbü müt, nyi lan awen khüka latda, hoba nyi lan aphin 
khüka yoshaida. 
25Ngo hatko kikei hoba hauan kaibü namsen kaoa hukei. Chühashi, kaibü 
hanei kia.’ 
26Hao sambouei hao to laukei, ‘No amaibü hoba haulohaushed sambü! Ngei 
ainei awen khüka latda, hoba ainei aphin khüka yoshaida, dogo nyi ngekei 
lo? 
27Palongaje namthanbü dan la nyi kü nam kuan phokujan; hoba ladang ngo 
longeilaje künam yoa phopnam yoan hapmeikhoulabü.’ 
28Hao ka namsen kho sungashi hoba namsen an kibou la kuashi; 
29aishanga aoei ki hao la aei kuyolabü, hoba haoei apsileko kilabü; lausikei 
aoei aki, haoei ai ki khokei hao ka langlabü. 
30Lejim akibü sambü kho khongaenei nakthühbü kaoena apashi; khonei 
haapbü hoba hauh uyobü kilabü.” 

Thonbü Matjem 

31“Ladang Müteibü Shou jembü soneikangbü hoba hao yoa khuthük 
hangangbü pendou louyenlaje, kheijinei hao jembü soneikangbü setshanga 
setlabü; 
32hoba phang pendou hao thedanga leisheilabü, hoba sanlombouei lon ka san 
pinyinbü tegü, haoei haoen che ka che pin- yinlabü, 
33hoba haoei san shuong haoeibü mae aenei hoba lon shuong nanaenei 
pholabü. 

34Kheijinei Chobaei haoeibü mae aenei kibü shuong to laulabü, ‘Kaiya, 
Kübouei haükubü shuong, kan shanga kaopakjinei thama lamlean phokubü 
sangle phet phanashi; 
35aishanga ngo mühei haiko kikei hoba kanei kü la oknyinkei; ngo deilako 
kikei hoba kanei kü la inkei; ngo yenla lean kikei hoba kanei ngo leiyetkei; 
36ngo mütkong kikei hoba kanei kü la neikukei; ngo shatko kikei hoba kanei 
ngo pean chühkei; ngo thüngdanga kikei hoba kan kü jungto loukei.’ 
37Kheijinei sao- pobü shuongei hao to jongaikei, ‘Bunyubou, ladang künei no 
mühei haiko hapan oknyinkei, ayingsi deilajinei inkei? 
38Ladang künei no yenla lean hapan leiyetkei, ayingsi mütkong kian 
neikukei? 
39Ladang künei no shatko hapan, ayingsi thüngdanga kian kajungto loukei?’ 
40Chobaei haoen to jongaikei, ‘Ngühmaia ngei kan to lenda, habü ngeibü 
jaisina hanboutham yoa che to ongkei, kanei ai kümbei, kho kanei kü shanga 
kümbei.’ 
41Kheijinei haoei nanaenei kibü shuong to laulabü, ‘Kan shedsikhau baubü 
shuong, kü jungka kukashi, hoba Satan hoba haoeibü hangangbü shuong 
shanga thon akibü wan lamlean phobü khüto atashi; 
42aishanga ngo müh kikei hoba kanei aoknyin; ngo deilako kikei hoba kanei 
yungla aku; 
43ngo yen la lean kikei hoba kanei ngo aleiyet; ngo mütkong kikei hoba kanei 
kü la aneiku, shatko hoba thüngdanga kikei hoba kanei ngo pean achüh.’ 
44Kheijinei haoeneikei jongailabü, ‘Bunyubou, ladang no mühei haiko, ayingsi 
deilako, ayingsi yen la lean ayingsi mütkong, ayingsi shatko, ayingsi 
thüngdanga hapbei, hoba künei ka to athui?’ 
45Kheijinei haoen to jongailabü, ‘Ngühmaia ngei kan to lenda, habü 
phangkabou shuong yoka che to ongkei kanei ai aküm, kho kanei kü shanga 
aküm.’ 

46Haoen thon akibü shieikoe to haulabü, lausikei sao- pobü shuong ponpen 
thon akibü langkei to haulabü.” 

Mathi 26 

Jisu Khulimbo Meimeibü 
(Mk 14.1-2; Lk 22.1-2; Jn 11.45-53) 

1Tou Jisuei khübü pendou lenkhüman phaia haoei hao eikshuong to laukei, 
2“Chalou nyinyet phaia Püetbülem sühlanglabü dogo kanei ngekei, hoba 
Müteibü Shou peiseia thüngla khümbomeiko kuan aplabü.” 
3Kheijinei ungshedbou shuong hoba jaishou shuong, Kaifa nyenbü thükkabou 
ungshedbou khonga liko takshatkei 
4hoba haoenei huonei youei Jisu lapla hoba haitila chela ngühthang yenkei; 
5lausikei haoenei laukei, “Senei ho Lem jiha akümjan. Senei khei kümalonga 
mütshuong yoa pühnyinlabü.” 

Jisu la Bethania Onang Naangkubü 
(Mk 14.3-9; Jn 12.1-8) 

6Jisu Bethania Simon imbou chema kijinei, 
7yaksa cheei nam juongnyu mubü ponlem onang laang thungdou thupaibü 
che jungan hao jungto loukei, hoba hao shaushanga setan kijinei, saoei 
haoeibü khu to kho jinkukei. 
8Ladang eikshuongei kho hapbei haoen khauangkei hoba laukei, “Aila kho 
apsileda? 
9Kho juong lu yakan shalebü la kuenakei.” 
10Jisuei kho shuokan haoen to laukei, “Aila kanei yaksanyu khonsaktida? 
Saoei kü to kümsilei maibü kümda; 
11aishanga shalebü kan yoa ponpen kilabü, lausikei kan yoa ngo ponpen 
akilabü. 
12Saoei kü mang to onang jinkubü kho, ngo heea khünla saoei lamlekula 
shanga kümbei. 



2188 

 

 
   Saopobü Lai 

© 2002, Bible Society of India. 
 

 
 

 

13Ngühmaia ngei kan to lenda, kaodak pendoua lanei ong ho Ngühlangmaibü 
phinthonlaje, ho yaksaei kümbükei sao damenko laueilabü.” 

Judasei Jisu Yakshaula Maangangbü 
(Mk 14.10-11; Lk 22.3-6) 

14Kheijinei Anthüknyi yoa, Judas Iskhariot nyenbü che ungshedbü shuong 
jungto haukei, 
15hoba laukei, “Ngei kan la hao khümbo kualonga kanei kü la ai kula?” 
Hobaje haoenei hao la sempak khujin wean jinkukei. 
16Kho jih ka jaüan haoei haoen la khümbomeiko kuan aplabü hangsilam 
lambei. 

Jisu Hao Eikshuong yoa Püetbü Lem Shaubü 
(Mk 14.12-21; Lk 22.7-14,21-23; Jn 13.21-30) 

17Tokai ajinbü Wentek Lem khangnyet eikshuong Jisu jungto louan laukei, 
“Ka shanga Püetbü lem shaula nyi kün la lan lamletimang sühda?” 
18Haoei laukei, “Sangnyu to atan müt khüto lenshi: Lenbouei lauda, ‘Ngeibü 
tetletbü jihsiphai sühlangda. Kü eikshuong yoa ka chema Püetbülem kho 
shaukho.’” 
19Jisuei haoen to laubü tegü eikshuongei kümbei, hoba haoenei Püetbülem 
lamlekei. 
20Ladang chasem sühkei, eik Anthüknyi yoa hao shaushang yungshanga 
setkei; 
21hoba haoen shauji yungjinei haoei haoen to laukei, “Ngühmaia ngei kan to 
lenda, kan yoa cheei ngo yaakshaulabü.” 
22Haoen aeibou maang ngangkei hoba hao to mütpem wekoei laukei, 
“Maimaitham, Bunyubou, kho ngo yinglao?” 
23Haoei jongaikei, “Aoei kü phaua jembü ik hambei khoei ngo yaakshaulabü. 
24Müteibü Shou, hao shanga Laishibaei laubü tegü satlabü, lausikei ao danko 
Müteibü Shou khümbo kuan apdaje kho müt shangaje ügütü! Kho müt 
shangaje hao abukko kibü maibou yingkhoulabü.” 

25Hao yaakshaubou Judasei jongaikei, “Lenbou, kho ngo sai?” Haoei hao to 
laukei, “Nyi laua.” 

Bunyubou Lem 
(Mk 14.22-26; Lk 22.14-20; 1 Kor 11.23-25) 

26Haoen shauji yungjinei, Jisuei wentek sungkei, hoba haükukei, hoba 
shaknyinkei hoba kho eikshuong la kuko laukei, “Sungashi, shauashi; ho 
ngeibü mang.” 
27Haoei thung che sungkei, nyensang kukei, hoba kho hao eikshuong la kuko 
laukei, “Kan pendouei haka yungashi; 
28aishanga ho ngeibü thebülanbü sii laobou juongnyu shabü apla shanga 
koukei. 
29Ngei kan to lenda, kan yoa ngei Kübou sanglea semlühdei haanbü 
ayungshongko tou ka jaüan ngei ho semlühdei ayunglabü.” 
30Haoenei chia che lauan phaia Oliv Shongh to angkei. 

Jisuei Peterei Athekulabü Tetenkubü 
(Mk 14.27-31; Lk 22.31-34; Jn 13.36-38) 

31Kheijinei Jisuei haoen to laukei, “Tao kü to kan pendou phaiyetlabü, 
aishanga Laishibaei lauda, ‘Ngei sanlombou to ngümlabü, hoba sanshuong 
aalabü’; 
32lausikei ngo langngaian phaia kan to shaang ngo Galil to haulabü.” 
33Peterei hao to jongaikei, “Pendou ka to phaiyetasikei, ngo ladangkei 
aphaiyetlabü.” 
34Jisuei hao to laukei, “Ngühmaia ngei ka to lenda, tao aunak akoutoua nyi 
ngo semnei athekulabü.” 
35Peterei hao to laukei, “Ngo ka yoa hailabü kiasi dogokei ngei no athekuko 
akilabü.” Eikshuongeikei pendouei khei laukei. 

Jisuei Gethsemena Welaubü 
(Mk 14.32-42; Lk 22.39-46) 

36Kheijinei Jisu haoen yoa Gethsemen dogo laubü kaoen che to loukei, hoba 
haoei hao eikshuong to laukei, “Ngo thi ae hauan welaujinei kan hanei 
kiashi.” 
37Haoei Peter hoba Zebedi shounyi hao yoa leikei, hoba maangto shatko 
aeibou khonkula khangkei. 
38Kheijinei haoei haoen to laukei, “Kü soushou haila tegü shaleda. Kan hanei 
kishi hoba kü yoa pianleman kishi.” 
39Hao thedang ae tuisho lian kaoa khüpetan welauko laukei, “Abou, ho 
thüklabü yingsije, ho thung kü ka kuktikai; khei yinga tegükei ngei 
maangangbü tegü aying, lausikei nyi maangangbü tegü yingshi.” 
40Hao eikshuong jungto loukei hoba haoen yepan hapbei, hoba haoei Peter to 
laukei, “Kan yepakei lo! Kan aokei angh che kü yoa pianleman kila athükda 
lo? 
41Kan takteibüa üatetla pialemashi, hoba welauashi. Maimaitham soushouje 
maangdakda, lausikei phea hau aki.” 
42Tokei hao nyiboukei haukei hoba welauko laukei, “Abou, ho ngei ayungko 
nangkula athüklonga, kamaang leshi.” 
43Hao longeikei hoba tokei yepan hapbei, aishanga haoen ngakbü ka nyek 
yuian kikei. 
44Haoei haoen apyokei hoba hauan semboukei jeteibü ngüh lauko welaukei. 
45Kheijinei hao eikshuong jungto louan haoen to laukei, “Kan tou sühko 
yepakei lo hoba haksoda lo? Chühashi, jih nyangko loua, hoba Müteibü Shou 
shabü shuong ikmang to khümbo kuan apa. 
46Meimeiashi, hauakho. Chühashi, ngo yaakshaubou nyangbüa kia.” 

Jisu Lapbü 
(Mk 14.43-50; Lk 22.47-53; Jn 18.3-12) 

47Haoei lauko kijinei Judas, Anthüknyi yoa che loukei; hoba hao yoa 
ungshedbou si jaishou shuongei hautibü mütshang yaangbü che in si juthep 
jungan loukei. 

48Hao yaakshaubouei haoen la amaaphelabü che kuko laukei, “Ngei ao to 
sembung sheplaje kho hao; hao lapashi.” 
49Hao Jisu jungto tangshaitham louan salem kuko laukei, “Lenbou”, hoba 
haoei hao to sembung shepbei. 
50Jisuei hao to laukei, “Jena, no ai kümla loukeije kümashi.” Kheijinei haoen 
louan Jisu to ik shatko hao lapbei. 
51Jisu yoa kibü yoa cheei haoeibü ik shingan jembü in setenan thükkabou 
ungshedbou sambü che to wapbei, hoba haoeibü nou shipan apbukei. 
52Kheijinei Jisuei hao to laukei, “Kaibü in hao phoshang to ngaitiashi, 
aishanga aoyouei in jungeilaje haoen pendou inei shemlabü. 
53Kübouei toukei kü jungto khuthük hangangbü hajar juong to aei hautilabü 
lele, ngei hao to sulajala athüklep dogo nyi damda sai? 
54Khei yinga longa Laishiba laobou hai haijan dogo lauda, kho ailai 
loushadla?” 
55Kheijinei Jisuei noknyüh to laukei, “Kanei kokbü khulimbo loubü tegütham 
in si juthep jungan ngo lapla louda lo? Lembüchema ngo chalou weko lenko 
setkei, lausikei kanei ngo alap.” 
56Habü pendou thuseibü Laishiba loushedla haüthükkei. Kheijinei eikshuong 
pendouei hao apyokei hoba linkei. 

Jisu Kambü Thedanga 
(Mk 14.53-65; Lk 22.54-55,63-71; Jn 18.13-14,19-24) 

57Haoenei Jisu lapbei hoba hao thükkabou ungshedbou Kaifa chemto leian 
haukei, lanei Ngühkhüm lenbou shuong si jaishou shuong liko takshatan 
kiteikei. 
58Lausikei Peter thükkabou ungshedbou khong sühko hekoheko sembei; hoba 
atan thonbü ngela shanga lombou shuong yoa setkei. 
59Ungshedbou shuong hoba Khukabü Kambü pendouei Jisu haitila shanga 
aukabü lambei, 

60lausikei amlangbü aukabü juong louasikei haoenei aikei ühüp. Phaila müt 
nyi thedangto loukei 
61hoba laukei, “Ho mütei laukei, ‘Ngei Mühghaü Lembüchem kho leiluan 
chalou semnyeta dangla thükakei.’” 
62Thükkabou ungshedbou lokei hoba laukei, “Nyi ai ajongaida si? kakhu 
limbo haoenei ai aukabü sungbada?” 
63Lausikei Jisuei ai ngüh üang. Thükkabou ungshedbouei hao to laukei, 
“Langkeibü Mühghaü nyen phongko ngei ka to thelet lanletko lauda, no 
Mühghaü Shou Khrista kho yingasi ayingje kü la lenbü.” 
64Jisuei hao to laukei, “Nyi laua; lausikei ngei kan pendou la lenda, tou ka 
jaüan kanei Müteibü Shou Thükenbou Mühghaü mae aenei setan, hoba 
mühkabü sangmei thüka setan louyenko haplabü.” 
65Kheijinei thükkabou ungshedbouei haoeibü nei jitnyinko laukei, “Haoei 
Mühghaü nyikubü laua. Sen shanga aukabü aei ai khamda? Chühashi, tou 
Mühghaü khulimbü laubü kanei dida. 
66Kanei ai damda?” Haoenei laukei, “Hao shedakei, hao haijan.” 
67Kheijinei haoenei haoeibü thenyek to eok thokkei, hoba hao to ipbei, hoba 
atei jembü ikei hao to ipbo, 
68laukei, “Hai, Khrista, ka to ngümbou kho ao? Kün to seiei tetenan lenashi.” 

Peterei Jisu Atheletbü 
(Mk 14.66-72; Lk 22.56-62; Jn 18.15-18,25-27) 

69Peter khonga setan kikei. Sambüsao che hao jungto louan laukei, “Nokei 
Galilbü Jisu yoa kiteikei.” 
70Lausikei haoei haoen pendou thedanga athekuko laukei, “Nyi ai laudaje 
ngei angekei.” 
71Hao tangto angjinei lubü yaksa nashou cheei hao hapbei, hoba khonei kibü 
shuong to laukei, “Ho mütkei Nazaretbü Jisu yoa kikei.” 
72Haoei nyiboukei hao athekuko thelet lanletko laukei, “Müt kho ngei 
angekei.” 

73Longche kian nyangko loan kibü shuong louan Peter to laukei, 
“Maimaitham nokei haoen yo kabü che ki, aishanga kaibü ngühangei no ao 
yingkeije lenda.” 
74Kheijinei haoei khükkeiuokkei hoba thelet lanletko laukei, “Müt kho ngei 
angekei.” Khoyam aunakei koukei, 
75hoba Jisuei, “Aunak mokoujinei nyi ngo semnei athekulabü,” dogo laubü 
ngüh kho Peterei damenkei. Hao satkei hoba kaang haapbei. 

 Mathi 27 

Jisu Pilat Jungto Leian Haubü 
(Mk 15.1; Lk 23.1-2; Jn 18.28-32) 

1Ladang lang ngekei, ungshedbou shuong hoba jaishou shuong pendouei Jisu 
haitila shanga hao khulimbo lauyokei; 
2hoba haoenei hao khühkei, hoba leian hauan Pilat governor la khümbo 
meiko kuan apbei. 

Judas Haibü 
(Ykj 1.18-19) 

3Ladang hao yakshaubou Judasei Jisu la shedbü kubü hapbei, hao jembü lolo 
maangpon sepeikei, hoba ungshedbou shuong si jaishou shuong jungto nam 
khujin kho sungbako laukei, 
4“Shedbü akibü müt che haitila yaakshaubü ka ngei shabü shona.” Lausikei 
haoenei laukei, “Hoei künla ai yingla? Kamaang leshi.” 
5Haoei lembü chema nam kho apyoan satkei, hoba hao satan jembü lolo 
phenetnyu haikei. 
6Ungshedbou shuongei nam kho jungan laukei, “Ho sii munam yingsije ho 
lembü chem namphot to jinjan aying.” 
7Haoenei lau- yoan khoei yensiau mang khünshang shanga chakyaüboueibü 
kao phoukei. 
8khoei tat sühko kho kao to Siieibü Sekphai dogo lauda. 

9Kheijinei Jeremia thuseibouei laubü ngüh kho loushedkei: “Israel shousi yoa 
atei laobou müt shangabü namngüm tetkei, kho namngün tetbü müteibü mu 
sempak khujin haoenei lekei, 
10hoba Bunyubouei kü la sakkubü tegü, haoenei kho chakyaüboueibü sekphai 
shanga kukei.” 

Pilatei Jisu to Ngüh Phebü 
(Mk 15.2-5; Lk 23.3-5; Jn 18.33-38) 

11Jisu governor thedanga lotikei, hoba governorei hao to phekei, “No 
Jihudabü Choba sai?” Jisuei laukei, “Kho nyi lauda.” 
12Ungshedbou shuong hoba jaishou shuongei hao yuktijinei haoei ai ajongai. 
13Kheijinei Pilatei hao to laukei, “Haoenei ka khu limbo aukabü lajuche 
sungbada kho nyi aditda lo?” 
14Lausikei haoei hao to ngühpem che ongkei ajongai, khoei governor aeibou 
maangpangkei. 

Jisu Haibü 
(Mk 15.6-15; Lk 23.13-25; Jn 18.39—19.16) 

15Kho lema, shuong la maangangbü thüngdang kabü che haoen la litikulabü 
kho governor song kikei. 
16Kheijinei Baraba nyenbü amaibü nyenshen che thüngdanga kiteikei. 
17Hibü haoen liko takshatan kijinei Pilatei haoen to laukei, “Ngei kan la ao 
litila kanei maangangda? Baraba si ayingsi Messia dogo laubou Jisu?” 
18Aishanga theshoubüei haoenei hao khümbo kukei dogo haoei ngekei. 
19Hao matjem setshanga setan kijinei haoyakei hao jungto hautiko laukei, 
“Ho shedbü akibü müt shanga nyi ai teküm aishanga ngo tat hao shangabüa 
mangha aeibou khonsaka.” 
20Lausikei ungshedbou shuong si jaishou shuongei haoen shanga Baraba litian 
Jisu haitishi dogo lautila noknyüh suletkei. 
21Governorei haoen to jongaikei, “Khünyi yo ka ngei kan la ao litikula kanei 
maangangda?” Haoenei laukei, “Baraba.” 

22Pilatei haoen to laukei, “Khülonga Messia dogo laubou Jisu to ngei ai 
kümla?” Haoen pendouei laukei, “Hao peiseia thüngashi!” 
23Haoei laukei, “Aila, haoei ai amaibü kümbei?” Lausikei haoenei aei aei 
kaangbou ngekko laukei, “Hao peiseia thüngashi!” 
24Pilatei hao ngüh ai ühaüthük lausikei noknyüh pühnyintibü ong hapan, 
haoei dei sungbaan noknyüh thedanga ik sakko laukei, “Ho müt haibüa 
ngeibü onat aki. Kan maang leshi.” 
25Müt pendouei jongaikei, “Hao sii kün thükto hoba kün shousi shuong 
thükto yingshi.” 
26Kheijinei haoei haoen jungto Baraba litikei, lausikei haoei Jisu to sembei 
hoba peiseia thüngla khümbomeiko kukei. 

Sepai shuongei Jisu Nyikubü 
(Mk 15.16-20; Jn 19.2-3) 

27Kheijinei governor sepai shuongei Jisu Choba chemto leian atkei; hoba 
sepai san pendou hao kaijembo kambei. 
28Haoenei haoeibü nei khuokkei hoba hao la nakthüngle sakbü nei che 
neikukei; 
29hoba jakei Choba khun che yikan haoeibü khua hankukei; hoba haoeibü 
mae ika liju che jungtikei; hoba haoenei hao thedanga khüpetan nyikuko 
laukei, “Jihudabü Choba, maisho kishi!” 
30Haoenei hao to eokei thokkei, hoba liju kho soan haoeibü khu to ngümbei. 
31Haoenei hao la nyikuan phaia, hao ka nakthüngle sakbü nei kho 
sungngaikei hoba hao la jembü neisimei lekukei, hoba hao peiseia thüngla 
leilangkei. 

Jisu Thüngbü 
(Mk 15.21-32; Lk 23.26-43; Jn 19.17-27) 

32Haoen longjinei haoenei Simon nyenbü Kurinibü müt che hapbei. Haoenei 
hao la Jisueibü peisei pela jangkukei. 
33Ladang haoen Golgotha, tetlabü, “Khulo kaoen” che to loukei, 

34haoenei Jisu la ih khauekbü to kheian yungla kukei; lausikei haoei kho 
jepan chühan yungla asunglet. 
35 Haoenei hao peiseia thüngan phaia phaang pakko, haoeibü neisimei janan 
lekei; 
36hoba haoen setan hao lombo kikei. 
37Haoeibü khu thüka, “HO JIHUDABÜ CHOBA JISU” dogo doan thipbei. 
38Kheijinei hao yoa kokbü müt nyi, che maenei hoba che nanaenei dogo 
thüngkei. 
39Haubü ngaibü shuongei jembü khu ngomeiko hao to nyikuko 
40laukei, “No Lembüchem leilutian chalou semnyeta danglabü mút, no lolo 
püetashi; no Mühghaü Shou longa peisei ka lotashi.” 
41Kho tegü ong ungshedbou shuongeikei, Ngühkhüm lenbou shuong si 
jaishou shuong yoa hao nyikuko laukei, 
42“Haoei mü püetkei; jembüje püetla athük. Hao Israelbü Choba yingkei! Tou 
hao peisei ka lotashi hoba künei hao to mailemlabü. 
43Haoei Mühghaü to maanglembei; Mühghaüei hao to maangshikda longa, 
tou hao Mühghaüei napüeta; aishanga haoei, ‘Ngo Mühghaü Shou’ dogo 
laukei.” 
44Hao yoa peiseia thüngbü kokbü shuongeikei kho tegütham hao to nyikukei. 

Jisu Haibü 
(Mk 15.34-41; Lk 23.44-49; Jn 19.28-30) 

45Anthüknyi jih ka sem jih sühko kaodak khümboa nakthühkei. 
46Sem jih thünga Jisuei ngüh yaangbüei ngekko laukei, “Eli, Eli, lema 
sabakthani?” kho tetlabü, “Kü Mühghaü, kü Mühghaü, aila nyi ngo apyokei?” 
47Khünei loan kibü atei kho ditjinei laukei, “Haoei Elija ngada.” 
48Haoen yoa müt cheei langjung hauan, od che sungbakei hoba kho 
haijepbüa haman phodong chenei lonan hao la yungla kukei. 
49Lubü shuongei laukei, “Elija hao püetla loula si aloulaje senei chühkho.” 

50Jisuei nyibou ngüh yaangbüei ngekkei hoba jembü soushou bangtikei. 
51Lembüchem thangtet nei kho thük ka koubü kaoa atko penyi la jitnyinkei, 
hoba selo nyikei, hoba laangdak shuong nyinkei, 
52hoba hee shuong ipbei hoba nyeket shibü saopobü mang juongnyu 
langngaitikei; 
53hoba hao langngaian phaia haoen hee ka longkei hoba Saopobü Sangnyu to 
atan juong la haptikei. 
54Saongao thükkabou, hoba hao yoa lombo kibü shuongei selonyibü hoba 
haüthükbü kümsilei shuong hapan aeibou hatkei. Haoenei laukei, 
“Maimaitham ho müt Mühghaü Shou yinga!” 
55Yaksa shuong juong hebü ka chühko kikei. Haoen Galil ka Jisu phai sembei 
hoba hao to thuiyokei. 
56Haoen yoa Mari Magdalin, Jakob si Josefeibü nyu Mari, hoba Zebedi shousi 
shuongeibü nyu yoan kikei. 

Jisu Khünbü 
(Mk 15.42-47; Lk 23.50-56; Jn 19.38-42) 

57Chasem, Arimathia ka Josef nyenbü keibü müt che, haokei Jisu eik, khüto 
loukei. 
58Hao Pilat jungto haukei hoba Jisueibü mang hikei. Kheijinei Pilatei kho 
kuan apla sakkukei. 
59Josefei mang kho sungletkei hoba kho hinseibü nei inyaibüei shokei 
60hoba haoei laang jakenan phobü jembü hee haanbüa kho phokei, hoba 
haoei hee koukhüna laang yaangbünyu thangan phoan satkei. 
61Mari Magdalin si lubü Mari heekou tangko setan kikei. 

Heekhüna Lombü 

62Nyibounyet, kho Lamlebü chalou phainyet, ungshedbou shuong liko Pilat 
jungto loukei 

63hoba laukei, “Yaangbou, ho yepeibouei, ‘Chalou semnyet kian ngo 
langngailabü’, dogo hao lang kijinei laubü künei damenda. 
64Hibü sembounyet sühko hee lomla ngühkhüm kubüma, aingenyu hao 
eikshuong louan hao koklanglabü hoba mütshuong to, ‘Hao haibü ka 
langngaia’ dogo laulabü; hoba thonbou khüpsilang kho shaangbou tokei 
amaibou yinglabü.” 
65Pilatei haoen to laukei, “Lombü leashi. Hauashi hoba hee kho kanei thükbü 
tegü lomtiashi.” 
66Haoen haukei hoba lombü shuong thedanga laanga amaaphilabü 
shangjinan lomtikei. 

Mathi 28 

Langngaibü 
(Mk 16.1-10; Lk 24.1-12; Jn 20.1-10) 

1Nounyet phaia, balea shaangbounyet lange saojinei, Mari Magdalin si lubü 
Mari heekhün to chühla loukei. 
2Tou selo kaang nyikei; aishanga Bunyubou khuthük hangangbü khuthük ka 
louyenan laangdak kho khokan apbei hoba kho thüka setkei. 
3Hao chühla langpon tegü, hoba haoeibü neisimei ninthu tegü thupaian kikei. 
4Lombou shuong hao to hatbü ka lühkei hoba haibü tegü yeikei. 
5Kheijinei khuthük hangangbüei yaksa shuong to laukei, “Kan ai tehüt, Jisu 
ao peiseia thüngkei kanei hao lamda dogo ngei ngeakei. 
6Hao hanei aki; aishanga haoei laubü tegü hao langngaia. Kaiya, hao 
yepshang chühashi; 
7hoba tongde hauan hao eikshuong la lenashi, ‘Hao haibü ka langngaia; hoba 
hao kan to shaang Galil to hauda; kanei hao khünei haplabü. Chühashi, ngei 
kan la lena.’ ” 
8Haoen hatbü hoba olinbü ka hee ka tongde satkei, hoba haoeibü eikshuong 
la lenla laangjung haukei. 

9Mangde Jisu haoen thedanga lokei hoba laukei, “Maisho kishi!” Haoen louan 
haoeibü youa hatan hao lembei. 
10Kheijinei Jisuei haoen to laukei, “Tehüt. Hauan ngeibü jaisinasi shuong to 
Galil to hauashi dogo lenshi, hoba khünei haoenei ngo haplabü.” 

Lombü shuongeibü Ngühlang 

11Yaksa shuong lama hauko kitoua, lombü shuong atei sangnyu to louan 
ungshedbou shuong to ai ong haüthükkei pendou lenkei. 
12Haoen jaishou shuong yoan kamshaian lauyoan phaia, haoenei sepai 
shuong la nam juong kuko 
13laukei, “ ‘Kün yepan kijinei, hao eikshuong nangnak louan hao sunglangkei’ 
dogo kanei lauashi. 
14Hobaje ho governorei dida longa künei hao suletlabü hoba kan maangmau 
ka püetlabü.” 
15Haoenei nam kho sungkei hoba haoen la lenbü tegü kümbei. Ho ngüh 
Jihudabü yoa tat sühko nyakko phinthonda. 

Jisu Hao Eikshuong la Longan Lenbü 
(Mk 16.14-18; Lk 24.36-49; Jn 20.19-23; Ykj 1.6-8) 

16Eik Anthükche kho Galila kibü, Jisuei haoen la lenbü shongh to haukei. 
17Haoenei hao hapjinei hao lembei; lausikei atei toknokkei. 
18Jisu louan haoen to joyoko laukei, “Khuthüka hoba kaodaka sei pendou kü 
la kua. 
19Hibü, hauashi hoba phang pendou eik la yeitiashi. Bou, Shou hoba Soushou 
Saopobü nyena haoen baptikushi; 
20ngei kan la ai ong sakkukei kho pendou jungeila haoen la lenashi; hoba 
chühashi, kaodak athon shongko ngo kan yoa ponpen yoakei.” 

Mark 

Mark 1 

Johan Baptikubou Songlen 
(Mt 3.1-12; Lk 3.1-18; Jn 1.19-28) 

1Mühghaü Shou Jisu Khrista Ngühlang Maibü khangshang. 
2Isaia thuseibüa Laishibaei lenda, “Chühashi, ngei ngeibü ngühlang künbou 
ka thedangto hautida; haoei kala kaibü lam lamlekulabü; 
3atei yama ngekbü hai kia, ‘Bunyubou lam lamleashi, haoeibü youlam 
tangsheitham kümashi.’ ” 
4Hibü Johan longkei. Haoei yama baptikuko kikei hoba müt shuong 
maangpon sepeijan hoba baptijan, hoba haoen shabü ka ap hapashi dogo 
ngekko kikei. 
5Judea kaonyek pendou hoba Jerusalem kabü mütshuong pendou hao jung to 
haukei hoba haoeneibü shabü theletko Jordan shumanga haoei baptikukei. 
6Johanei ut winei lekei, hoba loma phekhon shembe che kaikei, hoba haoei 
koksüng si ushi naodei shaukei. 
7Haoei ngekkei, “Küto yaangbou che kho kü phainei louada; ngo khüpetan 
haoeibü nguoklüh sengkula ongkei amukei. 
8Ngei kan deia baptikukei, lausikei haoei kan Soushou Saopobüa 
baptikulabü.” 

Jisu Baptibü hoba Takteibü 
(Mt 3.13—4.11; Lk 3.21-26; 4.1-13) 

9Kho jihsiphaia Jisu Galil kabü Nazaret ka loukei hoba Johanei Jordana 
baptikukei. 
10Hao dei ka longbü si haoei khuthük wayetko hapbei hoba dukutuk che tegü 
Soushou hao to lotkei. 
11Hobaje khuthük ka ngüh cheei laukei, “No ngei sanoubü hoba Jayangshou 
ki. Kato ngei maang haida.” 
12Kheijinei Soushouei Jisu yam to shian attikei; 

13hoba yamlamanga Satanei hao saonyinyet huonkei; hoba yambabü meisiau 
yoa kikei, hoba khuthük hangangbü shuongei hao to thuikei. 

Jisuei Ngau Lapbü Lei Ngabü 
(Mt 4.12-22; Lk 4.14-15; 5.1-11) 

14Johan lapan phaia Jisu Galil to Mühghaü ka Ngühlang Maibü phinthonko, 
hai 
15lauko loukei, “Pienbü jihsiphai kho süha; Mühghaü Sangle nyangko 
lousüha. Maangpon sepeiashi, hoba Ngühlang Maibü kho mailemashi.” 
16Hao Galil yungkoa paijinei haoei Simon hoba haona Andria, haosieibü tak 
dei to tekko hapbei, aieilausi haoen ngaulapbü kikei. 
17Jisuei haosi to laukei, “Kaiya, kü phai semashi, hoba kan müt lapbü dan 
yeitilabü.” 
18Kheijinei haosiei haosieibü tak apyokei hoba hao phai sembei. 
19Ladang hao saashangko haukei, haoei Zebedi shou Jakob si haona Johan, 
long chenei haosieibü tak lamleko hapbei, 
20hoba haoei haosi ngakei. Haosiei haosieibü bou Zebedi sambü shuong yoa 
longa apyoan satkkei hoba hao phai sembei. 

Amaibü Soushou kibü Müt Che 
(Lk 4.31-37) 

21Haoen Kapernaum to loukei, hoba Nounyet hao sinagog to atkei hoba 
lenkei. 
22Mütshuongei haoei lenbüa maangpangkei, aishanga haoei Ngühkhüm 
lenbou che tegü ayingko hau kibü che tegü haoen to lenkei. 
23Khünei haoeneibü sinagoga shabü souei lapbü che kikei. 
24Haoei ngekkei, “Nazaretbü Jisu, nyi aila kün la kipjim kuda? No aoje 
ngeakei: No Mühghaüeibü Saopobou kho ki.” 
25Jisuei hao to kaangko laukei, “Telemen! Hao ka longan apashi!” 
26Asaopobü soushouei hao toptikei hoba kaang phangkei. Kho phaia kho hao 
ka longan apbei. 

27Haoen pendou aeibou maangpangan cheei che to phekei, “Ho ai? Hau kibü 
lenbü haanbü che! Haoei asaopobü soushou la mangkei ngühkhüm kuda, 
hoba haoenei hao ngüha leda!” 
28Longche danga haoeibü ngühlang Galil kaonyek kaijembo pendou ae aakei. 

Jisuei Juongnyu Maitikubü 
(Mt 8.14-17; Lk 4.38-41) 

29Kheijinei haoenei sinagog apyokei hoba Jakob si Johan yoa Simon si Andria 
chem to loukei. 
30Simoneibü yakeibü nyu mangbokei shatko yepan kikei, hoba haoenei Jisu 
la sao shangabü lenkei. 
31Hao sao jungto haukei, saoeibü ika hatkei hoba sao lotikei. Mangbokei sao 
apyokei hoba saoei haoen la nongnaekukei. 
32Ladang chasem sühkei, hoba chanyu nepbei, haoenei hao jungto shatbü 
hoba shabü souei lapbü pendou leibakei, 
33hoba sangnyu khümbo koukhüna shaikei. 
34Shat phang phangei shatko kibü juongnyu haoei maitikukei hoba shabü 
soushou juongnyu shian sattikukei; haoei shabü soushou shuong la ngüh 
üangti, aishanga haoenei hao ngean kikei. 

Jisuei Galila Songlenbü 
(Lk 4.42-44) 

35Ngeyang ete, lange asaoko hao pikei hoba satkei; hoba hao sangliphang che 
to haukei hoba khünei welaukei. 
36Simon si hao meitangbü shuongei hao lamjung haukei, 
37hoba ladang haoenei hao hapbei, haoenei hao to laukei, “Pendouei no 
chüheida.” 
38Haoei haoen to laukei, “Ngei khünkei songlenenlabü lele senje lepsang at to 
hauakho; khoei ngo longan apbei.” 
39Hao Galil pendou jembo haoeneibü sinagoga songlenko hoba shabü 
soushou shian sattiko haukei. 

Jisuei Imbü Che Saüenkubü 
(Mt 8.1-4; Lk 5.12-16) 

40Imbü che Jisu jungto loukei hoba hao to sukeijakei. Hao khüpetkei hoba 
hao to laukei, “Nyi maangangsije ngo saüenkula thükkei.” 
41Jisuei sanouko dambei hoba haoeibü ik shingkei, hoba hao to meitiko 
laukei, “Ngei maangangda, no saüenashi.” 
42Kheijinei tham imei hao apyokei hoba saüenan yeikei. 
43Jisuei hao to kaangko laukei hoba kheijinei tham hao sattiko 
44 laukei, “Nyi ho aotokei telen. Lausikei hauashi hoba nyi lolo ungshedbou la 
lenashi hoba no saüenbü aukabü lela shanga Mosaei ngühkhüma sakkubü kho 
lemashi.” 
45Müt kho ngaikei hoba ngühli kho lendang lekei; haoei ngühli kho yongko 
phaktibü danko Jisuei lubü sangnyu che to ongkei pühthea ohauen, lausikei 
ushi sangliphang kaoena ong thüngkei; hoba kaoen pendou aeka hao jungto 
loukei. 

Mark 2 

Jisuei Pheihaibü Maitikubü 
(Mt 9.1-8; Lk 5.17-26) 

1Ladang hao Kapernaum to chalou shijo kian phaia nyibou longeikei, hao 
chema kia dogo ditkei. 
2Hobaje mütshuong juongnyu takshatbü ka koukhüna ongkei haoen ohau, 
hoba haoei haoen to songlenko kikei. 
3Hobaje haoenei tuokshatei shatbü müt che müt leiei lengan hao jungto 
sungbakei, 
4hoba mütshang yaangbü ka haoenei müt kho hao jungto asungbaensije 
haoenei hao kishang chemdak kho wayetkei. Ladang haoenei khün yettikei, 
haoenei tuokshatei shatbou yepan kibü yepshang kho tonyantikei. 
5Jisuei haoeneibü mailem hapan shatbou to laukei, “Kü shou, kaibü shabü 
apbua.” 

6Lausikei Ngühkhüm lenbou shuong at khünei setan kikei hoba maangpona 
hai dambei, 
7“Aila ho mütei ngüh hai angda? Haoei Mühghaü nyikuda. Mühghaü to liman 
aoei amai apbula thükkei?” 
8Hobaje haoenei haoeneibü maangpona daman chühyobü Jisuei ngean haoei 
haoen to laukei, “Aila kanei khübü shanga kaneibü maangpona daman 
chühda? 
9Tuokshatei shatbou to, ‘Kaibü shabü apbua’ dogo laula sobou si ‘Laksepashi, 
hoba kaibü yepshang künashi hoba paiashi’ dogo laula sokei? 
10Lausikei ho kaodaka Müteibü Shou la shabü apbula sei kia dogo ngei kan la 
lenlabü.” Kheijinei haoei tuokshatei shatbou to laukei, 
11“Ngei kato lenda, pienashi, ka yepshang tonenashi hoba chemto ngaiashi.” 
12Hao pienkei, hao yepshang peenkei hoba haoen pendouei hapbo satkei; 
khoei pendou maangpangkei hoba Mühghaü la soneikangbü kuko laukei, 
“Künei ladangkei ho tegü ühüpbei.” 

Jisuei Levi Ngabü 
(Mt 9.9-13; Lk 5.27-32) 

13Jisu nyibou yungko to haukei. Mütshang pendou hao jungto loukei hoba 
haoei haoen la lenkei. 
14Hobaje hao haujinei haoei Alfia shou Levi, khüm heshang chema setan 
hapbei, hoba haoei hao to laukei, “Kü phai semashi.” Hao loenkei hoba hao 
phai sembei. 
15Jisu Levi chema shaushang yungshanga setan kikei hoba khüm hebü hoba 
shabü mütshuong juongnyu hao hoba hao eikshuong yoa setkei. Aishanga 
kho tegübü mütshuong juongei hao yoa yangkei. 
16Hobaje Ngühkhüm lenbou Farisibü shuong yoa atei hao phai sembei. Hao 
asaopobü hoba khüm hebü shuong yoa shauko yungko hapan haoeibü 
eikshuong to laukei, “Aila haoei khüm hebü si asaopobü müt yoa shauda?” 

17Jisuei kho ditkei hoba haoen to laukei, “Ashat anyatbü shuong shanga 
daktar akhamda, lausikei shatbü shanga kümsilei. Ngo saopobü ngala aying 
lausikei shabü shuong ngala loukei.” 

Nyengbü shangabü Phebü 
(Mt 9.14-17; Lk 5.33-39) 

18Johaneibü eik si Farisi eikshuong mühei nyengko kikei. Mütshuong louan 
hao to laukei, “Aila Johan eik si Farisi eikshuongeije mühei nyengda lausikei 
ka eikshuongei anyengda?” 
19Jisuei haoen to laukei, “Chemkanbou haoen yoa kijinei chemkanbou 
thangbou shuongei mühei nyengla thükkei sai? Chemkanbou haoen yoa ki 
shongko haoenei nyengla athük. 
20Lausikei haoen yo ka chemkanbou ngailanglabü jihsiphai che sühlanglabü; 
kho phaia haoenei nyenglabü. 
21Aoeikei nei haanbü neisimei hangbüa athipda; khei kümsije nei haanbü 
khoei hangbü ka jitlangda, hoba khoei thipmo aei amaibou yeitida. 
22Hobaje aoeikei ih haanbü phekhon shongmok hangbüa atakda; khei 
kümsije ih khoei phekhon shongmok kho thalabü, hoba ih si phekhon ham 
mauto janlabü. Ih haanbü phekhon shongmok haanbüa takda.” 

Nounyet shangabü Phebü 
(Mt 12.1-8; Lk 6.1-5) 

23 Nounyet hao whet laak danko paiko kiteikei, hoba hao eikshuongei 
dantoyoko youman yetkei. 
24Farisi shuongei hao to laukei, “Haoen to chühshi! Aila haoenei Nounyet 
ngühkhüm tuda?” 
25 Haoei haoen to laukei, “Dawid hoba hao yoa kibü shuong khamjinei, hoba 
mühei haijinei, haoei ai jungeikei, kanei ladangkei wean achüh lo? 
26Abiathar thükkabou ungshedbou kijinei hao Mühghaü Chem to atkei, hoba 
Mühghaü thedanga phobü Wentek, laobou ungshedbou to liman lubüei 
shaujan aying, kho shaukei hoba hao yokabü shuonglakei kukei.” 

27Jisuei haoen to laukei, “Nounyet kho müt shanga kümbei hoba Nounyet 
shanga müt aküm. 
28Hibü Müteibü Shou kho Nounyetkei Bunyubou ki.” 

 Mark 3 

Ik Pheibü Müt Che 
(Mt 12.9-14; Lk 6.6-11) 

1Hobaje Jisu sinagog to nyibou atkei, hoba khünei ik pheibü müt che kikei. 
2Haoei Nounyet maitikuasaoje dogo hao la shed kula shanga haoenei 
chüheiko kikei. 
3Haoei ik pheibü müt khüto laukei, “Jenyua loashi.” 
4Jisuei haoen to laukei, “Nounyet maibü kümla si amaibü kümla sakkuda? 
Haitila si püetla sakkuda?” Lausikei haoen litham apbei. 
5Haoei khauangko haoen to sepeisai chühkei, hoba haoen tubüsekbü shanga 
maangto shatkukei, hoba haoei müt khüto laukei, “Kaibü ik shingashi.” Haoei 
shingkei hoba hao ik maian apbei. 
6Farisi shuong tongde tangto angkei, hoba haoenei hao lai haitila, hao 
khulimbo Herod eikshuong yoa huon takkei. 

Yungkoa Noknyüh 

7Jisuei hao eikshuong yoa yungko to satkei, hoba Galil ka mütshang yaangbü 
cheei hao phai sembei. Tokei shuong yaangbü che Judea 
8hoba Jerusalem ka, Idumia hoba Jordan thidang ka, haoei kümbüleibü ditan 
hao jungto loukei. 
9Haoei hao eikshuong to mütshangei hao üaüeitila shanga hao la long che 
lamlekula lenkei; 
10aishanga haoei juongnyu maitikei, hoba shatsinyat thonbü danei hao to 
meitila shanga aüyokei. 
11Ladang asaopobü soushou shuongei hao hapbei, haoenei hao thedanga 
khüpetkei hoba ngekkei, “No Mühghaü Shou!” 

12Hobaje hao tang akhittila shanga haoei haoen to aeibou kaangko lenkei. 
Jisuei Youkoikjai Anthüknyi Pienbü 

(Mt 1.1-4; Lk 6.12-16) 

13Hao shongh to angkei hoba haoei mangsühbü shuong ngakei hoba haoen 
hao jungto haukei. 
14Hobaje hao yoa kila, hoba songlenko hautila, 
15hoba shabü soushou shuong shian sattila sei kila, haoei Anthüknyi pienkei, 
hoba haoei haoen la youkoikjai shuong dogo nyenkukei. 
16Haoei Anthüknyi kho pienkei: Simon, (ao la haoei nyen Peter kukei), 
17Zebedi shou Jakob, hoba Jakobeibü na Johan (haoei haosi la Boanerges, 
tetlabü, Langmak Mütshuong, dogo nyen kukei), 
18Andria, Filip, Bartholomia, Mathi, Thoma, Alfia shou Jakob, Thadia, 
Kurinibü Simon, 
19hoba Judas Iskhariot (hao haitila khümbo kubou). 

Jisu hoba Beelzebul 
(Mt 12.22-32; Lk 11.14-23; 12.10) 

20Hobaje hao chem to ngaikei. Hobaje noknyüh kho takshatsije haoenei 
nyakkei ashauen. 
21Kho ditan chempenei hao senetla angkei, aishanga mütshuongei hao dalada 
dogo laueiko kikei. 
22Jerusalem ka louyenbü Ngühkhüm lenbou shuongei hao to Beelzebul kia, 
hoba haoei shabü soushou shuong shian sattila shanga thükkabou shabü sou 
jungeikei dogo laukei. 
23Haoei haoen ngakei hoba haoen to ngühphatbüei lenkei, “Satanei lai Satan 
shian sattienla? 
24Sangle cheei jembü khulimbo janyina longaje kho sangle lola athük; 
25chem cheei jembü lolo janyina longaje kho chem lola athüklabü; 
26hoba Satanei hao lolo khulimbo losije hoba janyina longaje haoei lola 
athük; hao khonei thonlabü. 

27Ayingsi hau kibü müt kho shaang haoei khühan aphokoje aokei hau kibü 
müt chem to atan haoeibü peisilei aaklangla athük. 
28Ngühmaia ngei kan to lenda, müt la haoeneibü shabü hoba haoenei 
Mühghaü nyikuko angbü ngüh pendou amai apbulabü; 
29lausikei müt cheei Soushou Saopobü khulimbo nyikua longaje hao la 
ladangkei üpbulabü; aishanga haoei thon akibü shabü shona.” 
30Aishanga haoenei laukei, “Hao to asaopobü soushou kia.” 

Jisueibü Nyu hoba Nasi shuong 
(Mt 12.46-50; Lk 8.19-21) 

31Haonyu si nasi shuong loukei, hoba tanga lokei; haoenei müt hautiko hao 
ngakei. 
32Hao kaijembo shuong che setan kikei hoba haoenei hao to laukei, 
“Chühashi, kanyu hoba kanasi shuong tanga loakei; haoenei no lameida.” 
33Jisuei haoen to jongaikei, “Künyu ayingsi Künasi shuong ao?” 
34Hao kaijembo setbü shuong to chühan haoei laukei, “Habü ho künyu hoba 
künasi shuong. 
35Aoei Mühghaüei maangangbü kümda, hao kho küna bousubou, küna 
yaksanyu hoba künyu ki.” 

Mark 4 

Youli Saakbü Ngühphatbü 
(Mt 13.1-9; Lk 8.4-8) 

1Haoei tokei nyibou yungkoa lenla khangkei, hoba mütshang yaang hao 
jungto yoshaikei hibü hao long che to atkei hoba yungnyua khonei setkei. 
Noknyüh pendou yungnyu nyangko deikoatham kikei. 
2Haoei haoen to ngühphatbüa juong lenkei hoba haoeibü lenbüa haoei haoen 
to laukei, 
3“Ditashi! youli saakbü che youli saakla koukei. 
4Haoei saakjinei youli at lamkhonga atkei, hoba aushuong louan hekhümbei. 

5Youli at kaomai juong akishang laangpünga shatkei, hoba kaomai shangko 
akisije kho enyu yembei. 
6Ladang chanyu longkei khüto jokko haukei, hoba hao to li üatsije linan 
apbei. 
7Lubü youli shuong jaklaaka shatkei; jaklong chingenkei hoba kho naükei, 
hoba haoei ai mai ehek. 
8Youli at kaomaia shatkei; kho yembei, chingkei, hoba youkung weko khujin, 
saosem ayingsi saongao onko youman hekkei.” 
9Haoei laukei, “Ao la nou yembei haoei ditashi.” 

Ngühphatbü Nyekchüh 
(Mt 13.10-17; Lk 8.9-10) 

10Hobaje hao mütpem kijinei, Anthüknyi yoa lubü eikshuong yoan, hao to 
ngühphatbü shangabü phekei. 
11Haoei haoen to laukei, “Kanlaje Mühghaü Sangle huphang ngüh kuakei, 
lausikei aoyou kü phai sembü shuong aying, ajanjan pendou ngühphatbüa 
ong lauda, 
12khoei ong, 'Haoenei maimaitham hapje hapla thükkei lausikei ashenlabü, 
hoba haoenei ditlabü lausikei aditenlabü; aishanga haoenei chühena longa 
hoba ditena longa haoen sepeilabü hoba haoen la apbuan thonlabü.’ ” 

Jisuei Youli Phinbü Ngühphatbü Wanan Lenbü 
(Mt 13.18-23; Lk 8.11-15) 

13Haoei haoen to laukei, “Kanei ho ngühphatbü aditenda lo? Khülonga kanei 
ngühphatbü pendou lai ditenla? 
14Youli saakbouei ngüh kho phinda. 
15Hobaje lamkhong laonei ngüh kho saakkei khünei kibü shuong kho ho: 
haoenei ditda, kheijineitham Satan louda hoba haoen to wenbü ngüh kho 
japlangkuda. 
16Laangpünga shatbü youli tetlabü ngüh kho ditan kheijineitham olinko 
sungletda; 

17hoba haoen to li akibuba longche shanga ong yemda; kho phaiaje ngüh kho 
laüa khonsak ayingsi shieikoe louda hoba haoen atetda. 
18Jaklaaka shatbü youli kho habü: haoenei ngüh kho ditda, 
19lausikei kaodak maangmau, nyaksinam dühbü hoba lubü nyekdüh 
maangdüh louan apda, hoba mai ehektiko naülepnyu aptida. 
20Kaomaia shatbü youli kho ho: aoyouei ngüh kho ditda, hoba sungletda, 
khübü youkung wekoei khujin onko, saosem onko hoba saongao onko 
youman hekda.” 

Kammanga Phobü Wanthung 
(Lk 8.16-18) 

21Haoei haoen to laukei, “Kanei wanthung kammanga ayingsi shen phanga 
küplepan phola sungbadalao? Kho wanthung anshanga anla sungbada aying 
lo? 
22Aishanga ngesakbü to akhuokenlabü lele aikei huan aki; tang akhitlabü lele 
aikei huan aki. 
23Aoyou la ditla noukhün yembei haoenei ditashi.” 
24Haoei haoen to laukei, “Kanei ai ditda maang kuashi. Ai takjina kanei 
takletkulaje khonei kan la takkulabü, hoba aeikei kan la jinyokulabü. 
25Aishanga aoei ki, hao la aei kuyolabü, hoba aoei aki, haoei ai ki khokei hao 
ka langlabü.” 

Yembü Youli Ngühphatbü 

26Haoei laukei, “Mühghaü Sangle ho phatkei: müt cheei kaoa youli apda, 
27hao nangnak yep hoba chaloua laksep dogo kitoua youli kho khitan yemda 
hoba chingda, lausikei kho lai chingdaje haoei angekei. 
28Kaoei jembü lolo mai hektida, shangla yik, kho phaia youman, kho phaiaje 
youmana mai jinda. 
29Ladang youman kho nyenda, khoyam haoei latla khangda, aishanga youlat 
jih lousüha.” 

Yongkoshiklang Ngühphatbü 

(Mt 13.31-32,34; Lk 13.18-19) 

30Haoei laukei, “Senei Mühghaü Sangle lubü ai to takteila? Ayingsi senei ai 
ngüh- phatbüei wanenla? 
31Ho yongkoshiklang youli che phatkei, laobou kaoa wenjineije kaodaka 
youli pendou to hanbou, 
32lausikei ho wenan phaiaje yemda, hoba kesiong pendou to yaangbou yeida, 
hoba phek yaangbang khaüda, hibü mühkabü aushuong louan kho 
hamphanga langla thükda.” 
33Kho tegü ngühphatbü juongnyuei haoenei ditenla thükbüa sühko haoei 
haoen to ngüh lenkei. 
34Haoei haoen to ngüh- phatbü yoan ong laukei, lausikei haoei chemphanga 
hao eikshuong la ngüh pendou wanan lenkei. 

Jisuei Yeinak Jemtibü 
(Mt 8.23-27; Lk 8.22-25) 

35Khünyet ladang chasem sühkei, haoei haoen to laukei, “Senei dei thidang to 
khatkho.” 
36Haoenei noknyüh apyokei, hoba hao longa lai kiteikei kho tegü ong haoenei 
hao haoen yoa leian haukei. 
37Kheijinei yeinak yaang lotkei hoba deishou kho longmang to shouetlangsije 
long kho shenko kiteikei. 
38Jisu je longshing aenei amnyua yepan kiteikei. Haoenei hao kaangkei hoba 
hao to laukei, “Kün shemetla nyi aphokeida lo?” 
39 Kheijinei hao laksepbei hoba yei to hakkei hoba dei to laukei, “Ashoueiko 
sangsembo kishi.” Hobaje yei kho thakkei hoba jemetshouko kikei. 
40Haoei haoen to laukei, “Kan aila hatda? Kan tou sühko mailem aki lo?” 
41Haoen aeibou hatkei hoba haoen cheei che to laukei, “Yei si deieikei ngüha 
lelabü lele ho ao?” 

 Mark 5 

Shabü Souei Lapbü Müt Maitibü 

(Mt 8.28-34; Lk 8.26-39) 

1Hobaje haoen deiphei aian, Gerasin kaonyek to loukei. 
2Hao long ka longsi lengko asao- pobü soushou kibü müt che heedang ka 
longan hao haüyokei. 
3Hao heelaaka kiko paikei. Aoeikei hao akhühen, yangmenei mangkei 
akhühen; 
4aieilausi annebenko hao thüngdanga phoko yangmenei khühasikei, haoei 
yangmen tokthetkei hoba nameibü thüngdang jangnyinkei, hoba hao thepetla 
aotokei hau akitei. 
5Change nangnak haoei heelaaka hoba shongha ngekko hoba jembü lolo 
laangei latko kikei. 
6Jisu heebüa hapan hao langjung haukei hoba hao thedanga khüpetkei. 
7Hobaje haoei ngüh yaangbüei ngekko laukei, “Thükkabou Mühghaü Shou, 
Jisu, nyi aila ngo peksekda? Ngo ashiakoela ngei kato Mühghaü nyena 
sudajada.” 
8Aishanga Jisuei hao to, “Asaopobü soushou, müt khüka longashi” dogo 
lauko kikei. 
9Haoei hao to phekei, “No ao nyenkei?” Haoei jongaikei, “Kü nyen juongnyu, 
aishanga kün juongnyu ki”; 
10hoba haoei haoen kaonyek ka shian asattila sukeijakei. 
11Hobaje kho shongh youa uk shuong yaangbü lamshauko kiteikei, 
12hoba souei hao to, “Kün ukshuong to hautikai, kün haoen to atkho” dogo 
lauko sukeijakei. 
13Haoei haoen la sakkukei. Asaopobü soushou shuong longan apbei hoba 
ukshuong to atkei, hoba ukshuong hajar nyi thüng kho laanglip to nyuyoko 
koulangan thima shemetkei. 
14Haoeneibü lombou shuong satyokei hoba sangnyu si kaonyek pendoua 
phinthonkei. Hobaje ai haüthükkei khüto chühla mütshuong yangbakei. 

15Haoen Jisu jungto loukei, hoba shabü sou shuong longan apbou müt kho 
neisimei lean Jisu junga setan hapbei, hoba haoen hatyokei. 
16Hobaje kho hapbü shuongei shabü souei lapbü müt to haüthükbü hoba uk 
shangabü lenkei. 
17Haoenei Jisu to haoen kaonyek apyola sukeijakei. 
18Hao long to atko kijinei shabü sou kiteibü müt khoei haokei hao yoa 
yangkho dogo hao to sukeijakei. 
19Jisuei hao la asakku, lausikei hao to laukei, “Kan chem to chempen shuong 
jungto ngaiashi, Bunyubouei ka shanga kümsilei latetche kümbei, hoba haoei 
kato lai onoukei, haoen la lenashi.” 
20Hao haukei hoba Jisuei hao shanga ai kümbei kho Dekapoli (tetlabü, 
Sangnyu An) a phinthonkei, hoba müt pendou maangpangkei. 

Jisueibü Nei to Meitinyu hoba Jairaseibü Nouyangshou 
(Mt 9.18-26; Lk 8.40-56) 

21Ladang Jisu longa nyibou yungko thidang to satkei hao deiko nyangko kikei 
hoba mütshang yaang hao jungto yoshaikei. 
22Hobaje sinagog bunyu yoa che, Jairas nyenbü müt che loukei hoba ladang 
haoei hao hapbei, hao hao you junga khüpetkei, 
23hoba hao to aeibou sukojako laukei, “Kü shou nouyangshou hailabü lele 
ong kia. Sao maian lang kilabü lele no kaiya hoba sao to ka ikei jungashi.” 
24Jisu hao yoa haukei hoba mütshang yaang hao phai sembei, hoba haoenei 
hao omlepbei. 
25Yaksa che po anthünyi sii koubüei shatko kikei; 
26saoei daktar juongnyu ka khonsak juong hapbei hoba saoei kibü khümbo 
apbei. Lausikei saoei ku ühüp, aeiko amaibou la yeikei. 
27Saoei Jisu shangabü ditkei, hoba sao noknyüh yoa hao phaito loukei hoba 
haoeibü nei to meitikei. 

28Aishanga saoei laukei, “Ngei haoeibü nei to meitia longa ngo maian 
aplabü.” 
29Kheijinei sii koubü thakkei hoba saoei jembü mangei saoeibü shat sada 
dogo ngekei. 
30Kheijinei Jisuei hao ka sei satbü ngekei, hoba noknyüh to sepeian 
chühngaiko laukei, “Aoei kü nei to meitikei?” 
31Hao eikshuongei hao to laukei, “Noknyühei no omlepbü nyi hapbo kian, 
‘Aoei küto meitikei’ dogo nyi lauda lo?” 
32Kho aoei kümbeije dogo haoei chühngaikei. 
33Lausikei yaksanyu mokde apyokei hoba lühkei, aishanga saoei sao to ai 
haüthükkei kho ngekei hoba louan hao thedanga khüpetko hao la ngühmai 
khümbo lenkei. 
34Haoei sao to laukei, “Nashounyu, kaibü mailemei no maia. Haksoa 
ngaiashi, hoba kaibü shat ka maian apashi.” 
35Haoei lauko kijinei sinagog bunyu chem ka müt at louan laukei, “Ka shou 
nouyangshou haia. Lenbou touje aila kipjimtila?” 
36Lausikei lauko kibü ngüh kho Jisuei aditku hoba sinagog bunyu to laukei, 
“Tehüt. Mai ong lemashi.” 
37Haoei Peter, Jakob, hoba Jakobeibü na Johan to liman aokei hao yoto 
alotti. 
38Haoen sinagog bunyu chema sühlangkei, haoei panglangyobü hoba 
mütshuong juong kaangbang haapyobü hoba manghaapbü hapbei. 
39Hao atkei hoba haoen to laukei, “Kan aila panglangyoda hoba haapyoda? 
Na kho ühaikei; sao yepbei.” 
40Haoenei hao la nyikukei; lausikei haoei haoen pendou satkhümtikei, naeibü 
bou hoba nyu hoba hao yo kabü shuong leian na kishang to atkei. 
41Hobaje naeibü ika jenan haoei sao to laukei, “Talitha koum”, laobou 
tetlabü, “Medeinyu, ngei kato lenda, laksepashi.” 

42Kheijineitham yaksa nashou kho laksepbei hoba paikei. (Sao po anthüknyi 
nashou kiteikei.) Kheijinei haoen maangpangbü yaangei shenkei. 
43Hobaje ho aoeikei angejan dogo haoei ngühkhüm kukei, hoba haoei 
medeinyu la denche okashi dogo haoen la lenkei. 

Mark 6 

Jisu Nazareta Asungletbü 
(Mt 13.53-58; Lk 4.15-30) 

1Hobaje haoei kho kaoen apyokei hoba sangnyu to loukei, hoba hao 
eikshuongei hao phai sembei. 
2Nounyet haoei sinagoga lenkei. Haoei laubü ditan müt juong maangpangkei 
hoba laukei, “Müt hoei laka khübü ngüh shuong hapbei? Hao la habü sei 
hatetbang kümlabü lele ailaibü songsihon kukei? 
3“Ho Jakob si, Joses si, Jihuda si, Simoneibü jai, Mari shou mistri kho aying 
lo? Hobaje haona yaksa shuong hanei sen yoa aki lo?” Haoenei hao atheleten. 
4Jisuei haoen to laukei, “Jembü kaodak, jembü chempen shuong hoba jembü 
chem to limanje thuseibü che asangko aki.” 
5Haoei khünei shatbü shijo to ikei meitiko maitibü to liman, sei ai aküm. 
6Haoen to mailem akibü to chühan hao maangpangkei. 

Jisuei Eik AnthüknyiHautibü 
(Mt 10.5-15; Lk 9.1-6) 

Hobaje haoei sang shoongko lenko haukei. 
7Haoei Anthüknyi kho hao jungto ngakei hoba haoen nyibang hautikei. Haoei 
haoen la asaopobü soushou thüka hau kukei, 
8hoba haoei haoen la sakkuko laukei, “Kanei kaneibü wakou shanga ju che to 
liman wentek ayingsi, neikong ayingsi shijimoka nam yingasikei ai tekün. 
9Nguok lonashi lausikei khüto liman mangyuk aeila tekün.” 
10Haoei haoen to laukei, “Lanei ong kanei chem to atlaje, khüka kan 
akukshongko khünei thüngashi; 

11hoba lanei ong kan aleiyetlaje, ayingsi kan ngüh aditkulaje, khüka kukashi 
hoba haoen khulimbo aukabü lela shanga kaneibü you ka thamngu kangan 
apashi.” 
12Haoen haukei hoba mütshuongei maangpon se- peijan dogo songlenkei, 
13hoba haoenei shabü sou juongnyu shian sattikukei hoba shatbü müt juong 
la onang naangkuko maitikukei. 

Baptikubou Johan Haibü 
(Mt 14.1-12; Lk 9.7-9) 

14Herodei ho shangabü ditkei, aishanga Jisueibü nyen hangenan kiteikei. Müt 
atei laukei, “Baptikubou Johan langngaiakei khoei ong habü sei hao to 
kümda.” 
15Atei laukei, “Ho Elija yingkei”; hoba ateije, “Hao kho shangiedbü thuseibü 
shuong yokabü tegü thuseibü che yingkei” dogo laukei. 
16Lausikei ladang Herodei ditkei haoei laukei, “Johan, aoeibü khu ngei 
thetkei hao langngaiakei.” 
17Aishanga Herodei müt hautikei hoba Johan lapbei hoba haona Filip yak 
Herodia laüa hao thüngdanga khinan phokei; aishanga Herodei sao lekei, 
18hoba Johanei hao to, “Kanaeibü yak nyi ngalabü hoje tükde aying” dogo 
laukei. 
19Herodiaei Johan mangsenkei hoba hao haitimang sühkei; lausikei saoei 
athüken, 
20aieilausi Herodei hao to hatkei; aishanga Johan kho ngühmai hoba saopobü 
müt dogo haoei ngekei, hoba haoei hao püetan phokei. Haoei annebenko 
Johaneibü ngüh ditkei hoba hao phenyembei; khei yingasikei haoei 
olinangko ong hao ngüh ditkei. 
21Ladang Herodei hao bukbü chaloua haoeibü yaangenbü shuong si haoeibü 
lakjaibü sepai yaangenbü shuong hoba Galil kabü khulei langlei shuong la 
lem yaang oknyinkei, kheijinei Herodia shanga chalou maibü che longan 
apbei. 

22Ladang Herodiaeibü shou lotan tombei, saoei Herod hoba hao 
shaubüyungbü shuong olintikei. Chobaei yaksa to laukei, “Nyi ai ong 
mangsühda kü ka hiashi; ngei kho kala kulabü.” 
23Haoei sao to thelet lanletko laukei, “Nyi kü ka ai ong hilaje, kho ngei kü 
sangle jamtekei kulabü.” 
24Sao hauan haonyu to laukei, “Ngei ai hila?” Saoei laukei, “Johan 
Baptikuboueibü khu.” 
25Saoei panteiko tongde Choba jungto louan laukei, “Johan Baptikuboueibü 
khu phau chenei nyi kü la toutham kutimang sühda.” 
26Choba aeibou maangto shatkei, lausikei haoei thelet lanletbü hangjong 
hoba shaushanga setan kibü shangabü dambo, haoei sao to ü dogo alauen. 
27Kheijineitham Chobaei hao lombou sepai che Johaneibü khu thetpala 
shanga ngühkhüm kuan hautikei. Hao haukei hoba thüngdang ka hao khu 
thetkei. 
28Johaneibü khu phau chenei sungbakei hoba yaksa kho la kukei. Yaksa 
khoei kho saoeibü nyu la kukei. 
29Ladang hao eikshuongei kho ditkei, haoen loukei hoba haoeibü mang hekei 
hoba hee chenei khünkei. 

Jisuei Hajar Ngao Oknyinbü 
(Mt 14.13-21; Lk 9.10-17; Jn 6.1-14) 

30Youkoikjai shuong liko Jisu jungto loukei, hoba haoenei kümbü hoba lenbü 
pendou hao la lenkei. 
31Haoei haoen to laukei, “Kan sangliphang to kaiya hoba longche haksoashi”; 
aishanga juongnyu hau longei dogo kikei, hoba haoenei shaula yunglabü jih 
ongkei ühüp. 
32Haoen long chenei sangliphang to bangjung satkukei. 
33Müt juongnyuei haoen hauko hapbei hoba juongnyuei haoen shenkei. 
Haoen juong sangnyu pendou ka youei khüto langyokei hoba haoen leioukei. 

34Ladang hao longkei, haoei mütshang yaang hapbei, hoba haoei haoen 
shanga aeibou sanouko dambukei, aieilausi haoen sanlombou akibü 
sanshuong tegü kikei; hoba haoei haoen la ngüh juongnyu lenkei. 
35Chasemlamto hao eikshuongei louan hao to laukei, “Kaoen ho sangliphang, 
hoba tou chanyu nepda. 
36Haoen kaijembo kibü sangnyu si sangshuong to hauan haoen shanga 
shausiyung denche najekla shanga haoen lintiashi.” 
37Jisuei haoen to jongaikei, “Kanei bouje haoen la denche okashi.” Haoenei 
hao to laukei, “Kün hauan sempak saoan den wentek jekan mütshuong la 
shaula kula sai?” 
38Haoei haoen to laukei, “Kanei wentek lajuche ki? Hauan chühashi.” Ladang 
haoenei lamenkei haoenei laukei, “Wentek ngao hoba ngau nyi.” 
39Haoei haoen pendou sang thüka san küman setentila hao eikshuong la 
ngühkhüm kukei. 
40Haoen saongao bang si anjinsem bang lin küman setkei. 
41Hobaje haoei wentek ngao si ngau nyi kho jungan, khuthük ae chühko 
haükukei; kho phaia haoei wentek kho shaknyinkei, hoba noknyüh junga 
phokula shanga haoei hao eikshuong la kukei. Tokei haoei ngau penyi kho 
haoen pendou la jankukei. 
42Haoen pendouei photko shaukei; 
43hoba haoenei netshou kam anthüknyi shenko hoba ngau shijo dogo 
heshaikei. 
44Hobaje wentek shaubü shuong kho bousu hajar ngao kiteikei. 

Jisu Deitaka Paibü 
(Mt 14.22-33; Jn 6.15-21) 

45Kheijineitham haoei noknyüh lintikei, hao eikshuong long to attian 
Bethsaida yungko thiae hao thedang to hauteila thungeijangeiko hautikei. 
46Haoei haoen la bangmai kuan phaia hao shongh to welaula angkei. 

47Ladang chasem sühkei long kho deijia kiteikei hoba hao mütpem kaomaia 
kikei. 
48Hobaje yei khüpeian soubü ka haoei haoen longleila aeibou khonsakko 
hapbei. Hibü hao ngeyang sem jih ka lak jih kanglanga haoen jungto deitaka 
paiko loukei, hoba haoei haoen leilangla tegü hauko kikei. 
49Ladang haoenei hao deitaka paiko hapbei, haoenei kho sou dogo dambei 
hoba ngekkei, 
50aishanga haoen pendouei hao hapbei hoba mokde apyokei. Kheijinei haoei 
haoen to joyokei hoba laukei, “Tehüt! Ngo yingkei. Maang kaangashi.” 
51Hao haoen jungto long to lotkei hoba yei jemlangkei. Haoen aicheküman 
maangpangkei. 
52Aishanga haoenei wentek shangabü aditen; haoen maangpon kaangan 
kiteikei. 

Jisuei Genesareta Shatbü Che Maitibü 
(Mt 14.34-36) 

53Haoenei dei khatko hauan Genesaret sühkei hoba haoeneibü long phenkei. 
54Haoei long apyosi lengko mütshuongei hao shenkei. 
55Hobaje kho kaonyek pendou ka langyoko, hao lan ki haoenei ditan khüto 
shatbü shena lengan loukei. 
56Hobaje sangshou, ayingsi sangnyu, ayingsi kaonyek ka haoenei shatbü 
shuong namseishanga phoan, haoeibü neiyik to ongkei meititikai dogo hao to 
sukeijakei. Hobaje lajucheei hao to meitikei pendou maikei. 

 Mark 7 

Pisibousi Shuongeibü Lenbü 
(Mt 15.1-9) 

1Jerusalem ka loubü Farisi shuong si Ngühkhüm lenbou shuong at hao yoto 
loukei. 
2Haoenei hao eikshuong atei ik asakko khei songle haangei asüenko shauko 
hapbei. 

3(Farisibü shuong si Jihudabü shuong pendouei, jaishou shuong song 
jungeiko, ik maisho, khei ikngüma sühko asakkoje ashau; 
4hoba ladang haoen namseishang ka longeilaje haoenei mang ayukoje ashau 
ayung. Hobaje thung, chak, hoba chinam thungsiphau hoba shen sakbü hoba 
lenbü song juongnyu sungletan jungeibü kiteikei.) 
5Hibü Farisi shuong si Ngühkhüm lenbou shuongei hao to phekei, “Aila ka 
eikshuongei baushi shuong songa kibü tegü ajungeiko, ik asakko shauda?” 
6Haoei haoen to laukei, “Kan hibüyoubü shuong shangabü Isaia thuseibüei 
maishoko tetenkei; Laishibaei lenbü tegü, 'Habü mütshuongei haoeneibü 
sembungei kü to soumo hatda, lausikei haoeneibü maangpon kü ka lounyu 
heakei. 
7Amlanga haoenei kü to lemda; aieilausi haoeneibü lenbü songlen kho 
müteibü song ki!’ 
8“Kanei Mühghaü ngühkhüm wailetda, müteibü song maisho hatlepda.” 
9Haoei tokei haoen to laukei, “Kanei Mühghaü ngühkhüm inletnyu phoan 
pisong bousong jungeila kan latetche maikei! 
10Aishanga Mosaei laukei, ‘Kanyu si kabou to soumo hatashi’, hoba, ‘Aoei 
haobou si haonyu nyen shada hao haitijan.’ 
11Lausikei kanei lauda, müt cheei haonyu si haobou to, ‘Kasi haangtangla 
ngei ai nyaksinam ong jungeilaje kho pendou Mühghaü la jongsak la saüenko 
kuan apa (Korban)’ dogo laua longa, 
12hao la touje haonyu si haobou shanga kümlaleila asakkuda. 
13Kho tegü kanei kubü baushi shuongeibü tetenbü ngühei Mühghaü ngüh 
amlangbü la yeitida. Hobaje kho tegübü kümsilei juongnyu kanei kümda.” 

Müt Asaopobü Yeitibü Peisilei 
(Mt 15.10-20) 

14Haoei noknyüh hao jungto nyibou la ngakei, hoba haoen to laukei, “Kan 
pendouei kü to ditashi hoba ditenashi. 

15Tangaeka atan müt shatienlabü ai aki; lausikei müt ka ai longda khoei ong 
müt shatida.” 
16(Aoto ditla nou yembei haoei ditashi.) 
17Ladang haoei noknyüh apyoan chemto atkei hao eikshuongei hao ka 
ngühphatbü shangabü kho phekei. 
18Haoei haoen to laukei, “Kaneikei hainyu aditenda lo? Tangaeka müt to ai 
ong atda, khoei hao shatila athük dogo laubü kho kanei aditenda si? 
19Aieilausi kho maangpon to ütda, lausikei shiang to atda hoba apshang to 
danda.” (Khoei haoei shausiyung pendou saopobü dogo lenenda.) 
20Haoei laukei, “Müt ka ai longda khoei müt shatida; 
21aishanga maang aeka, müteibü maangpon ka dambü amaibü pendou 
longda: asangalanbü, kokmaang senmaang, müt haitilabü, 
22suonlambü, aeilam aeiphop, amaibü, khüpsilang, pejapelabü, nyekto 
shatbü, Mühghaü nyikubü, lilisese hoba ngoualouabü, 
23khübü pendou maang aeka longda hoba khoei müt che shatida.” 

Yaksa Cheeibü Mailem 
(Mt 15.21-28) 

24Hao khüka meimeijung satkei, hoba Tair kaonyek to haukei. Hao chem che 
to atkei hoba haoei aolakei ngetimang asüh. Lausi dogokei hao ahuen. 
25Kheijineitham yaksa che, aoshou nouyangshou to shabü sou kikei, saoei hao 
shangabü ditkei hoba louan hao junga khüpetkei. 
26Yaksa kho Grik sao, hoba Siria kabü Foenika phang kiteikei, hoba saoei hao 
to saoeibü shou ka shabü sou shian sattikushi dogo phekei. 
27Haoei sao to laukei, “Shousi shuong shaang senyühshemtiashi, aishanga 
shousieibü shausiyung sungbaan kei thedanga apbula janbü aying.” 
28Saoei hao to jongaikei, “Haü, yaangbou, lausikei setshang phanga kibü 
keieikei nashousiei attibü nyaknetshouje shauda.” 

29Haoei sao to laukei, “Khei jongaibü shanga ngaiashi: shabü sou kho kashou 
nouyangshou ka longan apa.” 
30Sao chem to ngaikei hoba saoei na kho shena lengan hapbei, hoba shabü 
sou sao ka satan apan kiteikei. 

Jisuei Obangbü si Likhipbü Maitibü 

31Hao Tair kaophei ka longeikei hoba hao Sidon kaonyek ka Dekapoli 
kaophei jenyu to shetko Galil yungnyu sühko loukei. 
32Haoenei hao jungto obangbü si likhipbü müt che leibakei hoba haoenei 
haoeibü ikei hao to maitila sukeijakei. 
33Jisuei noknyüh ka hao mütpem leilangkei, hoba müt khoeibü noukhün to 
haoeibü ikjishou attikei. Haoei eok thuokkei hoba müt khoeibü lishanga 
meitikei, 
34hoba khuthükae chühko haoei hak hinan apan hao to laukei, “Efata”, 
laobou tetlabü, “Ipashi”. 
35Kheijineitham müt khoeibü nou ipbei hoba haoeibü lishang khühbü ka 
sengkei hoba haoei shangashatko laula khangkei. 
36Haoenei aola alenla Jisuei ngühkhüm kukei, lausikei haoei latetche 
ngühkhüm kaangko kudaje khütetche haoenei ngüh kho aei aei phakkei. 
37Haoen aicheküman maang- pangkei hoba laukei, “Haoei pendou maisho 
küma; haoei obangbü la dittida hoba likhipbü la joyotida.” 

Mark 8 

Jisuei Hajar Lei Oknyinbü 
(Mt 15.32-39) 

1Khünyetkei mütshang yaang shaula yungla akitei, haoei eikshuong ngakei 
hoba haoen to laukei, 
2“Ngei shuong shanga aeibou maangto shatkuda, aieilausi haoen kü yoa tatei 
chalou sembounyet thüngda hoba shaula ai aki. 
3Ngei haoen aoknyinko lintia longa haoen lamloma nyenglabü, hoba haoen 
atje kaoen saabü ka louakei.” 



2223 

 

 
   Saopobü Lai 

© 2002, Bible Society of India. 
 

 
 

 

4Hao eikshuongei hao to jongaikei, “Ho tegübü sangliphang hanei aoei ai 
wentekei mütshang hatetche phottila?” 
5Haoei haoen to phekei, “Kanei wentek ladüng ki?” Haoenei laukei, “Pem 
nyet.” 
6Haoei noknyüh kaoa setla ngühkhüm kukei; hoba ladang haoei wentek nyet 
kho sungkei hoba Mühghaü la nyensang kukei, haoei hao eikshuong la haoen 
thedanga tenkula ngühkhüm kukei, hoba haoenei noknyüh thedanga 
shimtian phokukei. 
7Haoenei ngaukei shijo kiteikei. Ladang haoei khübü thüka haükukei, haoei 
hao eikshuong la khokei shomla shanga ngühkhüm kukei. 
8Haoenei photko shaukei; hoba haoenei jouletbü netshou kam nyet yoshaikei. 
9Haoen hajar lei thüng kiteikei; hoba haoei haoen ngaitikei. 
10Kheijinei hao hao eikshuong yoa long to atkei hoba Dalmanutha kaonyek to 
loukei. 

Farisibü shuongei Sei Che Hibü 
(Mt 16.1-4) 

11Farisi shuong loukei hoba hao to wetyokei. Haoenei hao takteila shanga 
hao ka khuthük ka amaaphilabü che hikei. 
12Haoei maangphanga hak hinngailangkei hoba laukei, “Ho metenei aila 
amaaphilabü hida? Ngühmaia ngei kan to lenda, ho meten la amaaphilabü 
akulabü.” 
13Kho phaia haoei haoen apyokei hoba long che to atjung nyiboukei yungko 
thidang to khatkei. 

Farisibü hoba Herod Tokai 
(Mt 16.5-12) 

14Haoenei wentek künla maakei, hoba longa haoenei wentek che to liman ai 
akitei. 
15Haoei haoen la ngühkhüm kuko laukei, “Farisibü si Herod tokai to kan 
maangsangashi.” 

16Haoen cheei che to joyoko laukei, “Haoei kho senei wentek akibü shanga 
lauda.” 
17Jisuei kho ngekei hoba haoen to laukei, “Kan aila tükdebü wentek akibü 
shanga joyoda? Kanei tou sühkokei ashenda hoba aditenda lo? Kaneibü 
maang kaangngaia lo? 
18Kan la nyek yeman kanei ühüpda lo? Kan la nou yemakei hoba kanei aditda 
lo? Hobaje kanei adamenda si? 
19Ladang ngei hajar ngao shanga wentek ngao shaknyinkei, kanei netshouei 
kam ladüng shenko heshaikei?” Haoenei hao to laukei, “Anthüknyi.” 
20“Ladang ngei hajar lei shanga wentek nyet shaknyinkei, kanei netshouei 
kamyang ladüng heshaikei?” Haoenei laukei, “Nyet”; 
21hoba haoei haoen to laukei, “Kanei tou sühko ashuokda lo?” 

Jisuei Bethsaidaa Nyekthubü Maitibü 

22Haoen Bethsaida to loukei. Haoenei hao jungto nyekthubü che leibakei 
hoba hao to meitiashi dogo hao to sukeijakei. 
23Haoei nyekthubü kho sang danko jenlangkei, hoba haoei haoeibü nyek to 
eok thuokan jinkuan haoei haoeibü ikei hao to jungkei hoba hao to phekei, 
“Nyi aiche hapdalao?” 
24Haoei chühangtikei hoba laukei, “Ngei mütshuong hapda; ngei haoen 
bulong tegü hapda, lausikei ngei haoen paiko hapda.” 
25Kheijinei haoei haoeibü ikei nyekto nyiboula jungkei hoba haoei 
shangashatko hapbei. Hao maikei hoba haoei heebü kakei ajanjan pendou 
chong- chingko hapbei. 
26Jisuei hao chemto hautiko laukei, “Sangnyu to tüt.” 

Peterei Jisu Shangabü Khuokbü 
(Mt 16.13-20; Lk 9.18-21) 

27Jisu hoba hao eikshuong Kaisaria Filipi sangnyu shuong to haukei, hoba 
lama haoei hao eikshuong to phekei, “Mütshuongei ngo ao dogo lauda?” 

28Haoenei hao to laukei, “Johan Baptikubou”; atei “Elija”, hoba atei 
“Thuseibü yoa che, dogo lauda.” 
29Haoei haoen to phekei, “Lausikei kanei ngo ao dogo damda?” Peterei hao to 
jongaikei, “No Messia.” 
30Hao shangabü aola alenla shanga Jisuei haoen la ngühkhüm kukei. 

Jisuei Haoeibü Khonku hoba Hailabü Shanga Laubü 
(Mt 16.21-28; Lk 9.22-27) 

31Müteibü Shou aeibou khonkujan, hoba jaishou shuong si, ungshedbou 
shuong si, Ngühkhüm lenbou shuongei hao inletlabü, hoba hao haitilabü, 
hoba semnyet kian phaia hao langngailabü dogo haoei haoen la lenkei. 
32Hobaje haoei ho shangabü pühthea laukei. Peterei hao leilangkei hoba hao 
to hakkei. 
33Lausikei Jisu sepeikei, hoba hao eiskshuong to chühngaiko Peter to kaang 
hakkei. Haoei laukei, “Kü jungka kukashi, Satan, aishanga nyi Mühghaü 
aedangka ayingko müt aedangka damda.” 
34Haoei eikshuong yoa noknyüh ngakei hoba haoen to laukei, “Atei kü phai 
loumang sühsije haoei jembü lolo thepetashi, haoeibü peisei peashi hoba kü 
phai semashi. 
35Aishanga aoei jembü langkei senetmang sühlaje kho maulabü, lausikei müt 
aoei kü shanga hoba Ngühlang Maibü laüa jembü langkei maulaje kho 
hapmeilabü. 
36Aishanga müt cheei kaodak khümbo pailetan phaia jembü langkei maua 
longa haoei ai ku pailetla? 
37Hobaje mütei jembü langkei jeila ai kula? 
38Aishanga ho asangalan hoba shabü metena, aoei ngo hoba kü ngüh 
shangabü the alenenlaje, Müteibü Shoueikei jembü Bunyuboueibü 
soneikangbüa saopobü khuthük hangangbü yoa loujinei hao shangabü the 
alenenlabü.” 

 Mark 9 

1Haoei haoen to laukei, “Ngühmaia ngei kan to lenda, hanei loan kibü yoa 
atei Mühghaü Sangle seia loubü ühüpshongko haibü jepan achühlabü.” 

Son Jeibü 
(Mt 17.1-13; Lk 9.28-36) 

2Chalou lak danan phaia Jisuei Peter, Jakob hoba Johan leikei hoba shongh 
suokbü che to haoen ong leian angkei. Hao haoen thedanga son jeileikei 
3hoba haoeibü neisimei kaodaka neisakbü aoeikei thupaian ayeitienlabü lele, 
aeibou thupaibü hoba lailaitham yeikei. 
4Haoen jungto Elija si Mosa longkei, hoba haosi Jisu to joyoko kikei. 
5Peterei Jisu to laukei, “Lenbou sen hanei kila lai maikei? Senei hanei dip 
sem, ka shanga che, Mosa shanga che hoba Elija shanga che dogo lekho.” 
6Ai laulaje haoei ange, aishanga haoen aicheküman hatyokei. 
7Hobaje sangmei che lotkei hoba haoen küplepbei, hoba sangmei ka ngüh che 
longkei, “Ho ngei sanoubü hoba jayangshou ki; hao to ditashi.” 
8Kheijinei haoenei kaijembo chühkei hoba haoen yoa Jisu to liman aokei 
ühüp. 
9Haoen shongh ka louyenjinei, Müteibü Shou haibü ka alangngei shongko, 
haoenei ai hapbei kho aolakei telen dogo haoei haoen to ngühkhüm kuko 
lenkei. 
10Hobaje lenbü haoenei amaako, haian langngaibü kho ai ngühtet yingkei 
dogo pheyokei. 
11Haoenei hao to phekei, “Aila Ngühkhüm lenbou shuongei Elija shaang 
loulabü dogo lauda?” 
12 Haoei haoen to laukei, “Maimaitham Elija shaang louda hoba ajanjan 
pendou yentian phoda; hoba aila, hao aeibou khonkulabü hoba aweasüngko 
jungeilabü, dogo Müteibü Shou shangabü Laishibaei lenda? 
13Lausikei ngei kan to lenda khei Elija loua, hoba Laishibaei lenan kibü 
tegütham, haoenei hao to haoenei jungeimaang sühbü tegü jungeikei.” 

Jisuei Shabü Sou kibü Nashou Che Maitibü 

(Mt 17.14-21; Lk 9.37-43a) 

14Ladang haoen eikshuong jungto loukei, haoenei mütshang yaangei haoen 
kaijeman hoba Ngühkhüm lenbou shuongei haoen to wetyo lauyoko hapbei. 
15Ladang haoenei hao hapbei noknyüh pendouei hao jungto langjung hauan 
hao la salem kukei. 
16Haoei haoen to phekei, “Kanei haoen to aishanga wetyoda?” 
17Noknyüh yoka müt cheei jongaikei, “Lenbou, ngei küshou ka jungto 
leibakei; hao to ngoutibü sou kia. 
18Hoei lanei ong hao laplaje, hao thopbolakko yeitida. Haoei sembung ka 
uokjok ongtida, haoeibü hauh uyoda hoba shingetnyu aptida. Ngei kaibü 
eikshuong to kho shian sattikula phekei, lausikei haoenei athük.” 
19Jisuei haoen to jongaikei, “Kan maialembü meten! Ngo kan yoa lalokche 
kila? Ngei kan to lalokche natenla? Hao kü jungto leiba.” 
20Haoenei hao Jisu jungto leibakei. Ladang souei hao hapbei, haoei khoyam 
nashoubou kho aicheküman pheteitikei, hoba hao sembung ka uokjok ongko 
kaoa tuongkei hoba lekeikei. 
21Jisuei haobou to phekei, “Hao to ho haüthükbü phaia lalokche?” Haoei 
laukei, “Nashoudangathama, 
22hoba hoei hao wanmang to si deimang to tomjung attiko haitila haujema. 
Lausikei nyi thükalonga kün to onouko dencheje kümbushi hoba kün to 
thuikai.” 
23Jisuei hao to laukei, “Nyi thükalonga, dogo se! Aoei mailemda, hao shanga 
pendou thüklabü.” 
24Kheijinei shoueibü bouei ngekkei, “Ngei mailemda. Kü mailem soubü 
ayinglonga kü to thuikai.” 
25Ladang Jisuei mütshang hao jungto langyoko louko hapbei, haoei shabü sou 
to ngühkhüm kuko laukei, “No ngoubü hoba obangbü sou, ngei no hao ka 
longan apla ngühkhüm kuda hoba ladangkei hao to nyibou la tütngai.” 

26Kheijinei haoei ngekkei, hao kaang pheteitikei hoba longan apbei. Hao 
haibü mang tegü yeikei, hibü haoen juongbouei hao maimaitham haia dogo 
laukei. 
27Lausikei Jisuei hao ik a hatan phonenkei; hoba hao loenkei. 
28Ladang hao chem to loukei, hao eikshuongei hao to sanshoua phekei, “Aila 
künei kho shian asattien?” 
29Haoei haoen to laukei, “Haibüje welau to limanje aieikei shian asattien.” 

Jisuei Hao Hailabü shanga Nyiboula Lenbü 
(Mt 17.22-23; Lk 9.43b-45) 

30Haoei kho kaoen apyokei hoba Galil danjung haukei. Haoei aolakei 
ngetimang asüh, 
31aishanga haoei hao eikshuong to lenko kikei. Haoei haoen to laukei, 
“Müteibü Shou khunakshousi ikmangto khümbo kua. Haoenei hao haitilabü, 
hoba ladang hao haitilaje hao chalou sem phaia langngailabü.” 
32Haoenei lenbü kho aditen hoba hao to phelakei jemtenkei. 

Ao Yaangkei? 
(Mt 18.1-5; Lk 9.46-48) 

33Haoen Kapernaum to loukei. Hao chema kijinei haoei haoen to phekei, 
“Kan lama ai wetyoko kikei?” 
34Haoen ngüh üangko apbei, aieilausi haoen yoa ao yaangbou dogo lama 
haoen lau- yokei. 
35Hao setkei hoba Anthüknyi kho ngakei hoba haoen to laukei, “Müt atei 
shaangmang sühalonga hao pendou to phaibou hoba pendou khangenbou 
yeijan.” 
36Haoei nashou che leibakei hoba haoen thedanga lotian phokei. Hobaje 
haoei haoeibü phaka himbei hoba haoen to laukei, 
37“Kü nyena aoei haibü nashou che sungletlaje, haoei ngo sungletda; hoba 
aoei ngo sungletda haoei ngo sungletda ayingko ngo hautibou sungletda.” 

Aoyou Sen Khulimbo Aying Haoen Sen Shanga 
(Lk 9.49-50) 

38Johanei laukei, “Lenbou, müt cheei ka nyena shabü sou shian sattiko künei 
hapbei hoba künei hao to thakla shanga lenkei, aieilausi hao sen yokabü 
aying.” 
39Jisuei laukei, “Haoen teshilet, aishanga aoei kü nyena seikümseilei kümda 
haoei kü shangabü amaibü aikei laula athük. 
40Aishanga aoyou sen khulimbo aying haoen sen shanga. 
41Ngühmaia ngei kan to lenda, aoyouei ong kan la kan Khristaeibü yingbü 
laüa kü nyena deili thung che inlaje, maimaitham jongsakei akonglabü.” 

Shabüa Takteibü 
(Mt 18.6-9; Lk 17.1-2) 

42“Kü to mailembü habü hanbü yoka che ongkei aoei phai- yettilaje, hao 
shangaje ngünbü laangkhüh yaangbü che ngüma yakan si mangto 
tomatlangbü maibou yingkhoulabü. 
43Ka ikei no phaiyetia longa, kho wetan apashi. Ik penyi yeman anyetbü 
molowan to atkhoulabü khantoje thoan langkeishang to atbü ka shanga 
maibou, 
44(laonei haoen to yangbemei ponpen hitda hoba wan ponpen longyoan 
khüpda.) 
45Ka youei no phaiyettia longa, kho wetan apashi. You penyi yeman molowan 
to lapan jinbü toje sokean langkeishang to atbü ka shanga maibou, 
46(laonei haoen to yangbemei hitda hoba wan ponpen longyoan khüpda.) 
47Ka nyekei no phaiyettia longa, kho phekan apashi. Nyek penyi yeman 
molowan to lapan jinbü toje, 
48(laonei haoen to yangbemei ponpen hitda hoba wan ponpen longyoan 
khüpda), nyeklang che ong yeman Mühg- haü Sangle to atbü ka shanga 
maibou. 
49Aishanga mütpem weko wanei teitilabü. 
50Jem maiakei; lausikei jem ka teibü mauan apalonga, kanei aiei kho 
teishiktila? Kan to jem kitishi hoba kan si kan paplepashi.” 

Mark 10 

Bangbü shangabü Jisuei Lenbü 
(Mt 19.1-12; Lk 16.18) 

1Hao khüka meimeijung Jihuda kaophei hoba Jordan thidang to loukei. Tokei 
noknyüh hao jungto yoshaikei, hoba hao hanghangbü tegü haoei haoen la 
lenkei. 
2Farisibü shuongei louan hao takteila phekei, “Bousuei jembü yak to bangjan 
sai?” 
3Haoei jongaikei, “Mosaei kan la ai sakkuda?” 
4Haoenei laukei, “Bangbü le dokuan sattila sakkukei.” 
5Jisuei haoen to laukei, “Kan maangpon kaangsije haoei kan la ngühkhüm ho 
dokukei. 
6Lausikei kaopakbü ka jaüan Mühghaüei bousu hoba yaksa kümbei. 
7Ho aukabüa bousuei haonyu si haobou apyolabü hoba jembü yak to 
maanghaiko kilabü, 
8hoba nyi kho che la yeilabü. Hibü haosi touje nyi aying lausikei che ong. 
9Mühghaüei ai chela thangjamtikei, kho mütei tebangti.” 
10Ladang haoen nyibou chema shaikei, kheijinei eikshuongei hao to kho 
shangabü phekei. 
11Haoei haoen to laukei, “Aoyouei jembü yak sattian lubü ngalaje, haoei sao 
khulimbo asangalanbü shonda; 
12hoba sao aoei jembü lao to bangan lubü chem to haudaje saoei asangalanbü 
shonda.” 

Jisuei Nashou Hanbü shuong Haükubü 
(Mt 19.13-15; Lk 18.15-17) 

13Hao la meititila mütshuongei hao jungto nashou hanbü shuong leibako 
kikei, lausikei eikshuongei haoen to hakkei. 

14Ladang Jisuei kho hapbei hao aeibou khauangkei hoba haoen to laukei, 
“Nashousi shuong kü jungto loutikai. Haoen teshilet, aishanga Mühghaü 
Sangle kho habü tegübü shanga ki. 
15Ngühmaia ngei kan to lenda, nashou cheei tegü kanei Mühghaü Sangle 
asunglet longa haoei khüto üetenlabü.” 
16Haoei haoen to ikei jungkei hoba haoen to shangetko haükukei. 

Keibou 
(Mt 19.16-30; Lk 18.18-30) 

17Hao lama paiko kijinei müt che hao jungto langjung loukei. Haoei hao 
thedanga khüpetkei hoba hao to phekei, “Lenbou maibou, Ponpen langkei 
phet phanla ngei ai kümjan?” 
18Jisuei hao to laukei, “Nyi aila kü to maibou dogo lauda? Mühghaü to liman 
aokei maibü aki. 
19Nyi ngühkhüm shuong ngeakei: Tühaiti, asangalan tejungei, tekok, 
amlangbü aukabü tüt, ailam aeiphopbo tesunglet, kanyu si kabou to soumo 
hatashi.” 
20Müt khoei hao to laukei, “Lenbou, khübü pendou ngei nashouathama 
jungeia.” 
21Jisuei hao to tangko chühkei hoba hao to sanouko dambei. Haoei laukei, 
“No cheei aonkei. Ngaiashi hoba nyi kibü pendou yakashi hoba yakletbü kho 
shalebü la kuashi, hoba nyi khuthüka nyaksinam kilabü; hoba kaiya hoba kü 
phai semashi.” 
22Kho laubüei müt kho thekhümbei hoba ngangko satan apbei, aishanga hao 
nyaksinam juong kiteikei. 
23Jisuei kaijembo chühkei hoba hao eikshuong to laukei, “Keibüei Mühghaü 
Sangle to atla lai sekkei”; 
24kho ngüh ditan hao eikshuong maangpangkei. Jisuei haoen to nyibou la 
lenkei, “Nashousi shuong, nyaksinam to maanglembü keibü shuongei 
Mühghaü Sangle to atla lai sekkei! 

25Keibüei Mühghaü Sangle to atbü toje nidku khün ka ut shedlangbü sobou.” 
26Haoen aeiche maangpangkei hoba haoen si haoen lauyokei, “Khülonga ao 
ong khümenla?” 
27Jisuei haoen to chühkei hoba laukei, “Müt shanga athükaminlabü, lausikei 
Mühghaü shangaje aying, aishanga Mühghaüeije pendou thükkei.” 
28Peterei hao to laukei, “Kün shanga lai? Künei pendou apyoa hoba ka phai 
sema.” 
29Jisuei laukei, “Ngühmaia ngei kan to lenda, aoei chem yingasikei, jaisina 
yingasikei, nousina yingasikei, nyu yingasikei, bou yingasikei, shousi shuong 
yingasikei ayingsi kao yingasikei kü shanga hoba Ngühlang Maibü shanga 
apyoa, 
30haoei tou ho jihsiphaia saongao onko chem shuongkei, jaisinasi shuongkei, 
nousinasi shuongkei, nyu shuongkei, shousi shuongkei hoba kao shuongkei 
hoba shieikoekei yoan haplabü, hoba loulabü kaodaka ponpen langkei 
haplabü. 
31Lausikei shaangbü shuong juongnyu phaila yeilabü, hoba phaibü shuong 
shaanglabü.” 

Jisuei Hao Hailabü shangabü Semboula Lenbü 
(Mt 20.17-19; Lk 18.31-34) 

32Haoen Jerusalem to angko kikei, hoba Jisu haoen thedanga hauko kiteikei. 
Hobaje haoeibü eikshuong maangpangkei hoba hao phainei sembü shuong 
hatkei. Haoei nyibou Anthüknyi kho leilikei hoba hao to loushadlabü 
kümsilei shuong haoen la lenkei. 
33Haoei laukei, “Ditashi, sen Jerusalem to angda hoba Müteibü Shou 
ungshedbü shuong hoba Ngühkhüm lenbou shuong la khümbomeiko kuan 
aplabü. Haoenei hao haitilabü lele shedbü kulabü hoba Küksithang shuong la 
kuan aplabü. 
34Hao to nyikulabü, eokei thuoklabü hoba haitilabü. Hobaje chalou sem 
phaia hao langngailabü.” 

Jakob si Johanei Subüjabü 
(Mt 20.20-28) 

35Zebedi shounyi, Jakob si Johan, hao jungto louan laukei, “Lenbou, küsiei 
kato ai phelaje nyi kümtimang sühda.” 
36Haoei haosi to laukei, “Kasiei küla kasi shanga ai kümtimang sühda?” 
37Haosiei hao to laukei, “No soneikangjinei Küsi che kaibü maenei hoba che 
nanaenei dogo settikai.” 
38Jisuei haosi to laukei, “Kasiei ai phedaje kho kasiei angekei. Ngei yungbü 
thung kasiei yungenlep lo? Ayingsi ngo ainei baptian ki khonei kasi 
baptienlep lo?” 
39Haosiei hao to laukei, “Küsiei thükakei.” Jisuei haosi to laukei, “Kasiei 
maimaitham ngei yungko kibü thung yunglabü, hoba ngo ai baptibüei 
baptian ki khoei kasi baptilabü; 
40lausikei kü maenei ayingsi kü nanaenei setlabü khoje ngei kulabü ji, 
lausikei kho aoyou shanga lamlekukei hao shanga ki.” 
41Ladang anei kho ditkei, haoen Jakob si Johan to khauangkei. 
42Jisuei haoen ngakei hoba haoen to laukei, “Aoyouei haoen lolo 
phangshuong thüka songdakda dogo damda, haoenei bunyu pida, hoba 
haoeneibü yaangenbü shuongei haoen thüka songdakda, dogo kanei ngeakei. 
43Lausikei kan yoaje khei aying, lausikei kan yoa aoei yaangmang sühda hao 
kan khangenbou yingjan, 
44hoba kan yoa ao shaangmang sühda, hao pendoueibü sambü yingjan. 
45Aishanga Müteibü Shou mangkei khangentila aying lausikei khangenla, 
hoba juongnyu angla shanga hao langkei kula loukei.” 

Jisuei Nyekthubü Bartima la Haptibü 
(Mt 20.29-34; Lk 18.35-43) 

46Haoen Jerikho to loukei. Hao, hao eikshuong si noknyüh yoa Jerikho ka 
angjinei, Timia shou, Barthima, nyekthubü hishau hiyungbü che, lamkoa 
setan kiteikei. 

47Ladang haoei ho Nazaretbü Jisu dogo ngekei haoei ngekko laukei, “Dawid 
shou, Jisu, kü to onoukai.” 
48Müt juongei sangsemashi dogo hao to hakkei, lausikei aei kaangbou 
ngekkei, “Dawid shou, kü to onoukai.” 
49Jisu tangshaitham lokei hoba laukei, “Hao ngaba.” Haoenei hao ngako 
laukei, “Maangkaangashi! Pienashi; haoei no ngada.” 
50Haoei neisimei hangletnyu apan toman shatko lokei hoba Jisu jungto 
loukei. 
51Jisuei hao to phekei, “Nyi küla ka shanga ai kümtimang sühda?” 
Nyekthubouei hao to laukei, “Lenbou, ngei hapmang sühda.” 
52Jisuei hao to laukei, “Ngaiashi, ka mailemei no maia.” Kheijineitham hao 
nyek khitkei hoba lama hao phai sembei. 

 Mark 11 

Jerusalem to Thük Hapbo Atbü 
(Mt 21.1-11; Lk 19.28-40; Jn 12.12-19) 

1Ladang haoenei Oliv Shongha Bethfage si Bethani sühan Jerusalem nyangko 
loukei, haoei haoeibü eik nyi 
2hai lauko hautikei: “Kasi thedang kabü sang khüto atashi, hoba kasi atjinei 
kasiei gadu shoushou che laonei mütei che ongkei setan achühkei, phenan 
haplabü. Kho sengashi hoba koba; 
3hoba atei kasi to, ‘Kasiei aila ho kümda?’ dogo laua longa, kasiei hai lenashi, 
‘Bunyubouei kho khamda; haoei tongde ngaitikulabü.’ ” 
4Haosi haukei hoba lamkhonga kouyem chenei gadu shoushou che phenan 
hapbei, hoba haosiei kho sengkei. 
5Khünei loan kibü atei haosi to laukei, “Kasiei gadu shoushou kho sengletko 
ai kümda?” 
6Haosiei Jisuei laubü tegü jongaikei hoba mütshuongei ngüha leko kümtikei. 

7Haosiei gadu shoushou kho Jisu jungto kobakei hoba haoenei haoeneibü 
neisimei hao thükto shangkukei, hoba hao khonei setkei. 
8Müt juongei haoeneibü neisimei lama imbukei, hoba lubü shuongei ushi ka 
buham jatan imbukei. 
9Thedang to haubü shuong si phainei sembü shuongei ngekkei, “Hosana! 
Bunyubou nyena ao louda, hao nyen sangashi. 
10Seneibü bou Dawid sanglea lombou sangashi. Thükkabou khuthüka 
Hosana!” 
11Jisu Jerusalem to louan lembüchem to atkei. Ajanjan pendou to sepeisai 
chühan phaia Anthüknyi yoa Bethani to atkei aieilausi phaian kiteikei. 

Jisuei Bhuklong to Khükbüokbü 
(Mt 21.18-19) 

12Nyibounyet ladang haoen Bethani ka longeikei, hao mühei haikei. 
13Heebü ka haoei bhuklong che yik kian hapbei hoba haoei khünei denche 
kiasaoje dogo haukei. Hao chunga sühko loukei hoba khonei yik to liman ai 
akitei, aishanga kho bhuk hekchalou aying. 
14Kheijinei haoei bhuklong to laukei, “Tou ka jaüanje aoeikei kaka ladangkei 
mai teshau!” Hobaje hao eikshuongei kho ditkei. 

Jisu Lembüchem to Haubü 
(Mt 21.12-17; Lk 19.45-48; Jn 2.13-22) 

15Haoen Jerusalem to loukei. Hao lembüchem to atkei, hoba khünei yakyo 
jekyobü shuong shishi sattikei; haoei namjeibü shuongeibü khümsok si 
dukutuk yakbü shuongeibü setshang khokan apbukei, 
16hoba aolakei lembüchem danko peisilei thonla asakku. 
17Haoei haoen to lenko laukei, “ ‘Phang pendou shanga kü chem kho welaubü 
chem dogo nyenlabü’ dogo Laishibaei alauda lo? Lausikei kanei ho kokbü 
shuongeibü laangpob la yeitia.” 

18Hobaje thükkabü ungshedbou shuong si Ngühkhüm lenbou shuongei ditkei 
hoba hao haitila hangsilam lamenla haujembei. Haoen hao to hatkei aieilausi 
noknyühei haoei lenbüa maang- pangkei. 
19Ladang chasem sühkei Jisu hoba hao eikshuong sangnyu ka satkei. 

Bhuklong ka Ditletlabü 
(Mt 21.20-22) 

20Hobaje haoen ngeyang enyu danjinei haoenei bhuklong kho li ka yuian 
hapbei. 
21Peterei damenkei hoba hao to laukei, “Lenbou, chüha, nyi khükbüuokbü 
bhuklong ho yuia.” 
22Jisuei haoen to jongaikei, “Mühghaü to mailem kishi.” 
23Ngühmaia ngei kan to lenda, “Aoei ong ho shongh to, ‘No haka tonlangan 
simaangto thapjung atshi,’ dogo lenlaje, hoba hao maangpona ashuda, 
lausikei haoei ai lauda kho haüthüklabü dogo mailemlaje, kho hao shanga 
loushedkulabü. 
24Hibü ngei kan to lenda, kanei ai shanga ong welaulaje hoba hilaje, kho 
pendou hapa dogo mailemashi, hoba kanei khübü haplabü. 
25Kanei ladang loan welau khangda, atei kakhu limbo mashikan kialonga, 
khuthüka kibü ka Boueikei kaibü shedbü apbulabü lele nyikei hao la 
apbuashi. 
26(Lausikei kanei üpbulonga, khuthüka kibü ka Boueikei kaneibü shedbü 
üpbulabü.)” 

Jisueibü Hau shangabü Pheyobü 
(Mt 21.23-27; Lk 20.1-8) 

27Haoen nyibou Jerusalem to loukei; hoba hao lembü chema paiko kijinei, 
thükkabü ungshedbou shuong, Ngühkhüm lenbou shuong, hoba jaishou 
shuong dogo, hao jungto loukei, 
28hoba hao to laukei, “Ai hauei nyi habü kümda? Khübü kümla ka la aoei hau 
kukei?” 

29Jisuei haoen to laukei, “Ngei kan ka che phekho. Küto jongaiashi, hoba ngei 
ai hauei habü kümsilei kümdaje ngei kan to lenkho. 
30Johaneibü baptibü kho khuthük ka si müt ka? Küto jongaikai.” 
31Haoenei haoen yoa wetyopekyoko laukei: “Senei ‘Khuthük ka’ dogo 
laualonga, haoei ‘Khülonga kanei hao to aila maialem?’ dogo laulabü. 
32Lausikei senei, ‘Müt ka’, dogo laualonga...” (Haoen noknyüh to hatkei, 
aishanga pendouei Johan kho tükdebü thuseibü che dogo weeikei.) 
33Hibü haoenei Jisu to jongaikei, “Künei angekei.” Jisuei haoen to laukei, 
“Ngeikei ai hauei ngei habü kümdaje kan to alenda.” 

Mark 12 

Semlühlaaka Khüpbü shuong Ngühphatbü 
(Mt 21.33-46; Lk 20.9-19) 

1Haoei haoen to ngühphatbüa laukei; “Müt cheei semlühlaak che lekei, kho 
kaijembo ba lekei, nitshang shanga püngkhün thukei hoba shondip che 
dangkei. Haoei kho moubü shuong la apyokuan hao usa to satkei. 
2Jih sühbüa, haoen ka semlühlaak ka mai hapla shanga haoei khübü shuong 
jungto sambü che koutikei. 
3Haoenei hao lapjung louan ngümei ai akünko ungtikei. 
4Nyiboukei haoei haoen jungto sambü che koutikei. Haoenei khola khua 
aktikei hoba himou bauko jungeikei. 
5Haoei lubü che koutikei hoba haoenei hao haitikei. Hobaje lubükei 
juongnyu; haoenei at to ngümbei hoba joubü shuong haitian apbei. 
6Haoei tokei che jouan kiteikei, kho haoei sanoubü jayangshou. Haoei thonla 
hao haoen jungto hai lauko hautikei, ‘Haoenei küshou to soumo hatlabü.’ 
7Lausikei khübü sekmoubü shuongei haoen haoen joyoko laukei, ‘Ho 
phetphanbou yingkei. Kaiya, senei hao haitiakho, hoba phet- phan kho 
seneibü yinglabü!’ 
8Haoenei hao lapbei hoba haitikei, hoba hao semlühlaak ka senan apbei. 

9“Semlühlaak bunyuei ai kümla? Hao loulabü hoba sekmoubü shuong kho 
shemtilabü, hoba semlühlaak kho lubü la kuan aplabü. 
10Kanei ho Laishiba: 'Chemdangbü shuongei laobou laang ale kho chemnyek 
laang la yeikei; 
11ho Bunyubouei kümbei, hoba ho kün thea maangpanglabü ki’, dogo laubü 
kho ladangkei wean achühkei lo?” 
12Haoenei hao lapla chüheikei, lausikei haoenei noknyüh to hatkei, aishanga 
haoei haoen khulimbo ngühphatbü laukei dogo haoenei ngekei. Haoenei hao 
apyokei hoba satkei. 

Khüm Atlabü shangabü Phebü 
(Mt 22.15-22; Lk 20.20-26) 

13Haoenei hao ngühanga nalaptila shanga Farisi si Herod eik at hao jungto 
hautikei. 
14Haoen loukei hoba hao to laukei, “Lenbou, no ngühmaanglanbü hoba nyi 
aoto ühütda dogo künei ngekei, aishanga nyi müt the achühda, lausikei 
ngühmaia Mühghaü lamnyu lenda. Kaisar la khüm okjan si aying? Künei kula 
si akula?” 
15Lausikei Jisuei haoen hibüyoubü ngekei hoba haoen to laukei, “Kanei ngo 
aila huonda? Küla chühla shanga sempak che sungba.” 
16Haoenei sungbakei hoba haoei haoen to laukei, “Ho aoeibü noksa hoba 
nyendo?” Haoenei hao to laukei, “Kaisar.” 
17Jisuei haoen to laukei, “Kaisareibü ai yingkei kho Kaisar la kuashi hoba 
Mühg- haüeibü Mühghaü la kuashi.” Hobaje haoen hao to aicheküman 
maangpangkei. 

Haibü ka Langngaibü shangabü Pheyobü 
(Mt 22.23-33; Lk 20.27-40) 

18Sadukibü, aoyouei haibü ka alangngaida dogo lauda, haoen Jisu jungto 
loukei hoba hao to hai lauko phekei, 

19 “Lenbou, Mosaei kün shanga, ‘Müt cheeibü jaiei youyik akiko yak ong 
apyoan haia longaje, haonaei latnyu kho ngalabü hoba haojai shanga youyik 
longtijan,’ dogo dokukei. 
20Jaisina nyet kiteikei. Shaangbouei yak che ngakei hoba shousi akiko haikei. 
21Nyiboubüei sao lekei hoba shousi aphokuko haikei hoba semboubukei khei. 
22Nyet pendouei sao lekei hoba shousi akiko haikei. Thonla yaksanyu khokei 
haikei. 
23Langngaijinei sao aoeibü yak yingla? Aishanga nyet khümboei sao yakla 
lekei.” 
24Jisuei haoen to laukei, “Laishiba ayingsi Mühg- haü sei angebü ka ong 
kanei mashikda aying lo? 
25Aishanga ladang mütshuong haibü ka langngailaje haoenei chem akanlabü 
ayingsi laolamlakei ohautida, lausikei haoen khuthüka kibü hangangbü 
shuong tegü kilabü. 
26“Lausikei haibü langngaibü shangabü, buham shangabü dobüa, Mosa lea 
Mühghaüei hao to, ‘Ngo Abraham Mühghaü, Isak Mühghaü, hoba Jakob 
Mühghaü’, dogo laubü kho kanei wean achühkei lo? 
27Hao haibü shuong Mühghaü aying lausikei langkeibü Mühghaü ki. Kanei 
yongkotham mashikakei!” 

Ngühkhüm Yaangbü 
(Mt 22.34-40; Lk 10.25-28) 

28Ngühkhüm lenbou yoa che loukei hoba haoen wetyolauyoko ditkei. Jisuei 
haoen to maisho jongaia dogo ngekei, hoba hao to phekei, “Ngühkhüm 
pendou to shaangbou kho laobou?” 
29Jisuei jongaikei, “Shaangbou ngühkhüm kho, ‘Ditashi, O Israel! Seneibü 
Bunyubou Mühghaü kho Bunyubou che ong, 
30hoba nyi ka maangpon pendouei, hoba ka soushou pendouei, hoba kasen 
kamaang pendouei, nyi Bunyubou ka Mühghaü sanouashi.’ 

31Nyiboubü kho ho, ‘Nyi ka lepbou to jembü tegü sanouashi.’ Khüto 
yaangbou ngühkhüm lubü aki.” 
32Ngühkhüm lenbouei hao to laukei, “Tükde ong laua, Lenbou! Hao kho che 
ong hoba hao to liman lubü aki dogo nyi tükde lena. 
33 Hobaje maangpon khümboei, hoba songsido khümboei, hoba hau 
khümboei hao to sanoulabü, hoba cheei lepbou to jembü tegü sanoulabü, kho 
pemtolo juokbü hoba lembüsabü pendou to khaibou.” 
34Jisuei songsido kiko jongaia dogo ngekei hoba hao to laukei, “No Mühghaü 
Sangle ka ehekei.” Kho ka jaüan aoeikei hao to pheyo wetyola maang 
ayaangen. 

Messia shangabü Phebü 
(Mt 22.41-46; Lk 20.41-44) 

35Jisuei lembüchema lenjinei laukei, “Messia kho Dawid shou dogo 
Ngühkhüm lenbou shuongei lai lauda? 
36Dawidei mangkei Soushou Saopobüa hai laukei, ‘Bunyubouei ngeibü 
Bunyubou to laukei, ngei dangbou shuong ka you phanga aphoku shongko, 
no kü mae ik aenei setashi.’ 
37Dawidei mangkei hao to ‘Bunyubou’ dogo ngada longaje, hao lai küman 
haoshou yingla?” Noknyühei hao to maangnyembo ditkei. 

Jisuei Ngühkhüm Lenbou shuong Khulimbo Maangsangla lenbü 
(Mt 23.1-36; Lk 20.45-47) 

38Haoei lenjinei laukei, “Ngühkhüm lenbou shuong shanga maangsangshi, 
aoyouei nei loubang lean paimang sühda, hoba namseishanga salem 
mangsühda, 
39hoba sinagoga thükkabü setshang hoba lemnyu lemyaanga nyenhang 
setshang mangsühda. 
40Aoyouei latnyu shuongeibü nyaksinam khintida hoba chühjanla shanga ong 
loubang welauda, khübüei shedbü aei yaangbou haplabü.” 

Latnyuei Lembü 
(Lk 21.1-4) 

41Hao namjinshang tangkünga setkei hoba noknyühei namphot to nam jinbü 
hapbei. Keibü juongnyuei nam juongbang jinkei. 
42Shalebü latnyu che loukei hoba saoei poisa che mubü pai nyi jinkukei. 
43Haoei haoeibü eikshuong ngakei hoba haoen to lenkei, “Ngühmaia ngei kan 
to lenda, nam jinshang to jinbü shuong pendou to ho shalebü latnyuei 
juongbou jinkukei. 
44Aishanga haoen pendouei apsileko kibü ka jinkukei, lausikei ho yaksaei sao 
shalejongle ka, saoei kibü khümbo, saoei shaulakei ajoutiko jinkukei.” 

 Mark 13 

Jisuei Lembüchem Leilulabü shanga Laubü 
(Mt 24.1-2; Lk 21.5-6) 

1Hao lembüchem ka ngaijinei, hao eikshuong yoka cheei laukei, “Lenbou, 
chühashi, ailaibü laang hoba ailaibü chemyaang!” 
2Jisuei hao to laukei, “Habü chemyaang shuong nyi hapdaoba lo? Alusaktiko 
hanei laang che thüka che jouan akiteilabü.” 

Khonku hoba Shieikoe 
(Mt 24.3-14; Lk 21.7-19) 

3Hao Oliv Shongha Lembüchem tangküngyoko setjinei Peter, Jakob, Johan 
hoba Andriaei hao to huphangshoua phekei, 
4“Khübü kho ladang loushadla? Hobaje khübü pendou loushadlabü jih 
nyangko lotjinei amaaphilabü ai yingla, kün la lenbüma.” 
5Jisuei haoen to laukei, “Kan aoeikei ayinglam to aleilangtila maangsangashi. 
6Juongei kü nyena, ‘Ngo hao’ dogo lauko loulabü, hoba haoenei juongnyu 
ayinglam to senlanglabü. 
7Lausikei ladang kanei wapyosuyo hoba wapyolabü langh ditlaje kanei 
mokde tüpyo. Ho loushadlabü, lausikei thonje molousühkei. 
8Aishanga phangshuongei phangshuong khulimbo, hoba sangleei sangle 
khulimbo loulabü; kaoen kaoena selonyilabü, hoba mühsinou kilabü. Khübü 
kho khonkula khangbü ki. 

9“Lausikei kan lolo maangsangashi. Haoenei kan thangyen la matjemshang to 
kulabü, kan sinagoga ngümeilabü; hoba governor si choba shuong thedanga 
kü shanga haoen to aukabü künla shanga kan lolabü. 
10Phangshuong pendou to Ngühlang Maibü kho shaang phinthonjan. 
11Ladang haoenei kan matjemshang to leilaje, kanei ai laulaje jih mosühko 
tephenyem, lausikei kho jih kan la ai ong kulaje, kho kanei laushi; aishanga 
laubou kho kan aying lausikei Soushou Saopobü. 
12Jaisinaei jaisina, hoba bouei shou haitila shanga khümbo kuan aplabü; hoba 
shousi shuongei nyusibou khulimbo lolabü hoba haoen haitilabü. 
13Kü laüa müt pendouei kan mangsenlabü; lausikei aoei thon sühko natenlaje 
hao khümenlabü. 

Hatla Lühlabü hoba Mangsenlabü Jihsiphai 
(Mt 24.15-28; Lk 21.20-24) 

14 “Ladang kanei mangsenlabü maubü hao alojana loan haplaje (webouei 
shuokashi), kheijinei aoyou Judeaa ki haoen shongh to satashi; 
15hoba aoyou chemdaka ki haoen teyan, ayingsi haoen chemmang to ajanjan 
sungla tüt; 
16hoba ao seka ki haoei haoeibü neisimei sungla tengai. 
17Lausikei kho metena mang akongbü hoba senyopbü shuong shanga ügütü! 
18Kho khamalüha akühshuokla shanga welauashi, 
19aishanga khübü jihsiphai khünei khonsak khonku yaang kilabü, Mühghaüei 
kaodak yaü khangbü ka jaüan tou sühko ho tegü akitei, hoba ladangkei 
akilabü. 
20Bunyubouei ho chalou ka pakan üpbu habü tegüje aokei telangkhoulabü, 
lausikei haoeibü pienbü shuong laüa haoei chalou thotikei. 
21“Kho jihsiphaia atei kan to, ‘Chühashi, Messia hanei kia; Chühashi, hao 
thinei kia’, dogo laua longa khüto maitelem. 

22Amlangbü Khrista shuong si amlangbü thuseibü shuong longlabü, hoba 
thükalongaje saopobü dan ayinglam to leilangla shanga amaaphilabü hoba 
maangpanglabü sei lenlabü. 
23Lausikei kan maangsangashi; ngei ajanjan pendou thedangto lenkhüma. 

Müteibü Shou Loubü 
(Mt 24.29-31; Lk 21.25-28) 

24“Lausikei khübü jihsiphaia, ho khonsak khonku danan phaia, chanyu 
nakthühan aplabü, hoba litnyuei jembü ngesakbü akulabü, 
25Müh ka khanshoulitshou atlabü, hoba müha kibü sei shuong nyaakeilabü. 
26Kheijinei haoenei Müteibü Shou sangmeia sei hoba soneikangbü yaanga 
louyenko haplabü. 
27Hobaje haoei khuthük hangangbü shuong hautilabü, hoba kaothon ji aeka 
mühthon ji aenei sühko, kaonyek lei ka jembü pienbü shuong leishailabü. 

Bhuklong ka Ditletlabü 
(Mt 24.32-35; Lk 21.29-32) 

28“Bhuklong ka hao ngühphatbü ditletashi. Ladang nyemshang haanbü sapbo 
yik longda, kheijinei kanei sulang nepa dogo ngeda. 
29Kho tegü kanei ladang khübü loushadko haplaje, kanei Müteibü Shou kho 
nyangbüa, khei koukhüma loakei dogo ngeshi. 
30Ngühmaia ngei kan to lenda, khübü pendou aloushad shongko ho meten 
adanlabü, 
31müh si kaodak dankhümlabü, lausikei kü ngüh adanlabü. 

Aoeikei Chalou ayingsi Jih Angekei 
(Mt 24.36-44) 

32“Lausikei kho chalou ayingsi jih shangabü, Bou to liman, hangangbü 
shuongeikei ayingsi Shoueikei ayingsi aoeikei angekei. 
33Maangsangashi, pianleman kishi, aishanga takletbü jihsiphai kho ladangje 
kanei angekei. 

34Ho müt che usa to wakou haubü phatkei, aoei jembü chem apyoan, sambü 
shuong la hau kuan, mütpem weko la lulu kümsilei jankukei, chem lombou 
tokei pianleman kishi dogo laukei. 
35Hibü, pialemashi. Chembubou ladang longeilaje kanei angekei; kho chasem, 
ayingsi metuphang, ayingsi aukoujinei, ayingsi nge- yang yingla thükkei. 
36Pishilemshi, khei yingsi ong hao mangde loujinei kan yepan ühüplabü. 
37Ngei kan to ai lauda, kho ngei pendou to lenda, pialemashi!” 

Mark 14 

Jisu Khulimbo Huonbütakbü 
(Mt 26.1-5; Lk 22.1-20; Jn 11.45-53) 

1Nyinyet phaia Püetbü Lem si Tokai ajinbü Wentek Lem lilabü kiteikei. 
Ungshedbou shuong si Ngühkhüm lenbou shuongei hao ailai kokei minoula 
hoba lapan haitila dogo haujembo kikei. 
2Haoenei laukei, “Senei ho Lema akümjan aishanga hoei mütshuong yoa 
panget lelabü.” 

Jisu la Bethania Onang Naangkubü 
(Mt 26.6-13; Jn 12.1-8) 

3Hao Bethania imbou Simon chema kiteikei. Hao shaushanga setan kijinei 
yaksa cheei nam juongnyu mubü ponlem onang laang thungdou thupaibü 
chenei sungbakei. Saoei thungdou kho jangnyinkei hoba haoeibü khu to 
jinkukei. 
4Lausikei atei haoen yoa khauangko laukei, “Aila onang apsileda? 
5Ho sempak saongao sem to aeian lu yakan shalebü la kula thükakei.” Haoen 
sao to khauangkei. 
6Jisuei laukei, “Sao maang letiashi. Aila kanei khonsaktida? 
7Saoei kü shanga kümsilei maibü che küma; aishanga shalebü kan yoa 
ponpen kia, hoba ladang ong kanei kümmang sühlaje kheijinei kanei haoen 
to maibü kümenakei, lausikei ngo kan yoa ponpenje akilabü. 

8Saoei ai thükkei kho küma; saoei ngo khünla jih asühjinei ngeibü manga 
onang naangkukei. 
9Ngühmaia ngei kan to lenda, kaodak a lanei ong ho Ngühlang Maibü 
songlenlaje, ho yaksaei kümbü khokei sao damenko laueilabü.” 

Judasei Jisu Huonshaula Maangangbü 
(Mt 26.14-16; Lk 22.3-6) 

10Judas Iskhariot, Anthüknyi yoa che, hao haoen la khümbo kuan apla 
shanga ungshedbü shuong jungto haukei. 
11Haoenei kho ditan olinkei, hoba hao la nam kula thekukei; hoba haoei hao 
khümbo kuan apla jembü jihsiphai che chüheikei. 

Jisuei Hao Eikshuong Yoa Püetbü Lem Shaubü 
(Mt 26.17-25; Lk 22.7-14,21-23; Jn 13.21-30) 

12Tokai ajinbü Wentek Lem shaangbounyet, ladang haoenei Püetbü lem san 
shoushou haitikei, hao eikshuongei hao to laukei, “Nyi Püetbü lem shaula 
yunglabü lele künla nyi lato hauan lamletimang sühda?” 
13Haoei haoeibü eik nyi hai lauko hautikei, “Sangnyu to atashi, hoba khünei 
bousu che deikhu- chak künan kasi to haüyolabü. Hao phai semashi, 
14hoba hao lato atlaje chembubou to lenshi, ‘Bunyubouei lauda: Ngei kü 
eikshuong yoa Püetbü lem shaula yunglabü lele, ngeibü yensüh chem lanei 
ki?.’ 
15“Haoei kasi la khümbo lamleettian thükkabü thangtet yaangbü che lenlabü. 
Sen shanga khonei lamleashi.” 
16Eikshuong meimeikei hoba sangnyu to atkei; haosiei ajanjan pendou haoei 
laubü tegü hapbei, hoba Püetbü lem lamlekei. 
17Ladang chasem sühkei, Jisu Anthüknyi yoa loukei 
18hoba, haoen shaushang yungshanga setan shaujinei haoei laukei, 
“Ngühmaia ngei kan to lenda, kan yoa khei kü yoa shaubü cheei ngo khümbo 
kuan aplabü.” 

19Haoenei aeibou ngangkei hoba cheei che, cheei che, dogo hao to laukei, 
“Maimai, kho ngo sai?” 
20Haoei haoen to laukei, “Kho Anthüknyi yoa kü phaua hambou che. 
21Aishanga Müteibü Shou, Laishibaei hao shangabü lenan kibü tegü, haulabü, 
lausikei ao danko Müteibü Shou khümbo kuan apda, hao shanga ügütü! Kho 
müt shangaje hao abukbü maibou yingkhoulabü!” 

Bunyubou Lem 
(Mt 26.26-30; Lk 22.14-20; 1 Kor 11.23-25) 

22Haoen shauji yungjinei haoei wentek sungkei, hoba haoei haükuan kho 
shaknyinkei hoba haoen la kuko laukei, “Ho sungashi; ho ngeibü mang ki.” 
23Haoei thung che sungan nyensang kukei, hoba kho haoen la kukei; hoba 
haoen pendouei khüka yungkei. 
24Haoei haoen to laukei, “Ho kü sii thebülanbü ki, laobou juongnyu shanga 
koukei. 
25Ngühmaia ngei kan to lenda: Ngei Mühghaü Sanglea semlühdei haanbü 
ajenshongko, touje semlüh hek mai ngei ayunglabü.” 
26Haoenei chia che laukei, hoba Oliv Shongh to haukei. 

Peterei Atheletlabü shanga Jisuei Lenteibü 
(Mt 26.31-35; Lk 22.31-34; Jn 13.36-38) 

27Jisuei haoen to laukei, “Kan pendou phaiyetlabü, aishanga Laishibaei lauda, 
‘Ngei sanlombou to ngümlabü hoba san shuong aalabü’, 
28lausikei ngo langngeian phaia ngo kan to shaang Galil to haulabü.” 
29Peterei hao to laukei, “Pendouei apyosikei ngei no üpyolabü.” 
30Jisuei hao to laukei, “Ngühmaia ngei ka to lenda, tat, khei tao maimai, 
aunakei nyinei akoutoua, nyi ngo semnei atheletlabü.” 
31Lausikei haoei aeibou kaangkosekko laukei, “Ngo ka yoa hailabü kiasikei 
ngei no üpyolabü.” Hobaje lubü shuongeikei pendouei khei laukei. 

Jisuei Gethsemena Welaubü 
(Mt 26.36-46; Lk 22.39-46) 

32Haoen Gethsemen dogo laubü kaoen che to loukei, hoba haoei hao 
eikshuong to laukei, “Ngei welautoua hanei setteiashi.” 
33Haoei Peter, Jakob hoba Johan hao yoa leikei. Hao maangmauei shiettikei 
hoba aicheküman khonkula khangkei, 
34hoba haoei haoen to laukei, “Kü soushou haila tegütham shaleda. Kan hanei 
kishi, hoba pialemashi.” 
35Hobaje hao thedang ae tuisho lian kaoa khüpetkei hoba thükalonga 
jihsiphai kho hao ka kuktiashi dogo welaukei, 
36hoba haoei laukei, “Aba, Abou, ka thedanga pendou thüklabü. Ho thung kü 
ka ngailangkushi; lausikei kü maang aying ka maang.” 
37Hao loukei hoba haoen yepan kibü hapan, Peter to laukei, “Simon, no 
yepan apda lo? Nyi angh che pianleman akienda lo? 
38Kan takteibüa üatetla pialemashi hoba welauashi. Maimaitham soushouei 
maangtakda, lausikei phea hau aki.” 
39Hao nyibou ngaikei hoba jeteibü ngüh lauko welaukei. 
40Nyiboukei hao loukei hoba haoen yepan hapbei, aishanga haoeneibü nyek 
aeibou yuian kiteikei, hoba haoenei hao to ai ong jongailaje angeko mangan 
apbei. 
41Hao semboukei longeikei hoba haoen to laukei, “Kan tou sühko yepda, 
hoba haksoda lo? Soua! Jih lousüha! Chühashi, Müteibü Shou shabü 
shuongeibü ikmangto khümbo kuan apa. 
42Loenashi, sen hauakho. Chü- hashi, ngo yaakshaubou chunga kia.” 

Jisu Lapbü 
(Mt 26.47-56; Lk 22.47-53; Jn 18.3-12) 

43Kheijinei hao ngüh joyoko kijinei, Judas, Anthüknyi yo kabü che lousühkei; 
hoba hao yoa, ungshedbü shuong, Ngühkhüm lenbou shuong hoba jaishou 
shuongei hautibü, in si juthep lamlean jungan mütshang che seman kiteikei. 

44Hao khümbo kuan apbou khoei haoen la hai lenko amaaphilabü che kuan 
kiteikei, “Ngei aoto sembung sheplaje kho hao. Hao lapashi hoba lombü 
shuong phanga leilangashi.” 
45Hao loukei, hoba tangshaitham hao jungto hauan laukei, “Lenbou”, hoba 
hao to sembung shepbei. 
46Haoenei hao to ik shatkei hoba lapbei. 
47Nyangko loan kibü yoa cheei in che setenan thükkabou ungshedbou sambü 
che to wapbei hoba haoeibü nou shipan apbukei. 
48Jisuei haoen to laukei, “Kanei kokbü khulimbo loubü tegütham in si juthep 
jungan ngo lapla louda si? 
49Kan to lembü chema chalou angbüa lenkei, hoba kanei ngo alap. Lausikei 
Laishiba loushadjan.” 
50Haoen pendouei hao apyokei hoba satkei. 
51Heshou che mang konga inyaibü nei che ong sean haophai sembo kiteikei, 
hoba haoenei hao to japbei. 
52Lausikei inyaibü nei kho ong phainei hangletnyu phokuan mütkong satkei. 

Jisu Kambü Thedanga 
(Mt 26.57-68; Lk 22.54-55,63-71; Jn 18.13-14,19-24) 

53Haoenei Jisu thükkabou ungshedbou jungto leian haukei, hoba ungshedbü 
shuong hoba Ngühkhüm lenbou shuong takshatkei. 
54Peterei thükkabou ungshedbou khongmang sühko heeko heeko haophai 
sembei. Hao khusabü shuong yoa wana kham sepbo setan kikei. 
55Ungshedbü shuong hoba Khukabü Kambü pendouei Jisu haitila hao 
khulimbo aukabü lambei, lausikei haoenei che ongkei ühüp. 
56Aishanga juongei amlangbü aukabü kukei, lausikei haoeneibü aukabü aji. 
57At loan hao khulimbo amlangbü aukabü atko laukei, 
58“Künei maimai, ‘Ngei ho ikei kümbü Lembüchem leilulabü, hoba chalou 
sem phaia ngei lubü ikei akümbü Lembüchem danglabü’ dogo lauko ditkei.” 

59Kheinyu kümasikei haoeneibü aukabü aji. 
60Thükkabü ungshedbou haoen thedanga lokei hoba Jisu to pheko laukei, 
“Nyi ajongailep lo? Habü shuongei kakhu limbo sungbabü habü aukabü 
shuong ho ai?” 
61Lausikei hao semele kikei, hoba ai ajongai. Thükkabou ungshedbouei 
laukei, “No Haüboueibü Shou Khrista sai?” 
62Jisuei laukei, “Ngo hao; hoba kanei Müteibü Shou Thükkabou Mühghaü 
maenei setan kibü hoba mühkabü sangmei yoa loubü haplabü.” 
63Thükkabou ungshedbouei haoeibü neisimei jitnyinkei hoba laukei, “Senei 
aila aukabü aei khamla? 
64Mühghaü nyikubü kanei dida. Kanei ai damda?” Haoen pendouei hao haila 
muakei dogo shedbü kukei. 
65Atei hao to eokei thuokkei, hoba haoeibü thenyek yuklepbukei hoba ikei 
ipbei, hoba laukei, “Tetenashi”, hoba khusabü shuongei leian ngümeikei. 

Peterei Jisu Atheletbü 
(Mt 26.69-75; Lk 22.56-62; Jn 18.15-18,25-27) 

66Peter leinei sangchimanga kijinei thükkabou ungshedboueibü sambüsao che 
loukei 
67hoba Peter kham sepbo hapbei. Saoei hao to chühkei hoba laukei, “Nokei 
Nazaret kabü Jisu yoa kiteikei.” 
68Lausikei haoei hao atheletko laukei, “Ngei angekei ayingsi nyi ai laudaje 
ashuokda.” Hao khongto angkei hoba aunakei koukei. 
69Sambüsaoei hao nyiboula hapbei hoba chunga lobü shuong to laukei, “Ho 
müt haoen yo kabü che.” 
70Lausikei haoei nyiboukei hao athelet. Longche kian phaia nyangko loan 
kibü shuongei Peter to laukei, “Maimaitham no haoen yo kabü che yingkei, 
aishanga no tükde Galilbü.” 
71Haoei khükkeiuokkei hoba thelet lanletko laukei, “Kanei ao shangabü 
laudaje kho müt ngei angekei.” 

72Kheijinei aunakei nyiboula koukei; hoba, “Aunakei nyibou akoutoua nyi 
ngo semnei atheletlabü,” dogo Jisuei laubü ngüh Peterei damenkei. Hobaje 
hao maang leilukei hoba haapbei. 

 Mark 15 

Jisu Pilat Thedanga 
(Mt 27.1-2,11-14; Lk 23.1-5; Jn 18.28-38) 

1Lang ngebüyam, ungshedbü shuongei jaishou shuong si Ngühkhüm lenbou 
shuong hoba Thükkabü Kambü to ngühthang chela yenkei. Haoenei Jisu 
khühan leilangkei, hoba Pilat la khümbomeiko kuan apbei. 
2Pilatei hao to phekei, “No Jihudabü Choba sai?” Haoei hao to jongaikei, 
“Kho nyi lauda.” 
3Thükkabü ungshed shuongei hangsilam juongnyua hao attikei. 
4Pilatei nyibou hao to phekei, “Nyi ajongailep lo? Haoenei kakhu limbo 
shedbü sungbada chühashi.” 
5Jisuei aikei ajongai, khoei Pilat maangpangkei. 

Jisu Haitibü 
(Mt 27.15-26; Lk 23.13-25; Jn 18.39—19.16) 

6Tou songei Lem chaloua müt shuongei phebü tegü thüngdanga kibü yo ka 
müt che haoen la litikulabü kiteikei. 
7Baraba nyenan müt che, sangkhu limbo khüpyojinei haoenei müt haitibü aoa 
khüpyobü dan yoa thüngdanga lapan jinan kiteikei. 
8Noknyüh angan Pilat to haoei nyishou kümbü tegü haoen shanga kümbula 
phekei. 
9Haoei haoen to jongaikei, “Ngei kan la Jihudabü Choba kho litikula kanei 
maangangda lao?” 
10Aishanga theshoubüei ungshedbü shuongei hao khümbo kukei dogo haoei 
ngekei. 
11Lausikei Baraba ong haoei haoen la nalitikula shanga ungshedbü shuongei 
noknyüh pühnyintikei. 

12Pilatei haoen to jongaikei, “Kanei Jihudabü Choba dogo laubou to ngei ai 
kümtimang sühda?” 
13Haoenei, “Hao peiseia thüngashi!” dogo ngekyokei. 
14Pilatei haoen to laukei, “Aila, haoei ai amaibü kümbei?” Haoenei aei 
kaangbou ngekkei, “Hao peiseia thüngashi!” 
15Pilatei noknyüh maang haitimang sühla Baraba litikei, hoba Jisu to 
lühthepei semtian phaia peiseia thüngla shanga hao khümbo kuan apbei. 

Sepai shuongei Jisu Nyikubü 
(Mt 27.27-31; Jn 19.2-3) 

16Sepai shuongei hao governor choba chem khongmang to leian atkei; hoba 
sepai san pendou ngashaikei. 
17Haoenei hao la nakthüngan sakbü nei neikukei, hoba jakei choba khun che 
yikan hao la hankukei 
18hoba salem kuko laukei, “Maisho kishi, Jihudabü Choba!” 
19Haoenei haoeibü khu to lijuei setkei hoba hao to eokei thuokkei; hoba 
haoenei hao thedanga youkükei thungetko lembei. 
20Haoenei hao nyikuan phaia, haoenei hao ka nakthüngan sakbü nei kho 
sungngaikei hoba hao la jembü neisimei neikukei. 

Jisu Peiseia Thüngbü 
(Mt 27.32-44; Lk 23.26-43; Jn 19.17-27) 

Haoenei hao peiseia thüngla leilangkei; 
21hoba haoenei kaonyek ka louko kiteibü danto haübü müt che, Alexander si 
Rufa bou, Kurinibü Simon la Jisueibü peisei tukosekko petikei. 
22Haoenei Jisu Golgotha, laobou to “Khulo Kaoen” dogo lauda kho kaoen to 
leibakei; 
23hoba haoenei hao la semlüh ih khauekbü to kheian kukei, lausikei haoei 
asunglet. 
24Haoenei hao peiseia thüngkei, hoba mütpem wekoei ai haülaje dogo 
phaang pakan chühko haoeibü neisimei haoen yoa jankei. 

25Haoenei hao nge- yang angh güa peiseia thüngkei. 
26Hao attibü ngüh, “JIHUDABÜ CHOBA” dogo dokei. 
27 Haoenei hao yoa kokbü müt nyi che haoeibü maenei hoba che nanaenei 
dogo thüngkei. 
28(Hobaje Laishibaei, “Hobaje hao ngühkhüm lulimbü yoa pakyokei” dogo 
laubü loushedkei.) 
29Danbü phaibü shuongei haoeneibü khu yetko hao khulimbo nyikuko laukei, 
“Akhai dogo! No, lembüchem leilutian chalou semnyeta dangngailabü kho 
30peisei ka kaiyena hoba no lulu püetashi!” 
31Kho tegütham ong thükkabü ungshedbü shuongeikei Ngühkhüm lenbou 
shuong yoan haoen yoa nyikuko laukei, “Haoei mü püetkei! Hobaje haoei hao 
lulu püetla athükda. 
32Künei hapan mailemlabü lele, Israelbü Choba, Khrista, tou peisei ka 
lotashi.” Hobaje hao yoa peiseia thüngbü shuongeikei hao la nyikukei. 

Jisu Haibü 
(Mt 27.45-56; Lk 23.44-49; Jn 19.28-30) 

33Ladang chajihbou onkei, angh sem asühshongko kaodak khümbo nakthühei 
küplepbei. 
34Angh sem jiha Jisuei ngüh yaangbüei ngekkei, “Eloi, Eloi, lema 
sabakthani?”, laobou tetlabü, “Kü Mühghaü, kü Mühghaü, nyi aila ngo 
apyokei?” 
35Ladang nyangko kibü shuongei ditkei, haoenei laukei, “Chühashi, haoei 
Elija ngada.” 
36Cheei langjung hauan, od che haijepbü dei shenko haman, phodong chenei 
kho lonan, hao la yungla kuko laukei, “Khei phokushi. Elija louyenan hao 
sungleda saoje senei chühkho.” 
37Jisuei kaang ngekkei hoba soushou satkei. 
38Hobaje Lembüchema peithetbü nei kui ka kaoa sühko penyila jitnyinkei. 

39Ladang hao thedanga loan kibou saongao thükkabouei hao khei haiko 
hapbei, haoei laukei, “Maimaitham ho müt Mühghaü Shou yinga!” 
40Hobaje yaksa shuongeikei saabü ka chühko kiteikei. Haoen yoa Mari 
Magdalin, Jakob nashoubou si Jose nyu Mari, hoba Salome, 
41aoyouei hao Galila kijinei hao phai sembei hoba hao thuikei; hoba lubü 
yaksa juong hao yoa Jerusalem to loubü haoen yoa yoan kiteikei. 

Jisu Khünbü 
(Mt 28.1-8; Lk 24.1-12; Jn 20.1-10) 

42Ladang chasem sühkei, hoba kho Lamlebü chalou yingsije, khei ngiet kho 
Nounyet kiteisije, 
43Arimathiabü Josef, damanchühbou yaangenbü che, aoei Mühghaü Sangle 
chüheiko kikei, hao loukei. Hao maang yaangngeian Pilat jungto haukei hoba 
Jisueibü mang hikei. 
44Pilatei Jisu haia saima dogo maangpangkei, hoba haoei saongao thükkabou 
ngaan hao mudonga haiasai dogo phekei. 
45Ladang Pilatei saongao thükkabou ka khei yingakei dogo ditletkei, haoei 
Josef la haibü mang kho kukei. 
46Haoei inyaibü nei jekkei, hoba hao tonletan khonei shokei, hoba laanga 
haübü hee chenei hao phokei; hoba haoei heekhün thüka laang che tongjung 
hauan küplepbei. 
47Hobaje Mari Magdalin si Jose nyu Mariei hao khünshang hapbei. 

Mark 16 

Langngaibü 
(Mt 28.1-8; Lk 24.1-12; Jn 20.1-10) 

1Ladang Nounyet dankei, Mari Magdalin, Jakob nyu Mari si Salomeei hao la 
naangkula loula ponlem onang jekkei. 
2Balea ngeyang shaangbounyet, ngeyang ete chanyu phambüsi haoen hee to 
loukei. 

3Haoen si haoen, “Sen la aoei heekhün ka laang kho yühan apbula?” dogo 
lauyokei. 
4Ladang haoenei chüh- antikei, haoenei laang kho yühan sattian hapbei; kho 
aicheküman yaangan kikei. 
5Hee maangto atsi haoenei heshou che neisimei thupaibü lean mae aenei müt 
che setan hapbei, hoba haoen aeibou maangpangkei. 
6Haoei haoen to laukei, “Maang tepang. Kanei peiseia thüngbü Nazaretbü 
Jisu lameida. Hao langngeia. Hao hanei aki. Chühashi, haoenei hao 
khünshang ho yingkei. 
7Lausikei hauashi hoba hao eikshuong si Peter la, ‘Hao kan to shaang Galil to 
hauda. Haoei kan to lenbü tegü, khünei kanei hao haplabü’, dogo lenashi.” 
8Haoen longkei hoba aeibou lühko hoba hatenan hee ka satkei. Haoenei 
aolakei ai alen, aieilausi haoen hatkei. 

Jisu Mari Magdalin Jungto Longbü 
(Mt 28.9-10; Jn 20.11-18) 

9Tou balea shaangbounyet enyu hao langngeian phaia, haoei shabü sou nyet 
shian sattikunyu Mari Magdalin to shaang longan lenkei. 
10Sao haukei hoba hao yoa kibü dan to, haoen mang haapbo hoba haapyoko 
kijinei lenkei. 
11Ladang haoenei hao laang kia hoba Mari Magdalinei hapa dogo laukei, 
haoenei kho maialem. 

Jisuei Eik Nyi la Longan Lenbü 
(Lk 24.13-15) 

12Kho phaia haoen yokabü müt nyi sangto hauko kijinei, haoei phangcheei 
haoen la longan lenkei, 
13haoen ngaikei hoba lubü shuong to lenkei. Haoenei haosi tokei maialem. 

Jisuei Anthükche la Longan Lenbü 
(Mt 28.16-20; Lk 24.36-49; Jn 20.19-23; Ykj 1.6-8) 

14Hobaje Anthükche kho shaula yungla setan kijinei, haoei haoen la longan 
lenkei, hoba haoenei maialembü hoba maang- pon kaangbü shanga hakkei, 
aishanga hao langngeian phaia hapbü shuong to haoenei maialem. 
15Haoei haoen to laukei, “Kaodak pendou to hauashi hoba khunak shousi 
pendou la Ngühlang Maibü songlenashi. 
16Aoei maileman baptida hao khümenlabü, lausikei aoei maialemda hao la 
shedbü kulabü. 
17Hobaje aoyouei mailemlaje haoen shanga habü amaaphilabü kilabü: kü 
nyena haoenei shabü sou shian sattilabü, haoenei ngühyem haanbüei laulabü 
18hoba haoenei ikkei pinyu jungeilabü, hoba haoenei hailabü denche 
yungasikei, khoei haoen la ai khon akulabü; haoenei shatbü to ikei shanglabü 
hoba haoen mailabü.” 

Jisu Khuthük to Anlangbü 
(Lk 24.50-53; Ykj 1.9-11) 

19Hibü haoen to lauan phaia Bunyubou Jisu khuthük to anlangkei, hoba 
Mühghaü maenei setkei; 
20lausikei haoen haukei hoba pendou aenei songlenkei, hoba Jisuei haoen yoa 
kümsilei kümbei hoba hao ngüh amaaphilabüei aukabü loushadtikei. 

(9 Yaksa shuongei Peter si hao jambou shuong to heshoubouei lenbü pendou 
tuibouei ngetikei. 10 Kho phaia Jisuei chaang ka chanep sühko saopobü hoba 
thon akibü khümenbü aleilubü ngühlang haoen danko hautikei.) 

Luk 

Luk 1 

Thengüh 

1Sanoubü Theofila: Ngühlangmaibüeibü dambü shuong hoba shaangbü 
nyekei hapbü aukabü shuong kün la kubü tegü, 
2haüthükbü kho dola shanga kün yoa müt juongei haoenei sühlangbü 
maibouthamei haujemyoa. 
3Kho tegü büngbü khangbü ka thama ngei habü pendou ho shangashatan ki 
yingsije, ngeikei ho ka shanga thenkei thenko dokula maikei dogo damenkei, 
4khei nyi ditletbü ngühlang habü ho ngühmaang hoba tükdebü dogo nyi 
chongchingla shanga. 

Johan Baptibou Bukla shangabü Lenbü 

5Jihuda Choba, Herod chaloua Abija mütli kabü ungshedbou müt che 
Zekharia dogo nyenan kikei. Haoyak kho Aron phang ka; saoeibü nyen 
Elizabet kikei. 
6Haosi ham Mühghaü thedanga saopobü ngühkhüm hoba Bunyubouei lenbü 
pendou amaashikko jungeibü mütshuong kiteikei. 
7Lausikei haosi shousi akitei; aieilausi Elizabeth kho angkongbü, hoba ham 
jaile noulebü ong yingan kiteikei. 
8-9 Ungshedbü hangeilamei ho Zekhariaeibü then yingan kiteikei, hoba hao 
Mühghaü junga ungshedbü kümsilei kümbo kikei; kheijinei Bunyuboueibü 
saopobü lemshona jenjuok-ponlem lemla shanga phaang lebü kho hao la 
shatkei. 
10 Kho jenjuok-ponlem lembü jiha mütshuong pendou khonga welauko 
kiteikei. 
11Kheijinei hao la Bunyuboueibü khuthük hangangbü che jenjuok-ponlem 
lemshanga mae aenei loan longan lenkei. 
12Zekhariaei ladang kho hapbei hao mokkei hoba hatbüei shenkei. 

13Lausikei khuthük hangangbüei hao to laukei, “Zekharia, tehüt; kaibü welau 
kho dida. Kayak Elizabetei kala bousu shou che bukkulabü, hoba nyi hao la 
Johan nyenkulabü; 
14nyi olinbü hoba maanghaibü haplabü, hoba hao bukbüei müt juong 
olinyolabü. 
15 “Aishanga hao Bunyubou thedanga yaangbü che yinglabü, haoei ih ayingsi 
jaaklabü ai ayunglabü, hao kho bukjineithama Soushou Saopobüei shenan 
kilabü, 
16 hoba haoei Israelbü juong haoeneibü Bunyubou Mühghaü jungto 
sepeitilabü. 
17 Bousi shuongeibü maangpon shousi shuongeibü la yeiko hoba ngüha alebü 
shuong saopobü to, dogo sepeitila shanga, hoba Bunyubou shanga 
khümbomeiko lamlean kiteilabü lele mütli che lamlela shanga hao Elijaeibü 
soushou hoba sei bauan Mühghaü thedanga hauteilabü.” 
18Zekhariaei hangangbü to laukei, “Ngei ho lai küman ngela? Ngo baushi 
yingkei hoba küyakkei po juong noulebü ki.” 
19Hangangbüei hao to jongaikei, “Ngo Mühghaü junga lobou Gabriel ki. Ngo 
ka to joyola hoba ka la ngühlang maibü kula hautikei. 
20 Kü to ditashi! Kho chalou asühshongko no ngüh angla athükko aplabü, 
aishanga tetenbü chaloua loushadlabü shanga ngei lenbü khübü ngüh to nyi 
maialem.” 
21Mütshuong pendouei Zekharia chüheiko kikei hoba hao lemshang ka 
lounyu alongbü khoei haoen maangpangko kikei. 
22Ladang hao longkei hao ngühangla athükko kikei hoba haoenei haoei 
lemshanga mangsang cheje hapan kilabü dogo damenkei. Haoei haoen la 
shuokenlabü lele ong lenkei hoba haoje ngouyoyo khüpbei. 
23Hobaje ladang haoeibü khangenbü then kho wankei hao chemto ngaikei. 

24Kho phaia haoyak Elizabetei shia na künkei, hoba saoei lit ngao sühko sao 
lolo hai laungaiko haukei, 
25 “Ho Bunyubouei kü shanga kümbubü kho ki! Touje haoei kü to 
maangshikko chühngaia hoba mütshuong yoka ngeibü himou langkua.” 

Jisu Buklabü shangabü Lenbü 

26Lit lakboua Mühghaü ka Gabriel hangangbü kho Galil kabü Nazaret dogo 
nyenbü sangnyu che to, 
27Dawid mütli kabü Josef nyenbou bousu cheei kanan kibü saosüngbü medei 
che jungto hautikei. Medeieibü nyen kho Mari. 
28Hao atkei hoba sao to laukei, “Salem, maangshiknyutham! Bunyubou ka 
yoa kia.” 
29Kho ngühei sao maangphanga aeibou mokkei, hoba kho salem ngüh kho ai 
tetlabü yingla dogo dameiko kikei. 
30Kheijinei hangangbüei sao to laukei, “Tehüt, Mari, no Mühghaü junga 
maangshiknyu. 
31 Nyi na che künlabü hoba bousu shou che buklabü hoba nyi hao la Jisu 
nyenkulabü. 
32Hao yaangenlabü, hao to Thükkaboueibü Shou dogo laulabü, hoba 
Bunyubou Mühghaüei hao la haobou Dawideibü choba setshang kulabü. 
33Haoei Jakob chemdanga ponpen shanga songdaklabü; hoba haoeibü 
songdak khünei thon akilabü.” 
34Lausikei Mariei hao to laukei, “Ho lalokche kian phaia, aieilausi ngo mo 
chem akankei?” 
35Hangangbüei sao to jongaikei, “Soushou Saopobü ka thükto lotlabü hoba 
Thükkabou khoei no khuileplabü. Kho danko bukla kibou na khüto Mühghaü 
Shou dogo nyenlabü, 
36tokei ka chempen Elizabeteikei sao nou lean phaia, angkongnyu dogo 
laubou sao khoeikei tou hoei lit lakbou bousu shou che shia künakei; 

37aishanga Mühghaü shanga athükaminlabü ai aki.” 
38Mariei laukei, “Ngo Bunyuboueibü samnyu; kü to nyi laubü tegü yingshi.” 
Kheijinei hangangbüei sao apyoan satkei. 

Mari Elizabet to Joyola Haubü 

39Kheijinei Mari aeibou panteiko shongh kaodak kabü sangnyu Judea to 
haukei. 
40Sao Zekharia chem to haukei hoba Elizabet to salem ngüh joyokei. 
41Ladang Elizabetei Marieibü salem ngüh ditkei na kho olinbü ka saoeibü shia 
saiyeikei, hoba sao kho Soushou Saopobüei shenkei. 
42Saoei ngüh kaangbüei ngekko laukei, “Yaksa pendou yoa maangshiknyu 
yingshi, hoba kaibü shi kabü hek kho haülabou yingshi. 
43Ngeibü Bunyuboueibü nyu kü jungto loulabü lele lai kü la haüthükkei? 
44Aishanga kaibü salem ngüh ngeibü noukhün to lotjinei naei olinbü ka 
ngeibü shia saiyeida. 
45Bunyuboueibü ngüh kho sao to yinglabü dogo aoei mailembei, sao kho 
olinbou.” 

Marieibü Nyensang Chia 

46 Hobaje Mariei laukei, “Ngeibü soushouei Bunyubou yaangenbü tang 
khittida, 
47hoba ngeibü soushou ngeibü Mühghaü, ngo khümenbou to olinda; 
48aishanga haoei samnyu to phangkabü thua kijinei maangshikko chüha. Tou 
ka jaüan meten pendouei kü tohaünyu dogo laulabü, 
49aishanga Thükenbouei kü to kümsilei yaang küma.Haoeibü nyen kho 
Saopobü, 
50 hoba haoei hao to soumo hatbü shuong to meten meten sühko onou lenda. 
51Haoei haoeibü phakei hau kiko kümena; haoei lulueibü maangpona liliko 
dambü shuong lintia. 

52 Haoei songdakbü shuong lulueibü choba setshang ka sungyana, hoba haoei 
phangkabü shuong thük to tonena. 
53 Haoei mühbünoubü shuong maibüei phottia, hoba haoei keibü yaangbü 
shuong ikkong ngaitia. 
54-55Haoei seneibü bousi shuong la thekubü tegü hao haoeibü sambü Israel to 
thuila loua; haoei Abraham jungto hoba haoeibü thensilen to thon akibü 
onou shanga dambuko kiteia.” 
56Mari Elizabet yoa lit sem thüng thüngkei hoba chem to ngaikei. 

Johan Baptibou Bukbü 

57Elizabeteibü jih sühkei hoba saoei bousu shou che bukkei. 
58Saoeibü lepbü shuong hoba chempen shuongei Bunyubouei sao to onou 
yaang lenbü ditkei hoba haoenei sao to liko olinyokei. 
59 Hobaje sembounyet haoenei hao la kipbumang sühkei hoba haoenei hao la 
haoboueibü nyenphaito Zekharia dogo nyenkumang sühkei. 
60Lausikei haonyuei laukei, “Aying, hao Johan nyenlabü.” 
61Haoenei sao to laukei, “Kan chempen aokei khei nyenbüje aki.” 
62Haoenei haobou to haoei hao la ai ngenkumang sühdaje shuokenlabü lele 
phekei. 
63Haoei dojin hikei hoba haoeibü nyen “Johan” dogo dokei. Kheijinei pendou 
maang- pangkei. 
64Mangde ong haoeibü ngühang longeikei hoba haoei atoknokko Mühghaü 
nyen sangko joyokei. 
65Lepbü shuong pendou hatko yeikei, hoba Judea shongh kaodak pendoua 
mütshuongei habü haüthükbü shangabü lau- yokei. 
66 Kho ditbü shuong mütpem wekoei lulueibü maang- phanga hai lauko 
thankei, “Ho nashou hoei ailaibü müt la yeilama lo?” Aishanga maimaitham 
Bunyuboueibü ik hao thüka kiteikei. 

Zekhariaei Tetenbü 

67Haobou Zekharia Soushou Saopobüei shenkei hoba hai tetenko laula 
khangkei, 
68 “Israel Mühghaü Bunyubou sangashi, aishanga haoei hao mütli pean 
chühkei hoba haoen püetkei. 
69 Haoei sen shanga haoeibü sambü Dawid chemdang ka Khümenbou che 
longtia. 
70(Kho haoei shangiednyu haoeibü saopobü thuseibü shuong danko 
thekuakei.) 
71 Haoei sen dangbou ka hoba sen to mangsenbü shuong ikmang ka 
khümenlabü. 
72Hobaje ho seneibü bousi shuong to lenbü onou haüthüktila hoba haoeibü 
saopobü thesilan damentila shanga kümbei. 
73Hobaje seneibü bou Abraham to theyolanyobü, 
74-75laobou seneibü dangbou ikmang ka khümenla hoba seneibü langkei 
sünga saopobü si tangshaibüa ai ühütko hao khangenla thüktila shanga haoei 
kho kümbei. 
76No, nashoukei, Thükkaboueibü thuseibü dogo nyenlabü, aishanga no 
haoeibü lam lamlela shanga Bunyubou thedangto hauteilabü. 
77Seneibü Mühghaüei haoeibü maanglemenbü hoba sanoubüa haoeneibü 
shabü lai apbuda kho lenko hao mütli la khümenbü phinthonkulabü. 
78-79 Kho tegü thük ka changeei nakthühbü hoba haibü yeme phanga setan 
kibü shuong la kho ngesak longbü ngetila shanga hoba sangmai to seneibü 
youyaü leila shanga sen pheian chühlabü.” 
80Na kho chingkei hoba soushoua hau kiko yeikei. Hobaje Israel la khümbo 
kuko longan lenbü chalou asühshongko hao kho yamlamanga ong kiteikei. 

Luk 2 

Jisu Bukbü 
(Mt 1.18-25) 

1Khübü chaloua ho longkei, kaodak pendoua nyen dojan dogo Kaisar Agusta 
ka ngühkhüm hautikei. 
2Kho shaangbou nyen doletbü kikei. Ho Kurinia Siria governor kibü jiha 
kikei. 
3Kho kümsilei shanga mütpem weko jembü sangnyu to haukei. 
4Josefkei Galil ka Nazaret sangnyu ka, Jihudaa Bethlehem nyenbü Dawid 
sangnyu to haukei, aishanga hao Dawid phang hoba thensilen kikei. 
5Kiman phobü Mari yoa, mang akongko kijinei hao nyen dola haukei. 
6Haosi khünei kijinei sao jih sühkei, 
7hoba saoei shaangbou jayangshou bukkei. Saoei hao sholepbei hoba youho 
nyaishang ukhong chenei phokei, aieilausi haoen shanga sühshang khünei 
kaoen akitei. 

Sanlombü hoba Khuthük Hangangbü shuong 

8Kho kaonyeka sanlombü shuong lamshaushanga nangnak haoeneibü 
sanshuong lombo kiteikei. 
9Khuthük hangangbü che haoen thük to lotkei, hoba Bunyubou soneikangbü 
haoen kaijembo haukei, hoba haoen aeibou hatyokei. 
10Khuthük hangangbüei haoen to laukei, “Tehüt: ngei kan jungto mütshuong 
pendou shanga olinbü ngühlang yaangbü künbada: 
11tat kan la Dawid sangnyua Khümenbou che bukkuakei; hao kho Bunyubou 
Khrista ki. 
12Kan shanga amaaphilabü ho kilabü; kanei nasak che neiei sholepan youho 
nyaishang ukhong chenei yeptian haplabü.” 
13Mangde ong hangangbü yoa khuthükbü tan yaangbü che longan Mühghaü 
nyen sangko laukei, 
14“Thükkabou khuthüka Mühghaü to soneikangbü, hoba kaodaka haoei 
maangshikbü mütshuong yoa hakso.” 

15Ladang khuthük hangangbüei haoen apyojung khuthük to ngaikei hoba 
sanlombü shuong cheei che to laukei, “Sen Bethlehem to hauakho hoba 
Bunyubouei sen la ngetibü hoba haüthükbü kho chühakho.” 
16Haoen tongde haukei hoba haoenei Mari si Josef hoba na kho youho 
nyaishang ukhonga yeptian hapbei. 
17Kho hapan haoenei na shangabü haoen to ngetibü pendou lenkei. 
18Sanlombü shuongei haoen to lenbü ditbü shuong pendou maangpangkei, 
19lausikei Mariei kho pendou saoeibü maangpona künkei hoba haüko dambei. 
20Hobaje sanlombü shuong Mühghaü la soneikangbü kuko hoba haoenei 
ditbü hoba haoenei hapbü pendou shanga hao nyen sangko ngaikei; aishanga 
kho haoen la lenbü tegütham kikei. 

Jisu la Nyen Nyenkubü 

21Chalou setbounyet hao kiplabü chalou sühkei, hoba hao shia mokünjinei 
khuthük hangangbüei kubü nyen, hao la Jisu dogo nyenkukei. 

Jisu Lembüchema Kubü 

22Ladang Mosa Ngühkhümei sakkubü tegü saüenbü jih kho wankei, haoeibü 
nyusibouei Bunyubou la kula 
23(Bunyubou Ngühkhüma Laishibaei lenda, “Shaangbou bukbü jayangshou 
weko kho Bunyubou to saopobü” dogo nyenlabü,) 
24hoba Bunyubou Ngühkhümei sakkubü tegü dukutuk dang che ayingsi 
guduru shoushou dang che dogo lemla shanga Jerusalem to loukei. 
25Jerusalema müt che nyenei Simeon kikei. Hao kho, Israel püetla Khrista 
loubü to aeibou waangko chüheiko saopobü hoba songlea maangdakbü müt 
che kiteikei; hoba Soushou Saopobü hao thüka kikei. 
26Hobaje haoei Bunyuboueibü Khrista ühüp shongko hao ühailabü dogo 
Soushou Saopobüei hao to tang khittian kiteikei. 

27Soushouei leibü ka hao Lembüchem to loukei, hoba ladang Ngühkhümei 
mangsühbü tegü hao to kümlaleila shanga nyusibouei nashou Jisu kho 
leibakei, 
28haoei hao hao ikmangto sungletkei hoba Mühghaü sangko laukei, 
29“Bunyubou, tou ka ngüh tegü, nyi no khangenbou haksoa bangtiashi. 
30-32Aishanga Küksithang to tang khitlabü ngesakbü, hoba ka mütli Israel 
shanga soneikangbü laobou nyi phangshuong nyekei hapbo lamlekei, kü 
nyekei kaibü khümenbü kho hapa.” 
33Haobou si haonyu hao shangabü laubü to maangpangko kikei. 
34Simeonei haoen haükukei hoba haonyu Mari to laukei, “Chühashi, 
maangpon juong ka dambü longla shanga Israela juongnyu tuongtila hoba 
phonla shanga hoba amaaphilabü laobou khulimbo ngüh laula, ho nashou 
pienakei. 
35Haü, hoba inei ka soushou paiko seplabü.” 
36Asher phang ka Fanuel shou Anna nyenbü thuseinyu che kiteikei. Sao kho 
aeibou sinan kikei; sao chem kanan phaia lao junga po nyet kikei; 
37sao kho latnyu po sao leito lei noushou kiteikei. Saoei lembü chem 
ladangkei üpyo, lausikei change nangnak mühei nyengko hoba welauko 
Mühghaü khangenkei. 
38Kheijinei sao loukei hoba Mühghaü la nyensang kukei hoba Jerusalem 
khümenbü shanga haiyeibü shuong pendou to nashou kho shangabü laukei. 

Nazaret to Ngaibü 

39Ladang Josef si Mariei Bunyubou Ngühkhümei sakkubü tegü khümbo 
wankei, haoen Galil to haoeneibü sangnyu Nazaret to ngaikei. 
40Nashou kho chingkei hoba hau kiko yeikei. Hao songsihonei shenkei hoba 
Mühghaü onou hao thüka kikei. 

Jisu Nashoudanga Lembüchema 

41Haoeibü nyusibou po weko Püetbü Lema Jerusalem to haukei. 

42Hao po anthüknyi onjinei poshou natshou tegü haoen lem to haukei. 
43Ladang chalou kho penkei haoen ngaijinei, nashou Jisu Jerusalema 
setngaikei, lausikei haoeibü nyusibouei ange. 
44Haoenei hao shuong yoa yangakei dogo dambei, hoba haoen chabük che 
wakou haukei; kheijinei haoenei haoen chempen hoba himshuong yoa hao 
lameikei. 
45Haoenei hao ühüpdang lesi, haoen Jerusalem to ngaikei hoba hao lambei. 
46Chalou semnyet danan phaia haoenei hao lembüchema lenbou shuong yoa 
haoen ngüh ditko, hoba haoen to pheyoko setan hapbei. 
47Hao ngüh ditbü shuong pendou haoei ditenbü hoba jongaibü to maang- 
pangkei. 
48Ladang haoeibü nyusibouei hao hapbei, haoen maang- pangkei hoba 
haonyuei hao to laukei, “Kü shou, nyi aila kün to hainyu jungeikei? Kabou 
hoba ngo maangmauko no lameida.” 
49Haoei haosi to laukei, “Aila kanei ngo lameiko kikei? Ngo kü Bou chema 
kijan dogo kanei ange lo?” 
50Lausikei haoei haoen to laubü kho haoenei aditen. 
51Hao haoen yoa Nazaret to loukei, hoba hao haoen phanga ngühaleko kikei. 
Lausikei haonyuei khübü ngühsidei pendou saoeibü maang- pona thankei. 
52 Hobaje Jisu songsihona hoba süngalopa Mühghaü hoba müt thedanga 
onoua chingkei. 

 Luk 3 

Johan Baptikuboueibü Songlen 
(Mt 3.1-12; Mk 1.1-8; Jn 1.19-28) 

1Kaisar Tiberia songdak po anthük ngaoboubüa, Pontia Pilat Judeaa governor 
kijinei, Herod Galila tetrark, haona Filip Itumia si Trakonitaa tetrark, hoba 
Lusania Abilena tetrark kiteikei. 

2Ana si Kaifa nyi thükkabü ungshedbou kiteikei. Kho jihsiphaia yama 
Zekharia shou Johan jungto Mühghaü ngüh loukei. 
3Haoei Jordan kaijembo kibü kaonyek pendou ae shabü ap haplabü shanga 
maangpon sepeiko baptila songlenko haukei. 
4 Isaia thuseibü lea doan kibü tegü: “Yama cheei ngekbü ngüh, 'Kanei 
Bunyubou Lamnyu lamleashi, hoba haoeibü youlam tangshaitham kümashi; 
5kaonop pendou shenlabü, hoba shongh hoba shonghshou pendou yenlabü, 
nongbü kuokbü kaoen tangshaibü lam la yeilabü hoba tokbü khuongbü lam 
lenglengtham yeilabü; 
6hoba khunak shousi pendouei Mühghaü khümenbü haplabü.’ ” 
7Haoei hao la baptitila loubü mütshuong to laukei, “Kan pinyu shousi shuong, 
loulabü maangshat ka satenla kan to aoei thungeikei? 
8Kan tükde maang- pon sepeiakei dogo kaneibü thechühei lenenashi; hoba 
kan lolo, ‘Abraham küneibü bou kia’ dogo telau, aishanga ngei kan to lenda, 
Mühghaüei habü laang shuong ka Abraham shousi shuong longtila thükakei. 
9Tokei wou kho bunyu chungthema thenakei. Laobou bunyua lang maibü 
eheklaje khoje aklabü hoba wan to jinlabü.” 
10Noknyühei hao to phekei, “Khülonga künei ai kümla?” 
11Haoei haoen to jongaikei, “Aoei mangyuk nyi ki haoei akibou to janyoashi, 
hoba aoei shausiyung ki haoeikei khei kümashi.” 
12Khüm hebü shuongkei baptitila loukei hoba haoenei hao to laukei, “Lenbou, 
künei ai kümjan?” 
13Haoei haoen to laukei, “Ngühkhümei sakkubü to liman tehe.” 
14Sepai shuongeikei hao to phekei, “Hobaje küneikei ai kümjan?” Haoei 
haoen to laukei, “Ao kakei nam tukosekko teso ayingsi amlangbüei mü tüatti; 
kaneibü muei maanghaiashi.” 
15Hobaje mütshuongei chüheiko kijinei, hoba müt pendouei Johan shangabü 
jembü maang- pona hao Khrista yinglaoma dogo dambo kijinei, 

16Johanei haoen pendou to jongaikei, “Ngei maimaitham kan deia baptikuda, 
lausikei kü to hau kibou, aoeibü nguoklüh sengkula ngo amu, hao louada. 
Haoei kan Soushou Saopobü hoba wanei baptikulabü. 
17Haoeibü amshang maisho saüenla hoba jembü nyak bunga thansheila 
shanga hao ika wan jungakei; lausikei haoei sho shuong ladangkei anyetbü 
wan to jinlabü.” 
18Kho yoa lubü ngüh juongei haoei mütshuong thungeijangeiko songlenkei. 
19Lausikei haoei Herod tetrark, haonaeibü yak Herodia aoa, hoba haoei 
kümsilei amaibü kümbü pendou shanga hakeikei. 
20Tokei Herodei Johan thüngdang to jinkotham yongbou amaibou kümbei. 

Jisu Baptibü 
(Mt 3.13-17; Mk 1.9-11) 

21Ladang müt pendou baptikhümbei Jisukei baptikei, hoba hao welauko 
kijinei, müh ipbei 
22hoba Soushou Saopobü dukutuk phatko lotan hao to pakkei. Khuthük ka 
ngüh cheei joyoko laukei, “No ngei sanoubü Jayangshou. Ngei kato aeibou 
maanghaida.” 

Jisu Thensilen 
(Mt 1.1-17) 

23Jisuei hao po khujin onjinei haoei jembü khangenbü kümsilei khangkei; 
dambü tegütham hao Josef shou kiteikei: Heli shou Josef, Mathat shou Heli, 
24Levi shou Mathat, Malkhai shou Levi, Janai shou Malkhai, Josef shou Janai, 
Mathatia shou Josef, 
25Amos shou Mathatia, Nahum shou Amos, Esli shou Nahum, Nagai shou Esli, 
Maat shou Nagai, 
26Mathatia shou Maat, Semein shou Mathatia, Josek shou Semein, Joda shou 
Josek, Joanan shou Joda, 
27Resosa shou Joanan, Zerubabel shou Rhesa, Shealtiel shou Zerubabel, Neri 
shou Shealtiel, Melkhei shou Neri, 

28Adi shou Melkhi, Kosam shou Adi, Elmadam shou Kosam, Er shou 
Elmadam, Joshua shou Er, 
29Eliezer shou Joshua, Jorim shou Eliezer, Mathat shou Jorim, Levi shou 
Mathat, Simeon shou Levi, 
30Judas shou Simeon, Josef shou Judas, Jonam shou Josef, Eliakim shou 
Jonam, Melia shou Eliakim, 
31Mena shou Melia, Matatha shou Mena, Nathan shou Matatha, Dawid shou 
Nathan, Jesse shou Dawid, 
32 Obed shou Jesse, Boaz shou Obed, Salmon shou Boaz, Nashon shou 
Salmon, Aminadab shou Nashon, 
33Admin shou Aminadab, Arni shou Admin, Hezrion shou Arni, Perez shou 
Hezron, Jihuda shou Perez, Jakob shou Jihuda, 
34Isak shou Jakob, Abraham shou Isak, Tera shou Abraham, Nahor shou Tera, 
Serug shou Nahor, 
35Reu shou Serug, Peleg shou Reu, Eber shor Peleg, Shela shou Eber, Kenan 
shou Shela, 
36Arfashad shou Kenan, Shem shou Arfashad, Noa shou Shem, Lamek shou 
Noa, Methusela shou Lamek, 
37Enok shou Methusela, Jared shou Enok, Mahalalel shou Jared, Kenan shou 
Mahalalel, Enosh shou Kenan, 
38Seth shou Enosh, Adam shou Seth, Mühghaü shou Adam. 

Luk 4 

Jisu Takteibü 
(Mt 4.1-11; Mk 1.12-13) 

1Jisu Jordan ka Soushou Saopobüei shenko longeikei. Hao Soushouei 
2chalou saonyi leiyeijinei shabü mühghaüei hao takteikei. Khübü chaloua 
haoei aikei ashau, hoba ladang khübü chalou onkei, hao mühei haiko kikei. 

3Kheijinei shabü mühghaüei hao to laukei, “No Mühghaü Shou longa, ho 
laangei wentek la yeitiashi.” 
4Jisuei hao to jongaikei, “Laishibaei lauda, ‘Mütei wentek lansanei lang 
akilabü.’” 
5Shabü mühghaüei hao leijung angkei hoba insing che kanglanga hao la 
kaodak sangle pendou lenkei, 
6hoba haoei hao to laukei, “Ngei kala habü sangle soneikangbü hoba ho 
songdak hau pendou kulabü; aishanga ho kü la kua, hoba ngei ho ngei pienbü 
che la kula thükakei; 
7hibü nyi ngo lema longa ho pendou kaibü yinglabü.” 
8Jisuei hao to jongaikei, “Laishibaei lauda, ‘Nyi Bunyubou kaibü mühghaü 
ong lemjan hoba hao ong khangenjan.’” 
9Haoei hao Jerusalem to leilangkei hoba hao lembüchem chemkhu thüka 
settikei hoba hao to laukei, “No Mühghaü Shou longa, no lolo haka atashi; 
10aishanga Laishibaei lauda, ‘Haoei khuthük hangangbü no thounoula 
yantilabü, 
11hoba ka you laang chenei ongkei akühtila haoenei no haoeneibü ikmaanga 
tonletlabü.’ ” 
12Jisuei hao to jongaikei, “Ho lauakei, ‘Nyi Bunyubou ka Mühghaü tetaktei.’” 
13Hobaje ladang shabü mühghaüei hao takteibü penkei, haoei hao tuisho 
shanga apyokei. 

Jisuei Galila Haoeibü Kümsilei Khangbü 
(Mt 4.12-17; Mk 1.14-15) 

14Jisu Soushou Saopobü seia Galil to ngaikei; hoba hao shangabü ngühlang 
kaijembü kaonyek pendou ae aakei. 
15Haoei haoeneibü sinagoga lenkei hoba müt pendouei hao sangkei. 

Jisu Nazareta Asungletbü 
(Mt 13.53-58; Mk 6.1-6) 

16Hao inthonshang Nazaret to loukei, hoba hao hanghangbü tegü hao 
Nounyet sinagog to atkei; hoba hao wela lokei. 
17Isaia thuseibü tulai hao la kukei, hoba ladang haoei kho sengkei, haoei ho 
doan kishang hapbei: 
18 “Bunyubou Soushou kü thüka kia, aieilausi shalebü to ngühlang maibü 
songlenla haoei ngo naangenko pienkei; thüngdang kabü shuong la litibü 
ngühlang si nyekthubü to nyek khittibü ngühlang ngekletla, hoba naklepbü la 
solo kuko litila, 
19 hoba Bunyubouei maangshikbü po ngekletkula haoei ngo hautikei.” 
20Hobaje Jisuei tulai kho tungaian khangenbou la kungaikei hoba setkei; 
hoba sinagoga kibü pendoueibü nyek hao to thekei. 
21Haoei haoen to laukei, “Tat ho Lai kaneibü noukhüna loushada.” 
22Hobaje pendouei hao shangabü aukabü kukei hoba haoeibü sembung ka 
longbü onou ngüh to maangpangkei. “Ho Josef shou aying si?” dogo haoenei 
laukei. 
23Haoei haoen to laukei, “Küla ho tetentanbü ngüh laukulabü, ‘Maitibou, no 
lolo maiashi’, hoba laulabü, ‘Ai ong nyi Kapernauma kümbü künei ditkei, kho 
hanei jembü kaoakei kümashi.’ ” 
24Haoei laukei, “Ngühmaia ngei kan to lenda, thuseibü aokei jembü kaodaka 
asungletda. 
25Ngei kan la shangashatko lenda, Elija jihsiphaia Israela ladang po sem lit 
lak müh khinkei, hoba ladang kaodak pendoua mühsinou longkei, khonei 
latnyu juong kiteikei; 
26lausi dogokei Elija Sidon kaonyek ka Zarepta latnyu to liman ao jungtokei 
ohauti. 
27Elisha thuseibü jihsi- phaia Israela imbü juongnyu kikei lausikei Siriabü 
Naman to liman ao amai.” 

28Hobaje haoenei habü ngüh ditjinei sinagoga kibü shuong pendou 
khauangkei. 
29Haoen loenkei, sangnyu ka shian sattikei hoba laobou shong- ha haoeneibü 
sangnyu sangan kikei, kho küngkhüm to hao hangkosuko koulangtila shanga 
leian haukei; 
30lausikei hao haoen kanglang ka shetlangkei hoba satkei. 

Shabü Sou kibü Müt Che 
(Mk 1.21-28) 

31Hobaje hao Galila Kapernaum sangnyu che to loukei, hoba Nounyet haoen 
la lenkei. 
32Haoei lenbüa haoen maang- pangkei, aieilausi haoei laubü khonei hau 
thonan kikei. 
33Hobaje sinagoga asaopobü shabü mühghaü soushouei lapbü müt che kikei. 
Haoei ngüh yaangei ngekkei, 
34“Nazaretbü Jisu, nyi kün to ai kümmang sühda? No kün shemtila loukei 
sai? No aoje ngei ngeakei: No Mühghaüeibü Saopobou kho ki.” 
35Jisuei haoen to phangko laukei, “Alemenko hao ka longan apashi!” 
Kheijinei shabü sou khoei hao lembüchem jenyua phetettikei, hoba hao 
aleilutiko longan apbei. 
36Haoen pendou maang- pangkei, hoba cheei che to laukei, “Haoei laubü kho 
ai? Aishanga haoei hau hoba sei yoan asaopobü soushou shuongla ngühkhüm 
kuda hoba haoen longan apda.” 
37Hobaje hao shangabü lauyobü kaijembü kaonyek pendou ae phinthonko 
haukei. 

Jisuei Müt Juongnyu Maitibü 
(Mt 8.14-17; Mk 1.29-34) 

38Haoei sinagog apyokei hoba Simon chem to atkei. Simoneibü yakeibü nyu 
mangbokei aeibou khonkuko kikei, hoba sao shangabü haoenei hao to 
joyokukei. 

39Sao thedanga loan haoei mangbok to phangko laukei, hoba khoei apyokei. 
Sao khoyam laksepbei hoba nongnaeko haoen la oknyinkei. 
40Chanyu nepbo kijinei shat phang pendouei shatbü hao jungto pendouei 
leibakei. Haoei haoen mütpem weko to ikei shangetkei hoba haoen 
maitikukei. 
41Shabü soushou shuongkei, “No Mühghaü Shou” dogo ngekyoko longan 
apbei. Haoei haoen to phangko joyokei hoba haoen la laula shanga asakku, 
aieilausi hao Messia yingkei dogo haoenei ngekei. 

Jisuei Sinagoga Songlenbü 
(Mk 1.35-39) 

42Ladang lang ngekei haoei apyokei hoba sangliphang kaoen che to haukei; 
lausikei noknyühei hao lameiko kikei. Haoen hao jungto loukei, hoba haoenei 
hao haoen jungka asattila haujembei; 
43lausikei haoei haoen to laukei, “Lubü sangnyu shuongakei ngei Mühghaü 
Sangle Ngühlang Maibü songlenjan. Ho shanga ong ngo hautikei.” 
44Hobaje haoei Jihuda sinagog shuonga lenkei. 

 Luk 5 

Jisuei Shaangbou Eikshuong Ngabü 
(Mt 4.18-22; Mk 1.16-20) 

1Ladang noknyüh hao kaijembo aüyoko loukei hoba Mühghaü ngühlang 
ditkei, hao Genesaret thim junga loan kikei, 
2hoba haoei long nyi thimkoa senenan hapbei. Lausikei ngaulapbü dan khübü 
ka longan haoeneibü tak sakko hapbei. 
3Hao long che to atkei, laobou Simoneibü kiteikei, hoba hao to long kho 
deiko ka leilila phekei. Hao setkei hoba noknyüh la long ka lenkei. 
4Ladang haoei joyokhümbei haoei Simon to laukei, “Dei haübü aedang to 
long leiliashi hoba kaneibü takshuong mangto ngaulapla tekashi.” 
5Simonei jongaikei, “Langyang sünga künei kümbeileikei hoba ai alap, 
lausikei nyi laualonga ngei takshuong teklabü.” 

6Ladang haoenei khei kümbei haoenei ngau juongnyu seilepbei, hoba 
haoeneibü tak jitthetla khangkei. 
7Haoenei lubü longa kibü haoeneibü eikjambü shuong louan thuiyola ik lepan 
lenko ngakei. Haoen sühlangkei hoba long nyi ham ngauei shensije long 
shuong mangto atla khangkei. 
8Ladang Simon Peterei kho hapbei haoei Jisueibü youa khüpetko laukei, “Kü 
jungka bangashi Bunyubou, aieilausi ngo shabü müt.” 
9Aishanga ngau juongnyu lapbei, hao hoba hao jambou shuong pendou 
maang- pangan apbei, 
10hoba tokei Zebedi shou nyi, Jakob si Johan, aonyi Simon to thujambü 
shuong kiteikei, maangpangan shembei. Jisuei Simon to laukei, “Tehüt; tou 
ka jaüan nyi müt laplabü.” 
11Haoenei long kaomai to leibakei, pendou apyokei, hoba hao phai sembei. 

Jisuei Imbü Che Saüenkubü 

12Hao sangnyu chenei kijinei nyetche imei shenan müt cheei hao hapbei. 
Haoei Jisu thedanga the khüman khüpetkei hoba sukojako laukei, 
“Yaangbou, nyi maang angsije nyi ngo saüenkula thükkei.” 
13Jisuei hao ik shingan hao to meitiko laukei, “Ngei maangangda; no 
saüenashi.” Kheijineitham imei hao apyokei. 
14Jisuei hao la ngühkhüm kuko laukei, “Aolakei telen, lausikei hauashi hoba 
no lolo ungshedbou la lenashi, hoba haoen to aukabü shanga Mosaei sakkubü 
tegü no saüenkubü shanga lemashi.” 
15Lausikei hao shangabü ngühlang aei aei phinthonko haukei, hoba noknyüh 
yaang hao ngüh ditla hoba haoeneibü shat maila shanga takshatkei; 
16lausikei hao sangliphang to satkei hoba welaukei. 

Jisuei Phei Haibü Maitikubü 
(Mt 9.1-8; Mk 2.1-12) 

17Nyetche haoei lenko kikei. Galil, Judea hoba Jerusalem ka loubü Farisi 
hoba Ngühkhüm lenbou shuongkei khünei setan kikei; hoba maitilabü shanga 
Bunyubou sei hao yoa kikei. 
18Kheijinei mütshuongei tuokshatei shatbü müt che shena lengbakei hoba hao 
Jisu thedanga lengan phokula haujembei. 
19Mütshang hangjong haoenei atla athüksije haoen chemdak to nguikei, hoba 
laangkhüh khünyet danko haoeibü shen yoa jenyu to Jisu thedang to hao 
tonyantikei. 
20Haoeneibü mailem hapan haoei hao to laukei, “Thangbou, ka shabü 
apbua.” 
21Ngühkhüm lenbou shuong si Farisibü shuongei damngeilangko laukei, 
“Mühghaü nyikuko laubü müt kho ao? Mühghaü to liman aoei shabü apbula 
thükkei?” 
22Jisuei haoeneibü maangpona wetyobü ngekei hoba jongaikei, “Kanei aila 
kaneibü maangpona dameida? 
23‘Ka shabü apbua’ laubü sokei si, ayingsi, ‘Pienashi hoba paiashi’, dogo laubü 
sokei? 
24Lausikei kaodaka Müteibü Shou la shabü apbula hau kia dogo ngei kan la 
lenlabü.” Hobaje haoei tuokshatei shatbü to laukei, “Ngei lenkho ditashi: 
pienashi, kaibü shen peashi hoba chem to ngaiashi.” 
25Hao haoen thedanga phühde pienkei, hoba ainei hao yepbei kho haubakei, 
hoba Mühghaü la soneikangbü kuko chem to ngaikei. 
26Hobaje haoen pendou maangpangkei, hoba Mühghaü la soneikangbü kukei, 
hoba haoenei aeibou hatko laukei, “Tat senei maangpanglabü hapa.” 

Jisuei Levi Ngabü 
(Mt 9.9-13; Mk 2.13-17) 

27Kho phaia hao satkei hoba haoei Levi nyenbü khüm hebou che heshang 
chema setan hapbei, hoba haoei hao to laukei, “Küphai semashi.” 
28Haoei pendou apyoan loenkei hoba hao phai sembei. 



2275 

 

 
   Saopobü Lai 

© 2002, Bible Society of India. 
 

 
 

 

29Hobaje Jisu shanga Leviei hao chema lem yaang huiletkei, hoba khonei 
khüm hebü shuong mütshang yaang hoba lubü shuong dogo haoen yoa nyak 
shaushanga setan kikei. 
30Farisi hoba haoeneibü Ngühkhüm lenbou shuongei hao eikshuong khulimbo 
nyamnyambo laukei, “Aila kanei khüm hebü si shabü shuong yoa 
shaudayungda?” 
31Jisuei haoen to jongaikei, “Maisho kibü shuong shanga ayingko shatbü 
shuong shanga daktar khamda. 
32Saopobü shuong ayingko shabü shuong maangpon sepeibü to ngala ngo 
loukei.” 

Mühei Nyengbü shangabü Phebü 
(Mt 9.14-17; Mk 2.18-22) 

33Müt atei hao to laukei, “Johaneibü eikshuong hoba Farisi shuongei 
hanghangleko nyengko welauda: lausikei ka eikshuongei shauda yungda.” 
34Jisuei haoen to laukei, “Kanei chemkanbou haoen yoa kian chemkanbou 
thangbou shuong mühei nyengtila thükkei sai? 
35Lausikei chemkanbou haoen yo ka ngailanglabü, kheijinei haoenei mühei 
nyenglabü.” 
36Haoei haoen la ngühphatbü che lenkei: “Aoeikei nei haanbü ka jitan nei 
hangbüa athipda; khei kümsije khoei nei haanbü ka jitan sungbü kho hangbü 
to abaulabü. 
37Hobaje aoeikei ih haanbü phekhon shongmok hangbüa atakda; khei 
kümsije ih khoei phekhon shongmok kho thalabü. Hobaje kho 
saangkhümlabü, hoba phekhonkei leilulabü. 
38Lausikei ih haanbü kho phekhon shongmok haansangmai to jinjan. 
39Hobaje aoeikei ih hangbü yungan phaiaje haanbü amangsühda aishanga 
haoei lauda, ‘Hangbü kho ong maibou.’ ” 

Luk 6 

Nounyet shangabü Phebü 

(Mt 12.1-8; Mk 2.23-28) 

1Nounyet hao whetlaak danko paiko kiteikei, hoba haoeibü eikshuongei 
youman yetan sungan ika nyuian shauko hapbei. 
2Farisibü atei laukei, “Aila kanei ngühkhüm lulimbo Nounyet leilutida?” 
3Jisuei haoen to jongaikei, “Dawid hoba hao you jambü shuong mühei 
haijinei haoei ai kümbei kanei ladangkei aweou lo? 
4Hao Mühghaü chem to atkei, hoba Mühghaü thedanga phobü Wentek, 
laobou ungshedbou to liman lubüei shaujan aying, kho haoei sungkei hoba 
shaukei, hoba hao youjambü shuong la kukei.” 
5Haoei haoen to laukei, “Müteibü Shou kho Nounyet Bunyubou ki.” 

Iksibü Müt 
(Mt 12.9-14; Mk 3.1-6) 

6Lubü Nounyet hao sinagog to atkei hoba khünei lenko kikei. Khünei mae ik 
sibü müt che kiteikei. 
7Hobaje Ngühkhüm lenbou shuong si Farisi shuongei haoei Nounyet 
maitikuasaoje dogo, hao attila shanga aukabü lambo Jisu to chühko kiteikei. 
8Lausikei haoei haoeneibü dambü ngeenkei hoba iksibü müt khüto laukei, 
“Pienashi hoba jenyua loashi.” Hao pienkei hoba khünei lokei. 
9Jisuei haoen to laukei, “Ngei kan to pheda, Nounyet maibü kümla si amaibü 
kümla sakkuda? Langkei püetla si kho haitila sakkuda?” 
10Haoei haoen pendou to chühkei hoba müt khüto laukei, “Kaibü ik 
shingashi.” Haoei khei kümbei hoba haoeibü ik maian apbei. 
11Lausikei haoen aeibou khauangkei hoba haoenei Jisu to ai kümsi maila 
dogo sangkukei. 

Jisuei Eik Anthüknyi Pienbü 
(Mt 10.1-4; Mk 3.13-19) 

12Khübü chaloua hao welaula shongh to angkei, hoba haoei langyang sünga 
Mühghaü to welauko dantikei. 

13Ladang langngekei haoei hao eikshuong hao jungto ngakei, hoba haoen yoa 
haoei anthüknyi pienan haoen to Youkoikjai shuong dogo ngakei: 
14Simon, ao to Peter laukei, hoba haona Andria, Jakob si Johan, Filip si 
Bartholomia, 
15Mathi si Thoma, Alfia shou Jakob, Zealot nyenbü Simon, 
16Jakob shou Judas hoba Judas Iskhariot, ao huonbou yeikei. 

Jisuei Lenbü hoba Maitibü 
(Mt 4.23-25) 

17Jisu haoen yoa yankei hoba yo chenei lokei. Hobaje hao eikshuong 
mütshang yaang, Judea kaodak hoba Jerusalem pendou aeka hoba Tair si 
Sidon yungko ka noknyüh yaang, 
18hao ngüh ditla hoba haoen shat maila shanga loukei; hoba aoyou shabü 
souei khonsakko kikei haoen maitikei. 
19Noknyüh pendouei hao to meitila lameikei, aishanga hao ka sei longko 
hoba pendou maitiko kikei. 

Olin hoba Maangmau 
(Mt 5.1-12) 

20Haoei hao eikshuong to chühangtikei hoba laukei, “Kan shalebü olinbou; 
aishanga Mühghaü sangle kaneibü. 
21Kan tou mühei haiko kibü shuong olinbou; aishanga kan senyüh shemlabü. 
Kan tou haapbü shuong olinbou; aishanga kan nyilabü. 
22“Ladang Müteibü Shou nyen laüa mütei kan mangsenlaje, hoba ladang 
haoenei haoen yoka kan kuktilaje, hoba kaneibü nyen amaibü laueiko aplaje, 
kan olinbou. 
23Khünyet maang haiashi, hoba olinbüei saiyashi; aishanga khuthüka kaneibü 
jongsak yaangbü ki. Haoeneibü pisibou shuongei thuseibü shuong to kheinyu 
jungeikei. 
24‘Lausikei kan keibü shuong ügütü; aishanga kanei kaneibü olinbü lekhüma.’ 

25 ‘Kan tou photetnyu kibü shuong ügütü; aishanga kan mühei hailabü.’ 'Kan 
tou nyibü shuong ügütü; aishanga kanei manghaaplabü hoba haaplabü.’ 
26“Ladang müt pendouei kan shangabü ngüh maibü laulaje ügütü. Aishanga 
haoen pisibouei amlangbü thuseibü shuong to khei jungeikei. 

Dangbou to Sanoubü 
(Mt 5.38-48; 7.12a) 

27“Ngei kan kü ngüh ditbü shuong to lenda: Kaneibü dangbou to sanouashi, 
kan mangsenbü shuong to maibü jungeiashi, 
28kan to khükbüokbü shuong haükuashi, kan amaiko jungeibü shuong shanga 
welaukuashi. 
29Atei kaneibü om to ipalonga hao la ji ae khokei sepeikuashi, hoba kaibü nei 
sungbou ka mang- yukkei tesenet. 
30Kaka hibü pendou la kuashi, hoba kaibü peisilei langbou ka tehingai. 
31Mütshuongei kan to lai jungeitimang sühda kho tegü kanei haoen to 
jungeiashi. 
32Kanei kan to sanoubü shuong to ong sanoua longa kanei ai nyensang hapla? 
Shabü mütshuongeikei haoen to sanoubü shuong to ong sanoungaida. 
33“Hobaje kan to maibü dan to kanei maibü küma longa kanei ai nyensang 
hapla? Shabü shuongeikei khei kümda. 
34Hobaje shemenlabü dogo dambü la kanei lotkua longa kanei ai nyensang 
hapla? Haoenei khüjoche hapmailabü shanga shabü shuongeikei shabü 
shuong la lotkuda. 
35Lausikei kaneibü dangbou sanouashi, haoen to maibü kümashi, hoba aikei 
hapmaila adambo lotkuashi; hoba kaneibü pailetbü yaang kilabü, hoba kan 
Thükkabou Mühghaü shousi shuong yeilabü aieilausi nyensang akubü hoba 
amaibü to haoei üeisanou ki. 
36Kaneibü Bou ailai üeisanou ki kho tegü üeisanou kishi. 

Mümat Jembü 
(Mt 7.1-5) 

37“Mümat tejem, hoba kan matkei ajemlabü. Kanei mü tüatti, hoba kankei 
üattilabü. Ap kuashi hoba kanlakei ap kulabü. 
38Kuashi, hoba lubüeikei kan la kulabü; haoenei kan la shangko, hokeiko, 
hoba sopbojaiko kulabü; aishanga nyi mü shanga jungeibü takletbü khonei 
kala haungaikulabü.” 
39Haoei haoen la ngühphatbü che lenkei: “Nyekthubü cheei lubü nyekthubü 
leila thükkei lo? Ham püngkhün to üatetlep lo? 
40Eik che kho haoeibü lenbou thüka aying; lausikei ladang eik weko 
penbüsoubü yeilaje, jembü lenbou tegü kilabü. 
41“Aila nyi jembü nyek kabü inphou shangabü adamenko, kaibü jaisina nyeka 
thamngu nepbü to chühkuda? 
42Ayingsi nyi kaibü jembü nyek kabü inphou kho üpbo kaibü jaisina to, 
‘Jaisina, ngei ka nyek ka tham kho apbukho’ dogo lai laula thükkei? 
“Hibüyoubü, nyi jembü nyek ka shaang inphou kho apashi hoba kheijinei ong 
nyi kaibü jaisina nyeka kibü thamngu kho apbula nyi shangashatko haplabü. 

Bunyu hoba khoeibü Hek 
(Mt 7.16-20; 12.33-35) 

43“Bunyu maibüei buhek amaibü ehekkuda; ayingsi bunyu amaibüei buhek 
maibü ehekkuda. 
44Bunyu weko hekei shenda; aishanga mütei jaklong ka bhuk akheida, ayingsi 
haoenei biham ka semlühhek akheida. 
45Müt maibüei jembü maangpona maibü thanan phobü ka maibü sungenda, 
hoba müt amaibüei jembü maangpona amaibü thanan kibü ka amaibü 
sungenda. Aishanga aiei maangpon shenetnyu ki kho jembü sembungei lauda. 

Chemdangbü Müt Nyi 
(Mt 7.24-27) 

46“Aila kanei kü to, ‘Bunyubou, Bunyubou’ dogoje ngada hoba ngei lenbü 
akümda? 
47Aoyou kü jungto louda hoba kü ngüh ditda hoba khübü jungeida, hao ao 
phatkei kho ngei kan la lenlabü. 

48Hao laang thüka haüko jakan chem huongbü müt che phatkei. Ladang 
yungsen loukoukei, kho deiei chem to thangyolangkei, lausikei anyaakei 
aieilausi kho aeibou maian dangkei. 
49Lausikei aoei ditda hoba ajungeida, hao huongshang ajakenko kaomaia 
chemdangbü müt che phatkei. Kho chem to yungsenei thangkei, hoba 
khoyam nopthetko tuongkei, hoba kho chem lusakbü kho yaang kiteikei.” 

 Luk 7 

Jisuei Rombü Yaangbüeibü Sambü Maitibü 
(Mt 8.5-13) 

1Mütshuongei ditko haoei habü pendou laukhüman phaia hao Kapernaum to 
atkei. 
2Saongao thükkabouei maangshikbü sambü che kikei; hao shatko kikei hoba 
hailabü lele kikei. 
3Saongao thükkabouei Jisu shangabü ditkei hoba Jihudabü jaishou shuong 
hao jungto hautiko, haoeibü sambü püetkula loushi dogo sukeijakei. 
4Haoen Jisu jungto loukei hoba hao to aeibou sukojako laukei, “Hao shanga 
ho kümsilei nyi kümla muakei; 
5haoei kün mütli sanouda hoba kün la sinagogkei haoei dangkukei.” 
6Jisu haoen yoa meimeijung haukei. Hao chem ka lalok ohauko kijinei 
saongao thükkabouei thangbou shuong hautiko laukei, “Yaangbou, no ailakei 
khon tesak, aishanga no kü chemsophang to lotla ngei amukei. 
7Khoei ngo ka jungto loula ongkei amukei dogo ngei dambei; lausikei ngüh 
kho ong lenshi hoba kü sambü mailabü. 
8Aishanga ngokei kü phanga sepai phoan songdak hau phanga kibü müt che 
ki. Ngei che to, ‘Khou’, dogo lauda hoba hao hauda; hoba lubü che to, ‘Kaiya’, 
dogo lauda hoba hao louda; hoba kü sambü to, ‘Ho kümashi’, lauda hoba 
haoei kho kümda.” 

9Ladang Jisuei kho ditkei, hao hao to maangpangkei. Haoei hao phai sembo 
kibü noknyüh ae sepeikei hoba laukei, “Ngei kan to lenda, Israela mangkei ho 
tegü mailem yaangbü ngei ühüpou.” 
10Ladang hautibü shuong chemto ngaikei haoenei sambü kho maian hapbei. 

Jisuei Latnyueibü Shou Langngaitibü 

11Kho phaia hao Nain nyenbü sangnyu che to haukei, hoba hao eikshuong si 
mütshang yaangbü che hao yoa haukei. 
12Hao sangnyu bakou lousühbüsi, haibü müt che lengbakei; hao kho latnyu 
cheeibü jayangshou kiteikei. Hobaje sangnyu ka mütshang yaang sao yoa 
kikei. 
13Ladang Jisuei sao hapbei haoei sao to sanouko chühkei, hoba sao to laukei, 
“Tühaap.” 
14Hao thedang ae haukei hoba mang lengshang to meitikei, hoba pebü 
shuong atopeiko lokei. Haoei laukei, “Heshoubou, ngei kato lenda, pienashi.” 
15Haibou kho lokei hoba joyola khangkei; hoba Jisuei haonyu la kukei. 
16Müt pendou hatbüei shenkei hoba Mühghaü la nyensang kuko laukei, “Sen 
yoa thuseibü yaangbü che longakei, hoba Mühghaüei hao mütshuong pean 
chühda.” 
17Hao shangabü ngühlang kho Judea khümbo hoba kaijembo kibü kaonyek 
pendou to aakei. 

Johan Baptibou ka Ngühlang Künbü shuong 
(Mt 11.2-19) 

18Johaneibü eikshuongei hao la khübü pendou shangabü lenkei; hoba 
Johanei haoeibü eik nyi ngakei 
19hoba haosi Jisu jungto, “Loula kibou kho no si ayingsi künei lubü che 
shanga haiteila?” dogo phela hautikei. 
20Mütshuong hao jungto loukei hoba laukei, “Johan Baptibouei kün ka 
jungto, ‘Loula kibou kho no si, ayingsi künei lubü che shanga haiteila?’ dogo 
phela hautikei.” 

21Kho jihsiphaia haoei shat phang phanga shatbü nyatbü hoba shabü souei 
shatbü juongnyu maitikei, hoba haoei nyekthubü juongnyu haptikukei. 
22Haoei mütshuong to laukei, “Ngaiashi hoba kanei ai hapbei hoba ditkei kho 
Johan la lenashi: nyekthubü shuongei hapda, sokebü paida, imbü shuong 
saüenda, obangbüei ditda, haibü shuong langngaitida hoba shalebü shuong to 
Ngühlang Maibü songlenda; 
23hoba ao kü hangshong aphaiyetda haoei haükei.” 
24Ladang Johaneibü ngühlang künbü shuong ngaikei, Jisuei noknyüh to hao 
shangabü laukei, “Ai to chühla kan yam to haukei? Yeiei thakdu soueibü 
chühla si? 
25Lausikei kan aito chühla haukei? Inyaibü neisimei lebü müt che to chühla 
sai? Aoyou lailaibü neisimei leda hoba apsilebü langkeia haangda haoen 
choba chema ki. 
26Lausikei kan ai chühla haukei? Thuseibü che sai? Haü, ngei kan to lenda, 
thuseibü che to khaibou, 
27Laishibaei lenbü ho hao shangabü ki: 'Chühashi, ngeibü ngühlang künbou, 
aoei ka thedanga ka lamnyu lamlelabü, hao ka thedangto ngei hautida.’ 
28“Ngei kan la lenda, yaksaei bukbü yoa Johan to yaangbou aki; lausikei 
Mühghaü Sanglea hanbou kho hao to yaangbou ki.” 
29(Ladang haoenei kho ditkei, khüm hebü shuong yoan müt pendouei 
Mühghaü la nyensang kukei, aishanga haoen Johan Baptibouei baptikukei. 
30Lausikei haoei abaptikubü Farisi shuong si Ngühkhüm lenbou shuongeije 
haoen shangabü Mühghaü lamthen asunglet.) 
31“Khülonga, aito ngei ho meten mütshuong takteila? Haoen ai phatkei? 
32Haoen namyakshanga cheei che to ngako, 'Künei chia teibü lauko kan la 
pithung metkukei, hoba kanei atom; künei manghaap chia laukei, hoba kanei 
ühaap.’ dogo lauko setbü nashousi shuong phatkei. 

33Aishanga Johan Baptibou wentek ashauko hoba ih ayungko loukei hoba 
kanei, ‘Hao to shabü soushou kia’ dogo lauda. 
34Müteibü Shou shauko yungko loukei hoba kanei, ‘Chühashi, shaumang 
yungmang müt, ih yungbou, khüm hebou si shabü shuongeibü thangbou’, 
dogo lauda. 
35Lausikei songsihon kho saoeibü shousi shuongei aukabü kuenda.” 

Jisu Farisibü Simon Chema 

36Farisibü müt cheei hao yoa shaulayungla hao huikei; hoba hao Farisibou 
chem to atkei hoba setkei. 
37Kho sangnyua shabü langkeia kibü yaksa che kiteikei. Saoei hao Farisibü 
chema shaushang yungshanga setakei dogo ngekei hoba saoei ponlem onang 
ninulaang thungdou che sungbakei. 
38Sao hao phainei haapbo lokei, hoba saoeibü nyeksiei haoeibü you nemla 
khangkei. Saoei saoeibü khulouei kho haman apbukei, hoba you to shepbo, 
ponlem onang naangkukei. 
39Ladang hao leiyetbou Farisibouei kho hapbei, haoei hao lolo laukei, “Ho 
müt thuseibü che tegüje hao to meitinyu kho ao hoba ailaibü sao haoei 
ngelabü. Sao shabü sao dogo haoei ngejan.” 
40Jisuei hao to jongaikei, “Simon, ngei ka to aiche lenlabü kia.” Haoei laukei, 
“Lenbü, Lenbou.” 
41“Lotkubou müt che la sangh thebou müt nyi kikei. Cheei nam saongao hoba 
cheei anjinsem thean kikei. 
42“Ladang haosiei shemla ai akitei, haoei haosi ham la sangh kho apbukei. 
Haosi yoa aoei hao to aei sanoula?” 
43Simonei jongaikei, “Sangh juongbou thebouei, dogo ngei damda.” Jisuei 
hao to laukei, “Kho tükde!” 

44Yaksanyu aei sepeian haoei Simon to laukei, “Nyi kho yaksa hapdalao? Ngo 
ka chem to lotkei. Nyi kü you shanga dei aku; lausikei saoeibü nyeksiei kü 
you nemtikei hoba saoeibü khulouei haman apbukei. 
45Nyi kü sembung to ashep; lausikei saoeije ngo lotsilengko küyou shepbü 
athak. 
46Nyi kü khua onang anaangku; lausikei saoei kü youa ponlem naangkukei. 
47Khoei ngei ka to lauda, sao shabü juongnyu kiasikei apbuda, hoba ho 
saoeibü sanou yaangbou aukabü ki. Lausikei ao la hansho ong amai apbuda 
haoei hansho ong sanouda.” 
48Hobaje Jisuei sao to laukei, “Ka shabü apbuda.” 
49Hao yoa shaushanga setan kibü shuongei haoen lolo laungaikei, “Shabü to 
liko apbulabü müt kho ao?” 
50Haoei yaksanyu to laukei, “Kaibü mailemei no khümena. Haksoa ngaiashi.” 

Luk 8 

Jisu phai Sembü Yaksa shuong 

1Kho phaia Jisu sangnyu hoba sang shuong to hauko Mühghaü Sangle 
Ngühlang Maibü phinthonko songlenkei. Anthüknyi kho hao yoa haukei, 
2hoba tokei yaksa shuong aoyou ka shabü sou shian sattia hoba shat 
maitikua, haoenkei yoan kiteikei. Khübü kho Magdalin nyenbü Mari, ao ka 
shabü sou nyet satkei; 
3Herod chema thükkabou sambou Khuza yak Joanna, Sussana hoba lubü 
juongnyu yoan kikei. Khübü sao shuongei haoen ik ka longbüei ong Jisu hoba 
hao eikshuong pangteikei. 

Youli Saakbü Ngühphatbü 
(Mt 13.1-9; Mk 4.1-9) 

4Ladang mütshuong yaang takshatkei hoba sangnyu juong ka mütshuong hao 
jungto yangkei, haoei haoen to ngühphatbüei laukei, 

5“Youli saakbü che haoeibü sek to youli saakla koukei. Haoei saakjinei youli 
at lamkhonga shatkei hoba youei nakmaukei hoba mühkabü aushuongei 
hekhümbei. 
6Youli at laangnyina shatkei, hoba ladang kho yembei yuian apbei aieilausi 
khünei nindei atakkei. 
7Lubü youli jaklaaka shatkei, hoba jakham chingkei hoba naülepbei. 
8Youli at kaomaia shatkei hoba yembei, hoba saongao onko lang hekkei.” 
Haoei kho laukhüman phaia ngekkei, “Ao nou yembei, haoei ditashi.” 

Ngühphatbü Nyekchüh 
(Mt 13.10-17; Mk 4.10-12) 

9Hao eikshuongei kho ngühphatbü tetlabü ai dogo hao to phekei. 
10Haoei laukei, “Mühghaü Sangle huphang ngüh ngela kan la kuakei, lausikei 
lubü shuong toje haoenei chühkokei aditenlabü lele ngei haoen to 
ngühphatbüa lauda. 

Jisuei Youli Saakbü Ngühphatbü Wanan Lenbü 
(Mt 13.18-23; Mk 4.13-20) 

11“Ngühphatbü tetlabü ho: Youli kho Mühghaü ngühlang. 
12Lamkhonga atbü kho ngüh ditbü shuong. Haoen mai alemtila hoba 
akhümentila shanga shabü mühghaü louan haoeneibü maang- pon ka ngüh 
kho langkuda. 
13Laangnyina atbü youli tetlabü kho haoenei ladang ditda, olinbüei ngüh kho 
sungletda, lausikei haoen to li üatkei; hibü haoenei longche mailemda, hoba 
takteibü jihsiphaia haoen atetda. 
14Jaklaaka atbü youli tetlabü kho, haoenei ngüh kho ditkei, lausikei haoen 
haujinei, maangmau hoba nyaksinam hoba ho kaodak olinbüei naülepda, 
hoba lang ehekda. 
15Kaomaia shatbü youli maibü tetlabü kho, müt maibü hoba lanbü shuongei 
ngüh kho ditkei, haoenei maangpona kaangkhühtham sungletkei hoba 
youman asung shongko natenda. 

Kammanga Wanthung 

(Mk 4.21-25) 

16“Aoeikei wanthung sapan kam maanga aküplepda, ayingsi shenphanga 
aphoda. Lausikei chem to lotbü shuongei ngesakbü haplabü lele haoei kho 
wanthung anshanga phoda. 
17Aishanga akhuokenlabü lele aikei huan aki hoba angelabü hoba tang 
akhitlabü lele aikei aki. 
18Hibü kanei ai ditdaje maangkuashi; aishanga aoei ki hao la kuyolabü, hoba 
aoei aki, haoei ai ki dogo damda, khokei hao ka langlabü.” 

Jisueibü Nyu hoba Nasishuong 
(Mt 12.46-50; Mk 3.31-35) 

19Haonyu si haonasi shuong hao jungto loukei, lausikei mütshang yaangbü ka 
hao nyangko ohauen. 
20Hao to, “Kanyu si kanasi shuong tanga loakei, hoba haoenei no haüyomang 
sühda”, dogo laukei. 
21Haoei haoen to jongaikei, “Aoyouei Mühghaü ngühlang ditda hoba khübü 
jungeida kho künyu hoba künasi shuong.” 

Jisuei Yeinak Thaktibü 
(Mt 8.23-27; Mk 4.35-41) 

22Nyetche hao hoba hao eikshuong long che to atkei, hoba haoei haoen to 
laukei, “Senei thim kho khatko thi aedang to haukho.” Hibü haoen 
meimeijung likei. 
23Haoen haujinei hao nyeket shikei. Hobaje thim khonei yeinak lotkei, hoba 
haoeneibü long deiei shenda yingsije haoen thusheda kikei. 
24Haoen louan hao kangan pitikei hoba laukei, “Lenbou, Lenbou, sen 
nyemda.” Hao pikei hoba yei si deishou to hakkei. Kheijinei yeinak thakkei, 
hoba jemetshouko kikei. 
25Haoei haoen to laukei, “Kaneibü mailem lan ki?” Haoen hatkei hoba 
maang- pangkei, hoba haoen si haoen lauyokei, “Ho ao? Haoei yei si dei la 
mangkei ngühkhüm kuda, hoba haoenei hao ngüha leda.” 

Jisuei Shabü Sou kibü Müt che Maitibü 
(Mt 8.28-34; Mk 5.1-20) 

26Haoen Galil tangküng aenei kibü Gerasa kaonyek sühlangkei. 
27Hao kao to lotjinei kho sangnyu kabü müt che louan hao to haüyokei. Hao 
to shabü sou shuong kikei hoba halokche haoei neisimei aleko kikei; hoba 
hao chema akiko heelaaka yepbo paikei. 
28Ladang haoei Jisu hapbei, haoei ngekkei, hoba hao thedanga khüpetkei 
hoba ngüh yaangbüei hao to laukei, “Thükkabou Mühghaü Shou, Jisu, nyi 
aila ngo peksekda? Ngo ashiakoela ngei kato sudajada.” 
29Aishanga Jisuei shabü soushou kho hao ka longan apla shanga ngühkhüm 
kukei. Hanghangko hao lapbei hoba hao yangmen hoba thüngdang namei 
khühan lombü phangakei phoko lekei; lausikei haoei phenbü kho thettikei 
hoba shabü soushouei hao yam to shian koutiko kikei. 
30Jisuei hao to laukei, “Ka nyen ai?” Haoei laukei, “Juongnyu”, aieilausi 
shabü sou juongnyu hao to atan kikei. 
31Haoenei hao to haoen thonshang akibü püngkhün to tohautikai dogo 
sukeijakei. 
32Khünei shongha ukshuong lamshauko kiteikei; hoba shabü sou shuongei 
haoen khüto atla ngühkhüm kubü dogo hao to sukeijakei. Hobaje haoei 
sakkukei. 
33Shabü sou shuong uk shuong to atkei, hoba uk shuong laanglip to nyuyoko 
koulangan thima shemetkei. 
34Ladang lombou shuongei kho hapbei haoen satyokei hoba sangnyu si 
kaonyeka kho phinthonkei. 
35Hobaje ai haüthükkei khüto chühla mütshuong yangbakei. Haoen Jisu 
jungto loukei, hoba shabü sou shuong longan apbou müt kho neisimei lean 
Jisu junga setan hapbei, hoba haoen hatyokei. 
36Hobaje kho hapbü shuongei shabü souei lapbü müt lai khümenkei, kho 
haoen la lenkei. 

37Gerasin kaon- yek kaijembo kibü müt pendouei haoen apyoan satla hao to 
sukeijakei, aishanga haoen aeibou hatenan apbei. Hibü haoen long to atkei 
hoba ngaikei. 
38Shabü sou longan apbou müt khoei hao yoa kila sukeijakei, lausikei haoei 
hao to, 
39“Kan chem to ngaiashi, hoba Mühghaüei ka shanga ai kümbeije kho 
lenashi”, dogo lauko ngaitikei. Hibü hao ngaikei hoba sangnyu pendoua 
Jisuei hao shanga ai kümbei kho phinthonkei. 

Jisueibü Nei to Meitinyu Yaksa hoba Jairaseibü Nouyangshou 
(Mt 9.18-26; Mk 5.21-43) 

40Jisu longeijinei noknyühei olinko sungletkei, aishanga haoen pendouei hao 
chüheiko kikei. 
41Sinagoga setshangbou, Jairas nyenan müt che loukei. Hao Jisueibü youa 
khüpetkei hoba hao to hao chemto loula sukeijakei, 
42aieilausi haoei nouyangshou che ong po anthüknyi nashou kikei, hoba sao 
haiko kikei. Hao haujinei noknyühei hao omlepbei. 
43Hobaje yaksa che po anthüknyi sii koubüei shatko kikei, hoba saoei daktar 
shuong shanga saoei kibü pendou meisikei, aoeikei sao amaitien. 
44Sao phaito loukei hoba haoeibü neiyik to meitikei, hoba khoyam sao sii 
koubü thakkei. 
45Jisuei laukei, “Aoei kü to meitikei?” Aoeikei atheku, hoba Peterei laukei, 
“Lenbou, noknyühei no kailepan thungda.” 
46Lausikei Jisuei laukei, “Atei kü to meitia; aishanga kü ka sei longa dogo 
ngei ngekei.” 
47Ladang saoei uhuenlabü dogo ngekei, sao lühjilühko louan hao thedanga 
khüpetkei. Müt pendou thedanga saoei hao to aila meitikei kho wanan lenkei, 
hoba sao khoyam maian apbü shangabü khokan lenkei. 
48Haoei sao to laukei, “Nashounyu, kaibü mailemei no maia. Haksoa 
ngaiashi.” 

49Haoei lauko kijinei sinagog bunyu chem ka müt at louan laukei, “Kashou 
nouyangshou haia. Lenbou kip tejimti.” 
50Jisuei kho ditkei hoba hao to laukei, “Tehüt. Maiong lemashi, hoba sao 
maian aplabü.” 
51Ladang hao chem to loukei haoei Peter, Johan, Jakob hoba naeibü nyusibou 
to liman aokei hao yoa atla asakku. 
52Müt pendou sao shanga manghaapbü ka haoeneibü khuku to 
jangngailangko haapyoko shaian kikei. Haoei laukei, “Tühaap. Sao ühaikei; 
sao yepbei.” 
53Sao haia dogo ngebü ka haoenei hao la nyikukei. 
54Haoei saoeibü ika jenan ngekko laukei, “Nashounyu, pienashi.” 
55Saoeibü soushou longeikei hoba sao khoyam pienkei. Sao la denche okashi 
dogo haoei sakkukei. 
56Saoeibü nyusibou maangpangkei, lausikei haüthükbü kho aola alenla 
shanga haoei sakkukei. 

 Luk 9 

Jisuei Eik Anthüknyi Hautibü 
(Mt 10.5-15; Mk 6.7-13) 

1Jisuei Anthüknyi kho chela ngashaikei hoba haoen la shabü sou pendou 
shian sattilabü si shatbü maitilabü sei si hau kukei; 
2hoba haoei haoen Mühghaü Sangle phinthonla si shatbü maitila hautikei. 
3Haoei haoen to laukei, “Wakou shanga, ju ayingsi neikong, ayingsi wentek, 
ayingsi nam, ayingsi mangyuk nyibang aikei tekün. 
4Kan ao chem to ong atlaje, kanei apyoan asatshongko khünei thüngashi. 
5Hobaje laju- cheei kan asungletlaje, ladang kho sangnyu ka kan bangda, 
haoen khulimbo kaneibü you ka thamngu kangan apashi.” 
6Haoen bangkei hoba sang che ka sang che to shonko Ngühlang Maibü 
songlenko hoba haushang pendoua shatsinyat maitikuko haukei. 

Herod Phenyembü 
(Mt 14.1-12; Mk 6.14-29) 

7Herod tetrarkei ho kümbü pendou shangabü ditkei. Hao aeibou maanga 
shukei, aieilausi Johan haibü ka langngaia dogo atei lauko kikei, 
8atei Elija longakei dogo, hoba atei shangiedbü thuseibü yo ka che longeiakei 
dogo lauyoko kikei. 
9Herodei laukei, “Ngei Johan khu thetkei; lausikei ao shangabü ngei hainyu 
ditda?” Hobaje hao to chühla haoei haujembei. 

Jisuei Hajar Ngao Oknyinbü 
(Mt 14.13-21; Mk 6.30-44; Jn 6.1-14) 

10Youkoikjai shuong kho longeikei hoba haoenei kümbüleibü pendou Jisu la 
lenkei. Haoei haoen kokshoua Bethsaida nyenbü sangnyu che to leilangkei, 
11lausikei noknyühei lapenan hao phai sembei. Haoei haoen sungletkei hoba 
Mühghaü Sangle shangabü lenkei, hoba aoyou maitilabü khaman kikei haoen 
dan maitikukei. 
12Chasemlamto Anthüknyi kho loukei hoba hao to laukei, “Kaijembo kibü 
sangnyu si sangshuong to hauan sühshang si shausiyung hapenlabü lele 
noknyüh kho lintian apashi, aieilausi sen hanei sangliphang kaoen chenei 
kia.” 
13Haoei haoen to laukei, “Kanei bouje haoen la denche okashi.” Haoenei 
laukei, “Künei wentek ngao hoba ngau penyi to liman aki. Kün hauan habü 
mütshuong pendou shanga shausiyung jekla sai?” 
14Aishanga haoen müt hajar ngao thüng kiteikei. Haoei hao eikshuong to 
laukei, “Haoen anjinsem bang san sana settiashi.” 
15Haoenei khei kümbei hoba haoen pendou setkhümbei. 
16Haoei wentek ngao hoba ngau penyi kho jungan khuthük to chühangtian 
phaia haükukei hoba shaknyinkei; hoba haoei noknyüh junga phokula shanga 
hao eikshuong la kukei. 
17Haoen pendouei photko shaukei. Netshou heshaikei hoba khoei kam 
anthüknyi shenkei. 

Peterei Jisu shangabü Khuokenbü 
(Mt 16.13-19; Mk 8.27-29) 

18Jisu sanshoua welaujinei eikshuongkei hao yoa kiteikei, hoba haoei haoen 
to laukei, “Noknyühei ngo ao dogo lauda?” 
19Haoenei jongaikei, “Johan Baptibou; atei lauda, Elija, hoba ateije 
shangiedbü thuseibü che longeikei dogo lauda.” 
20Haoei haoen to laukei, “Lausikei kanei ngo ao dogo lauda?” Peterei 
jongaikei, “Mühghaüeibü Khrista.” 

Jisuei Hao Khonsaklabü hoba Hailabü shangabü Lenbü 
(Mt 16.20-28; Mk 8.30—9.1) 

21Haoei kho aola alenla shanga haoen la kaangko ngühkhüm kukei, 
22hoba laukei, “Müteibü Shou aeibou khonkujan, hoba jaishou shuong si 
yaangenbü shuong si ungshedbou si Ngühkhüm lenbou shuongei inletlabü, 
hoba haitilabü hoba sembounyet langngailabü.” 
23Haoei mütpem weko to laukei, “Müt atei kü phai loumang sühalonga, haoei 
jembü lolo thepetashi, chaangboua haoeibü peisei peashi hoba kü phai 
semashi. 
24Aishanga müt cheei hao langkei püetmang sühalonga haoei kho maulabü; 
lausikei müt cheei kü nyen shanga hao langkei mausije haoei kho püetlabü. 
25Aishanga müt cheei kaodak khümbo pailetan phaia jembü langkei 
mautojana longa ai ku pailetla? 
26Aishanga aoei ngo hoba kü nyen shangabü the alenenlaje, Müteibü Shou 
jembü soneikangbü, Boueibü soneikangbü hoba saopobü khuthük hangangbü 
soneikangbüa loujinei hao shangabü the alenenlabü. 
27Ngei kan to ngühmaia lenda, hanei loan kibü yoa atei Mühghaü Sangle 
ühüpshongko haibü jepan achühlabü.” 

Sonjeibü 
(Mt 17.1-18; Mk 9.2-8) 

28Khübü ngüh lauan chalou set thüng danan phaia haoei Peter, Johan hoba 
Jakob leikei hoba shongh to welaula angkei. 

29Hao welaujinei hao the chühla son phangche yeikei hoba haoeibü neisimei 
thuphaitham hoba lailaitham yeikei. 
30Hobaje chühashi, müt nyi, Mosa si Elija hao to joyoko kikei. 
31Haoen soneikangbüa longkei hoba hao bangbü danko Jerusalema Mühghaü 
lamthen loushadla kibü shangabü joyokei. 
32Peter hoba hao yoa kibü shuong aeibou ngak longkei, lausikei haoen ladang 
pienkei haoeneibü soneikangbü si hao yoa loan kibü müt nyi kho hapbei. 
33Mosa si Elijaei Jisu apyoan satjinei Peterei hao to laukei, “Lenbou, sen 
hanei kila aeibou maikei! Senei hanei dip sem, ka shanga che, Mosa shanga 
che, hoba Elija shanga che, dogo lekho.” Haoei ai laukeije haoei ange. 
34Haoei kho lautoua sangmei che lotan haoen khuilepbei; hoba haoen 
sangmei maangto atjinei haoen hatkei. 
35Sangmei ka ngüh che longko laukei, “Ho ngei pienbü Shou; hao to ditashi.” 
36Ladang sangmeiei ngüh joyokhümbei, Jisu mütpem hapbei. Haoenei ngüh 
üang hoba haoenei ai hapbei aotokei khübü chaloua alen. 

Jisuei Shabü Souei Lapbü Nashou Che Maitikubü 
(Mt 17.14-18; Mk 9.14-27) 

37Nyibounyet, ladang haoen shongh ka louyenkei, mütshang yaangbü cheei 
hao to haüyokei. 
38Noknyüh yo ka müt cheei ngekkei, “Lenbou, kü shou to chühkai, aishanga 
hao ngeibü jayangshou ki, 
39hoba shabü soushou cheei hao lapda hoba mangde ngekda; aishanga hoei 
hao semsem toptida hoba sembung ka uokjok ongtida; shayangleko longyoan 
ong haoei hao apyoda, hoba haoei hao la mo letida. 
40Ngei ka eikshuong to shian sattikula sukeijakei, lausikei haoenei athük.” 
41Jisuei jongaikei, “Kan maialembü hoba khüpeinyu paibü meten! Ngo kan 
yoa lalok kila hoba kan to lalokche natenla?” Kheijinei haoei müt khüto 
laukei, “Kashou hato leiba.” 

42Hao louko kian shabü souei hao phetettikei hoba toptikei. Lausikei Jisuei 
shabü sou hakeiko nashoubou kho maitikei hoba haobou la kungaikei. 
43Haoen pendou Mühghaü yaangenbü hau hapan maangpangkei. 

Jisuei Hao Hailabü shangabü Nyibou Lenbü 
(Mt 17.22-23; Mk 9.30-32) 

Haoei kümbü pendou shangabü müt pendou maangpangyoko kijinei hao 
eikshuong to laukei, 
44“Habü ngüh nouanepbo ditashi; ho kan shanga ki: Müteibü Shou 
mütshuongeibü ikmang to khümbo kuan aplabü.” 
45Haoenei laubü ho aditen, hoba haoenei kho ngühtet ashuoklabü lele haoen 
ka huan kikei; hoba ho shangabü hao to phela haoen hatko kikei. 

Ao Yaangkei? 
(Mt 18.1-5; Mk 9.33-37) 

46Ao yaangbou dogo haoen yoa ngüh wetyo khangkei. 
47Jisuei haoen maangphanga wetyobü ngekei, hoba haoei nashou che leibaan 
hao junga lotikei. 
48Haoei haoen to laukei, “Aoei kü nyena ho nashou sungletlaje haoei ngo 
sungletda; hoba aoei ngo sungletda haoei ngo hangangbou sungletda; 
aishanga kan yoa hanbou kho pendou to yaangbou ki.” 

Ao Kan Khulimbo Aying Hao Kan Shanga 
(Mk 9.38-40) 

49Johanei jongaikei, “Lenbou, müt atei ka nyena shabü sou shian sattiko 
künei hapbei, hoba künei hao shiletla haujembei, aieilausi hao kün yoa ka 
phai asemda.” 
50Jisuei hao to laukei, “Hao thangetla hau tejem; ao kan khulimbo aying hao 
kan shanga ki.” 

Samariabü Sang Cheei Jisu Asungletbü 

51Ladang hao khuthük to anlanglabü jihsiphai sühkei, haoei maangnyu angko 
Jerusalem ae haula meimeikei, 

52hoba haoei hao thedangto ngühlang künbü shuong hautikei. Haoen haukei 
hoba hao shanga lamlela Samariabü sang che to atkei; 
53lausikei haoenei hao asunglet aieilausi hao Jerusalem ae hauko kikei. 
54Ladang eikshuong Jakob si Johanei kho hapbei, haosiei laukei, “Bunyubou, 
haoen lonan aptila künei khuthük ka wan lotla sakkula nyi maang angdalao?” 
55Jisuei chühngaian haoen to hakkei (hoba laukei, “Kan ai soushoueibü 
yingkeije kanei angekei, 
56aishanga Müteibü Shou mütshuongeibü langkei shemtila shanga aying 
lausikei haoen püetla loukei!”) Hobaje hao lubü sang che to haukei. 

Jisu Phai Semenlabü 
(Mt 8.19-22) 

57Haoen lama hauko kijinei müt cheei hao to laukei, “No lae ong haulaje ngo 
ka phai semlabü.” 
58Jisuei hao to laukei, “Selong shuongei laangpob ki hoba mühkabü 
aushuongei hap kia, lausikei Müteibü Shouje hao khu nongshang aki.” 
59Haoei che to laukei, “Kü phai semshi.” Lausikei haoei laukei, “Yaangbou, 
ngo shaang hauan kübou khünla sakkubü.” 
60Lausikei haoei hao to laukei, “Haibü shuongei haoen haibü khünla 
apyoashi, lausikei noje hauashi hoba Mühghaü Sangle ngühlang 
phinthonashi.” 
61Lubüei laukei, “Ngei ka phai semlabü, yaangbou; lausikei shaangla chema 
kibü shuong to bangbü salem ngüh lenla sakkubuma.” 
62Jisuei hao to laukei, “Müt aoei hao ik sek shapshang to hatan phaiae 
chühngaidaje hao Mühghaü Sangle shanga amukei.” 

Luk 10 

Jisuei Anjinleito Nyi Hautibü 

1Kho phaia Jisuei lubü anjinleito nyi pienkei hoba hao haulabü kibü sangnyu 
hoba kaoen weko to haoen nyibang hao thedangto hautikei. 



2295 

 

 
   Saopobü Lai 

© 2002, Bible Society of India. 
 

 
 

 

2Haoei haoen to laukei, “Maimaitham sek juongnyu nyenakei lausikei eik 
shijo ong. Hibü haoeibü sek to eik juong koutiashi dogo kanei sek Bunyubou 
to welauashi. 
3Hauashi, ngei kan sho shuong yoto san shoushou shuong tegü hautida. 
4Shijimok ayingsi, neikong ayingsi nguok tekün; hoba lama aolakei salem 
teku. 
5Kan ai chem to ong atlaje, shaang, ‘Ho chema hakso kishi’, dogo lenshi. 
6Khünei hakso shou at kia longa, kaneibü hakso hao to baulabü; akitei longa 
kho kan jungto longeilabü. 
7Haoenei ai ong kulaje shauko yungko kho chema thüngashi, aishanga 
kümbouei mu hapla mukei. Chem che ka che to teshon. 
8Kan sangnyu che to atan mütshuongei kan sungletsije, kan thedanga ai ong 
tenkulaje kanei shauashi; 
9khünei kibü shatbü shuong maitikuashi; hoba haoen to, ‘Mühghaü Sangle 
kan nyangko lousüha’, dogo lenshi. 
10“Lausikei ai sangnyu to ong kan atlaje hoba haoenei kan asungletlaje, 
khükabü lamnyu to hauan, 
11‘Kan khulimbo künei küneibü youa kakbü kan sangnyu kabü thamngukei 
kangan apda, lausikei ho ngeashi, Mühghaü Sangle nyangko lousühakei’, 
dogo laushi. 
12Ngei kan la lenda Matjembü Chaloua kho sangnyu khütoje Sodom to 
natenla soshangbou yinglabü. 

Maialembü Sangnyu shuong 
(Mt 11.20-24) 

13“Ka shanga ügütü, Khorazin! Ka shanga ügütü, Bethsaida! Aishanga kato 
kümbü seikümseilei shuong ho Sidon si Tair to kümbei laubü tegüje, haoen 
mütshuong neikek sean hoba tapa setan shangieda maangpon sepeian 
kikhoulabü. 
14Lausikei matjemnyet kan toje Sidon si Tair to natenla soshangbou yinglabü. 

15Hobaje no Kapernaum, no khuthük sühko tonenlep lo? No yemsanga sühko 
tonyanlabü. 
16Kü eikshuong, aoei kan to ditkuda, haoei küto ditkuda, hoba aoei kan 
asungletda haoei ngo asungletda; hoba aoei ngo asungletda haoei ngo 
hautibou asungletda.” 

Anjinleito Nyi Longeibü 

17Anjinleito nyi kho olinyoko hai lauyoko longeikei, “Bunyubou, shabü souei 
mangkei ka nyena küneibü ngüha lekei.” 
18Haoei haoen to laukei, “Ngei Satan khuthük ka langpon tegü atbü hapbei. 
19Chühashi, pinyu hoba sinkip thüka, hoba dangbou sei pendou thüka nakeila 
ngei kan la hau kua, hoba haoei kan aineikei üaktilabü. 
20 Lausikei shabü soushou shuongei kan to ngüha lebü shanga kan taolin; 
lausikei kaneibü nyen khuthüka doan kibü shanga olinashi.” 

Jisu Olinbü 
(Mt 11.25-27; 13.16-17) 

21Kheijinei Soushou Saopobü danko Jisu olinbüei shenkei hoba haoei laukei, 
“Ngei no sangda, Abou, khuthük hoba kaodak Bunyubou, aieilausi nyi habü 
ho songbüdobü hoba lenenbü shuong ka huletkei, hoba nasak shuong to tang 
khitkei. Haü, Bunyubou, ngei no sangda, aishanga ho ka shanga maangshikbü 
kiteikei. 
22“Ajanjan pendou Bouei kü la nongkukei; Bou to liman Shou ao yingkeije 
aoeikei angekei; hoba Shou hoba aoyou to Shouei hao tang khittila pienda, 
haoen to liman Bou aoje aoeikei angekei.” 
23Haoei hao eikshuong ae sepeikei hoba huphanga laukei, “Kanei ai hapda 
kho hapbü shuong olinbou. 
24Ngei kan la lenda, kanei hapbü shuong thuseibü juongnyuei hoba choba 
shuongei hapmang sühsikei ühüp, hoba kanei ditbü shuong ditmang sühsikei 
aditou.” 

Maibü Samariabü Ngühphatbü 

25Ngühkhüm lenbou che loenkei hoba hao huonkei. Haoei laukei, “Lenbou, 
ponpen langkei hapla shanga ngei ai kümjan?” 
26Jisuei laukei, “Ngühkhüma ai doan ki? Nyi khünei ai weda?” 
27 Haoei jongaikei, “Ka maangpon pendouei, hoba ka soushou pendouei, hoba 
kaibü hau pendouei, hoba kaibü sensimaang pendouei, Bunyubou ka 
Mühghaü sanouashi, hoba nyi ka lepbou to jembü tegü sanouashi.” 
28 Haoei hao to laukei, “Nyi tükde jongaia; kho kümashi hoba no lang 
kilabü.” 
29Lausikei müt che khoei janbü mangsühkei hoba Jisu to laukei, “Kü lepbou 
ao?” 
30Jongaiko Jisuei laukei, “Müt che Jerusalem ka Jerikho to yanko kikei hoba 
hao soshau soyungbü ikmang to atkei hoba haoenei haoeibü neisimei soan 
haileleko ngüman apyoan satkei. 
31Hobaje ungshedbou che kho lamto yanto haükei, hoba ladang haoei hao 
hapbei haoei lamkhong ka kokei. 
32Kho tegü Levibü che khüto loukei, hoba haoei ladang hao hapbei hao 
lamkhong ka kokei. 
33Lausikei Samariabü che, wakoua hao kibü kaoen to louphambei, hoba 
ladang haoei hao hapbei haoei aeibou sanouko dambei. 
34Hao hao jungto haukei hoba haoeibü moukhüna onang si ih jinkuan 
khühkukei; hoba haoei haoeibü gadua settikei, hoba sühshang che to leiban 
hao thounoukei. 
35Nyibounyet haoei nam penyi sungenan chemsetbou la kuko laukei, ‘Hao 
pangtei onouashi hoba nyi ai ong aei atlaje, ngo nyibou longeijinei ngei kala 
ngaingoulabü.’ 
36Khübü müt sem yoa soshau soyungbü kühshuokbü müt to aoei lepbou tegü 
jungeikei dogo nyi damda?” 

37Haoei laukei, “Hao to üeisanou lenbouei.” Jisuei hao to laukei, “No 
hauashi, hoba haoei tegü kümashi.” 

Jisuei Martha si Mari Pean Chühbü 

38Haoen lama paijinei hao sang che to loukei, hoba Martha nyenbü yaksa 
cheei saoeibü chem to hao leiyetkei. 
39Saoei na che Mari nyenan kikei, saoei Bunyubou you junga setan haoei 
laubü to ditkei. 
40Lausikei Martha thungsijuokei maang noutikei. Sao loukei hoba laukei, 
“Bunyubou, künaei kü mütpem nongnaela apyobü ho nyi daman achühda lo? 
Kü to thuila sao to lenshi.” 
41Jisuei sao to jongaikei, “Martha, Martha, kümsilei juongnyu shangabü no 
maangmauda hoba khonsakda, 
42lausikei che ong khamda. Mariei phejan maibou piena, hoba ho sao ka aoei 
alanglabü.” 

 Luk 11 

Jisuei Welau shangabü Lenbü 
(Mt 6.9-13; 7.7-17) 

1Haoen kaoen chenei welauko kikei, hoba ladang hao thakkei, haoeibü eik 
yoa cheei hao to laukei, “Bunyubou, Johanei hao eikshuong la lenbü tegü kün 
la welaula lenbü.” 
2Haoei haoen to laukei, “Ladang kanei welaulaje, hai laushi: Abou, Ka nyen 
saopobü yingshi; Ka Sangle kaiya; 
3Chaangboua kün la chale shausiyung kubü; 
4Hobaje kün la küneibü shabü apbu, aishanga küneikei kün to shedbü shonbü 
pendou la apbuda; Hobaje takteibü to kün teleima.” 
5Haoei haoen to laukei, “Tetlabüei kan yoa cheei thangbou che kia hoba hao 
jungto metuphanga hauan lauda, ‘Jena, kü la wentek sem lotbü. 
6Kü thangbou che wakou ka kü junga sühakei hoba ngei hao la okla ai aki.’ 

7Hobaje haoei chemmang ka jongaida, ‘Ngo khon tesaktikai. Kou 
khinngailangakei hoba kü shousi shuong shena kia; ngei kala kula shanga 
pienla athük.’ 
8Ngei kan to lenda, hao hao thangbou yingbü shanga dogo hao laksepan hao 
la ai akusi dogokei, müt khoei ihimousapbo subüjabü ka hao lakseplabü hoba 
hao la hao mangsüh kulabü. 
9“Ngei kan to lauda: Hiashi hoba kho kan la kulabü; lamashi hoba kanei 
haplabü; kuokashi hoba kou kho kan la ipbulabü; 
10aishanga hibü wekoei hapda, aoei lamda haoei hapda, hoba kuokeibü 
pendou la kou kho ipbuda. 
11Kan yoa, hao shouei (wentek che hisi, hao la laang kulabü, ayingsi) ngau 
che hisi hao la ngau jeila pinyu kulabü bou ao ki? 
12Ayingsi haoei autei che hia longaje hao la sinkip che kulep lo? 
13Khei yingalonga, khuthükkabü Bouei hao to hibü shuong la Soushou 
Saopobü lai aei akula!” 

Jisu hoba Beelzebul 
(Mt 12.22-30; Mk 3.20-27) 

14Haoei ngoubü che ka shabü sou shian sattiko kikei. Ladang shabü sou 
satkei, ngoubü müt khoei joyokei, hoba noknyüh maangpangkei. 
15Haoen yoa atei laukei, “Shabü sou thükkabou, Beelzebul jungeiko haoei 
shabü sou shuong shian sattida.” 
16Lubü shuongei hao takteiko khuthük ka amaaphilabü che hikei. 
17Haoei haoeneibü dambü ngekei hoba haoen to laukei, “Jembü khulimbo 
janyinbü sangle pendou lusakan apda, hoba chem cheei chem che khulimbo 
janyina longa tuongda. 
18Hobaje Satanei hao khulimbo janyina longa haoeibü sangle lalokche loenla? 
Ngei kho lauda aieilausi ngei Beelzebulei shabü sou shian sattida dogo kanei 
lauda. 

19Ngei Beelzebulei shabü sou shuong shian sattida longa, kan mütli shuongei 
aoei haoen shian sattida? Hibü haoen kho kaneibü matjembü shuong 
yinglabü. 
20Lausikei ngei Mühghaü ikjishouei shabü sou shuong shian sattia longa, 
Mühghaü Sangle kho maimaitham kan jungto louan ki. 
21Ladang hau kibü mütei insiaubu lamlean hao chem lomda, kheijinei 
haoeibü peisilei shuong kho püetakei; 
22lausikei ladang hao to hau kibou müt cheei hao jungto louan thüklaje, 
haoeibü insiaubu penbüsoubü laonei haoei maanglembei, khübü kho haoei 
langkuda, hoba haoei soletbü shuong ka janda. 
23Müt che kü yoa akilonga hao kükhu limbo ki, hoba müt cheei ngeibü 
sanshuong yoshaila athui longa haoei khübü lintida. 

Shabü Sou Longeibü 
(Mt 12.43-45) 

24“Ladang müt che ka shabü sou che longan apda, haksoshang lambo ulangbü 
danko satda. Ladang che ongkei ühüplaje khoei lauda, ‘Kü chem lao ka ngo 
longkei, khüto ngo sepeijung ngaikho.’ 
25Hao longeida hoba haoei kho kuettian he maiko phoan hapda. 
26Kheijinei hao ngaida hoba hao to amaibü lubü soushou nyet leian atda, 
hoba haoen khonei kida; hoba kho müt thonbü thu kho shaangbou thu to 
amaibou yeida.” 

Tükdebü Olinbü 

27Haoei kho lauko kijinei, noknyüh ka yaksa cheei ngüh longko hao to laukei, 
“No künbou nasetshang hoba no yopbou sen latetche olinbou!” 
28Lausikei haoei laukei, “Aoei Mühghaü ngüh ditda, hoba kümda, haoen 
olinbou, dogo laula maibou.” 

Amaaphilabü Mangsühbü 
(Mt 12.38-42) 

29Ladang noknyüh hao jungto nyuyoko kikei, haoei laukei, “Ho meten 
amaibü ki. Hoei amaaphilabü lamda, lausikei Jona amaaphilabü to liman ho 
meten la amaaphilabü ai akulabü. 
30Aishanga ailai Ninevibü to Jona amaaphilabü che yeikei, kho tegü Müteibü 
Shoukei ho meten amaaphilabü che kilabü. 
31Yungthang Chobasaoei ho meten mütshuong yoa matjemshanga lolabü, 
hoba haoen yuktilabü, aishanga saoei thonbü kaodak ka Solomon songsihon 
ditla loukei; lausikei Solomon to yaangbou che hanei kia. 
32Ninevibüei matjemshanga ho meten yoa lolabü hoba ho meten yuktilabü, 
aieilausi Jonaei songlensi haoen maangpon sepeikei; lausikei Jona to 
yaangbou che hanei kia. 

Mang Ngesakbü 
(Mt 5.15; 6.22-23) 

33“Ao müteikei wanthung jikan hushang kaoena ayingsi kammanga aphoda; 
lausikei chemto loubü shuongei ngesakbü haptila haoenei wanthung 
anshanga phoda. 
34Ka nyek kaibü mang wanthung ki. Ladang ka nyek maisho kilaje kaibü 
mang pendou ngesakbüei shenda; lausikei ladang kho amaiko kilaje ka 
mangkei nakthühbüei shenda. 
35Kato kibü ngesakbü kho nakthühbü si ai yingkeije daman chühashi. 
36Hibü kaibü mang pendou nakthüh ai akiko ngesakbüei shenan kialonga, 
wanthung sonlailaibü ngesakbüei kala ngesakbü kubü tegü, kaibü mang 
ngesakbüei shenlabü.” 

Jisuei Farisibü hoba Ngühkhüm Lenbou shuong Attibü 
(Mt 23.1-36; Mk 12.38-40) 

37Haoei kho laukhümjinei Farisibü cheei hao hao yoa shaula yungla ngakei; 
hao atkei hoba shaushang yungshanga setkei. 
38Haoei nyakshau thedangto asakasambü hapan Farisibou aeibou 
maangpangkei. 

39Jisuei hao to laukei, “Kan Farisi shuongei thung hoba phau tang sakda, 
lausikei kan maanga aeilam aeiphop hoba amaibüei shenakei. 
40Kan ngoubü shuong, tang kümbou khoei maangkei kümbei aying lo? 
41Lausikei maangkabou kho jongsak la kuashi hoba kan shanga khümbo 
saopobü yinglabü. 
42Kan Farisibü shanga ügütü! Kanei shongen hoba sangkhau yik hoba lubü 
pikshik pendou ka an phejan kuda, hoba kanei ngühmai matjem hoba 
Mühghaü sanou wailetda. Kanei lubü kho awailetko habü hokei kümbou 
kikei. 
43Kan Farisibü shanga ügütü! Kanei sinagoga thükkabou setshang mangsühda 
hoba namseishanga salem maikuda. 
44Kan Farisibü shanga ügütü! Aishanga kan mütei ashenbü hee phatkei, hoba 
mütshuongei angeko kho thüka paida.” 
45Ngühkhüm lenbou yoa cheei hao to jongaikei, “Lenbou, nyi khübü laujinei 
künkei yoan nyikuda.” 
46Haoei laukei, “Kan Ngühkhüm lenbou shuong shangakei ügütü! Kanei 
akünenlabü on mütshuong la küntida, lausikei kanei on khünei kaneibü 
ikjishou cheei ongkei ameitida. 
47Kan shanga ügütü! Kaneibü pisibou shuongei thuseibü shuong haitikei hoba 
kanei haoeneibü hee yaüda. 
48Hibü kan pisibousi shuongeibü kümsilei shanga kan aukabü ki hoba kho 
kanei haü lauda; aieilausi haoenei haoen haitikei hoba kanei haoeneibü hee 
yaüda. 
49Khoei ong Mühghaü songsihonei lauda, ‘Ngei haoen yoto thuseibü shuong 
hoba ngühlang künbü shuong hautikulabü, khüka haoenei at haitilabü hoba 
at shieikoelabü.’ 

50-51“Hibü kaopakbü ka jaüan thuseibü sii phinbü pendou, Abel sii ka 
khangan lemshon si sao- pobü kanglanga haitibü Zekharia sii sühko ho meten 
ka hilabü. 
52“Kan Ngühkhüm lenbou shuong shanga ügütü! Kanei songsido koukhin 
langa; kan jembükei üt hoba atko kibü shuongkei kanei shiletkei.” 
53Ladang hao khüka satkei, Ngühkhüm lenbou shuong si Farisibü shuong 
aeibou khauangkei hoba hao to ngühsidei juongnyu pheyo khangkei; 
54hoba haoei laubü ka shedbü denche lapla shanga haiyeikei. 

Luk 12 

Hibüyoubü Khulimbo Laubü 
(Mt 10.26-27) 

1Kho jiha, ladang mütshang hajar juong you thüka youei nakyoko onshaikei, 
haoei shaangla hao eikshuong to joyoko laukei, “Kanei Farisibü shuong 
hibüyoubü tokai to maangsangashi. 
2Tang akhitlabü lele aikei küplepan aki hoba angelabü lele huan aki; 
3aishanga kanei nakthüha ai ong laua kho ngesakbüa ditlabü, hoba kanei 
maangkabou popchem ka hakphangshoua laubü pendou chemdaka ngeklabü. 

Aoto Hatjan 
(Mt 10.28-31) 

4“Kü thangbou shuong, ngei kan la lenda, aoyouei mang haitida, hoba khüto 
liman haoenei ai akümenlabü, haoen to tehüt. 
5Ao to hatjan yingkei ngei kan to lenkho; haitian phaiakei molowan to 
jinlabü hau kibou Mühghaü to hatashi. Haü, ngei kan to lenda, hao to 
hatashi. 
6Aunyingshishou pem ngao poisa nyi lu ayaakda lo? Kheinyu yingankei 
Mühghaü jungaje khübü aunyingshishou che ongkei awemaukei. 
7Kaneibü khu kabü khulou mangkei weenakei. Tehüt; aunyingshishou juong 
to kei kan mu kibou. 

Khrista Theletbü hoba Atheletbü 
(Mt 10.32-33; 12.32; 10.19-20) 

8“Ngei kan to lauda: Aoyouei müt thedanga ngo theletlaje Müteibü Shouei 
Mühghaü khuthük hangangbü thedanga hao theletlabü. 
9Lausikei aoei müt thedanga ngo atheletlaje, Mühghaü khuthük hangangbü 
thedanga hao asungletlabü. 
10Aoei Müteibü Shou khulimbo laulaje hao la amai apbulabü, lausikei aoei 
Soushou Saopobü nyikubü ngüh laulaje kho hao la üpbulabü. 
11Haoenei ladang kan sinagog hoba songdakbü si khuleibü shuong thedangto 
leibalaje, kanei ailai jongaila ayingsi laula maang temau, 
12aishanga kheijineitham kanei ai laula kho Soushou Saopobüei kan la 
lenlabü.” 

Asangadobü Keibü Ngühphatbü 

13Noknyüh yo ka müt cheei hao to laukei, “Lenbou, küjai to küneibü phet kü 
to janyoashi dogo lenkukai.” 
14Haoei hao to laukei, “Thangbou, aoei ngo kan thüka matjembou ayingsi 
janyinbou yeitikei?” 
15Haoei haoen to laukei, “Maangsangashi, aeilam aeiphop phang pendou ka 
kan lolo senetashi, aieilausi müt cheei nyaksinam juong kibüa jembü langkei 
akida.” 
16Haoei haoen la ngühphatbü che lenkei: “Keibü müt cheei hao sek ka nyak 
juongnyu künkei. 
17Haoei jembü lolo maangpona laukei, ‘Ngei ai kümla? Ngei kü nyak thanla 
bung aki.’ 
18Haoei laukei, ‘Ngei ho kümlabü, ngei kü bung panlabü hoba 
yaangshangbou danglabü, hoba khonei kü nyak hoba peisilei pendou 
thanlabü; 
19 hoba ngei ngo lolo laungailabü: Nyi po juongnyu shanga nyaksinam juong 
thanshaiakei. Haksoashi, shauashi, yungashi hoba olinko kishi.’ 

20 Lausikei Mühghaüei hao to laukei, ‘Ngoubü, tautham ka langkei ka ka 
ngailanglabü. Nyi lamlebü nyaksinam pendou aoeibü yingla?’ 
21Hibü aoei jembü shanga nyaksinam juongnyu tanshaida hoba Mühghaü 
aedanga keibü aying, hao kho müt phatkei.” 

Mühghaü to Maanglemashi 
(Mt 6.25-34) 

22Haoei eikshuong to laukei, “Khoei ngei kan to lenda, kanei langkei shanga 
kanei ai shaula, ayingsi kaneibü manga ai neila, maang temau. 
23Langkei kho shausiyung to khaibou, hoba neisimei to mang khaibou ki. 
24Aukhomakmak shuong shangabü daman chühashi; haoenei awenda; 
haoenei thanshang ayingsi bung aki; yingasikei Mühghaüei haoen samda: 
Aushuong to kan latetche khaibou ki! 
25Kan yoa aoei dameibüei haoeibü thong to iknop che jinyola thükla? 
26Kanei kho kümsilei hanbü athük longa aila lubü joubü shangabü 
maangmauda? 
27Leilang khüpbong lai haangda daman- chühashi; haoenei akümaleida, 
haoenei lei ashikda, lausikei ngei kan to lenda, Solomon hao soneikangbü 
pendoua habü che phatko alamle. 
28Hansho ong mailembü mütshuong, ai yambabü sang tat kida hoba ngiet 
wanlong to jinlabü ki, khübü la Mühghaüei hele hainyu lekuda longaje, haoei 
khüto liman kan la aletilep lo! 
29Kanei ai shaula hoba ai yungla dogo maangmauko adamjan. 
30Khübü kho küksithang mütshuongei lamda; lausikei kan shanga khübü 
pendou kanei khamda dogo kaneibü Bouei ngeakei. 
31Aeiko haoeibü Sangle lamashi, hoba khübü kho kan la jinyokulabü. 

Khuthüka Keibü 
(Mt 6.19-21) 

32“Tehüt, tan hanbou; aishanga kan la Sangle kho kula kaneibü Bouei 
maanganga. 

33“Kan kibü yakashi, hoba amlang kuashi. ühangbü namphot khuthüka thon 
akibü nyaksinam lao to kokbü anyangda ayingsi phetei aleilutida, kheibü 
namphot kanei jembü shanga lamleashi. 
34Aishanga lanei kaneibü nyaksinam ki khünei kaneibü maangponkei kilabü. 

Pibülembü Sambü shuong 

35“Kaneibü shembenei homashi, hoba kaneibü wanthung jikan kiashi; 
36hoba ladang mütshuongei haoeneibü bunyu chemkan lem ka longeian 
kuokeida, kheijinei haoenei phühde hao la ipbulabü shanga lamlean kiteibü 
tegü kishi. 
37Sambü shuong aoyouei bunyu loujinei lombo kian hapda haoen olinbou. 
Ngei kan to ngühmaia lenkho, haoei jembü lolo shembei kailabü, haoen 
shaushang yungshanga settilabü hoba louan haoen khangenlabü. 
38Hao metuphanga ayingsi ngeyang ete loua longa, hoba haoen khei hapsije, 
khübü sambü shuong olinbou. 
39Lausikei ho ngeashi, bunyuei ai jiha kokbü loula kho ngekei tegüje haoei 
lombo kikhoulabü, hoba haoei hao chem tekhuokyettikhoulabü. 
40Kankei lamlean kishi, aieilausi nyi adambü jihsiphai chenei Müteibü Shou 
loulabü.” 

Maanglemenbü hoba Maangalemenbü Sambü 
(Mt 24.45-51) 

41Peterei laukei, “Bunyubou, ho ngühphatbü nyi kün to lenda si, müt pendou 
shanga lenda?” 
42Jisuei laukei, “Bunyuei hao sambü shuong la haoen phejan shausiyung 
phokula shanga haoen thüka ikjai letilabü maanglemenbü hoba songsido kibü 
sambü ao yingkeije kü la lenbü. 
43Haoeibü bunyu loujinei sambü aoei khei kümbo haplaje hao olinbou. 
44Ngei kan to maimaitham lenda haoei haoeibü peisilei pendou thüka hao 
ikjai letilabü. 

45Lausikei ao sambüei hao lolo maangpona, ‘Kü bunyu loula phaida’ dogo 
damda hoba sambü si sambü sao shuong ngümeila khangda, hoba shauda, 
yungda hoba ihei jaakda, 
46haoei adambü chalou hoba angebü jihsiphai chenei samboueibü bunyu kho 
loulabü, hoba hao tekan aplabü, hoba hao la maang alemenbü dan yoa 
phejan haptilabü. 
47 “Sambü aoei haoeibü bunyuei maangangbü ngean alamle, ayingsi haoei 
maang- angbü tegü aküm, haoei ong ikok juong hapshaulabü; 
48lausikei aoei bunyu maangangbü ange, hoba ikok hapshaula muko 
kümenkei, haoei ikok shibou hapshaulabü. Ao la juong kukei hao ka juong 
hilabü; hoba ao ika haoei juong thanan phokukei, hao ka aei juongbou 
hilabü. 

Sangmai aying lausikei Janyinbü 
(Mt 10.34-36) 

49“Ngo kaodak to wan longtikula loukei, hoba kho longan apan kikei tegüje 
lai maikhoulabü! 
50Ngo baptibü cheei baptijan, hoba awanshongko ngo lai khonkuda! 
51Kanei ngo kaodak to sangmai sungbala loukei dogo damda lo? Ngei kan to 
lenda, aying, lausikei janyinbü longtila bouje loukei! 
52Tou ka jaüan chemdang chenei ngao kialonga semei nyi hoba nyiei sem 
khulimbo janyinbü longlabü; 
53bouei shou khulimbo hoba shouei bou khulimbo; nyuei nouyangshou 
khulimbo hoba nouyangshouei nyu khulimbo; laoeibü nyuei shoueibü yak 
khulimbo hoba yakei laoeibü nyu khulimbo janyinbü longlabü.” 

Jih Tetenbü 
(Mt 16.2-3) 

54Hobaje noknyüh to haoei laukei, “Ladang kanei chanep aenei sangmei 
shangan haplaje, kanei phühde, ‘Lang loula kümda’ dogo lauda, hoba khei 
loushatda. 

55Hobaje ladang kanei yungthang aenei yei soubü haplaje, ‘Ho lemala kümda’ 
dogo kanei lauda, hoba kho loushatda. 
56Hibüyoubü dan, kanei kaodak si mühnyu haang lenenda; lausikei kanei lai 
toubü jihsiphai lenenla angeda? 

Kanei Dangbou to Jeman apashi 
(Mt 5.25-26) 

57“Ai tükdebü ki kho aila kan lolo matjem akuenda? 
58Aishanga no matbubou to matjemla haujinei lamoua nyi hao to jilaphaila 
haujemashi. Khei ayinglonga haoei no matjembou ik to leian jinkulabü hoba 
matjembouei no thüngbou ik maangto khümbo kulabü, hoba thüngbouei no 
thüngdang to jinlabü. 
59Ngei kan to lenda, nyi thonbou poisa che ashemphem shongko no khüka 
alonglabü.” 

 Luk 13 

Maangpon Sepeiashi ayingsi Hailabü 

1Kheijineitham müt at loukei hoba Galilbü at haoeneibü lembü kuko kian 
Pilatei haitibü shangabü Jisu la lenkei. 
2Haoei haoen to jongaikei, “Khübü Galilbü kheinyu khonsaktisi, Galilbü 
pendou to haoen shabü aei jungeibü shuong dogo kanei damda lo? 
3Ngei lauda, aying; lausikei kan maangpon asepei longa kankei pendou haoen 
tegü shemlabü. 
4Ayingsi Siloama lapheishon laangshon tuongbüei müt anthükset haitisi, 
Jerusalema kibü pendou to haoen shedbü aei shonbü shuong dogo kanei 
damda lo? 
5Ngei lauda, aying; lausikei kan maangpon asepei longa kankei pendou haoen 
tegü shemlabü.” 

Mai Ehekbü Bhuklong Ngühphatbü 

6Haoei haoen la ho ngühphatbü lenkei: “Müt cheei haoeibü semlühlaaka 
bhuklong che kekei, hoba hao loukei hoba mai lambei lausikei aikei akitei. 

7Haoei semlühlaak moubou to laukei, ‘Chü- hashi, tou po sem sühko ngei ho 
bhuklong ka mai lambo louda, lausikei ai ühüpda. Ho akan koutiashi. Hoei 
aila kaomai letila?’ 
8Lausikei haoei hao to jongaikei, ‘Yaangbou, toupo shangakei khei phoyoashi. 
Ngei chungthem kaijembo kao thuan kaomai jinkho. 
9Hoei ngiempo mai heksije thumaibou, lausikei ehek longa chengan 
koutishima.’” 

Jisuei Nounyet Pheihaibü Yaksa Che Maitibü 

10Nounyet hao sinagog chenei songlenko kikei. 
11Khünei yaksa che po anthükset athükaminbü soushou kiteikei; sao 
komattham kikei hoba ai jihdangakei shingan achüh. 
12Ladang Jisuei sao hapbei haoei sao hao jungto ngakei hoba sao to laukei, 
“Yaksa, kaibü athükamin ka no senglitia”; 
13hoba haoei sao to hatkei. Kheijinei sao phühde tangshaitham loenkei hoba 
Mühghaü la soneikangbü kula khangkei. 
14Jisuei Nounyet maitisije, sinagog bunyuei khau angko shuong to laukei, 
“Kümlaleila shanga chalou lak kia; hibü Nounyet ayingko khübü chaloua 
louashi hoba maitikuashi.” 
15Jisuei hao to jongaiko laukei, “Hibüyoubü shuong, kan pendouei Nounyet 
kaneibü masu ayingsi gadu nyaishang ukhong ka sengletan dei inla shanga 
leian ohauda lo? 
16Hobaje ho sao Abraham nouyangshou yingsije hoba Satanei po anthükset 
sühko khühan kisije kho khühbü ka sao Nounyet sengkulabü janbü aying lo?” 
17Haoei laujinei haoeibü dangbou pendou himou bautikei hoba noknyüh 
pendou hao soneikangbü kümsileiei olinyokei. 

Yongkoshiklang Ngühphatbü 
(Mt 13.31-32; Mk 4.30-32) 

18Haoei laukei, “Mühghaü Sangle ai phatkei, hoba ngei ho ai to takteiyola? 

19Ho müt cheei haoeibü bamanga yongkoshik lang sungjung hauan phinbü 
phatkei; ho chingkei hoba bunyu la yeikei, hoba mühkabü aushuong kho 
bheka laangkei.” 

Tokai Ngühphatbü 
(Mt 13.33) 

20Toukei haoei laukei, “Ngei Mühghaü Sangle ai to takteiyola? 
21Ho yaksa cheei tokai sungan wenchak sema totan pendou pujung along 
shongko phobü phatkei.” 

Nyonyembü Koukhün 
(Mt 7.13-14,21-23) 

22Hao Jerusalem to haujinei sangnyu sangshou pendoua songlenko dankei. 
23Hobaje müt cheei hao to laukei, “Yaangbou, khümenbü shuong shijo ong si 
ai?” 
24Haoei haoen to laukei, “Koukhün nyonyembü to atla aeibou haujemashi, 
aishanga ngei kan to lenda, juongnyuei atla aeibou haujemlabü lausikei 
athüklabü. 
25Chem bunyu che laksepan kou khinngailanga longa, hoba kanei tangaenei, 
‘Yaangbou, kün la ipbu’ dogo lauko kuokeiasikei haoei ‘Ngei kan angekei; kan 
laka loukei?’ dogo haoei jongailabü. 
26Kheijinei kanei laulabü, ‘Kün ka yoa shaukei yungkei hoba nyi kün la 
khongnyua songlenkei.’ 
27Lausikei haoei kan to laulabü, ‘Ngei kan angekei; kan laka loukei? Kan 
amaibü kümbü shuong pendou kü jungka kukashi.’ 
28Mühghaü Sanglea kanei Abraham hoba Isak hoba Jakob hoba thuseibü 
shuong pendou haplabü lausikei ladang kanje nongbüa tekan apan haplaje 
kheijinei haapyobü hoba hauh uyobü kilabü. 
29Chaang hoba chanep ka, yungkük hoba yungthang ka mütshuong loulabü 
hoba Mühghaü Sangle lema yolabü. 
30Maimaitham, phaibü shuong shaanglabü, hoba shaangbü shuong phailabü.” 



2311 

 

 
   Saopobü Lai 

© 2002, Bible Society of India. 
 

 
 

 

Jisuei Jerusalem to Sanoubü 
(Mt 23.37-39) 

31Kho jihsiphaia Farisibü at hao jungto loukei hoba laukei, “Haka satan 
apashi hoba wakou meimeiashi. Herodei no haitimang sühda.” 
32Haoei haoen to laukei, “Hauashi, hoba kho selong to lenashi, ‘Tat si ngiet 
ngei shabü sou shuong shian sattida hoba mütshuong maitikuda, hoba 
sembounyet ngei ngeibü kümsilei wanlabü.’ 
33Lankei, tat hoba ngiet hoba jenyet ngo ngeibü wakou haulabü, aieilausi 
thuseibü che kho Jerusalem to liman lubünei amaujan. 
34“O Jerusalem, Jerusalem, thuseibü shuong haitibü, hoba ka jungto hautibü 
shuong laangei sonettibou, aunyuei jembü shou kakphanga leisheian 
paklepbü tegü, ngei ladüngnei ka shousi shuong leisheimang sühkei, lausikei 
kanei maang üang! 
35Chühashi, kaneibü chem kan la litham apyokulabü. Ngei kan to lenda, 
kanei ‘Bunyubou nyena ao louda, Hao haübou’, dogo alau shongko kanei ngo 
ühüplabü.” 

Luk 14 

Jisuei Shatbü Che Maitikubü 

1Nounyet hao Farisibü songdakbü chem che to shaula yungla haukei, hoba 
haoenei hao lombo kikei. 
2Hao thedanga mang pokko shatbü müt che kiteikei. 
3Jisuei Ngühkhüm lenbou shuong si Farisibü shuong to laukei, “Nounyet 
maitijan si amaitijan?” 
4Lausikei haoenei ngüh üang. Haoei hao to hatan maitikukei, hoba ngaitikei. 
5Haoei haoen to laukei, “Kan yoa jembü gadu ayingsi masu deikhüna atetan 
kisi tongde Nounyetje hao asenenlabü ao ki?” 
6Lausikei haoenei kho ajongaien. 

Sembüambü hoba Yenmaangshikbü 

7Ladang haoei ngabü shuongei thükkabü setshang ong piko hapbei, haoei 
khübü shuong to ngühphatbü che lenkei, 
8 “Ladang no müt cheei chemkanlem to ngada, thükkabou setshanga teset. 
Aingenyu lembubouei ka thükkabü yen che chian kialonga, 
9no ngabou haosi ham louan, ‘Hao la ho setshang kuashi’, dogo laua longa, 
himou bauan no phangkabou setshang to ngaila meimeilabü. 
10Lausikei ladang no ngadaje hauan thonbou setshanga setashi, hoba ladang 
no ngabou kho loulaje haoei kato, ‘Thangbou, thükaeto kaiyanga’, dogo 
laulabü. Kheijinei shaushang yungshanga setbü shuong pendou thedanga no 
soumo kilabü; 
11aishanga aoyouei jembü lolo yaangenlaje hao hanboula yeilabü hoba 
aoyouei jembü lolo hanbüla yeilaje hao tonenlabü.” 
12Haoei chembubou to laukei, “Ladang nyi lem oknyinda kaibü jenabou 
yingasikei, kaibü jaisina yingasikei, ka chempen yingasikei ayingsi kaibü 
keibü lepbou yingasikei tenga. Haoenei no ngangaian kala shemngailabü. 
13Lausikei ladang nyi oknyinda, shale jonglebü, yousi iksibü, sokebü hoba 
nyekthubü ngaashi; 
14hoba no olinlabü, aieilausi haoenei kala kungaila athük; aishanga saopobü 
shuong langngaijinei nyi ku hapmailabü.” 

Lemnyu Lemyaang Ngühphatbü 
(Mt 22.1-10) 

15Ladang hao yoa shaushanga setbü shuong yoa cheei khübü ditkei haoei hao 
to laukei, “Aoei Mühghaü Sangle lema shauoula hao olinbou!” 
16Jisuei hao to laukei, “Müt cheei lem yaang huiletkei hoba müt juong 
ngaishaikei. 
17Shaulabü jihsiphaia haoei haoeibü sambü lem to chibü shuong ngala 
hautiko laukei, ‘Kaiya, aishanga tou ajanjan pendou lamleakei.’ 

18Lausikei haoen pendouei maangpon chela lean ap hila khangkei. 
Shaangbouei hao to laukei, ‘Ngei sek che jekakei hoba ngo khüto haula 
khamda. Sanoudaman kü la amai apbushi.’ 
19Lubüei laukei, ‘Ngei sek shapla shanga masu tang ngao jekakei hoba ngo 
haoen takteila hauda. Sanoudaman kü la amai apbushi.’ 
20Lubüei laukei, ‘Ngo tou ong chem kanakei, khoei ngo alouenlabü.’ 
21Sambü kho longeian haoeibü bunyu la khübü lenkei. Kheijinei chem bunyu 
khau angko hao sambü to lenkei, ‘Sangnyu khongyaang hoba khong to hali 
hauashi, hoba shale jongle hoba, yousi iksibü, nyekthubü hoba sokebü hato 
leiba.’ 
22Sambüei laukei, ‘Yaangbou, nyi sakkubü tegü küma, hoba tokei setshang 
jouakei.’ 
23Bunyuei sambü to laukei, ‘Pühlam si wakou haang to hauan kü chem 
shentilabü lele haoen leiyetashi. 
24Ngei kan to lenda, ngei lem to chibü shuong ka aoeikei ngeibü lem ka 
ajeplabü.’ ” 

Eik Che Yeilabü Mu 
(Mt 10.37-38) 

25Mütshang yaang hao yoa haukei, hoba haoei sepeian chühngaian haoen to 
laukei, 
26“Ao kü jungto louda hoba haobou hoba nyu hoba yak hoba shousi shuong 
hoba jaisina, hoba nousina, hoba jembü mangkei amangsenda, hao ngeibü eik 
ayeien. 
27Aoei haoeibü peisei apeda hoba kü phai alouda hao ngeibü eik ayeien. 
28Aishanga kan yoa laobou mütei laangshon lapheishon yaümang sühda, kho 
yeila shanga nam souko kiasi aki dogo shaang setan haoei aplabü wean 
achühda lo? 
29Aishanga haoei keshang khangan phoan wanla athükko apalonga chühbü 
shuongei hao la nyikuko aweasüngko 

30laulabü, ‘Ho mütei yaüla khangkei lausikei wantila athüklangko apakei.’ 
31Ayingsi laobou chobaei lubü choba khulimbo wapyola haujinei lakjaibü 
hajar anei hao khulimbo hajar saoche leibabü to shuokyola thüklasi athükla 
dogo shaang setan daman achühda lo? 
32Khei ayinglonga haoei athüksije, lubü choba mü kaoen heebüa kijineithama 
haoei toukei youkobü hautiko sangmei shanga phelabü. 
33Kho tegütham, kan yoa aoei haoei kibü pendou üpyolaje hao ngeibü eik 
ayeien. 

Lejim akibü Jem 
(Mt 5.13; Mk 9.50) 

34“Jem maiakei; lausikei jemkei teibü mauan apalonga aiei teitila? 
35Ho kao si od apshang ham shanga lejim aki. Haoenei kho hakan apda. Ao 
noukhün yetkei haoei ditashi.” 

 Luk 15 

Maubü San 
(Mt 18.12-14) 

1Khüm hebü shuong hoba asaopobü mütshuong pendou hao ngüh ditla hao 
jungto nyangko louko kikei. 
2Farisibü shuong hoba Ngühkhüm lenbou shuong nyamnyamyoko laukei, “Ho 
mütei shabü shuong sungletda hoba haoen yoa shauda yungda.” 
3Lausikei haoei haoen la ho ngühphatbü lenkei: 
4“Tetlabüei kan yoa müt cheei sanlon saongao kiteikei hoba khüka che 
maukei. Khülonga haoei anjinngao to gü kho ushia apyoan maubou che kho 
ühüpshongko lamla ohauda lo? 
5Ladang haoei kho hapda haoei olinko phaka tonda hoba chem to longeida. 
6Hobaje haoei olinko haoeibü jenabou si lepbü shuong ngada hoba haoei 
haoen to lauda, ‘Kü yoa olinyokai! Ngei kü san maubou kho hapmeiakei.’ 

7Ngei kan to lenda kho tegü maangpon sepeila akhambü saopobü müt 
anjinngao to gü toje maangpon sepeibü shabü müt cheei khuthüka aei 
olinbou yinglabü. 

Maubü Nam 

8“Ayingsi tetlabüei yaksa cheei chandinam an ka che mautikei. Khülonga 
saoei hantin sapan kho ühüpshongko maangsangko alamda lo? 
9Ladang saoei kho hapda saoei saoeibü nounanyu si lepbü shuong chela 
ngashaida hoba lauda, ‘Kü yoa olinyokai. Ngei ngei mautibü chandinam kho 
hapmeia.’ 
10Ngei kan to lenda, kho tegü maangpon sepeibü shabü müt cheei 
Mühghaüeibü khuthük hangangbü shuong yoa olinbü ki.” 

Maubü Shou 

11Haoei laukei, “Müt cheei bousu shou nyi kikei. 
12Haosi yoa nashoubouei bou to laukei, ‘Abou, peisilei yoka ngei haplabü 
phejan kü la kubü’; hoba haoei haoeibü nyaksinam haosi la jankukei. 
13Chalou shijo danan phaia shou nashoubouei haoeibü peisilei pendou 
takshatkei hoba usa kaonyek to wakou satkei; khünei hao haoeibü nyaksinam 
pendou saangkhümbo apsilebü langkeia kikei. 
14Ladang haoei nyaksinam khümbo meikei, kheijinei kho kaonyek pendoua 
mühsinou yaang longkei, hoba hao aicheküman shale phambei. 
15Hibü hao haukei hoba kho kaonyek kabü müt che yoa homatlangkei, hoba 
hao khongthu to uk lomla hautikei. 
16Haoei shi shentila shanga uk la okbü kaopak khop nyaimang sühkei, 
lausikei aoeikei hao la ai aku. 
17Lausikei ladang hao maia phambo loukei haoei laukei, ‘Kübou yoa mulebü 
shuong lajuche shausiyung shauankei jouko ki, lausikei ngoje hanei 
nyakmühei haida! 

18Ngo meimeijung kübou jungto ngailabü, hoba ngei hao to laulabü: Abou, 
ngei khuthük khulimbo hoba kathedanga shabü shona, 
19hoba ngo touje kashou dogo laula amukei. Ngo kaibü mulebü che la 
yeitikai.’ 
20Hibü hao meimeikei hoba haobou jungto loukei. Lausikei hao heebüa 
kijinei, jembü bouei hao hapan sanouko lotkei; hao laangjung likei hoba 
ngüma himbei hoba sembung to shepbei. 
21Kheijinei shouei bou to laukei, ‘Abou, ngei khuthük khulimbo hoba 
kathedanga shabü shona, hoba ngo touje kashou dogo laula amukei.’ 
22Lausikei bouei hao sambü shuong to laukei, ‘Hali! Neisimei maiboutham 
sungenashi hoba hao la lekuashi hoba haoeibü ika ikjikhap hoba youa nguok 
lonkuashi. 
23Masu shoushou amenbou kho koba hoba haitiashi, hoba sen shauyo 
yungyoko olinyoakho, 
24aieilausi ho küshou haian kikei hoba nyibou langkeia, hao mauan apbei 
hoba hapmeia.’ 
25“Lausikei hao shou jaishoubou kho seka kiteikei, hoba hao longan chem 
junga sühlangjinei chia laubü hoba tombü ditkei. 
26Haoei sambü yoka che ngaan ai yingkeije dogo phekei. 
27Haoei hao to laukei, ‘Kana lousühakei, hoba kabouei amenbü masu 
shoushou kho haitikei, aieilausi haoei hao amauko langkei maibüa 
hapmeikei.’ 
28Lausikei hao khauangkei hoba chem to alotla kausakkei. Haobou longkei 
hoba hao sulettkei. 
29Lausikei haoei hao bou to jongaikei, ‘Chüha, po hajuche ngei no 
khangenkei, hoba ngei ka ngühkhüm che ongkei aditko aki; lausikei ngeibü 
jenabou shuong yoa olinyolabü lele kü la nyi ladangkei lonshou che ongkei 
aku. 

30Lausikei ho kashou, aoei asangalanbü sao shuong yoa kaibü nyaksinam 
khümbo khintian chem to longaikei, nyi hao shanga amenbü masu shoushou 
kho haitikuda.’ 
31Haobouei hao to laukei, ‘Küshou, no ponpen kü yoa ki, hoba ngei kibü 
pendou kaibü. 
32Lausikei senei maanghaiko olinlabü ong kiteikei, aieilausi ho kana haian 
kiteikei, hoba nyibou lang kia; hao mauan kiteikei hoba hapmeiakei.’ ” 

Luk 16 

Maanglimaangsang Ikjaibü 

1Jisuei hao eikshuong to laukei, “Keibü müt che kikei hoba haoei haoeibü 
nyaksinam to chühbou thükkabou ikjaibü che kiteikei. Haoei bunyueibü 
nyaksinam apsilekuda dogo hao attiko bunyu to lenkei. 
2Hibü haoei hao ngakei hoba laukei, ‘Ngei ka shangabü ditbü kho ai? Kaibü 
kümsilei tedtangbü weyobü kho kubü, aieilausi no touje thükkabü ikjai lela 
athük.’ 
3Thükkabou ikjaibouei haoei lolo laungaikei, ‘Ngei tou ai kümsi maila? 
Ngeibü bunyuei kümsilei ngailangda. Ngo kao thula hau aki hoba ngo hishau 
hiyunglakei himouda. 
4Ladang ngo thükkabou ikjai kümsilei ka sattilaje, mütshuongei haoeneibü 
chem to ngo leiyettilabü lele ngei ai kümlaje ngei ngeakei.’ 
5Kheijinei haoei hao bunyu la sangh thebü shuong che chea ngakei, hoba 
haoei shaangbou to laukei, ‘Nyi kü bunyu la shemla sangh lajuche thekei?’ 
6Haoei laukei, ‘Onang takletbü saongao.’ Thükkabou ikjaibouei hao to laukei, 
‘Kaibü theyobü le sungba; hali setashi hoba anjinsem doashi.’ 
7Hobaje haoei lubü che to laukei, ‘Hobaje nyikei sangh lajuche thean ki?’ 
Haoei laukei, ‘Youshou takyang saongao.’ Haoei hao to laukei, ‘Kaibü 
theyobü le sungba hoba saolei doashi.’ 

8Bunyuei haoeibü maanglimaangsang, maangalanbou thükkabou ikjai 
sangkei; aishanga ngesakbü shousi shuong toje ho kaodak shousi shuong 
haoen jembü meten yoa aei sangboudobou. 
9“Hobaje ngei kan to lenda, kanei kan shanga thangbou pailetla kaodak 
nyaksinam jungeiashi, khei yingsi ong kanei ladang kho apkhümlaje, kan 
thon akibü kishang to leiyetlabü. 
10Ao to aeibou hanbüa maanglemenda, hao to juongnyuakei 
maanglemenlabü; hoba ao aeibou hanbüa ngühmaang alan, hao juongakei 
ngühmaang alanko ki. 
11Hibü ho kaodakbü maangalanbü nyaksinam jungeibüa mangkei kan to 
maang alemen longa, aoei tükdebü nyaksinam jaitila kan to maang lemenla? 
12Hobaje müeibüa kan to maang alemlonga, aoei kan la kaneibü kula? 
13Sambü aoeikei bunyu nyi khangenla athük; aishanga haoei che 
mangsenlabü hoba lubü kho sanoulabü, ayingsi haoei che to maangshiklabü 
hoba che kho nyikulabü. Kanei Mühghaü si nyaksinam akhangenen.” 

Jisuei Laubü Ngüh at 
(Mt 11.12-13; 5.31-32; Mk 10.11-12) 

14Nam to khambü Farisi shuongei khübü ngüh pendou ditan hao la nyikukei. 
15Haoei haoen to laukei, “Kanei kan lolo müt thedanga janbü lela thükkei, 
lausikei Mühghaüei kaneibü maangpon ngekei; aishanga müt thedanga 
aeibou yaangenbü kho Mühghaü thedanga mangsenlabü. 
16“Johan alou shongko Ngühkhüm si Thuseibü shuong kiteikei. Khüka jaüan 
Mühghaü Sangle Ngühlang Maibü kho songlena, hoba mütpem wekoei khüto 
atla haujemyoda. 
17Lausikei Ngühkhüm ka dopem seijinbü hanbüshou che apbü toje müh si 
kaodak shemla sobou. 
18“Aoei jembü yak to bangda hoba lubü ngada, haoei asangalanbü jungeida; 
hoba aoei laoei sattibü yaksa ngadaje haoei asangalanbü shonda. 

Keibou hoba Lazar 

19“Keibü müt che kikei. Haoeibü neisimei kho nakthüngle sakbü hoba inyaibü 
kiteikei, hoba chaangboua hao olinangko lemshou lemyaang kümbo kikei. 
20Hobaje Lazar nyenan mouei shenbü hishau hiyungbü che haoeibü 
koukhüma phoyokei, 
21hoba haoei keiboueibü khümsok ka atbülebü nyak shaula chüheikei; 
yongbou keishuong louan haoeibü mou to sekei. 
22“Kheijinei hishau hiyungbü kho haikei, hoba khuthük hangangbü shuongei 
hao Abraham khuku to langkei. Keibou khokei haikei hoba khünkei. 
23Hobaje yemsanga hao aeibou khonkuko kijinei haoei nyek longan chühkei 
hoba heebüa Abraham hoba haoeibü khukua Lazar hapbei. 
24Haoei hao to ngakei hoba laukei, ‘Abou, Abraham, küto onoukai hoba 
Lazarei haoeibü ikjishou deia sheman kü lishang to sangtiko khamtikula 
yantikai, aishanga ngo ho wanlühei aicheküman khonsakda.’ 
25“Lausikei Abrahamei laukei, ‘Kü shou, no lang kijinei, nyi kaibü 
maiboutham hapbei dogo damenashi, hoba Lazarei kho tegü amaibou hapbei; 
lausikei tou hao haksoa kia, hoba no khonkua ki. 
26Tokei khüto yoko, haka aoyou kan jungto haumang sühlaje athüklabü, hoba 
khüka kün jungto aokei loula athüklabü lele, kün si kan kanglanga thonshang 
akibü püngkhün yaangei aoakei.’ 
27Haoei laukei, ‘Khülonga abou, hao kübou chemto hautikai dogo ngei kato 
sudajada, 
28aishanga ngei jaisina müt ngao kia, haoei haoen to aukabü kula hautikai; 
khei yingsi ong haoen ho khonkushang to aloulabü.’ 
29Abrahamei laukei, ‘Haoenei Mosa hoba thuseibü Lai shuong kia; haoenei 
khübü to ngüha nale.’ 
30Lausikei haoei laukei, ‘Aying, abou Abraham; lausikei haikhün ka müt che 
haoen jungto ngaisije haoenei maangpon sepeilabü.’ 

31Abrahamei jongaikei, ‘Haoenei Mosa hoba thuseibü shuong ngüh aditlonga, 
haikhün ka müt che langngaisi dogokei haoenei maialemlabü.’ ” 

 Luk 17 

Shabü 
(Mt 18.6-7,21-22; Mk 9.42) 

1Haoei eikshuong to laukei, “Müt shabüa phaiyettilabü kho louphangphang, 
lausikei ao danko khübü haüthüklaje hao shanga ügütü! 
2“Hao shangaje, habü hanbü shuong yo ka che ongkei phaiyettibü khantoje, 
ngünjin laang che ngüma yakan si mangto tekan attibü khaibou. 
3Maangsangashi! Kaibü jaisinaei shedbü shona longa, hao to hakashi, hoba 
hao maangpon sepeisije, hao la amai apbushi. 
4Haoei chalou chenei kakhu limbo nyetnei shedbü shona longa, hoba ka 
jungto nyetnei longeian hao maangpon kümeda dogo kato laua longaje, nyi 
hao la ap kujan.” 

Mailem 

5Youkoikjai anthüknyi khoei Bunyubou to laukei, “Kün la mailem aei 
yaangtikai.” 
6Jisuei laukei, “Kan to mailem yongkoshiklang tetche ongkei kisije, kanei kho 
pilong to laulabü, ‘Pheienashi hoba sia keashi’, hoba khoei kan ngüha lelabü. 

Sambü Cheeibü Kümsilei 

7“Tetlabüei kan yoa müt cheei sek moutiko ayingsi san shuong lomtiko 
sambü che kia. Ladang hao sek ka lunglaje haoei hao to, ‘Toutham kaiya 
hoba shaula yungla setashi’ dogo lauda lao? 
8Aeiko haoei hao to bouje, ‘Nyak peiashi hoba ngo shauji yungjinei shombü 
jinkula lamleashi; kho phaia nyi lolo shaushi’, dogo alauda si? 
9Hao la kümla nongkubü kümbü shanga haoei sambü nyen sangda lao? 
10Kho tegü kaneikei, ladang kan la kümla nongkubü pendou kümsemlaje 
kanei hai laujan, ‘Kün sambü shuong; kün nyen sanglabü ai aki. Künei ai 
kümjan kiteikei kho künei küma.’ ” 

Jisuei Imbü An Maitibü 

11Hao Jerusalem to haujinei haoei Samaria si Galil kanglang ka dankei. 
12 Hao sang che to haujinei imbü müt anei hao haüyokei. Haoenei tuisho 
hauan lokei 
13hoba ngekkei, “Jisu! Bunyubou! Kün to onoukai!” 
14Ladang haoei haoen hapbei, haoei laukei, “Hauashi hoba kan lolo 
ungshedbü shuong to lenashi.” Haoen haujineitham haoen maian apbei. 
15Haoen yoa müt che, hao maingaibü hapan, ngüh yaangei Mühghaü la 
soneikangbü kuko longeikei; 
16hoba Jisueibü you junga khüpetkei hoba hao nyen sangkei. Hao Samariabü 
kikei! 
17Jisuei laukei, “Müt an pendou saüenkei ji si? Müt güje lan ki? 
18Ho küksithang che hato liman Mühghaü la soneikangbü kungaila longeibü 
lubü ao akitei lo?” 
19Hobaje haoei hao to laukei, “Pienashi hoba hauashi. Kaibü mailemei no 
maitia.” 

Sangle Loubü 
(Mt 24.23-28,37-41) 

20Ladang Farisibüei hao to Mühghaü Sangle ladang loula dogo phekei, haoei 
haoen to jongaikei, “Mühghaü Sangle kho kanei haiyeibüei alouda. 
21Haoenei, ‘Chüha, hanei kia!’ ayingsi ‘Khünei kia!’ dogo alaulabü. Aieilausi 
Mühghaü Sangle kho kan yoa kia.” 
22Haoei eikshuong to laukei, “Kanei Müteibü Shou chalou shuong ka che 
ongkei hapmang sühko waanglabü jihsiphai che lousühlabü. 
23Haoenei kan to laulabü, ‘Chühashi, hao khünei kia!’ ayingsi ‘Hao hanei kia!’ 
Tohau, haoen phai telang; 
24aishanga langpon ponsi lai ji mühthon ka jinei sühko ngesakda, kho tegü 
Müteibü Shou haoeibü chaloua yinglabü. 

25Lausikei shaangla hao aeibou khonkujan hoba ho metenei wailetlabü. 
26Hobaje Noa chaloua yingbü tegü, Müteibü Shou chalouakei kho tegütham 
kilabü; 
27Noa longchem to atbü chalou asühshongko hoba yungsen loukouan haoen 
pendou ashem shongko, haoenei shaukei yungkei, haoenei leiyetkei hoba 
haoenei laolam yaknga kuyoko loukei. 
28Kho tegü ong, Lot chaloua kibü tegü yinglabü: mütshuongei shaukei hoba 
yungkei, jekkei hoba yaakkei, kekei ongkei hoba chem dangko kikei; 
29 lausikei Lot Sodom ka satnyet khuthük ka wan hoba wanlong lotkei hoba 
haoen pendou shembei. 
30Kho tegü ong Müteibü Shou tang khitlabü chalouakei kilabü. 
31Kho chaloua müt che chemdaka kialonga hoba haoeibü peisilei chemanga 
kialonga, haoei khübü sungla ayanjan, hoba kho tegü ong ao seka khüpan 
kilaje haokei khüpeian toung. 
32Loteibü yak damenashi. 
33Ao mütei haoeibü langkei püetla haujemdaje kho maulabü, lausikei aoei 
jembü langkei maulaje haoei kho püetlabü. 
34Ngei kan la lenda, khüyou yepshang chenei müt nyi kilabü, che leilanglabü, 
lubü che kho phoyolabü. 
35Yaksa nyi chela shem shiko kilabü; che leilanglabü, hoba che kho 
phoyolabü. 
36(Müt nyi sek chenei kilabü; che leilanglabü hoba lubü che kho phoyolabü.)” 
37Haoenei hao to jongaikei, “Lanei, Bunyubou?” Haoei haoen to laukei, 
“Lanei haibü mang ki khünei hogon shuong takshatlabü.” 

Luk 18 

Latnyu si Matjembü shangabü Ngühphatbü 

1Haoei haoen to athakko welaulabü hoba ladangkei hau athetlabü shangabü 
ngüh- phatbü che lenkei. 
2Haoei laukei, “Sangnyu chenei matjembü che kikei, haoei Mühghaü to ühüt 
hoba ao mütlakei soumo aku. 
3Kho sangnyua latnyu che kikei, hoba sao hao jungto hai lauko loutang lekei, 
‘Kü dangbou khulimbo kü la mat jembushi.’ 
4Longcheje haoei tokngaikei, lausikei kho phaia haoei hao lolo laukei, ‘Ngei 
Mühghaü to ühütsikei hoba müt la soumo akusikei, 
5ho latnyuei ngo khonsaktidabü ngei sao mat jembulabü.’ ” 
6Jisuei laukei, “Asaopobü matjembouei ai laudaje ditashi. 
7Kholongaje Mühghaüei, chalou nangnak alauko ngekbü haoeibü pienbü 
shuong la ngühmaia mat ajembulep lo? Haoen to thuila hao kit khaiakei si? 
8Ngei kan la lenda, haoei haoen pü lekuko tongde mat jembulabü. Lausikei, 
ladang Müteibü Shou loulaje kheijinei haoei kaodaka mailem haplep sai?” 

Farisibou si Khüm Hebou Ngühphatbü 

9Müt atei jembü saopobüa maang leman lubü shuongje pendou nyikuko 
jungeikei, khoei khübü to haoei tokei ho ngüh- phatbü lenkei: 
10“Müt nyi lembü- chem to welaula angkei, che kho Farisibü hoba lubü che 
kho khüm hebou. 
11Farisibou kho loan jembü lolo hai welaukei, ‘O Mühghaü, ngo lubü 
mütshuong tegü, aeilam aeiphopbü, maangalanbü, asang- alanbü ayingsi ho 
khüm hebou tegü ongkei ayingbü shanga ngei ka nyen sangda. 
12Ngei bale chenei nyinei mühei nyengda, ngei hapbü pendou ka an phejan 
kuda.’ 
13Lausikei khüm hebou heebüa lokei. Haoei khuthük ae chühangtila ongkei 
maang üang, lausikei haoeibü khüklang to jangngailangko laukei, ‘O 
Mühghaü, ngo shabü müt to onoukai.’ 

14Ngei kan la lenda, che khütoje ho Mühghaü thedanga janbü hapan haoeibü 
chem to yankei; aishanga aoei jembü lolo tonenlaje hao hanlabü, lausikei 
aoei jembü lolo handa hao tonenlabü.” 

Jisuei Nashou Hanbü shuong Haükubü 
(Mt 19.13-15; Mk 10.13-16) 

15Hao la meititila shanga mütshuongei nashou hanbü shuong to luko hao 
jungto leibako kikei; lausikei ladang eikshuongei kho hapbei, haoenei khübü 
leibabü shuong to hakkei. 
16Lausikei Jisuei nashousi shuong leibala shanga haoen ngakei hoba laukei, 
“Nashousi shuong kü jungto loutiashi. Haoen teshilet, aishanga Mühghaü 
Sangle kho haoen tegübü shangabü ki. 
17Maimaitham ngühmaia ngei kan to lenda, aoyouei Mühghaü Sangle nashou 
hanbü che tegü asungletlaje haoei khüto üetenlabü.” 

Keibou 
(Mt 19.16-30; Mk 10.17-31) 

18Jihudabü leiyeibü cheei hao to phekei, “Lenbou maibou, pon- pen langkei 
hapla shanga ngei ai kümla?” 
19Jisuei hao to jongaikei, “Nyi aila kü to maibou dogo ngada? Mühghaü to 
limanje aokei maibü aki. 
20Nyi ngühkhüm shuong ngeakei: Asangalanbü teshon, Tehaiti, Tekok, 
Amlangbü ngühchung teku.” 
21Müt khoei jongaikei, “Ngei khübü pendou kho ngo nashoua thama jungeia.” 
22Ladang Jisuei kho ditkei haoei hao to laukei, “No tokei cheei aonkei; nyi 
kibü pendou yakashi hoba nam kho shalebü shuong la jankuashi, hoba nyi 
khuthüka nyaksinam kilabü; hoba kaiya hoba kü phai semshi.” 
23Lausikei haoei kho ladang ditkei hao aeibou maangto shatkei, aishanga hao 
aeibou keian kikei. 
24Jisuei hao aeibou maangto shatko hapan laukei, “Nyaksinam kibü shuong 
shanga Mühghaü Sangle to atlabü ho latetche sekkei! 

25Keibüei Mühghaü Sangle to atkhoulabü khantoje nidku khün to ut 
shetlangbü sobou.” 
26Kho ditbü danei laukei, “Kholonga ao ong khümenla?” 
27Haoei laukei, “Müt shanga athükaminlabü kho Mühghaü shangaje 
thüklaminlabü.” 
28Peterei laukei, “Kün shangakei lai? Künei küneibü chemsibung apyoa hoba 
ka phai sema.” 
29Haoei haoen to laukei, “Maimaitham ngühmaia ngei kan to lenda, aoyouei 
Mühghaü Sangle shanga jembü chem, yak, jaisinasi shuong, nyusibou ayingsi 
shousi apyoa, 
30haoen la toubü ho kaodak hanei aei phopan ashemmailabü ao aki, hoba 
loulabü metena ponpen langkei haplabü.” 

Jisuei Hao Hailabü shangabü Semboula Lenbü 
(Mt 20.17-19; Mk 10.32-34) 

31Jisuei Anthüknyi kho leilangkei hoba haoen to laukei, “Ditashi, sen 
Jerusalem to angda, hoba Müteibü Shou shangabü thuseibü lea doan kibü 
pendou loushadlabü, 
32aishanga hao Küksithang la khümbo kuan aplabü, hoba hao la nyikulabü, 
himou bautilabü hoba eokei thuoklabü; 
33haoenei hao semeilabü hoba hao haitilabü, hoba sembounyeta hao 
langngailabü.” 
34Lausikei haoenei khübü kho che ongkei aditen; kho ai ngühtet laukei 
haoenei ange hoba kho ai lauda haoenei adamen. 

Jisuei Nyekthubü Hishauhiyungbü Maitibü 
(Mt 20.29-34; Mk 10.46-52) 

35Jisu Jerikho sühlamto, nyekthubü müt che lamkoa hishauko setan kikei. 
36Ladang haoei mütshang danbü ditkei, haoei kho ai yingkeije dogo phekei. 
37Haoenei hao to Nazaretbü Jisu danda dogo lenkei. 
38Kheijinei haoei ngekkei, “Dawid Shou Jisu, kü to onoukai.” 

39Hobaje thedanga paibü shuongei alementila shanga hao to hakkei, lausikei 
haoei aei kaangbou ngekkei, “Dawid Shou Jisu, kü to onoukai.” 
40Jisu lokei hoba müt kho hao jungto leibala ngühkhüm kukei. Ladang hao 
nyangko loukei haoei hao to phekei, 
41“Nyi kü la ka shanga ai kümtimang sühda?” Haoei laukei, “Yaangbou, kü la 
nyibou haptikai.” 
42Jisuei hao to laukei, “Khei yingashi. Kaibü mailemei no maia.” 
43Haoei khoyam hapngaikei hoba Mühghaü la soneikangbü kuko hao phai 
sembei. Ladang haoenei kho hapbei mütshuong pendouei Mühghaü nyen 
sangkei. 

 Luk 19 

Jisu si Zakhia 

1Hao Jerikho to atkei hoba kho nakjung danko kikei. 
2Khünei Zakhia nyenbü müt che kikei; hao khukabou khüm hebou kikei, 
hoba hao keibü yingan kikei. 
3Haoei Jisu kho laobou yingkeije chühla shanga haujembo kikei, lausikei 
haoei ühüp, aieilausi khünei mütshang yaang kikei hoba hao tuibü hanbü 
kikei. 
4Hibü hao thedangto langkei hoba hao to chühla shanga bhuklong che to 
nguikei, aishanga Jisu kho lam to danla hauko kikei. 
5Ladang Jisu khonei sühlangkei haoei chühantikei hoba hao to laukei, 
“Zakhia, hali kaiyena; tat ngo ka chema sühjan.” 
6Hao tongde louyenkei hoba hao olin angko sungletkei. 
7Haoenei ladang kho hapbei haoen pendou nyamnyamyoko laukei, “Hao 
shabü müt cheeibü yen la lela haua!” 
8Zakhia khünei lokei hoba Bunyubou to laukei, “Yaangbou, ngei ngeibü 
nyaksinam jamde shalebü la kulabü, hoba ngei müt at ka ajanbüei sungan 
kialonga ngei phejan leiei aeian shemngailabü.” 

9Jisuei hao to laukei, “Tat khümenbü ho chem to loda, aishanga haokei 
Abraham shou ki. 
10Aishanga Müteibü Shou maubü lamla hoba khümenla loukei.” 

Namjan Ngühphatbü 
(Mt 25.14-30) 

11Haoenei kho ditko kitoua haoei lubü ngühphatbü che lenkei, aieilausi hao 
Jerusalem nyangko kikei, hoba haoenei Mühghaü Sangle khoyam 
haüthüklabü dogo dambei. 
12Haoei laukei, “Yaangbü müt cheei choba Sangle songdak hau sungletlabü 
hoba longeilabü dogo kaonyek heebü che to meimeikei. 
13Haoei haoeibü sambü an ngakei hoba haoen mütpem weko la mina che 
bang kukei. Haoei haoen to laukei, ‘Ngo alongei shongko nam seiteiashi.’ 
14Lausikei hao kaonyek kabü mütshuongei hao to mangsenkei, hoba haoenei 
phainei hai lauko ngühlang künbü hautikei, ‘Künei ho müt kün thüka choba 
la lemang asühda.’ 
15“Ladang hao choba lela songdak hau sungletan longeikei, haoenei namseibü 
ka ku lai pailetkeije ngela shanga haoei sambü shuong aoyou la nam jankukei 
khübü dan hao jungto ngabala haoei ngühkhüm kukei. 
16Shaangbou loukei hoba laukei, ‘Yaangbou, kaibü mina khoei mina an 
paileda.’ 
17Haoei hao to laukei, ‘Thumai sambü maibü! No kümsilei hanbü chenei 
maang lanan kikeibü, sangnyu an thüka songdakshi.’ 
18Nyiboubü kho loukei hoba laukei, ‘Yaangbou, kaibü minaei ngao aeila 
paileda.’ 
19Haoei haotokei laukei, ‘Hobaje nokei sangnyu ngao thüka songdakshi.’ 
20“Lubü che loukei hoba laukei, ‘Yaangbou, kaibü mina, laobou ngei neiei 
sholepan phokei, kho ho yingkei. 
21Ngo kato hatko kikei aieilausi no maangpon thotakbü müt yingkei; nyi lanei 
apho khüka nyi sungda hoba nyi lanei awen khüka nyi latda.’ 

22Yaangenbou khoei hao to laukei, ‘Müt amaibou, ka sembung ka ngei ka mat 
jembho. Ngo maangpon thotakbü müt, khei ngei awenbü ka latda, dogo nyi 
ngo ngekei laushi lo? 
23Kholongaje nyi ngeibü nam thanshanga aila aphoku? Khei yingsije ngo 
longeijinei phobnam yoan hapbhoulabü.’ 
24“Haoei nyangko loan kibü shuong to laukei, ‘Hao ka mina kho hiashi hoba 
mina an kibou khola kuyoashi.’ 
25Haoenei hao to laukei, ‘Yaangbou, haoei mina an kia!’ 
26‘Ngei kan to lenda, aoyouei ki haoen la aei kuyolabü, hoba aoei ai haoei ai 
ki khokei hao ka ngailanglabü. 
27Lausikei ngeibü dangbou shuong, aoyouei ngo haoen thüka choba la 
lemang asüh, haoen kho hato leiba hoba kü thedanga haitiashi!’ ” 

Jerusalem to Thük Hapbo Atbü 
(Mt 21.1-11; Mk 11.1-11; Jn 12.12-19) 

28Jisuei kho lauan phaia, hao Jerusalem to thedangto hauteikei. 
29Ladang hao Bethfage si Bethani nyangko Oliv shongh dogo laubou shuipem 
chenei sühlangkei, haoei haoeibü eik nyi hautiko 
30laukei, “Kasi thedang kabü sang khüto atashi. Kasi khüto atsi kasiei, 
ladangkei müt setan achühbü gadu shoushou che phenan haplabü. Kho 
sengashi hoba sungba. 
31Hobaje müt atei kasi to, ‘Aila kasiei kho sengletda?’ dogo phesije, kasiei hai 
laujan: ‘Bunyubouei khamakei.’ ” 
32Ngühlang künbü shuong haukei hoba ajanjan pendou haoei haosi la lenbü 
tegü kikei. 
33Haosiei gadu shoushou sengletko kijinei kho bunyuei haosi to laukei, 
“Kasiei aila ho sengda”? 
34Haosiei laukei, “Bunyubouei khamakei.” 

35Haosiei Jisu jungto kobakei, hoba ladang haoenei kho gadu shoushou thüka 
nei imbukei, Jisu kho thüka settikei. 
36Hao hauko kijinei haoenei haoeneibü neisimei lama imbukei. 
37Ladang hao sangnyu nyangshangko Oliv shonghshui ka louyenko kikei, 
eikshuong tan pendouei haoenei hapbü maangpanglabü kümsilei pendou 
shanga olinangko Mühghaü la nyensang kula khangko 
38laukei, “Bunyubou nyena Choba tegü ao louada hao haülabou yingshi; 
khuthüka sangmai, khuthük suokboua soneikangbü.” 
39Shuong yo ka Farisibü atei hao to laukei, “Lenbou, ka eikshuong to 
hakashi.” 
40Haoei jongaikei, “Ngei kan to lenda, haoen semele kialonga habü laang 
shuongei ngekyolabü.” 

Jisuei Jerusalem shanga Haapbubü 

41Ladang hao chunga nyangko loukei hoba sangnyu kho hapbei haoei haapbo 
42laukei, “Nyi, khei, tat sangmai shangabü ho ongkei ngean kiteikei yingma! 
Lausikei khübü kho ka nyek ka huletan kia. 
43Aishanga ka jungto chalou shuong loulabü, laobounei kaibü labou shuongei 
no shilabü, laangbaei leleplabü hoba kaoen pendou ae jembo khinleplabü; 
44haoenei no hoba ka shousi shuong kaoa yeptiko shemtilabü, hoba kala 
laang che thüka che üpyokulabü, aieilausi nyi Mühghaü no pean chühla 
loubü jih ashen.” 

Jisu Lembüchem to Haubü 
(Mt 21.12-17; Mk 11.15-19; Jn 2.13-22) 

45Hao lembüchem to atkei, hoba namseibü shuong shian sattiko, 
46haoen to laukei, “Laishibaei lenda, ‘Kü chem kho welaushang chem 
yinglabü’; lausikei kanei ho kokbü shuongeibü laangpob la yeitia.” 
47Haoei chalou angbüa lembü- chema lenkei, lausikei thükkabü ungshedbü 
shuong, hoba Ngühkhüm lenbou shuong hoba mütshuongeibü khukabü 
shuongei hao haitilabü lam lambei. 

48Lausikei, ai kümlaje haoenei alamen, aishanga mütshuong pendouei 
maangtakko hao to ditko kikei. 

Luk 20 

Jisueibü Hau shangabü Phebü 
(Mt 21.23-27; Mk 11.27-33) 

1Nyetche, Jisu Lembüchema mütshuong la lenko hoba Ngühlang Maibü 
songlenko kijinei, thükkabou ungshedbü shuong hoba Ngühkhüm lenbou 
shuong jaishou shuong yoa liko loukei, 
2hoba hao to laukei, “Nyi habü ho ai hauei kümdaje kün la lenbü. Ho hau 
aoei kala kukei?” 
3Haoei haoen to jongaikei, “Ngeikei kan ka ngüh che phelabü: Küla lenbü, 
4Johaneibü baptibü kho khuthük ka si müt ka?” 
5Haoenei haoen yoa hai lauko joyokei, “Senei ‘Khuthük ka’, dogo laualonga, 
haoei, ‘Kanei aila hao to maialem?’, dogo laulabü. 
6Lausikei senei ‘Müt ka’, dogo laualonga mütshuong pendouei sen to laangei 
sonlabü; aishanga Johan kho thuseibü che yingkei dogo haoenei mailema.” 
7Kho lakabü yingkeije haoenei angekei dogo haoenei jongaikei. 
8Jisuei haoen to laukei, “Hobaje ngei habü kho ai hauei kümdaje ngei kan to 
alenda.” 

Semlühlaaka Khüpbü shuong Ngühphatbü 
(Mt 21.33-45; Mk 12.1-12) 

9Haoei mütshuong la ho ngühphatbü lenkei: “Müt cheei semlühlaak lekei 
hoba sekham la lela moubü shuong la apyokuan kaonyek saabü to jih lounyu 
shanga satkei. 
10Jih sühbüa, khei sekmoubü shuongei hao la semlühlaak ka mai at nakua 
dogo sambü che koutikei; lausikei sekmoubü shuongei hao ngümeikei hoba ik 
kong ngaitikei. 
11Tokei haoei lubü sambü che koutikei; lausikei haoenei haokei ngümeikei 
hoba himou bautiko jungeikei hoba ik kong ngaitikei. 

12Tokei haoei semboubü sambü che koutikei; lausikei haoenei haokei 
leilutikei hoba shian sattikei. 
13Semlühlaak bunyuei laukei, ‘Ngei ai kümla? Ngei ngei sanoubü hoba 
jayangshou koutilabü. Haoenei hao to soumo hatlabü.’ 
14Lausikei ladang sekmoubü shuongei hao hapbei, haoenei haoen yoa joyoko 
laukei, ‘Phet- phanbou kho ho ki; kho phet senei lelabü lele senei hao 
haitiakho.’ 
15Hobaje haoenei hao semlühlaak ka shian sattikei hoba haitikei. “Hibü 
semlühlaak bunyuei haoen to ai kümla? 
16Hao loulabü hoba haoei khübü sekmoubü shuong kho shemtilabü, hoba 
semlühlaak kho lubü la kulabü.” Ladang haoenei kho ditkei haoenei laukei, 
“Kheinyuje touma!” 
17Haoei haoen to chühkei hoba laukei, “Kholonga ho Laishiba ngühtet ai: 
'Chemdangbü shuongei laobou laang ale kho chemnyek laang la yeikei’? 
18Ao kho laang thüka atlaje hao netla yeilabü, hoba ho ao thükto lotlaje hao 
thamngu la yeiko ngünyinlabü.” 

Khüm Kubü shangabü Phebü 
(Mt 22.15-22; Mk 12.13-17) 

19Kho jih khüneitham Ngühkhüm lenbou shuong si ungshedbou shuongei hao 
to ik shatla lameikei, lausikei haoen mütshuong to hatkei; aishanga haoei kho 
ngühphatbü haoen khulimbo laukei dogo haoenei ngekei. 
20Haoenei jihsiphai maibü che chüheikei, hoba haoenei hao haoeibü ngüha 
mintilabü hoba governor hau hoba songdak hau la hao khümbo kuan apla 
shanga, aeibou lanan lenko kokpheibü dan litikei. 
21Haoenei hao to phekei, “Lenbou, nyi laubü hoba lenbü kho tükde dogo 
künei ngekei, hoba nyi the to chühko akümda, lausikei ngühmaia Mühghaü 
lam shanga lenda; 
22künei Kaisar la khüm kujan si akujan?” 
23Haoei haoeneibü kok lapenkei hoba haoen to laukei, 



2332 

 

 
   Saopobü Lai 

© 2002, Bible Society of India. 
 

 
 

 

24“Kü la sempak che lenbü. Ho aoeibü noksa hoba ao nyen dokei?” Haoenei 
laukei, “Kaisareibü.” 
25Haoei haoen to laukei, “Kholongaje Kaisareibü Kaisar la kuashi hoba 
Mühghaüeibü Mühghaü la kuashi.” 
26Haoenei mütshuong thedanga haoei laubü ngüh ka lapoula athükko kikei; 
haoei jong- aibü ngüh to haoen maang- pangkei hoba ngüh üangko apbei. 

Haibü ka Langngaibü shangabü Phebü 
(Mt 22.23-33; Mk 12.18-27) 

27Haibü ka alangngaida dogo laubü Sadukibü at loukei hoba hao to phekei, 
28“Lenbou, jaisina müt nyi kian che youyik akiko haialonga, na khoei latnyu 
kho leiyetjan hoba haojai shanga chemdang haatikujan dogo Mosaei kün 
shanga dokukei. 
29Tou jaisina müt nyet kiteikei. Jaishoubouei yak che ngakei hoba shousi 
akiko haikei. 
30Hobaje nyiboubüei 
31hoba semboubüei sao lekei; kho tegü müt nyet khümboei sao ngakei; 
haoenei shousi akitei hoba haikhümbei. 
32“Thonla yaksa khokei haikei. 
33Nyibou langngaibüa sao kho aoeibü yak yingla? Aishanga haoen nyet 
pendouei sao yakla lekei.” 
34Jisuei haoen to laukei, “Ho kaodakeibü shousi shuongei chem kanda hoba 
laolam yaknga kuyoda, 
35lausikei aoyouei loulabü kaodak pailetla shanga hoba haibü ka langngaila 
muan ki haoenei chem akanda ayingsi laolam yaknga akuyoda. 
36Maimaitham haoen haila athükkei, aishanga haoen khuthük hangangbü 
shuong tegü ki, hoba haibü ka langngaibüa phejan lebüei haoen Mühghaü 
shousi shuong ki. 

37Lausikei haibü ka langngaibü shanga Mosaeikei wanlong buham shangabü 
Laia haoei Bunyubou kho Abraham Mühghaü, Isak Mühghaü hoba Jakob 
Mühghaü dogo lenakei. 
38Mühghaü kho haibüeibü aying lausikei langkeibü Mühghaü ki; hao to müt 
pendou lang kida.” 
39Ngühkhüm lenbou shuong yoa atei jongaikei, “Lenbou, nyi tükde laua”; 
40aishanga haoenei hao ka aei phela maangei asom. 

Khrista shangabü Phebü 
(Mt 22.42-46; Mk 12.35-37) 

41Haoei haoen to laukei, “Haoenei lai küman Khrista kho Dawideibü Shou 
dogo lauda? 
42Dawidei mangkei Nyensang chia lea lauda, 'Bunyubouei ngeibü Bunyubou 
to lenkei, 
43ngei kaibü dangbou shuong ka you nakshang la ayeiti shongko kü mae 
aenei setshi.’ 
44Hibü Dawidei hao to Bunyubou dogo ngada; kholonga hao laibü hao shou 
yingla?” 

Jisuei Ngühkhüm Lenbou shuong Khulimbo Lenbü 
(Mt 23.1-36; Mk 12.38-40) 

45Haoei mütshuong pendouei ditko hao eikshuong to lenkei, 
46“Ngühkhüm lenbou shuong, aoyouei nei loubü lean paimang sühda hoba 
namyak namseishanga salem maikuda, sinagoga thükkabou setshang hoba 
lemalanga setshang maiboutham kimmang sühda, 
47aoyouei latnyueibü peisilei khümbuda hoba hela- haangla loubang welauda, 
haoen to maangsangashi; haoenei shedsikhau yaangbou haplabü.” 

 Luk 21 

Latnyuei Lembü 
(Mt 12.41-44) 

1Haoei chühantikei hoba keibü danei haoeneibü jongsak lembüchem 
namphot to jinko hapbei. 

2Haoei akialebü latnyu cheei poisa penyi jinko hapbei; 
3hoba haoei laukei, “Ngühmaia ngei kan la lenda, ho shalebü latnyuei haoen 
pendou to juongbou jina, 
4aishanga khübü pendou kho haoen kibü keibü ka jinkei, lausikei ho yaksaei 
sao shalejongle ka saoeibü langkei shanga kibü pendou jinkukei.” 

Jisuei Lembüchem Leilulabü shanga Laubü 
(Mt 24.1-2; Mk 13.1-2) 

5Haoen yoa atei lembüchem hoba hemaibü laang shuong hoba lembüsabüei 
he maitibü shanga lauyoko kikei. Haoei laukei, 
6“Kanei chühko kibü habü shuong shanga laang che thüka che alusakko 
thenan akilabü lele chalou che loulabü.” 

Khonsak hoba Shieikoe 
(Mt 24.3-14; Mk 13.3-13) 

7Haoenei hao to phekei, “Lenbou, khübü kho ladang ong yingla? Hobaje 
khübü loushadlamto amaaphilabü ai yingla?” 
8Haoei laukei, “Kan ayingbü to aleilangtila maangsangashi. Aishanga kü 
nyena, ‘Ngo hao’, hoba ‘Pienbü jihsiphai kho süha’, dogo lauko loulabü. 
Haoen phai tesem. 
9Lausikei ladang kanei wapyosuyo hoba bangku sakku ditlaje temok. Khübü 
shaang haüthükjan, lausikei thonbü khoyamje alousühlabü.” 
10Kheijinei haoei haoen to laukei, “Phangei phang khulimbo hoba sangleei 
sangle khulimbo lolabü; 
11selo kaang nyilabü hoba kaoen kaoena mühsinou hoba shatsinyat limsilang 
kilabü; müha hatlalühlabü hoba amaaphilabü yaang kilabü. 
12Lausikei khübü pendou ühaüthükjinei mütshuongei kan lamlabü hoba 
shieikoelabü; haoenei kan sinagog to khümbo kuan aplabü hoba kan 
thünglabü; kü nyen shangabüa kan choba shuong hoba governor shuong 
jungto leibalabü. 
13Kan shanga aukabü kula kho jihsiphai maibü yinglabü. 

14Jongaila shanga jihsiphai asühjinei lamlela tedamei, 
15aishanga kaibü dangbou aoeikei tokngaila ayingsi khulimbo alauenlabü lele 
kan la ngüh hoba songsido kulabü. 
16Kan nyusibouei, jaisinaei, chempenei hoba jenabou shuongei khümbo kuan 
aplabü, hoba haoenei kan at haitilabü. 
17Kanei kü to ngüha lebü shanga müt pendouei kan mangsenlabü. 
18Lausikei kaneibü khu ka khulou pemche ongkei amaulabü. 
19Thon sühko natenbü danko hanei kaneibü langkei pailetlabü. 

Jisuei Lembüchem Leilulabü shangabü Lenbü 
(Mt 24.15-21; Mk 13.14-19) 

20“Ladang kanei sepai shuongei Jerusalem kaijeman haplaje, kheijinei kanei 
sao leilulabü jihsiphai süha dogo ngeashi. 
21Aoyou Judea a kilaje haoen shongh to satashi; sangnyu maanga kibü 
shuongei apyoan satashi, hoba aoyou batak aian kilaje haoen sangnyu to 
tütngai; 
22aieilausi khübü kho kayang chalou shuong ki; haoen Laishiba ngüh pendou 
loushadtila shanga loukei. 
23Khübü chaloua shia künan kibü ayingsi senyopbü yaksa shuong shanga 
ügütü! Aishanga kaonyeka khonku yaang hoba ho mütli thüka Mühghaü 
maangshat yaang kilabü. 
24Haoen inlouei tuonglabü, haoen phang pendou to lang senlabü, hoba 
Küksithangeibü pienbü chalou aloushad shongko Jerusalem kho Küksithangei 
nakeila lelabü. 

Müteibü Shou Loubü Chalou 
(Mt 24.29-31; Mk 13.24-27) 

25“Chanyu, litnyu hoba khanshoulitshoua amaaphilabü kilabü hoba 
kaonyudaka phangshuong si hoba deishou ngühyobü langhei maang ngouan 
shempotham khonsakyolabü; 

26mütshuongei kaodaka haüthükko loubü hatlabü to chühan maang litilabü, 
aishanga khuthükbü sei kho nyaakeilabü. 
27Kheijinei haoenei Müteibü Shou sangmeia sei hoba soneikangbü yaanga 
louko haplabü. 
28Ladang khübü haüthükla khanglaje, chühangtiashi, ngüm shingan chühashi, 
aieilausi kaneibü khümenbü nyangko louda.” 

Bhuklong ka Ditletbü 
(Mt 24.32-35; Mk 13.28-31) 

29Haoei haoen la ngühphatbü che lenkei: “Bhuklong hoba lubü bunyu pendou 
to chühashi. 
30Haoen pik nyemshang longsi lengko, aoei alensikei kanei khüto chühan 
sulang nepda dogo kanei ngeda. 
31Kho tegü kanei ladang khübü haüthükko haplaje Mühghaü Sangle nyangko 
lousüha dogo ngeashi. 
32Ngühmaia ngei kan to lenda, habü ho pendou aloushad shongko ho meten 
adanlabü. 
33Khuthük si kaodak dankhümlabü, lausikei kü ngüh ladangkei adanlabü. 

Pianleman Kijan 

34“Yaübükotbü, ihjaakbü hoba ho langkei maangdühei kaneibü maangpon 
atsheile ayeitila maangsangashi. Kho Chalou kho kan thükto hakde alottila 
shanga maangsangashi, 
35aishanga kaonyudaka kibü pendou thükto ho tin che tegü shemletlabü. 
36Pianleman kiashi, loushadlabü kibü khübü pendou ka satenlabü, hoba 
Müteibü Shou thedanga loenlabü lele, jihsiphai pendoua welauko kishi.” 
37Chaloua haoei lembüchema lenkei, hoba nangnak hao Oliv shongh shui 
dogo laubü shongh khünei yepbo kikei. 
38Mütshuong pendouei lembüchema hao ka ditla shanga enyu pian hao 
jungto louko kikei. 

Luk 22 

Jisu Khulimbo Huonbü 
(Mt 26.1-5; Mk 14.1-2; Jn 11.45-53) 

1 Püetbülem dogo laubü Tokai ajinbü Wentek Lem nyangko kikei. 
2Ungshedbou shuong hoba Ngühkhüm lenbou shuongei Jisu haitilabü 
hangsilam lambo kikei; aishanga haoenei mütshuong to hatkei. 

Judasei Jisu Yaakshaula Maangangenbü 
(Mt 26.14-16; Mk 14.10-11) 

3Anthüknyi yo kabü che, Iskhariot, dogo laubou Judas maangpon to Satan 
atkei; 
4hoba Judas wenjung satkei hoba ungshedbou shuong si lembü- chem lombou 
leiyeibü shuong to haoei Jisu haoen ik to lai khümbo kuan apla kho 
sangkukei. 
5Haoen olinkei hoba hao la nam kula theletkei. 
6Hao maanghaikei, hoba mütshang akijinei haoen la Jisu khümbo kuan apla 
shanga jih maibü che chüheikei. 

Jisuei Püetbülem Shaula Lamlebü 
(Mt 26.17-25; Mk 14.12-21; Jn 13.21-30) 

7Tokai ajinbü Wentek Lem, laonei Püetbülem sanlon shoushou lemla 
haitilabü kikei, kho chalou sühkei. 
8Jisuei Peter si Johan hai lauko hautikei, “Hauashi hoba senei shaula 
Püetbülem lamleashi.” 
9Haosiei hao to laukei, “Nyi küsi la ho lanei lamletimang sühda?” 
10Haoei haosi to laukei, “Ladang kasi sangnyu to atlaje müt cheei thamchaka 
dei künan kasi to haüyolabü. Hao atbü chem to hao phai semshi, 
11hoba chem bunyu to hai laushi, ‘Lenbouei kato lauda: Ngei kü eikshuong 
yoa Püetbülem shaulabü popchem kho lanei ki?’ 
12Haoei kasi la thükkabü popchem yaangbü che jemetsangettian lenlabü. 
Khonei lamleashi.” 

13Haosi haukei hoba ajanjan pendou haosi la lenbü tegü yingan kiteikei hoba 
haosiei Püetbülem khünei lamlekei. 

Bunyubou Lem 
(Mt 26.26-30; Mk 14.22-26; 1 Kor 11.23-25) 

14Ladang jihsiphai sühkei hao hoba haoeibü youkoikjai shuong setkei, 
15hoba haoei haoen to laukei, “Ngo khonakutoua ho Püetbülem kan yoa 
shaula ngei aeibou maangdühkei, 
16aishanga ngei kan la lenda, ho nyekchüh Mühghaü Sanglea aloushad 
shongko ngei ho kan yoa nyibou ashaulabü.” 
17Kheijinei haoei thung che sungletko Mühghaü la nyensang kukei hoba 
laukei, “Ho sungletashi hoba kan yoa shomashi; 
18aishanga ngei kan la lenda, tou ka jaüan Mühghaü Sangle alou shongko 
ngei semlüh hek dei ayunglabü.” 
19Haoei Wentek sungan nyensang kuko shaknyinkei hoba haoen la kuko 
laukei, “Ho kan shanga kubü ngeibü mang. (Ngo damenko hai kümashi.” 
20Hobaje shauan phaia kho tegü ong haoei thung kho sungko laukei, “Ho 
thung kü siiei kümbü haanbü theyolanyobü ki; ho kan shanga kouda.) 
21Lausikei chühashi, aoei ngo yaakshaulabü ki haoeibü ik kü phau denshanga 
hamakei; 
22aishanga huongsepbü tegü maimaitham Müteibü Shou hailabü, lausikei hao 
ao danko khümbo kuan apda hao shangaje ügütü!” 
23Haoenei haoen yoa laobouei ong ho kümla kima dogo cheei che to pheyola 
khangkei. 

Yaangbou shangabü Pheyobü 

24Haoen yoa ao yaangbou yingla dogo haoen wetyo khangkei. 
25Jisuei haoen to laukei, “Kaodak choba shuongei mütli thüka bunyu yeida, 
hoba haoen thüka hau jungeibü shuong to Thuibou shuong dogo lauda. 

26Lausikei kan yoaje khei aying; kan yoa yaangshangbou kho nashoubou tegü 
yingshi, hoba khuleibou kho khangenbou tegü yingshi. 
27Laobou yaangbou, shaushanga setbou si nongeibou? Shaushang yungshanga 
setbou kho aying si? Lausikei ngo kan yoa khangenbou che tegü ki. 
28Kü khonsak pendou dantiko kü yoa thüngbü shuong kho kan ki; 
29Kübouei küla Sangle che pentibü Kü Sanglea ngeibü shau shang yungshanga 
shaulabü lele ngei kan pentida; 
30hoba kanei Israel phang anthüknyi mat jembo choba setshanga setlabü. 

Peterei Athekulabü shangabü Jisuei Tetenkubü 
(Mt 26.31-35; Mk 14.27-31; Jn 11.36-38) 

31“Simon, Simon, kan pendou youshou tegü sipan apla shanga Satanei hileda; 
32lausikei Simon, kaibü mailemei no athük alottila shanga ngei ka shanga 
welaua. No ladang haan sepeingailaje, kaibü jaisinasi shuong hau 
kingaitiashi.” 
33Peterei jongaikei, “Bunyubou, ngo ka yoa thüngdang to atla hoba hailakei 
lamleakei.” 
34Jisuei laukei, “Ngei kala lenda, Peter, nyi ngo angekei dogo semnei alau 
shongko tat aunak akoulabü.” 

Neimok, Nyungkai hoba Inlou 

35Haoei haoen to laukei, “Ngei kan neimok, nyungkai ayingsi nguok akünko 
hautijinei kan aieije shalelao?” Haoenei laukei, “Ai aying.” 
36Haoei haoen to laukei, “Lausikei touje aoei neimok kije jungashi, hoba 
nyungkaikei, hoba aoei inlou aki, haoei haoeibü mangyuk yakashi hoba che 
jekashi. 
37 Ngei kan to lenda, Laishiba laobouei, ‘Hobaje hao ngühkhüm lulimbü dan 
yoa weoukei’, dogo laukei kho kü to loushatda.” 
38Haoenei laukei, “Chüha, Bunyubou, hanei inlou penyi kia.” Haoei haoen to 
laukei, “Khoei soua!” 

Jisuei Oliv Shongha Welaubü 

(Mt 26.36-46; Mk 14.32-42) 

39Haoei apyokei hoba hao hanghangbü tegü Oliv Shongh to haukei; hoba 
eikshuongei hao phai sembei. 
40Ladang haoei kaoen sühkei haoei haoen to laukei, “Kan takteibü to aloulabü 
shanga welauashi.” 
41Hao haoen ka jutak shijo thüng banglangkei, hoba khüpetko welaukei, 
42“Abou, nyi maangangsije ho thung kü ka langkai; lausikei kü maang aying, 
nyi maangangbü kümshi.” 
43Khuthük ka khuthük hangangbü che louan hao hau kingaitikei. 
44Hao aeibou khonkukei hoba aei kaangko welaukei, hoba haoeibü lemli dei 
sii kao to sangbü tegü yeikei. 
45Hao welaubü ka loenan eikshuong jungto loukei, hoba haoen maangmaubü 
ka yepan hapbei. 
46Haoei haoen to laukei, “Kan aila yepan kida? Pienashi hoba kan takteibü to 
alotla shanga welauashi.” 

Jisu Lapbü 
(Mt 26.47-56; Mk 14.43-50; Jn 18.3-11) 

47Haoei kho lauko kitoua mütshang che lousühkei, hoba Judas nyenbü, 
Anthüknyi yoa che kho thedang lean kikei. Haoei hao to sembung shepla 
shanga Jisu nyangko loukei. 
48Jisuei hao to laukei, “Judas, nyi sembung shepbo Müteibü Shou khümbo 
kuan apda lo?” 
49Loushadla kümbo kibü kho hapan hao phai sembü shuongei laukei, 
“Bunyubou, künei küneibü inei wapbo no?” 
50Haoen yo ka cheei thükkabou ungshedboueibü sambü to wapbei hoba mae 
nou shipan apbukei. 
51Lausikei Jisuei laukei, “Thakashi! Khüae leshi!” Hobaje haoei kho müteibü 
nou to jungkei hoba maitikukei. 

52Jisuei hao khulimbo loubü ungshedbou shuong, lembüchem lombü leiyeibü 
shuong hoba jaishou shuong to laukei, “Kokbüsembü müt khulimbo loubü 
tegü kan in si juthep japan louda lo? 
53Ngo kan yoa liko kijinei kü khu limbo ik ashing. Lausikei ho kaneibü 
jihsiphai; touje nakthühei songdakda.” 

Peterei Jisu Atheletbü 
(Mt 26.57-58,69-75; Mk 14.53-54,66-72; Jn 18.12-18,25-27) 

54Haoenei hao lapan leilangkei hoba thükkabou ungshedbou chem to 
leibakei. Peterei tangküng heeko sembei. 
55Ladang haoenei khongchia wan jikkei, haoen pendou setkei hoba Peterkei 
haoen yoa setyokei. 
56Sambü-medei cheei hao wanlong junga setan hapbei hoba hao to tangko 
chühkei. Saoei laukei, “Ho mütkei hao yoa kiteikei.” 
57Lausikei Peterei hao athelet hoba laukei, “Yaksa, ngei hao angekei.” 
58Longche kian müt cheei hao hapbei hoba laukei, “Nokei haoen yoa che 
yingkei.” Lausikei Peterei laukei, “Ji, ngo aying.” 
59Angh che thüng kian phaia lubü müt cheei chongchingko shean laukei, 
“Toknoklabü aki ho müt ho hao yoa kikei, aishanga hao Galilbü yingkei.” 
60Lausikei Peterei laukei, “Nyi ai laudaje ngei angekei.” Khoyam, haoei lauko 
kitoua aunakei koukei. 
61Jisuei sepeikei hoba Peter to chühkei, hoba Peterei Jisuei hao to, “Aunak 
akoutoua nyi ngo tat semnei sühko atheletlabü”, dogo laubü damenkei. 
62Hao ngaikei hoba kaang haapbei. 

Jisu Nyikubü hoba Ngümeibü 
(Mt 26.67-68; Mk 14.65) 

63Hao to hatan kibü shuongei hao to nyikuko hoba ngümeiko kikei. 
64Haoenei haoeibü thenyek yuklepbukei hoba hao to phekei, “Kato ngümbou 
kho ao? Tetenashi!” 
65Hobaje haoenei hao khulimbo Mühghaü nyikubü ngüh juong laukei. 

Jisu Kambü Thedanga 
(Mt 26.59-66; Mk 14.55-64; Jn 18.19-24) 

66Ladang lang ngekei, mütli jaishou shuong, hoba ungshedbou shuong si 
Ngühkhüm lenbou shuong takshatkei hoba haoenei hao Thükkabou Kambü to 
leian hauko 
67laukei, “No Khrista yingsije kün la lenbü.” Haoei haoen to laukei, “Ngei 
lenalonga kanei maialemlabü; 
68hoba ngei kan ka phealonga, kanei ajongailabü. 
69Tou ka jaüan Müteibü Shou Mühghaü sei mae aenei setan kilabü.” 
70Haoen pendouei laukei, “Khülonga no Mühghaü Shou lo?” Haoei haoen to 
laukei, “Ngo hao dogo kanei lauda.” 
71Haoenei laukei, “Sen shanga aukabü aei ai kümsilei ki? Senei lolokei hao 
sembung ka kho dida.” 

 Luk 23 

Jisu Pilat Thedanga 
(Mt 27.1-2,11-14; Mk 15.1-5; Jn 18.28-38) 

1Haoen shuong pendou loenkei hoba Jisu Pilat thedangto leibakei. 
2Hobaje haoenei hao attila khangko laukei, “Ho mütei kün mütli ayingbü to 
leilangko, Kaisar la khüm kubü shiletko, hoba hao lolo hao Khrista choba ki 
dogo lauko künei hapbei!” 
3Pilatei hao to phekei, “No Jihudabü Choba lo?” Haoei hao to jongaikei, “Kho 
nyi lauda.” 
4Pilatei ungshedbou shuong si noknyüh to laukei, “Ngei ho müt to shedbü ai 
alapenda;” 
5lausikei haoenei aei ong kaangbou laukei, “Haoei Judea pendoua lenko 
mütshuong pühnyintida; haoei Galila khangkei hoba tou hao hanei kia.” 

Jisu Herod Thedanga 

6Ladang Pilatei kho ditkei haoei kho müt Galilbü yinglaoje dogo phekei, 

7hoba ladang haoei Jisu kho Herod songdak kommang kabü dogo damenkei, 
haoei hao Herod jungto leian hautikei, aieilausi haokei kho jihsiphaia 
Jerusalema kiteikei. 
8Ladang Herodei Jisu hapbei, hao aeibou olinkei; haoei chalou lounyu ka hao 
chühmang sühko kikei, aieilausi haoei hao shangabü ditan kikei, hoba haoei 
amaaphilabü at kümbü to chühla haoei dambo kikei. 
9Haoei hao to ngüh juong phekei, lausikei Jisuei hao to ai ajongai. 
10Ungshedbou shuong si Ngühkhüm lenbou shuong maangshat lamlam hao 
attiko khünei lokei. 
11Herod hoba haoeibü sepai shuongeikei hao aeibou aweasüngko hoba 
nyikuko jungeikei; kheijinei haoei hao thükto soneibü nei neikukei hoba hao 
Pilat jungto leian ngaitikei. 
12Khünyet Herod si Pilat cheei che to thangbou la yeikei; thedangtoje haosi 
dangbou kikei. 

Jisu Haitila Ngühkhüm Kubü 
(Mt 27.15-26; Mk 15.6-15; Jn 18.39—19.16) 

13Pilatei ungshedbou shuong, leiyeibü shuong hoba mütshuong pendou chela 
ngashaikei, 
14hoba haoen to laukei, “Kanei ho müt kü jungto mütshuong ayinglamto 
leilangbou che tegü leibuakei. Ngei hao kan thedanga phanan chüha hoba 
ngei kanei hao khulimbo sungbabü khünei hao shedlabü lele aikei ühüpou; 
15ayingsi Herodeikei alapen aishanga haoei hao sen la leian ngaitikuakei. 
Haoei haila muko aikei akümbei. 
16Hibü ngei hao semeilabü hoba litilabü.” 
17(Püetbülem weko Pilatei haoen la thüngdang kabü che litikujan.) 
18Lausikei mütshang pendouei ngekkei, “Kho müt haitiashi; kün la Baraba 
litikuashi.” 
19Baraba kho haoei sangkhu limbo khüpyobü shanga hoba müt haitibü 
shanga thüngdang to jinkei. 

20Pilatei Jisu litimang sühko haoen to nyibou la joyokei; 
21lausikei haoenei, “Peiseia thüngashi, hao peiseia thüngashi!” dogo 
ngekdang lekei. 
22Haoei haoen to semboula lenkei, “Aila, haoei ai amaibü kümbei? Ngei hao 
to hailabü kayang muko ai ühüpenda. Hibü ngei hao to semlabü hoba 
litilabü.” 
23Lausikei haoenei kaang ngekko hao haoenei mangsühbü tegü peiseia 
thüngashi dogo aeibou thungeikei, hoba haoenei ngekbüei thükan apbei. 
24Hibü Pilatei haoenei mangsühbü sakkula janthetkei. 
25Haoei haoenei mangsühbü müt, ao khüpyobü hoba müt haitibü shanga 
thüngdang to jinan kibou kho litikukei; lausikei Jisu, haoenei mangsühbü 
tegü haoei kuan apbei. 

Jisu Peiseia Thüngbü 
(Mt 27.32-44; Mk 15.21-32; Jn 19.17-27) 

26Haoenei hao leilangjinei Kurinibü Simon, yen ka louko kibü lapbei, hoba 
Jisu phainei pean semtila shanga peisei kho hao la tonan jinkukei. 
27Mütshang yaang hao phainei yangkei, hoba yaksa shuong khüklang to 
jangngailangko hao shanga manghaapbo sembei. 
28Jisuei haoen ae sepeikei hoba laukei, “Jerusalem nouyangshou shuong, kü 
shanga tühaap, aeiko kan shanga hoba kaneibü shousi shuong shanga bouje 
haapashi, 
29aishanga jihsiphai che louada, laonei mütshuongei hai laulabü, ‘Angkongbü 
shuong, ladangkei na abukbü shuong, hoba ladangkei na ayopbü shuong 
olinbou.’ 
30Kheijinei haoenei shongh shuong to laulabü, ‘Kün thükto lotkai’, hoba 
shonghshou to laulabü, ‘Kün küplepkai.’ 
31Aishanga mütshuongei bunyu sangtinga khei kümsije, kho linan phaia ai 
kümla?” 
32Amaibü kümbü shuong, lubü müt nyi, hao yoa haitila shanga leian haukei. 

33Hobaje ladang haoen “Khulo”, dogo nyenbü kaoen to loukei, haoenei hao 
khünei peiseia thüngkei, hoba amaibü kümbü müt nyi che maenei hoba che 
nanaenei peiseia thüngkei. 
34 Jisuei laukei, “Abou, haoen la amai apbushi; haoenei ai kümdaje kho 
haoenei angekei.” Haoenei phaang pakko haoeibü neisimei haoen yoa jankei. 
35Mütshuongei khüto chühko lokei. Leiyeibü shuongeikei nyikuko laukei, 
“Haoei lubü shuong püetkei; ho müt Mühghaüei pienbü Khrista yinga longa, 
hao lolo püetashi.” 
36Sepai shuongeikei hao to nyikukei. Haoen hao jungto loukei hoba hao la 
haijepbü dei kuko 
37laukei, “No Jihudabü Choba yingsije, no lolo püetashi.” 
38Khünei tokei hao thüka, “HO JIHUDABÜ CHOBA” dogo doan kikei. 
39Amaibü kümbü peiseia saüan phobü cheei hao khulimbo nyikula khangko 
laukei, “No Khrista aying si? No lolo püetashi hoba küsikei püetkai.” 
40Lausikei che khoei hao to hakko laukei, “Nyije Mühghaü to ongkei ühütda 
lo? Nokei hao to jeteibü kayanga kia. 
41Seti shangaje ho janbü ki, aishanga setieije setieibü kümsilei mubü 
hapngaida, lausikei ho müteije ai shedbü akümbei.” 
42Hobaje haoei laukei, “Jisu, no kaibü Sanglea loujinei ngo damenashi.” 
43Jisuei hao to laukei, “Ngei ngühmaia kato lenda, tat no kü yoa Paradaisa 
kilabü.” 

Jisu Haibü 
(Mt 27.45-56; Mk 15.33-41; Jn 19.28-30) 

44Tou ho chajihbou kikei. Kaonyek pendoua angh sem jih asühshongko 
nakthüh lotkei, 
45hoba chanyu ngesakbü ohauko apbei; hoba lembüchema thangbü nei jenyu 
ka jitthetkei. 

46Jisuei ngüh yaangbüei ngekko laukei, “Abou, ka ik to kü soushou kuda”; 
hoba haoei kho lauan phaia hao haikei. 
47Ladang saongao thükkabouei haüthükbü kho hapbei haoei Mühghaü la 
soneikangbü kuko laukei, “Maimaitham ho müt saopobü kiteikei.” 
48Khünei jichühko shaibü mütshang pendouei ai haüthükkei kho hapbei hoba 
haoeneibü khüklanga jangngaiko haapbo ngaikei. 
49Lausikei hao ngean kibü shuong pendou heebüa lokei. Kho tegü Galil ka 
hao phai sembü yaksa shuong pendouei tangkünga khübü pendou to chühko 
lokei. 

Jisu Khünbü 
(Mt 27.57-61; Mk 15.42-47; Jn 19.38-42) 

50Müt che Josef dogo nyenan, daman chühbou che kikei. 
51Ho mütei haoeneibü huonsiyou hoba kümsilei aineikei ayo. Hao Jihudabü 
sangnyu che, Arimathia ka kikei, hoba hao Mühghaü Sangle haiyeiko kikei. 
52Hao Pilat jungto haukei hoba Jisueibü mang hiletkei. 
53Haoei kho sungletan nei inyaibüei shokei, hoba aokei khünan achühbü 
laang ka jakenbü hee chenei hao khünkei. 
54Ho Lamlebü chalou kikei, hoba Nounyet sühko kikei. 
55Hao yoa Galil ka loubü yaksa shuong phainei sembei, hoba haoenei hee 
hoba haoeibü mang lai khünkei kho hapbei. 
56Hobaje haoen ngaian ponlem si onang lamlekei. Lausikei haoenei 
ngühkhümei sakkubü tegü Nounyet haksokei. 

Luk 24 

Langngaibü 
(Mt 28.1-10; Mk 16.1-8; Jn 20.1-10) 

1Lausikei balea shaangbounyet, ngeyang enyu, haoenei lamlebü ponlem 
onang jungan hee to loukei. 
2Haoenei laang kho heekhün ka khokan apan hapbei, 
3lausikei ladang haoen atkei haoenei Bunyubou Jisu mang kho ühüp. 

4Haoen kho shanga maang phenyembo kitoua, müt nyi soneibü nei lean 
loukei hoba haoen junga lokei. 
5Yaksa shuong hatkei hoba haoeneibü thenyek kao ae yeikei, lausikei müt nyi 
khoei haoen to laukei, “Kanei aila haibü yoa langkei kibou lameida? 
6(Hao hanei aki; hao langngaia.) Hao Galila kijinei haoei kan to lai laukei kho 
damenashi, 
7khei Müteibü Shou shabü shuongeibü ik to khümbo kuan aplabü, peiseia 
thünglabü hoba sembounyet nyibou langngailabü.” 
8Haoenei haoeibü ngüh shuong damenkei, 
9hoba ladang haoen hee ka ngaikei haoenei khübü pendou Anthükche khola 
hoba joubü shuong pendou la lenkei. 
10Haoen Mari Magdalin, Joana, hoba Jakob nyu Mari; hoba lubü yaksa 
shuong yoan haoenei youkoikjai shuong la ajanjan pendou lenkei. 
11Yaksa shuongei lenbü kho pendou haoen la amlangbü la yeikukei hoba 
youkoikjai shuongei haoen to maialem. 
12(Lausikei Peter loenkei hoba heedang to langkei, hoba haoei sühlangan 
semlitisi haoei nei inyaibü kho ong hapbei; ai haüthükkei khüto 
maangpangko hao chem to ngaikei.) 

Emos Lam Wakou 
(Mk 16.12-13) 

13Haoeibü eik yoa müt nyi khünyet, Jerusalem ka mail nyet thüng hean, 
Emos dogo nyenbü sang che to hauko kikei; 
14hoba ai ong haüthükkei khübü pendou shangabü haosi lauyoko hauko 
kikei. 
15Haosi lenyo lauyoko kijinei, Jisu nyangko loukei hoba haosi yoto haukei, 
16lausikei haosiei ashen. 
17Jisuei haosi to laukei, “Kasi lam sünga ai shangabü lauyoko paida?” Haosi 
khün the khüman lokei. 

18Haosi yoa müt che, Kleopa nyenbüei hao to jongaikei, “Jerusalem to loubü 
yenbou yoa tat ngiet ai haüthükkei kho angebüje no ong yingakei lo?” 
19Haoei haosi to laukei, “Ai yingkei?” Haosiei hao to laukei, “Nazaretbü Jisu, 
ao Mühghaü hoba müt pendou thedanga ngüh hoba kümsileia sei kakbü 
thuseibü che kikei, 
20hoba küneibü ungshedbou shuong hoba khuleibü shuongei hao haitilabü 
shanga khümbo kuan apbei, hoba hao peiseia thüngkei. 
21Hobaje künei hao kho Israelbü deletlabü müt che yingkei dogo dambo 
kiteikei. Lausikei khei ayingtei, aishanga, khüto liman, haüthükan phaia tatei 
sembounyet yinga. 
22Kün yo kabü yaksa shuong atei kün moktikei. Haoen hee to enyu haukei; 
23haoenei haoeibü mang ühüp, lausikei haoenei khuthük hangangbü 
mangsang hapbei hoba hao lang kia dogo haoen to lenkei dogo lauko 
longeikei. 
24Hobaje kün yoa kibü at heedang to haukei, hoba yaksa shuongei lenbü tegü 
kikei, lausikei haoje haoenei ühüp.” 
25Haoei haosi to laukei, “Kan ngoubü mütshuong! Thuseibü shuongei lenan 
kibü pendou to mailemla kan latetche kit khaikei! 
26Khrista kho khonkuan phaia haoeibü soneikangbü to atlabü kümsilei aying 
si?” 
27Hobaje Mosa ka khangan hoba thuseibüa sühko haoei Laishiba phang 
pendou ka hao shangabü dobü wanan lenkei. 
28Haoenei haoen hauko kibü sang nyangko loukei, hoba hao saabou haula 
kibü tegü hanglenkei; 
29lausikei haosiei hao haosi yoa setngaila sukojako laukei, “Chasemlam süha 
hoba chanyu nepla kümda.” Hibü hao haosi yoa sühla haukei. 
30Ladang hao haosi yoa setkei haoei wentek jungkei hoba haükuko 
shaknyinkei hoba haosi la kukei. 

31Haosieibü nyek khitkei, hoba haosiei hao shenkei; hoba hao haosi jungka 
mauan apbei. 
32Haosi cheei che to laukei, “Haoei lama seti to joyojinei hoba seti to Laishiba 
ka ngühtet wanan lenjinei setieibü maang- pon to lambei aying lo?” 
33Haosi khoyam loenkei hoba Jerusalem to ngaikei; khünei haosiei 
Anthükche kho hapbei hoba haoen yoa lubü shuongkei chela kaman kikei. 
34Haoenei, Bunyubou kho tükde langngaia hoba Simon to longan lena dogo 
lauko kikei. 
35Kho tegü Emos kabü müt nyi khoei lama ai haüthükkei hoba wentek 
shaknyinjinei haosiei hao lai shenkei kho ngetikei. 

Jisu Hao Eikshuong to Longan Lenbü 
(Mt 28.16-20; Mk 16.14-18; Jn 20.19-23; Ykj 1.6-8) 

36Ladang haoen yoa khübü shangabü lauyoko kikei hao haoen yoa lokei hoba 
haoen to laukei, “Kan yoa sangmai kishi.” 
37Haoenei sou hapda dogo daman haoen mokde apyokei hoba hat- yokei. 
38Haoei haoen to laukei, “Kan aila kheinyu maangpon shaleyoda? Kanei aila 
maanga hainyu shuyoda? 
39Ngeibü ik hoba you to chühashi; ho ngo yingkei. Kü to meitiashi hoba 
chühashi; kanei kü to hapbü tegü soushou la phejak si lo aki.” 
40(Haoei kho lauan phaia haoei haoen la haoeibü ik hoba you lenkei.) 
41Haoenei khün sühkokei maialem, hibü haoen olinbüei shenan 
maangpangyoko kijinei haoei haoen to laukei, “Kanei han denche shaula 
kilao?” 
42Haoenei hao la ngau thungbü pem che hean kukei. 
43Haoei kho sungletkei hoba haoen thedanga shaukei. 
44 Haoei haoen to laukei, “Mosa Ngühkhüm, Thuseibü hoba Nyensang Chiaa 
kü shangabü dobü pendou loushadlabü kümsilei dogo ngo kan yoa kijinei 
ngei kan la lenbü kho ho ki.” 

45Kheijinei haoei Laishiba ditenlabü shanga haoeneibü maangpon ipbukei; 
46hoba haoei haoen to laukei, “Laishibaei lenbü kho ho ki: Khrista kho 
khonkujan, hoba sembounyeta haibü ka langngaijan, 
47hoba hao nyena maangpon sepeibü hoba shabü ap shanga Jerusalem ka 
khangan phangshuong pendou la songlenlabü. 
48Khübü aukabü kho kan ki. 
49Hobaje ngei Kübouei theletbü kan la hautikulabü kia; lausikei thükae ka 
kan thükto sei alot shongko kan sangnyua setjan.” 

Jisu Khuthük to Anlangbü 
(Mk 16.19-20; Ykj 1.9-11) 

50Haoei haoen Bethani aeto leilangkei, hoba haoeibü ik shingan haoen 
haükukei. 
51Haoei haoen haükuko kian hao haoen ka bangkei, hoba khuthük to 
anlangkei. 
52Haoenei hao lembei hoba olinbü yaangei Jerusalem to longeikei; 
53hoba haoenei haoeneibü jihsiphai khümbo lembüchema Mühghaü nyen 
sangko dantikei. 

Johan 

Johan 1 

Langkei Ngüh 

1 Kaodak moyaüjineithama Ngüh kiteikei. Ngüh kho Mühghaü yoa kikei hoba 
Mühghaü to jetei kikei. 
2Büngla khangla hao Mühghaü yoa kiteikei. 
3Ajanjan pendou hao danko ong kümbei, hoba hao ayokoje aikei aküm. 
4Langkei pendou hao ka pakkei, hoba langkei kho khunak shousi ngesakbü 
kikei. 
5Ngesakbüei nakthüh phanga hauda, hoba nakthühei kho ladangkei anyetti. 
6Mühghaü ka hautibü müt che kiteikei; hao nyen Johan kikei. 
7Hao danko pendouei mailemtila shanga ngesakbü shangabü ngüh chung 
künla hao aukabü shanga loukei. 
8Ngesakbü kho hao aying, lausikei hao ngesakbü shangabü ngühchung künla 
loukei. 
9Müt pendou ngesaktibou, tükdebü ngesakbü kho kaodak to louko kikei. 
10Hao kaodaka kiteikei, hoba kaodak kho hao danko longkei, khei yingasikei 
kaodakei hao ange. 
11Hao jembü chem to loukei, lausikei haoeibü jembü mütliei hao asunglet. 
12Lausikei aoyouei hao sungletkei, haoen la Mühghaü shousi shuong yeila 
hau kukei. 
13Haoen müteibü haang ka aying, ayingsi mütei maangangbü ka aying, 
lausikei Mühghaü ka loukei. 
14Ngüh khoei müt la yeikei hoba sen yoa kikei hoba haoeibü soneikangbü, 
onou hoba ngühmaiei shenan, Boueibü Jayangshou soneikangbü senei 
hapbei. 

15Johanei hao shangabü aukabü künkei hoba ngekkei, “Ngei ao shangabü, 
‘Ao kü phaito louada, hao küto yaangbou, aishanga hao küto shaang kiteikei’, 
dogo laukei kho hao ki.” 
16Haoeibü atakenbü keisiyaang ka senei onoubü jongsak che phainei che 
sungletkei; 
17aishanga Ngühkhüm kho Mosa danko kukei; onou hoba ngühmai Jisu 
Khrista danko loukei. 
18Aoeikei Mühghaü hapan achühkei; lausikei, tükdebü, Bou jungkabou, 
Mühghaü-Jayangshouei ong sen la hao tang khittia. 

Johan Baptikuboueibü Ngühlang 
(Mt 3.1-12; Mk 1.1-8; Lk 3.1-18) 

19Ladang Jihudabüei Jerusalem ka Johan to, “No ao” dogo phela ungshedbü 
shuong si Levibü shuong hautikei, haoeibü aukabü ho kikei: 
20“Ngo Messia aying!” Kho haoei aeibou haüko theletkei. 
21Haoenei hao to phekei, “Kholonga ai? No Elija sai?” Haoei laukei, “Ngo ji!” 
“No Thuseibü sai?” Haoei jongaikei, “Aying!” 
22Haoenei hao to laukei, “No ao? Künei kün hautibou la jongaibü kujan 
yingkei. Nyi ka shangabü ai lenla?” 
23 Haoei laukei, “‘Bunyubou lamnyu tangshaitham kümashi’, dogo yama müt 
atei ngekbou kho ngo.” 
24Haoen Farisibü shuongei hautikei, 
25hoba haoenei hao to phekei, “No Messia aying. Elija aying, Thuseiboukei 
aying longa, kholonga nyi aila baptikuda?” 
26Johanei haoen to jongaikei, “Ngei deia baptikuda. Kan yoa che loakei, ao 
kanei ange; 
27kü phaito loulabou kho hao yingkei. Ngo haoeibü nguoklüh sengkula 
amukei.” 
28Habü ho Johanei baptikushang Jordan thidang Bethania haüthükkei. 

Mühghaü Sanshoushou 

29Nyibounyet haoei Jisu hao jungto louko hapbei, hoba haoei laukei, 
“Chühashi! Kaodak shabü künlangbou, Mühghaü Sanshoushou. 
30‘Kü phaito müt che loulabü, ao kü to thükkabou ki; aieilausi hao kü to 
shaang kiteikei’, dogo lenko ngei ao shangabü laukei, kho hao. 
31Ngeikei hao ashenkei, lausikei hao Israel la tang khittila shanga ngei deia 
baptikuko loukei.” 
32Hobaje Johanei hai lauko aukabü kukei, “Ngei khuthük ka Soushou 
dukutuk tegü louyenan, hao to pakko hapbei. 
33Ngei hao angeen, lausikei ngo deia baptikula hautibouei kü to laukei, ‘Nyi 
ao thükto Soushou louyenan pakko hapbei, hao kho Soushou Saopobüa 
baptikubou ki.’ 
34Ngei ho hapa, hoba hao kho Mühghaü Shou dogo ngei aukabü küna.” 

Jisueibü Shaangbou Eikshuong 

35Toukei, nyibounyet Johan haoeibü eik müt nyi yoa loan kikei. 
36Jisu paiko kibü to chühan haoei laukei, “Chühashi, Mühghaü 
Sanshoushou.” 
37Haoeibü eik müt nyiei haoei laubü ditkei hoba haosi Jisu phai sembei. 
38Jisuei sepeian chühngaikei, hoba ladang haoei haosi sembo hapbei, haoei 
haosi to laukei, “Kasiei ai lamda?” Haosi ei hao to laukei, “Rabai (tetlabü, 
Lenbou), no lanei kida?” 
39Haoei haosi to laukei, “Kaiya, hoba kasiei haplabü.” Hibü haosi haukei 
hoba hao kishang hapbei, hoba haosi khünyet hao yoa kikei. Kho chasem 
angh lei thünga kiteikei. 
40Johanei laubü ditan Jisu phai sembü müt nyi yoa cheje Simon Petereibü na 
Andria kiteikei. 
41Haoei tongde haojai Simon hapbei hoba hao to laukei, “Künei Messia 
(tetlabü, Naangenbou) hapa.” 

42Haoei hao Jisu jungto leibakei. Jisuei hao to chühkei hoba laukei, “No Jona 
shou Simon, no Kefa (laobou Peter dogo sepeikei, tetlabü, ‘Laangnyudak’) 
dogo nyenlabü.” 

Jisuei Filip si Nathaniel Ngabü 

43Nyibounyet Jisu Galil to haumang sühkei, hoba haoei Filip hapbei. Jisuei 
hao to laukei, “Kü phai semshi.” 
44Filip kho Andria si Peter habü sang Bethsaida ka kiteikei. 
45Filipei Nathaniel hapbei hoba hao to laukei, “Künei Nazaret kabü Josef 
shou Jisu, ao shanga Mosa Ngühkhüma hoba thuseibü shuongei dokei, kho 
müt hapa.” 
46Nathanielei hao to laukei, “Nazaret ka aiche maibü longlep si?” Filipei hao 
to laukei, “Louan chühashi.” 
47 Jisuei Nathaniel hao jungto louko hapbei hoba hao shangabü laukei, 
“Tükdebü Israelbü, aeibou lanbü müt che hato chühashi.” 
48Nathaniel ei hao to laukei, “Nyi ngo lai ngekei?” Jisuei jongaikei, “Filipei 
no angajinei, no bhuklong che phanga kian ngei no hapbei.” 
49Nathaniel ei jongaikei, “Lenbou, no Mühghaü Shou; no Israel bü Choba.” 
50Jisuei jongaikei, “Ngei no bhuklong phanga hapbei dogo lenbü shanga nyi 
mailemda lo? Nyi khübü to yaangbou haplabü.” 
51Hobaje haoei hao to laukei, “Maimaitham ngei ngühmaia kan pendou to 
lenda, kanei khuthük ipan haplabü hoba Mühghaü khuthük hangangbü 
shuong Müteibü Shou thüka angko louyenko haplabü.” 

Johan 2 

Kana Sanga Chemkanbü 

1Sembounyeta Galila Kana sanga chemkanbü kikei, hoba Jisueibü nyukei 
khünei kiteikei. 
2Jisu si hao eikshuong pendou kho chemkanbü lem to ngakei. 
3Ladang ih khümbei, Jisueibü nyuei hao to laukei, “Haoenei ih aki.” 

4Jisuei sao to laukei, “Yaksa, aila nyi küla kipjim kuda?” Ngeibü jih asühkei. 
5Hao nyuei sambü shuong to lenkei, “Haoei kan la ai ong lenlaje kümashi.” 
6Tou Jihudabü saüenbü songa kibü tegü, che chenei jephot nyi si sem atbü, 
laang ka jakenbü ilechak pem lak tenan kikei. 
7Jisuei haoen to laukei, “Ilechak kho deiei shentishi.” Haoenei khübü kho 
sopbo shentikei. 
8Kheijinei haoei haoen to laukei, “Tou at khuenashi, hoba lembubou jungto 
jungan haushi.” Hobaje haoenei kho khuenkei. 
9Lem bunyuei, ih la yeitibü dei kho jepan chühkei, dei khubü sambü shuongei 
ngeasikei, kho lakabüje haoei ange. Haoei chemkanbou kho ngakei 
10hoba hao to laukei, “Müt pendouei shaang ih maibou kho shomda, hoba 
müt juongbouei yungan phaia ong amaishangbou shomda, lausikei nyi tou 
sühko ih maibü kho phoakei.” 
11Jisuei kho Galil kabü Kana sanga haoeibü shaangbou amaaphilabü kümbei, 
hoba haoeibü soneikangbü lenkei; hoba hao eikshuongei hao to mailembei. 
12Kho phaia hao, nyu, haonasi shuong hoba haoeibü eikshuong Kapernaum to 
yankei, hoba haoen khünei bale shijo thüngkei. 

Jisu Lembüchem to Haubü 
(Mt 21.12-13; Mk 11.15-17; Lk 19.45-46) 

13 Jihudabü Püetbü Lem nyangko kikei hoba Jisu Jerusalem to angkei. 
14Lembüchema haoei masu, sanlon hoba dukutuk yakbü shuong hoba 
namjeibü dan setan hapbei. 
15Haoei semlabü lühthep kümbei hoba san si masu yoan pendou lembüchem 
ka shian sattikei. Haoei namjeibü shuongeibü namnet sakletkukei hoba 
haoeneibü denshang khokan apbukei, 
16hoba dukutuk yakbü shuong to laukei, “Habü ho haka langashi; Küboueibü 
chem namseishang la teyeiti.” 

17“Ka chem maangtakbüei ngo lonlabü” dogo Laiei laubü kho haoeibü 
eikshuongei damenkei. 
18Jihudabü shuongei hao to laukei, “Habü kümsilei kümbü danko nyi ai 
amaaphilabü kün la lenda?” 
19Jisuei haoen to jongaikei, “Ho lembüchem leiluashi hoba chalou sema ngei 
phonlabü.” 
20Kheijinei Jihudabüei laukei, “Ho lembü- chem dangla po saonyito lak lea, 
nyi ho chalou sema phonngailep lo?” 
21Lausikei haoeibü mang lembüchem shangabü lauko kiteikei. 
22Ladang hao haibü ka langngaikei, haoei ho laukei dogo haoeibü 
eikshuongei damenkei; hoba haoenei Laishiba ngüh, hoba Jisuei laubü ngüh 
to mailembei. 

Jisuei Müt Pendou Ngeakei 

23Püetbülem chaloua, Jisu Jerusalema kijinei, haoei kümbü amaaphilabü 
hapan müt juongei hao to mailembei. 
24Lankei, Jisuei haoen to maangalem, aishanga haoei müt pendou ngekei 
25hoba müt shangabü aukabü künla aokei akham, aishanga müt to ai ki kho 
haoei ngekei. 

 Johan 3 

Jisu si Nikodema 

1Farisibü che Nikodema nyenbü Jihudabü leiyeibü che, 
2nangnak Jisu jungto loukei, hoba hao to laukei, “Lenbou, no Mühghaü ka 
lenbou che tegü loukei dogo künei ngekei, aishanga Mühghaü hao yoa 
ayolonga, aoeikei nyi kümbü amaaphilabü habü ho akümen.” 
3Jisuei jongaikei, “Maimaitham ngühmaia ngei kala lenda, mütei thükae ka 
abukngai shongko Mühghaü Sangle hapla athük.” 
4Nikodemaei hao to laukei, “Müt baushi sinan hao lai küman bukla? 
Haonyueibü shimung to atngaian bukla thüklep lo?” 

5Jisuei jongaikei, “Maimaitham ngühmaia ngei kato lenda, mütei dei hoba 
soushou danko abuklonga, haoei Mühghaü Sangle to atla athükkei. 
6Müt mang ka ai bukkei kho phe hoba soushou ka ai bukkei kho soushou. 
7Ngei kato, ‘Kan pendou thükae ka bukngaijan’, dogo laubüei maang tepang. 
8 Yeiei lae soumang sühdaje khiae souda, hoba nyi kho langh ditda, lausikei 
kho laka louda hoba lae to hauda kho nyi angekei. Hibü soushoua bukbü 
pendou kho tegü ki.” 
9Nikodemaei hao to jongaikei, “Khübü lai küman haüthükla?” 
10Jisuei laukei, “No Israelbü lenbou che yingan, nyi khübü kho angekei si? 
11Maimaitham ngühmaia ngei kato lenda, künei künei ngebü shanga lauda, 
hoba künei hapbü shangabü aukabü kuda; khei yingankei kan aoeikei 
küneibü aukabü asungletda. 
12Ngei kaodakbü ngüh lensi kanei maialem longa, ngei khuthükbü ngüh 
lensije kanei lai mailemla? 
13Müteibü Shou, ao khuthük ka louyenkei, hao to limanje aokei khuthük to 
üang. 
14-15 “Aoyouei mailemda haoen danei hao to ponpen langkei hapla shanga, 
Mosaei lai yama pinyu tonenkei kho tegü Müteibü Shoukei tonenjan. 
16Aishanga Mühghaüei kaodak to kheinyutham sanoubü ka aoyouei hao to 
mailemda ühailabü, lausikei pon- pen langkei hapla shanga hao Shou 
Jayangshou kukei. 
17Aishanga khunak shousi la shedbü kutila aying lausikei hao danko khunak 
shousi khümenla shanga Mühghaüei hao Shou kaodak to yantikei. 
18Aoei hao to mailemda hao la shedbü aku; aoei maialem hao la shedbü kuan 
apa, aieilausi haoei Mühghaü Jayangshou to maialem. 
19Shedbü kubü kho hai; ngesakbü kho kaodak to loua, lausikei mütei 
ngesakbü ayingko nakthühbouje sanoukei, aishanga haoeneibü kümsilei kho 
amaibü kikei. 

20Amaibü kümbü danei ngesakbü mangsenda, hoba haoeibü kümsilei tang 
khittisi amaibüla dogo ngesakbü to alouda; 
21lausikei aoei ngühmai kümda haoeibü kümsilei kho Mühghaü to nongan 
kümbei dogo lenenlabü lele ngesakbü to louda.” 

Jisu hoba Johan 

22Kho phaia Jisu si hao eikshuong Jihuda kaodak to loukei; hoba hao khünei 
haoen yoa kikei hoba baptikukei. 
23Johaneikei Salim nyangko Enona baptikuko kikei, aieilausi kho kaoena dei 
juongnyu kikei; hoba mütshuong louan baptikuko kikei; 
24aishanga Johan thüngdang to mojinko kikei. 
25Johaneibü eik si Jihudabü müt che kanglanga saüenbü hangsilam aoa ngüh 
pekyokei. 
26Haoen Johan jungto loukei hoba hao to laukei, “Lenbou, chühashi! Jordan 
thinei ka yoa ao kikei, ao shangabü nyi aukabü kukei, haoei baptikuda, hoba 
müt pendou hao jungto hauda.” 
27Johanei jongaikei, “Khuthük ka hao la aku shongkoje müt cheei aikei 
sungletla athükkei. 
28‘Ngo Messia aying, lausikei ngo hao thedangto hautikei’, dogo ngei laubü 
ngeibü aukabü kho kan danshuong ki. 
29Aoei leiyetnyu ki hao chemkanbou; lausikei chemkanboueibü thangbou, ao 
ditko loda, haokei chemkanboueibü ngüh kho ditan aeibou olinda. Hibü 
ngeibü olin penasoua. 
30Hao yaangjan hoba ngo hanjan.” 

Khuthük ka Loubü 

31Ao thükae ka louda hao kho pendou thüka ki; ao kaodaka ki hao kaodakbü 
ki, hoba haoei kaodak hangalama lauda. Ao khuthük ka louda hao kho 
pendou thüka ki. 

32Haoei ai hapbei hoba ai ditkei kho shangabü haoei aukabü kuda; lausikei 
aoeikei haoeibü aukabü asungletda. 
33Aoei haoeibü aukabü sungletda haoei Mühghaü kho ngühmai dogo 
chongchinga. 
34Ao Mühghaüei hautikei haoei Mühghaü ngüh lauda, aishanga Mühghaüei 
soushou jongsak atakletda. 
35Bouei Shou to sanouda, hoba ajanjan pendou hao ik to khümbo kua. 
36Aoei Shou to mailemda, haoei ponpen langkei ki; aoei Shou to ngüha aleda 
haoei ponpen langkei ühüplabü, lausikei Mühghaü maangshat hao thüka ki. 

Johan 4 

Jisu hoba Samaria Sao 

1Johan toje Jisuei bouje juongbou baptikuda hoba eik yeitida dogo Farisibüei 
dida dogo ladang Jisuei ngekei 
2-3haoei Jihuda apyokei hoba Galil to nyibou ngaikei. Tükdebüeije kho Jisuei 
ayingko hao eikshuongei baptikukei. 
4Hao Samaria nakjung haulabü yingan kikei; 
5hibü hao Samariaa Jakobei haoshou Josef la kubü Saikhar nyenan sekphai 
hanbü che nyangko sang che to loukei. 
6Jakobeibü deikhün khünei kikei. Wakouei hüan, Jisu deikhün jungatham 
setkei. Kho chajih aoa kiteikei. 
7Samaria sao che deikhula loukei, hoba Jisuei sao to laukei, “Kü la yungla 
kubü.” 
8(Hao eikshuong sangnyu to shausiyung jekla angan apan kikei.) 
9Samaria saoei laukei, “No Jihudabü che yingan ngo Samaria sao che to 
yunglabü lai küman hida?” (Aishanga Jihudabü si Samariabü ajep 
ashauyoda.) 

10Jisuei sao to jongaikei, “Nyi Mühghaü jongsak ngean kikei tegüje hoba ka 
to, ‘Küla yungla kubü’ dogo laubou kho ngea tegüje, nyi hao ka hian 
kikhoulabü, hoba haoei ka la langkeibü dei kukhoulabü.” 
11Yaksa khoei hao to laukei, “Yaangbou, nyi khujin aki; hoba deikhün kho 
aeibou haüakei; nyi langkeibü dei kho laka khula? 
12Küneibü pi Jakob, aoei kün la ho deikhün kukei, hoba hao hoba hao shousi 
shuong hoba haoeibü shatsinameikei yungkei, no hao to yaangbou sai?” 
13Jisuei sao to jongaikei, “Aoyouei ho dei yunglaje nyibou dei lalabü, 
14lausikei aoei ong ngei kubü dei yunglaje hao ladangkei dei alalabü; lausikei 
ngei hao la kulabü dei khoei hao to ponpen langkei dei pakko deikük la 
yeilabü.” 
15Yaksa khoei hao to laukei, “Yaangbou, ngo dei alalabü hoba hato deikhula 
aloulabü lele kü la kho dei kubü.” 
16Haoei sao to laukei, “Hauashi hoba kalao ngaashi, hoba hato kaiya.” 
17Yaksa khoei jongaikei, “Ngei lao aki.” Jisuei sao to laukei, “‘Ngei lao aki’ 
dogo nyi tükde ong laua; 
18aishanga nyi lao ngao kikei, hoba no tou aoto ki, khoje kalao aying. Khonei 
nyi ngühmai lena.” 
19Yaksa khoei hao to laukei, “Yaangbou, no thuseibü che yingkei dogo hapda. 
20Küneibü pisibouei ho shongha lembei hoba kan Jihudabüei mütei lemjan 
kaoen kho Jerusalem ki dogo lauda.” 
21Jisuei sao to laukei, “Kü to mailemashi, kanei ho shongha yingsikei 
Jerusalema yingsikei Bou to alemlabü jihsiphai che louda. 
22 Kanei ai ange kho kanei lemda; künei ai ngekei kho künei lemda, aishanga 
khümenbü kho Jihudabü ka ki. 
23Lausikei maimaitham Bou to lembü shuongei soushoua hoba ngühmaia 
lemlabü jih che lousühada, hoba kho tou hanei ki; aishanga Bouei hao lembü 
dan yingla shanga kheibü mütshuong lamda. 

24Mühghaüje Soushou, hoba aoyouei hao lemlaje soushoua hoba ngühmaia 
lemjan.” 
25Yaksa khoei hao to laukei, “Messia, (aoto Naangenbou dogo lauda), hao 
louada dogo ngei ngeakei. Ladang hao loulaje, haoei kün la ajanjan pendou 
lenlabü.” 
26Jisuei sao to laukei, “Ka to aoei joyoda kho hao.” 
27Kho jiha hao eikshuong loukei, hoba hao yaksa che to joyoko kibü hapan 
haoen maang- pangkei; lankei, “Nyi ai mangsühda?,” ayingsi “Nyi aila sao to 
joyoda?” dogo aoeikei alau. 
28Yaksa khoei deikhu chak apyoan sangnyu to ungkei hoba mütshuong to 
laukei, 
29“Ngei kümbüleibü pendou kü la lenbou, louan chühashi, kho Messia 
yingasao?” 
30Haoen sangnyu ka longkei, hoba hao jungto loukei. 
31Kheijineitham hao eikshuongei hao to sukojako laukei, “Lenbou, 
shauayungashi.” 
32Haoei haoen to laukei, “Ngei kanei angebü shausiyung kia.” 
33Eikshuong cheei che to laukei, “Müt atei hao la shausiyung sungbakukei 
sai?” 
34Jisuei haoen to laukei, “Kü shausiyung kho ngo hautibouei maangangbü 
kümla hoba haoeibü kümsilei wantikulabü kho ki. 
35‘Lit che kian phaia, toukei youlat jih sühda’, dogo kanei alauda lo? Ngei kan 
la lenda, kan nyek longan sek aeto limchühashi; haoen latlabü lele nyenakei. 
Mudonga 
36latboueije mu hapda, hoba wenbou si latbou ham liko olinyolabü lele, haoei 
ponpen langkei youman yoshaiko kia. 
37Kho tegü, cheei wenda hoba lubüei latda dogo laubü ngühtet kho ngühmai 
ki. 

38Laonei kan hükotouko aküm kho youman latla shanga ngei kan hautikei; 
lubü shuongei kümaleia, hoba haoen hübütoubü mai ka kankei penda.” 
39“Haoei ngei kümbüleibü pendou lena”, dogo yaksanyuei aukabü kuko 
lausije kho sangnyu kabü Samariabü juongnyuei hao to mailembei. 
40Ladang Samariabü hao jungto loukei, haoenei Jisu to haoen yoa thüngshi 
dogo sukeijakei; hoba hao khünei chalou nyi setkei. 
41Haoeibü ngühei juongnyuei mailembei, 
42hoba haoenei yaksanyu to laukei, “Künei ho nyi lenbü ngühliei mailembei 
dogokei aying, aishanga künei kün lolokei dida, hoba hao kaodak 
Khümenbou dogo künei ngea.” 

Jisuei Yaangbü Cheeibü Shou Maitikubü 

43Chalou nyi kho phaia hao khüka Galil to haukei. 
44Aishanga thuseibü che kho jembü kaoa nyensang aki dogo Jisuei haoei lolo 
aukabü kukei. 
45Ladang hao Galil to loukei, Galilbüei hao olinko sungletkei; haoei 
Jerusalem Lema kümbüleibü pendou haoenei hapa, aishanga haoenkei Lem to 
loukei. 
46Hao tokei haoei dei ka ih yeitishang Galil kabü Kana to nyibou loukei. 
Khünei choba jungkabü yaangbü che kikei, laoboueibü shou Kapernauma 
shatko kiteikei. 
47Ladang kho mütei Jisu Jihuda ka Galil to loua dogo ditkei, hao hao jungto 
haukei, hoba louan hao shou hailabü lele ong kibou kho maitikushi dogo 
sukeijakei. 
48Jisuei hao to laukei, “Kan dan hoei amaa- philabü hoba maangpanglabü 
ühüpshongko kanei maialemlabü.” 
49Choba jungkabü yaangbouei hao to laukei, “Yaangbou, küshou ühaitoua 
kaiyena.” 

50Jisuei hao to laukei, “Hauashi, kashou langlabü.” Müt khoei Jisuei hao to 
joyobü ngüh to mailembei, hoba ngaikei. 
51Hao lama yanko kitoua hao sambü shuong haü- yokei hoba haoshou langda 
dogo laukei. 
52Hao ai jih ka maijung longeikei dogo haoen ka phekei. Haoenei hao to 
laukei, “Miet, chaangombou angh chenei mangbokei hao apyokei.” 
53Jisuei hao to, “Kashou langlabü” dogo laubü jih khoneitham yingkei dogo 
haobouei ngekei; hoba hao hoba hao chemdang khümboei mailembei. 
54Jisuei hao Jihuda ka Galil to loujinei kümbü amaaphilabü yoa ho nyiboubü 
ki. 

 Johan 5 

Thima Maitibü 

1 Kho phaia khünei Jihudabü lem che kikei, hoba Jisu Jerusalem to angkei. 
2Jerusalema, San Bakhüna, Jihuda ngühyema Bethzatha dogo nyenan khünei 
thim che kia; khonei dip ngao kia. 
3Khünei shatbü juongnyu nyekthubü, sokebü, ayingsi you si ik phei sibü dan 
(dei shoueibü haiteiyoko kikei. 
4Aishanga khuthük hangangbü che jih jiha louyenkei hoba dei kho 
shoueitikei. Kheijinei dei shoueibü phaia shaang atbou müt kho haoeibü 
shatsinyat pendou ka maiko kikei.) 
5Khünei müt che po khujinto set shatbü yoan kikei. 
6Ladang Jisuei hao khünei lengan hapbei hoba hao khünei jihsiphai lounyu 
kida dogo ngekei, haoei hao to laukei, “No maimang sühdalao?” 
7Shatbou müt khoei hao to jongaikei, “Yaangbou, thim shoueijinei ngo leian 
atlabü aokei aki; lausikei ngo lamoua kitoua lubü che ong kü thedangto 
hauda.” 
8Jisuei hao to laukei, “Loenashi, ka yepshang peashi hoba paiashi.” 

9Khoyam müt kho maikei, hao yepshang pekei hoba paikei. Kho Nounyet 
chalou che kiteikei. 
10 Hibü Jihudabüei maian kibü müt khüto laukei, “Ho Nounyet yingkei; kaibü 
shen pelabü kho kala ngühkhümei asakkuda.” 
11Haoei haoen to jongaikei, “Ngo maitikubou mütei kü to laukei, ‘Ka 
yepshang peashi hoba paiashi.’ ” 
12Haoenei hao to phekei, “Ka yepshang peashi hoba paiashi, dogo ka to 
laubou müt kho ao?” 
13Lausikei maitikubü müt khoei hao ao yingkeije ange. Jisu meimeijung satan 
kikei, aieilausi kaoen khünei mütshang juongnyu kikei. 
14Kho phaia Jisuei hao lembüchema hapbei, hoba hao to laukei, “Chüha, no 
maian apa, nyi ka to hoto amaibü haüthüktimang asühlonga, touje shabü 
teshon.” 
15Müt kho haukei hoba hao maitibou kho Jisu yingakei dogo Jihudabü la 
lenkei. 
16Kho laüa Jihudabüei Jisu shieikoela khangkei, aishanga haoei khübü kho 
Nounyet kümbei. 
17Jisuei haoen to jongaikei, “Ho jih hanei sühko Kübouei kümdaleida, hoba 
ngei haoei tegü kümsilei kümda.” 
18Kho aukabüa Jihudabüei hao haitila aeiche lambei, aieilausi haoei Nounyet 
ong leilukei aying, lausikei Mühghaü to hao jetei yeiko, Mühghaü kho 
haoeibü Bou dogo laukei. 

Shoueibü Hau 

19Jisuei haoen to laukei, “Maimaitham ngühmaia ngei kan to lenda, Shouei 
hao lolo aikei kümla athükkei, haoei Bouei kümbo hapbü kho ong kümla 
thükkei; aishanga Bouei ai ong kümda, Shoueikei kho kümda. 

20Aishanga Bouei Shou to sanouda hoba haoei kümbüleibü pendou hao la 
lenda, hoba kan maangpangyolabü lele haoei hao la khübü to yaangbou 
kümsilei lenlabü. 
21Bouei lai haibü langngaitida hoba haoen la langkei kuda, kho tegü ong 
Shoueikei haoei pienbü shuong la langkei kuda. 
22Maimaitham Bouei ao mat ajemda, lausikei haoei matjembü pendou Shou 
la kua, 
23khei haoenei Bou to soumo hatbü tegü, pendouei Shou to soumo hatlabü. 
Aoei Shou la soumo akuda, haoei hao hautibou Bou la soumo akuda. 
24Maimaitham ngühmaia ngei kan la lenda, aoei kü ngüh ditda, hoba ngo 
hangangbou to mailemda, haoei ponpen langkei ki, hoba matjembü to 
alouda, lausikei haibü ka langkeibü to hauda. 
25Maimaitham ngühmaia ngei kan la lenda, haian kibü shuongei Mühghaü 
Shou ngüh ditlabü jihsiphai che louada, hoba kho tou ki, hoba aoyouei kho 
ditlaje lang kilabü. 
26Aishanga Bou la langkei pakshang ki, kho tegü haoei Shou la langkei 
pakshang yeitila shanga kukei. 
27Khoto liman haoei hao la matjemlabü shanga hau kua, aishanga hao kho 
Mühghaü Shou ki. 
28Khünei maang tepang, aieilausi heemanga kibü shuong pendouei haoeibü 
ngüh ditlabü jihsiphai che louada, 
29hoba longlabü; aoyoueibü kümsilei maian kikei haoen pendou langkeishang 
to langngailabü; shedbü kümbü shuong matjemshang to langngailabü. 

Jisu to Aukabü 

30“Ngei ngeibü haua ai kümla athükkei; ngei Bouei kü to lenbü tegü mat 
jemda; hoba ngeibü matjem kho tükdebü ki, aieilausi ngei kü maangangbü 
alamda, lausikei ngei ngo hangangbouei maangangbü lamda. 
31“Ngei kü shangabü aukabü kualonga ngeibü aukabü kho ngühmai aying. 

32Kü shangabü aukabü kubou lubü che kia, hoba haoei kü shangabü laobou 
aukabü kuda kho ngühmai dogo ngei ngekei. 
33Kanei Johan jungto hautikei hoba haoei ngühmai la aukabü kukei. 
34Ngei müteibü aukabüa anongda, lausikei kan khümenlabü shanga ngei 
khübü kho lauda. 
35Hao kho longko kibü ngesakbü wanthung che kikei, hoba kan longche 
shangabü haoeibü ngesakbüa olinyola maangangko kikei. 
36Lausikei ngei laobou aukabü ki kho Johaneibü aukabü to yaangbou, 
aishanga kümsilei laobou Kübouei kü la kümphemtila kukei, khübü kümsilei 
ngei kümda hoba khübüei Bouei ngo hautikei dogo Kü shangabü aukabü 
kuda. 
37Hobaje Bou aoei ngo hangangkei haoeikei kü shangabü aukabü kukei. 
Kanei ladangkei hao ngüh aditkei, ayingsi hao the ühüp. 
38Haoeibü ngüh kan to athüngda, aishanga kanei haoei hautibou Che khüto 
maialemda. 
39Kanei Laishiba phanda, aieilausi kanei khünei ponpen langkei ki dogo kanei 
damda, lankei kü shangabü aukabü kubou kho khübü ki, 
40hoba kanei ponpen langkei haplabü shanga kanei kü jungto loula maang 
üangda. 
41Ngei müteibü soumo to anongda, 
42lausikei kanei maangpona Mühghaü to sanoubü aki dogo ngei ngekei. 
43Ngo kübou nyena louakei, hoba kanei ngo asungletda. Müt at haoeibü 
jembü nyena lousije kanei hao sungletlabü. 
44Kan cheei che ka nyensang leda, hoba Mühghaü Che ong kabü nyensang 
alamda, kanei lai mailemenla? 
45Bou thedanga ngei kan attilabü dogo tedam. Kan attibou khoje Mosa, kanei 
ao to kaneibü maanglem phosepan ki. 

46Kanei Mosa to maileman kikei tegüje kanei kü to maileman kikhoulabü, 
aishanga haoei kü shangabü dokei. 
47Kanei haoei dobü to maialemen longaje, lai küman kanei kü ngüh to 
mailemla?” 

Johan 6 

Jisuei Hajar Ngao Oknyinbü 
(Mt 14.13-21; Mk 6.30-44; Lk 9.10-17) 

1Kho phaia Jisu Galil si thidang to haukei, (kho Tiberia si.) 
2Khünei noknyüh hao phai seman kikei, aieilausi haoenei haoei mütshuong 
shatbü maitibü amaaphilabü hapbei. 
3Jisu shongh to angkei hoba khünei hao eikshuong yoa setkei. 
4Püetbü lem, Jihudabü lem kho nyangko kikei. 
5Ladang Jisuei limchühkei hoba mütshang yaang hao jungto louko kibü 
hapbei, haoei Filip to laukei, “Habüei shaula shanga senei wentek laka 
jekla?” 
6(Haoei kho hao takteila laukei; aishanga haoei ai kümlabü ki kho haoei 
ngekei.) 
7Filipei hao to jongaikei, “Mütpem weko hanbang ong shomasikei sempak 
saoaneibü wentekei haoen asoulabü.” 
8Eikshuong yoa che, Simon Petereibü na Andriaei hao to laukei, 
9“Hanei nashou hanbü che kia, haoei barli wentek ngao hoba ngau penyi kia; 
lausikei müt khüjoche shanga khoei ai kümbula?” 
10Jisuei laukei, “Mütshuong settiashi” (khünei sang juongnyu kikei.) Hibü 
mütshuong setkei; haoen hajar ngao thüng kiteikei. 
11Jisuei wentek kho sungkei, hoba Mühghaü la nyensang kuan phaia 
mütshuong setan kijinei haoen la shombukei, hoba ngaukei khei kümbei. 
Mütpem wekoei photko shaukei. 

12Ladang haoen senyühshembei, haoei hao eikshuong to laukei, “Ai amaulabü 
lele jouletbü netshou shuong heshaiashi.” 
13Hibü haoenei khübü yoshaikei, hoba shaubü shuongei barli wentek ngao ka 
joutibü khoei kam anthüknyi shenkei. 
14Haoei kümbü amaaphelabü hapbü mütshuongei laukei, “Maimaitham 
kaodak to loula kibü Thuseibou kho ho ki.” 
15Hibü Jisuei, haoenei hao lapan choba la yeitilabü dogo kibü kho ngean, hao 
hao mütpem shongh aeto satan apbukei. 

Jisu Dei Thüka Paibü 
(Mt 14.22-33; Mk 6.45-52) 

16Ladang chasem yeikei hao eikshuong yungnyu to yankei. 
17Haoen long che to atkei hoba Kapernaum to danko kikei. Kho touje 
nangnaka hoba Jisu haoen jungto molouko kikei; 
18hoba dei shoueila khangko kikei, aishanga yungnyua yei yaang souko kikei. 
19Haoenei longa mail sem si lei phongan phaia haoenei Jisu dei thüka paiko 
long junga sühko louko hapbei; hoba haoen hatkei. 
20Haoei haoen to laukei, “Ho ngo yingkei; tehüt.” 
21Kheijinei haoenei hao long to leiyetmang sühkei, lausikei longche danga 
long khoei haoen hauko kibü kaoen sühkei. 

Mütshuongei Jisu Lambü 

22Nyibounyet, yungnyu thi aedanga shaibü noknyühei, khünei long che ong 
kiteikei hoba Jisu hao eikshuong yoto long to üet lausikei hao eikshuong 
lansan ong haukei dogo damenkei. 
23Tiberia ka lubü long shuong, laonei haoenei Jisuei nyensang kuan phaia 
wentek shaukei, kho kaoen nyangko lousühkei. 
24Hibü, ladang noknyühei khünei Jisu ayingsi haoeibü eikshuong ongkei 
ühüp, haoenei haoen lolo long to atkei, hoba Kapernaum to Jisu lamjung 
loukei. 

Jisu Langkeibü Wentek 

25Ladang haoenei hao yungnyu thinei hapbei, haoenei hao to laukei, 
“Lenbou, no ladang hato loukei?” 
26Jisuei haoen to jongaikei, “Maimaitham ngühmaia ngei kan to lenda, kanei 
ngo kanei amaaphilabü hapbü shanga aying, lausikei kanei wentek janshauan 
senyühshembü ka lamyoda. 
27 Nyaülabü shausi- yung shanga tekümtelei; thalabü hoba ponpen langkei 
sungbala, laobou Müteibü Shouei kan la kulabü ki, kheibü shausiyung shanga 
kümaleiashi; aishanga Bou Mühghaüei hao thüka haoeibü hau tetsida 
jankua.” 
28Haoenei hao to laukei, “Künei Mühghaü kümsilei kümlabü lele künei ai 
kümla?” 
29Jisuei haoen to jongaikei, “Mühghaü kümsilei kho ho ki, khei haoei ao 
hautikei kanei hao to mailemjan.” 
30Hibü haoenei hao to laukei, “Künei kho haplabü hoba ka to mailemlabü lele 
nyi ai amaaphilabü kümda? Nyi kümlabü kho ai? 
31Laishibaei, ‘Haoei haoen la khuthük ka shausiyung kukei’, dogo lenan kibü 
tegü küneibü pisibousi shuongei yama mana shaukei.” 
32Jisuei haoen to laukei, “Ngei kan to ngühmaia ngüh juong lenda; Mosaei 
kan la khuthük ka shausiyung kukei aying; lausikei Kübouei tükdebü 
shausiyung kan la khuthük ka kuda. 
33Aishanga Mühghaü shausiyung kho laobou khuthük ka louyenda hoba 
kaodak la langkei kuda kho ki.” 
34Haoenei hao to laukei, “Yaangbou, kün la ponpen kho shausiyung kubü.” 
35Jisuei haoen to laukei, “Ngo langkei shausiyung; ao kü jungto louda hao 
mühei ühailabü, hoba aoei kü to mailemda hao ladangkei nyibou dei alalabü. 
36Lausikei kanei ngo hapasikei kanei kü to maialemda dogo ngei kan to lena. 
37Bouei kü la kubü shuong pendou kü jungto loulabü, hoba ao kü jungto 
louda hao ngei shian asattilabü, 

38aieilausi ngo jembüei maangangbü kümla khuthük ka loukei aying, lausikei 
ngo hautibouei maangangbü kümla loukei. 
39Ho ngo hautibouei maangangbü ki, khei haoei kü la kubü ka ngei che 
ongkei amautijan, lausikei thonbü Chaloua haoen pendou langngaitijan. 
40Aishanga aoyouei Shou hapda hoba hao to mailemda haoei pon- pen 
langkei haplabü kho Kübouei maangangbü ki; hoba ngei hao thonbü Chaloua 
langngaitilabü.” 
41Hibü Jihudabü shuongei hao shangabü nyamnyambei aishanga haoei, “Ngo 
khuthük ka loubü shausiyung” dogo laukei. 
42Haoenei laukei, “Ho Josef shou Jisu aying lo? Haobou si haonyu senei 
angekei lo? Khülonga haoei tou lai küman, ‘Ngo khuthük ka loukei’ dogo 
lauda?” 
43Jisuei haoen to jongaikei, “Kan yoa tenyamnyamyo. 
44Ngo hautibou Bouei asenba longa aokei kü jungto loula athük; hoba ngei 
hao thonbü Chaloua langngaitilabü. 
45Thuseibü lea ho doakei, ‘Hobaje haoen pendou la Mühghaüei lenlabü.’ 
Aoyouei Bou to ditda hoba hao ka ditletda hao kü jungto louda. 
46Müt atei Bou hapa dogo ngei alauda, khei Mühghaü ka laobou Che khüto 
limanje; haoei ong Bou hapa. 
47Ngühmaia ngei kan to lenda, aoei mailemda, haoei thon akibü langkei ki. 
48Ngo langkei shausiyung. 
49Kaneibü pisibousi shuongei yama mana shaukei, lankei haoen haikei. 
50Mütei shaulabü hoba ühailabü shanga ngo khuthük ka loubü shausi- yung. 
51Ngo khuthük ka louyenbü lang kibü shausiyung. Atei ho shausiyung 
shausije hao ponpen lang kilabü; hoba ngei kulabü shausiyung kho kü phe; 
kaodakbü langkei shanga ho kuda.” 

52Hibü Jihudabüei haoen yoa ngühsak nepyoko laukei, “Ho mütei lai küman 
sen la haoeibü phe shaula kula?” 
53Jisuei haoen to laukei, “Ngühmaia ngei kan to lenda, kanei Müteibü Shou 
phe ashau longa hoba hao sii ayung longa kan jembü lolo to langkei aki. 
54Aoei kü phe shauda hoba kü sii yungda haoei athonbü langkei ki, hoba ngei 
hao thonbü Chaloua langngaitilabü. 
55Aishanga kü phe kho tükdebü shausiyung, hoba kü sii kho tükdebü 
yunglabü. 
56Aoei kü phe shauda hoba kü sii yungda hao kü to kida hoba ngo hao to 
kida. 
57Lang kibü Bouei ngo ailai hautikei, hoba ngo Bouei lang kida, kho tegü aoei 
ngo shauda haokei ngo danko lang kilabü. 
58Ho khuthük ka louyenbü shausiyung; ho kaneibü pisibousi shuongei shaubü 
kho tegü aying, aishanga kho shausiyungei haoen alangda; lausikei aoei ho 
shausi- yung shauda hao ponpen langkei kilabü.” 
59Haoei ho Kapernauma sinagoga lenjinei laukei. 

Thon Akibü Langkei Ngüh 

60Haoenei ladang ho ditkei, hao eikshuong juongei laukei, “Ngüh hoje 
sekakei. Aoei ho ditenla?” 
61Ho shangabü haoeibü eikshuongei nyamnyamda dogo Jisuei ngekei, hoba 
haoen to laukei, “Hoei kan phaiyetda lo? 
62Khülonga kanei Müteibü Shou hao shangied kishang to angko hapsije lai 
kümla? 
63Ho langkei kubou Soushou ki; pheje jim aki. Ngei kan to lenbü ngüh 
shuongje Soushou hoba langkei ki. 
64Khei yingasikei kan yoa atje maialembü kia.” (Aishanga maialembü aoyou, 
hoba aoei hao yaakshaula khübü kho Jisuei khanglathama ngean kiteikei.) 

65Hobaje haoei laukei, “Bouei akulonga aokei kü jungto loula athük dogo 
ngei kan to lena.” 
66Kho jih ka jaüan hao eik juongnyu sepeijung ngaikei hoba hao yoa apaiko 
apbei. 
67Kheijinei Jisuei Anthüknyi to laukei, “Kankei ngaimang sühda sai?” 
68Simon Peterei hao to jongaikei, “Bunyubou, kün ao jungto sepeila? Nyi thon 
akibü langkei ki; 
69hoba künei mailema hoba no Mühghaüeibü Saopobou ki dogo ngeena.” 
70Jisuei haoen to jongaikei, “Ngei kan Anthüknyi kho apien lo? Lausikei kan 
yoa cheje huonbou ki.” 
71Haoei Simon Iskhariot shou Judas shangabü lauko kiteikei; aishanga hao 
Anthüknyi yoa che yingasikei, hao yaakshaulabü lele kiteikei. 

 Johan 7 

Jisu hoba Haonasi shuong 

1 Kho phaia Jisu Galila paikei. Haoei Jihuda koletkei aishanga Jihudabü 
shuongei hao haitila lameikei. 
2Tou Jihudabü Dip lem nyangko kikei. 
3Hibü haonasi shuongei hao to laukei, “Ka eikshuongeikei nyi kümbü 
kümsilei yaangbü haplabü lele ho kaoen apyoashi hoba Jihuda to hauashi. 
4Aishanga aoei hao pühdaka shentimang sühda, haoei huphanga ai akümda. 
Nyi khübü kümda longaje no lolo kaodak la haptiashi.” 
5Aishanga haonasi shuongei ongkei hao to maialem. 
6Jisuei haoen to laukei, “Kü shanga tükdebü jih molousüh; lausikei kan 
shanga jihsi- phai kho ponpen lamleakei. 
7Kaodakei kan mangsenla athük, lausikei hoei ngo mangsenda aieilausi 
haoeibü kümsilei shuong amai dogo ngei kho shanga aukabü kuda. 

8Lem khüto kan angashi. Ngo kho lem to üangda aishanga ngeibü jih 
molousüh.” 
9Haoei kho lauan phaia hao Galila thüngkei. 

Jisu Dip Lema Yobü 

10Lausikei ladang haonasi shuong lem khüto angkei, kheijinei haokei, 
pühthea ayingko, huphanga angkei. 
11Jihudabü shuongei hao Lem khünei lambo laukei, “Hao lan ki?” 
12Noknyüha hao shangabü aeibou nyamnyam- yokei, atei laukei, “Hao müt 
maibü yingkei”, lubüei laukei, “Aying, haoei noknyüh ayinglamto leida.” 
13Lausikei Jihudabü to hatla, aoeikei hao shangabü pühthea alau. 
14Ladang Lemjibou sühkei, Jisu Lembüchem to angkei hoba lenla khangkei. 
15Jihudabü shuong maangpangkei hoba laukei, “Ho mütei ditletbü akiko lai 
küman webü songsido khütetche hapbei?” 
16Jisuei haoen to jongaikei, “Ngei lenbü kho kü ngüh ji, lausikei ngo 
hautiboueibü ki. 
17Müt atei hao maangangbü kümla maangangsije, ngei laubü kho Mühghaü 
ngüh si, ayingsi ngei jembü hauei laudaje kho haoei ngelabü. 
18Aoei haoeibü jembü haua laudaje haoei jembü soneikangbü lamda; lausikei 
aoei hao hautiboueibü soneikangbü lamda, hao ngühmai; hao to asaopobü 
aki. 
19Mosaei kan la Ngühkhüm aku lo? Khei yingasikei aoeikei Ngühkhüm 
ajungeida. Kanei aila ngo haitila komeida?” 
20Noknyühei jongaikei, “Kato shabü mühghaü kia. Aoei no haitila komeida?” 
21Jisuei haoen to jongaikei, “Ngei kümsilei che kümbei hoba kan tou sühko 
khoei maangpangda. 
22 Mosaei kan la kiplabü phejan kukei kho Mosa ka aying, lausikei pisibousi 
ka laobou kanei Nounyet mangkei kipda. 

23Mosa Ngühkhüm alulimla shanga müt cheei Nounyet mangkei kipda 
longaje, Nounyet ngei müt che maisho maitikua dogo kan kü to maangpokda 
lo? 
24 Tang ka chühbüei mat tejem lausikei kaneibü matjembü kho tangbü 
yingshi.” 

Hao Messia kho Sai? 

25Jerusalem kabü mütshuong atei laukei, “Ho haoenei haitila komeibü müt 
kho aying lo? 
26Lausikei chühashi, haoei pühthea lauda hoba haoenei hao to ai alauda. Ho 
Messia yingkei dogo seneibü khuleibü danei tükde ngebü yinglaoma? 
27Senei ho müt ho lakabüje ngeakei; lausikei ladang Khrista loulaje, aoeikei 
hao lakabüje angelabü.” 
28Jisuei lembü chema ngekko laukei, “Kanei ngo ngekei hoba ngo lakabüje 
kanei ngekei. Lausikei ngo jembü hauei loukei aying, lausikei ngo hautibou 
kho ngühmai ki, hoba hao kanei angekei. 
29Ngei hao ngekei, aishanga ngo hao ka ki, hoba haoei ngo hautikei.” 
30Haoenei hao lapla haujembei, lausikei aoeikei hao to ik ashat, aieilausi 
haoeibü jihsiphai mosüh. 
31Noknyüh juongei hao to mailembei hoba laukei, “Ladang Khrista kho 
loulaje, ho mütei kümbü amaa- philabü to aei haoei kümlep lo?” 

Lombü shuong JisuLapla Hautibü 

32Noknyühei hao shangabü nyamnyamyobü Farisi shuongei ditkei, hoba 
ungshedbü shuong si Farisibü shuongei hao lapla khusabü shuong hautikei. 
33Jisuei laukei, “Ngo kan yoa longche kilabü hoba ngo hautibou jungto 
haulabü. 
34Kanei ngo lamlabü, lausikei kanei ngo ühüplabü hoba ngo lan ki kan loula 
athük.” 

35Jihudabü shuongei haoen lolo lauyokei, “Senei hao ühüplabü lele hao lato 
haula kümeida? Hao Jihudabü linan Grikbü yoa kibü yoto hauan Grikbü la 
lenla kümeida sai? 
36‘Kanei ngo lamlabü, lausikei kanei ngo ühüplabü, hoba ngo lan ki kan loula 
athük’, dogo laubü haoeibü ngüh kho ai tetlabü?” 

Langkei Dei Shumang 

37Lem thonla, youjemnyet, Jisuei loenan ngekko laukei, “At dei lasije kü 
jungto kaiya hoba yungashi. 
38Laishibaei laubü tegü, ‘Aoei kü to mailemda hao ka langkei dei shumang 
koulabü.’ ” 
39Aoyouei hao to mailembei haoenei ai Soushou sungletla kiteikei kho 
shangabü haoei laukei, aieilausi Soushou kho mokuko kikei, aishanga Jisu 
mo sonei akangkei. 

Mütshuong yoa Janyinbü 

40Ladang noknyüh yoa atei khübü ditkei haoenei laukei, “Maimaitham ho 
Thuseibou kho ki.” 
41Lubü shuongei laukei, “Ho Khrista kho ki;” lausikei atei laukei, “Galil ka 
Khrista longlep lo? 
42Dawid lilabü ka, hoba Dawid kibü Bethlehem sang ka Khrista kho longlabü 
dogo Laishibaei alenkei lo?” 
43Hibü noknyüha hao hangshong janyinbü longkei. 
44Haoen ateije hao lapmang sühkei, lausikei aoeikei hao to ik ashat. 

Jihudabü Khuleibü shuongei Maialembü 

45Kheijinei khusabü shuong ungshedbü shuong si Farisi shuong jungto loukei 
hoba haoenei haoen to laukei, “Aila kanei hao aleiba?” 
46Khusabü shuongei jongaikei, “Aoeikei ho mütei laubü tegüje alaukei.” 
47Farisi shuongei haoen to jongaikei, “Kankei ayinglamto leilangtia sai? 
48Seneibü khuleibü ayingsi Farisibü atei ongkei hao to mailema si? 

49Lausikei ho noknyüh, aoyouei Ngühkhüm kho angekei haoenje shedsikhau 
baua.” 
50Lausikei haoen yoa che, Nikodema, ao Jisu jungto shangied loukei, haoei 
haoen to laukei, 
51 “Shaangla müt khoeibü ngüh ditan achühko, hoba haoei kümbü alamenko, 
seneibü Ngühkhümei hao mat jemda sai?” 
52Haoenei hao to jongaikei, “Nokei Galil ka sai? Laishiba phanashi hoba Galil 
ka thuseibü ao alongda dogo nyi ngelabü.” 

Asangalanbüa Lapbü Sao Che 

53(Hobaje haoen mütpem weko lulu chem to ngaikei;) 

Johan 8 

1(lausikei Jisuje Oliv Shongh to haukei. 
2Ngeyang enyu hao lembüchem to nyibou ngaikei. Müt pendou hao jungto 
loukei; hoba hao setkei hoba haoen la lenla khangkei. 
3Ngühkhüm lenbou shuong si Farisi shuongei asangalanbüa lapbü yaksa che 
leibakei. Haoenei sao kho haoen si Jisu kanglanga lotikei, 
4 hoba hao to laukei, “Lenbou, ho yaksa ho asangalanbüa ikshat lapbei. 
5Ngühkhüma Mosaei kheibü yaksa kho laangei tetettijan dogo doakei. Nyi ai 
laula?” 
6Hao attilabü shanga, hao takteiko haoenei kho ngüh laukei. Lausikei Jisuei 
ngomjung atkei hoba ikjishouei kaoa dokei. 
7Ladang haoenei hao to phedang lekei, hao pienan haoen to laukei, “Kan yoa 
ao to shabü aki haoei shaang sao to laangei tetashi.” 
8Nyiboula hao ngomjung atkei hoba kaoa dokei. 
9Ladang haoenei kho ditkei haoen jaishoubou ka khangan che chea 
satkhümbei, hoba lotian phobü yaksa yoa Jisu mütpem joutikei. 
10Jisuei pienan sao to laukei, “Yaksa, haoen lan ki? Aoeikei no ayukti lo?” 

11Saoei laukei, “Yaangbou, aoeikei ayukti.” Hobaje Jisuei laukei, “Ngeikei no 
ayuktida. Ngaiashi; ladangkei nyibou shabü teshon.”) 

Jisu Kaodak Ngesakbü 

12Nyiboula Jisuei haoen to joyoko laukei, “Ngo kaodak ngesakbü. Aoei 
küphai semda hao ladangkei nakthüha apailabü, lausikei langkeibü ngesakbü 
kilabü.” 
13Farisi shuongei hao to laukei, “Nyi ka shangabü aukabü künda; kaibü 
aukabü kho ngühmai aying.” 
14Jisuei haoen to jongaikei, “Ngei kü shangabü aukabü kuasikei, ngeibü 
aukabü kho ngühmai ki, aieilausi ngo laka loukei, ayingsi ngo lato haudaje 
ngei ngeakei; lausikei ngo laka loukei hoba lato hauda kanei angekei. 
15Kanei phe aedang ka matjemda; ngeije aomat ajemda. 
16Ngei mat jemasikei ngeibü matjembü kho ngühmai ki, aishanga ngo müt- 
pem aying. Ngo hautibou Bou kü yoa kia. 
17 Müt nyieibü aukabü kho ngühmai ki dogo kaneibü Ngühkhüma doakei. 
18Kü shangabü aukabü kubou kho ngo ki, hoba ngo hautibou Bouei kü 
shangabü aukabü kuda.” 
19Haoenei hao to laukei, “Kabou lanei ki?” Jisuei jongaikei, “Kanei ngokei 
Boukei angekei. Kanei ngo ngekei tegüje, kanei Küboukei ngelabü.” 
20Haoei habü ngüh ho lembüchema lenjinei nam thanshanga laukei. Aoeikei 
hao alap, aieilausi haoeibü jih mosüh. 

Ngo Haushang to Kan Ohaulabü 

21Haoei haoen to laukei, “Ngo satda hoba kanei ngo lamlabü, lausikei kan 
kaneibü shabüa hailabü. Ngo lato haudaje kan khüto alouenlabü.” 
22Jihudabü shuongei laukei, “‘Ngo laeto haudaje kan loula athük’, dogo haoei 
laudabü haoei hao lolo haitilep sai?” 
23Haoei haoen to laukei, “Kan phang ka; ngoje thük ka. Kan ho kaodakeibü; 
ngoje ho kaodakeibü aying. 

24Khoei ong ngei kan kaneibü shabüa hailabü dogo laukei; aishanga kanei 
‘Ngo Kho Hao Ki’ dogo maialem longa kan kaneibü shabüa hailabü.” 
25Hibü haoenei hao to laukei, “No ao?” Jisuei haoen to laukei, “Khangla 
thama ngei kan la kho ong lendanai. 
26Ngei kan shangabü lenla hoba matjemlabü juong kia; lausikei aoei ngo 
hautikei hao ngühmai ki, hoba ngei hao ka ai ditkei ngei kaodak la lenda.” 
27Haoei haoen to Bou shangabü lauda dogo haoenei ange. 
28Jisuei laukei, “Ladang kanei Müteibü Shou tonenlaje kheijinei ‘Ngo Kho 
Hao Ki’, hoba ngei jembü hauei ai akümda lausikei ngei habü ho Bouei küla 
lenbü tegü lauda dogo kanei ngelabü. 
29Hobaje aoei ngo hautikei hao kü yoa ki. Haoei kü mütpem üpyokei, 
aishanga ngei ponpendou hao maanghaibü kümda.” 
30Haoei habü laujinei juongnyuei hao to mailembei. 

Dongebü hoba Aao 

31Jisuei hao to mailembü Jihudabü shuong to laukei, “Kanei kü ngüha 
lealonga, kan maimaitham ngeibü eikshuong; 
32hoba kanei ngühmai kho ngelabü hoba ngühmai khoei kan dongebü 
yeitilabü.” 
33Haoenei hao to jongaikei, “Kün Abraham thensilen, hoba ladangkei aoeibü 
aaolakei alekei. ‘Kan dongebü yeilabü’, dogo nyi lai küman lauda?” 
34Jisuei haoen to jongaikei, “Ngühmaia ngei kan to lenda, aoei ong shabü 
shonda, hao shabü aao. 
35Aao kho chema ponpen akida; shoumaije ponpendou kida. 
36Yingsije Shouei kan do ngetia longa, kan maimaitham dongebü yinglabü. 
37Kan Abraham thensilen dogo ngei ngeakei; lausikei kanei ngo haitila 
komeida, aieilausi kan to kü ngüh athüngda. 
38Kübou yoa ngei ai hapbei kho ngei kan to lenda; lausikei kanei kaneibü bou 
ka ai ditkei kho kümda.” 

39Haoenei hao to jongaikei, “Küneibü bou Abraham ki.” Jisuei haoen to 
laukei, “Kan Abraham shousi yinga tegüje kanei Abraham kümsilei 
kümbhoulabü. 
40Lausikei Mühghaü ka ngühmai ngüh ditan kan to lenbou kho ngo, hoba tou 
kanei ngo haitila komeida. Abrahamei ho aküm. 
41Kanei kaneibü boueibü kümsilei kümda.” Haoenei hao to laukei, “Kün 
khongshou aying; Mühghaü kho ong küneibü Bou ki.” 
42Jisuei haoen to laukei, “Mühghaü kaneibü Bou tegüje kanei kü to 
sanoulabü, aishanga ngo Mühghaü ka loukei, hoba tou hanei kia. Aishanga 
ngo ngeibü jembü hauei alou, lausikei haoei ngo hautikei. 
43Aila kanei ngei lenbü ashuokenda? Aieilausi kanei ngeibü ngühlang ditla 
asomda. 
44Kan kaneibü bou shabü mühghaü ka ki, hoba kaneibü bouei maangtakbü 
kümla kanei maangangda. Hao khangbü ka thama müt haitibou kikei. Hao 
ngühmaia alo, aishanga hao to ngühmai aki. Ladang haoei amlangbü laulaje 
haoei jembü maangpon ka lauda, aishanga hao kho yepeibou hoba yepeibü 
bou ki. 
45Lausikei ngei ngühmai lauda, khoei kanei kü to maialemda. 
46Kan yoa aoei ngeibü shabü lenenla? Ngei ngühmai lausi kanei aila kü to 
maialemda? 
47Ao Mühghaü ka ki, haoei Mühghaü ngüh ditda. Kanei aditbü tetlabü kho 
kan Mühghaü ka aying.” 

Jisu hoba Abraham 

48Jihudabü shuongei hao to jongaikei, “No Samariabü hoba kato shabü sou 
kia dogo künei kato tükde alen si?” 
49Jisuei jongaikei, “Kü to shabü sou aki, lausikei ngei Kübou la soumo kuda 
hoba kanei kü la soumo akuda. 
50Ngei jembü soneikangbü alamda; kho lambou hoba matjembou che kia. 

51Ngühmaia ngei kan to lenda, atei kü ngüh jungeia longa haoei ladangkei 
haibü ühüplabü.” 
52Jihudabü shuongei hao to laukei, “Tou künei kato shabü sou kia dogo 
ngekei. Abraham hoba thuseibü shuong haikhüma hoba nyi, ‘Atei kü ngüh 
jungeia longa haoei ladangkei haibü ühüplabü’, dogo lauda. 
53Küneibü bou Abraham, ao haia, hao to no yaangbou sai? Thuseibü 
shuongkei haia. Nyi jembü lolo ao dogo lauda?” 
54Jisuei jongaikei, “Ngei ngo lolo soneikanga longa, ngeibü soneikangbü ai 
aying. Ho Kübou, kanei ao to, ‘Hao küneibü Mühghaü’, dogo lauda, haoei ngo 
soneikangtida. 
55Kanei hao angekei, lausikei ngei hao ngeakei; hoba ngei hao angekei laua 
longa ngokei kan tegü yepeibü yinglabü; lausikei ngei hao ngekei hoba hao 
ngüh jungeida. 
56Kaneibü bou Abrahamei kü chalou hapla olinko chüheikei; haoei kho 
hapbei hoba olinkei.” 
57Jihudabü shuongei hao to laukei, “No po anjinsem aonkei, hoba nyi 
Abraham hapbei si?” 
58Jisuei haoen to laukei, “Ngühmaia ngei kan to lenda, Abraham abukjinei 
‘Ngo’ kho kiteikei, hoba hao kho ngo ki.” 
59Haoenei hao to tetla laang hekei, lausikei Jisuei jembü lolo hukei, hoba 
lembüchem ka satkei. 

 Johan 9 

Jisuei Nyekthuan Bukbü La Haptikubü 

1Jisuei hao haujinei, bukjineithama nyek thubü müt che hapbei. 
2Haoeibü eikshuongei hao to phekei, “Lenbou, hao nyek thuan buklabü lele, 
ho mütei si, haonyu haobouei shabü shonkei?” 

3Jisuei jongaikei, “Ho haoeibü shabü ayingsi haoeibü nyusiboueibü 
shabüeikei aying; lausikei hao danko Mühghaü kümsilei tang khittila shanga 
hao nyek thuan bukkei. 
4Senei changea ngo hautiboueibü kümsilei kümjan. Aoeikei akümaleienlabü 
lele nangnak louda. 
5Ngo kaodaka ki shongko ngo kaodak ngesakbü.” 
6Haoei khei lauan phaia, haoei kaoa eok thuokkei, hoba eoka thamdak totkei; 
haoei thamdak kho müteibü nyeka naangkukei, 
7hoba hao to laukei, “Hauashi, hoba Siloam shumanga sakashi.” (Siloam 
ngühtet Hautikei.) Hibü hao hauan sakkei, hoba nyekei hapbo longeikei. 
8Lepbü shuong hoba nyishou aoyouei hao hishau hiyungbü che dogo shenan 
kikei haoenei laukei, “Ho müt setan hishau hiyungko kibou kho aying lo?” 
9Atei laukei, “Haü”; lubü shuongei laukei, “Ji, lausikei haoei hao phatkei.” 
Müt khoei haoei lolo laukei, “Kho ngo.” 
10Haoenei hao to laukei, “Kholonga kaibü nyek lai küman ipbei?” 
11Haoei jongaikei, “Jisu nyenbü müt cheei thamdak totkei hoba ngeibü nyeka 
naangkukei, hoba kü to laukei, ‘Siloam to hauashi hoba sakashi.’ Hibü ngo 
haukei hoba sakkei, hoba hapbei.” 
12Haoenei hao to laukei, “Hao lanei ki?” Haoei laukei, “Ngei angekei.” 

Farisibü shuongei Maitibü kho Phankei 

13Shangied nyek thuan kibü müt kho haoenei Farisibü jungto leian haukei. 
14Jisuei thamdak totan haoeibü nyek khittikubü kho Nounyet yingan kiteikei. 
15Farisi shuongei haoei lai küman hapbei kho hao ka nyiboula phekei. Haoei 
haoen to laukei, “Haoei thamdak totan ngeibü nyeka naangkukei hoba ngei 
sakkei hoba ngei hapbei.” 
16Farisibü atei laukei, “Kho kümbou müt kho Mühghaü ka aying, aieilausi 
haoei Nounyet ajungeida.” Atei laukei, “Müt ao shabü müt che ki haoei lai 
küman kheibü sei kümenla?” Hobaje haoen yoa janyinbü longkei. 



2382 

 

 
   Saopobü Lai 

© 2002, Bible Society of India. 
 

 
 

 

17Haoenei nyek thubou to nyiboulakei laukei, “Haoei kaibü nyek ipbukei 
laudabü nyikei hao shangabü ai lauda?” Haoei laukei, “Hao kho thuseibü che 
ki.” 
18Jihudabüei hao nyek thuan kibü maikei laubü ngühli kho haoeibü nyusibou 
angaba shongko maialem, 
19hoba haoenei haosi ka phekei, “Bukjineithama nyek thuan bukkei dogo 
kanei laubü kasieibü shou kho ho sai? Kholonga haoei tou laibü hapda?” 
20Haoeibü nyusibouei jongaikei, “Hao küsieibü shou hoba hao nyek thuan 
bukkei dogo kanei ngeakei; 
21lausikei haoei tou lai küman hapda künei angekei, ayingsi aoei haoeibü 
nyek ipbukeije künei angekei. Hao ka pheshi, hao jaishou yingkei; haoei 
jembü shanga laulabü.” 
22Haoeibü nyusibouei khei laukei, aishanga haoen Jihudabü to hatkei; 
aieilausi Jihudabü shuongei hai yeian kikei, khei müt atei ongkei hao Messia 
dogo theleda longa hao sinagog ka shian sattilabü. 
23Khoei ong müt khoeibü nyusibouei laukei, “Hao jaishou yingkei, hao ka 
pheshi.” 
24Hibü nyiboukei haoenei nyek thuan kiteibou kho ngabakei hoba hao to 
laukei, “Ngühmai lenshi. Ho shabü müt che dogo künei ngeakei.” 
25Haoei jongaikei, “Hao shabü müt che si ai yingkeije ngei angekei; lausikei 
ngei che ngeakei kho, ngo nyek thuan kiteikei hoba tou ngei hapda.” 
26Haoenei hao to laukei, “Haoei kato ai kümbei? Haoei kaibü nyek lai 
ipbukei?” 
27Haoei haoen to jongaikei, “Ngei kan to lenan apa, hoba kanei aditku. Kanei 
aila ho nyibou ditmang sühda? Kankei haoeibü eik la yeimang sühda sai?” 
28Haoenei hao to nyikuko laukei, “No haoeibü eik; kün Mosaeibü eikshuong. 
29Mühghaüei Mosa to joyokei dogo künei ngeakei; lausikei ho mütje hao 
lakabüje künei angekei.” 

30Müt khoei haoen to jongaikei, “Maangpanglabü kho ho ki, khei hao 
lakabüje kanei angekei, khei yingasikei haoei kü nyek ipbukei! 
31 Mühghaüei shabü müt to aditkuda dogo senei ngeakei, lausikei müt atei 
Mühghaü to hadalonga hoba hao maangangbü kümsije, Mühghaüei hao to 
ditkuda. 
32Müt cheei ongkei nyek thuan bukbü müt la nyek khittikukei dogo kaopakbü 
ka jaüan ladangkei ditan achüh. 
33Kho müt Mühghaü ka aying tegüje, haoei aikei tekümenkhoulabü.” 
34Haoenei hao to jongaikei, “Khangbü ka thama no shabüa bukkei. Kün to 
songlenlabü no ao?” Hobaje haoenei hao sinagog ka inletkei. 

Soushou Nyekthu 

35Haoenei hao inleda dogo Jisuei ditkei, hoba ladang haoei hao hapbei, haoei 
laukei, “Nyi Müteibü Shou to mailemda lao?” 
36Haoei jongaikei, “Yaangbou, ngei hao to mailemlabü lele hao kho ao?” 
37Jisuei hao to laukei, “Nyi hao hapa, hoba tou aoei kato joyoda, kho hao.” 
38Haoei laukei, “Yaangbou, ngei mailemda”; hoba haoei hao thedanga 
khüpetkei. 
39Jisuei laukei, “Aoyouei ühüpda haoenei haplabü lele, hoba aoyouei hapda 
haoen nyekthubü yeilabü lele matjemla shanga ngo ho kaodak to loukei.” 
40Hao yoa kibü Farisi shuongei kho ditkei hoba laukei, “Künkei nyekthubü 
sai?” 
41Jisuei haoen to laukei, “Kan nyekthubü tegüje kan shabü tekikhoulabü. 
Lausikei kanei, ‘Künei hapda’, dogo laudabü kaneibü shabü khei ong kia.” 

Johan 10 

Sanchem Ngühphatbü 

1“Ngühmaia ngei kan to lenda, ao koukhüm danko sanchem to alotda lausikei 
lubü lam aeka nguida, hao kokbü hoba yepeibü; 
2lausikei san shuong lombouje koukhüm danko lotda. 

3Hao la koukhüm lombouei ipbuda, hoba san shuongei hao ngüh ditda; haoei 
jembüeibü sanshuong nyenshenko ngada hoba leian satda. 
4Ladang haoei jembüeibü pendou leibada, hao haoen thedanga paida, hoba 
sanshuongei hao phai semda aieilausi haoenei hao ngüh ngekei. 
5Haoenei yenbou phai asemlabü, lausikei hao jungka laangjung satkhümlabü 
aishanga haoenei yenboueibü ngüh kho ashenkei.” 
6Jisuei kho ngühphatbü haoen to laukei, lausikei haoei haoen to ai laudaje 
haoenei aditen. 

Jisu Sanlombü Maibü 

7Jisuei nyibou laukei, “Maimaitham ngühmaia ngei kan to lenda, ngo 
sanshuong shanga koukhüm. 
8 Kü to shaang loubü shuong pendou kokbü hoba yepeijawebü, lausikei 
sanshuongei haoen to aditku. 
9Ngo koukhüm; ngo danko atei lotsije hao khümenlabü, hoba lotlabü hoba 
anglabü hoba lamshaushang haplabü. 
10Kokbüje koklangla hoba haitila hoba leilutila shanga ong louda. 
Mütshuongei langkeibü nahapla shanga ngo loukei hoba ho apsileko haplabü. 
11Ngo sanlombü maibü. Sanlombü maibüei sanshuong shanga haoeibü 
langkei phoyokuda. 
12Mulambü müt, ao sanlombü ji, ayingsi sanbuboukei aying, ladang sho che 
louko hapda haoei sanshuong apyoda hoba wenjung satda, hoba shoei 
taketda hoba lintida. 
13 Kho aieilausi hao mulambü müt hoba haoei sanshuong shanga adambuda. 
14-15Ngo sanlombü maibü, Bouei ngo lai ngekei, kho tegü ngei jembüeibü 
ngekkei, hoba jembüeibüei ngo ngekei; hoba sanshuong shanga ngei kü 
langkei phoyokuda. 

16 Ho sanchema ayobü ngeibü san lubü kia. Ngei haoenkei leibajan hoba 
haoenei kü ngüh to ditlabü, hoba haoen sanlombü che yoa sanshuong che 
yeilabü. 
17Bouei ngo sanouda, aieilausi kho nyibou hapmeilabü lele ngei kü langkei 
phoyokuda. 
18Aoeikei ho kü ka alangda, lausikei ngei ho ngei lolo phoyokuda. Ngei ho 
phoyola janbü ki hoba ngei ho nyibou hapmeila janbü ki. Kübouei kü to ho 
kümla lenkei.” 
19Tokei Jihudabü yoa ho ngüh danko janyinbü longkei. 
20Haoen juongei laukei, “Hao to shabü sou kia, hoba langet angda. Kanei aila 
hao ngüh ditda?” 
21Lubü shuongei laukei, “Habü hoje shabü souei lapbü ngüh aying. Shabü 
souei nyekthubü nyek khittikula thüklep si?” 

Jihudabüei Jisu Wailetbü 

22Jerusalema Saüenbü Lem kikei. Kho poanga; 
23hoba Jisu Solomon chemsophanga lembü- chema paiko kikei. 
24Jihudabüei hao kailepbei hoba hao to laukei, “Nyi kün lalokche 
phenyemtila? No Messia yingalonga kün la tou chongchingko lenbü.” 
25Jisuei haoen to jongaikei, “Ngei kan to lena, hoba kanei maialemda. Ngei 
kü Bou nyena kümbü kümsileiei kü shangabü aukabü kuda; 
26lausikei kanei maialemda, aieilausi kan ngeibü sanshuong aying. 
27Kü sanshuongei kü ngüh ditda; ngei haoen ngeakei hoba haoenei kü phai 
semda. 
28Ngei haoen la thon akibü langkei kuda, haoen ladangkei amaulabü, hoba 
aoeikei kü ikmang ka haoen asolanglabü. 
29Kü Bouei ai küla kuan ki kho pendou to yaangbou, hoba aoeikei Boueibü ik 
ka haoen sola athükkei.” 
30Bou hoba ngo che ong. 

31Jihudabüei hao to tetla nyibou laang hekei. 
32Jisuei haoen to jongaikei, “Bou ka ngei kan la kümsilei juongnyu lena. 
Khübü yo ka laobou kümsilei shanga kanei kü to tetla?” 
33 Jihudabü shuongei hao to jongaikei, “Kümsilei maibü shanga künei kato 
atetda, lausikei Mühghaü nyikubü shanga, hoba no müt che ong yingan, nyi 
no lolo Mühghaü la yeibü shanga. 
34 ‘Kan mühghaü shuong’, dogo Mühghaüei laubü kaneibü Ngühkhüma 
adokei lo? 
35Haoen aoyou jungto Mühghaü ngüh loukei, haoei haoen to mühghaü dogo 
ngakei, hoba Laishiba ngüh sungenan apla athükkei. 
36Kholongaje, ngei ‘Ngo Mühghaü Shou’ dogo laubü shanga, Bouei ao 
saüenkei hoba kaodak to hautikei, hao to kanei ‘Nyi Mühghaü nyikuda’, dogo 
lauda lo? 
37Ngei Kübou kümsilei aküm longaje kü to maitelemkai; 
38lausikei ngei khübü kümda longa, kanei kü to maialemasikei, Bou kü to ki 
hoba ngo Bou to ki dogo kanei damenlabü hoba ngelabü lele, kümsilei 
shuong to mailemshi.” 
39Hibü nyiboukei haoenei hao lapla haujembei; lausikei hao haoen ikmang ka 
satenkei. 
40Hao nyibou Jordan thi aedang, Johanei shaangla baptikushang to haukei, 
hoba hao khünei kikei. 
41Müt juong hao jungto loukei. Haoenei laukei, “Johanei amaaphilabü ai 
aküm, lausikei Johanei ho müt shangabü laubü pendou kho tükde ong 
kiteikei.” 
42Hobaje juongei hao to khün mailembei. 

 Johan 11 

Lazar Haibü 

1Mari si Martha habü sang Bethani kabü Lazar nyenbü shatbü müt che 
kiteikei. 
2Kho Bunyubou la ponlem onang naangkuan saoeibü khulouei haman 
apbunyu Mari, saoeibü na Lazar shatko kiteikei. 
3Hibü nounyiei hao jungto hai lauko hautikei, “Bunyubou, kathangbou kho 
shatda.” 
4Ladang Jisuei kho ditkei haoei laukei, “Kho shatbü kho haibüa thonlabü 
aying, lausikei ho danko Mühghaü Shou soneikangtila shanga ki.” 
5Jisuei Martha hoba saoeibü na hoba Lazar to sanoukei. 
6Ladang haoei hao shatda dogo ditkei, haoei tokei hao lan kiteikei khünei 
chalou nyi thüngkei; 
7hoba kho phaia haoei haoeibü eikshuong to laukei, “Sen Jihuda to han 
ngaiakho.” 
8Eikshuongei hao to laukei, “Lenbou, tou nyangko ong Jihudabüei kato 
laangei tetla lameikei; no khüto nyibou hauda si?” 
9Jisuei jongaikei, “Chalou chenei angh anthüknyi akida si? Müt cheei chaloua 
paia longa, aphaiyetlabü, aishanga haoei ho kaodak ngesakbü hapda; 
10lausikei müt cheei nangnak paialonga, hao phaiyetda, aieilausi ngesakbü 
kho hao to aki.” 
11Kho lauan phaia haoei laukei, “Sen thangbou, Lazar nyeket shiakei; lausikei 
ngo hao lakseptila hauda.” 
12Eikshuongei hao to laukei, “Bunyubou, hao nyeket shikei longa, hao 
mailabü.” 
13Jisuei hao haibü shanga lauan kiteikei, lausikei haoei nyishoubü yepbü 
shanga lauda dogo haoenei dambei. 
14Kheijinei Jisuei haoen la shangashatko lenkei, “Lazar haia, 

15kanei mailemtila ngo khünei akiteibüei ngo kan shanga olinda. Sen hao 
jungto hauakho.” 
16Hibü Thoma (laobou ngühtet “Phokshou”) ei jambü eikshuong to laukei, 
“Hao yoa hailabü lele senkei hauakho.” 

Jisu kho Langngaibü hoba Langkei 

17Ladang Jisu loukei kheijineije Lazar heea khünan phaia chalou leibounyet 
yingan kikei. 
18Bethani kho Jerusalem nyangko, mail nyi thüngei aoan kikei. 
19Jihudabü juong Martha si Mari jungto haosieibü na shanga maang sula 
louan kiteikei. 
20Ladang Marthaei Jisu louada dogo ditkei, sao shuokla haukei; lausikei Mari 
chema setteikei. 
21Kheijinei Marthaei Jisu to laukei, “Bunyubou, no hanei kiteia tegüje küna 
tehaikhoulabü. 
22Ngei ngeakei, tou yinga tegükei, nyi Mühghaü ka ai ong hilaje, haoei kala 
kulabü.” 
23Jisuei sao to laukei, “Kana langngailabü.” 
24Marthaei Jisu to laukei, “Thonbü Chaloua langngaibü jihsiphaia hao nyibou 
langkeilabü dogo ngei ngeakei.” 
25Jisuei sao to laukei, “Ngo langngaibü hoba langkei ki. Aoei kü to mailemda, 
hao haiasikei lang kilabü; 
26hoba ao lang kida hoba kü to mailemda, hao ladangkei ühailabü. Nyi 
mailemdalao?” 
27Saoei hao to laukei, “Haü, Bunyubou, kaodak to louko kibou, Mühghaü 
Shou, Messia kho no, dogo ngei mailemda.” 

Jisu Haapbei 

28Saoei kho lauan phaia, sao ngaikei hoba saoeibü na Mari ngalangan, 
hakphangshoua lenkei, “Lenbou kho hanei kia, hoba haoei no ngada.” 

29Ladang Mariei kho ditkei sao tongde loenkei hoba hao jungto haukei. 
30Kheijinei Jisu sangnyu to molung, lausikei Marthaei hao haüyoshang 
kaoena ong kiteikei. 
31Hibü ladang saoeibü maang suko Mari yoa chema setbü Jihudabü shuongei 
Mari phühde loenan satan apbü hapbei, haoenei sao heedang to haapla hauda 
dogo daman sao phai sembei. 
32Ladang saoei Jisu hapbei, saoei haoyou junga khü- petkei hoba hao to 
laukei, “Bunyubou, no hanei kiteikei teg- üje küna tehaikhoulabou.” 
33Jisuei sao hoba sao yoa loubü Jihudabü shuongkei haapyoko hapbei. Hao to 
maang leilukei hoba waangkei, 
34hoba laukei, “Kanei hao lanei khünkei?” Haoenei hao to laukei, “Yaangbou, 
louan chühashi.” 
35Jisu haapbei. 
36Kheijinei Jihudabüei laukei, “Haoei hao to latetche sanoukei, chühashi!” 
37Lausikei haoen atei laukei, “Haoei nyekthubü shuong la nyek ipbukei. Ho 
müt ühaitila haoei dencheje kümbü yingma lo?” 

Lazar Langngaitibü 

38Jisu to nyibou maangto shatko heekhün to loukei. Kho laangkhün che, hoba 
laang cheei thangngaian kiteikei. 
39Jisuei laukei, “Laang kho khokan apashi.” Haibüeibü nou Marthaei hao to 
laukei, “Bunyubou, touje mangnyaülüm hilabü; hao haian chalou lei yinga.” 
40Jisuei sao to laukei, “Nyi mailemsije nyi Mühghaü soneikangbü haplabü 
dogo ngei kala alen lo?” 
41Hibü haoenei laang kho khokan apbei; hoba Jisuei chühangtikei hoba 
laukei, “Abou, nyi kü to ditkubü shanga ngei ka nyen sangda. 
42Nyi kü to ponpen ditkuda dogo ngeikei ngeakei; lausikei hanei kaijembo 
loan kibü noknyüh laüa khei ngo hautibou kho no yingan kikei dogo haoenei 
mailemtila ngei ho laukei.” 



2390 

 

 
   Saopobü Lai 

© 2002, Bible Society of India. 
 

 
 

 

43Kho lauan phaia haoei ngüh yaangei ngekkei, “Lazar, longashi.” 
44Haian kibü müt kho haoeibü mangsho neiei kaian hoba haoeibü thenyek 
lemhamneiei yuklepan longkei. Jisuei haoen to laukei, “Mangsho nei 
sengkuashi hoba hao litiashi.” 

Jisu Khulimbo Huonbü 
(Mt 26.1-5; Mk 14.1-2; Lk 22.1-2) 

45Hibü Jihudabü juong aoyou Mari jungto loukei, haoenei haoei kümbü 
hapbei, hoba hao to mailembei, 
46lausikei haoen yoa at Farisibü jungto haukei hoba Jisuei ai kümbei kho 
haoen to lenkei. 
47Hibü thükkabü ungshedbou shuong si Farisibü shuongei Thükkabou Kambü 
huiletkei hoba laukei, “Kho mütei ama- aphilabü juongnyu kümda. Sen ai 
kümbo setda? 
48Senei hao khei apyoa longa, müt pendouei hao to mailemlabü, hoba Rombü 
louan seneibü lembüchem si sen phang ham leilukulabü.” 
49Haoen yo kabü müt che Kaifa nyenbü, ao khüpo thükkabou ungshedbou 
penan kikei, haoei haoen to laukei, “Kanei ai angekei; 
50sen phangshuong pendou shembhoulabü khantoje mütli shanga müt che 
haibü kho kan shanga maibou dogo kaneije damankei achühda.” 
51Haoei ho haoeibü hauei laukei ji, lausikei khüpo thükkabou ungshedbou 
yingbü ka, phangshuong shanga Jisu haijan, 
52hoba phangshuong shanga ong aying, lausikei haoei aan kibü Mühghaü 
shousi shuong chela yeiko leishaila shangabü haoei ho tetenkei. 
53Hibü khünyet ka jaüan Jihudabüei Jisu haitila huonkei. 
54Hibü haoei Jihudabü yoa abongyo, lausikei khüka lamang nyangko kibü 
kaonyek, Efraim nyenbü sangnyu to haukei, hoba hao khünei eikshuong yoa 
kikei. 
55Jihudabü Püetbülem nyangko kikei, hoba haoen lolo saüenla shanga 
kaonyek ka müt juongnyu Püetbülem thedangto Jerusalem to angkei. 

56Haoenei Jisu lameiko kikei hoba lembüchema loan haoen si haoen hai 
lauyokei, “Kanei ai damda? Hao maimaitham lem to aloulabü si ai?” 
57Haoenei hao lapla shanga müt atei ongkei hao lan kije ngealonga, haoei 
ngühlang kujan, dogo thükkabü ungshedbü shuong si Farisibü shu- ongei 
ngühkhüm kuan kiteikei. 

Johan 12 

Jisu la Bethania Onang Naangkubü 
(Mt 26.6-13; Mk 14.3-9) 

1Püetbülem sühla chalou lak kian, Jisu, haoei haibü ka langngaitibou Lazar 
kishang Bethani to loukei. 
2Haoenei hao la shausiyung lamlekukei hoba Marthaei nongnaekei; hoba 
Lazarkei hao yoa shaushanga setbü yoa che kiteikei. 
3Mariei nam juong mubü ponlem onang thungshou che sungjung louan 
Jisueibü youa naangkukei hoba saoeibü khulouei haman apbukei. Chemmang 
pendou onang ponlemei shenkei. 
4Judas Iskhariot, haoeibü eik yoa che, aoei hao khümbo kuan apla kiteikei, 
haoei laukei, 
5“Aila kho ponlem onang kho sempak saongao sem lu yakan shalebü la aku?” 
6Haoei kho shalebü shanga dambubü ka aying, lausikei hao namphot ikjai 
kikei hoba kokbü yingsije thanbü ka haoei kokshauko kikei. 
7Jisuei laukei, “Sao khei ong phokushi; saoei ponlem kho ngo khünbü chalou 
shanga naphoa; 
8aieilausi shalebü kan yoa ponpen kia, lausikei kan yoa ngo ponpenje 
akilabü.” 

Lazar Khulimbo Huonbütakbü 

9Jihudabü mütshang yaangei Jisu Bethania kia dogo ditletkei, hoba haoen 
kho shanga ong aying lausikei haoei haikhün ka langngaitibü Lazar to 
chühlakei dogo loukei. 
10Thükkabü ungshedbü shuongei Lazarkei haitila huonkei, 

11aieilausi hao hangshong Jihudabü juongei haoen wailetkei hoba Jisu to 
mailembei. 

Jerusalem to Thük Hapbo Atbü 
(Mt 21.1-11; Mk 11.1-11; Lk 19.28-40) 

12Nyibounyet Lem to loubü mütshang yaangei Jisu Jerusalem to louada dogo 
ditkei; 
13hoba haoenei hekyang pik pakkei hoba hao shuokla haukei. Haoenei hai 
ngekdang lekei, “Hosana! Bunyubou nyena ao louada hao haülabü yingshi! 
Israel Choba haülabou ki!” 
14Jisuei gadu shoushou che hapbei hoba kho thüka setkei, Laia lenan kibü 
tegü, 
15“Tehüt, Zion Sangnyu; chühashi, kaneibü Choba gadu shoushou chenei 
setan louada.” 
16Haoeibü eikshuongei shaanglaje kho aditen, lausikei ladang Jisu 
soneikangkei, kheijinei haoenei ho hao shangabü Laia dobü, hoba 
mütshuongei hao shanga kheinyu kümbei dogo haoenei damenkei. 
17Haoei Lazar heekhün ka ngaanko, haibü ka langngaikujinei hao yoa kibü 
mütshang pendouei aukabü kukei. 
18Noknyühkei hao shuokla haukei aieilausi haoenei haoei kho sei kümbü 
ditkei. 
19Farisibü shuong cheei che to laukei, “Kan ai hang along dogo kanei ngeakei. 
Chüha, kaodak pendouei hao phai sema!” 

Grikbü atei Jisu Lambü 

20Lem to lemla loubü shuong yoa Grikbü at yoan kikei. 
21Haoenei Galil kabü Bethsaidabü Filip to hai sukojako phekei, “Yaangbou, 
künei Jisu hapmang sühda.” 
22Filip loukei hoba Andria to lenkei. Andria si Filip louan Jisu to lenkei. 
23Jisuei haoen to jongaikei, “Müteibü Shou soneikanglabü jih süha. 

24Maimaitham ngühmaia ngei kan to lenda: Youli lang che kaoa shatan akhit 
longa, hao lansan kida; lausikei kho khitalonga, khoei mai juongnyu hekda. 
25Aoei haoeibü langkei sanouda, kho mauda, lausikei aoei jembü langkei 
mangsenda kho phoenlabü hoba thon akibü langkei haplabü. 
26Müt atei ngo khangensije, haoei kü phai semkai, hoba ngo lanei kilaje 
khünei ngo khangenboukei kilabü. Müt atei ngo khangensije, Bouei hao to 
soumo hatlabü.” 

Jisuei Hao Hailabü shangabü Laubü 

27“Tou kü soushou to lamda, hoba ngei ai laula? Abou, ho jih ka ngo 
khümenkai dogo si? Lausikei ho shangabü ngo ho jih to loukei. 
28Abou, ka nyen soneikangtishi. Khuthük ka ngüh che loukei, ‘Ngei ho 
soneikangtia, hoba ngei toukei ho nyibou soneikangtilabü.’” 
29Khünei loan kibü noknyühei kho ditkei hoba kho langmak yingkei dogo 
laukei. Atei laukei, “Khuthük hangangbü cheei hao to joyoa.” 
30Jisuei laukei, “Ho ngühlang kü shanga aying, lausikei kan shanga ki. 
31Ho kaodak tou matjemda; ho kaodak songdakbou tou shian sattilabü. 
32Hobaje ngo ladang kaodak ka tonenlaje, ngei müt pendou kü jungto 
senbalabü.” 
33(Haoei kho hao aiei hailabü yingkeije kho lenla shanga lauan kiteikei.) 
34 Noknyühei jongaikei, “Messiaje ponpen kida dogo künei Ngühkhüm ka 
dida; kholonga nyi laibü Müteibü Shou kho tonenlabü dogo lauda? Kho 
Müteibü Shou kho ao?” 
35Jisuei haoen to laukei, “Tuisho shanga ngesakbü kho kan yoa kilabü. 
Nakthühei ala- phettila shanga kan ngesakbü kijinei paiashi; aishanga ao 
nakthüh phanga paida haoei hao lae haudaje angeda. 
36Ladang kanei ngesakbü kida, kan ngesakbü shousi shuong la yeila shanga, 
ngesakbü to mailemashi.” 

Jihudabü Maialemenbü Maangpon 



2394 

 

 
   Saopobü Lai 

© 2002, Bible Society of India. 
 

 
 

 

Jisuei kho lauan phaia hao satkei hoba haoen la hukukei. 
37Haoei haoen thedanga tetsida juongnyu kümasikei haoenei hao to maialem, 
38khoei Isaia thuseibüei laubü ngüh ho loushadla kiteikei, “Bunyubou, 
küneibü ngühlang aoei mailembei? Hobaje ao to Bunyubou hau tang 
khitkei?” 
39Haoenei maialemen, aishanga Isaiaei tokei lauakei, 
40 “Haoei haoeneibü nyek thutiakei, hoba haoeneibü maangpon ngoutiakei. 
Haoei kheinyu aküm tegüje haoenei haoeneibü nyekei haplabü, haoeneibü 
maangponei ditenlabü, hoba sepeilabü, hoba ngei haoen maitikulabü.” 
41Isaiaei ho laukei aieilausi haoei Jisu soneikangbü hapbei hoba hao shanga 
lauko kikei. 
42Khei yingasikei, leiyeibü yoan juongei hao to mailembei, lausikei sinagog 
ka shian sattisi amailabü dogo Farisibü to hatbü ka haoenei atheku; 
43aishanga haoenei Mühghaü nyensang toje müteibü nyensang bouje 
sanoukei. 

Jisueibü Ngühei Matjembü 

44Jisuei ngekkei, “Aoei kü to mailemda, kü to mailemda aying lausikei ngo 
hautibou to mailemda; 
45hoba ngo aoei hapda, haoei ngo hautibou hapda. 
46Ngo ngesakbü ki, hoba kü to mailembüje aokei nakthüha akilabü shanga 
ngo kaodak to loukei. 
47Müt atei kü ngüh ditan ajungei longa, ngei haomat ajemda; aishanga ngo 
kaodak matjemla aying, lausikei kaodak khümenla loukei. 
48Aoei ngo asungletlaje hoba ngeibü ngüh asungletda haoei matjembou che 
kia. Ngei laubü ngühlang hoei hao thonbü chaloua mat jemlabü; 
49aishanga ngei jembü hauei alau, lausikei ngo hautibou, Bouei, ngei ai laula 
hoba lenla kho ngühkhüm kukei. 

50Haoeibü ngühkhüm tetlabü thon akibü langkei dogo ngei ngeakei. Bouei kü 
to lai lautila lenkei ngei kho ong lauda.” 

 Johan 13 

Jisuei Haoeibü Eikshuong You Sakkubü 

1Ho Püetbü Lem thedangto kikei. Jisuei haoeibü langkei ho kaodak ka Bou 
jungto banglabü jih lousüha dogo ngekei. Haoei kaodaka kibü haoeibü dan to 
sanoukei, hoba haoei haoen thonbüa sühko sanoukei. 
2Simon Iskhariot shou, Judasei hao khümbomeiko kuan aplabü dogo 
Sataneije janenan kiteikei. Nyak shaujinei 
3Jisuei, Bouei ajanjan pendou haoeibü ikmanga kuan apa, hoba hao Mühghaü 
ka loukei hoba Mühghaü jungto hauda dogo ngean, 
4nyakshaushang ka loenkei, haoeibü neisimei saüan phokei, hoba lemhamnei 
che sungbaan haoeibü manga shenkei; 
5kheijinei haoei deithunga dei yeikei hoba eikshuongeibü you sakkuan, haoei 
shenjanga shenan kibü lem- hamneiei haman apbula khangkei. 
6Hao Simon Peter junga sühlangkei. Peterei hao to laukei, “Bunyubou, nyi kü 
you sakkula kümda si?” 
7Jisuei hao to jongaikei, “Ngei ai kümda kho nyi touje angekei; lausikei nyi 
haphaia ditenlabü.” 
8Peterei hao to laukei, “Nyi kü you ladangkei asakkulabü!” Jisuei hao to 
jongaikei, “Ngei no asakku longa, no kü yoa ai phejan aki.” 
9Simon Peterei hao to laukei, “Bunyubou, kü you ong ayingko kü ik si kü 
khukei sakbüma.” 
10Jisuei hao to laukei, “Aoei mang yua, you to limanje aikei saklabü aki, 
lausikei hao mang khümbo saopoakei; hoba kan sao- poakei, lankei kan 
pendou thamje ji;” 
11aishanga haoei hao khümbo yaakshaulabü müt kho ngean kiteikei. Khoei 
haoei laukei, “Kan pendouje asaopokei.” 

12Ladang haoei haoeneibü you sakkhümbuan haoeibü neisimei lekei hoba 
nyibou setkei, haoei haoen to laukei, “Ngei kan to ai kümbei kho kanei ditena 
lo? 
13Kanei kü to Lenbou hoba Bunyubou dogo ngada, hoba kho kanei laujana 
lauda, aishanga ngo kho ki. 
14Kholongaje, ngo kaneibü Bunyubou si Lenbouei kaneibü you sakkukei 
longa, kaneikei cheei cheeibü you sakkujan. 
15Aieilausi ngei kan shanga kümbü tegü, kaneikei khei kümjan dogo ngei kan 
la tetsida lena. 
16Maimaitham ngühmaia ngei kan to lenda, aao che kho haoeibü bunyu to 
yaangbou ayingsi hautibü kho hautibou to yaangbou aying. 
17Kanei ho ngean kanei jungeia longa, kan olinbou. 
18 Ngei kan pendou shangabü alauda. Ngei ao pienkeije ngei ngeakei. 
Lausikei Lai ngüh ho naloushad, ‘Aoei kü shausiyung shauda haoei khü- peian 
kü khu limbei.’ 
19Ladang ho loushadlaje kheijinei kanei ngo kho hao dogo mailemtila shanga, 
ho ühaüthükjinei ngei kan la tou lenteida. 
20Maimaitham ngühmaia ngei kan la lenda, aoei ngei hautibou sungletlaje 
haoei ngo sungletda, hoba aoei ngo sungletda, haoei ngo hautibou 
sungletda.” 

Jisuei Hao Hailabü shangabü Lenteibü 
(Mt 26.20-25; Mk 14.17-21; Lk 22.21-23) 

21Jisuei kho lauan phaia hao to maangto shatbü lilitham loukei hoba tang 
khitko laukei, “Maimaitham ngühmaia ngei kan to lenda, kan yo kabü cheei 
ngo khümbomeiko kuan aplabü.” 
22Eikshuongei cheei che to chühyo khüpbei, aieilausi haoei ao to laudaje 
haoenei ashuoken. 
23Haoeibü eikshuong yoa che, Jisuei ao to sanouda, hao kho nongyoan Jisu 
thena setan kiteikei. 

24Simon Peterei hao to nyek sheman lenko, haoei ao shangabü laudaje kho 
phela shanga laukei. 
25Aüan setbü yam, haoei Jisueibü khukua nongngailangan hao to laukei, 
“Bunyubou, kho ao?” 
26Jisuei jongaikei, “Ngei ho wentek phaua haman aola kulaje kho müt 
yinglabü.” Kheijinei haoei wentek che phaua haman sungenkei hoba Simon 
Iskhariot shou Judas la kukei. 
27Ladang haoei kho shaukei, Satan hao to atkei. Jisuei hao to laukei, “Nyi ai 
kümlaje, tongde kümashi.” 
28Haoei aila hao to khei laukeije khün setbü shuong aoeikei ange. 
29“Senei Lem shanga ai khamdaje jekashi,” ayingsi haoei “Shalebü la aicheje 
kujan,” dogo lauda lembo ateije dambei. 
30Hibü haoei wentek kho shauan phaia hao wenjung satkei. Kho nangnak 
kikei. 

Ngühkhüm Haanbü 

31Judas satan phaia Jisuei laukei, “Tou Müteibü Shou soneikanga, hoba hao 
to Mühghaü soneikanga, 
32Mühghaü hao to soneikanga, Mühghaüeikei hao jembü yoa soneikangtilabü, 
hoba haoei kho toutham kümlabü. 
33Kü shousi shuong, touje ngo kan yoa tuisho ong kilabü. ‘Kanei ngo 
lameilabü, hoba ngo laeto haulaje kan alouenlabü’, dogo ngei Jihudabü to 
laukubü tegü, toukei ngei kanlakei lenda. 
34Ngei kan la ngühkhüm haanbü che kuda: Kan cheei che to sanouyoashi; 
ngei kan to sanoubü tegü, cheei che to sanoushi. 
35Kan cheei che to sanoubü danko kan ngeibü eikshuong dogo pendouei 
ngelabü.” 

Peterei Athekulabü shangabü Jisuei Lenteibü 
(Mt 26.31-35; Mk 14.27-31; Lk 22.31-34) 

36Simon Peterei hao to laukei, “Bunyubou, no lato hauda?” Jisuei jongaikei, 
“Ngo laeto haudaje nyi tou kü phai semla athükkei, lausikei nyi phaia 
semenlabü.” 
37Peterei hao to laukei, “Bunyubou, ngei aiei ka phai tou asemenla? Ngei ka 
shanga kü langkei phoyokulabü.” 
38Jisuei jongaikei, “Nyi kü shanga kaibü langkei phokulep si? Maimaitham 
ngühmaia ngei kato lenda, Nyi ngo angekei dogo semnei alau shongko 
aunakei akoulabü.” 

Johan 14 

Jisu Bou Jungto Lamnyu 

1“Kaneibü maangpon teleilu. Mühghaü to mailemashi; kütokei mailemshi. 
2Kübou chema kishang juongnyu kia. Khei aying tegüje, ngo kan shanga 
kishang lamlekula hauda dogo lenlep si? 
3Hobaje ngo hauan kan shanga kishang lamlea longa, ngo nyibou longeilabü, 
hoba ngo lanei kilaje khünei kankei kilabü lele ngei kan kü jungto 
leilanglabü. 
4Ngo laeto haudaje kanei lam kho ngeakei.” 
5Thomaei hao to laukei, “Bunyubou, no laeto haudaje künei angekei; künei 
lam kho lai ngekei?” 
6Jisuei hao to laukei, “Ngo lamnyu, ngühmai hoba langkei. Ngo adankoje 
aokei Kübou jungto alouda. 
7Kanei ngo ngea tegüje, kanei Küboukei ngelabü. Tou ka jaüan kanei hao 
ngea hoba hao hapa.” 
8Filipei hao to laukei, “Bunyubou, kün la Bou lenbü; kholonga kün khoei 
soua.” 
9Jisuei hao to jongaikei, “Filip, ngo kan pendou yoa halokche kida lausikei 
kanei ngo angekei lo? Aoei ngo hapa haoei Boukei hapa. Aila kanei, ‘Kün la 
Bou lenbü’ dogo lauda? 

10Ngo Bou to kida hoba Bou kü to kida dogo kanei maialemda lo? Ngei kan 
pendou to ai lenda ngei ngeibü jembü hauei alauda; ho kü to kibü Bou ki 
hoba hao jembü kümsilei kümda. 
11Ngo Bou to ki hoba Bou kü to ki dogo kü to mailemkai; khei ayingsikei 
kümsilei shanga ongkei mailemshi. 
12Ngühmaia ngei kan to lenda, aoei kü to mailemdaje haoeikei ngei kümbo 
kibü kümsilei kümlabü hoba ho to yaangbü kümsilei haoei kümlabü, 
aishanga ngo Bou jungto hauda; 
13hoba kanei kü nyena ai ong hilaje, Shou to Bou soneikangtilabü shanga ngei 
kümlabü. 
14Kanei denche shanga ongkei kü nyena hialonga ngei kho kümbulabü. 

Soushou Saopobü Thekubü 

15“Kanei kü to sanoua longa kanei kü ngühkhüm jungeilabü; 
16hoba ngei Bou to hilabü hoba ponpen kan yoa kilabü lele haoei kan la lubü 
Thuibou che kulabü, 
17kho ngühmai Soushou, ao kaodakei asungletenda; aieilausi kaodakei hao 
ladangkei ühüpda ayingsi angeda. Kanei hao ngeakei aishanga hao kan yoa 
kida hoba kan to ki. 
18“Ngei kan litham üpyolabü, ngo kan jungto louada. 
19Longche kian kaodakei ngo touje ühüplabü, lausikei kanei ngo haplabü. 
Aieilausi ngo lang kia, kankei lang kilabü. 
20Khünyet kanei ngo Kübou to ki, khei, kan kü to hoba ngo kan to kida dogo 
kanei ngelabü. 
21Aoei kü ngühkhüm ngeda hoba khübü jungeida haoei kü to sanouda; hoba 
aoei kü to sanouda hao Kübouei sanoulabü, hoba ngei hao to sanoulabü hoba 
ngo lolo hao to tang khitlabü.” 
22Judas, (Iskhariot ayingko lubü che) ei hao to laukei, “Bunyubou, ailaibü no 
kaodak toje tang akhitko, kün to ong tang khitla?” 

23Jisuei hao to jongaikei, “Müt atei kü to sanoua longa haoei kü ngüh 
jungeilabü, hoba Kübouei hao to sanoulabü, hoba küsi hao jungto loulabü 
hoba hao yoa kilabü. 
24Aoei kü to asanouda haoei kü ngüh ajungeida; hoba kanei ditbü ho kü ngüh 
ji, lausikei ngo hautibou Boueibü ngüh ki. 
25“Ngo kan yoa kijinei ngei habü ngüh ho kan to laukua; 
26lausikei Thuibou, Soushou Saopobü, ao Bouei kü nyena hautilabü ki, haoei 
kan la pendou lenlabü hoba ngei kan to laubü pendou damentilabü. 
27Hakso, ngei kan la bangbü jongsak apyokuda, kaodakei kubou kheibü aying 
lausikei ngeibü hakso ngei kan la kuda. Kaneibü maangpon teleilu hoba 
tehüt. 
28Ngei kan to, ‘Ngo hauan apda, hoba ngo kan jungto nyibou longeilabü,’ 
dogo laubü kanei dida. Kanei kü to sanousije ngo Bou jungto haudabü kan 
olinlabü, aieilausi Bou kü to yaangbou ki. 
29Ho ladang loushadlaje kheijinei kanei mailemlabü shanga, ho 
mohaüthükjinei 
30ngei kan to lalok ajoyolabü, aishanga kaodak songdakbou kho louada. 
Lausikei hao kü thüka ai hau aki; 
31habü pendou kho khei ngei Bou to sanouda hoba ngei Bouei kü la 
ngühkhüm kubü tegü kümda dogo kaodakei ngelabü shanga ong ki. 
Meimeiashi, sen haka satakho. 

 Johan 15 

Jisu Tükdebü Semlüh 

1“Ngo tükdebü semlüh, hoba kü Bou kho moubou ki. 
2Kü to kibü laobou bheka ong eheklaje haoei kho wapan apda, hoba aei 
hektila shanga laobou bheka ong mai heklaje kho saüenkuda. 
3Ngei kan to laubü ngühei touje kan saüenakei. 

4Kü to kishi hoba ngo kan to kikho. Semlüh li to akibü bhekei lai jembü lolo 
mai hekla athük, kho tegü kaneikei kan kü to akilonga mai hekla athük. 
5Ngo semlüh long; kan bhek. Ao kü to kian ngo hao to kida, haoei mai juong 
hekda, aieilausi kü ka bangan kanei ai akümen. 
6Atei kü to akilonga hao bhek tegü apda hoba linda. Khübü bhek shuong kho 
yoshaian wan to jikan apda. 
7Kan kü to kialonga hoba kü ngüh kan to kialonga, kanei ai ong mangsühdaje 
hiashi hoba ngei kho kan la kümbulabü. 
8“Kanei mai juongnyu hekko hoba kan tükdebü ngeibü eikshuong dogo 
lenenbü danko Kübou soneikangda. 
9Bouei kü to ailai sanoukei kho tegü ngeikei kan to sanoukei. Ngeibü sanoua 
kishi. 
10Ngei ailai Küboueibü ngühkhüm jungeikei, kho tegü kanei kü ngühkhüm 
jungeia longa kan ngeibü sanoua kilabü. 
11Ngeibü lenbü kan to kilabü hoba kaneibü olinbü penbüsoubü yeila shanga 
ho ngei kan to lenda. 
12Ho kü ngühkhüm ki, khei kan cheei che to sanouyoshi. 
13Müt cheei hao thangbou shuong shanga jembü langkei phoyokulabü to 
liman lubü sanou yaangbü aki. 
14Ngei kan la ai sakkuda kho kanei kümalonga kan kü thangbou shuong ki. 
15Ngei touje kan to sambü dogo angada, aishanga haoeibü bunyuei ai kümda 
kho sambüei angekei; lausikei ngei kan to thangbou shuong dogo ngada, 
aishanga ngei Kübou ka ditbü pendou ngei kan la ngetia. 
16Kanei ngo apien. Kanei hauan mai juongnyu, khei süngshonbü mai hektila 
shanga ngei kan pienkei; hibü kanei Bou ka kü nyena ai shanga ong hilaje 
kho haoei kan la kulabü. 
17Ngei kan la ho ngühkhüm kuda; cheei che to sanoushi. 

Kaodakei Mangsenbü 

18“Kaodakei kan mangsena longa, kan to amangsenjineithama hoei ngo 
mangsenkei dogo kanei ngeashi. 
19Kan kaodakeibü tegüje, kaodakei jembüeibü to sanoulabü. Kaodakei kan 
mangsenda aieilausi kan kaodakeibü aying. Ngei kan kaodak ka pienkei. 
20‘Aao che kho haoeibü bunyu to yaangbou aying’, dogo ngei kan to ai laukei 
kho damenashi. Haoenei ngo shieikoekei longaje, haoenei kankei 
shieikoelabü; haoenei kü ngüh ditalonga, haoenei kaneibü ngühkei ditkulabü. 
21Lausikei haoenei khübü pendou kü nyena kan to kümlabü, aieilausi haoenei 
ngo hautibou kho angekei. 
22Ngo louan haoen to ajoyo tegüje, haoen shabü teyingkhoulabü; touje 
haoeneibü shabü shanga haoen satenshang aki. 
23Aoei ngo mangsenda haoei kü Boukei mangsenda. 
24Ngei haoen yoa lubü aoeikei akümbü kümsilei habü aküm tegüje, haoen 
shedbü teyingkhoulabü; lausikei haoenei küküm külei hapa hoba Kübou küsi 
ham mangsenkei. 
25 Hibü haoeneibü Ngühkhüma doan kibü tegü ngüh ho loushadjan, ‘Ai 
ayingbüa haoenei ngo mangsenkei.’ 
26“Ladang ngei Bou ka hautibü Thuibou loulaje, Bou ka laobou ngühmai 
Soushou ki, haoei kü shanga aukabü künlabü; 
27kankei ngeibü aukabü shuong ki aieilausi kan khangbü ka jaüan kü yoa 
kikei. 

Johan 16 

1“Kan aphaiyettila shanga ngei kan la khübü ngüh lenkei. 
2Mütshuongei kan sinagog ka shian sattilabü. Maimaitham aoei ong ladang 
kan haitilaje haoei songle kümsilei kümda dogo damlabü jihsiphai che 
louada. 
3Haoenei kho kümlabü aishanga haoenei Bou ayingsi ngokei angekei. 

4Ladang khübü haüthüklabü jihsiphai lousühlaje, ngei khübü shanga kan la 
lena dogo kanei damenla shanga ngei khübü kho kan to lena. 

Soushou Saopobü Kümsilei 

“Ngei khanglaje kan to habü alen, aieilausi ngo kan yoa kikei. 
5Lausikei ngo tou ngo hautibou jungto ngaida, hoba kan aoeiche ongkei, ‘No 
lato hauda?’ dogo aphe; 
6lausikei ngei khübü lenabü maangmauei kaneibü maang- pon shena. 
7Khei yingasikei ngei kan to ngühmaia lenda; ho kan maila yaangla shanga 
ngo hauan apjan, aishanga ngo hauan üplonga, kan jungto Thuibou kho 
aloulabü; lausikei ngo ngaia longa ngei hao kan jungto hautikulabü. 
8Hao ladang loulaje haoei kaodakbü la shabü, saopobü, hoba matjembü 
shangabü ngühtet lenlabü; hoba müt kho latetche shabü, kho aukabü kulabü. 
9Haoei haoen la kü to maialembü kho shabü dogo lenlabü. 
10Haoei ngeibü saopobü aukabü kulabü khola ngo Bou jungto hauda, khola 
kanei ngo touje ühüplabü. 
11Haoei matjembü kho lousüha dogo aukabü kulabü, khola ho kaodakbü 
songdakbou kho mat jeman apa. 
12Ngei toukei kan to juong lenlabü jouakei, lausikei kanei kho touje 
anatenlabü; 
13lausikei ladang hao ngühmai Soushou loulaje, haoei kan ngühmai pendou 
to leilabü, aishanga haoei jembü hauei alaulabü, lausikei haoei ai ong ditda 
haoei laulabü, hoba haoei kan la loula kibü shanga lenlabü. 
14Haoei ngo soneikangtilabü, aieilausi haoei kan la ai lenlaje kho haoei 
ngeibü ka lelabü. 
15Boueibü ai ong kho pendou ngeibü; khoei ngei, haoei kan la ai lenlaje kho 
haoei ngeibü ka lelabü, dogo laukei. 

Maangshat hoba Olin 

16“Longche kian kanei ngo ühüplabü; toukei longche kian kanei ngo 
haplabü.” 
17Haoeibü eikshuong atei at to laukei, “Haoei sen to, ‘Longche kian phaia 
kanei ngo ühüplabü; tokei longche kian phaia kanei ngo haplabü,’ hoba 
‘Aishanga ngo Bou jungto hauda,’ dogo laubü tetlabü ai?” 
18Hibü haoenei laukei, “Haoei ‘Longche kian phaia,’ dogo laubü kho tetlabü 
ai? Haoei ai laudaje senei angekei.” 
19Jisuei haoenei hao to phemang sühbü kho ngeenkei hoba haoen to laukei, 
“Kan yoa ai shangabü pheyoda? Ho ngei, ‘Longche kian phaia kanei ngo 
ühüplabü.’ dogo laubü shangabü sai? 
20Maimaitham ngühmaia ngei kan to lenda, kan haapyolabü hoba 
manghaaplabü, lausikei kaodakei olinlabü; kan maangto shatlabü lausikei 
kaneibü maangshat kho olinbü la yeilabü. 
21“Ladang yaksa cheei na bukda, sao to maangmauei shatda aieilausi saoeibü 
jih süha; lausikei ladang saoei na kho bukdaje, kaodak to müt che bukbü 
olinbüei sao khonkubü kho touje adamenda. 
22Kankei tou maangmau kia; lausikei ngei kan nyibou haplabü, hoba kaneibü 
maangpon olinlabü, hoba aoeikei kaneibü olin kan ka asolanglabü. 
23Khünyet kanei kü to aikei aphelabü. Maimaitham ngühmaia ngei kan to 
lenda, kanei Bou ka kü nyena denche ongkei hialonga haoei kan la kho 
kulabü. 
24Tou sühko kanei kü nyena aikei ihikei; hiashi hoba kanei haplabü, khei 
yingsije kaneibü olin penbüsoubü yeilabü. 
25“Ngei habü ho kan to ngühtetei ong joyoa. Ngei kan to ho tegübüei 
alaulabü, lausikei ngei Bou shangabü kan to shangshenko lenlabü jihsiphai 
che lousühada. 
26Kho chaloua kanei kü nyena Bou ka hilabü, hoba ngei kan nyena Bou ka 
phekulabü dogo alauda; 

27aishanga Bouei jembü lolo kan to sanouda, aieilausi kanei ngo sanoukei 
hoba ngo Mühghaü ka loukei dogo kanei mailembei. 
28Ngo Bou ka loukei, hoba ngo kaodak to loukei; nyiboukei ngei kaodak 
apyoda hoba ngo Bou jungto hauda.” 
29Haoeibü eikshuongei laukei, “Chüha! Nyi touje ngühtetei ayingko 
shangshenko lauda. 
30Nyi pendou ngeakei hoba aoeikei kaka phelabü kümsilei aki dogo künei 
ngeda; kho danko no Mühghaü ka loukei dogo künei mailemda.” 
31Jisuei haoen to laukei, “Kanei touje mailemda lo? 
32Chühashi, kan mütpem weko lulu chem to aalabü hoba kanei kü mütpem 
apyolabü kheibü jihsiphai che louda hoba kho lousüha; khei yingasikei ngo 
kü mütpem aying, aieilausi Bou kü yoa ki. 
33Kü to kanei hakso hapla shanga ngei khübü kho kan to lena. Kaodaka kan 
khonsak khonku kilabü. Lausikei maang khaiashi, ngei kaodak thükena.” 

 Johan 17 

Jisuei Hao Eikshuong shanga Welaukubü 

1Jisuei khübü laukei. Hobaje haoei khuthük to chühangtikei hoba laukei, 
“Abou, jihsiphai lousüha; shouei no soneikangtilabü lele kashou 
soneikangtikai; 
2aishanga nyi hao la kubü pendou la thon akibü langkei kulabü lele nyi hao 
la khunak shousi pendou thüka hau kuan phoakei. 
3No tükdebü Mühghaü che, hoba nyi hautibou Jisu Khrista ngelabü ho thon 
akibü langkei ki. 
4Nyi kü la nongkubü kümsilei wantibü danko ngei ho kaodaka no 
soneikangtia. 
5Tou, O Abou, kaodak moyaüjinei kiteibü soneikangbüei nyi ngo ka yoa 
soneikangtikai. 

6Kaodak ka nyi kü la kubü mütshuong to ngei ka nyen tang khittia. Haoen 
kaibü kiteikei, nyi haoen kü la kukei, hoba ka ngüh ditda. 
7Nyi kü la kubü ajanjan pendou kaka louda dogo haoenei touje ngeda; 
8aieilausi nyi kü la kubü ngüh shuong ngei haoen la kua, hoba haoenei khübü 
sungleda, ngo kaka loukei dogo haoenei tükde ditleda, hoba nyi ngo hautikei 
dogo haoenei mailema. 
9Ngei haoen shanga welauda; ngei kaodak shanga awelauda, lausikei nyi kü 
la kubü shuong shanga welaukuda, aishanga haoen kaibü. 
10Khübü pendou ngeibü, hoba ngeibü pendou kaibü ki, hoba ngo haoen to 
soneikanga. 
11Ngo touje kaodaka aki, lausikei haoen kaodaka kia, hoba ngo ka jungto 
louada. Saopobü Abou, haoenkei seti tegü che ong yingtila shanga, nyi kü la 
kubü ka nyen hauei hatlepshi. 
12Ngo ladang haoen yoa kikei, nyi kü la kubü ka nyen hauei ngei haoen 
hatlepbei, hoba ngei haoen lombei, hoba Lai loushadlabü lele, maula tetbü 
che to liman, haoen aokei amau. 
13Tou ngo ka jungto louada, hoba haoenei ngeibü olin penkosouko haplabü 
lele ngei ho ngüh kaodaka lauda. 
14Ngei haoen la kaibü ngüh kua, hoba kaodakei haoen mangsenkei, aieilausi 
ngo lai kaodakeibü aying kho tegü haoenkei kaodakeibü aying. 
15Nyi haoen kaodak ka sunglangashi dogo ngei asuajada, lausikei nyi haoen 
amaibou ka püetashi dogo sudajada. 
16Ngo lai kaodakeibü aying kho tegü haoenkei kaodakeibü aying. 
17Haoen ngühmaia saüenkushi. Kaibü ngüh kho ngühmai ki. 
18Nyi ngo kaodak to hautibü tegü, ngeikei haoen kaodak to hautia; 
19hoba haoenkei ngühmaia saüenlabü lele, ngei ngo lolo haoen shanga 
saüenda. 

20“Ngei habü shuong shanga ong aying lausikei haoeneibü ngüh danko kü to 
mailembü shuong shangakei welauda. 
21Abou, haoen pendou che ong yeitishi; nyi ngo hautikei dogo kaodakei 
mailemtila, no kü to hoba ngo ka to kibü tegü haoenkei seti to kitishi. 
22Seti lai ki kho tegü haoenkei che ong yeitila shanga, nyi laobou 
soneikangbü kü la kua, kho soneikangbü nyi haoen la kua; 
23ngo haoen to hoba no kü to kibü danko haoen che ong yeilabü, khei 
yingsije nyi kü to sanoubü tegü haoen to kei sanouda dogo kaodakei ngelabü. 
24“Abou, haoen nyi küla kukei hoba nyi haoen, ngo lanei kije khünei 
kitimang sühda, khei yingsije nyi kü la kubü ngeibü soneikangbü haplabü, 
aieilausi kaodak moyaüjinei thama nyi ngo sanoukei. 
25Saopobü Abou, kaodakei no angeenkei, lausikei ngei no ngeakei, hoba habü 
mütshuongei nyi ngo hautikei dogo ngeakei. 
26Nyi haoen la ka nyen ngetia, toukei ho ngetilabü; hoba laobou sanouei nyi 
ngo sanoua kho haoen to kilabü, hoba ngo haoen to kilabü.” 

Johan 18 

Jisu Lapbü 
(Mt 26.47-56; Mk 14.43-50; Lk 22.47-53) 

1Ladang Jisuei khübü ngüh laukhümbei, hao haoeibü eikshuong yoa Kidron 
shumang danko haukei. Khünei bamang che kikei, khüto hao hoba haoeibü 
eikshuong haukei. 
2Judas, aoei hao khümbo kuan aplabü kiteikei, haoeikei kho kaoen ngean 
kikei aieilausi Jisuei hanghangko khünei hao eikshuong to haüyoko kikei. 
3Judasei thükkabü ungshedbü shuong si Farisi shuong ka shetenbü sepai si 
lombü tan che leibakei hoba wanthung, hantin hoba in si aubu jungan khüto 
loukei. 
4Jisuei hao la haüthüklabü pendou ngean, longkei hoba haoen to laukei, 
“Kanei ao lamda?” 

5Haoenei hao to jongaikei, “Nazaretbü Jisu.” Haoei haoen to laukei, “Ngo 
hao.” Judas, aoei hao khümbo kuan apbei, hao haoen yoa loan kiteikei. 
6Ladang Jisuei haoen to, “Ngo hao” dogo laukei, haoen phai sukkei hoba 
kaoa tuongkei. 
7Hibü haoei haoen ka nyiboula phekei, “Kanei ao lamda?” Haoenei laukei, 
“Nazaretbü Jisu.” 
8Jisuei jongaikei, “Ngo hao yingkei dogo ngei kan la lena. Kanei ngo lamda 
longa, habü mütshuong ngaitiashi” 
9ho, “Nyi kü la kubü ka ngei aokei amauti,” dogo haoei laubü loushadla 
yingan kiteikei. 
10Simon Peterei inlou che kiteikei, kho setenkei, hoba thükkabou 
ungshedboueibü sambü che to wapbei, hoba haoeibü mae nou shipan 
apbukei. Kho sambüeibü nyen Malka kikei. 
11Jisuei Peter to laukei, “Kaibü inlou kho mepoua shouashi. Thung laobou 
Bouei kü la kua, kho ngei ayunglep lo?” 

Jisu Ana Thedanga 

12Kheijinei shetenbü sepai shuong, hajar thükkabou hoba Jihudabü lombü 
shuongei Jisu lapbei, hoba hao khühkei 
13hoba shaangla hao Ana jungto leian haukei, aishanga hao khüpo thükkabou 
ungshedbou penbou Kaifaeibü kounyangbou kiteikei. 
14Ho Kaifaei, mütli shanga müt che haijan dogo Jihudabü la huon lenko 
kikei. 

Peterei Jisu Atheletbü 
(Mt 26.69-70; Mk 14.66-68; Lk 22.55-57) 

15Simon Peter si lubü eik cheei Jisu phai sembei. Kho eik kho thükkabou 
ungshedbouei ngean kikei hoba hao Jisu yoa thükkabou ungshedbou sang- 
chimang to atkei. 

16Lausikei Peterje khonga koukhün junga loan kiteikei. Hibü eik, ao 
thükkabou ungshedbou to ngeyoan kikei, hao louan koukhüna kibü yaksa to 
joyokei hoba Peter leiyetkei. 
17Saoei Peter to laukei, “Nokei ho müteibü eik yoa che sai?” Haoei laukei, 
“Ngoje aying.” 
18Sambü si lombü shuongei khambü ka wankak jikan wan metkei, hoba 
haoen khünei kham sepbo loan kikei. Peterkei khünei haoen yoa kham sepbo 
lokei. 

Ungshedbouei Jisu ka Ngüh Phebü 
(Mt 26.59-66; Mk 14.55-64; Lk 22.66-71) 

19Thükkabou ungshedbouei Jisu ka haoeibü eikshuong hoba haoeibü lenbü 
shangabü phekei. 
20Jisuei hao to jongaikei, “Ngei kaodak to tang khitko laua. Ngei ponpendou 
Jihudabü yoshaishang sinagog si lembüchema lenkei, hoba ngei huphanga ai 
alau. 
21Kü to aila pheda? Ngei haoen to ai laukeije ditbü shuong to pheashi. Ngei ai 
laukeije haoenei ngekei.” 
22Ladang haoei kho laukei, loan kibü lombou yoa cheei, “Nyi thükkabou 
ungshedbou to hai jongaijan si?” dogo lauko Jisueibü thenyek to ipbei. 
23Jisuei hao to jongaikei, “Ngei mashikan lauan kisije mashikbü aukabü 
kuashi; lausikei janbü yingan kialonga aila kü to ngümda?” 
24Anaei hao khühan thükkabou ungshedbou Kaifa jungto litikei. 

Peterei Nyiboukei Jisu Athekuenbü 
(Mt 26.71-75; Mk 14.69-72; Lk 22.58-62) 

25Simon Peter kham sepbo loan kikei. Haoenei hao to laukei, “Nokei haoeibü 
eikshuong yoa che sai?” Haoei kho athelet; haoei laukei, “Ngoje aying.” 
26Peterei nou shipan apbubou chempen, thükkabou ungshedboueibü sambü 
yoa cheei laukei, “Ngei no bamanga hao yoa ühüpou si?” 
27Toukei Peterei hao athelet, hoba khoyam aunak koukei. 

Jisu Pilat Thedanga 
(Mt 27.1-2,11-14; Mk 15.1-5; Lk 23.1-5) 

28Haoenei Jisu Kaifa chem ka governor chem to leian haukei. Kho 
langngelamto yingan kikei. Haoen atot akhonyoko Püetbülem shauenlabü 
shanga haoen chemmang toje üt. 
29Hibü Pilat haoen jungto khong to angkei hoba laukei, “Ho müt khulimbo 
kanei ai shedbü sungbada?” 
30Haoenei hao to jongaikei, “Ho müt ho ashed ayaütibü müt che tegüje, künei 
hao ka la khümbo tekukhoulabü.” 
31Pilatei haoen to laukei, “Hao kanei lolo leilangashi, hoba kaneibü 
ngühkhüma kibü tegü kanei lolo mat jemashi.” Jihudabüei hao to laukei, 
“Kün la aokei haitila asakkukei.” 
32Kho Jisuei hao ai haiei hailabü shanga lenkei kho loushadla yingan kiteikei. 
33Pilat chemmang to ngaikei, Jisu ngakei hoba hao to laukei, “No Jihudabü 
Choba sai?” 
34Jisuei jongaikei, “Nyi ho no lolo lauda si ayingsi atei kü shangabü ka to 
lenkei?” 
35Pilatei jongaikei, “Ngo Jihudabü si? Kaibü jembü phang hoba thükkabü 
ungshedbou shuongei no kü la khümbo kuan apbei. Nyi ai kümbei?” 
36Jisuei jongaikei, “Kü sangle ho kaodak ka alouda. Kü sangle ho kaodak ka 
loukei tegüje, ngo Jihudabü la khümbo kuan üptila shanga ngeibü sambü 
shuongei wapyokhoulabü; lausikei ngeibü sangleje ho ka loukei aying.” 
37Pilatei hao to laukei, “Kholonga no choba lo?” Jisuei jongaikei, “Ngo choba 
che dogo nyi lauda. Ngo ngühmai shanga aukabü künla bukkei hoba kho 
shangabü ngo ho kaodak to loukei dogo ngei lauda. Aoyou ngühmaieibü ki 
haoenei ngeibü ngüh ditda.” 
38Pilatei hao to laukei, “Ngühmai kho ai?” 

Jisu Haitila Kuan Apbü 
(Mt 27.15-31; Mk 15.6-20; Lk 23.13-25) 

Haoei kho lauan phaia hao nyibou Jihudabü jungto angkei hoba haoen to 
laukei, “Ngei ho müt to ai shedbü ühüpenda; 
39lausikei Püetbülema ngei kan shanga müt che litikula kho kaneibü songa ki. 
Ngei kan la Jihudabü choba kho litikula kanei maang angasao?” 
40Haoenei ngekyoko laukei, “Hao aying lausikei Baraba.” Baraba kho kokbü 
che kikei. 

 Johan 19 

1Kheijinei Pilatei Jisu leilangan ngümtikei, 
2hoba sepai shuongei jakei khun che yikkei hoba haoeibü khua hankukei, 
hoba haoenei hao la nakthüngan sakbü nei che neikukei. 
3Hobaje haoenei hao jungto louan, “Salangko kishi, Jihudabü Choba!” dogo 
laudang lekei, hoba haoenei haoeibü thenyek to ipbo lekei. 
4Pilat tangto nyibou angkei hoba Jihudabü shuong to laukei, “Chühashi, ngei 
hao to ai shedbü achühenda, dogo kanei ngela shanga ngei hao kan jungto 
leian longkuda.” 
5Hibü Jisu jakeibü khun hanan hoba nakthüngle sakbü nei neian longkei. 
Pilatei haoen to laukei, “Chühashi, ho müt yingkei.” 
6Ladang thükkabou ungshedbü hoba lombü shuongei hao hapbei, haoenei, 
“Hao peiseia thüngashi! Hao peiseia thüngashi!” dogo ngekyokei. Pilatei 
haoen to laukei, “Kanei hao leilangan kanei lolo hao peiseia thüngashi; 
aieilausi ngei hao to ai shedbü ühüpenda.” 
7Jihudabüei hao to jongaikei, “Künei ngühkhüm che kia, hoba kho ngühkhüm 
songei hao haijan, aieilausi haoei lolo hao Mühghaü Shou la yeikei.” 
8Ladang Pilatei kho ngüh ditkei hao aeibou hatkei, 
9hoba hao chemmang to atngaikei, hoba Jisu to laukei, “No laka loukei?” 
Jisuei hao to ai ajongai. 
10Pilatei hao to laukei, “Nyi kü to ajoyoda si? No litila kü to hau kia hoba no 
haitila kü to hau kia dogo nyi angekei lo?” 

11Jisuei jongaikei, “Thükkabü ka ka la hau aku tegüje no kü thüka ai haukei 
tekikhoulabü. Hibü aoei ngo ka la khümbo kukei, haoeibü shabü yaangbou 
ki.” 
12Kho ngüh- chunga Pilatei hao litila kümbei. Lausikei Jihudabü shuongei, 
“Nyi kho müt litia longaje no Kaisar thangbou aying. Aoei ong jembü lolo 
hao choba dogo lauda, haoei Kaisar khulimda,” dogo lauko ngekyokei. 
13Ladang Pilatei kho ditkei haoei Jisu tangto leibakei, hoba, “Laangshebü”, 
Ibri ngühyema, “Gabbatha,” dogo laubü kaoen matjemshanga hao setkei. 
14Kho Püetbülem thedangto kiteikei. Haoei Jihudabü shuong to laukei, 
“Chühashi, kaneibü Choba!” 
15Haoenei ngekkei, “Hao haitiashi, hao haitiashi, hao peiseia thüngashi!” 
Pilatei haoen to laukei, “Ngei kaneibü Choba peiseia thüngla se?” Thükkabü 
ungshedbü shuongei laukei, “Kaisar to liman künei ao Choba aki.” 
16Kheijinei haoei hao peiseia thüngla shanga khümbo kukei. 

Jisu Peiseia Thüngbü 
(Mt 27.32-44; Mk 15.21-32; Lk 23.26-43) 

Hibü haoenei Jisu leilangkei, 
17hoba haoei haoeibü peisei pean, “Khulo Kaoen” dogo laubou, Ibri 
ngühyemei “Golgotha” to haukei. 
18Khünei haoenei hao peiseia thüngkei, hoba hao yoa lubü müt nyi Jisu jenyu 
lean jijinei che che thüngkei. 
19Pilatei ngühkung che doan peiseia thipbukei. Dobü kho hai kikei, 
“NAZARETBÜ JISU, JIHUDABÜ CHOBA.” 
20Jihudabü juongei kho ngüh wekei, aieilausi Jisu peiseia thüngbü kaoen kho 
sangnyu nyangko kikei hoba kho Ibri, Latin hoba Grik ngühyema dokei. 
21Hibü Jihudabü khukabü ungshedbü shuongei hao to laukei, “ ‘Jihudabü 
Choba’ dogo tedo, lausikei ‘Haoei ngo Jihudabü Choba, dogo laukei’ dogo 
doashi.” 
22Pilatei jongaikei, “Ngei ai dokeije doa.” 

23Ladang sepai shuongei Jisu peiseia thüngkei, haoenei haoeibü nei sungkei 
hoba sepai shuong che bangei penko pem lei la janyinkei. Haoenei 
mangyukkei sungkei; kho shimo akiko, thük ka chemala takbü yingan 
kiteikei. 
24Khola haoen cheei che to laukei, “Senei ho tejitnyinkho, lausikei ho aoeibü 
yinglaje janenla shanga phaang pakyokho.” Kho Laishibaei hai laubü 
loushadla yingan kiteikei: “Haoenei ngeibü neisimei haoen yoa janyokei, 
hoba ngeibü mangyuk shanga phaang leyokei.” Kho tegü sepai shuongei 
kümbei. 
25Tou Jisueibü nyu, haonyueibü na, Klopa yak Mari hoba Mari Magdalin, 
dogo haoeibü peisei junga loan kikei. 
26Jisuei haonyu hoba haoei sanoubü eik sao nyangko loan hapbei, hoba haoei 
sao to laukei, “Yaksa, kashou to chühashi.” 
27Haoei kho phaia eik khüto laukei, “Kanyu to chü- hashi.” Kho jih ka jaüan 
eik khoei sao kho hao chem to leian satkei. 

Jisu Haibü 
(Mt 27.45-56; Mk 15.33-41; Lk 23.44-49) 

28 Ajanjan pendou kümphema dogo Jisuei ngekei. Laishiba loushadtila haoei 
laukei, “Ngo deilada.” 
29Khünei haijepbü dei shenko thung che tenan kikei. Haoenei oda haijepbü 
dei shenko haman hisop phodong chenei lonan haken to attikukei. 
30Jisuei haijepbü dei kho shepbei hoba laukei, “Pendou wana.” Hobaje haoei 
khu ngomletkei hoba haoeibü soushou bangtikei. 

Jisueibü Hip to Sepbü 

31Ho chalou Nounyet thedangto kiteikei. Hibü Jihudabü shuongei Pilat to 
peiseia thüngbü mütshuongeibü you kho setnguokkuan mang shuong kho 
langtila phekei. Kho haoenei Nounyet peiseia mang aphola shanga kümbei, 
aishanga Nounyet kho chalou yaangbü che kiteikei. 

32Hibü sepai shuong louan, Jisu yoa peiseia thüngbü shaangboueibü you 
hoba lubü khoeibü you dogo setnguokkukei. 
33Kho phaia haoen hao jungto loukei, hoba ladang haoenei hao haian apan 
hapbei, haoenei haoeibü you asetnguokku, 
34lausikei sepai yoa cheei haoeibü hiplang to aubuei sepbei, hoba khoyam sii 
si dei longkei. 
35(Ho, kho hapboueibü aukabü, kaneikei mai nalemla shanga kukei, hoba 
haoeibü aukabü kho ngühmai ki. Haoei ngühmai lenda dogo ngebou müt che 
kia.) 
36 Habü ho Laishibaei, “Haoeibü lo che ongkei anguoklabü” dogo lenbü 
loushadla shanga haüthükkei. 
37Toukei, lubü Laiei lauda, “Haoenei ao to sepbei hao to haoenei chühlabü.” 

Jisu Khünbü 
(Mt 27.57-61; Mk 15.42-47; Lk 23.50-56) 

38Kho phaia Arimatheabü Josef, (ao Jisueibü eik che, lausikei Jihudabü to 
hatbü ka huphang kabü che kikei), haoei Pilat to Jisueibü mang sunglangla 
shanga phekei; hoba Pilatei sakkukei. Hibü hao loukei hoba haoeibü mang 
langkei. 
39Nikodema, ao shaangla Jisu jungto nangnak loukei, haoeikei ponlem hibü 
jen hoba bunai kheiyobü seret anjinsem thüng atsheibü sungbakei. 
40Hibü haosiei Jisueibü mang sungkei hoba inyaibü neiei ponlem peisilei yoa 
shokei, aieilausi kho Jihudabü mangap song kiteikei. 
41Hao lanei peiseia thüngetkei khünei bamang che kikei, hoba bamang 
khünei aokei khünan achühbü heekhün haanbü che kiteikei. 
42Haosiei Jisu khünei khünkei, aieilausi kho chalou Jihudabü Nounyet 
thedangto kiteikei hoba hee kho nyangbüa kikei. 

Johan 20 

Hee Kongbü 
(Mt 28.1-8; Mk 16.1-8; Lk 24.1-12) 

1Balea shaangbounyet ete, jijimomoa Mari Magdalin hee to loukei hoba laang 
kho khüka khoklangan hapbei. 
2Hibü sao laangjung Simon Peter si lubü eik aoto Jisuei sanoukei, haosi 
jungto loukei hoba haosi to lenkei, “Haoenei Bunyubou heekhün ka 
sunglanga, hoba haoenei hao lanei phokeije künei angekei.” 
3Hibü Peter si lubü eik nyiei apyojung heedang aeto haukei. 
4Ham liko laangkei; lausikei lubüei Peter leilangkei hoba heea shaang 
sühlangkei. 
5Haoei seman chühlitikei, hoba nei inyaibü kho hangletan hapbei, lausikei 
hao maangto üt. 
6Simon Peterkei hao phaito loukei, hoba heekhün to atkei; hoba haoei nei 
inyaibü kho hangletan hapbei, 
7hoba khukabü nei khoje nei inyaibü yoa aying, lausikei kaoen chenei 
nopshaian kiteikei. 
8Kheijinei lubü eik, ao shaang heea sühlangkei, haokei maangto atkei, hoba 
hapbei hoba mailembei; 
9aishanga hao haibü ka langngaijan dogo laubü Laishiba ngüh haoenei 
moditen. 
10Hibü eikshuong chem to haan ngaikei. 

Jisu Mari Magdalin la Haptibü 
(Mt 28.9-10; Mk 16.9-11) 

11Mari heekoa haapbo loan kiteikei. Saoei haapbo haapbo heemang to 
semlitikei, 
12hoba saoei, khuthük hangangbü nyi, thupaibü helea, Jisu mang phoshang 
khukhüm aenei che hoba che youdanga dogo setan hapbei. 
13Haosiei sao to laukei, “No aila haapda?” Saoei haosi to laukei, “Haoenei 
ngeibü Bunyubou mang sunglanga, hoba haoenei hao lanei khünkeije ngei 
angekei.” 

14Saoei khei lauan phaia sepeian chühngaikei hoba Jisu loan hapbei lausikei 
saoei kho Jisu dogo ange. 
15Jisuei sao to laukei, “No aila haapda? Nyi ao lamda?” Hao bamang lombou 
dogo daman saoei hao to laukei, “Yaangbou, nyi hao langan kisije, kü la 
lenbü, hoba ngei hao ngailanglabü.” 
16Jisuei sao to laukei, “Mari!” Saoei sepeikei hoba hao to Ibri ngühyema 
laukei, “Rabuni!” (kho tetlabü, Lenbou.) 
17Jisuei sao to laukei, “Kü to tejung, aishanga ngo Bou jungto mo üangkei; 
lausikei ngeibü jaisinasi shuong jungto hauashi hoba haoen to, ‘Ngo kü Bou 
jungto hoba kaneibü Bou jungto, kü Mühghaü jungto hoba kaneibü Mühghaü 
jungto angda,’ dogo lenashi.” 
18Mari Magdalin ngaikei hoba eikshuong to lenkei, “Ngei Bunyubou hapa,” 
hoba haoei sao to khübü lenkei dogo laukukei. 

Jisuei Hao Eikshuong to Longan Lenbü 
(Mt 28.16-20; Mk 16.14-18; Lk 24.36-49) 

19Kho balea shaangbounyet, chasem kiteikei, hoba Jihudabü to hatbü ka 
eikshuong kishang kou khinngailangan kikei. Jisu loukei hoba haoen yoa 
lokei, hoba haoei haoen to laukei, “Kan yoa hakso kishi.” 
20Haoei kho lauan phaia haoei haoen la haoeibü ik hoba haoeibü hiplang 
lenkei. Eikshuongei Bunyubou hapan olinyokei. 
21Jisuei haoen to nyiboukei laukei, “Kan yoa hakso kishi. Bouei ngo hautibü 
tegü, ngeikei kan hautida.” 
22Haoei kho lauan phaia, haoei haoen la metan jinkuko laukei, “Soushou 
Saopobü sungletashi. 
23Kanei aoyoueibü shabü amai apbulaje, haoeneibü shabü apa; aoyou la kanei 
üpbulaje haoeneibü shabü nangakei.” 

Jisu hoba Thoma 

24Thoma (laobou ngühtet, “Phokshou”), Anthüknyi yo kabü che Jisu loujinei 
haoen yoa akitei. 

25Lubü eikshuongei hao to laukei, “Künei Bunyubou hapa.” Haoei haoen to 
laukei, “Ngei haoeibü ik manga kojal nali ühüp longa, hoba kojal moa ngeibü 
ikjishou ütti longa, hoba haoeibü hiplang to ngeibü ik ütti longa, ngei 
maialemlabü.” 
26Chalou set kian phaia nyibou hao eikshuong chem manga kikei hoba 
Thomakei haoen yoa kiteikei. Kou khinngailangan kikei lausikei Jisu lotan 
haoen yoa lokei hoba laukei, “Kan yoa hakso kishi!” 
27Kho phaia haoei Thoma to laukei, “Kaibü ikjishou hato thenashi hoba kü ik 
to chühashi; kaibü ik litiashi hoba kü hiplanga phekattikai; maialemenko 
teki, lausikei mailemkai.” 
28Thomaei hao to jongaikei, “Kü Bunyubou, kü Mühghaü.” 
29Jisuei hao to laukei, “Nyi ngo hapabü nyi mailemda lo? Aoyouei ühüp lausi 
dogokei mailema, haoen olinbou.” 

Ho Le Nyekchüh 

30Ho lea adobü amaaphilabü juongnyu Jisuei eikshuong thedanga kümbei; 
31lausikei Jisu kho Mühghaü Shou, Messia, dogo kanei mailemla shanga, 
hoba mailembo kanei hao nyena langkei hapla shanga ho ngüh doda. 

 Johan 21 

Jisuei Eik Nyet la Longan Lenbü 

1Kho phaia Jisu jembü lolo Tiberia yungnyua longan lenkei. Haoei hao lolo 
hai longan lenkei. 
2Simon Peter, Thoma (laobou tetlabü, “Phokshou”), Galila Kanabü Nathaniel, 
Zebedi shounyi hoba haoeibü eik lubü nyi dogo chela kiteikei. 
3Simon Peterei haoen to laukei, “Ngo ngau lapla kouda.” Haoenei hao to 
laukei, “Künkei ka yoto loulabü.” Haoen koukei hoba long to atkei, hoba 
khüyou haoenei ai alap. 
4Chaphamlamto Jisu yungkoa lokei, lausikei eikshuongei kho hao yingkei 
dogo ange. 

5Jisuei haoen to laukei, “Nashousi shuong, kanei aiche laplao?” Haoenei hao 
to jongaikei, “Alap.” 
6Haoei haoen to laukei, “Tak kho long mae aedangto tekashi, hoba kanei 
shijo laplabü.” Hibü haoenei tekkei hoba ngau juongnyu minsije touje 
haoenei tak senenla athükko kikei. 
7Eik, aoto Jisuei sanoukei, haoei Peter to laukei, “Ho Bunyubou yingakei.” 
Ladang Simon Peterei kho Bunyubou yingkei dogo ditkei, haoei nei huombei, 
(aishanga haoei kho hangletan phokei), hoba dei to tomatlangkei; 
8lausikei lubü eikshuongje, taka ngau shenko minan, senjung haoeneibü 
longa loukei, aishanga haoen deiko ka yongan eheko, phak anjinsem thüng 
ong kiteikei. 
9Ladang haoenei deikoa sühlangkei haoenei wankaka wan metenan, kho 
thüka ngau hoba wentek dogo phoan hapbei. 
10Jisuei haoen to laukei, “Kanei tou lapbabü ngau ka at sungba.” 
11Simon Peter long to likei hoba ngau yaangbüei shenko kibü tak kho kaomai 
to senbakei. Khünei ngau saongaoto anjinsemto sem kiteikei; khünei ngau 
juongnyu minasikei tak ajitthet. 
12Jisuei haoen to laukei, “Kaiya, hoba lem jokashi.” Kho Bunyubou yingkei 
dogo ngean, eikshuong yoa aoeikei hao to, “No ao?” dogo phela maang 
ayaangen. 
13Jisu loukei, hoba wentek sungkei hoba haoen la shonkukei hoba ngaukei 
kho tegü ong kümbei. 
14Hao haibü ka langngaian phaia Jisuei hoei semboubü hao eikshuong la 
longan lenkei. 

Jisu hoba Peter 

15Ladang haoen lemjok wankei, Jisuei Simon Peter to laukei, “Jona shou 
Simon, nyi kü to habü pendou to aei sanouda lao?” Haoei hao to laukei, 
“Haü, Bunyubou, ngei no sanouda dogo nyi ngekei.” Jisuei hao to laukei, “Kü 
san shoushou shuong samashi.” 

16Jisuei hao to nyiboukei laukei, “Jona shou Simon, nyi ngo sanouda lao?” 
Peterei hao to laukei, “Haü, Bunyubou, ngei no sanouda dogo nyi ngekei.” 
Jisuei hao to laukei, “Kü san shuong lomashi.” 
17Jisuei hao to semboukei laukei, “Jona shou Simon, nyi ngo sanouda lao?” 
“Nyi ngo sanouda lao?” dogo hao to semboula laubü shanga Peter ngangkei; 
hoba haoei Jisu to laukei, “Bunyubou, nyi pendou ngekei; ngei no sanouda 
dogo nyi ngekei.” Jisuei hao to laukei, “Kü sanshuong samashi. 
18Maimaitham ngühmaia ngei ka to lenda, no heshoudanga nyi lolo neihuom 
kaikei hoba no haumang sühbü pendou to haukei; lausikei ladang no sinlaje, 
nyi kaibü ik shinglabü hoba no laeto haumang asühda khüto no leilanglabü.” 
19(Haoei kho ai haibüei Peterei Mühghaü soneikangtilabü kikei kho shean 
lenko laukei.) Kho phaia Jisuei hao to laukei, “Kü phai semashi.” 

Jisu hoba Lubü Eik 

20Peterei sepeian chühngaikei hoba eik ao to Jisuei sanoukei, hao phainei 
hapbei. (Ho, nyakshaujinei Jisueibü khukua nongan, “Bunyubou, no khümbo 
kuan aplabou kho ao?” dogo laubou kho kikei.) 
21Ladang Peterei hao hapbei, haoei Jisu to laukei, “Bunyubou, hao shangabü 
lai?” 
22Jisuei hao to laukei, “Ngei ngo alou shongko hao lang kitimang süha 
tegükei, ka shanga ai ki? Nyi kü phai semshi.” 
23Hibü kho eik ühailabü lauda dogo jaisinasi shuong yoa phinthonkei, khei 
yingasikei Jisuei hao to hao ühailabü dogo alau, lausikei, “Ngei ngo alou 
shongko hao lang kitimang süha tegükei, ka shanga ai ki?” dogo laukei. 
24Habü shangabü aukabü kubou hoba khübü doshaibou eik kho hao ki. 
Haoeibü aukabü tükde dogo senei ngekei. 

Ngühküp 

25Jisuei kümbüleibü lubükei juongnyu kia; haoen thenei thenko doa tegüje, 
kho dolabü le kho kaodakei mangkei atinlabü dogo ngei damda. 

Youkoikjai 

Youkoikjai 1 

1Sanoubü Theofila, khangbü ka jaüan haoei haoeibü youko- ikjai shuongla 
ngühkhüm aku shongko 
2hoba Soushou Saopobü danko hao khuthük to anlangbü chalou asühshongko 
Jisuei ai ong kümbei hoba lenkei kho pendou ngei ngeibü shaangbou lea doa. 
3Haibü khonku hapan phaia haoei chalou saonyi kanglanga haoen la 
shangashatbü aukabü juong hoba Mühghaü Sangle shanga lenko haoen yoa 
hao langngeian lenkei. 
4Hao haoen yoa shaujiyungjinei haoei haoen to Jerusalem ka akukko Bouei 
thekubü jongsak haiyeila shanga ngühkhüm kukei. Haoei laukei, “Kanei ho 
shangabü kü ka ditleda. 
5Aishanga Johanei deia baptikukei; lausikei kan tat phaia chalou lalok akiko 
Soushou Saopobüa baptikulabü.” 

Jisu Khuthük to Leiangbü 

6 Hibü ladang haoen liko takshatkei haoenei hao to phekei, “Bunyubou, nyi 
Israel la sangle sungngaikulabü jihsiphai kho tou sai?” 
7Jisuei haoen to laukei, “Bouei haoeibü hauei lamlean phobü jihsiphai ayingsi 
teten janenbü ngelabü kho kaneibü kümsilei aying, 
8lausikei ladang kan thükto Soushou Saopobü lotlaje, kheijinei kanei sei 
sungletlabü, hoba kanei Jerusalem, Jihuda si Samaria, hoba kaodak thonbüa 
sühko kü shanga aukabü künlabü.” 
9Haoei kho lauan phaia, haoenei hao to chühko kijinei hao khuthük to 
leiangkei hoba sangmei lip cheei haoenei ühüpbo leiangkei. 
10Haoenei hao angjinei müh to nyek thean chühyo khüpbei hoba kheijinei 
neithu lean müt nyi haoen junga lokei. 

11Haosiei laukei, “Galil mütshuong, kan aila müh to chühyoko loda? Jeteibü 
Jisu, ao tou kan yoka müh to anlangko hapbei kho tegütham ong kanei hao 
louyenko haplabü.” 

Judas Jeibou 

12Kheijinei haoenei Jerusalem nyangko kibü Oliv-shonghshou dogo nyenbü 
shongh ka Jerusalem to ngaikei; ho Nounyet paithüng lam ki. 
13Haoen ladang sangnyu to atkei haoen shaangla kishang thükkabou 
popchem to atkei. Haoen kho Peter, Johan, Jakob si Andria, Filip si Thoma, 
Bartholomi si Mathi, Alfia shou Jakob, Maangdakbou Simon hoba Jakob shou 
Judas kikei. 
14Haoen pendou, yaksa at yoan, hoba Jisueibü nyu Mari si haonasi shuongkei 
yoan liko khümbo kuko welauyoko kikei. 
15Khübü chaloua jaisinasi shuong yoa Peter loenkei; haoen kho mütshang 
yaang, müt saongaoto saoche sühko kikei. Haoei laukei, 
16“Jaisinasi shuong, Judas, ao Jisu laptibü shuong yoa leibou kiteikei hao 
shanga Dawidei shangied lenan phokubü Lai kho Soushou Saopobü danko 
loushedlabü kho aeibou kongnyu kiteikei; 
17Aishanga hao seneibü lühbaka yoan kikei hoba hao kho khangenbü phejana 
yoan kikei. 
18(Tou kho mütei hao amaibü jongsakei sek che phoukei. Hao hangkosuko 
atetkei, haoeibü shiang thakei hoba oksi senmang pendou lotkei. 
19Kho Jerusalem kabü mütshuong pendouei ngean apbei, khoei kho sekphai 
khüto haoen ngühyema ‘Akeldama’ tetlabü, ‘Siieibü Sekphai’ dogo lauda.) 
20 Aishanga Nyensang Chiaa hai doakei, 'Hao kishang kho saüjim la yeiashi, 
hoba khünei aokei tekiti, hoba haoeibü kümsilei kho lubü cheei jeishi.’ 
21-22“Hibü senei Bunyubou Jisu langngeibü aukabü lela shanga müt che 
kümsilei longda, hoba hao kho, Johanei baptikubü chalou ka jaüan tou sen 
yoka aleilang shongko Bunyubou Jisu sen yoa liko paibü sünga sen phainei 
yangeibü yokabü müt che yingjan.” 

23Haoenei, Barsaba dogo nyenbou (hoba Jasta dogokei laubou) Josef si 
Mathia, müt nyi sühko nyen kukei. 
24-25Haoenei welauko laukei, “O Bunyubou, nyi pendoueibü maangpon 
ngekei. Judasei hao kishang to ngaila shanga laobou khangenbü kümsilei 
apyoa, kho jeila shanga hanyi haka ao pienkeije kün la lenbü.” 
26 Haoenei haosi kanglanga phaang pakkei, hoba phaang kho Mathia to 
shatkei. Hao kho youkoikjai anthükche yoa yola shanga heenkei. 

 Youkoikjai 2 

Soushou Saopobü Loubü 

1Ladang Pentekost chalou sühkei, haoen liko yoshaian kibü jiha 
2mangde müh ka langh yaangbü che yeinak soubü tegü ditkei, hoba khoei 
haoen setan kibü chem pendou nyakkei. 
3Wanlong tegü phatan longbü khübü kho haoen mütpem weko thüka janyin 
shaknyinko pakkei. 
4Haoen pendou Soushou Saopobüei shenkei, hoba Soushouei sei kubü ka 
haoenei lubü ngühyemei laula khangkei. 
5Khünei Jerusalema Jihudabü shuong hoba kaodaka phang pendou kabü 
mailema kaangbü shuong kiteikei. 
6Ladang kho langh ditkei kheijinei mütshuong pendou yoshaikei hoba 
maangpang- yokei, aieilausi haoen mütpem wekoei jembü ngüha lauko 
ditkei. 
7Haoen maangpangkei hoba laukei, “Tou lauko kibü shuong habü pendou ho 
Galilbü shuong ayingsi? 
8Khülongaje senei ho laibü haoenei sen lulueibü ngühyema lauko ditda? 
9Sen Parthiabü, Medebü, Elamaitbü, Mesopotamaia kabü mütshuong, Jihuda 
hoba Kapadokia, Ponta, hoba Asiabü, 
10Frigia hoba Pamfilia, Ijep hoba Kurini Libia kaonyek, hoba Rom ka seman 
chühbü shuong, 

11Jihudabü hoba Jihuda songle to sepeibü shuong, Kretan hoba Arabbü 
shuong ki. Senei kho lai küman haoenei Mühghaüeibü maangpanglabü 
kümsilei shuong sen lulueibü ngüha lauko ditda? 
12Ho ai tetlabü yingla?” dogo lauko haoen pendou maangpangkei hoba 
phenyembei. 
13Ateije nyikuko laukei, “Haoen ih alebüei jakakei.” 

Petereibü Songlen 

14Lausikei youkoikjai anthük- che yoa Peter loenan ngüh yaangbüei haoen to 
laukei, “Jihudabü shuong hoba kan Jerusalema kibü shuong pendou, ngei 
kan shanga ngetilabü che kia. Kü to ditkai. 
15Habü mütshuong ho kanei dambü tegü ajaketkei, aieilausi tou angh gü jih 
thüng ong yingkei; 
16lausikei ho Joel thuseibüei lenbü kho loushatda: 
17‘Mühghaüei lauda, thonbü chaloua, ngei khunak shousi pendou la kü 
soushou khüpan jinkulabü: kaneibü jayangshou hoba nouyangshou shuongei 
tetenlabü, kaneibü heshou shuongei mangsang haplabü, hoba kaneibü baushi 
shuongei mangh lilabü. 
18 Ngeibü sambü shuong thükto mangkei, bousu yaksa pendou la, khübü 
chaloua ngei soushou khüpan jinkulabü, hoba haoenei tetenlabü. 
19 Ngei thükaenei müha maangpanglabü, hoba phangaenei kaodaka tetsida, 
khei sii, wan hoba wankhük sangmei tegübü lenlabü. 
20 Bunyuboueibü Chalou, yaangbü hoba soneikangbüChalou kho asühtoua, 
chanyu kho nakthühbüla, hoba litnyu kho sii la yeilabü. 
21Hobaje kheijinei aoyouei Bunyubou nyena ngalaje haoen khümenlabü.’ 
22“Israel mütshuong ditashi: Mühghaüei kan la hautikubou müt che, 
Nazaretbü Jisu shangabü ngei lauda. Mühghaüei hao danko kan yoa 
seikümseilei, maangpanglabü hoba tetsida juong küman lenbü kaneikei 
ngeakei. 

23Kho müt kho Mühghaüei haoei teten janenbü nyekchüha kan la khümbo 
kukei, hoba kanei hao peiseia thüngkei hoba küksithang müteibü ikei 
haitikei. 
24Lausikei Mühghaüei hao haibü khonku ka satentikei hoba hao haibü ka 
langkeitikei, aishanga haibüei khühlepan kilabü kho hao shanga athüklabü 
kümsilei ki. 
25Aishanga Dawideikei hao shangabü hai lauda, 'Ngei ponpendou Bunyubou 
kü thedanga hapbei, aishanga ngo anyaakeitilabü lele hao ngeibü maenei ki. 
26 Khoei ngeibü maang haiko kikei hoba ngeibü lishang olinkei; kho ong 
ayingko ngeibü maangkei maanglema kilabü. 
27Aishanga nyi kü soushou yemlam to kuan üplabü, ayingsi nyi kaibü 
Saopobü kho anyaülettilabü. 
28 Nyi kü la langkeibü lamnyu ngetia; nyi ngo no yobü olinbüei shentilabü.’ 
29“Jaisinasi shuong, ngei kan la boukim Dawid shangabü atoknokko lenla 
thükkei; hao haian khünkei hoba haoeibü hee kho tat sühko sen yoa kia. 
30 Hao kho thuseibü che kiteikei hoba Mühghaüei hao to haoeibü thensilen 
ka haoeibü Choba setshang jeila müt che longtilabü dogo haüko thebülanbü 
lekei; 
31 hibü Dawidei kho hapan kiteikei hoba Messia langngailabü shanga hai 
lauko lenkei, ‘Hao yemkaodak la khümbo kuan üp’, hoba haoeibü mang la 
‘nyaületbü ühüpti.’ 
32Kho Mühghaüei langngaitibou Jisu kikei; hoba ho shangabü kün pendou 
aukabü ki. 
33Hibü ladang hao kho Mühghaü mae ikei tonlangkei, hoba Bou ka haoei 
theletbü Soushou Saopobü sungletkei, haoei kanei tou ai ditda hoba hapda 
kho Soushou khüpan jinkukei. 
34Aishanga khuthük to angbou kho Dawid aying. Haoei lauda, 'Bunyubouei 
ngeibü Bunyubou to laukei, 

35 Ngei kaibü dangbou shuong kaibü younakshang la ayeiti shongko, ngeibü 
maenei setashi.’ 
36Hibü kanei maanga shubü pendou apyoan ho ngeashi khei kanei peiseia 
haitibou Jisu kho Bunyubou hoba Messia ham la yeitia.” 
37Ladang haoenei kho ditoukei haoen la maangpona meioukei, hoba haoenei 
Peter si lubü hangangbü shuong to laukei, “Jaisinasi shuong, künei ai 
kümla?” 
38Peterei laukei, “Maang- pon sepeiashi, hoba kan mütpem wekoei kaneibü 
shabü aptila shanga Jisu Khrista nyena baptiashi, hoba kanei Soushou 
Saopobü sungletlabü. 
39Theletbü kho kan shanga, hoba kaneibü shousi shuong shanga, hoba saabüa 
kibü shuong pendou, khei seneibü Bunyubou Mühghaüei ngabü phai shanga 
ki.” 
40Lubü ngüh juong yoan haoei haoen huiletkei, hoba, “Ho sükbü meten ho ka 
satenashi”, dogo lauko sukeijakei. 
41Hibü haoei lenbü sungletbü shuong baptikukei, hoba khünyet müt hajar 
sem thüng haoeneibü lühbak to jinyokei. 
42Haoenei youkoikjai shuongeibü lembüa, hoba welaua khümbo kuyokei. 

Mailembü shuong Yoa Langkei 

43Müt pendou hatbü mokbüei shenkei, hoba maangpanglabü hoba sei juong 
youkoikjai shuong danko kümbei. 
44Mailembü shuong pendou chela yingkei hoba ajanjan pendou hambei. 
45Haoenei haoenei kibü peisilei yakan haoen yoa akialebü to liko janyokei. 
46Chalou angbüa haoenei lembü- chema atheko takshatkei, haoenei chema 
liko wentek shaknyin janyinkei hoba olin maangmai nyakshau liko shaukei. 
47Kho tegü ong haoenei Mühghaü nyen sangko hoba mütshuong yoa 
maangshikyoko loukei. Hobaje chaangboua Bunyubouei haoen yoto songlela 
lotbü mailembü shuong aei aei jinyokukei 

Youkoikjai 3 

Sokebü Müt Che Maitibü 

1Peter si Johan welaubü jihsiphai chenei chasemlamto angh sem thünga 
Lembüchem to angko kiteikei. 
2Kheijinei buknyet ka thama sokebü müt che kei leibako kikei. Chaangboua 
haoenei hao kho Hemaibü Bakou dogo laubou Lembüchem koukhüna 
Lembüchem to loubü shuong ka hishau hiyungtila shanga apyoko kikei. 
3Haoei Peter si Johan Lembüchem to atla kümjinei hapbei hoba haosi ka 
hikei. 
4Haosi hamei hao to tangko chühkei hoba Peterei laukei, “Küsi to chühkai.” 
5Haoei haosi ka denche hapoulabü dogo daman nyek thean chühkei; 
6lausikei Peterei laukei, “Ngei hon ayingsi chandinam aki, lausikei ngei ai ki 
kho ka la kuda: Nazaretbü Jisu Khrista nyena paiashi!” 
7Haoei mae ikei hao jenan loentikei. Khoyam haoeibü you si youngümshang 
pendou hau kingaikei; 
8 hao toman shatko loenkei hoba paikei, hoba hao haoen yoa Lembüchem to 
saiko lakko hoba Mühghaü nyen sangko paijung haukei. 
9Müt pendouei hao paiko hoba Mühghaü nyen sangko hapbei, 
10hoba haoenei hao kho Lembüchem Hemaibü Bakoua hishau hiyungko 
setbou kho yingkei dogo shenkei; haoenei hao to haüthükbü kho hapan 
haoen mokbü hoba maangpangbüei shenkei. 

Peterei Lembüchema Songlenbü 

11Ladang hao Peter si Johan yoa kakyoan hapbei, mütshuong maangpangbüa 
Solomoneibü chemsophang dogo laubü khüto lang- yoko yoshaikei. 
12Ladang Peterei kho hapbei haoei mütshuong to laukei, “Israel mütshuong, 
kan aila ho to maangpangda, alausikei hao küneibü seiei hoba saopobüei 
paitikei laula maiko kanei aila kün to hainyu chühda? 

13Abraham Mühghaü, Isak Mühghaü hoba Jakob Mühghaü, hoba sen 
pisibousieibü Mühghaüei, kanei Pilat thedanga asungletbou hoba khümbo 
kuan apbou haoeibü sambü Jisu soneikangtikei. Pilatei hao litila 
maangangkei, 
14lausikei kanei saopobü hoba ngühmai kho asunglet. Kanei müt haitibou kho 
kan la litikula shanga phekei, 
15hoba kanei ao ka langkei hapda hao bouje haitikei. Lausikei Mühghaüei hao 
haibü ka langngeitikei. Kün khoeibü aukabü shuong ki. 
16Ho haoeibü nyen hoba kho mailem nyena ong kanei hao tou hapbü hoba 
ngebü tegü ho müt to hau kikei, hoba kan pendouei hapbü tegü kho müt la 
hao danko ong hau longeiko maitikei. 
17“Hobaje tou, jaisinasi shuong, ngei ngeakei, kaneibü songdakbü shuongei 
kümbü tegü, kanei amin angeko kümbei. 
18Mühghaüei kho tegü shaanglathama thuseibü shuong pendou danko 
haoeibü Messia khonkulabü dogo lenan phokubü loushedkei. 
19“Hibü kanei shabü haman apla shanga maangpon kümetashi hoba Mühghaü 
jungto sepeiashi. 
20-21Hibü shangiednyu Mühghaüei haoeibü thuseibü shuong danko lauan 
phokubü tegü, ao pendou kümetbü jihsiphai asüh shongko khuthüka 
sungletan kiteijan kho Jisu, kaneibü piensapbü Messia kho kan jungto 
hautiashi hoba Bunyubou yobü ka kan la maang pibülembü longtishima. 
22Mosaei laukei, ‘Haoei ngo longtibü tegü Bunyubou kaneibü Mühghaüei kan 
jaisinasi shuong yoka thuseibü che longtilabü. Haoei ai ong lenlaje kanei 
haoei lenbü ditjan.’ 
23 Lausikei kho thuseibüeibü ngüha alebü danje müt yoka saopotham 
mautikulabü. 
24Samuel hoba hao jeibü shuong ka khangan, thuseibü shuong pendouei 
laubü khokei habü chalou shuong shanga laukei. 

25 Kan kho thuseibü shuongeibü shousi shuong ki hoba Mühghaüei Abraham 
to hai lauko kaneibü pisibousi shuong to theyolanyojinei, ‘Kaibü thensilen 
danko kaodak phangshou shuong pendou haükulabü’ dogo laubü phet kho 
kanei phanda. 
26Kan mütpem weko lulueibü amaibü lam ka sepeitibü danko kan 
haütikulabü shanga Mühghaüei haoeibü sambü langngaitikei hoba kan jungto 
shaang hautikukei.” 

 Youkoikjai 4 

Peter si Johan Sanhedrin Thedanga 

1Peter si Johanei mütshuong to lenko kitoua ungshedbü shuong, Lembüchem 
lombü shuong yoa leiyeibou hoba Sadukibü shuong haoen jungto louan 
2aeibou panglangtikei aishanga haosiei mütshuong la songlenkei hoba Jisu 
haibü ka mütsanga langngaibü shangabü phinthonkei. 
3Haoenei haosi to ik shatkei hoba haosi nyibounyet sühko thüngdanga 
khinlepan phokei, aieilausi kho chasemlamto yingan kikei. 
4Lausikei ngühlang ditbü shuong juongei mailembei, hoba lühbakei hajar 
ngao thüng onko yeikei. 
5Ngiet kho haoen songdakbü shuong, jaishou shuong, Ngühkhüm lenbou 
shuong, 
6thükkabou ungshedbou Ana, Kaifa, Johan, Alexander hoba lubü khukabü 
ungshed aedang kabü pendou Jerusalema takshatkei. 
7Haoenei haosi haoen thedanga lotian phekei, “Ai hauei ayingsi ao nyena 
kasiei ho kümbei?” 
8Soushou Saopobüei shenan, Peterei haoen to laukei, “Mütshuongeibü 
songdakbü dan hoba jaishou shuong, 
9shatbü che to maibü kümsilei kümbü aoa kanei tat kün takteian chüha 
longa, hoba hao lai kümbü ka maikeije kho pheda longaje, 

10kho, kanei peiseia thüngettibou hoba Mühghaüei haibü ka langngaitibou 
Nazaretbü Jisu nyena kho müt kho shat maian kan thedanga loda dogo müt 
pendouei hoba Israelbü shuong pendouei ngeashi. 
11Hao kho kan chemdangbüei aweko apbü hoba chemnyeka kongnyu la yeibü 
laang kho ki. 
12Aotokei khümenbü aki, aishanga ho nyenei ong sen khümenlabü ki, hoba 
ho to limanje kaodaka mütshuong la aolakei nyen akukei.” 
13Ladang haoenei Peter si Johan maangkaangbü hapbei hoba haoen 
dobüshibü ühüp angebü shuong dogo damenkei, haoen maangpangkei, hoba 
haoen kho Jisu yoa kibü dogo haoenei shenkei. 
14Haoenei haosi kho attila athükko apbei aishanga haoenei maitibü müt kho 
haosi yoa loan hapbei. 
15Hibü haoenei haosi kho Sanhedrin ka satan apla shanga ngühkhüm kukei 
hoba liko kamshaian 
16lauyokei, “Khübü mütshuong to senei ai kümsi ong maila? Haoen danko 
amaaphilabü sei kümbü kho Jerusalem kabü shuong pendouei chongchinga; 
senei kho atheletla athük. 
17Ho mütshuong yoa aei aei aphaktila shanga senei haoen hatlenkho, hoba 
haoen to Jisu nyena aolakei ai alenla shanga lenkho.” 
18Hibü haoenei haosi ngakei hoba Jisu nyena jimlatangla ngüh üanglabü 
ayingsi alenla shanga ngühkhüm kukei. 
19Peter si Johanei haoen to jongaikei, “Mühghaü to ayingko kan to bouje 
ditla kho Mühghaü thedanga janbü si ajanbü yingkeije kanei matjem kujan. 
20Kün shangaje künei ai hapbei hoba ditkei kho alenlabü kho athük- 
aminlabü che ki.” 
21Khünei aeiko haoenei haosi aeibou hatlenkei hoba litikei. Haüthükbü 
shanga mütshuongei Mühghaü la soneikangbü kubü hangshong haoenei haosi 
shieikoela kho athükaminlabü che yeikei; 

22aishanga haosiei maitibü seikümseilei kümbou müt kho po saonyi thüka 
jailebü yingan kiteikei. 

Mailembü Shuongei Maangkaangla shanga Welaubü 

23Ladang Peter si Johan litikei haosi haoen thangbou shuong jungto haukei 
hoba haoen la ungshed jaishou shuongei hoba jaishou shuongei haosi to 
lenbü pendou lenkei. 
24Ladang haoenei kho ditkei haoen pendouei liko Mühghaü to kaangbang hai 
welaukei: “Bunyubou, khuthük si kaodak hoba yungnyu hoba khükabü 
pendou kümbou kho no ki, 
25 hoba Soushou Saopobü danko küneibü pisibou Dawidei laubü tegü, 
'Küksithang shuong aila khau angkei, hoba aila phangshuongei jim akibüa 
huon takkei? 
26 Bunyubou khulimbo hoba haoeibü Messia khulimbo kaodak Choba shuong 
liko takshatkei, hoba songdakbü shuong chela yoshaikei.’ 
27 “Aishanga Küksithang si Israel mütshuong yoa Herod si Pontia Pilat yoan 
liko kaibü saopobü sambü Messia Jisu khulimbo sangnyua takshatkei; 
28Kaibü ikei hoba maangangbüei ai kümlabü dogo takenkei kho kümla haoen 
yoshaikei. 
29-30Hobaje tou, Bunyubou, haoenei theshoubü khüto chühashi hoba nyi 
ladang ong maitila shanga kaibü ik shinglaje hoba kaibü saopobü sambü 
Jisueibü nyen danko sei hoba maangpanglabü lenlaje kheijinei kaibü sambü 
shuongei kaibü Ngühlang maangkaangko lauentishima.” 
31Ladang haoen welaukhümbei, haoen kamshang kho nyaakeikei hoba haoen 
pendou Soushou Saopobüei shenkei, hoba haoenei athakko Mühghaü 
ngühlang maangkaangko laukei. 

Pendou Chela Hambü 

32Mailembü mütshang pendou dambü hoba maangpon chela lekei; aoeiche 
ongkei kho haoeibü nyaksinam dogo alau, lausikei ajanjan pendou haoeneibü 
hambü la yeikei. 



2431 

 

 
   Saopobü Lai 

© 2002, Bible Society of India. 
 

 
 

 

33Youkoikjai shuongei athakko hau yaangbüei Bunyubou Jisu langngaibü 
aukabü kula haujembei, hoba Mühghaü onouei haoen pendou thüka athakko 
kümbeileikei. 
34Maimaitham haoen yoa aokei apenasouko akitei, aieilausi kao, chemshang 
sekphai pendou yakan kho yakletbü nam sungbakei. 
35Hobaje hangangbü shuong thedanga phokuko kikei. Haoenei mütpem weko 
la hao southüng jankukei. 
36Josef nyenbü müt che kikei, hao la youkoikjai shuongei Barnaba, tetlabü, 
“Thungeijangeibü Shou” dogo nyenkuan kikei. Hao Kupra mütli ka, Levibü 
che kikei, 
37hoba haoei sek che kikei. Haoei kho phoukei hoba kho yakletbü nam kho 
youkoikjai shuong jungto sungbaan phokei. 

Youkoikjai 5 

Anania hoba Safira 

1Lausikei müt che Anania dogo nyenan kikei, hoba hao yak Safira haosiei 
peisilei at yakkei, 
2hoba yakeikei ngeko haoei nam at hao shanga phongaikei. Haoei joubü kho 
sungbakei hoba kho youkoikjai shuong junga phokukei. 
3Peterei laukei, “Anania, nyi Soushou Saopobü huonettilabü hoba sek 
yaakletbü ka ka shanga jamde huan pholabü lele lai küman Satanei kaibü 
maangpon hainyu shentikei? 
4Ho ayaakjinei kaibü aying lo, hoba ho yakan phaia dogokei yakletbü nam 
kho kamaang aying lo? Nyi müt thedanga ayingko Mühghaü thedanga 
yepeikei.” 
5Ananiaei ladang khübü kho ditkei hao tuongetnyu haikei. Ho ditbü shuong 
pendou hatbüei shenkei. 
6Kheijinei heshou shuong meimeikei hoba hao sholepbei; hoba haoenei hao 
sunglangan khünan apbei. 

7Angh sem thüng danan phaia ai haüthükkei kho ai angeko hao yakkei 
loukei. 
8Kheijinei Peterei sao to laukei, “Kü la lenbü, kasiei sek kho khüjoche lu 
phoukei lo?” Saoei laukei, “Haü, khüjoche lu phoukei.” 
9Peterei sao to laukei, “Bunyubou Soushou takteila kasi aila ngühthang 
yenkei? Ditashi, kalao khünbü shuong koukhüna kia, haoenei no 
tonlanglabü!” 
10Khoyam sao kho haoeibü you junga tuongetkei hoba haikei. Kheijinei 
heshou shuong lotkei hoba sao haian hapan haoenei saokei tonlangkei hoba 
haolao junga khünkei. 
11Lashongbü dan pendou hoba kho ngühlang ditbü shuong pendou hatyokei. 

Sei hoba Maangpanglabü 

12Mütshuong yoa youkoikjai shuongei seikümseilei hoba maang- panglabü 
juong kümbei. Haoen pendou Solomoneibü chemsophanga kambei. 
13Haoen yoa yola aoeikei asom, lausikei mütshuongei haoen nyen sangkei; 
14lausikei athakko Bunyubou to mailembü shuong bousu yaksa juong haoen 
lühbaka jinyokei. 
15Hibü haoenei lamnyu to liko shatbünyatbü shuong sungbakei, hoba Peter 
danji phaijinei müt che nyi thükto ongkei haoeibü mangh nadanoua dogo 
daman yepshanga si amnyua lengtian phokukei. 
16Lepsang lepkhong ka shuong shuonga Jerusalem to shatbünyatbü shuong 
hoba shabü souei lapbü shuong leibakei hoba haoen pendou maikei. 

Youkoikjai shuong Shieikoebü 

17Kheijinei khukabou ungshed hoba hao yoa kibü shuong, hoba Sadukibü 
eikshuongeikei haoen to nyekto shatkei. 
18Haoen loenkei hoba youkoikjai shuong lapbei hoba haoen sangnyu 
thüngdanga phokei. 



2433 

 

 
   Saopobü Lai 

© 2002, Bible Society of India. 
 

 
 

 

19Lausikei nangnak Bunyubou khuthük hangangbüei thüngdang koukhün 
ipan sattikei hoba laukei, 
20“Hauashi hoba Lembüchema loashi hoba mütshuong la ho langkei shangabü 
lenashi.” 
21Ladang haoenei kho ditkei haoen Lembüchem to haukei hoba chanyu 
louphambü ka jaüan lenla khangkei. Ladang khukabou ungshed hoba hao yoa 
kibü shuong loukei, haoenei Sanhedrin hoba Israelbü jaishou shuong 
thangyen takshatkei, hoba hangangbü shuong kho leibala shanga thüngdang 
chem to ngüh hautikei. 
22Ladang pangsa shuongei kho sühlangkei haoenei haoen khünei ühüp. 
Haoen ngaian lenkei, 
23“Künei thüngdang chem kho kaangkhühtham khinan, lombü shuong kho 
koukhüna loan hapbei, lausikei ladang künei kho ipbei chemmaanga aokei 
akitei.” 
24Ladang haoenei kho ditkei, Lembüchem lombü shuongeibü leiyeibou si 
ungshed jaishou shuongei khübü youkoikjai shuong la ai haüthükkei dogo 
mangan apbei. 
25Müt atei louan haoen la lenkei, “Kanei thüngdanga khinbü mütshuong kho 
maimaitham Lembüchema kia; haoen khünei mütshuong la lenko loakei.” 
26Kheijinei leiyeibou kho haoeibü eikshuong leijung hauan, mütshuongei 
laangei sonsi amaibüla dogo khau üangko eaaoa leibakei. 
27Haoenei haoen leibakei hoba Sanhedrin thedanga lotikei. Khukabou 
ungshedbouei haoen to hai 
28lauko phekei, “Künei kan la kho nyena alenla shanga ngühkhüm 
kaangkhühtham kua hoba kanei Jerusalem pendou kaneibü lenbüei nyaktia 
hoba kho müt haibü on kho kün la küntimang sühda.” 
29Peter si youkoikjai shuongei jongaikei, “Künei müt ngüha ayingko Mühghaü 
ngüha lejan. 

30Seneibü Mühghaüei kanei peiseia thüngettibou Jisu Khrista kho 
langngaitikei. 
31Israel maangpon sepeitila hoba saoeibü shabü apbula shanga Mühghaüei 
haoeibü maenei Leiyeibou hoba Khümenbou che tegü tonenbou kho hao ki. 
32Khübü loushedbü shanga hao to ngüha lebü shuong la Mühghaüei kubü 
Soushou Saopobü, hoba kün shuong aukabü ki.” 
33Haoenei kho ditan maangpokkei hoba haoen haitila takenkei. 
34Lausikei Farisibü Ngühkhüm lenbou müt che Gamaliel dogo nyenan 
mütshuongei soumo kuko kibü müt che, Sanhedrina loenan, mütshuong kho 
insing che tangto leilangla shanga haoen to lenkei. 
35Haoei haoen to laukei, “Israelbü shuong, kanei khübü mütshuong la ai 
kümbula damdaje maangsangashi. 
36Aishanga jihsiphai tuisho dana, Theudaei hao khei phangche yaangkei dogo 
lauan meimeikei, hoba hao phainei müt saongao lei thüng sembei. Lausikei 
hao kho haitian apbei hoba haoeibü eikshuong kho linkei, hoba haoen khünei 
thonkei. 
37Kho phaia lühbak webü jihsiphaia Galilbü Judas dogo nyenan müt che, hao 
phainei mütshuong at yoan khulimbo loenkei. Haokei khei maukei hoba 
haoeibü eikshuong pendou linto jankei. 
38Hibü ngei kan la lenda, tou kaneibü ik kho haoen ka litiashi hoba khübü 
mütshuong kho khei ong apyoshi, aishanga haoenei kümbotakko kibü kho 
müteibü kümsilei yingan kialonga ho mauan aplabü. 
39Lausikei ho Mühghaüeibü kümsilei yingan kisije, kanei haoen 
amauentilabü, maimaitham kan bouje Mühghaü to jakkokei thonada.” Haoen 
haoeibü ngühlam to loukei. 
40Haoenei youkoikjai shuong kho ngayetan ngümeikei hoba Jisu nyena song 
alenla shanga ngühkhüm kaangkhühtham kukei. Kho phaia haoenei haoen 
litikei. 

41Hibü haoen Sanhedrin ka olinyoko ngaikei, aishanga haoen kho Jisu nyena 
aweasüngko shieinangeila muan kikei; 
42hoba chalou weko haoenei Lembüchema hoba mütshuongeibü chema Jisu 
kho Messia yingkei dogo lenbü hoba songlenbü kho athak. 

 Youkoikjai 6 

Thuibü shuong Müt Nyet 

1Khübü chaloua ladang eikshuong kho lühbaka haako haukei, Grik ngühyem 
laubü Jihudabü shuongei Aramaik ngühyem laubü Jihudabü shuong 
khulimbei aishanga chaangbou shausiyung janbüa haoen aekabü latnyu 
shuong khoje wailetkei. 
2 Youkoikjai Anthüknyi khoei eika yobü shuong kho ngaishaikei hoba laukei, 
“Kaodakbü nyakanama ikjai lejinei Mühghaü Ngühlang hangletan phokulabü 
kho kün shanga maangkhailabü che aying. 
3Hibü jaisinasi shuong, kan yo ka Soushouei hoba songeidoei shenbü kanei 
maang angbü müt nyet pienashi, hoba künei haoen kho kümaleia ikjai 
letilabü. 
4Künje, kün lolo welaua khümbo kulabü hoba Ngühlang künbüa 
khangenlabü.” 
5Lenbü kho pendou shaibü shuong pendouei olinko sungletkei hoba haoenei 
habü ho pienkei: mailem hoba Soushou Saopobüei shenbü Stefen, Filif, 
Prokhora, Nikanor, Timon, Parmena hoba Jihuda songlebou Antiok kabü 
Nikhola. 
6Haoenei haoen dan kho youkoikjai shuong jungto leiban lenkei hoba 
haoenei haoeneibü khua ikei shangetan welaukukei. 
7Kho tegü ong Mühghaü Ngühlang aakei. Jerusalema eikshuong aei aei 
mütshang yaangko lühbak haakei, hoba ungshedbü shuongkei juong mailem 
khüto lotkei. 

Stefen Lapbü 



2436 

 

 
   Saopobü Lai 

© 2002, Bible Society of India. 
 

 
 

 

8Stefenei, onou hoba seiei shenan, mütshuong yoa maang- panglabü hoba 
seikümseilei juong kümbo paikei. 
9Lausikei Alexandria si Kurini ka Solo sinagoga yobü dan hoba Kilikia si Asia 
kabü at yoan, ajiaphaiko Stefen to ngüh wetyokei; 
10lausikei haoei Soushouei jinkubü songsihonei laubü ngüh kho haoenei 
atokngaienko apbei. 
11Kheijinei haoenei müt at jekthetan hai lautikei, “Haoei Mosa hoba Mühghaü 
khulimbo laubü künei dida.” 
12Haoenei mütshuong, jaishou shuong hoba Ngühkhüm lenbou shuong 
pühnyintikei hoba hao lapan Sanhedrin jungto sungbakei. 
13Haoenei hao khulimbo amlangbü hai laukei, “Ho müt hoei Saopobü 
Lembüchem hoba Ngühkhüm khulimbo laubü athaksapda. 
14Aishanga Nazaretbü Bunyubouei ho Lembüchem ho leilutilabü hoba Mosaei 
sen la kubü hangsilam kho jeileilabü dogo ho mütei laubü künei dida.” 
15Hobaje Sanhedrina setbü mütshuong pendouei hao to chühkei hoba 
haoeibü thenyek kho khuthük hangangbüeibü thenyek tegütham hapbei. 

Youkoikjai 7 

Stefeneibü Songlen 

1 Thükkabou ungshedbouei phekei, “Kho tükde sai?” 
2Stefenei laukei: “Jaisinasi shuong hoba bousijai shuong ditashi. Soneikangbü 
Mühghaü seneibü bou Abraham jungto, hao Harana mo akijinei, hao 
Mesopotamiaa kian longan lenkei, 
3 hoba hao to laukei, ‘Kaibü kaonyek hoba chempen shuong apyoashi, hoba 
ngei ka to lenlabü kaonyek to hauashi.’ 
4 Kheijinei haoei Khaldia kaonyek apyoan Harana sang lekei. Haobou haibü 
phaia Mühghaüei hao khüka kan tou kibü kaonyek to kuktikei. 

5Haoei khünei hao la ai nyaksinam aku, younakshang ongkei aku, lausikei 
hao kheijinei shousi akiteisi dogokei, haoei hao la hoba haophai kabü 
thensilen pendou la kho kaonyek kimleptila shanga thekukei. 
6 Khoei Mühghaüei hai laukei: ‘Haoeibü thensilen kho küksithang kaodaka 
yen la yeilabü, hoba po saongao lei sühko khübüei haoen aao la lelabü, 
chühmang asühlabü;’ 
7 hoba ‘Ngei haoen aaola lebü phangshuong mat jemlabü, hoba kho phaia 
haoen khüka longenlabü hoba ho kaoena kü to lemlabü.’ 
8Hobaje Mühghaüei Abraham la kipbü danko maangangyobü thesilan che 
kukei. Kho tegü hao Isakeibü bou la yeikei hoba hao la chalou setbounyeta 
kipbukei. Kho tegü ong Isak la Jakob bukkukei, hoba Jakob la boukim 
shuong haoen anthüknyi bukkukei hoba haoen pendou kipan apbei. 
9 “Khübü boukim shuongei Josef to nyekto shatkei hoba Ijepbü la 
yaakshaukei; lausikei Mühghaü hao yoa kiteikei. 
10 Haoei hao khonku pendou ka püetkei, hoba Ijep Choba Farao la haoeibü 
songsihon danko hao maibü shentikei. Haoei hao Ijep thüka hoba haoeibü 
chemsibung pendou thüka hao governor yeitikei. 
11Kheijinei Ijep kaodak hoba Kanan pendoua mühsinou yaang longkei; 
seneibü pisibousi shuongeikei shausiyung ühüp. 
12 Lausikei Ijepaje nyak kia dogo Jakobei ditkei hoba shaangboula seneibü 
pisibousi shuong hautikei. 
13 Nyiboubüaje Josef kho haojaisi shuong la ngeentikei hoba Josef mütli kho 
Farao la ngeentikei. 
14 Hibü Josefei haobou Jakob hoba haoen chempen pendou, pendoueije müt 
anjinleito ngao la ngabü ngühlang hautikei. 
15 Kheijinei Jakob hoba seneibü pisishuong Ijep to yanlangkei, laonei haoen 
haikei. 

16 Haoen Shekhem to künbakei hoba Shekhema Hamor shousi shuong ka 
Abrahamei namei jekthetbü hee khünei apbei. 
17“Abraham la Mühghaüei thekubü loushedbü jihsiphai sühlangjinei, Ijepa 
mütshuong kho aei aei haakei. 
18 Tokei Ijepa Josef angebü lubü Choba longkei. 
19 Haoei sen phang to makhetkei hoba seneibü bousi shuong kho haoeneibü 
nasak shousi shuong ühaa ayaangtila shanga shingekko shangshenko amaiko 
jungeikei. 
20 Mosa kho jihsiphaia bukkei. Hao kho aeibou haangmaibü nashou che 
kiteikei. Hao lit sem sühko haobou chema chingenkei. 
21Ladang hao kho pühdaka loushedkei, Faraoeibü shouei hao kho saoeibü 
shou la leko samenkei. 
22Hobaje Mosa kho Ijepbüeibü songsihon pendoua hapen ngeenbü la yeikei; 
hao ngühadeia hoba kümaleia aeibou seian yeikei. 
23 “Hao ladang po saonyi onkei haoei haojai haona Israelbü shuong pheian 
chühmang sühkei. 
24 Kheijinei haoen müt che aeibou amaiko jungeiko hapan haoei hao la pü 
lekukei; hoba haoei Ijepbü kho ngüman koutian hao la phok lambukei. 
25Hao danko Mühghaüei haoen püetkei dogo haoeibü jaisinasi shuongei khei 
damenan kilabü dogo haoeije dambei, lausikei haoenei kho aditen. 
26Nyibounyet haoen kanglanga ong müt nyi oyophetyoko hapbei, kheijinei 
haoei ‘Kan jaisinasi ong yingkei; aila kan kan yoa aji- aphaiko jungeiyoda?’ 
dogo lauko haoei haosi papleptila shanga haujembei. 
27 Lausikei hao thangbou ngümeiko kibou khoei Mosa aüan sattikei hoba 
laukei, ‘No kün thüka songdakbü hoba matjembou yingtila shanga aoei 
heenkei? 
28Nyi miet Ijepbü haitibü tegü ngokei haitimang sühda sai?’ 

29Kho ngüha Mosa satan apbei hoba hao Midian kaodaka yenla lean kikei. 
Khünei hao müt nyieibü bou la yeikei. 
30 “Ladang po saonyi dankei khuthük hangangbü che Sinai Shongh 
yamlamanga hamlong danko hao la wanlong chenei longan lenkei. 
31Khüto chühan Mosa maangpangkei, hoba ladang khüto chühla nyangko 
loukei Bunyubou ngüh ho ditkei; 
32 ‘Ngo kaneibü pisiboueibü Mühghaü, Abraham Mühghaü, Isak Mühghaü 
hoba Jakob Mühghaü ki!’ Kheijinei Mosa lühkei hoba chühla asom. 
33Bunyubouei hao to laukei, ‘Kaibü nguok sungenashi, aieilausi no loshang ho 
saopobü kaoen ki. 
34 Ngei maimaitham Ijepa kibü ngeibü jaisinasi shuong aweasüngko jungeibü 
hapa, ngei haoen ngühbü wibü dida hoba haoen püetla loukei. Tou kaiya, 
ngei no Ijep to hautilabü.’ 
35“Kho Mosa, ao haoenei asungletko ‘No aoei songdakla hoba matjemla 
heenkei?’ dogo laubou kho hao ki. Mühghaü khuthük hangangbü danko 
hamlonga wan longan lenkei, hoba haoei hao songdakbou si leiyenbou ham 
shanga hautikei. 
36 Ijep kaodaka hoba yamlamanga po saonyi sühko maangpanglabü hoba 
tetsida kümbo haoen leijung haubou kho hao ki. 
37Israelbü to ‘Haoei ngo longtibü tegü, Mühghaüei kan jaisinasi shuong yo ka 
thuseibü che longtilabü,’ dogo laubou kho hao ki. 
38Yamlamanga Israelbü takshatbüa yobou kho hao ki. Hao kho Sinai shongha 
hao to joyobou khuthük hangangbü hoba seneibü pisibousi shuong ham yoa 
kikei. Sen la kula langkeibü soushou ngüh sungletbou kho hao kikei. 
39 Lausikei seneibü pisibousi shuongei hao to ngüha lemang asüh; haoenei 
hao aüan sattikei hoba haoeneibü maangponje Ijep to ngaikei. 

40 Haoenei Aron to laukei, ‘Kün thedanga hautila shanga kün la mühghaü 
kümbü. Aieilausi Mosa, aoei kün Ijep kaodak ka leibakei, hao la ai 
haüthükkeije künei angekei.’ 
41 Kheijinei haoenei masu pongsu shoushou che kümbei hoba haoenei kho 
heangsho to lembei; hoba haoeneibü ikei kümenbü khüto aeibou 
maangshikyokei. 
42Lausikei Mühghaüei sepeinyu haoen la khuthük kabü shuong lemtikei, 
thuseibü lea hai doan kibü tegü: 'O Israel phangshuong, kan po saonyi sühko, 
yamlamanga kijinei kü la haitibü meisiauei lembei sai ayingsi lembüsabü 
kukei sai? 
43Aying, kanei Molokeibü neichem, hoba kaneibü khanshoulitshou mühghaü 
Refan hoba khübü to khüpetan lemla shanga kaneibü ikei kümenbü heangsho 
shuong kan yoa liko sungbakei. Ngei kan Babilon to langtilabü.’ 
44 “Seneibü pisibousi shuongei aukabü neichem yamlamanga kikei. Ho Mosa 
la Mühghaüei haoei hapbü kho phatko ong kümtikei. 
45Seneibü pisi shuongei ho thenei thenko sungletkei, hoba haoenei seneibü 
bousi shuong la nangan sattikubü phangshuongeibü kaodak kimlepbü 
jihsiphaia Joshua yoa sungbakei. Kho Dawid jihsiphai sühko thenkei. 
46 Haoei Mühghaü to maangshikbü hapbei hoba Jakobeibü thensilenei 
jungeila shanga hao la kishang kaoen che dangkula shanga phekei; 
47lausikei Mühghaü shanga chem dangkubou khoje Solomon kiteikei. 
48Lausikei Thükkabou kho müteibü ikei kümbü chema akida. Thuseibüei 
lenbü tegü, 
49‘Khuthük kho ngeibü Choba setshang hoba kaodak kho ngeibü 
younakshang. Kanei kü la ailaibü chem dangkula, ayingsi ngo haksoenlabü 
kaoen kho lanei ki? dogo Bunyubouei lauda. 
50 Khübü pendou kho ngei kümbei aying lo?’ 



2441 

 

 
   Saopobü Lai 

© 2002, Bible Society of India. 
 

 
 

 

51“Kan lulimbü mütshuong, dambü hoba ditenbüa küksithang shuong, kanei 
ponpendou Soushou Saopobü khulimda; kaneibü pisibou shuongei tubüsekbü 
tegü kaneikei jungeida. 
52Kaneibü pisibou shuongei ashiakoebü thuseibü ao ki? Haoenei Saopobou 
kho loulabü shanga lenbü shuong haitikei; kan tou hao yaakshaubü hoba müt 
haitibü shuong la yeikhüma.” 
53Kanei youkoikjai shuong danko Ngühkhüm sungletkei, lausikei kanei kho 
ajungei. 

Stefen Sonettibü 

54Haoenei kho ditjinei haoen khau angyokei hoba hao to chühan hauh 
uyokei. 
55Lausikei hao Soushou Saopobüei shenan, khuthük aeto nyek thean chühkei 
hoba Mühghaü soneikangbü hapbei hoba Jisu mae aenei loan hapbei. 
56Haoei laukei, “Ngei khuthük ipan hapda hoba Jisu Mühghaü mae aenei 
loan hapda.” 
57Kheijinei haoenei kaangbang hinyoko haoeneibü nou sakkei hoba haoen 
pendou hao jungto nyuyokei, 
58hoba sangnyu ka shian sattian haoenei laangei sonkei. Aukabü shuongei 
haoeneibü neisimei kho Saul dogo nyenan heshou müt cheeibü you junga 
shaangan phokukei. 
59Haoenei Stefen to laangei sonjinei haoei Bunyubou to hai lauko ngakei, 
“Bunyubou Jisu, ngeibü soushou sungletshi.” 
60Haoei khüpetan hai lauko kaang ngekkei, “Bunyubou, ho shabü ho haoen la 
tejinyoku.” Kho lauan phaia hao haikei. 

 Youkoikjai 8 

1Hao haitila maangangbü kümsilei khünei Saul kei yoan kikei. 
Saulei Lashong Shieikoebü 

Khünyet Jerusalem lashong khulimbo shieikoebü yaang longkei. Youkoikjai 
shuong to liman haoen pendou Jihuda hoba Samaria kaonyek to linkhümbei. 
2Songlea khümbo kubü shuongei Stefen khünkei hoba hao shanga mang 
haapyobü yaang kikei. 
3Kheijinei Saul lashong dan shian apbo paikei. Hao chem chemto atan bousu 
yaksa pendou senjung louan thüngdang to jinko paikei. 

Samariaa Ngühlangmaibü Phinthonbü 

4Linan kibü shuongei kaoen pendoua songlenkei. 
5Filip Samaria sangnyu to yankei hoba haoen la Ngühlangmaibü lenkei. 
6Mütshuongei ladang Filipei lenbü ditkei hoba tetsida sei kümbü hapbei, 
haoenei lenbü to khoyam ong liko maangangan nou haangko ditkei. 
7Aishanga müt juong to asaopobü soushou kikei hoba haoen ka soushou 
shuong kho kaangbang ngekyoko longan apbei; hoba phei haibü hoba sokebü 
shuong juong maitikei. 
8Hobaje sangnyu khünei olinyobü yaang longkei. 
9Simon dogo nyenan sangnyua müt cheei sei jungeiko kikei, hoba hao kho 
khei phangche dogo lenko Samaria mütshuong pendou maangpangtikei; 
10hoba hanbü yaangbü pendouei “Ho müt ho la Yaangenbou dogo laubou 
Mühghaüeibü sei kia” dogo lauko haoei lenbülebü to aeibou ngüha lekei. 
11Haoenei hao to ngüha lekei aieilausi jih lounyu haoen kho haoei sei 
kümbüa maangpangtiko loukei. 
12Lausikei Filipei haoen la Mühghaü Sangle hoba Jisu Khrista nyen shanga 
songlenkei, hoba haoenei hao to mailembei. Haoen bousu yaksa juong 
baptikukei. 
13Simoneikei mailembei, baptikei hoba Filip yoa yangkei; tetsida hoba amaa- 
philabü kümbü kho hapan haokei aeibou maangpangkei. 
14Ladang Jerusalema kibü youkoikjai shuongei Samariaa Ngühlangmaibü 
sungleda dogo ditkei haoenei haoen la Peter si Johan hautikukei; 



2443 

 

 
   Saopobü Lai 

© 2002, Bible Society of India. 
 

 
 

 

15haosi yankei hoba Soushou Saopobü sunglettila shanga welaukukei; 
16aishanga haoen yoa aothüktokei Soushou Saopobü mo alotko kiteikei. Khün 
sühkoje haoen kho Bunyubou Jisu Khrista nyena ong baptian kiteikei. 
17Kheijinei Peter si Johanei haoeneibü khua shangkei, hoba haoenei Soushou 
Saopobü sungletkei. 
18Ladang Simonei Soushou kho youkoikjaibüeibü ikei shangetbü danko louko 
hapbei, haoei haosila nam kuko 
19laukei, “Ngei aoyou thükto ong ikei shangetlaje Soushou sunglettilabü lele 
külakei kho sei kho kubüma.” 
20Peterei hao to laukei, “Kaibü nam kayoa maushi aishanga Mühghaüeibü 
maangmai jongsak kho nyi namei jekthetlabü dogo damda! 
21No Ngühlangmaibü hanei janletbü phejan ai aki, aishanga Mühghaü junga 
kaibü maangpon atangkei. 
22Kaibü amaibü haka maangpon sepeiashi, thükalonga kaibü dambü shuong 
kho aptila shanga Bunyubou to welauashi; 
23 ka la khauekbü kom jinkuakei hoba no amaibüeibü aaola yeiakei dogo ngei 
chühenda.” 
24Simonei jongaikei, “Nyi laubü khübü kho tetche ongkei kü to ayingtila 
Bunyubou to kü shanga welaukushi.” 
25Haoenei aukabü haüko kukei hoba haoen la Bunyuboueibü ngühlang kukei. 
Kho phaia haosi Jerusalem to ngaikei hoba lamoua Samaria sang juonga 
Ngühlang Maibü songlenkei. 

Filip si Ethiopiabü Yaangbü 

26Khuthük hangangbü cheei Filip to lenkei, “Meimeiashi hoba Jerusalem ka 
Gaza to yanbü yungthang aekabü lamnyu to hauashi.” (Kho yamlamang lam.) 
27Hao meimeikei hoba haukei. Tou Ethiopia kabü Kandake Chobasao phanga 
saoeibü nyaksinam pendou thüka chühbou, Ethiopiabü sungphatbü yaangbü 
müt che Jerusalem to lemla haukei. 

28Hao kailonga setan longeijinei haoei Isaia thuseibü le weko kikei. 
29Soushouei Filip to laukei, “Hauashi hoba khünei setyoashi.” 
30Filip hao jungto laangkei, hoba hao Isaia thuseibü le weko ditan phekei, 
“Nyi weko ditbü kho nyi tükde ditendaoba lo?” 
31Haoei laukei, “Atei alenshongkoje ngei lai küman ditenla?” Hobaje haoei 
Filip to lotan hao yoa setla shanga phekei. 
32Haoei weko kibü Lai kho ho kiteikei: “San che tegü hao haitila nangkei; 
hoba sanlon shoushou haoeibü wi khebü junga ngüh alongbü tegü hao haa 
akou. 
33Hao himoutikei hoba ngühmai matjem sunglangkei. Haoeibü thensilen aoei 
wanenla? Aishanga haoeibü langkei kho kaodak ka langa.” 
34Kheijinei sungphatbou khoei Filip to laukei, “Thuseibou khoei hao 
shangabü laungeida si ayingsi müt at shangabü laudaje sanoudaman kü la 
lenkai.” 
35Filipei lau khangkei, hoba kho Lai ngüh ka khangan hao la Jisu Khrista 
shangabü Ngühlang Maibü lenkei. 
36Haosi haujinei deikhün che sühlangkei, hoba sungphatbou khoei laukei, 
“Chüh- ashi, hanei dei kia. Ngo hanei baptikulabü ka aieije toketda sai?” 
37(Filipei laukei, “Kaibü maangpon khümboei mailema longa ho kümla 
thükakei.” Haoei jongaikei, “Jisu Khrista kho Mühghaü Shou dogo ngei 
mailemda.”) 
38Haoei kailong kho thaktikei hoba Filip si sungphatbou haosi ham deikhün 
khüto atkei; hoba Filipei hao baptikukei. 
39Ladang haosi dei khüka longkei Bunyuboueibü Soushouei Filip kho 
leilangkei hoba sungphatbou khoei hao ühüp; hoba hao haolam to olinangko 
ngaikei. 
40Lausikei Filip Azataa loushedkei hoba hao Kaisar to aloushongko haoei 
sangnyu pendoua Ngühlang Maibü songlenjung dankei. 

Youkoikjai 9 

Saul Maangpon Sepeibü 
(Ykj 22.6-16; 26.12-18) 

1Saulei athakko Bunyuboueibü eikshuong to chühmang asühsapbo haitila 
shanga khukabou ungshed jungto haukei. 
2Haoei, Lamnyu to mailembü eikshuong, bousu yaksa haüpangteiko lapan 
Jerusalem to khühan senbala shanga, hao Damaska sinagog to atla shanga 
sakkubü le hikei. 
3Hao hauko kijinei Damaska sühlamto müh ka ngesakbü che hao khuilepbo 
haukei. 
4Hao kao to atetkei hoba ngüh cheei hao to hai laukei, “Saul, Saul, nyi aila 
ngo shieinangeida?” 
5Haoei laukei, “Yaangbou, no ao?” Haoei jongaikei, “Ngo nyi shieinangeibou 
Jisu ki. 
6Lausikei laksepashi, sangnyu to atashi, hoba nyi ai kümjan yingkeije ka la 
lenlabü.” 
7Hao yoa paibü shuongei ngüh khoje ditda, lausikei aokei ühüpbü ka ngüh 
alongko mangan apbei. 
8Saul kao ka laksepbei hoba ladang hao nyek longkei haoei ai ühüpbo apbei; 
hoba haoenei hao ika jenan Damaska to leian atkei. 
9Chalou semnyet sühko haoei ai ühüpbo setkei, hoba ai ashau ayung. 
10Damaskaa eik che Anania dogo nyenan kikei. Bunyubouei hao to 
mangsanga hai laukei, “Anania,” haoei laukei, “Bunyubou, ngo hanei kia.” 
11Bunyubouei hao to laukei, “Meimeiashi hoba Tangsheibü dogo laubü 
lamnyu to hauashi, hoba Saul nyenbü Tarsasbü müt shangabü Judas nyenbü 
chema pheashi. Hao welauko kia, 
12hoba haoei mangsanga Anania dogo nyenbü müt che hao jungto louan hao 
la nyekei haptila shanga hao to ikei shangko hapa.” 

13Ananiaei jongaikei, “Bunyubou, kho mütei kaibü mütshuong to Jerusalema 
latet- che amaiko jungeikeije kho shangabü ngei müt juong ka ditoua. 
14Hobaje tou sema kaibü nyen to ngabü shuong pendou lapan haula shanga 
haoei ungshed jaishou shuong ka hau hiakei.” 
15Lausikei Bunyubouei hao to laukei, “Hauashi, aieilausi kho müt kho 
Küksithang hoba Choba shuong hoba Israelbü shuong jungto ngeibü ngühlang 
künla shanga ngei pienbü peisilei che ki. 
16Kü nyen aoa hao latet- che khonsaklabü kije kho ngei hao la lenlabü.” 
17Ananiaei apyoan chem khüto haukei. Haoei haoeibü ikei Saul to shangetan 
laukei, “Jaisina Saul, Bunyubou Jisu, ao no loubü lama ka thedanga 
haüyokei, haoei ngo ka nyekei haptila hoba Soushou Saopobüei shentila 
shanga hautikei.” 
18Kheijineitham haoeibü nyek ka kou tegütham ekei hoba haoeibü nyekei 
hapngaikei; hao laksepbei hoba baptikei, 
19hoba shauan yungan phaia hao la hau longeikei. 

Saulei Damaskaa Songlenbü 

Saul Damaskaa eikshuong yoa longche khüpbei, 
20hoba khoyam haoei sinagoga Jisu shanga hai lauko phinthonkei, “Hao 
Mühghaü Shou ki.” 
21Haoei laubü ditbü shuong pendou maangpangkei hoba laukei, “Ho müt ho 
Jerusalema hao nyena ngabü shuong pendou khonsaktibou, hoba ungshed 
jaishou shuong jungto khühan haukula shanga loubou kho aying si?” 
22Lausikei Saul kho haua aei chingyokei, hoba haoei Jisu kho Messia ki dogo 
aukabü kubüei Damaskaa kibü Jihudabü shuong aei panglangtikei. 
23Chalou juong kian phaia Jihudabüei hao haitila huonkei, 
24lausikei haoenei huonbütakbü kho Saulei ngeenkei. Haoenei hao haitila 
shanga chalou nangnak pendou bakhüna lombei, 
25Lausikei haoeibü eikshuongei hao nangnak sangba ka kam chenei tonletkei. 



2447 

 

 
   Saopobü Lai 

© 2002, Bible Society of India. 
 

 
 

 

Saul Jerusalema Kibü 

26Ladang hao Jerusalema sühlangkei haoei eikshuong yoa yomang sühkei, 
lausikei haoen pendou hao to hatyokei, aieilausi hao kho eik che yingkei 
dogo haoenei maialem. 
27Lausikei, Barnabaei hao youkoikjai shuong jungto leibakei hoba haoei 
haoen la lai küman lama Saulei Bunyubou hapbei, hoba Damaskaa Jisu nyena 
lai maangkaangko lenkei, kho pendou lenkei. 
28Saul haoen yoa Jerusalema ongale hauko longeiko hoba Bunyubou nyena 
maangkaangko lenko setkei. 
29Haoei Grik ngühyem laubü Jihudabü to wetyolauyokei; lausikei haoenei 
hao haitila lameikei. 
30Ladang jaisinasi shuongei kho ngeenkei haoenei hao Kaisaria to leibakei 
hoba Tarsas to satan aptikei. 
31Kho tegü Jihuda, Galil hoba Samaria pendoua lashong dan sangmeia 
olinyokei. Bunyubou la soumo kubü danko ho chingbü haabüa athak, hoba 
Soushou Saopobü thungeijangeibü danko ho aei haakei. 

Peter Lidda si Joppaa Setbü 

32Peterei kongpeiko haujinei Liddaa kibü Múhghaü müt at junga sühlangkei. 
33Kheijinei haoei Aenea dogo nyenan po set shen ka akhokeibü phei haibü 
müt che hapbei. 
34Peterei laukei, “Aenea, Jisu Khristaei ka la maitilabü sungbada. Laksepashi, 
hoba no lolo shen lamleashi.” Hao khoyam pienkei. 
35Hobaje Lidda si Sharona kibü pendouei hao hapbei; hoba haoen Bunyubou 
jungto sepeikei. 
36Joppaa eik müt che Tabitha, tetlabü, Dorka, dogo nyenan kikei. Sao 
sanoubü kümsilei hoba maangshikbü kümsileiei shenan kikei. 
37Kho jihsiphaia sao shatkei hoba haikei. Haoenei saoeibü haibü mang kho 
sakenkei hoba thükkabou popchema phokei. 

38Lidda kho Joppa nyangko kikei, khoei khünei kibü eikshuongei Peter khün 
kia dogo ditan haoenei hao jungto müt nyi ho subüjabü ngüh yoan hautikei, 
“Sanoudaman kün jungto aphaiko kai.” 
39Peter meimeian haosi yoa haukei. hao ladang sühlangkei haoenei hao 
thükkabou popchem to leiangkei, hoba latnyu shuong hao nyangko loan 
haapyoko, hao la Dorka haoen yoa lang kijinei shibü neisimei hoba mangsho 
shuong sungenan lenkei. 
40Peterei haoen pendou tangto angtikei hoba khüpetan welaukei. Hao mang 
yeptian phobü aeto sepeikei hoba laukei, “Tabitha, laksepashi.” Kheijinei 
saoei nyek longkei, Peter hapbei hoba setkei. 
41Haoei sao la haoeibü ik hautian loentikei. Kheijinei haoei lashongbü hoba 
latnyu shuong ngayetkei hoba haoei haoen la sao lang kukei. 
42Kho ngühlang Joppa pendoua nyakkei hoba müt juong Bunyubou to 
mailembü shuong la yeikei. 
43Hao Joppaa Simon dogo nyenan phekhun shibü che junga chalou lounyu 
thüngkei. 

 Youkoikjai 10 

Peter si Kornilia 

1Kaisariaa müt che Kornilia dogo nyenan Itali sepai san chenei saongao thüka 
leiyeibü che kikei. 
2Hao hoba haoeibü chemdang kho khümbo kubü hoba Mühghaü to hatbü 
chemdang che kiteikei, haoei Jihuda mütshuong maila yaangla shanga 
maangmai onou kümsilei juong kümbei hoba Mühghaü to athakko welaukei. 
3Nyetche chasemlamto angh sem thünga haoei mangsanga shangashatko 
Mühghaëibü khuthük hangangbü che hao jungto louko hapbei, hoba hao to 
laukei, “Kornilia.” 
4Korniliaei hao to laukei, “Yaangbou, aiche sai?” Khuthük hangangbüei hao 
to laukei, “Kaibü welau hoba maangmai kümsilei khübü khoei Mühghaü 
junga lousüha, hoba haoei no damena. 

5Hibü touje Joppa to müt hautiashi, hoba Peter dogokei nyenbou Simon 
ngala hautiashi. 
6Hao kho yungkoa kibou Simon dogo nyenan phekhun shibou chema 
sühakei.” 
7Ladang hao to joyobou khuthük hangangbü kho satkei, haoeibü chembabü 
sambü müt nyi hoba hao khangenbü yo ka khümbo kubü langkei sepai che 
dogo ngabakei. 
8Haoei haoen la pendou wanan lenkei hoba Joppa to hautikei. 
9Nyibounyet ladang haoen sangnyu sühlamto lamoua hauko kikei, kheijinei 
Peter chajihboua welaula chemdak to nguikei. 
10Hao mühei haikei hoba shaumang sühkei. Haoenei nongeikuko kitoua hao 
haileleko nyeket shikei, 
11hoba haoei müh ipan denche neinyu yaangbü che tegü louyenko hapbei. 
Kho neithon lei pendoua yaüan kao to lottikei, 
12hoba khünei you lei yembü hoba kaoa shanbü meisiau hoba sengbü ausiyuk 
pendou kiteikei. 
13Kheijinei hao jungto ngüh che hai loukei, “Meimeiashi Peter, haitiashi hoba 
shauashi.” 
14Peterei laukei, “Lakabü, Bunyubou, aishanga ngei ladangkei asaüenbü 
ayingsi asaopobü shauan achühkei.” 
15Toukei nyiboukei hao jungto ngüh che loukei, “Mühghaüei ai saopotia, kho 
nyi asaüenbü dogo telau.” 
16Kho semnei sühko haüthükkei hoba insing chenei ong neilop tegübü kho 
khuthük to anlangkei. 
17Ladang Peter haoei hapbü mangsang tetlabü shanga phen- yembo kikei, 
kheijinei Korniliaei hautibü mütshuong koukhüna lousühkei, hoba Simoneibü 
chem phekei, 

18hoba haoenei Peter dogokei nyenbou Simon kho khünei sühkeilaoje dogo 
phekei. 
19Ladang Peter kho mangsang shangabü mangan apan dameiko kikei, 
kheijinei Soushouei laukei, “Müt semei no lamda. 
20Pienan yanashi; hoba ai ajemtenko haoen yoa hauashi, aieilausi haoen 
hautibou kho ngo yingkei.” 
21Peter haoen jungto yanan laukei, “Kanei lameibü müt kho ngo yingkei. Kan 
aila loubü?” 
22Haoenei laukei, “Saongao thüka leiyeibou Kornilia, ao tangshaibü hoba 
Mühghaü to soumo hatbü müt hoba Jihuda mütli pendouei aukabü kuenbü 
müt ki, hao to Saopobü khuthük hangangbü danko no hao chemto ngabaan 
nyi ai ong lenlaje kho ditashi dogo hao la lenkei.” 
23Kheijinei haoei haoen kho hao yenbou la lean leiyetkei. Nyibounyet kho 
hao haoen yoa meimeian haukei hoba Joppa ka jaisina atei hao hangkei. 
24Nyibounyet kho haoenei Kaisariaa sühlangkei. Kheijinei Korniliaei chempen 
shuong si jenabou shuong ngashaian hao haiyeiko kikei. 
25Ladang Peter atkei Korniliaei hao to shuokyokei hoba haoeibü you junga 
khüpetan hao to lembei. 
26Lausikei Peterei hao phonenko laukei, “Loenashi, ngokei müt ong yingkei.” 
27Peterei hao to joyoko chem to atkei hoba müt juong chela shaian hapbei. 
28Haoei haoen to laukei, “Kan pendouei ngeakei, Jihudabü che kho 
küksithang che to jamlayangla ayingsi joyola kho asakkukei. Lausikei ngei 
aotoche ongkei asaüenbü ayingsi asaopobü dogo alautila shanga Mühghaüei 
kü la shangashattia. 
29Khoei ladang nyi ngo ngala hautikei, kheijinei ngei manga ai ashuko loukei. 
Hibü ngei pheda, kanei ngo ailache ngada sai?” 
30Korniliaei laukei, “Chalou lei dana, ngo angh sem jiha kü chema welauko 
kikei, kheijinei kü thedanga thupaibü neisimei lean müt che lokei. 

31Haoei laukei, ‘Kornilia, kaibü welau dida, hoba kaibü maangmai kümsilei 
kho Mühghaü thedanga damena. 
32Hibü Joppa to hautiashi, hoba Simon, aoto Peter dogokei lauda, hao ngashi. 
Hao yungkoa kibü Simon, phekhun shibou chema sühakei.’ 
33Hibü khoyam ngei no ngala hautikei hoba no hai lousühsi aeibou maikei. 
Hobaje tou kün pendou Bunyubouei ka la ai lentilaje kho ditla shanga 
Mühghaü thedanga yoshaiakei.” 

Petereibü Songlen 

34Kheijinei Peterei haoen to hai lauko lenkei, “Ngühmaia ngei damenda, 
Mühghaüei the to achühda, 
35lausikei phangshuong wekoa aoei Mühghaü to soumo hatda hoba 
tangshaitham kümda hao khoje haoei sungletda. 
36Kho haoei Israelbü shuong jungto Ngühlang Maibü sangmai, pendou thüka 
Bunyubou Jisu Khrista shanga ngetiko hautibü Ngühlangmaibü kho ki. 
37“Baptibü shanga Johanei lenbü ka jaüan Galil ka khangan Jihuda pendoua 
ai ong haüthükkei kho kanei ngeakei. 
38Soushou Saopobü hoba sei yoan Mühghaüei lai Nazaretbü Jisu naangenkei 
kho kanei ngeakei. Hao maibü kümbo hoba Satanei khonkutibü maitikuko 
paikei, aishanga Mühghaü hao yoa kikei. 
39Hobaje Jihudabü kaonyek hoba Jerusalema kümbü pendou shanga kün 
aukabü shuong kikei. Haoenei hao peiseia thüngetnyu haitikei. 
40Lausikei Mühghaüei hao sembounyeta langngaitikei, hoba hao, 
41mütshuong pendou la aying, lausikei kün aoyou Mühghaüei thedangto 
thama piensapan phokei hoba aoyou hao haibü ka langngaian phaiakei hao 
yoa liko shaukei yungkei, khübü aukabü shuong la ong haptikei. 
42Mütshuong to songlenla hoba langkeibü si haibü ham matjemla Mühghaüei 
pienbou kho hao ki dogo aukabü kula haoei kün la sakkukei. 

43Hao to mailembü wekoei hao nyen danko shabü ap hapda dogo thuseibü 
shuong pendouei aukabü kuko phinthonbü kho hao ki.” 

Küksithang shuongei Soushou Saopobü Sungletbü 

44Ladang Peterei kho lauko kikei kheijinei Ngühlang to ditko kibü shuong 
pendou thükto Soushou Saopobü lotkei. 
45Peter yoa loubü Jihudabü mailembü shuong maangpangkei, aishanga 
küksithang shuong thüktokei Soushou Saopobü khüpan jinkukei, 
46aishanga haoenei haoen kho lubü ngühyemakei lauyoko hoba Mühghaü 
nyen sangko ditkei. Kheijinei Peterei laukei, 
47“Habü ho baptikula shanga müt ateije deikei shingekla thükkei sai? 
Haoeneikei künei tegü Soushou Saopobü sungleda.” 
48Hobaje haoei haoen Jisu Khrista nyena baptila shanga maisho lenkei. 
Kheijinei haoenei hao chalou shijo setngaila shanga sukeijakei. 

Youkoikjai 11 

Jerusalem kabü Lashong to Peter Ngühlang 

1Küksithang shuongeikei Mühghaü ngühlang sungleda dogo youkoikjai hoba 
Jihudaa kibü jaisina shuongei ditkei. 
2Ladang Peter Jerusalem to loukei, kipbü danshuongei hao to oyokei. 
3Haoenei laukei, “Nyi akipbü mütshuong pean chühkei hoba haoen yoa 
shauayunga.” 
4Hibü Peterei khangbü ka thenei thenko haoen la lenko laukei, 
5“Ngo Joppa sangnyua welauko kikei, hoba ngei yemphama mangsang che 
hapbei. Ngei khuthük ka neinyu yaangbü che phatko neithon leia yaüan 
lottiko hapbei hoba kü junga shatkei. 
6Ngei khüto maangsangko hoba haüko chühkei hoba khünei you lei yembü 
meisiau, kaoa shanbü meisiau hoba seengbü ausiyuk pendou hapbei. 
7Tokei ngei kü to hai lauko ditkei, ‘Meimeiashi Peter, haitiashi hoba 
shauashi.’ 

8Lausikei ngei laukei, ‘Lakabü, Bunyubou, aishanga asaüenbü ayingsi 
asaopobü aikei kü sembung to atan achühkei.’ 
9Khuthük ka ngüh cheei nyibou jongaikei ‘Mühghaüei ai saopotia, kho nyi 
asaüenbü dogo telau.’ 
10Kho semnei sühko haüthükkei, hoba pendou kho khuthük to nyibou tuan 
langkei. 
11Mangde müt sem ngo sühshang to loukei. Haoen kho Kaisaria ka kü jungto 
hautibü kiteikei. 
12Soushouei ngo ai asukatembo haoen yoa haula lenkei. Habü jaisina müt 
lakkei kü yoto loukei, hoba kün khoeibü chem to atkei. 
13Haoei lai küman khuthük hangangbü hao chema loan hao to, ‘Joppa to müt 
hautiashi, hoba Peter dogokei nyenbou Simon ngala hautishi, 
14hoba haoei no hoba ka chemdang pendou lai khümenla kho lenlabü,’ dogo 
lenko lokei kho kün la lenkei. 
15Ngei lau khangan phaia, khangla sen thükto lotbü tegütham Soushou 
Saopobü haoen thükto lotkei. 
16Ngei Johanei laubü kho damenkei, ‘Johanei deia baptikukei; lausikei kan 
Soushou Saopobüa baptikulabü.’ 
17“Hibü, sen Bunyubou Jisu Khrista to mailembü yeijinei kubü tegütham 
Mühghaüei haoenlakei jeteibü jongsak kukei yingalonga, Mühghaü 
shingeklabü lele ngo tokei ao yingbü?” 
18Ladang haoenei kho ditkei haoen lemenbü thakkei; hoba haoenei Mühghaü 
la soneikangbü kuko laukei, “Touje Mühghaüei Küksithang lakei langkei 
haplabü lele maangpon sepeibü kua.” 

Antiok kabü Lashong 

19Tou aoyou Stefen laüa shieikoejinei satyokei haoen Foenika hoba Kupra 
hoba Antiok sühko aakei, hoba haoenei ngühlang kho Jihudabü la ong lenkei. 

20Haoen yoa atje Kupra hoba Kurinibü, ladang haoen Antiok to atkei 
Küksithang lakei Bunyubou Jisu Khrista Ngühlangmaibü songlenko joyola 
khangkei. 
21Bunyubou ik haoen yoa kikei hoba juongnyu mailembü la yeiko Bunyubou 
jungto sepeikei. 
22Haoen shangabü ngühlangei Jerusalem kabü lashong sühlangkei, hoba 
haoenei Antiok to Barnaba hautikei. 
23Ladang hao sühlangkei hoba Mühghaü onou kibü aukabü hapbei hao 
olinkei hoba Bunyubou to maangnyu angko kaangkhühtham hatyoan kila 
shanga haoei haoen pendou thungeikei; 
24aishanga hao müt maibü, Soushou Saopobü hoba mailemei shenan kikei. 
Hobaje mütshang yaang Bunyubou jungto sungbakei. 
25Barnaba Tarsas to Saul lamla haukei, 
26hoba ladang hao haüyokei haoei hao Antiok to leibakei. Po che sünga haosi 
lashong to phenyoan kikei hoba mütshang yaang la songlenkei. Eikshuong to 
Antioka shaang Khristan shuong dogo ngakei. 
27Khübü chaloua thuseibü shuong Jerusalem ka Antiok to yankei. 
28Haoen yoa Agaba dogo nyenan müt che loenkei hoba kaonyudak pendoua 
mühsinou yaang loulabü dogo Soushouei tetenko lenkei. Kho Klaudia 
jihsiphaia haüthükkei. 
29Eikshuong luluei thükbüei Jihuda kabü jaisina shuong la thuibü hautila 
maangangenkei. 
30Haoenei khei kümbei hoba Barnaba si Paul ik danko jaishou shuong la 
hautikukei. 

 Youkoikjai 12 

Aei Aei Shieikoebü 

1Kho jihsiphaia Herod Chobaei khonkutila shanga lashongbü at thükto ik 
shatkei. 

2Haoei Johaneibü jai Jakob inlouei haitikei. 
3Haoei ladang khoei Jihudabü olintia dogo chühenkei, haoei Peter kei lapla 
meimeikei. (Kho Tokai ajinbü Wentek Lem kiteikei.) 
4Haoei hao lapbei hoba sepai lei bang san lei la lomtiko thüngdanga phokei. 
Haoei Püetbülem phainei pühdak matjemshang to leibalabü dogo dambei. 
5Hibü lombü phoan Peter thüngdang to jinkei, lausikei lashongje hao shanga 
kaangkhühtham Mühghaü to welauko kiteikei. 
6Herodei hao matjemshang to leibalabü lele lamlean kikei. Khüyou Peter 
yangmen penyi phenan sepai nyi kanglanga yeptian kikei hoba lombü 
shuongkei thüngdang koukhüna lombo kiteikei. 
7Mangde ong Bunyubou khuthük hangangbü hao thüka lokei hoba 
thüngshanga ngesakbü che haukei. Haoei Petereibü hip to meitiko kangan 
laukei, “Hali laksepashi.” Hobaje haoeibü ik ka yangmen thetletkei. 
8Khuthük hangangbüei hao to laukei, “Nei homashi hoba nguok lonashi.” 
Haoei khei kümbei. Kheijinei haoei Peter to laukei, “Kaibü mangyuk homashi 
hoba kü phai semshi.” 
9Peter satkei hoba hao phai sembei. Haoei Mühghaüei khuthük hangangbü 
danko ai kümda kho tükdebü dogo ange, lausikei haoei mangsang che hapda 
dogo dambei. 
10Haosiei shaangbou lomshang koukhün hoba nyiboubükei dankei, hoba 
thonla sangnyu aeto libü bakhüna louphambei. Kho jembü lolo ipbei, hoba 
kho aian phaia lamnyu che to yankei. Kheijinei khuthük hangangbüei hao 
apyokei. 
11 Ladang Peter maia phambei haoei laukei, “Ngei tou chongchinga, khei 
Herodeibü hau hoba Jihuda mütli shuongei chüheiko kibü ka ngo püetla 
shanga Bunyubouei haoeibü khuthük hangangbü hautibü yingakei.” 
12Ladang haoei kho shangashatkei Mark dogokei nyenbou Johaneibü nyu 
Mari chem, lanei juong takshatan welauko kiteikei, khüto haukei. 

13Haoei koukhüna koukap to kuokkei hoba Roda nyenbü sambü sao che jola 
loukei. 
14Saoei Petereibü ngüh shenkei, hoba aeibou olinbü ka kou ipbulabü khanto 
laangjung ngaian haoen to Peter khonga loakei dogo lenkei. 
15 Haoenei sao to laukei, “No langet angda.” Lausikei saoei tükdebü yingkei 
dogo kaosakkei. Haoenei laukei, “Kho haoeibü khuthük hangangbü 
yinglabü.” 
16Lausikei Peterei kuokdang lekei. Ladang haoenei kou ipbei hoba hao 
hapbei, maangpangkei. 
17Haoei haoen to alemenla shanga ikei shentiko laukei, hoba Bunyubouei hao 
lai thüngdang ka leibakei kho wanan lenkei; hoba haoei laukei, “Ho Jakob si 
jaisinasi shuong la lenashi.” Kheijinei haoei apyoan lubü kaoen che to haukei. 
18Ladang lang ngekei, Peter to ai haüthükkei kho shanga sepai shuong aeibou 
la pangyokei. 
19Herodei hao lamtikei, ühüpdang lesi haoei kokpheian chühan phaia lombü 
shuong haitila leilangtikei. Kheijinei hao Jihuda ka Kaisari to satkei hoba 
khünei thüngkei. 

Herod Haibü 

20Herod Tair si Sidon mütli to aeibou khauangkei. Haoen chela takshatan, 
shaangla Blasta, Choba chema konglebou suletan phokei hoba haoen Choba 
jungto sangmai hiletla loukei, aishanga shausiyung shanga haoen kho 
haoeibü kaonyek to nongan kikei. 
21Pienbü chalou chenei Herodei haoeibü Choba hele lean haoeibü Choba 
setshanga setkei hoba pühdak ngühlau kukei. 
22Mütshuongei “Hoje müteibü ngüh aying, mühghaüeibü ngüh,” dogo ngekko 
laudang lekei. 
23Mangde Bunyubou khuthük hangangbüei hao ngüman koutikei aishanga 
haoei soneikangbü Mühghaü la aku; hoba hao yangbemei künan haikei. 

24Lausikei Bunyubou ngühlang athakko haako yaangko haukei. 
25Barnaba si Saul Jerusalem ka haosieibü kümsilei wanan longeikei, hoba 
haosiei Mark dogokei nyenbou Johan haosi yoa leibakei. 

Youkoikjai 13 

Barnaba si Saul Pienan Hautibü 

1Antiok lashonga thuseibü hoba lenbou shuong kiteikei: Barnaba, Niger dogo 
nyenbou Simon, Kurini kabü Lukia, Herod Tetrark yoa chingenbou Manean, 
hoba Saul. 
2Haoen Bunyubou to lembo hoba mühei nyengko kijinei Soushou Saopobüei 
laukei, “Barnaba si Saul ngei haosi aila ngakei kho kümsilei kümtila kü 
shanga phangche pienan phoashi.” 
3Ladang haoenei mühei nyengko haosi to shangetan welau thonkei kheijinei 
haoenei haosi meimeitikei. 
4Hibü Soushou Saopobüei haosi hautikei hoba haosi Seleukia sühko koukei. 
Khüka haosi Kupra to longa haukei. 
5Haosi Salamia sühlangkei hoba Jihudabü sinagoga Mühghaü ngühlang 
phinthonkei; hoba haosi to thuiyola Johan yoan kikei. 
6Ladang haoen Pafosa sühko su pendou danjung haukei, haoen Jihudabü 
amlangbü thuseibü seibü che to kühshokkei; haoeibü nyen Bar-Jisu kikei. 
7Hao aeibou akbou governor Sergia Paulas yoa kikei. Governorei Barnaba si 
Saul ngala hautikei hoba Mühghaü ngühlang ditla shanga phekei. 
8Lausikei seibou Elimaei (kho haoeibü nyen tetlabü) governor mailem ka 
ngaitila haujembo haosi khulimbei. 
9Lausikei Saul, aoto Paul dogo laukei, Soushou Saopobüei shenko haoei hao 
to nyek thean chühkei hoba laukei, 
10“No shabüeibü shou, khüpsilang hoba huonei youei shenan, saopobü 
pendoueibü dangbou, nyi tou Bunyuboueibü lam peksekbü haka athaklep lo? 



2458 

 

 
   Saopobü Lai 

© 2002, Bible Society of India. 
 

 
 

 

11Ditashi, toutham Bunyubou ikok ka thüka kia; no nyek thulabü hoba 
longche nyi chanyu ühüplabü.” Mangde deihak hoba nakthüh hao thükto 
lotkei, hoba hao jentila shanga müt lamla haujembei. 
12Governorei haüthükbü kho hapbei, hoba mailembü che la yeikei. Bunyubou 
shangabü lenbü khünei hao maangpangkei. 

Pisidia kabü Antiok 

13Paul si hao jambü shuong Pafos ka longa hauan Pamfiliaa Perga to loukei; 
lausikei Johanei haosi apyokei hoba Jerusalem to ngaikei. 
14Haosikei Perga ka satkei hoba Pisidia kabü Antiok to loukei. Haosiei 
Nounyet sinagog to atkei hoba setkei. 
15Ngühkhüm hoba thuseibü le wean phaia sinagog kabü yaangbü shuongei 
haoen jungto ngühlang hai hautikei, “Jaisinasi shuong, kanei mütshuong 
shanga denche thungei jangeilabü ngühlang kisije lenashi.” 
16Paul loenkei hoba ik jungeiko hai laukei, “Israelbü hoba Mühghaü to hatbü 
shuong ditashi. 
17 Ho Israel mütli Mühghaüei seneibü pisibou shuong pienkei hoba haoen Ijep 
kaodaka yenla lean kijinei mütli yaangbü la yeitikei. Haoeibü thükenbü hauei 
haoen khüka leibakei. 
18 Haoei haoen lamanga po saonyi thüng pangteikei. 
19 Kheijinei haoei Kanan kaoa phangshuong nyet sühko shemtikei hoba 
haoeneibü kao Israelbü la letikei. 
20 Po saongao leito anjinsem danan phaia tokei haoei haoen la thuseibü 
Samuel jih asühshongko matjembü shuong kukei. 
21 Nyiboua haoenei Choba che hikei, hoba Mühghaüei haoen la Benjamin 
phang kabü, Kish shou Saul kukei, aoei po saonyi songdakkei. 
22 Kho phaia haoei Saul kuktikei hoba haoeneibü Choba shanga Dawid 
longtikei. “Mühghaüei hao shangabü aukabü leko hai laukei, ‘Ngei Jesse shou 

Dawid hapoua. Ngeibü dambü pendou künan haulabü lele hao kho 
maangsembü müt che ki.’ 
23Kho müteibü thensilen ka, haoei theletbü tegü Mühghaüei Israelbü la 
khümenbou che sungbakei, hoba hao kho Jisu ki. 
24Hobaje hao aloujinei Johanei Israel mütshuong pendou shanga maangpon 
sepeibü tetsida lenko baptikubü huileda. 
25Ladang Johan haoküm haolei thonko loukei haoei laukei, ‘Kanei ngo ao 
dogo damda? Ngo hao aying, lausikei kü phainei, aoeibü nguoklüh sengkula 
ngo amu, hao louada.’ 
26“Jaisinasi shuong, Abraham thensilen shuong, hoba kan Mühghaü to soumo 
hatbü dan, kho khümenbü ngühlang kho kün jungto hautikukei; 
27aishanga Jerusalembü hoba haoeneibü lei- yeibü danei hao ashen, hoba 
haoenei hao la shedbü kuko Nounyet weko webü thuseibü ngüh shuong 
loushedtikei. 
28Hao haitilabü lele aukabü ai ühüpsikei haoenei hao haitila shanga Pilat to 
phekei. 
29Ladang haoenei hao shanga doan kibü tegü pendou loushedtikei, haoenei 
hao peisei ka sungyankei hoba hee chenei khünkei. 
30Lausikei Mühghaüei hao haikhün ka langngaitikei. 
31Hao yoa Galil ka Jerusalem to haubü shuong la chalou lounyu haptikei; 
hoba haoen tou mütshuong to haoeibü aukabü ki. 
32-33 Künei kan la Ngühlang Maibü songlenda, khei Jisu Khrista langngaitibü 
danko, sen haoeneibü shisi shuong shanga pisishuong to theletbü kho 
nyiboubü Nyensang Chiaa lenan kibü tegü hai loushedkei: 'No kü shou; tat 
ngo Kabou la yeia.’ 
34 Mangkhün nyaübü to ladangkei nyibou angailabü lele haoei hao haibü ka 
langngaitia, hoba khüto yoko haoei hai laua: 'Ngei ka la Dawid la thekubü 
saopobü hoba tükdebü haülabü kulabü.’ 

35 Maimaitham haoei lubü nyensang chiaa lauda: 'Nyi kaibü saopobü kho 
anyaütilabü.’ 
36“Tou Dawid hao metena Mühghaüei tetenbü tegü khangenan phaia haikei, 
hoba hao pisi shuong yoa khünkei. Hao nyaületkei. 
37Lausikei ao Mühghaüei langngaitikei haoje anyaü. 
38Hibü, jaisinasi shuong, kanei ho ngeashi, hao danko shabü apbubü kho kan 
to phinthonda, 
39hoba kan Mosa ngühkhüm phanga laobouei atangtien pendou ka hao to 
mailembü weko tangtibü hapbei. 
40 Hibü sangashi! Thuseibü lea lenbü loushedlakei thükkei; 
41‘Chühashi, kan nyikubü dan! Maangpangashi hoba mauashi; aishanga ngei 
kan jiha kümsilei che kümda, kümsilei che laobou kan to atei wanan lenasikei 
kanei ladangkei maialemlabü!’ ” 
42Paul si Barnaba ngaijinei jeteibü ngühnyek haoen to loulabü Nounyetkei 
laukushi dogo mütshuongei haosi to phekei. 
43Ladang kamshai linkei, khünei lembo shaibü Jihudabü hoba Jihuda songle 
to sepeibü shuong Paul si Barnaba phai sembei hoba haosiei haoen to 
Mühghaü onou thüka nongan kila shanga thungeijangeikei. 
44Sühlangbü Nounyet sangnyu kabü khümbo tegü Bunyubou ngühlang ditla 
takshatkei. 
45Lausikei ladang Jihudabü shuongei kho hapbei haoenei nyek to shatkei. 
Haoenei nyikukei hoba Paulei laubü to pekngeidang lekei. 
46Paul si Barnabaei hau kiko laukei, “Mühghaü ngühlang kho kan la shaang 
lenjan yingan kikei. Lausikei kanei ho wailetda hoba thon akibü langkei 
hapla amukei dogo kan lolo lenensije, kün tou Küksithang to sepeida. 
47Bunyubouei kün la sakkubü ngühkhüm kho ho ki: 'Kaodak thonbüa sühko 
khümenbü hangsilam shanga, ngei no Küksithang to ngesakbü che yingla 
pienkei.’ ” 

48Küksithang shuongei kho ditan olinyokei hoba haoei Bunyubou ngühlang 
soneikangtikei. Thon akibü langkei shanga pienan phobü shuong mailembü la 
yeikei; 
49hoba Bunyubou ngüh kaonyek phambo phinthonkei. 
50Lausikei Jihudabü shuongei Mühghaü lembü yaangbü saoshuong hoba 
sangnyu kabü khuleibü tensepbei; haoenei Paul si Barnaba khulimbo shieikoe 
khangkei, hoba haoen kaonyek ka shian sattikei. 
51Lausikei Paul si Barnabaei haoen khulimbo you ka thamngu kangan apbei 
hoba Ikonia to haukei. 
52Hobaje eikshuong kho olinbü hoba Soushou Saopobüei shenkei. 

 Youkoikjai 14 

Ikoniaa 

1Ikoniaa kei haoen Jihudabü sinagog to atkei hoba Jihudabü si Grikbü 
shuong yaangbü che mailembü la yeilabü lele lauenkei. 
2Lausikei maialembü Jihudabü shuongei Küksithang maangpon pühnyinkei 
hoba jaisinasi shuong khulimbo khüjin khaüjintikei. 
3Haoenei khünei Bunyubou to maanglem phoan hau kiko ngüh lauko chalou 
lounyu dantikei, hoba onoubü ngühlang kho Bunyubouei haoen la sei hoba 
maangpanglabü hau kuko sungletkei. 
4Touje sangnyu kabü mütshuong kho Jihudabü ae hoba at eikshuong ae yeiko 
janyinkei. 
5Ladang Jihudabü si Küksithang ham yoa leiyeibü dan yoan haoen amaiko 
jungeiko laangei tetla huonkei, 
6haoenei kho lapenkei hoba haoen Lukonia kabü Lustra si Derbi sangnyu 
hoba lepsanga sühko satkei. 
7Khüneikei haoenei Ngühlang Maibü songlenkei. 

Lustra si Derbea 

8Lustraa ladangkei haoeibü you jungeian achühbü müt che kikei. Hao 
bukjineithama sokebü hoba ladangkei apai. 
9Hao Paulei laubü ditko setkei. Paulei hao to tangko chühkei, hoba kho 
mailabü lele hao to mailem kibü chühenan 
10haoei ngüh yaangbüei laukei, “Kaibü youei tangshaitham loashi.” Müt 
khoei saikolakko loenan paikei. 
11Ladang mütshuongei Paulei kümbü kho hapbei, haoenei Lukonia ngühyema 
ngekkei, “Mühghaü shuong mütmai la yeian sen jungto lotakei.” 
12Haoenei Barnaba la Zea nyenkukei hoba Paul la Herme, aieilausi 
kongnyubou ngühlaubou kho hao kiteikei. 
13Sangnyu bakhün aenei lemshang kibou Zea ungshedbou shuongei noknyüh 
thedanga lembü kumang sühko bakhün to masu pongsu si chipen yak 
sungbakei. 
14Ladang eik nyi, Barnaba si Paulei kho ditkei haosiei maangshatei nei 
jitnyinkei hoba shuong yoto hai 
15 phangko tomjung atkei, “Mütshuong, kanei aila hai jungeida? Künkei kan 
tegübü ong, khuthük si kaodak hoba yungnyu hoba khonei kibü pendou 
kümbou langkeibü Mühghaü jungto ho tegübü jim akibü hangsilam ka kan 
nasepeia dogo künei kan la Ngühlang Maibü songlenda. 
16Danbü meten haoei phangshuong pendou jembü lam to haula sakkua. 
17Khei yingasikei haoei mütshuong kho haoeibü aukabü ayoko üpyo. Haoei 
khuthük ka lang yantiko hoba shusiphon jihsiphai hautiko haoeibü sanou kan 
to lenkei, hoba haoei kan shaueiyungei senyühshemtida hoba kaneibü 
maangpon olinbüei shentida.” 
18Kheinyu lenkokei haosi to lemla loubü shuong kho haosiei ushaleko ong 
shingekkei. 

19Lausikei Pisidia kabü Antiok si Ikonia ka Jihudabü shuong lousühkei. 
Haoenei shuong kho phokthetan Paul to laangei sonkei hoba haia dogo 
daman sangnyu aiko senlangkei. 
20Lausikei ladang eikshuongei kaijembei kheijinei hao laksepbei hoba 
sangnyu to atkei. Nyibounyet hao Barnaba yoa Derbe to haukei. 

Siriaa Antiok to Longeibü 

21Haosiei kho sangnyubü to Ngühlang Maibü lenkei, hoba eik juong haatian 
phaia haoen Lustra, Ikonia hoba Pisidia kabü Antiok to ngaikei. 
22Haoenei eikshuong hau kitikei hoba mailema ngühmaang lanko khüpla 
shanga hai laukei, “Khonku juongnyu danthetko ong sen Mühghaü Sangle to 
atjan ki.” 
23Haoenei lashong wekoa jaishou shuong heenkukei, hoba mühei nyengko 
welauan phaia haoenei mailembü Bunyubou la haoen khümbo nongtian 
phokukei. 
24Haoen Pisidia danko hauan phaia Pamfilia to loukei, 
25hoba haoenei Pergaa songlenan phaia haoen Atalia to loukei. 
26Khüka haoen, laobou kaoena Mühghaü onoua kümlaleila nongkubü tou 
khümtia, kho Antiok to longa haukei. 
27Sühlangan phaia lashongbü chela kamtian Mühghaüei haoen jungeibü hoba 
haoei ailai Küksithang shuong la mailem koukhün ipbukei kho ngühlang 
lenkei. 
28Hobaje haoen eikshuong yoa chalou lounyu thüngkei. 

Youkoikjai 15 

Jerusalema Kambü 

1Jihuda ka müt at yanan jaisina shuong to haoenkei Mosa songa kakbü tegü 
akiplonga khümenla athüklabü dogo lenkei. 
2Paul si Barnabaei haoen to ngühthang ayenko kaang wetyoko lemenkei, hibü 
haoenei kho lemenbü ngüh kho shanga Paul si Barnaba yo to haoen ka at 

yoan Jerusalem to hangangbü shuong si jaishou shuong jungto haula 
lamlekei. 
3Haoen lama lashongbüei thuiyoko hautikei, hoba haoen Foenika si Samaria 
danko Küksithang shuong maangpon sepeibü lenko haukei; hoba haoenei 
jaisinasi shuong pendou la olinbü yaang kukei. 
4Ladang haoenei Jerusalem sühkei, lashong hoba hangangbü shuong hoba 
jaishou shuong pendouei haoen olinko sungletkei, hoba haoenei Mühghaüei 
haoen lai jungeikei kho lenkei. 
5Lausikei Farisibü dan yoa mailembü atei loenan, Küksithang shuong kipjan 
hoba Mosa ngühkhüm jungeila lenjan dogo laukei. 
6Kheijinei youkoikjai si jaishou shuong kho ngüh daman chühla shanga 
kambei. 
7Ngüh juong wetyoan phaia Peter loenkei hoba haoen to laukei, “Jaisinasi 
shuong, ngo danko Küksithang shuongei Ngühlang Maibü ditlabü hoba 
mailemlabü shanga shangieda ngo kan yo ka pienkei dogo kanei ngeakei. 
8Hobaje maangpon ngebou Mühghaüei, sen la kubü tegü haoenlakei Soushou 
Saopobü kuko haoen sungletbü aukabü lekei. 
9Haoei sen si hao aoa ai abangnyin, aishanga mailemei haoei haoeneibü 
maangpon asaüenkukei. 
10Laobou buleng seneibü pisibou ayingsi senei asüh kho mailembü 
shuongeibü ngüma jinkuko kanei aila Mühghaü takteida? 
11Khei aying, Bunyubou Jisueibü onou danko sen si haoen jetei khümenkei 
dogo senei mailemda.” 
12Shuong pendou küpjembei hoba Barnaba si Paulei haoen danko Mühghaüei 
Küksithang yoa sei hoba maangpanglabü kümbü pendou thenan lenbü to 
ditko setkei. 
13Ladang haosiei laukhümbei Jakobei thenkei, “Jaisinasi shuong, kü to ditkai. 

14Küksithang ka hao shanga phangshuong che longtila shanga Mühghaüei 
shaanglathama lai thounoukei kho tou Simonei thenan lena. 
15Ho thuseibü ngüh to jiakei; Laishibaei lenda, 
16-18 ‘Kho phaia joubü khunak shousi, hoba ngei lela ngabü Küksithang 
pendouei Bunyubou lamlabü lele ngo longeilabü hoba ngei Dawid kishang 
tuongbü kümetlabü. Ngei kho leilubü kümetlabühoba ho nyibou 
phonngailabü dogo, shangiednyu habü ngetibou Bunyubouei lauda.’ 
19“Hibü, senei Küksithang shuong aoyou Mühghaü jungto sepeia haoen la 
khonsak akujan, 
20lausikei silip jabü shausiyung, asangalanbü, nyatettibü shausi- yung, hoba 
sii ka bangenan kila shanga senei haoen to le dojan dogo damda. 
21Aishanga Mosaei shangiedbü chalou ka thama hao shanga phinthonla 
phojung loua. Haoeibü ngühkhüm Nounyet weko sinagoga wekei.” 

Mailembü Küksithang jungto Dobü Le 

22Kheijinei youkoikjai si jaishou shuong yoa kambü shuong pendou yoan, 
Paul si Barnaba to dangan Antiok to hautilabü müt pienkei. Haoen mailembü 
yoa leiyeibü shuong Barsaba dogo nyenbou Juda si Sila pienkei. 
23Haoenei ngühlang hai dobü hautikei: “Antiok, Siria hoba Kilikia pendoua 
Küksithang jaisinasi shuong to youkoikjai hoba jaishou jaisinasi shuongei 
salem küntida. 
24Kün yo kabü müt atei, kün to ai apheshuokko louan kaneibü maangpon 
phenyemtiko ngüh laua dogo künei dida. 
25Hibü künei shuong yoka müt at pienan küneibü sanoubü Barnaba si Paul, 
26aoyou langkei seneibü Bunyubou Jisu Khrista nyena khümbo kua, haosi 
yoto hautilabü dogo janenkei. 
27Hibü kanei haoen lolo kan la sembungei lenlabü lele Juda si Sila hautida. 
28Habü kongnyu phai to liman kan thükto lubü onat ajinyokulabü shanga ho 
Soushou Saopobü hoba künei janenbü kikei: 

29silip jabü shausiyung ka, sii ka, nyatettibü shausiyung pendou ka, hoba 
asangalanbü ka bangenan kilabü. Kan lolo khüka satenan kialonga aeibou 
mailabü. Bangmai.” 
30Hibü haoen khüka linan phaia Antiok to yankei. Haoenei shuong pendou 
takshattikei hoba le kho kukei. 
31Le kho wean lenkei hoba khoei haoen thungeijangeibü shanga kambü 
shuong olinyokei. 
32Juda si Sila, thuseibü yingsije, ngüh lounyu lauko jaisinasi shuong 
thungeijangeikei hoba hau kingeitikei. 
33Haoen khünei longche thüngkei. Kheijinei jaisinasi shuongei haoen hautibü 
shuongla haoeneibü salem lenngaila shanga haoen to phean phaia haoen 
ungtikei. 
34(Lausikei Silaeije khün setngaila janenkei.) 
35Paul si Barnaba, lubü juong yoan Bunyubou Ngühlang Maibü songlenko 
Antioka setkei. 

Paul si Barnaba Bangbü 

36Chalou shijo kian phaia Paulei Barnaba to, “Setije ngaian setiei Bunyubou 
ngühlang phinthonshang sangnyu weko to hauan jaisinasi shuong lai ong kije 
pean chühakho,” dogo laukei. 
37Barnabaei Mark dogo laubou Johan haosi yoto leimang sühkei; 
38lausikei aoei haosi Pamfiliaa apyoan haosi yoa kümtoleito ayang, kheibü 
müt leilaje Paul la amaikuko dambei. 
39Khünei lem aseyobü yaang longan haosi bangkei, hoba Barnabaei Mark 
leian Kupra to longa haukei. 
40Paulei Sila heenkei hoba jaisinasi shuongei Bunyubou onoubü la nongtian 
phokukei. 
41Hao Siria si Kilikia danko lashong dan hau kitiko haukei. 

 Youkoikjai 16 

Paul si Timoti Sila yoa Haubü 

1Paul Derbe si Lustra to loukei hoba khünei eik che Timoti nyenbü kikei. Hao 
kho mailembü Jihuda sao cheeibü shou lausikei haobouje Grikbü kikei. 
2Lustra si Ikoniaa jaisinasi shuongei hao maibü shanga aukabü kuko laukei. 
3Paulei hao hao yoa thonan haumangsühkei hoba khübü kaoen kabü 
Jihudabü aoa haoei hao leibaan kipbukei, aieilausi haobouje Grikbü dogo 
pendouei ngean kiteikei. 
4Haoen haubü sangnyu wekoa youkoikjai si jaishou shuongei Jerusalema 
janenbü ngühkhüm jungeila lenko ngühlang kujung dankei. 
5Khoei lashong dan mailema hau kiko chingkei hoba chalou angbüa 
mütshang haakei. 

Troaa Paul Mangsang 

6Haoen Frigia si Galatia kaophei danko haukei. Asiaa Mühghaü ngüh alentila 
Soushou Saopobüei haoen shiletkei. 
7Ladang haoenei Misia leilang sühkei, haoen Bithinia to atla haujembei 
lausikei Jisueibü Soushouei haoen la asakku. 
8Haoenei Misia danjung Troa to loukei. 
9Khüyou Paulei mangsang che hapbei: “Makedonia to louan kün thuikai,” 
dogo sukojako Makedoniabü che loan hapbei. 
10Ladang haoenei mangsang kho hapbei, Mühghaüei haoen la Ngühlang 
Maibü songlentila kún ngada dogo shuokenan tongde Makedonia to haula 
haujembei. 

Filipia Lidia Maangpon Sepeibü 

11Kün Troa ka shaüde Samothrak to longa haukei, hoba nyibounyet Neapoli 
to haukei. 
12Khüka kün Makedonia kaopheia shaangbou sangnyu hoba Rombü kishang 
Filipi to loukei. Kün kho sangnyua chalou shijo setkei. 

13Nounyet kün welaushang kaoen kilabü dogo daman bakhün aiko yungko to 
haukei, hoba khünei shaian kibü yaksa shuong to joyokei. 
14Lidia nyenbü Mühghaü lembü yaksa cheei ditko kikei; sao kho Thiatira 
sangnyu kabü nakthüngan sakbü nei yakbü kikei. Bunyubouei saoeibü 
maangpon ipbuan saoei Paulei lenbü to aeibou maangtakko ditkei. 
15Ladang sao hoba sao chemdang baptikei, saoei kün to, “Kanei ngo tükdebü 
Bunyubou phai sembü yingkei dogo chühenan kia longa kaiya hoba kü chema 
setashi,” dogo lauko sukeijakei; hoba kün sao yoa leian haukei. 

Filipia Thüngdanga 

16Kün welaushang to haujinei thulenbü soushou kibü aaosao che haüyokei. 
Saoei seibütakbü ka saoeibü bunyu shuong la pailetbü yaang sungbakukei. 
17 Saoei Paul hoba kün phai, “Habü mütshuong ho Thükkabou Mühghaü 
sambü shuong ki. Haoenei kan to khümenbü lam che ngekletda,” dogo lauko 
sembei. 
18Saoei chalou lounyu hai ong lauko khüpbei. Paul aeibou kipjimtisi haoei 
sepeian soushou to laukei, “Sao ka longan apshi dogo Jisu Khrista nyena ngei 
ka la ngühkhüm kuda;” hoba khoyam longan apbei. 
19Ladang saoeibü bunyu shuongei haoen ku pailetshang aki dogo ngekei, 
haoenei Paul si Sila lapan namyakshang kaoen to songdakbü shuong jungto 
senan haukei. 
20Haoenei matjembü thedang to haoen leibakei hoba laukei, “Habü 
mütshuongei kün sangkhong aeibou banglangtida; haoen Jihudabü yingkei. 
21Sen Rombüei ai song asungletda hoba jungeijan aying kho song haosiei 
lenda.” 
22Shuongkei khünei thipan haosi shieikei, hoba matjembü shuongei haosieibü 
mangkabü neisimei jitnyinkuan saüan apbukei hoba juei semeila ngühkhüm 
kukei. 
23Haoenei aeibou ngümeian phaia thüngdangto jinkei hoba thüngbou la 
maisho lomla shanga ngühkhüm kukei. 

24Hibü haoei haosi mangkabou to jinan, haosieibü you kho thüngdang to 
attian phokei. 
25Metuphanga Paul si Sila Mühghaü to welauko hoba nyensangbü chia lauko 
kikei, hoba thüngdanga kibü shuongei haosi to ditko kikei. 
26Mangde thüngdang chem pendou nyaakeiko selo kaang nyikei; 
kheijineitham koukap pendou ipbei hoba thüngdang kabü shuong 
pendoueibü yangmen thetletkei. 
27Thüngbou laksepbei hoba ladang haoei thüngshang koukhün pendou ipan 
hapbei, thüngdangkabü shuong satkhüma dogo daman haoei haoeibü inlou 
setenkei hoba jembü lolo hailabü ong kiteikei. 
28Lausikei Paulei ngüh yaangbüei ngekko laukei, “Jembü lolo tekom; aieilausi 
kün pendou hanei kia.” 
29Kheijinei thüngbouei hantin hikei hoba wenjung atkei. Hobaje hao hatbüei 
lühko Paul si Sila thedanga khüpetkei. 
30Kheijinei haoei haosi tongde leilangan phaia haosi to laukei, “Yaangbü 
shuong, khümenlabü shanga ngei ai kümjan?” 
31Haosiei laukei, “Bunyubou Jisu to mailemashi hoba no hoba kan chemdang 
khümenlabü.” 
32Haosiei hao hoba haoeibü chemdanga kibü pendou la Mühghaü ngüh 
lenkei. 
33Kheijineitham haoei haosi leilangan moukhün sakkukei. Hobaje khoyam 
hao hoba haoeibü chemdang pendou baptikukei. 
34Haoei Paul si Sila hao chem to leian haukei hoba oknyinkei; hoba hao 
Mühghaü to mailembü yeibü shanga hao yoa chemdang pendou yoan 
olinyokei. 
35Ladang langngekei, matjembü shuongei, “Khübü mütshuong litiashi,” dogo 
ngühkhüm jungan thenkabü yaangbü shuong hautikei. 

36Thüngbouei Paul to kho ngühlang lenko laukei, “Matjembü shuongei kasi 
litila shanga ngühkhüm kuakei. Hibü tou longashi, hoba eaaoa ngaiashi.” 
37Lausikei Paulei haoen to laukei, “Küsi to shedbü ai akiko haoenei küsi to 
pühthea ngümbei hoba kün Rom mütli ki! Haoenei kün thüngdang to jinkei. 
Hobaje tou haoenei kün huphangshoua ngaitila se? Ladangkei aying! Haoen 
lolo louan kün sungentiashi.” 
38Yaangbü shuongei kho ngühlang matjembü shuong la lenkei hoba haoen 
Rombü dogo ditan aeibou hatyokei. 
39Haoen louan haosi to ap hikei hoba haosi sungenan phaia haoenei haosi to 
sangnyu apyola sukeijakei. 
40Kheijinei haosiei thüngdang chem apyokei hoba Lidia chem to haukei; 
khünei jaisinasi shuong to haüyoan hoba thungeijangeian phaia haosi 
bangkei. 

Youkoikjai 17 

Thesalonikaa 

1Haosi Amfipoli hoba Apolonia danko paikei hoba Thesalonika, laonei 
Jihudabü sinagog che kikei, khüto loukei. 
2Haoeibü song tegü, Paulei haoen yoa yoan Nounyet sem sühko haoei haoen 
to Lai ka, 
3Messia khonsaklabü hoba sembounyet haikhün ka langngailabü kho janbü 
yingan kikei dogo wanan lenko hoba aukabü kuko lenyokei. Haoei laukei, 
“Jisu ao shanga ngei kan to phinthonda, kho Messia ki.” 
4Haoen at mailemtikei hoba Mühghaü lembü Grikbü shuong yaang hoba 
yaangbü sao shuong juongnyuei Paul si Sila phai sembei. 
5Lausikei Jihudabüei nyekto shatkei. Haoenei khong ka shoongeibü sousiwat 
tan leisheian sangnyu pendou lapangyotikei. Haoenei Jason chem kombei 
hoba haosi püh shaishang to leibala shanga lameikei. 

6Haoenei haosi aminousije Jason yoa jaisinasi shuong at sangnyu matjembü 
shuong jungto, “Kaodak khüpeilangeitibü shuong hatokei louakei, hoba 
Jasonei haoen haoeibü chem to leiyetkei. 
7Haoen pendouei Jisu nyenbü lubü Choba che kia dogo lauko Kaisar 
ngühkhüm khulimbo kümda,” dogo ngekko senbakei. 
8Haoenei kheinyu lauko ditko shaibü matjembü shuong si noknyüh 
lapangtikei. 
9Matjembü shuongei Jason si lubü shuong ka angnam shauan litikei. 

Beriaa 

10Kheijinei jaisinasi shuongei Paul si Sila khüyoutham Beria to hautikei. 
Haoen sühlangan Jihudabü sinagog to atkei. 
11Khübü mütshuong Thesalonikabü to maibou kiteikei hoba haoenei 
ngühlang kho maangtakko sungletkei hoba Paul si Silaei lenbü kho tükde 
yinglaoje dogo chaangboua Lai to takteian chühkei. 
12Haoen müt juong, Grikbü yaangbü sao shuong hoba bousu juong mailembü 
la yeikei. 
13Ladang Thesalonikabü Jihudabü shuongei Paulei Mühghaü ngúhlang kho 
Beria akei lena dogo ditkei, haoen khütokei louan noknyüh pendou 
pühnyintikei. 
14Kheijinei jaisinasi shuongei tongde Paul yungko to hauan aptikei hoba Sila 
si Timoti kho kaoena setngaitikei. 
15Paul hangbü shuongei hao Athen sühtikukei hoba Sila si Timoti hao lambo 
thükpangteiko enyu kai dogo lentibü ngüh künan haoen bangkei. 

Athena 

16Paul Athena haosi haiyeiko setjinei sangnyu kho heangshoei nyakan 
hapjinei hao aeibou maangto shatkei. 
17Hibü haoei sinagoga Jihudabü hoba lembü shuong to hoba namseishanga 
chalou angbü haüyobü pendou to aukabü kuko lenyokei. 

18Epikuria hoba Stoik songbüdobü müt atei hao to ngüh wanyokei. Atei 
laukei, “Ho ngühjuongbou mütei ai lenmang sühda?” Atei laukei, “Hao 
Küksithang mühghaü phinthonbou che yingla jankuda,” aishanga haoei 
Jisueibü Ngühlangmaibü hoba langngaibü shanga songlenko kikei. 
19Haoenei hao Areopaga kamshang to leibakei. Haoenei laukei, “Nyi lenko 
kibü songle haanbü ho shangabü künlakei ngetibü yingma? 
20Nyi küneibü noukhün to maangpanglabü ngüh at sungbada. Khübü ngüh at 
ai yingkeije küneikei ngemang sühda.” 
21Athenbü hoba khükabü yenbou shuong pendouei ngüh haanbü che lenko 
ayingsi ditko ong jih dantiko kikei. 
22Paul Areopaga kambü thedanga loan laukei, “Athen kabü mütshuong, kan 
songlea aeibou kaangakei dogo hangsilam pendoua shenda. 
23Aishanga ngei kaneibü lembüsabü to chühko paijinei, ngei khübü yoa 
heangsho che, ‘Angebü Mühghaü che to,’ dogo doan hapbei. Kanei laobou 
lemda lausikei angekei, kho shangabü ngei kan to tou phinthonda. 
24Kaodak hoba khünei shenko kibü pendou kümbou Mühghaü ikei dangbü 
lembüchema akida. Hao kho khuthük hoba kaodak Bunyubou ki. 
25Ayingsi haoei ajanjan küman kibü tegütham müteibü ikei akhangenda, 
aishanga pendou la haoeneibü langkei hoba hak hoba peisilei pendou haoei 
kuda. 
26Kaodak pendoua kitila shanga haoei khunak shousi phang weko müt che ka 
paktikei. Phangshuong ladang loan ladang tuongjan hoba haoen tükde lanei 
kijan kho haoei janenkei. 
27Hao to joyola hoba hao haptila dambüa haoenei Mühghaü lamjan yingan 
kikei; hoba hao sen ka aineikei saako bangan aki. 
28 Aishanga hao to sen kida, topeida hoba lang kida; kaneibü chia atbü 
ateikei hai lauakei: ‘Aishanga sen mangkei haoeibü shisi shuong ki.’ 

29Mühghaü shisi shuong yingan senei Mühghaü kho müteibü huonei seiei 
jaken yaüenbü peisilei hon, chandinam, ayingsi laang che tegü adamjan. 
30Angebü jihsiphai kho Mühghaüei khei ong phokukei, lausikei tou pendou 
aenei pendou maangpon sepeila haoei ngühkhüm kuda. 
31Aieilausi haoei pienbü müt che danko kaodak kho ngühmaia matjemla 
shanga haoei chalou che takletan phoakei. Pendou la haoei kho müt haibü ka 
langngaitibü danko aukabü kua.” 
32Ladang haoenei haibü ka langngaitibü shanga ditkei, atei nyikukei; lausikei 
ateije laukei, “Künei ka ka ho shangabü nyiboukei ditlabü.” 
33Hibü Paulei kho kambü apyokei. 
34Müt atei hao to yokei hoba mailembü la yeikei; khübü yoa Areopaga 
Kambü nyenkabü Dionisia yoan kikei; hoba Damari nyenbü yaksa che, hoba 
lubü shuongkei yoan kikei. 

 Youkoikjai 18 

Korinta 

1Kho phaia Paulei Athen apyoan Korint to loukei. 
2Haoei Aquila nyenbü Jihudabü che, Itali ka nyangko loushedbü Pontia mütli 
che hapbei; aishanga Klaudiaei Jihudabü pendou la Rom apyoan satla 
ngühkhüm kukei. Hao haoen jungto loukei, 
3haoeneibü namsei kümsilei kho phekhun shibü kikei, hoba haokei kheibü 
yingsije haoei haoen yoa homan liko kümbeileikei. 
4Nounyet weko haoei sinagoga aukabü kuko laukei, hoba Grikbü si Jihudabü 
ham suletla haujembei. 
5Ladang Sila si Timoti Makedonia ka lousühkei, Jihudabü la Messia kho Jisu 
yingkei dogo ngühchung kuko hao lolo khümbo kuan jih pendou songlenla 
lekei. 

6Ladang haoenei hao khulimbei hoba nyikukei, haoei haoeibü nei ka 
thamngu kangan apbo haoen to laukei, “Kan maualonga kho kaneibü shedbü 
ong yinglabü. Ho on ngei akünda. Tou ka jaüan ngo Küksithang to haulabü.” 
7Haoei apyokei hoba Mühghaü lembü che Titia Jasta nyenbü chem to atkei; 
haoeibü chem kho sinagog to lepan kikei. 
8Krispa nyenbü sinagog kabü yaangbü che, haoeibü chemdang pendou 
thonan Bunyubou to mailembei; hoba songlenbü ditan Korintbü juongei 
mailembei hoba baptikei. 
9Bunyubouei Paul to mangsanga lenkei, “Tehüt; lendang leashi, sangsembo 
teki, 
10aishanga ngo ka yoa kia.” 
11Hibü haoei kho sangnyua po che lit lak thüngko haoen to Mühghaü 
ngühlang lenkei. 
12Galio Akhaiaa governor kijinei Jihudabü pendou chenei thipan Paul 
khulimbo lokei hoba matjemshang to, 
13“Ho mütei Ngühkhüm khulimbo Mühghaü lemtila shanga mütshuong 
suletla haujemda” dogo lauko leibakei. 
14Paulei ngühlau khangla kümbo kitoua Galioei Jihudabü to laukei, 
“Jihudabü shuong, ho aiche kümshed leishedtibü ayingsi kokbü yepeibü 
tegüje ngei kan to ditkukhoulabü, 
15lausikei ho ngüh shuong hoba nyen shuong hoba kaneibü ngühkhüm 
shangabü yingalonga, khoje kanei lolo chühshi; ngei kheibü mat jemmang 
asühda.” 
16Hobaje haoei haoen matjemshang ka shian ngaitikei. 
17Kheijinei haoen pendouei Sosthena, sinagog yaangbü lapan matjembü 
khonga ngümeikei; lausikei kho shanga Galioei aikei aphanei. 

Antiok to Longeibü 

18 Paul khünei chalou lounyu thüngkei. Kho phaia haoei jaisinasi shuong to 
bangngüh lenan Priskila si Aquila yoa Siria to longa haukei. Haoei Kenkhraa 
khu shuan apbei, aishanga haoei thebülanbü lekei. 
19Haoen Efesiaa sühkei hoba haoen apyojung hao sinagog to atkei hoba 
Jihudabü yoa ngühchung kuko laukei. 
20Haoenei hao loushangko thüngla phekei, lausikei haoei athelet. 
21Hobaje haoen to bangngüh lenan phaia haoei laukei, “Mühghaüei maang 
angsije ngo kan jungto longeilabü.” Kho phaia hao Efesia ka longa haukei. 
22Hao Kaisariaa thakkei hoba Jerusalem to haukei hoba lashongbü to salem 
lenkei. Kho phaia hao Antiok to yankei. 
23Khünei chalou shijo thüngan, haoei haoen apyojung Galatia si Frigia 
kaonyeka kaoen che ka che to shonko eikshuong pendou hau kitijung haukei. 

Efesia si Korinta Apolo 

24Alexandria mütli Apolo nyenbü Jihudabü che Efesia to loukei. Hao Lai 
shangalia shatbü hoba ngühsong kakbü müt che kikei. 
25Hao kho Bunyubou lamnyua lenenan kiteikei, hoba haoei Johanei baptibü 
shanga ong ngeasikei haoei aeibou soushou maangdakbüa Jisu shangabü 
tükde lauko lenkei. 
26Haoei sinagoga aeibou maangkhaiko laukei. Ladang Priskila si Aquilaei 
haoei laubü ditkei haosiei leilangan Bunyubou lamnyu shanga aei 
shangashatko lenkei. 
27Hao Akhaia to haumang sühkei, hoba jaisinasi shuongei hao 
thungeijangeikei hoba eikshuong jungto hao sunglettila shanga le dokukei. 
Hao ladang sühlangkei, Mühghaü onou danko hao kho mailembü shuong 
shanga aeibou thuibü yingan kikei; 
28aieilausi haoei aeibou hau kiko Messia kho Jisu yingan kikei dogo Lai ka 
aukabü sungenan kuko wetyoan Jihudabü shuong pühdaka thüklangkei. 

Youkoikjai 19 

Efesiaa Paul 

1Apolo Korinta kijinei Paul kaolam peiko hauan Efesiaa sühlangkei. Khünei 
haoei eik at haüyokei, 
2hoba haoei haoen to laukei, “Kan mailemjinei Soushou Saopobü sungleda 
lo?” Haoenei hao to laukei, “Künei Soushou Saopobü che kia dogo ongkei 
aditkei.” 
3Haoei laukei, “Khülonga kan ainei baptikei?” Haoenei laukei, “Johanei 
baptikei.” 
4Haoei laukei, “Johanei mütshuong haoen maangpon sepeibü tetsida leko 
baptikukei. Mütshuong to haoeibü ngühlang kho hao phainei Che, ao louada, 
kho Jisu, hao to mailemjan dogo kikei.” 
5Haoenei ladang kho ditkei haoenei Bunyubou Jisu nyena baptikei; 
6hoba ladang Paulei haoeneibü khua shangetan welaukukei, haoen thükto 
Soushou Saopobü lotkei, haoenei lubü ngühyemei laukei hoba tetenkei. 
7Haoen pendouei müt anthüknyi thüng kiteikei. 
8Hao sinagog to atkei hoba lit sem sühko wetyoko hoba sueijaiko Mühghaü 
sangle shanga haoei maangkhaiko lenkei. 
9Ateije tukeisekkei hoba Lamnyu shanga shuong thedanga amaibü lauko 
maialem, hibü haoei haoen apyoan satkei; hoba Turana leweshanga chalou 
angbüa haoei aukabü kuko laukei. 
10Kho tegü po nyi ontikei; khoei Asiaa kibü Jihudabü hoba Grikbü pendouei 
Bunyubou ngühlang ditkei. 

Shua Shousi Shuong 

11Mühghaüei Pauleibü ik danko aeila sei jungeiko kikei. 
12Mütshuongei Paulei jungeibü lemhamjin si shenpeinei jungan hauan shatbü 
maitikei, hoba shabü sou mangkei haoen ka satkei. 

13Shabü sou shian sattiko shoongaibü Jihudabü seibü atei shabü sou kibü 
shuong to Bunyubou Jisu nyen jungeiko, “Paulei songlenbü Jisu nyena longan 
apshi dogo ngei ngühkhüm kuda,” dogo lauko haujeman chühkei. 
14Shua nyenbü Jihudabü thükkabü ungshedbou cheeibü shou müt nyetei khei 
jungeiko kikei. 
15Kheijinei shabü souei jongaikei, “Ngei Jisu ngeakei, ngei Paulkei ngeakei, 
lausikei kan ao?” 
16Hobaje shabü sou kibü müt kho haoen thük to toman shatkei. Haoei haoen 
pendou thükkei hoba amaiko ngümeisije haoen chem khüka mütkong hoba 
leiluko satyokei. 
17Kho Efesiaa kibü Jihudabü hoba Grikbü pendouei ngekei. Haoen aeibou 
hatyokei hoba Bunyubou Jisu nyen aeibou haangko toneikei. 
18Mailembü yoka juong loan kümbüleibü tang khitko theletko lenkei. 
19Kheibü sei jungeibü müt juongei haoeneibü le takshatan pühthea jikan 
apbei; haoenei kho munam tetsi sempak hajar anjinsem longkei. 
20Kho tegübü haua Bunyubou ngühlang kho phinthonko haako juongko 
haukei. 

Efesiaa Panglangbü 

21Khübü haüthükbü phaia Paulei Makedonia danko Akhaia to hauan khüka 
Jerusalem to danla janenkei. Haoei laukei, “Ngo khüto hauan phaia ngei 
Romkei chühjan.” 
22Haoei hao to thuibou Timoti si Erasta Makedonia to hautikei, lausikei haoje 
Asiaa longche setngaikei. 
23Kho jihsiphaia Lamnyu shangabü aoa panglangbü yaang longkei. 
24Chandinam yaübou, nyenei Demetria Artemi lembü chem chandinam noksa 
kümbou, haoei kümbüyaübü shuong la namsei haang yaang sungbakei. 

25Haoei haoen jeteibü kümsilei kümbü shuong takshattian laukei, 
“Mütshuong, ho namyaknamsei ka seneibü nyaksinam haada dogo kanei 
ngekei, 
26hoba ho Paulei Efesiaa ong ayingko Asia khümboa tegü mütei kümbü 
mühghaü shuong khoje mühghaü aying dogo lenko mütshuong juong suletko 
ayingbü to leilangda dogo kanei hapda hoba ditda. 
27“Seneibü namyak kümsilei ho khulimlabü thushed ong aying, lausikei 
yaangbü mühghaü sao Artemi lembü chem hokei aikei aweeilabü, hoba sao, 
laobou Asia khümbo hoba kaodak pendouei lemda, kho yaangenbü saoeibü 
nyen mangkei hangletlabü.” 
28Haoenei ladang kho ditkei, haoen aeibou khauangkei hoba, “Efesiabü 
Artemi kho yaangbü ki!” dogo ngekdang lekei. 
29Kho lemenbü sangnyu pendoua aakei; hoba haoenei Paul wakoua youjambü 
Makedoniabü Gaia si Aristarkha lapbei hoba louyoshang to nyuyoko yangkei. 
30Paulei shuong yoto atmang sühkei lausikei eikshuongei shingekkei. 
31Asia kommanga yaangbü shuong, hao to maangjambü ateikei hao 
louyoshang khüto lotla hautejem dogo subüjabü hautikei. 
32Atei at, atei at, dogo ngekyobü ka kambü shuong aeibou lemenkei; hoba 
kambü yoka juongbouei haoen aila chela kambeije kho ongkei ange. 
33Shuong yoa ateije ho Alexander yingakei dogo ong thontikei, aishanga 
Jihudabü shuongei hao thedang to thungan hautiko kikei. Alexanderei ik 
topeiko noknyüh to hao ashedkei dogo lenmang sühkei. 
34Lausikei ladang haoenei hao Jihudabü dogo damenkei, haoen pendouei 
ngüh che la lean, “Efesiabü Artemi kho Yaangbü ki” dogo lauko ngekyokei, 
hoba haoenei ho angh nyi sühko ngekdangkang lekei. 
35Ladang sangnyu dobouei haoen küpjemtikei, haoei laukei, “Efesia 
mütshuong, Efesia sangnyu kho Yaangbou Artemi lembü chem lombou hoba 
kho noksa kho khuthük ka lotkei dogo angebü ao ki? 

36Kho aoeikei ji dogo alauenlabü hibü kan küpjemmeiashi hoba aikei 
panteiko akümjan. 
37Kanei hato lembü chem ka akokbü ayingsi seneibü mühghaü sao anyikubü 
habü mütshuong ong leibuakei. 
38Hibü Demetria hoba hao yokabü kümbüyaübü shuong müt at to ngüh kisije, 
kho shanga matjemshang kia; haoen haoen khulimyotishi. 
39Lausikei kanei lubü ngüh sungbamang sühalonga, khokei nyiboubü 
pühkamshanga jemlabü.” 
40Aishanga ho lemenbü hanei tatbü kambü ngühaje künkei thusheda kia. 
Panglangbü ho shanga aikei khangshang akitei, hibü honei künei aikei 
aukabü akuenlabü. 
41Khübü ngühei haoei kambü shuong lintikei. 

 Youkoikjai 20 

Makedonia si Akhaia to 

1Ladang lemenbü thonkei, Paulei eikshuong ngala hautian thungeijangeikei. 
Haoei haoen to bangngüh lenan phaia Makedonia to haula shanga bangkei. 
2Haoei khübü kaophei danjung haukei hoba thungeijangeibü ngüh juong 
lenan phaia hao Akhaia to haukei, 
3khünei hao lit sem thüngkei. Hao Siria to meimeila dambo kitoua Jihudabü 
shuongei hao khulimbo huon che takkei, hibü haoei Makedonia danko ngaila 
janenkei. 
4Pirha shou Beriabü Sopater, Thesalonika ka Aristarkha si Sekunda, Derbebü 
Gaia, Timoti hoba Asia kabü Tukhika si Trofima hao yoa haukei. 
5Khübü shuong thedangto paiteikei hoba Troaa kün haiteikei. 
6Künkei Tokai Ajinbü Wentek Lem phaia Filipi ka longa haukei, hoba chalou 
ngao danan phaia haoen kibü Troa to loukei; khünei kün chalou nyet 
thüngkei. 

Paulei Troa Thonbü Pean Chühbü 

7Balea shaangbounyet, ladang kün wentek shaknyinla liko yoshaian kikei, 
Paulei haoen to songlenko kikei, aieilausi hao ngiet kho ngaila dambü phoan 
kikei, hoba haoei metuphang sühko laubü athon. 
8Kün kaman kibü thangtet thükkaboua wanthung juong kikei; 
9hoba Eutikha nyenan heshou müt che, kouloma setan, Paulei ngühlau aeibou 
süngsije nyeket shikotham ngakkei. Eutikha nyeket shian thangtet semboubü 
ka atetkei hoba haian phonenkei. 
10Lausikei Paul yankei hoba hao lolo bamyolangkei. Haoei haoeibü ikei 
baman sungan haoen to laukei, “Lemenbü küpjemashi, hao lang kia.” 
11Hao tokei thükkabou thangtet to angan wentek shaknyinkei hoba shaukei. 
Haoei lang angeshongko haoen to joyoan phaia hao ngaikei. 
12Haoenei nashoubou kho chemto sungngaian lang leian ngaikei hoba 
maangpon aeibou haksokei. 

Troa ka Melita to 

13Kheijinei kün thedangto longa hauan Aso to meimeikei, khünei Paul 
leiyetlabü dogo dambei; aieilausi haoei lolo youlam ong haula lamlekei. 
14Haoei kün Melitaa haüyokei hoba khünei hao leiyetan Metilen to haukei. 
15Kün khüka longa haukei hoba nyibounyet Khiotangkünga sühkei; 
nyibounyet Samo to dankei hoba kho phainyet Melita to loukei. 
16Aishanga Asiaa jih üpla shanga Paulei longa Efesia kojung danla janenan 
kiteikei. Thükalonga Pentekostaje Jerusalema kiteila shanga hao panteiko 
kikei. 

Efesia kabü Jaishou shuong to Pauleibü Bangngüh 

17Melita ka haoei Efesia to lashongbü jaishou shuong ngala hautikei. 
18Haoen ladang lousühkei, haoei haoen to laukei, “Ngei Asiaa youei 
naksühlangbü ka jaüan jihsiphai pendoua ngo kan yoa 

19sembüambüa, nyeksi angbüa hoba Jihudabüei huonbüyoubü danko kü 
thükto lotbü khonsak pendoua lai Bunyubou khangenko loukei kho kanei 
ngeakei. 
20Kanei ngeakei, ngei kan mailayaangla songlenjinei pühthea yingsikei chema 
yingsikei aikei asenetko lenkei. 
21Ngei Jihudabü si Grikbü ham to Mühghaü thedanga maangpon sepeilabü 
hoba seneibü Bunyubou Jisu to mailemlabü shanga aukabü kuko lena. 
22Hobaje tou ngo, soushoua khühbü chenei, Jerusalem to hauda. Khünei kü la 
ai haüthüklaje ngei angekei. 
23Lausikei khühbü hoba khonkuei ngo haiyeida dogo sangnyu wekoa Soushou 
Saopobüei kü la lenkei. 
24Lausikei Mühghaü onou Ngühlang Maibü aukabü kuko phinthonla, ngei 
Bunyubou Jisu ka sungletkei, kho kümsilei hoba khangenbü wantilabü 
shanga ngei kü langkei aikei namsek tegü weko aki. 
25Touje, kan aoyou yoa ngei Sangle shanga phinthonko paia, khübü yoka 
cheei ongkei ngeibü thenyek ühüpmailabü dogo ngei ngekei. 
26Hibü kan aoeibü thu shangakei ngo onat aki dogo ngei tat kan to aukabü 
kuda. 
27“Aishanga kan to Mühghaüeibü lamthen khümbo ngetila ngei ladangkei 
asukatem. 
28Kan shanga hoba sanshuong, laobou yoka kan Soushou Saopobüei lombou 
la piena, haoen shanga maangsangashi; hao Shou ja- yangshou haibü danko 
haoei jekthetbü Mühghaü lashongeibü sanlombou shuong yingshi. 
29Ngei ngeakei, ngo ngaian phaia sekbülakbü sho shuong kan yoto lotlabü 
hoba sanshuong ajoutilabü; 
30hoba ngühmai yepeijaweko nongtian, eikshuong haoen phai leilangla 
shanga kan shuong yo ka müt at longlabü. 

31Hibü, ngei po sem sühko change nangnak alauko nyeksi angko kan mütpem 
weko to songlenkei dogo damenan, pheieiko lomashi. 
32Tou thonla, Mühghaü hoba haoeibü onoubü ngühlang, laobou kan 
chingtilabü, hoba kan la, laobouei pienbü shuong pendou yokabü haülabü 
haptilabü ki, kho ngühlang la ngei kan khümbo nongkuda. 
33Ngei aoeibü chandinam, hon, ayingsi neisimeikei adühda. 
34Kaneikei ngeakei, ngeibü ik hoei ngo hoba kü yokabü shuong khangenkei. 
35Ngei ponpendou kan la lena, ho tegü haujembo kümbüleibü danko kanei 
hau akibü thuijan, hoba Bunyubou Jisuei laubü ngüh damenjan, aishanga 
haoei laukei, ‘Sungletbü toje kubüei bouje olinbü sungbada.’ ” 
36Haoei kho lauan phaia hao hoba hao yoa kibü pendou khüpetkei hoba 
welaukei. 
37Haoen aicheküman haapyokei; haoenei Paul aplepan sembung shepbei. 
38Haoen juongbou la, haoenei haoeibü thenyek nyibou ühüplabü dogo haoei 
ngühkung che laubüei maanga lamyokei. Kho phaia haoenei hao long to 
hangan haukei. 

Youkoikjai 21 

Paul Jerusalem to Haubü 

1Ladang kün bangkei, kün longa takshatan Kozi to, hoba nyibounyet Rhoda to 
hoba khüka Patara to dogo haukei. 
2Khünei Foenika danko haubü long che haüyokei hoba künkei atan haukei. 
3Künei Kupra limchühko loukei hoba kho nanaenei apyojung Siria to longa 
loukei; kün Tair to louphambei, aieilausi long kho khünei akletlabü kiteikei. 
4Khünei eikshuong haüyokei hoba khünei chalou nyet setkei. Soushouei 
thungeiko haoenei Paul to Jerusalem to ohaula lendang lekei. 
5Lausikei ladang chalouei sühkei kün wakou athakko haukei. Haoenei, shousi 
yaksi pendou yoan sangnyu adankhüm shongko kün hangkei. Künei yungkoa 
khüpetkei hoba welaukei. 

6Kheijinei kün cheei che la bangmai kuyokei hoba kün long to atkei kheijinei 
haoen chem to ngaikei. 
7Kün Tair ka athakko longa hauan phaia Tolomaia sühlangkei. Khünei künei 
jaisinasi shuong to salem lekei hoba haoen yoa chalou che thüngkei. 
8Nyibounyet künei kho apyoan Kaisaria to loukei, kün songlendolenbou Filip 
chem to atkei, ao nyet yoa che, hoba hao yoa kikei. 
9 Haoeibü shou, tetenbü jongsak kibü medei müt lei kiteikei. 
10Kün khünei chalou shijo settoua Jihuda ka Agaba nyenbü thuseibü müt che 
louyenkei. 
11Hao kün jungto louan Pauleibü shembenei sungkei. Haoei khoei hao lolo 
you si ik khühan laukei, “Soushou Saopobüei hai lauda: Ho shembeinei 
bunyu Jerusalema Jihudabüei hai khühlabü hoba haoenei hao Küksithang ik 
to kulabü.” 
12Ladang künei kho ditkei, kün hoba khükabü mütshuong pendouei hao 
Jerusalem sühko ohaula sukeijakei. 
13Kheijinei Paulei jongaikei, “Kan haap- yoko hoba kü maangpon 
nyatnyintiko ai kümda? Aishanga, ngoje khühlabü ong ayingko Bunyubou 
Jisu nyena Jerusalema haikulakei lamlean kia.” 
14Hao asuajaensije künei, “Bunyubou maang yingshi” dogo ong lauan 
nangkei. 
15Khübü chalou phaia kün lamlekei hoba Jerusalem to wakou khangkei. 
16Kaisaria kakei eikshuong at kün yoa haukei. Haoenei kün la Mason nyenbü 
Kuprabü kün sühtila kibou leibakei; hao shaangbou eik yokabü. 

Paulei Jakob Pebü 

17Ladang künei Jerusalem sühkei, jaisinasi shuongei kün aeibou maang 
shikko sungletkei. 
18Nyibounyet Paul yoa Jakob chem to haukei, hoba jaishou shuong pendou 
kiteikei. 

19Haoen to salem lean phaia, haoeibü khangenbü danko Mühghaüei 
Küksithang yoa kümbüleibü pendou thenan lenkei. 
20Ladang haoenei kho ditkei, haoenei Mühghaü nyen sangkei hoba hao to 
laukei, “Jaisina, Jihudabü yoa mailembü hajar lajuche ki hoba haoen pendou 
Ngühkhüma maangdakakei dogo nyi hapda. 
21Küksithang kaodaka Jihudabü pendou la haoeibü shousi kipan üpla ayingsi 
Jihudabü song ajungeiko Mosa ka bangla shanga nyi lenko paida dogo ka 
nyen haoen junga laukua. 
22Kholonga ai kümla? Haoenei no longeiakei dogo ditlabü haang. 
23 Hibü künei ai lenlaje kho kümashi. Kün yoa theletlanletbü müt lei kia. 
24Haoen ka yoto leian haushi, hoba haoen yoa saüenbü leashi. Haoen 
khushubü mu nyi atkuashi, kholongaje müt pendouei ka shanga mütshuongei 
laueibü kho amlang, lausikei nyi mangkei ngühkhüm kho tükde ong jungeida 
dogo ngelabü. 
25Küksithang mailembü shuong jungtoje silip jabü shausiyung ayingsi sii 
ayingsi nyatettibü shausiyung hoba asangalanbü shanga maangsangashi dogo 
künei yeibü kutiko le doa.” 
26Nyibounyet Paulei haoen leikei hoba haoen yoa liko saüenkei. Hao lembü 
chem to atkei hoba saüenbü jihsiphai penlabü hoba laonyet haoen mütpem 
weko shanga lembü kulabü kho ngetikei. 

Paul Lembüchema Lapbü 

27 Ladang chalou nyet kho wanla nyangkei, Asia kabü Jihudabü shuongei hao 
lembüchema hapbei. Haoenei mütshuong pendou pangyo sakyotikei, hoba 
haoenei Paul lapan 
28hai ngekkei, “Israelbü shuong thuiashi! Ho mütei müt pendou la, kaoen 
pendoua sen mütli hoba Mosa ngühkhüm khulimbo lenda; hoba lembüchem 
to Grikbü to liko leiyeda hoba ho saopobü kaoen shedti shatia.” 
29Aishanga thedang to haoenei sangnyu khünei Efesiabü Trofima hao yoa 
hapa, hoba Paulei haoen lembüchem to leibakei dogo haoenei dambei. 

30Sangnyu khümbo saknyinko la pangyokei hoba mütshuong pendou liko 
laangyokei. Haoenei Paul lapbei hoba lembüchem ka senlangkei, hoba 
khoyam kou khinkei. 
31Haoenei hao haitila komeiko kijinei, Jerusalem khümbo pühnyinakei dogo 
Rom sepai san chenei hajar thükkabou jungto ngühlang loukei. 
32Haoei khoyam sepai shuong hoba saongao thükkabou shuong leian jungan 
shuong yoto atkei. Ladang haoenei hajar thükkabou si sepai shuong hapbei, 
haoenei Paul to ngümbü thakkei. 
33Kheijinei hajar thükkabou sühlangan hao to jungkei hoba hao yangmen 
penyiei phenla shanga ngühkhüm kukei. Hao ao hoba ai kümbei dogo haoei 
haoen ka phekei. 
34Shuong yo khünei atei phang- che hoba atei phangche dogo ngekkei. 
Lemenbüei tükdebü kho lapenla athükko, haoei hao lapheishon to leilangla 
shanga ngühkhüm kukei. 
35Mütshuong sekbülakbü ka chung to Paul sepai shuongei tonkei. 
36Aishanga püh pendou “Hao haitiashi” dogo ngekko sembei. 

Paulei Ngühlaushang Lambü 

37Paul lapheishon to leiyetlamto haoei hajar thükkabou to laukei, “Ngei ka to 
aiche lenla thükasao?” Haoei jongaikei, “Nyi Grik ngekei lao? 
38Chalou tuisho dana, lapangyotian, kokshoua müt haitibü dan müt hajar lei 
lamang to leilangbou Ijepbü kho no aying si?” 
39Paulei laukei, “Ngo Kilikiaa kongnyu sangnyu che kabü mütli che, Tarsus 
müt, Jihudabü che ki. Mütshuong to ngüh lenla kü la sakkubü dogo ngei ka 
to suda.” 
40Haoei hao la sakkukei, hoba Paulei chung jabüa loan mütshuong haoeibü 
ikei küpjemtikei. Ladang pendou sangsembei haoei Ibri ngühei laukei: 

 Youkoikjai 22 

1“Jaisinasi shuong hoba bousijaisi shuong, ngei kan thedanga ngo tangbü 
lenbü ho ditashi.” 
2Ladang haoenei haoei Ibri ngühyema lauko ditkei haoen sangsemshangbou 
yeikei. Haoei laukei, 
3“Ngo Jihudabü, Kilikiaa Tarsasa bukbü ki, lausikei seneibü pisibou 
ngühkhüm kaangbüei sakkubü tegü Mühghaü shanga aeibou maangdakko ho 
sangyanga chingenkei. 
4Lamnyu phai sembü shuong haibüa sühko ngei shieikoekei; ngei bousu yaksa 
pendou la yangmen jinkuan thüngdang to jinkei, 
5maimaitham thükkabou ungshedbou hoba jaishou kambü shuongei kü 
shanga aukabü kuenlabü. Damaskaa kibü jaisina Jihudabü jungto dobü le 
mangkei ngei haoen ka sungletkei, hoba khünei kibü dan Jerusalem to 
yangmenei khühbaan shieikoela shanga meimeikei. 

Paulei Hao Maangpon Sepeibü shangabü Lenbü 
(Ykj 9.1-19; 26.12-18) 

6“Ladang ngo lama Damaska sühla nyangko hauko kikei, mangde chajih aoa 
müh ka ngesakbü yaangbü che lotan ngo kaijembo haukei. 
7Ngo kao to atkei, hoba ngüh cheei kü to hai lauko ditkei, ‘Saul, Saul, aila nyi 
ngo shieikoeda?’ 
8Ngei jongaikei, ‘No ao Bunyubou?’ Haoei kü to laukei, ‘Ngo nyi shieikoebü 
Nazaretbü Jisu.’ 
9Kü yoa kibü shuongei ngesakbü kho hapbei, lausikei haoenei kü to joyobü 
ngüh khoje adit. 
10Ngei laukei, ‘Ngei ai kümla, Bunyubou?’ Bunyubouei kü to laukei, 
‘Laksepashi, Damaska to atashi, hoba khünei ka la ai kümtila pienan 
phokukei kho pendou ka to lenlabü.’ 
11Ngesakbü sonei ngei ühüpbo apbü danko, kü yoa kibü shuongei ngo jenkei 
hoba Damaska to leian atkei. 

12“Müt che Anania nyenan, ngühkhümei sakkubü tegü mailema maangtakbü, 
hoba khünei kibü Jihudabü pendouei aukabü kuenbü müt, 
13kü jungto loukei. Hao kü junga lokei hoba laukei, ‘Jaisina Saul, kaibü nyek 
khitngaiashi.’ Khoyam ngeibü nyek khitkei hoba hao to chüh- angtikei. 
14Haoei laukei, ‘Seneibü pisibou Mühghaüei hao maangangbü ngela shanga, 
Saopobü Che kho hapla hoba haoeibü ngüh tükdebü kho ditla shanga 
pienkei. 
15Aieilausi nyi ai hapa hoba dida kho shanga mütshuong pendou thedanga 
hao shanga no aukabü kilabü. 
16Hibü no aila phaida? Laksepashi hoba hao nyena ngaashi; baptiashi hoba 
kaibü shabü sakan apashi.’ 

Küksithang to Songlenla Paul Ngabü 

17“Ladang ngo Jerusalem to ngaikei hoba lembüchema welauko kikei ngo 
yemto hauko nyeket shikei, 
18hoba haoei kü to hai lauko hapbei, ‘Panteiashi hoba tongde Jerusalem 
apyoashi, aieilausi haoenei kü shangabü kaibü aukabü asungletlabü.’ 
19Ngei laukei, ‘Bunyubou, sinagog ka sinagog to shonko mütshuong lapan 
khühbou hoba ka to mailembü shuong ngümeibou kho ngo yingkei dogo 
haoenei ngo maisho ngekei; 
20hoba ladang kaibü aukabou Stefen sii koukei khüneikei ngo nyangko loan 
kho tükde dogo aukabü lea hoba hao haitibü shuongeibü neisimei lombo 
kikei.’ 
21Haoei kü to laukei, ‘Hauteiashi, aishanga ngei no Küksithang to saako 
hautilabü.’ ” 
22Haoei kho ngüh alaushongko haoenei hao to ditkukei. Kho phaiaje haoenei 
ngekkei, “Ho mütje kaodak ka bangtisapashi! Kheibü mütje lang kila 
amukei.” 

23Ladang haoenei haoeneibü neisimei tekan angtiko hoba kuito thamngu 
phinan angtiko ngekyokei, 
24hajar thükkabouei hao lapheishon to leiyetan, aila hao khulimbo 
ngekyodaje kho lapenla shanga hao to semeiko ngüh phetila shanga 
ngühkhüm kukei. 
25Ladang haoenei semeila shanga hao khühkei Paulei nyangko loan kibü 
saongao thükkabou to laukei, “Nyi hoba kaibü eikei Rom mütli hoba shedbü 
akibü che semeila thükkei lo?” 
26Ladang haoei kho ditkei, saongao thükkabou hauan hajar thükkabou la 
ngühlang kuko laukei, “Nyi ai kümla dambo ki? Ho müt Rom mütli che 
yingkei.” 
27Hajar thükkabou kho loukei hoba hao to laukei, “Kü to lenshi, no Rom 
mütli che lo?” Haoei laukei, “Haü.” 
28Hajar thükkabouei jongaikei, “Ho mütli jekthetla ngeije nam juongnyu 
ada.” Paulei laukei, “Lausikei ngoje bukbü mütli.” 
29Hao to semla lamlean kibü shuong hao jungka khoyam phai sukkei; hajar 
thükkabou mangkei Paul Rom mütli dogo ngean haoei hao laptibü shanga 
hatkei. 

Paul Kambü Thedanga 

30Nyibounyet, haoei Jihudabüei Paul la aila shedbü kudaje kho lapenmang 
sühbü ka hao litikei hoba thükkabou ungshedbou shuong si thükkabou 
kambü shuong pendou yoshaila ngühkhüm kukei. Hobaje haoei hao leibaan 
haoen thedanga phokukei. 

Youkoikjai 23 

1Paulei kambü shuong to nyek theko chühan laukei, “Jaisinasi shuong, tat 
sühko ngo Mühghaü thedanga sensimaang tangbüei ong kü langkei kijung 
loua.” 
2Thükkabou ungshedbou Ananiaei hao nyangko loan kibü shuong to sembung 
to ipla ngühkhüm kukei. 

3Kheijinei Paulei hao to laukei, “No thupaibü kümthang, Mühghaüei ka to 
ngümlabü! Nyi ngühkhüm ka matjembo setakei, hoba nyi kü to ngümla 
ngühkhüm kuko nyi lolo ngühkhüm leiluda si?” 
4Khünei nyangko loan kibü shuongei laukei, “Nyi Mühghaüeibü thükkabou 
ungshedbou nyikuda lo?” 
5Paulei laukei, “Jaisinasi shuong, ngei hao thükkabou ungshedbou dogo ange; 
aishanga Laishibaei lenda, ‘Nyi kaibü mütshuong leiyeibou che amaibü 
alaueilabü.’” 
6Ladang Paulei tan che Sadukibü hoba tan che Farisibü dogo shenkei, haoei 
kambü to ngekko laukei, “Jaisinasi shuong, ngo Farisibü hoba Farisibü shou 
che ki. Haibü ka langngailabü mailem shanga ngo tat ho matjembüa kia.” 
7Haoei kho laubüsi Farisibü tan si Saduki tan yoa oyo khangkei, hoba kambü 
kho penyila sakletan apbei. 
8Aishanga Sadukibü shuongei langngaibü, khuthük hangangbü ayingsi 
soushou ai aki dogo lauda lausikei Farisibüei khübü pendou kia dogo 
sungletda. 
9Aeibou phangyokei hoba Farisi aedang kabü Ngühkhüm lenbou shuong at 
loenkei hoba khau angko laukei, “Ho müt to künei ai shedbü ühüpenda. 
Soushou che ayingsi khuthük hangangbü cheei hao to joyoan kia tegükei ai?” 
10Aishanga oyobü aei kaangbou hausije, Paul netla yeiko jitnyinan aplabü 
dogo daman hajar thükkabou kho hatkei. Haoei sepai shuong to yanan hao 
haoen yo ka lapan lapheishon to sungbala ngühkhüm kukei. 
11Khüyou Bunyubou Paul junga lokei hoba laukei, “Maang kaangashi! Nyi 
Jerusalema kü shanga aukabü lebü tegü Rom akei nyi aukabü künlabü.” 

Paul Langkei Khulimbo Huonbü 

12Ladang lang ngekei Jihudabü shuong dangan huon takkei. Haoenei hao 
ühaiti shongko shaukei ashaulabü yungkei ayunglabü dogo theyolanyokei. 
13Kokshoua huonbü shuong kho haoen saonyi to aeian kiteikei. 



2490 

 

 
   Saopobü Lai 

© 2002, Bible Society of India. 
 

 
 

 

14Haoen ungshedbou hoba jaishou shuong jungto haukei hoba laukei, “Künei 
Paul ühaiti shongko ai ashaula shanga kün lolo theyolanyoakei. 
15Hibü touje kan hoba Kambüei, khei haoei kanei haoeibü thu chongchingko 
phanenla kümda dogo daman hao kan jungto naleibatila hajar thükkabou 
jungto ngühlang künjan; hao nyangko alousühtoua haitila shanga kün 
lamleakei.” 
16Lausikei Pauleibü noueibü shouei haoenei thobü kho ditoukei hoba hauan 
lapheishon to atkei hoba Paul la lenkei. 
17Paulei saongao thükkabou yoa che ngakei hoba lenkei, “Nashoubou ho 
hajar thükkabou jungto leian hauashi; haoei hao to aiche lenlabü kia.” 
18Hibü hao hajar thükkabou jungto leian hauan lenkei, “Thüngdanga kibou, 
Paulei ngo ngakei hoba nashoubou kho ka jungto leibala shanga phekei. 
Haoei ka to aiche lenlabü kia.” 
19Hajar thükkabouei hao nongbü kaoen to leilangkei, hoba hao to phekei, 
“Nyi kü to lenlabü kho ai?” 
20Haoei laukei, “Jihudabü shuongei ngiet Paul Kambü to hai haoeibü thu aei 
shangashatko phela tegü ong leibala shanga ka ka phela thangjambo yeia. 
21Nokei haoen la tesuletti, aieilausi haoen müt saonyito aeianei thola kümda. 
Haoenei hao ühaiti shongko shaukei ashaulabü yungkei ayunglabü dogo 
theyolanyoakei; hoba toukei haoen ka ka sakkubü hapla haiyeiko lamleakei.” 
22Hajar thükkabouei nashoubou kho, haoei kho hao la lena dogo aolakei 
alenla shanga ngühkhüm kuan ngaitikei. 

Paul Governor Felix Jungto Hautibü 

23Kho phaia haoei saongao thükkabou yoa müt nyi ngaan laukei, “Tao angh 
güa Kaisaria to haula sepai saoan, hoba kolia setbü shuong anjinlei hoba 
aubu jungbü müt saoan lamleashi; 
24Paul setlakei koli lamlekushi hoba hao governor Felix jungto maisho leian 
haushi.” 

25Haoei le che hai dokei: 
26“Klaudia Lisia ka Yaangenbou Felix jungto: Salem. 
27Ho müt ho Jihudabü shuongei lapbei hoba haoenei haitilabü lele kikei. Hao 
Rom mütli che dogo ngei ditletkei, khoei ngo sepai shuong yoa hauan hao 
püetkei. 
28Haoenei hao la aishanga shedbü kudaje ngei kho ngemang sühkei; khoei 
ngei hao haoeneibü Kambü thükkabou to sungbakei. 
29haoeneibü ngühkhüm shangabü pheyobü laüa hao la shedbü kukei dogo 
ngei chühenkei, lausikei hao haitilabü ayingsi thüngdang to jinla muko 
shedbü akitei. 
30Aieilausi ho müt shanga huonbü ditbü ka ngei khoyam ka jungto hautikuda, 
hoba hao shieibü dan tokei haoeibü shedbü kho ka thedanga lenyola lenan 
hautida.” 
31Hibü sepai shuongei haoen la ngühkhüm kubü tegü Paul leilangkei hoba 
nangnak hao Antripatri sühko leian haukei. 
32Nyibounyet kolia setbü shuong hao yoa haula phoyoan hao lapheishon to 
longeikei. 
33Khübüei Kaisaria sühkei, governor la le kho kukei hoba Paul hao thedanga 
apyokukei. 
34Ladang haoei le kho wekei, hao laobou kaonyek kabü dogo phekei, hoba 
hao Kilikia ka dogo ditletkei. 
35Haoei laukei, “Ka la shedbü kubü dankei lousühan ngei kaka ditlabü;” hoba 
hao lombü yoan Herodeibü Choba Chema photeila ngühkhüm kukei. 

 Youkoikjai 24 

Paul Jihudabüei Attibü 

1Chalou ngao phaia thükkabou ungshedbou Anania, jaishou at yoa Tertula 
nyenbü matjembou che yoan loukei, hoba haoenei governor Felix thedanga 
Paul khulimbo ngüh künkei. 

2Ladang Tertula ngakei, haoei Paul attiko hai lau khangkei, “Yaangenbou, 
kün mütli hainyu haksoa kibü hoba kümetbü yaang longbü kho no danko ki. 
3Ho künei hangsilam pendoua aeibou maangshikko sungletda. 
4Lausikei kaibü jih aei alekula shanga, kün to tuisho ditan chühkula ngei ka 
to sudajada. 
5Künei ho müt kipjim naangjimtibou che dogo lapena; haoei kaodak pendoua 
Jihudabü shuongyo pendoua lemen longtida hoba hao Nazaren tan yoa 
khuleibou che ki. 
6Haoei lembüchem mangkei shedti shatila haujembei, hoba künei hao lapbei. 
Hobaje küneibü ngühkhüma kibü haangei mat jemla haujembei, 
7lausikei hajar thükkabou Lisia loukei hoba küneibü ik ka tukosekko langkei. 
8Haoeibü shedbü lapbü shuong ka thedangto loula haoei ngühkhüm kukei. 
Nyi hao ka pheko lamalonga künei hao khulimbo aukabü sungbabü pendou 
nyi lolo lapenlabü.” 
9Jihudabü shuongeikei khübü aukabü kho tükde dogo lauko hao attibü 
shuong to yingkuan shedbü kukei. 

Felix Thedanga Paul Satenshang 

10Ladang governorei hao la lautila ikei sheko jih kukei, Paulei jongaikei, “Ho 
phangshuong shanga nyi ngühmaia po juong songdakkei dogo ngean ngei 
lolo ngo tangbü lenla olinda. 
11Ngo Jerusalem to lemla angbü phaia tatei chalou anthüknyi to üaikei dogo 
nyi shuokenla thükkei. 
12Lembüchema yingasikei, sinagoga yingasikei, hoba sangnyua yingasikei ngo 
aotokei oyophet- yoko ayingsi shuong pühnyintiko haoenei ühüp. 
13Haoenei kü khu limbo ai shedbü sungabada kho ka la aukabü kula 
athükkei. 
14Lausikei ngühkhüma kibü ngüh shuong tegü, hoba thuseibü lea doan kibü 
haangei, khübü pendou mailembo, laobou to haoenei tan dogo lauda kho 

Lamnyu haangei ngei küneibü pisibou Mühghaü lemda, khoje ngei ka to 
theletda. 
15“Aieilausi haoenei tegütham ngei saopobü si asaopobü ham langngailabü 
dogo mailemda. 
16Khoei ngeikei Mühghaü hoba müt thedanga jih pendoua sensimaang 
tangshaitham kila maibouthamei haujemda. 
17Po shijo auan phaia, kü mütli shalebü la thuibü künbala 
18ngo lembüchema saüenbü letoua haoenei ngo hapbei. Khonei noknyüh 
akitei hoba pühnyinbükei akitei. 
19Lausikei Asia ka Jihudabü at yoan kiteikei; haoenei kü khu limbo ngühsidei 
kialonga, haoen hato ka thedangto louan laujan kikei. 
20-21Ayingsi ngo haoeneibü Kambü thedanga haoen yoa loan, ‘Haibü ka 
langngaibü shangabüa ngo tat kan thedanga matjembüa loakei,’ dogo 
ngühkung che ngekbü to liman haoenei ngeibü shedbü aiche lapenan kisije 
haoen hanei kibü danei lenashi.” 
22Lausikei Lamnyu shangabü Felixei shangashatko ngean kisije haoei laukei, 
“Ladang thükkabou khuleibü Lisia loulaje kheijinei ngei kaneibü mat 
jemlabü.” Kho phaia haoei Kambü kho lintikei. 
23Hobaje haoei saongao thükkabou to hao thüngdanga phojan, lausikei hao 
maang letijan, hoba haoeibü jenabou aokei hao khangenla teshilet dogo 
sakkukei. 

Paul Felix si Drusila Thedanga 

24Chalou shijo phaia, Felix haoyak Jihuda sao Drusila yoa loukei; haoei Paul 
ngalikei, hoba hao la Jisu Khrista to mailembü shangabü lautikei. 
25Haoei sao- pobü, jembü lolo thepetbü hoba loulabü matjembü shangabü 
laujinei, Felix aeibou hatenkei hoba jongaikei, “Tou shangaje no ngaila 
thükkei; ladang ngo jih haplaje ngei no ngalabü.” 

26Paulei hao la nam shangkulabü dogo maanglembo kikei. Kho aoa haoei 
tokei tokei hao ngala hautikei hoba hao to joyokei. 
27Po nyi thonan phaia Felix kho Porkhia Festaei jeikei. Jihudabü olintila 
shanga Felixei Paul thüngdanga phoyokei. 

Youkoikjai 25 

Paulei Choba jungto Lauetla Künbü 

1Festa kaonyek to louan chalou sem phaia Kaisaria ka Jerusalem to angkei. 
2Thükkabou ungshedbou hoba Jihudabü khuleibü shuongei Paul khulimbo 
ngühlang künkei, 
3hoba hao to haoen to onouko, Paul Jerusalem to leibala sukeijakei; aieilausi 
hao haitila lama thola lamleko kikei. 
4Paul Kaisariaa lombü phanga phoakei, hoba haokei khüto enyu haula kia, 
dogo Festaei jongaikei. 
5Haoei Laukei, “Kaneibü leiyeibü shuong kü yoto kai, hoba kho müt to 
shedbü aiche kialonga, haoenei hao khulimbo shedbü kutiashi.” 
6Haoen yoa chalou set ayingsi an to aei athüngko hao Kaisaria to yankei, 
hoba nyibounyet hao matjembü setshanga setkei hoba Paul leibala ngühkhüm 
kukei. 
7Ladang hao sühlangkei, Jerusalem ka loubü Jihudabü shuongei hao 
kailepbei, hoba hao khulimbo attibü kaangbü juong sungbakei, laobou 
shanga tükdebü aukabü kulaje haoenei athük. 
8Paulei hao janbüa laukei, “Ngei Jihudabü ngühkhüm khulimbo yingasikei, 
ayingsi lembüchem khulimbo, ayingsi Kaisar khulimbo yingasikei ai 
shedbükei ashonkei.” 
9Festaei Jihudabü lemsetimang sühko Paul to jongaikei, “Nyi Jerusalem to 
angan kü thedanga habü mat jemla maang angdalao?” 
10Paulei laukei, “Ngo Kaisar matjembü setshanga loakei, hoba ngo hanei 
jemlabou ki. Ngei Jihudabü to ai shedbü aküm, kho nyi maisho ngeakei. 

11Ngei aiche shedbü kümda longa hoba haila muko denche kümshedtian 
kialonga, ngei khüka satenla apheda; lausikei habü mütshuongei kü khu 
limbo attibü sungbabü ngüha shedbü akilonga, aoeikei ngo haoen la kuan 
apla athük. Ngei Kaisar la jemtila pheda.” 
12Kheijinei hao meitangbou shuong to joyoan phaia Festaei jongaikei, “Nyi 
Kaisar la jemtilabü laukei; Kaisar sühko no haulabü.” 

Festaei Agripa Choba to Paul shangabü Lenbü 

13Chalou tuisho kaangan phaia Agripa Choba si Bernika Karsaria to loukei 
hoba Festa la olinbü salem kukei. 
14Haoen khünei tuisho kitoua, Festaei Choba thedangto Pauleibü ngüh hai 
lauko sungbakei, “Hanei Felixei müt che thüngan phoan satakei. 
15Ladang ngo Jerusalem to haukei, thükkabou ungshedbou hoba Jihudabü 
jaishou shuongei hao shangabü ngúhlang kü thedangto sungbakei, hoba hao 
attiko matjem kula shanga kü to phekei. 
16Lausikei matbou si shedbü kubou shuong the thenthen üattiyo shongko 
hoba matbouei hao lolo janbü ngüh laula jihsiphai maibü along shongko müt 
che khümbo kuan apla Rombü songa aki dogo ngei haoen to jongaikei. 
17Khola haoen hanei yoshaikei, hoba aphaiko nyibounyet ngo matjemshanga 
setkei hoba müt kho leibala ngühkhüm kukei. 
18Ladang attibü shuong loenkei, haoenei hao la ngeibü dambü tegü amaibü 
shedbü kuko hao ayukti. 
19Lausikei haoenei haoeneibü songle hoba Paulei lang kia dogo aukabü 
kuenbü müt che, Jisu, haibü shanga hao to oyobüa ong jimbei. 
20Khübü ngüh lapenla ngo maang phenyeman apbei hoba hao Jerusalem to 
hauan kho mat jemmang sühdalaoje dogo phekei. 
21Lausikei ladang Paulei thükkabou Chobaei janenbüa leko mat jemmeila 
shanga nangteila phekei, ngei hao Kaisar jungto ohauti shongko lombü 
phanga photeila ngühkhüm kukei.” 

22Agripaei Festa to laukei, “Ngei bouje hao ka ditmang sühda.” Festaei 
jongaikei, “Ngiet nyi haoei laubü ditlabü.” 

Agripa si Bernika Thedangto Paul Leibabü 

23Hibü nyibounyet Agripa si Bernika, soneikangko lamlean, hajar thükkabou 
shuong si sangnyu khulei laanglei shuong yoa püh shaibü chem to atkei, hoba 
Festa ngühkhümei Paul leibakei. 
24Festaei laukei, “Agripa Choba, hoba hanei kün yoa shaibü shuong pendou, 
Jihudabü püh pendouei Jerusalema hoba haneikei haoje lang kila amukei 
dogo ngekyoko kü to laukubou müt kho ho ki. 
25Kü aedangkaje, haoei haila muko aikei kuan aki dogo lapena, ladang haoei 
lolo Thükkabou Choba junga jemlabü dogo laukei, ngei hao hautila shanga 
janenkei. 
26Ngei Choba jungto hao shanga dolabü aikei chongchingko aki. Khoei ngei 
hao kan thedangto leibua, hoba ngei aicheje dolabü lele kongnyuleko ka 
thedangto leibada, O Agripa Choba. 
27Aishanga thüngbü müt che, hao la shedbü kubü aikei alenko hautikula 
khoje kü shanga aikei ngühchung akiko damda.” 

 Youkoikjai 26 

Paulei Agripa Thedanga Hao Janbü Laubü 

1Agripaei Paul to laukei, “Nyi ka shanga lenla sakkuda.” Kheijinei Paulei 
haoeibü ik tuokan hao janbü ngüh laula khangkei. 
2“O Agripa Choba, Jihudabü shuongei kü khu limbo attiko sungbabü pendou 
shanga ngei ngo janbü at ka thedanga lenlabü ho ngo thu maibü dogo 
weeida. 
3Aieilausi kongnyuleko noje Jihudabü songsido hoba lemenbü hangsilam 
pendou ngebüa penetsouetnyu yingkei. Hibü kü to natenko ditkushi dogo 
ngei ka to sudajada. 
4Kü langkei khangbü ka thama ngo jembü mütli yoa hoba jerusalema kijung 
loukei dogo Jihudabü pendouei ngeakei. 

5Haoenei ngo shangieda ngeakei; ngo küneibü songle yoa kaangboutham che 
tegü, Farisi langkei kijung loukei, haoenei ong maangangsije kho haoenei 
aukabü kula thükakei. 
6Hobaje Mühghaüei küneibü pisibou to theletbü, 
7laobou theletbü, kün phang anthüknyiei haoeneibü maangdakbü pendouei 
chalou nangnak sünga kho hapenla maanglem phoan lembei, kho haoei 
haüthüktilabü dogo ngei maanglembü ka ngo tou matjemshanga loan ki. Ho 
kho maanglem shangabüa, O Choba, kü la shedbü kuda, hoba kü la shedbü 
kubü shuong kho Jihudabü ki. 
8Aila kan Jihudabü shuong yoa Mühghaüei haibü langngeitida laubü kho 
mai- alemenlabü la yeitida? 
9Ngeikei Nazaretbü Jisu nyen khulimbo kümsilei juongnyu kümjan dogo 
dambei. 
10Ngei Jerusalema khei kümbei. Thükkabou ungshedbou shuong ka hau 
hiletan ngei Mühghaü mütshuong juong thüngdang to jinkei. Ladang haoen la 
haitilabü lele shedbü kukei kheijinei ngei haoen khulimbo ik tuokkei. 
11Hanghangleko, sinagoga haoen shieikoeko haoen la Mühghaü 
khükeiuokeitila ngei haujembei. Ngo haoen to danan maangpokjineije 
küksithang sangnyu danakei ngei haoen shieinangeia. 

Paulei Hao Maangpon Sepeibü Lenbü 

12“Kho kümsilei shanga ngo thükkabou ungshedbou shuong ka hau hoba 
ngühkhüm hiletan Damaska to hauko kikei. 
13Hobaje chajihboua, O Choba, ngo lama paiko kijinei, chanyu to ngesakbou 
ngesakbü che ngei müh ka ngo hoba kü yoa yangbü shuong kaijembo hauan 
hapbei. 
14Kün pendou kao to atkei, hoba ngei kü to Ibri ngühyema, ‘Saul, Saul, nyi 
aila ngo shieikoeda?’ dogo ngüh cheei lauko ditkei. ‘Julo to keingaibüje 
jembü to ong akda.’ 

15Ngei laukei, ‘Bunyubou, no ao?’ Bunyubouei laukei, ‘Ngo nyi shieikoebou 
Jisu. 
16Lausikei pienashi, hoba no lolo loenashi. Ngei no ngeibü khangenbou la 
pienla shanga ngo ka la longan lenkei. Nyi kü shangabü ai hapa, hoba ngei ka 
la toukei ai tang khittilabü ki khonei nyi aukabü künlabü. 
17Ngei no hautilabü mütshuong hoba Küksithang ka ngei no püetlabü. 
18Kü to kibü haoeneibü mailemei haoenei shabü ap kubü hoba Mühghaü 
mütli la yeian kibü dan yoa kaoen che hapenlabü lele, haoen nakthühbü ka 
ngesakbü to hoba Satan hau ka Mühghaü jungto sepeitila shanga nyi 
haoeneibü nyek khittilabü ki. 

Paulei Haoeibü Kümsilei Lenbü 

19“Hibü khoei, O Agripa Choba, ngei khuthükbü mangsang to ngüha aleko 
aki, 
20lausikei Damaska si Jerusalem ka shaang khangan, kho phaia Jihuda 
kaonyek pendoua hoba khüka ong Küksithanga dogo, haoen maangpon 
sepeijan hoba Mühghaü jungto sepeijan, hoba maangpon sepeibü thüng 
kümjanleijan dogo ngei ngekletkei. 
21Khoei Jihudabüei ngo lembüchema lapbei hoba ngo haitila haujembei. 
22-23Lausikei Mühghaüei kü to thuikei, hoba Messia kho khonkujan, hoba 
haibü ka langngaibü shaangbou yingsije, haoei Jihudabü si Küksithang la kho 
ngesakbü ngekletkulabü shanga thuseibü shuong si Mosaei lenbü loushedlabü 
dogo hanbü yaangbü pendou to aukabü künbü to liman lubüje ai alauko ngo 
tat sühko hanei kia.” 
24Paulei hao janbü ngüh hai lauko kijinei Festaei ngüh yaangbüei laukei, 
“Paul, no langet angbü. Nyi yongko ngebü ka no langet angtida.” 
25Paulei Festa to laukei, “Yaangenbou, ngo langet üangda; ngei ka to ai lenda 
kho ngühmai hoba maiabü. 

26Chobaei habü thu shanga ngeakei, hoba hao thedanga ngei kaangko laula 
thükakei; aishanga ngei ngeakei habü ngühlang che ongkei haoei angeko aki, 
aieilausi ho popanoba kümbü aying. 
27O Agripa Choba, nyi thuseibü ngüh to mailemda lao? Nyi mailemda dogo 
ngei ngeakei.” 
28Agripaei Paul to laukei, “Nyi tongde ngo khristan yeitila suletla haujemda!” 
29Paulei jongaikei, “Tongde yingasikei maangyangsho yingsikei no ong aying 
lausikei tat kü ngüh ditko kibü shuong pendou, ho yangmen hato limanje, 
ngo tegü ong yeila shanga ngei Mühghaü to welauda.” 
30Choba, governor hoba Bernika hoba setan kibü shuong loenkei, 
31hoba haoen kukan phaia haoen haoen lauyokei, “Ho mütei hailabü ayingsi 
thüngdang to jinlabü lele amaibü kümbo aki.” 
32Agripaei Festa to laukei, “Ho mütei Kaisar junga lauetla akün, tegüje hao 
litian kikhoulabü.” 

Youkoikjai 27 

Paul Rom to Longa Haubü 

1Ladang künei Itali ka longa haula janenkei, Agusta sepai san chenei saongao 
thükkabou, Julia nyenbü ik to Paul hoba lubü thüngbü shuong at yoan kuan 
apbei. 
2Kün Asia yungkoa thakko thakko haulabü long chenei Adramitia ka long to 
angkei hoba yungnyu to meimeikei. Thesalonika ka Makedoniabü Aristaka 
kei kün yoa kikei. 
3Nyibounyet kün Sidona thakkei, hoba Juliaei Paul to aeibou sanouko, 
thangbou shuong jungto haula hoba hao thounoutila sakkuko jungeikei. 
4Kün khüka meimeikei hoba Kupra yungko yetko likei aieilausi yeilam 
khüpeian kün ae soukei. 
5Kho phaia kün Kilikia si Pamfilia yungnyu peithetjung haukei, hoba Lukiaa 
Mera sühkei. 

6Khünei saongao thükkabouei Alexandria ka Itali to haubü long che hapbei 
hoba haoei kün khüto leiyetkei. 
7Chalou juong kün maangyangsho haukei, hoba ushaleko Naida nyangko 
sühlangkei. Yei kho athaksije, kün Kreta yungko yetko Salmone to haukei. 
8Kün yungko sünga aeibou khonsakko haukei, hoba Lasia sangnyu nyangko 
kibü Longthakshang Maibü dogo nyenbü kaoen che sühlangkei. 
9Ladang chalou lounyu dankei hoba longa paila thushed yingan apbei, 
aieilausi Mühei nyengbü kho mangkei danan kikei. Hibü Paulei haoen la 
thungeijangeibü kuko 
10 laukei, “Yaangbü shuong, long on si long ham shanga wakou ho aeibou 
leilubü yinglabü dogo ngei chühenda; seneibü langkeikei thushed yinglabü.” 
11Lausikei saongao thükkabouei Paulei lenbü toje longleibou si long bunyuei 
lenbü bouje ditkei. 
12Aieilausi longthakshang kho poang sünga dantilabüje ayingbü ka, ushaleko 
Fonika ongkei sühan poang khünei dantila daman long khüka lotan apla 
juongbouei maang angan kikei. Kho yungkük si yungthang chanep ae yeibü 
Kreta longthakshang che kiteikei. 

Yungnyua Yeinak 

13Ladang yungthang aeka yei inyaishoule soula khangkei, haoenei haoenei 
dambü tegü haüthüka dogo dambei, hoba haoenei longthakbou yaüenkei 
hoba thükthüng Kreta yungko nyangko haukei. 
14Longche kian phaia chaang naphei yei dogo laubou yei kaangbü che kao 
aeka loukoukei. 
15Long kho khünei minetkei hoba yeilam ae ayeienko apbei; hibü kün lolo 
ngüha leko khola soulangtikei. 
16Kauda nyenbü shushou che phangto libüje shayangleko künei longshou che 
kho senlibakei. 

17Longleibü danei kho tonenkei hoba long kaijembo lühei minetkei. Sirti 
phetsena toklabü dogo jemtenbü ka, haoenei longlei nei lotikei hoba kho tegü 
yei lolo kün jangeitikei. 
18Nyibounyet, kün yeinak khoei sekkolakko soulangsije, haoenei long on 
akletla khangkei, 
19hoba sembounyet ikei long kabü peisilei panletla khangkei. 
20Aieilausi chalou lounyu chanyu ayingsi khanshoulitshou ongkei ühüp hoba 
yeinak kho aeibou kaangko lotkei, khoei thonlaje kün püetlabü dogo dambü 
maanglem khümbo litian apbei. 
21Kho tegü, ladang haoen chalou lounyu ashauayungko khüpbei, Paul haoen 
yoa loenkei hoba laukei, “Yaangbü shuong, kanei kü ngüha lejan kikei hoba 
Kreta ka ohoulabou kikei. Khei yinga tegüje kan lusakbü hoba maubü 
telongkhoulabü. 
22Lausikei tou ngei kan maang kaangashi dogo thungeida, aishanga kan yoka 
langkei ai amaulabü, lausikei longei ong konglabü. 
23Miou, ngo aoeibü ki hoba ngei ao to lemda kho Mühghaü khuthük 
hangangbü kü junga lokei. 
24Haoei laukei, ‘Tehüt, Paul; no Kaisar junga lojan, hoba Mühghaüei onouko 
ka yoa longa kibü shuong pendou ka la kua.’ 
25Hibü maang kaangashi, yaangbü shuong, aishanga ho kü la lenbü tegü ong 
yinglabü dogo ngei Mühghaü to mailemda. 
26Lausikei sen su chenei thangyolanglabü.” 
27Ladang anthükleibou you sühkei, kün Adria yungnyua phongeishoueiko 
kijinei methuphanga longleibü shuongei kaomai sühda dogo ong dambei. 
28Haoenei taksi phak saoche haüan kikei, hoba longche hauan phaia takan 
chühsi phak anthükngao kiteikei. 
29Kün yungko laanglip to thangyolangla hatbü ka, haoenei longshing aeka 
longthakbou pemlei teklian langesaobü chüheikei. 

30Longleibü shuong kho long ka satla haujembei hoba longkhu ka 
longthakbou yantibü la nyeian haoenei longshou kho dei to yantian kiteikei. 
31Hibü Paulei saongao thükkabou si sepai shuong to laukei, “Habü 
mütshuong longa akitei tegüje kan kan loloje püetla athükkei.” 
32Kheijinei sepai shuongei longshou kabü lüh wapthetkei hoba kho attikei. 
33Chanyu phamlamto Paulei haoen pendou to shaulayungla shanga hai lauko 
thungeikei, “Chalou anthüklei sühko kan haiteiko hoba müh kia; hoba kanei 
ai ashauayungkei. 
34Ngei kan to shaulayungla sudajada, aieilausi kan lang kimang sühalonga, 
kho shanga kümsilei. Lausikei kan aoeibü khukakei khulou langpem che 
ongkei amaulabü.” 
35Kho lauan phaia haoei wentek che sungkei hoba pendou thedanga 
Mühghaü la nyensang kukei; kho phaia haoei shaknyinkei hoba shaula 
khangkei. 
36Kheijinei haoen pendouei maang kaangngaikei hoba haoeneikei 
shaukeiyungkei. 
37Long khünei pendouei kün müt saoanto anjinleito lak yingan kikei. 
38Ladang haoenei photko shaukei, haoenei ang si to tekan koutiko long kho 
songoktila khangkei. 

Long Netla yeiko Saakletbü 

39Ladang lang ngekei haoenei kao ashen, lausikei haoenei phetsen jonbü 
yungko che chühenkei, hoba thükalonga long kho khüto leilila shanga 
janenkei. 
40Haoenei longthakbou lühenkei hoba si to attikei; khüto yoko haoenei 
longlei wa sengkei, yeilam to shaangbou longleinei tonenkei, hoba deiko to 
meimeikei. 

41Lausikei haoen yungnyu penyi haüyoshang to atkei hoba long kho kao to 
thangyokei. Khünei long kho thangjinlangan atopeiko apbei hoba deishou 
hauei longshing ae saakletla khangkei. 
42Thüngbü shuong ka che ongkei dei itjung hauan satenbüla dogo sepai 
shuongei haitila huon kümbei. 
43Lausikei saongao thükkabouei Paul langkei püetmang sühbü ka haoeneibü 
kümsilei kho shiletkei. Aoyou dei itla minkei haoen shang long ka tomletjung 
kaomai to liashi, 
44hoba joubü shuong kho wa si longkabü buthema hauashi dogo haoei 
ngühkhüm kukei. Kho tegü pendou kho kaomai to maisho satenkei. 

 Youkoikjai 28 

Maltaa 

1Ladang kün maisho satenkei kheijinei su kho Malta nyenkei dogo künei 
ngekei. 
2Sangbü shuongei kün to aeibou sanou lenkei. Lang loula khangkei hoba 
aeibou khambei, khoei wan metan kün pendou olinko sungletkei. 
3Paulei bujikshou thep che haushaikei hoba wan to jinkei. Kheijinei aubü ka 
pinyu che longan haoeibü ika kaikei. 
4Ladang khükabü mütshuongei pinyu haoeibü ika saüan hapbei, haoen cheei 
che to laukei, “Kho müt kho müt haitibü che yinglabü haang. Hao yungnyu 
ka khümenkei, lausikei maanglanbou soushouei hao lang aphokulabü.” 
5Lausikei haoei pinyu kho wanmang to wenan attikei hoba hao la ai aying. 
6Haoenei hao mang poklabü ayingsi mangde tuonglabü dogo chüheiko kikei. 
Haoenei lounyu kho dambo chüheikei, lausikei haoenei hao la amaiko 
haüthükbü ai ühüpsije haoenei haoeneibü dambü jeileikei hoba hao mühghaü 
che yingkei dogo laukei. 
7Kho lepa Publia nyenbü kho su kabü thükkabou müt cheeibü kaoen sekphai 
kikei. Haoei kün leiyetkei hoba chalou sem kün pangteiko sühtikei. 

8Publia bou mangbok si siisenbüei shatko kiteikei. Paul atkei hoba 
welaukukei. Kho phaia haoei haoeibü ikei shangetan hao maitikei. 
9Kho haüthüksije kho su kabü shatbü shuong pendou loukei hoba maitikei. 
10Haoenei kün la jongsak juongnyu kukei, hoba ladang kün longa meimeijung 
haukei, haoenei kün shanga khambü peisilei pendou long to jinkukei. 

Malta ka Rom to 

11Lit sem kian phaia kün kho sua poang angtibou long chenei haukei. Kho 
Alexandria long kiteikei, hoba kho nyen kho “Khuthükbü Phokbüshou” kikei. 
12Kün Sirakusaa thakkei hoba khünei semnyet thüngkei. 
13Khüka kün kaijung hauan Rijiaa sühkei. Natche kian yungthang yei soula 
khangkei hoba chalou nyia kün Puteoli to loukei. 
14Khünei künei jaisina at hapbei hoba kün haoen yoa chalou nyet thüngla 
sukeijakei. Hobaje kün Rom to haukei. 
15Khünei kün jaisinasi shuongei kün shanga ditan kiteikei hoba haoen Apia 
Namyakshang si Yensühchem Sem sühko kün shuokla loukei. Ladang Paulei 
haoen hapbei haoei Mühghaü nyen sangkei hoba maang khaingaitikei. 

Roma 

16Ladang kün Rom sangnyu to atkei, Paul hao lombou sepai yoa hao ong kila 
sakkukei. 
17Chalou sem kian phaia haoei khükabü Jihudabü khuleibü dan chela 
ngashaikei. Ladang haoen yoshaikei haoei haoen to laukei, “Jaisinasi shuong, 
ngo hanei Jerusalem ka thüngbü che tegü kia. Ngeije sen mütli khulimbo 
ayingsi sen pisibou songsido khulimbo ai akümsikei, ngo Rombü la khümbo 
kuan apbei. 
18Ladang haoenei ngo takteian chühkei haoenei ngo litimang sühkei aieilausi 
kü mata aikei hailabü kayang muko akitei, 

19lausikei Jihudabüei kho khulimsije ngei Kaisar to künngailabü lele ong 
yeikei; kho ngei jembü phang khulimbo attibü ngüh sungbalabü shangakei 
aying. 
20Khoei ngei kan to haüyomang sühbü ka hoba joyomang sühbü ka kan 
ngakei; aieilausi Israelbü maanglema ngei ho yangmen phenan ki.” 
21Haoenei hao to laukei, “Künei Jihuda ka ka shangabü ai lekei ühüp, ayingsi 
sen jaisinasi shuong atei ongkei louan alen ayingsi ka shangabü amaibü ai 
alau. 
22Nyi ai damdaje kho küneikei ditmang sühda; aieilausi pendou aenei ho tan 
khulimbo ong lauda dogo küneikei ngean ki.” 
23Haoenei hao shanga chalou che pienkei hoba haoeibü yen tegü müt juong 
lousühkei. Hobaje ngeyang ka chasem sühko haoei Mühghaü Sangle 
shangabü aukabü kuko wanan lenkei, hoba Mosa ngühkhüm si thuseibü le ka 
sungenan lenko Jisu shanga suletla haujembo laukei. 
24Laubü ngüh to atei mailembei, ateije maialem. 
25Paulei ngühkung che ho lensilengko haoen kanglanga ngühthang ayenko 
apbei hoba linkei: “Soushou Saopobüei kaneibü pisibou shuong to Isaia 
thuseibü danko hainyu maian laukei, 
26‘Habü mütshuong jungto hauashi hoba lenashi, Kanei ditdang lelabü 
lausikei ladangkei aditenlabü; kanei hapdang lelabü lausikei ladangkei 
ashenlabü. 
27Aishanga habü mütshuongeibü maangpon ngouan shema, haoenei 
haoeneibü nouei ushaleko ditda, hoba haoenei haoeneibü nyek mua. Khei 
aying tegüje, haoenei haoeneibü nyekei haplabü, haoeneibü nouei ditlabü, 
haoeneibü maangponei ditenlabü, hoba sepeilabü hoba ngei haoen 
maitikulabü.’ 
28Mühghaü khümenbü sei Küksithang jungto hautiakei dogo kanei ngeashi, 
ditlabü kho haoen ki.” 

29(Ladang haoei kho laukhümbei, Jihudabü shuong haoen yoa aeibou 
ngühthang ayensapbo linkei.) 
30Hao khünei chemmu atko po nyi onko kikei, hoba hao jungto loubü dan 
pendou haoei sungletkei. 
31Haoei Mühghaü Sangle shanga songlenkei, hoba Bunyubou Jisu Khrista 
shangabü aeibou tang khitko hoba toketbü akiko lenkei. 

Rom 

Rom 1 

1Ho le ho Paul ka, Mühghaüeibü youkoikjai che yingla ngabü, hoba 
Mühghaüeibü Ngühlang Maibü künla shanga pienbü, Jisu Khristaeibü sambü 
cheei, 
2lounyu dana ho Ngühlang Maibü Mühghaüei haoeibü thuseibü shuong 
danko saopobü Laia thekukei. 
3Ngühlang Maibü kho hao Shou, ao phe aedang ka tangshaitham Dawid 
thensilen ki, 
4lausikei sao- pobü thechüh aeka hao Mühghaü Shou yingla shanga 
langngeijung loubüei khümbomeiko tang khida, hao shangabü ki. Hao 
seneibü Bunyubou Jisu Khrista ki, 
5ao danko youkoikjai che yeila shanga sungletkei kho aoyoueibü kümsilei 
phangshuong mütli pendou hao to mailema ngüha lela shanga ki. 
6Kankei khünei haoen yoa yoakei, aieilausi kan Jisu Khristaei ngakei. 
7Rombü Mühghaüei sanoubü shuong hoba hao mütla ngabü pendou jungto: 
Kan pendou jungto seneibü Bou Mühghaü hoba Bunyubou Jisu Khrista ka 
olinbü hoba haülabü yingshi. 

Nyensang Kubü Welau 

8Shangla ngei ho lenmangsühda, kanei hao to mailembü ngühlang kaodak 
pendoua ditbü shanga ngei Jisu Khrista danko Mühghaü la nyensang kuda. 
9Mühghaü ao ngei hao Shoueibü Ngühlang Maibü phinthonbü danko 
khangenda, ngei lai kan ponpen ngeibü welaua damenda, kho haoei ngekei. 
10Mühghaüei maangangbü yingsije, ngo thonla ongkei kan jungto louenlabü 
lele lam naipbua dogo ngei ponpendou welauda. 
11Kan soushoua hau kitila, kan yoa soushou jongsak janyola shanga, kan to 
haüyola ngei aeibou waangko chüheida; 

12khei laulabüei, ngei ladang kan to haüyolaje, kaneibü mailemei ngo, 
ditenyobüei sen hau kiyolabü. 
13Ngei kan la ho ngetimangsühda, jaisinasi shuong, tat sühko ngo alouenko 
toketsi dogokei, ngeikei khei, lubü Küksithang kaodak dana tegü, kan yoakei 
ngeibü kümsilei kho mai hektilabü shanga, ngo kan jungto loula aeibou 
takteikei. 
14Ngei Grikbü hoba Grik ayingbü, hapbü ngebü hoba ühüp angebü pendou 
yoa jetei kümjan kia. 
15Khoei ngei kan Rom kabü shuonglakei Ngühlang Maibü songlenla aeibou 
haiyeida. 

Ngühlangmaibü Sei 

16Ngo Ngühlang Maibü aoa ihimouda; khei Jihudabü ka khangan Grikbüa 
sühko, mailembü weko shanga ho Mühghaüeibü khümenbü sei ki. 
17 Aishanga Ngühlang Maibü danko ho tang khitda, khei khangbü ka 
shembüa sühko Mühghaüei müt hao yoa saopotham kitila kümbü kho mailem 
ki. Ho doakei, “Ao Mühghaü yoa mailem danko janbü ki hao lang kilabü.” 

Khunakshousieibü Shed 

18 Asaopobü si amaibü mütshuong aoyouei ngühmai amaiko thangetda haoen 
khulimbo khuthük ka Mühghaü maangshat kho tou tang khida. 
19Haoen shanga Mühghaü ngelabü pendou kho lansanbü, aieilausi Mühghaüei 
ho lansanbü kümbei. 
20Kaodak yaüshembü ka jaüan haoeibü achühenbü hangsilam, kho thon akibü 
sei hoba Mühghaübou. khübü kho haoeneibü maangponei hapentila shanga 
haoei kümbü yaübü kümsilei thonan kiteikei, khoei haoen shanga ap kubü 
aki. 
21Haoenei Mühghaü ngean kikei lausikei haoenei hao la kujan nyensang 
ayingsi maangshikbü aku. Aeiko tokei haoenei amlangbü lenbüa maang 
kuyokei hoba haoeneibü tak ashatbü maangpon kho nakthühei khuilepbei. 
22Songsido kibü tegü lenko haoen ngoubü la yeikei; 

23 haoenei ühaibü Mühghaü, müt phatko kümbü hoba au phatbü hoba 
meisiau si shanbü yangsikok phatko kümbü haibü heangsho to jeiyoda. 
24Hibü haoen lulueibü maang jembü lolo asaopobü hoba cheei che yoa 
haoeneibü mang awe- asüngko jungeitila Mühghaüei haoen apyokei. 
25Haoenei Kümbou, Mühghaü ngühmai kho amlangbü to jeiyokei, hoba 
haoenei, ao ponpen shanga sangjan kikei, kho jeila haoenei kümenbü shuong 
to ong khümbo kukei hoba lembei. Amen. 
26Hibü Mühghaüei haoen aseasangbü khonkua apyokei. Yaksa shuongei 
haoen yoa ajanbü dühbü hangsilam jungeila shanga bousu yoa jungeilabü 
janbü hangsilam apyokei, 
27hoba kho tegü bousueikei yaksa yoa jungeilabü janbü hangsilam kho 
apyoda, hoba haoen yoa ajanbü dühbü hangsilam jungeida. Bousuei him yoa 
himou akakbü kümsilei jungeibü hoba sanglea akakbü jungeibü danko 
haoenei mubü üepenkubü kayang sungbakei. 
28Kho ong ayingko, haoenei Mühghaü ngebü hatlepjan dogo adamensije, 
Mühghaüei haoenei akümjan kümtilabü shanga himou akakbü shabü 
maangpon la haoen khümbo kuan apbei. 
29Haoen amaibü, aeilam aeiphopbü hoba maangsha maangkok, khübü 
amaibü pendouei nyakan ki. Haoen nyekto shatbü, müt haitibü, 
oyongümyobü, khüpsilang hoba mangsenyobüei shenakei. Haoen 
shayotayobü shuong, jukbüsabü, münyen jungeibü, Mühghaü maabü, hoba 
Mühghaü khulimbü shuong la yeikhümakei. 
30Haoen kho lilisese, yonglamshamle, amaibü haanbü haanbü hapen sungenla 
sekokbü, nyungüh boungüh ashaubü, 
31ditenshokenbü akibü, soumo akakbü, chemdanga apaplepyobü hoba sanou 
akakbü shuong ki. 
32Khübü kümbü mütshuongje haila mukei dogo laubü Mühghaü ngühlang 
haoenei shangashatakei; yingankei haoenei ong khübü kümda aying, khübü 
jungeibü shuong to haoenei ik ipbo shoda. 

 Rom 2 

Mühghaü Matjem 

1Hibü, küthangbou, ao ao yinga tegükei, no kho matjembü che tegü 
setalongaje nokei asatenkei. Müt ateibü matjemjinei nyi no lolo attida, 
aieilausi nyikei nyi shedbü kubü jeteibü kümsilei kho jungeida. 
2Kanei lauda, “Mühghaüeibü matjembü kho khübü kümbü shuong thükto 
tükde lotda dogo künei ngeakei.” 
3Küthangbou, nyi khübü jungeibü shuongeibü matjemda lausikei nyije khübü 
kho kümda; kanei kan Mühghaü matjemshang ka satenlep dogo damda lo? 
4Ayingsi nyi haoeibü sanoubü, senetbü hoba natenbü nyaksinam to awe 
asüngda sai? Kaneije Mühghaü sanou kho kan maangpon sepeibü to leila 
shanga dogo adamenda lo? 
5Lausikei kan tubüsekbü hoba maangpon sepeila adambü shuong yingkei. 
Mühghaüeibü ngühmaang matjemnyet tang khitla kibü Maangshat Chalou 
shanga kanei jembü lolo khauang maangshat thanshaida. 
6Khünyet haoei mütpem wekoeibü kümsilei kho luluei kümbü hangsilam ka 
jemlabü: 
7hangsilam maibüa kümenleienla haujembü hoba soneikangbü, soumo hoba 
ühaibü lambü shuong la haoei athonbü langkei kulabü; 
8aoyou jembü ong maikubü, saopobü to ngüha aleko asaopobüei lenbü ditbü 
shuong ki, haoen jungto khauang maangshat loulabü. 
9Amaibü kümbü müteibü jongsakje sekbü hoba khonku khonsak kilabü; kho 
Jihudabü shaang hoba tokei Grikbükei; 
10lausikei maibü kümbü müt shangaje jongsak kho soneikangbü, soumo hoba 
sangmai kilabü. Kho Jihudabü ka shaang khanglabü, lausikei tokei Grikbükei. 
11Mühghaü thedangaje maangshik thechüh ai aki. 

12Aoyouei Ngühkhüm aikei angeko shabü shonkei, haoenei Ngühkhüm ai 
angesidogokei, haoen maulabü; aoyouei ngühkhüm shenshen ngenge shabü 
shonkei haoeneibü ngüh Ngühkhümei panlabü. 
13Müt cheei Ngühkhüm kho dit ong ditbü shangaje, Mühghaü thedanga 
haomat amaitida; müt cheei ngühkhümei ai mangsühda kho jungeisi ong, 
haoei Mühghaü thedanga janbü haplabü. 
14Ladang kükeithangei Ngühkhümje akiko hao haangei ngühkhümei 
mangsühbü kho jungeida, haoenei Ngühkhüm akisi dogokei haoen kho 
haoeneibü ngühkhüm ki. 
15Haoenei haoeneibü maangpona doan kibü Ngühkhüm kho, haoeneibü 
ditenbü danko lenenda; 
16Mühghaüei, Jisu Khrista danko, müteibü huphang kümsilei pendou 
matjemnyet, ngeibü ngühlang maibüei lenbü tegü, haoei haoeneibü dambü 
maangkaboutham la, jijidang to chühan, shedbü kulabü ayingsi amai 
apbulabü. 

Jihudabü hoba Ngühkhüm 

17Nyi no tetlabü leshi. No Jihudabü hoba kho shanga yonglamda; no 
Ngühkhüma youphen younak lamakei; nyi no Mühghaüeibü müt dogo 
lauenda. 
18Aieilausi no Ngühkhüm phanga weenbüei nyi haoei maangangbü ngeakei 
hoba tangbü si shedbü ainei lulu ki kho lenenda. 
19Nyi no lolo nyekthubü shanga lamleibou, nakthühbüa kibü shanga 
ngesakbü, 
20amin angebü shuong la songlenbou hoba nashou hanbü shuong shanga 
lenbou dogo damda. No Ngühkhüma tükdebü hapbüngebü mang ki. 
21Khei yingsije nyi lubü la lenda; nyi no lolo lenngaidalao? Kokla haubü 
khulimbo nyi songlenda; nyi kokdalao? 
22Nyi asangalanbü thangetda; nyi asangalanbü shondalao? Nyi heangsho kho 
mangsenlabü tegü damda; nyi Lembüchem shatidalao? 

23Nyi Ngühkhüma yonglamda; nyi Ngühkhüm lulimbü danko Mühghaü 
shatidalao? 
24Laishibaei lenda, “Küksithang yoa Mühghaü nyen kho shatida, hoba kho 
kaneibü on.” 
25Nyi Ngühkhüm jungeisije nyi kipbü kho lejim ki, lausikei nyi Ngühkhüm 
lulimalonga kipbü kho akipbü jam yeilabü. 
26Akipbü Küksithang cheei Ngühkhümei mangsühbü jungeisije, maimaitham, 
haoje akipasikei kipbü hima welabü. 
27Nyi Ngühkhüm leilusije, kaibü dobü ngühkhüm si kipbü ham apyoan, 
khüpeinyu haoei ong Ngühkhüm tükde jungeisije, kho tegübü akipbü müt che 
khoei kamat jemlabü. 
28Aishanga tanga chühlabü khoei tükdebü Jihudabü la ayeida, hoba kipbü 
kho tanga phe chühlabü che aying. 
29Aishanga tükdebü maangkabou tham khoei ong Jihudabü tükde yeitida; 
hao kipbü kho maangpon maangkabü thu, kho dobü ngühkhümei aying 
lausikei Soushouei. Hao sungletbü kho mütei aying, lausikei Mühghaüei. 

Rom 3 

1Hibü Jihudabü shanga ai aei dühlabü ki? Kipbü danko maibü ai ki? 
2Hangsilam pendoua khei ong, shaangbou Jihudabü kho Mühghaü ngühlang 
ik jaitikei. 
3Khei yingsije, at maangalanbü yingasikei khoei Mühghaükei maangalanko 
yeitilep lo? 
4 Ladangkei aying! Müt pendou yepeija- webü yingasikei Mühghaüje ngühmai 
dogo lenenjan. Laiei lenbü tegü: “Nyi ladang ngüh laulaje no janbü dogo 
aukabü kuenjan hoba ladang kamat jemlaje kho thükjan.” 
5Lausikei seneibü asaopobüei Mühghaü ngühmai aukabü kula khangensije, 
senei ai ong laula? Mühghaüei haoeibü maangshat ho kaodaka jungeialonga 

Mühghaü khoje maang alan dogo senei laulep sai? (Ngei ho müt aedang ka 
lauda.) 
6Ladangkei aying! Khei yingsije Mühghaü kho lai küman kaodaka matjembou 
yingla? 
7Ngeibü amlangbüei Mühghaü ngühmai aei takshatbou khangenalonga, hoba 
hao la soneikangbü aei sungbaalonga, ngo aila toukei shabü müt che tegü 
yuktida? 
8“Maibü nalongla senei amaibü akümlep si?” dogo laubü ngüh kho künei 
laukei dogo müt ateije nyikuko laukuda; haoen la kujana shedbü kua. 

Aokei Saopobü Aki 

9Khei yingsije, sen Jihudabü müto aeije thükkabou sai? Ladangkei aying, 
aieilausi künei Jihudabü si küksithang jeteibü shabü hau phanga kibü shanga 
lenda. 
10 Laishibaei lenbü tegü: “Saopobü müt aokei aki, che ongkei aki; 
11 ditenbü ao aki, Mühghaü lambü ao ayokei. 
12 Pendou ayinglam to satkei, pendou liko amlangbü la yeia; sanou jungeibü 
aokei aki. che ongkei aki. 
13 Haoeneibü sanglou kho heekhün tegü asaopobü, haoenei haoeneibü 
lishangei huonetyouettida. Pinyu la tegü haoeneibü sembung khopa lüh kia. 
14 Haoeneibü sembung kho khüksiuok hoba khauekbüei shenakei. 
15 Sii angtila haoen aeibou you sokei, 
16 haoenei haoen paishang pendoua lusakbü hoba khonkuei shentida. 
17 Haoenei sangmai lamnyu angeenkei. 
18 Haoen thea Mühghaü la soumo kubü aki.” 
19Thepetbü ngühkhüma kakbü pendou kho ho phangto lotbü shuong shanga 
ki dogo senei ngeakei; apyola athükbü kho ho ki, khei aokei satenla athük 
hoba kaodak pendou kho Mühghaü matjembü phanga kilabü. 

20Ho shanga aukabü ngüh kho ho ki aokei ngühkhüm jungeibü shanga 
Mühghaü thedanga mat amailabü. Ngühkhüm danko mütei shabü kho 
shangshenda. 

Mühghaüei Müt Lai Mat Maitida 

21Lausikei tou tükdebüei Mühghaüei müt hao thedanga mat maitibü kho tang 
khida hoba ho ngühkhüm to aphenyokei. Ngühkhüm si thuseibü danko ho 
shanga aukabü künkei, lausikei 
22ho Mühghaüei khunakshousi pendou Jisu Khrista danko mailemei hao 
thedanga mat maitikei hoba ho janyinbü akiko mailembü pendou shanga ki. 
23Pendouei shabü shona hoba Mühghaü soneikangbü kho asühlang. 
24Haoen Jisu Khristaeibü angthetbü kümsilei danko onoubüei haoen thedanga 
thamtham mat maitikei. 
25Hao haibü danko, hao to mailem kibü shuongeibü shabü apentikula shanga, 
Mühghaüei hao lemla kukei. Aieilausi haoei natenbüa, haoei danbü meten 
kabü shabü aphaneiko, haoeibü ngühmaanglanbü lenla shanga lemlabü kho 
kümsilei yingan kiteikei. 
26Hobaje danbü thuakei haoeibü ngühmaanglanbü lenla shanga, hoba hao 
kho ngühmai hoba Jisu to mailembü shuong, haoei hao thedanga mat 
maitida dogo lenla shanga janbü yingan kiteikei. 
27Yaangenlabü kümsilei ai ki? Ho aweeida. Ai younaka? Ho mütei 
kümbüleibüa thonkei sai? Aying, mailema ong phenakei. 
28Mailem danko ong müt kho Mühghaü thedanga mat maitida dogo senei 
thonshang to louda. Ho “kümsilei” ngühkhümei aying. 
29Mühghaü kho Jihudabüeibü ong si? Hao Küksithangeibü kei aying lo? Haü, 
maimaitham, 
30aieilausi Mühghaü kho che ong. Jihudabüei kipbü khokei mailemei; jeteibü 
mailem khoei ong Küksithangei akip, hoba Mühghaüei ham kho hao 
thedanga janbü haptilabü. 

31Khülonga senei haüko mailembüei ngühkhüm khoje leiluda sai? Khei aying! 
Ngühkhüm kho senei hatlepda. 

 Rom 4 

Abraham Tetsida 

1Khülonga seneibü pisibou Abra- hamei haoei lolo ong hapenkei dogo laulasi 
ai? 
2Aishanga Abrahamei haoeibü hauei ong hao Mühghaü thedanga janbü 
hapbei longaje hao yonglamlabü ki. Lausikei Mühghaü thedanga aying; 
3aishanga Laishibaei ai lauda? “Abrahamei Mühghaü to haoeibü mailem 
phokei hoba kho danko hao Mühghaü thedanga saopobü dogo weeikei.” 
4Müt cheei haoeibü mu kho maangshikbü che tegü aying lausikei hao la 
thebü che tegü noda. 
5Lausikei, haoeibü hau to nongan kikhoulabü jeila, müt cheei Mühghaü, aoei 
hao angeko kibü shuong hao thedanga mat maitida, hao to ong mailemsije, 
Mühghaüei hao kho haoeibü mailem thüngei sungletda. 
6 Kho tegü haoei kümenbüei ayingko Mühghaüei sungletbü müt cheeibü 
olinbü shanga Dawidei hai lauda: 
7“O, shedtibü shanga Mühghaüei amai apbubü hoba shabü apbubü 
danshuong latetche olinlabü! 
8O, aoeibü shabü Bunyubouei nomaukua, hao lai olinlabü!” 
9Haülabü kho kipbü shuong shanga ong si akipbükei yoan? Aieilausi senei 
laubü kho, “Mühg- haüei Abraham haoeibü mailemei sungletkei.” 
10Kho haüthükjinei hao ai thua kiteikei? Kipan si akipbo? Kipan aying 
lausikei akipbo. 
11Kipbü tetsida khoje phaito ong, hoba kipbü kho hao akipjinei thama kibü 
mailem, Mühghaüei hao sungletbü shangjinbü tang khitbü ong ki. Kho tegü 
hao kho, aoyou akipsi dogokei mailem ki hoba aoyou Mühghaüei sungleda 
khübüeibü bou la yeikei, 

12hoba tokei aoyou kip ong kipbei ayingko seneibü bou Abrahamei 
akipjineithama kibü mailem youyaü phai semda khübü kipbü shuongeibü bou 
la yeikei. 

Mailem danko Mühghaüei Thekubü Sungletbü 

13Abraham to ayingsi haoeibü thensilen to haoei kaodak phet phanlabü dogo 
thekubü kho si ngühkhüm aineikei aphenyokei; Mühghaüei sungletbü khoje 
mailema ong nongan ki. 
14Ngühkhümei ong langda hoba khübüei ong kaodakkei pailetda lausije, 
mailem kho kongbü hoba theletbü kho amlangbü, 
15aieilausi ngühkhümei khauang longtida; lausikei lan ngühkhüm aki khünei 
shedtibü alongda. 
16Hibü touje Mühghaü onoubü to ong sou nonglabü lele ajanjan pendou 
mailem ka ong pakakei; aieilausi ho Abrahameibü shisishousi pendou la, 
theletbü kho Ngühkhüm phanga kibü shuong ong aying lausikei Abraham 
mailema paibü shuong lakei shangashattila shanga ki. Aishanga hao sen 
pendoueibü bou ki. 
17Laishibaei lenda, “Ngei no phangshuong juongeibü bou la yeitia.” Thekubü 
kho haoei haoeibü maanglem phobü Mühghaü, aoei haibü langngaitida hoba 
mo abukko kisikei lang kibü tegü meten pendou jungto ngabü ngühlang 
hautida, kho Mühghaü thedanga sungletkei. 
18 Kho tegü haoeibü mailem khoei damlabü akibü thu cheneikei 
maanglemkei. Khoei ong hao phang juongeibü bou la yeikei. Mühghaüei 
laukei, “Kaibü thensilen kho juongnyu kilabü,” 
19hao kheijinei po saongao thüng onan kisikei, mailema hau athet hoba 
haoeibü mang kho haibü him, hoba Saraeibü nasetshangkei haibü dogo 
ngean kikei. 
20Hao ladangkei aphenyem ayingsi Mühghaüei thekubüa hau athet. Haoei 
Mühghaü sangkei; 

21Mühghaüei haoei theletbü haüthüktilabü haang dogo haoei maisho 
maangleman kikei, hoba kho mailemei haoeibü nyishoubü haukei longeikei. 
22khoei “Mühghaüei hao sungletkei.” 
23“Mühghaüei hao saopobü che tegü sungletkei” dogo laubü ngüh kho hao 
shanga ong ado 
24lausikei sen shangabükei yingkei; sen aoyouei haoei seneibü Jisu haibü ka 
langngaitikei dogo mailemda, 
25aoei Jisu senei shedtiyatibü shanga haibü la khümbo kukei hoba Mühghaü 
thedanga sen mat maitila shanga langkeitikei dogo mailemlaje, khübü khokei 
pendou sungletlabü. 

Rom 5 

Mühghaü Junga Matmaibü 

1Hibü, touje, mailem danko sen Mühghaü thedanga mat maitisije, seneibü 
Bunyubou Jisu Khrista danko sen Mühghaü yoa sangmaia ki. 
2Seneibü mailemei haoei sen shanga Mühghaü maangshikbü, laobounei sen 
tou loan ki, khüto lam ipbukei hoba Mühghaüeibü soneikangbü maanglem 
kho shanga sen olinyoda. 
3Haü, khonku khonsakakei olinda; aieilausi khonsakei natenbü sungbada, 
4natenbüei thükenbü thechüh, hoba thechühei maanglem sungbada. 
5Maanglemei sen ladangkei aphenyemtida, aieilausi haoei sen la kubü 
Soushou Saopobü danko Mühghaü sanou kho seneibü maangpon to jinkuda. 
6Sen haang alongko kijinei jih tetbüa Khrista sen Mühghaü angebü shuong 
shanga haikukei. 
7Cheei müt maibü che shanga haikulaje natla thükasikei, sao- pobü müt 
cheeibü mata haikulaje seklabü. 
8Lausikei sen tokei shabü shuong yingjinei, Khrista sen shanga haikubü 
danko, Mühghaüei haoeibü sanou sen la aukabü kuda. 

9Hibü touje, Khrista haibü danko sen Mühghaü maangshat ka hao danko 
satenlabü dogo senei aei chongchingda. 
10Aishanga sen dangan kijinei hao Shou haibü danko sen Mühghaü to 
papletikei hoba, aeije tou sen paplepan kibü langkeibü Khristaei sen 
khümenlabü. 
11Kho ong aying; seneibü Bunyubou Jisu Khrista danko sen Mühghaü to 
olinyoda, aishanga sen Mühghaü junga nyibou che la yeitibou kho hao ki. 

Adam hoba Khrista 

12Ho tetlabü daman chühshi. Ho kaodak to müt che danko shabü hoba shabü 
danko haibü loukei. Kho tegü haibüei nyakan apbei aieilausi müt pendouei 
shabü shonkei. 
13Ngühkhüm akibü thedang tokei kaodaka shabü kho kiteikei, lausikei 
ngühkhüm akijinei müteibü shabü kho aweei. 
14Khei yingasikei Adam ka Mosa jihsiphaia sühko, Adamei tegü ngühkhüm 
lulimbo shabü ashonbü mütshuong thükakei haibüei songdakkei. Tou, Adam 
kho loula kibou kho phatko kiteikei, 
15lausikei khünei Mühghaüeibü onoubü si Adameibü shabü aikei takteiyolabü 
aki. Müt cheeibü shabüei pendou jungto haibü sungbakei, lausikei 
Mühghaüeibü onoubü hoba haoeibü onoubü jongsak, müt che, Jisu Khrista 
danko pendou jungto apsileko sungbabü haülabü hau kho phangche kiteikei. 
16Mühghaü jongsak si müt cheeibü shabü shonbü kanglanga aikei takteiyola 
aki; aieilausi Mühghaüei müt cheeibü shabü matjembüei haibü to leikei, 
lausikei haoeibü onoubü jongsakei juongnyu shabü apbubü to leida. 
17Aishanga müt cheeibü shabüei kho müt che danko haibü songdak 
khangenkukei. Khülongaje, Mühghaü onouei, haoei lolo hao to mat maitila 
hoba kho soukoauko sungletbü shuongla, Jisu Khrista che danko, langkei 
songdakla lai küman athüktila? 

18Hibü müt cheeibü shedbü danko lai pendou jungto haibü sungbakei kho 
tegü müt cheeibü saopobü kümsileiei Mühghaü junga langkei kubü phenyobü 
sungbada. 
19Lai müt cheeibü ngüha alebüka pendou shabüla yeitikei, kho tegü müt 
cheeibü ngühalebü danko pendou Mühghaü thedanga mat maitilabü. 
20Shabü aei haatila shanga Ngühkhüm loukei. Lausikei lanei shabü aei 
pühkei, khünei aeiko onouei shenkei. 
21Loushedbü kho ho, shabü songdak tetlabü kho müt shanga haibü hoba 
onoubü songdak kho, seneibü Bunyubou Jisu Khrista danko thon akibü 
langkei to leibü Mühghaü thedanga mat maibü tetsida che ki. 

 Rom 6 

Shabü la Haikuan Khristaa Langngaibü 

1Senei lai laula? Onoubü aei haatila shanga shabüa hangnyu thünglep sai? 
2Khei aying! Sen shabüa haibü shuong athakko khün ongje lai kila? 
3Sen Khrista yoa baptibü danko hao to thangjambü shuong kho hao haibüakei 
thangjamei dogo kanei angekei lo? 
4Hobaje hao haibüa sen baptibü danko hao yoa khünbü tegü hao Bouei 
soneikangbü kümsilei danko hao haibü ka langngaitibü tetlabü kho sen 
shanga langkei lamnyu haanbü che ki. 
5Aishanga sen hao haibü tegübüa hao to shangshenkei longaje, sen tokei hao 
tegü langngaibüa hao yoa shangshenlabü. 
6Hao senei ngekei, seneibü shabü mang ho leilulabü hoba touje shabü aaola 
lalok ayeila shanga seneibü shaangbou mang kho hao yoa peiseia thüngkei; 
7aishanga ao Khrista yoa haia haoei shabü to jongailabü ai aki. 
8Touje senei mailemda sen Khrista yoa haikei longa sen tokei hao yoa lang 
kilabü, 
9hoba senei ngekei Khrista haibü ka laksepa hoba touje ladangkei nyibouje 
ühailabü. Touje haibüei hao thüka song atakda. 

10Aishanga hao haibü kho, pendou shanga che ong shabü la haikukei, hoba 
hao tou kibü langkei kho, Mühghaü to lang kida. 
11Hibü kho, kanei lolo kan shabü la haikukei hoba Jisu Khristaa Mühghaü to 
lang kida dogo kanei damlabü ki. 
12Hibü shabüei touje kaneibü hailabü manga song atakjan hoba hoei dühbü la 
kanei kaukhok akujan. 
13Kanei touje kaneibü mangsisau ka phejan che ongkei shabü peisilei che tegü 
teku; lausikei, kan kho haibü ka langkeibü mütshuong tegü kaneibü mang 
pendou kho maibü shanga khümbo kushi; 
14aieilausi shabü kho kan thüka bunyu aying; kan ngühkhüm phanga aying; 
lausikei Mühghaü onou phanga ki. 

Saopobüeibü Sambüyaübü 

15Khülonga ai? Sen ngühkhüm phanga aying lausikei onoubü phanga ki bü 
dogo senei shabü shonlep sai? Khei aying! 
16Kanei ho maisho ngeakei, kanei kan lolo müt ateibü aaola yeisije, kan kho 
kanei khangenbü müteibü aao. Shabü kho kaneibü bunyubou yingsije 
loushedbü kho haibü kilabü; Mühghaü to ngüha lesije loushedbü kho kan hao 
junga mat maibü kho kilabü. 
17Kan che shabüeibü aao kibü shuongei maangpon pendouei kanei 
sungletbüei lenbü aenei ngüha lebü shanga Mühghaü nyen sangashi; 
18hoba ladang kan shabü ka satentikei kan maibüeibü aaola yeikei. 
19(Ngei müteibü hangsilam ka lauda aieilausi ngei kan to hau akibü 
hangsilam ngeakei.) Aishanga kanei kan lolo phe asaopobü hoba ngühkhüm 
lulimbü, hoba ngühkhüma akakbü ong jungeibü khübü la lai khümbo kukei, 
kho tegü saopobüa chingla shanga kan lolo maibü la aao tegü khümbo 
kuashi. 
20Kan ladang shabü aao shuong kikei, kheijinei kanei sao- pobü shanga 
laueila ngüh akitei. 

21Khülonga, kan laobou hangshong tou himou bauda kho to liman kanei kho 
jihsiphaia ai pailetkei? Aieilausi haoen haibüa thonkei. 
22Lausikei kan maimaitham shabü ka solo haptia hoba Mühghaü aao shuong 
la yeia, hoba kaneibü jongsak saopobüa chingko ponpen langkei haplabü kho 
ki. 
23Shabüei mu che kuda hoba kho haibü; lausikei Mühghaüei kulabü jongsak 
che kia hoba khoje seneibü Bunyubou, Khrista Jisua thon akibü langkei ki. 

Rom 7 

Laolam Yaknga aeka Tetlabü Che 

1Jaisinasi shuong, müt che lang ki shongko ngühkhüm kho hao thüka kia 
dogo kanei maisho ngekei (aieilausi ngei ho ngühkhüm ngebü to lauda). 
2Laolamla haubü yaksa che kho lao lang ki shongko hao to phenyoakei; 
lausikei lao kho haisije sao kho chemkan ngühkhüm ka satenakei. 
3Hibü saoei tokei lao lang kian müt at to phenyobü kialonga sao kho 
asangalannyu dogo nyenlabü; lausikei lao haisije sao kho ngühkhüm ka 
satenakei, hibü sao kho lubü jungto hausikei sao kho asangalannyu aying. 
4Küjai künasi shuong, kan shangakei jetei ong. Kan Khristaeibü manga phejan 
chela yeia hoba sen Mühghaü junga lejim kitila shanga haibü ka langngaibou 
cheeibü la yeitila shanga kan che Ngühkhüma haikukei. 
5Sen ladang kaodak hangeilamei leibü aenei ki, Ngühkhümei longtibü 
seneibü shabü dühbüei ponpendou akongko sen to kümbeileikei, hoba 
loushedbü kho haibü kiteikei. 
6Lausikei tou sen hatlepbou khühbü la che haikukei hoba tou Ngühkhüm ka 
satenakei; touje senei hangbü dobü ngühkhüma aying lausikei haanbü 
soushou langkeia khangenda. 

Ngühkhüm hoba Shabü 

7Khülonga senei ai laula? Ngühkhüm si shabü jetei hoba che ong sai? Khei 
aying! Ngei lenda, ngühkhümei aying tegüje shabü kho ai yingkeije 

tengekhoulabü. Ngühkhümei “Nyi tedüh” dogo alen tegüje dühbü kho ai 
yingkeije ngei tengekhoulabü. 
8Kho ngühkhümei shabü la kaokuok kukei hoba kü to phang pendou dühbü 
longtikei. Ho Ngühkhüm hangshong aying tegüje shabü kho maimaitham 
haibü yingkhoulabü! 
9Kü langkeia ngühkhüm shanga angebü jih che kiteikei; lausikei ngei ladang 
ka jaüan ngühkhüm ngekei, shabü kho longche danga longeikei, 
10 hoba ngo haikei. Kü la langkei sungbalabü ngühkhümei ngo haito jantikei. 
11Aishanga shabüei ngühkhüma younak lambei. Hoei khüpettikei hoba ngo 
ngühkhüm danko haitikei. 
12Hibü Ngühkhüm kho saopobü hoba sakkubü khokei saopobü, ngühmaang 
hoba maibü ki. 
13Khülonga kü la haibü sungbabü aoa ngei maibü shanga aiche tetlabü ki sai? 
Kheikei aying. Tükdebü kho ho, shabü kho shabü tegü chühentila shanga, 
ngeibü maibü kho kü la haibü sungbabüa jungeikei – laulabüei, haoeibü 
akhühlepenbü shabü shangshentila shanga shabüei ngühkhüm kho jungeikei. 

Müteibü Hangsilam Penyi 

14Ngühkhüm kho Mühghaüei kukei dogo senei ngekei; lausikei ngo shabü aao 
che tegü yakkubü müt che ong ki. 
15Ngei ngeibü jembü kümsilei aditenda, aishanga ngei ai kümmang sühda kho 
ngei akümda; lausikei khüpeinyu ngei ai mangsenda kho ngei kümda. 
16Ngei kümmang asühbü kümbü khoei ongkei ngühkhüm khoje maiakei dogo 
lenenda. 
17Lausikei tükdebüei ngei ai kümda kho ngo aying, lausikei kü to kibü shabü. 
18Aishanga ngei ngekei, ngeibü kaodak hangsilam aeka damalongaje maibü 
kho kü to akida, aishanga ngei maibü kümla maangangsikei kü la hau akida. 
19Ngei ai maibü kümmang sühda, ngei kho akümda; khüpeinyu ngei 
amangsühbü amaibü kho ong ngei kümda. 

20Ngei kümmang asühbü kümbou kho ngo aying lausikei kü to kibü shabüei 
kümda. 
21Ngei hapbü ngühkhüm kho hanei ki: ngei maibü kümmang sühda lausikei 
amaibüei ladangkei kü mütpemje üpyoda. 
22Ngei kü maangponeije olinko Mühghaü Ngühkhüm to hehoat kida, 
23lausikei ngeibü manga ngeibü ngühchung kho wapyoko ngühkhüm 
phangche hapda. Ho ngeibü maanga kümboleiko kibü shabü ngühkhüm ki 
hoba hoei ngo langsenbü la yeitida. 
24Ngo lai sanoulabü müt che! Aoei ngo ho mang hoba haibüa phenyobü 
pendou ka püetla? 
25Mühghaü sangshi, aieilausi ngei Jisu Khrista, seneibü Bunyubou, ngo 
khümenbou ki! “Hibü tou kü to jouan kibü kho, ngeibü aukabüei Mühghaü 
ngühkhüm khangenla thungeida lausikei müteibü hangeilamei kü la shabü 
ngühkhüm phanga khangentida.” 

 Rom 8 

Soushoua Langkei 

1Hibü Khrista Jisu to kibü shuong shanga shedbü kubü aki. 
2Aishanga Khrista Jisu to kibü soushou langkei ngühkhümei ngo shabü 
ngühkhüm hoba haibü ka leiyena. 
3Müteibü hangalama hau akibü danko ngühkhümei ai akümen kho 
Mühghaüei kümbei. Shabü to totyotila shanga, haoei hao Shou, sen müteibü 
shabü phe jeteibü mang hanei hautikei, hoba kho müt mang danko haoei 
shabü la shedbü kukei. 
4Haoei ho sen tou kaodak pheei paibü shuong aying lausikei soushouei paibü 
shuong danko tükdebü ngühkhümei mangsühbü shuong haüthüktila shanga 
kümbei. 

5Aishanga aoyou kaodak hangeilamei paida haoen kaodak maangpon la 
yeida, lausikei aoyou haoeneibü soushou hangeilamei paida haoen soushou 
maangpon la yeida. 
6Kaodak aenei dambü kho haibü lausikei soushou aenei dambü kho langkei 
hoba sangmai. 
7Aishanga kaodak dambülebü kho Mühghaü to dangbü; ho Mühghaü 
ngühkhüm phanga akida, hoba maimaitham kila athük. 
8Aoyou kaodak hangeilamei thüpetbü phanga kida haoenei Mühghaü olintila 
athük. 
9Lausikei Mühghaü soushou maimaitham kan yoa kialonga, kheijinei kan 
kaneibü kaodak hangeilamei thüpetbü phanga aying lausikei kaneibü 
soushou hangeilamei thüpetbü phanga kida. Müt cheei Khrista Soushou 
akilonga hao kho haoeibü aying. 
10Lausikei Khrista ka to kisije, shabü hangshong kaibü mang kho haiasikei, 
kaibü soushou kho lang ki, aieilausi no kho Mühghaü thedanga mat maitia. 
11Jisu haibü ka langngaitibou Mühghaü Soushou kan to kialonga, hao 
Soushou kan to thüngbü danko, aoei Khrista Jisu haibü ka langngaitikei haoei 
kaneibü hailabü mang lakei langkei kulabü. 
12Hibü, jaisinasi shuong, sen kümjanleijan che phanga ki, lausikei kho kaodak 
hangsilam aying. 
13Kan kaodak songsido hangeilamei kialonga kan hailabü; lausikei kanei 
Soushou danko kaneibü pheeibü songsido kho haitisije, kan lang kilabü. 
14Aoyou Mühghaü Soushouei leida haoen Mühghaü shousi shuong ki. 
15Aishanga kanei sungletbü ho, kan nyibou hatlabü thu to leilabü lele aaoeibü 
soushou aying. Ho sen shousi la yeitibü soushou ki, hoba senei “Abba, Abou.” 
dogo welauda. 
16Sen kho Mühghaü shousi shuong dogo aukabü kula shanga Soushoukei 
seneibü soushou to yoda. 

17Hobaje sen shousi shuong yingsije senei Mühghaü jongsak, laobou Khrista 
yoa hambü jongsak ki, kho jongsak kho hapda. Sen haoeibü soneikangbüa 
thuiyo janyobü shuong yingla shanga, sen haoeibü khonkua thuiyojanyobü 
shuong ki. 

Loulabü Soneikangbü 

18Toubü jihsiphaia khonkubü ho loulabüa sen la tang khitkula kibü 
soneikangbü khütoje aikei takteian chühla athüklabü dogo ngei daman 
chühda. 
19Kaodak, müt yangsikok pendouei Mühghaü shousi shuong tang khitla kibü 
khüto aeibou chüheiko haiyeida. 
20Aishanga yaübü kaodak lejim akibü phangto attibü kho, haoei maangangko 
aying, 
21lausikei haoei leilubüeibü aaola yeian kibü thu ka satentilabü hoba 
Mühghaü shousi shuongeibü soneikangbü solo haptila shanga dambü phoan 
kümbei. 
22Aieilausi senei ngekei, meten haanbü ho buksije, tou ho jihsiphaia sühko, 
yaübü kaodak kabü phejan pendou nabukshat khonkua aeibou ngühyo 
wiyoda; 
23kho ong aying lausikei sen soushoua shaangbü jongsak hapan kibü 
shuongkei sen Mühghaü shousi yeitila shanga hoba seneibü langkei pendou 
soloa kila haiyeibü ka sen lolo ngühyoda. 
24Aishanga ho maanglema sen khümenkei. Senei maanglembü kho senei 
hapla thükalongaje maanglem kho ai ngühtet ki. Ateije nyekei hapbo kibü to 
maanglemda si? 
25Lausikei senei hapla athükbü che to maanglemsije senei ho shanga natenko 
haisühda. 
26Kho tegü Soushou kei sen hau akibü to thuila sen jungto louda; aieilausi 
senei ai shanga welaula ayingsi ho shanga lai welaulaje angekei, lausikei 
Soushouei sen shanga senei alauenbü ngüh khoei Mühghaü junga sühtikuda. 

27Aoei maangpon lamda haoei Soushou tetlabü kho ngekei, aishanga 
mütshuong nyena Soushouei hao to sukujakulabü kho Mühghaüei 
maangangbü ki; 
28hoba senei ngekei, aoyouei Mühghaü sanouda hoba haoeibü nyekchüh to 
maangshikko ngaa, haoen shanga Soushouei ajanjan pendou kho maibü 
shanga ong thangyenko kümbuda. 
29Aishanga Shou kho chemdang yaangbüa jaishoubou yingtila Mühghaüei 
shangieda haoeibü shuong pienkei hoba hao shou phatko nayeila shanga 
shangjinkei. 
30Haoei kho tegü shangjinbü shuong kho haoei ngaankei; haoei ngaanbü 
shuong hao thedanga mat maitikei; hoba haoei mat maitibü shuong kho 
haoeibü soneikangbü to leibakei. 

Khrista Jisua Mühghaü Sanou 

31 Khülonga senei kho ainei thontila? Mühghaü kho sen shanga yingsije, sen 
khulimbo ao ki? 
32Haoei hao shou maimai asenet lausikei haoei hao sen pendou shanga kuan 
apbei. Hobaje haoei khün sühko kümenalonga, haoei sen la ajanjan pendou 
khei ong akulep lo? 
33Mühghaüei pienbü shuong khulimbo aoei shedbü sungbala? Mühghaüei sen 
tangtikuda. 
34Aoei attila? Khrista Jisu ao haikei, khei ayingsi ao haibü ka langngaikei, 
kho Khrista Jisu kho Mühghaü maenei ki, hoba haoei sen nyena sukujakuda. 
35Khrista sanou ka sen aiei bangtila? Khonku, maangshat, ayingsi 
shieinangeibüei sai? Ayingsi mühsinou, mütkongbü, hoba haibü thushedei 
sai? 
36Laishiba damenashi: “Kan laüa kün chaseko haitida; kün haitilabü 
sanshuong hima weeida.” 
37Aying, khübü pendou khünei sen to aoei sanouda hao danko, sen hau kiko 
thükenbü shuong ki. 



2527 

 

 
   Saopobü Lai 

© 2002, Bible Society of India. 
 

 
 

 

38Aishanga haibü ayingsi langkeibü yingashi, khuthük hangangbü ayingsi 
shabü satan haukei yingashi, toubü ayingsi loulabü thueikei yingashi, seisi- 
huon kibü shuongkei yingashi, 
39müha kibü soushou ayingsi yemlam kabü soushou shuongkei yingashi, 
mühnyuei küplepbü phanga kibü aieikei Bunyubou Khrista Jisu danko tang 
khittibü Mühghaü sanou ka sen bangtila athüklabü dogo ngei chong- chingko 
ngeakei. 

Rom 9 

Mühghaü hoba Haoeibü Pienbü Mütshuong 

1Ngei Khristan che tegü ngühmai lauda; ngo ayepeida. Ngeibü dambüei kü to 
thuida hoba ho Soushou Saopobüei lomakei. 
2Ngeibü maangpon ngangbü hoba athonenbü khonkuei shenakei. 
3 Hoei ong ngeibü jaisinasi, ngeibü phe hoba ngeibü sii to thuida laubü che 
tegüje, ngei Khrista ka lepde bangan, Mühgaü khüksiuok phanga kilabü lele 
welauankei kikhoulabü. 
4Haoen Israelbü ki; Mühghaüei haoen kho haoshousi la lela pienkei, haoen la 
haoeibü soneikangbü lenkei, haoen la theyolanyobü kukei, Ngühkhüm kukei, 
lemshang chem hoba theletbü kukei; 
5boukim shuong kho haoeneibü hoba müt aedang kaje Messiakei haoen ka 
loukei. Ao pendou thüka Mühghaü ki hao thon akiko sangshi. Amen. 
6Mühghaü theletbü kho aloushadkei dogo aying; aishanga Israel ka thenjung 
loubü shuong pendou kho tükdebüei Israelbü ji. 
7 Ayingsi Abraham thensilen kho hao shousi shuong dogoje aweeida; 
aishanga “Ho Isak shousi shuong ka kaibü thensilen kho nyenlabü”, 
8tetlabü kho Mühghaü shousi shuong dogo nyenlabü kho kaodak hangsilam 
aeka thenbü kho aying; haoeibü tükdebü thensilen khoje, 
9“Pienbü jihsiphaia ngo loulabü hoba Saraei bousu shou che buklabü,” dogo 
theletbü phaia bukbü shuong ong ki. 

10Lausikei kho ong aying, Rebekaeibü shousi shuongeibü boukei seneibü pi 
Isak kho ong kikei. 
11Lankei, haoen abukjinei hoba amai maibü ai angejineithama 
12jaishoubouei nashoubou khangenlabü dogo sao to lenteikei. Kho Mühghaüei 
haoei ong ngada dogo lenla shanga pienbü ngühkhüm khangenbü yingan 
kiteikei. 
13Laishibaei lauda, “Ngei Jakob to sanoukei, lausikei ngei Esau mangsenkei.” 
14 Khülonga senei lai thontila? Mühghaü matjem kho ngühmaang alanbü sai? 
Khei ji! 
15Aishanga haoei Mosa to laukei, “Ngei aoto sanoulaje hao to sanoulabü hoba 
ngei ao to onoulaje hao to onoulabü.” 
16Hibü, ajanjan pendou kho, mütei maangangbü ayingsi haang longbü danko 
aying lausikei Mühghaüeibü onoubüa ong nongakei. 
17Haoei Farao la Laishibaa lenbü tegü, “Ngei no kho ailaje aying lausikei no 
danko ngeibü sei lenlabü hoba kaodak pendoua kü nyen ngeentila shanga 
longtikei.” 
18Khülongaje haoei müt che to sanou lenmang sühsi haoei khei kümda, hoba 
haoei ateibü ngüm kaangtimang sühalonga haoei kho kümda. 

Mühghaü Maangshat hoba Onou 

19Kanei kü to laulabü, “Khei yinganje haoei aila müt la shedbü kuda? 
Aoeicheje hao ngüh lulimbei si?” 
20 Lausikei no, thüngathamabü müt che ong yingan, Mühghaü to 
jongaienlabü lele ao ki? Kümenbü peisilei cheei khoeibü kümbou to “Nyi ngo 
aila hainyu kümbei?” dogo lenenlep si? 
21Chak yaübü cheei jeteibü shungkung thamdak ka che namton juongbou 
hoba cheje shibou dogo kümla hau ki aying lo? 
22Hobaje Mühghaüei kho tegü ong kümda ji si? Haoeije haoeibü khauang 
maangpok kho lenmang sühsikei hoba haoeibü seisihau ngetimang sühsikei, 

leilutila lamlean kibü “Haoeibü khauang maangpok nyekchüh” kho haoei 
aeibou haisühko natenkei. 
23Hobaje haoei ho, haoeibü onoubü nyekchüh aenei, haoeibü soneikangbü 
lamlean phokubü shuong shanga, haoeibü onoubü keisiyang tang khittila 
shanga kümbei, 
24hoba haoei Jihudabü yoka ong aying lausikei Küksithang yoka ngaanbü 
khübü haoeibü onou nyekchüh shuong kho sen ki. 
25Haoei Hosea lea lenbü tegü, “Ngei kü müt ayingbü mütshuong pendou to 
'ngeibü mütshuong’ dogo ngalabü, hoba asanoubü sao to ‘ngei sanounyu’ 
dogo ngalabü. 
26 Hobaje ho haüthüklabü, lanei haoen to: 'Kan ngeibü müt shuong aying,’ 
dogo lauan ki khüneitham haoen to ‘langkeibü Mühghaü shousi shuong’ dogo 
ngalabü.” 
27Hobaje Isaiaei Israel shanga hai phinthonda, “Israelbü kho yungko kabü 
phetsen tegü awekhümbo shangasikei, shibou ong khümenlabü; 
28haoei ai kümlabü dogo lauda kho kaodaka Bunyubouei tongde hoba 
jemetshouko kümlabü.” 
29 Isaiaei shaangbou lea lenan kibü tegü, “Khuthük Lakoubü shuongeibü 
Bunyubouei sen la thensilen at üpyoku tegüje, sen Sodom tegü hoba Gomora 
tegütham kikhoulabou.” 

Israel shanga Pauleibü Welau 

30Khülonga senei haka ai lai thontila? Küksithang aoyouei Mühghaü to 
phenyola shanga dambo akitei, haoenei mailem ka longbü phenyobü che 
hapbei. 
31Lausikei, Israelbü aoyouei kho tegübü phenyobü akuenlabü ngühkhüm to 
chüheiko kikei, haoenei ladangkei kheibü ngühkhüm kho ühüpou. 
32Aiei? Aishanga haoenei khübü phenyobü kho mailem danko aying lausikei 
haoenei kümenleienbü danko hapla haujembei. 

33 Hobaje kho laang khünei haoen phaiyetkei. Laishibaei lenbü tegü: 
“Chühashi, ngei Ziona müt phaiyetlabü laang che, haoen phaiyettilabü 
laangdak che khünda; lausikei aoei hao to mailemda (ao laangdak ki) haoei 
hao ladangkei angangtilabü.” 

 Rom 10 

1Kü shangaje, jaisinasi shuong, ngei ngeibü maangpon pendouei aeibou 
waangda hoba haoen khümentila shanga Mühghaü to welauda. 
2Haoenei Mühghaü shanga maangdakbü yaang kia dogo ngei aukabü kula 
thükakei lausikei kho ditenbü akiko yingkei. 
3Mühghaüei müt hao thedanga lai mat maitida kho haoenei angekei hoba 
haoenei haoen lolo lam at lamenla haujembei. 
4Aishanga Khristaei mailem kibü shuong pendou Mühghaü junga mat maitibü 
danko ngühkhümeibü nyekchüh kho khümbo wantia. 

Khümenbü kho Pendou shanga 

5Ngühkhüm jungeibü danko loushedbü Mühghaü junga mat maitibü shanga 
Mosaei hai doakei khei müt atei ngühkhüm jungeibü ka thük hapalonga, hao 
kho phenyobü khünei kilabü. 
6Lausikei mailem danko loushadbü phenyobü shanga Mosaei hai lauda; 
“Khuthük to ao angla?” dogo nyi jembü lolo telau, (khei laubü kho Khrista 
leiyanlabü ngüh ki), 
7ayingsi “Yemkhünyet to ao yanla?” dogo telau, (kho Khrista haibü ka nyibou 
sungailabü ngüh ki.) 
8Haoei ai lauda? “Ngüh kho kan junga kia, kaneibü sembunga hoba kaneibü 
maangpona ki.” Künei phinthonbü ho Mühghaü ngüh ki: 
9khei nyi Jisu kho Bunyubou dogo tang khittialongaje, hoba Mühghaüei hao 
haibü ka langngaitikei dogo maangphanga mailemsije, no khümenlabü; 

10aishanga müt cheei Mühghaü thedanga mat maitila shanga maangpona 
mailemjan, hoba khümenlabü shanga haoei haoeibü mailem kho tang 
khittijan. 
11Laishibaei lenda, “Hao to mailembü aokei akongtilabü.” 
12Jihudabü si Grikbü kanglanga aikei janyinbü aki, aishanga pendoueibü 
Bunyubou che ong ki hoba haoeibü thuibü maangshikko ngabü shuong 
pendou shanga hao apsileko keiakei. 
13 Aishanga “Bunyubou nyena ngabü shuong pendou khümenlabü.” 
14Lausikei hao to maije alemnyu hao nyena ngalabü shuong kho ao ki? Hao 
shangaje aditnyu hao to mailemlabü kho ao ki? 
15 Hobaje haoen ohautinyu mütshuongei lai songlenla? Laishibaei laubü tegü, 
“Ngühlang maibü künbabü shuongeibü youyaü lai he maikei!” 
16Pendoueije Ngühlang Maibü to maang aku. Isaiaei lauda, “Bunyubou, 
küneibü ngühlang to aoei mailembei?” 
17Hibü mailem kho ditla maangdakbü ka louda hoba ditletbü kho Khrista 
shanga lenbü ngüh ki. 
18Lausikei ngei phekei, Ho mütshuongei ditoulabü jih maibü ühüpoubü ka 
sai? Maimaitham haoenei ditoua. “Songlenbou shuongeibü langh kaodak 
pendou to haukei, hoba haoeneibü ngüh kaodak thon sühko aakei.” 
19 Ngei tokei phekei, “Ho Israelei aditenbü kaje teyingkaoba?” Mosaei laubü 
shaang ditshi: “Ngei kan phang ayingbü che la nyekto shattilabü, ngei 
ngoubüloubü phang che kan to khau angtilabü.” 
20Isaiaei maangei natko lauda, “Ngo alambü mütshuongei ngo hapoukei, kü 
shanga aphebü mütshuong junga ngo loushadkei.” 
21Lausikei Israel shanga haoei hai lauda, “Ngühtokbü hoba kü khulimbü 
mütli to subüjabüa ngei chalou sünga ngeibü ik shingkei.” 

Rom 11 

Israel Thükto Mühghaü Onou 

1Khülonga ngei ho pheda. Mühghaüei hao mütli shingekkei sai? Ladangkei 
aying! Ngokei Israelbü che hoba Benjamin phang kabü Abraham shisishousi 
che ki. 
2Mühghaüei hao mütli ashingek; shangiednyu haoei haoen kho haoeibü dogo 
sungleda. Laishibaa Elijaei Mühghaü to Israel khulimbo subüjabü kho kanei 
angekei lo? 
3“Bunyubou, haoenei kaibü thuseibü shuong haitia hoba kaibü lemshon 
pankhümbua; ngo ong joukei hoba haoenei ngokei haitila haujemda.” 
4 Lausikei Mühghaüei hao to lai jongaikei? “Ngei kü shanga Baal to 
akhüpetbü mütshuong müt hajar nyet phoakei.” 
5Tokei kho tegü ong ki: Mühghaüeibü onouei pienbü müt ikmok che thüng 
jouda; 
6hoba ho onoubüei yingsije touje hoei haoenei kümenleienbü to aikei nongan 
aki, khei aying longaje onoubü kho ai onoubü jim akilabü. 
7Khülongaje ai? Israelei saoei lameibü kho ühüpen; lausikei pienbü danei ong 
ho hapenkei; jouletbü shuong khoje Mühghaüei subüjabü kho ashenko 
yeitikei. 
8 Laishibaei lenbü tegü: “Mühghaüei haoen tat chalou sühko, haplabü nyekei 
ühüptiko hoba ditlabü nouei adittiko maia phambo ngoutikei.” 
9 Dawidei lauda, “Haoeneibü nyishoubü shausiyungei, haoen tuongtiko hoba 
haoen to haklangümla, ngühlaushang haptiko tin hoba sung chela ong 
yeitishi. 
10 Haplabü ka thangetko, haoeneibü nyek kho thutishi. Haoeneibü shenjang 
athakko khüpettishi.” 
11Maimaitham haoenei ladangkei akümetlabü lele shedtikei sai? Kheikei 
aying! Haoen phaiyetbü hangshong Jihudabüei haoen to nyek to shattila 
shanga khümenbü kho küksithang jungto louan apbei. 

12Haoen phaiyetbü kho kaodak shangaje ku yingalonga, hoba haoenei athük 
hapbü kho Küksithang shangaje ku yingalongaje, haoeneibü khümbobü 
ngüha lebü langkeije latetche yingla! 

Küksithang Khümenbü 

13Tou kan Küksithang shuong shanga ngüh che: Ngo Kükeithangeibü 
youkoikjai che yingkei, ngei 
14ngei thükthüng küphanga atje nyek to shatko yeitila hoba kho danko haoen 
atje khümentila shanga thükpangteiko khangenbü pendouei haujemda. 
15Haoen shingekbü tetlabü kho kaodak pendou Mühghaü to phenyotikei 
longaje, haoen sungletngaibü khoje khei haibü songdak thona dogo laulabü 
to liman ai tetlabü ki? 
16Wenon hanbü che ong shakan Mühghaü la lemasikei, tükdebüeije wen 
pendou khokei saopobü ki. Bunyu li kho saopobü yingalonga, bhek khokei 
saopobü ki. 
17 Oliv bubhek at ngokan apan hoba yambabü oliv (kho, kan Küksithang) bu 
kheletbü at sapyokei hoba khei li si oliv bu-dei senbala thükan ki. 
18Lausikei kho bhek shanga yongtelam! Nyi khei yonglammang sühalonga ho 
damashi, nyi li thounouda ji lausikei liei no thounouda. 
19Nyi laulabü hang, “Bhekshuong kho ngokkhümbei, khoei ong ngo 
sapyokei.” Haü, khokei tükde ong. 
20Ho aieilausi haoen mailem akibü ka haoen “pakngokkei,” hoba kan mailem 
kibüei tou bunyu phejan atla yeiakei. Lausikei yonganje tesungen; 
maangsangashi. 
21Mühghaüei haangabü bhekshuong kho üemen tegüje haoei kan aila khei 
ong phokula? 
22Mühghaü kho lai sanoubü si maang amaibü thaman ki; atetbü shuong 
shanga maang amaibou, hoba kanei hao sunglet shongko kan shanga 
sanoubou ki. Kanei ngüha alelonga, kankei khei chengan aplabü. 

23Maimaitham, Jihudabü shuongkei haoen ngühmaang alanko ong 
akilongaje, haoenkei “thenngaikulabü.” Mühghaüei kho kümla thükakei. 
24Aishanga kan Küksithang shuong kaneibü hao- hangkabü yambabü oliv 
bulong ka chengan sungkei hoba hao hang ayingbü mouenbü oliv bunyu to 
sapyokei longaje, khülonga Jihudabü haohang oliv bulong to sapyola aeiko 
latetche sola! 

Pendou Thüka Mühghaü Onoubü 

25Jaisinasi shuong, hanei huphang kabü ngühmai kia hoba kanei ho ngejan 
dogo ngei damda; ngei damda hoei kan sungen yaangenbü ka satentilabü. 
Huphang ngüh kho ho, khei Israelbü kho laulabüei ngoualoua apbei hoba 
Küksithang shuong pendou alotkhüm shongko haoen jamde khei kiteilabü; 
26 ho Israelbü pendou lai khümenlabü kho shanga ki. Ho doakei: “Zion ka 
Leiyenbou kho loulabü, haoei Jakob ka haoeibü saopobü kümsilei pendou 
apbulabü. 
27Ho ngei haoeneibü shabü apbunyet, haoen to theyolanyolabü kho ki.” 
28Ngühlangmaibü lenbü ka loushedbü tegü Jihudabü shuong Mühghaüeibü 
dangbü la yeikei, hoba kan Küksithang shuong ku pailetbü shuong ki; lausikei 
Mühghaüei haoen pienkei hoba haoeneibü pisibou nyena haoen kho athakko 
haoeibü ki. 
29Aishanga haoei ladang müt at ngabada hoba haükuda, Mühghaüei kho 
shanga haoeibü dambü ajaksheida. 
30Jih chenei kanei Mühghaü to ngüha ale lausikei Jihudabü lenbü aditbü 
danko tou kanei onoubü sungletakei. 
31Kho tegü ong, kanei onoubü sungletbüei haoen tou ngüha aleyoko ki, 
lausikei kho to liman haoeneikei tou onoubü sungletla thükkei. 
32Aishanga haoei pendou to onoubü lenenla shanga, Mühghaüei müt pendou 
kho haoen lulueibü lenbü phanga khinlepakei. 

Nyensangbü 

33 Mühghaüeibü keisiyaang, songsihon hoba hapbüngebü latetche yaangkei! 
Haoei matjemda lausikei aoei kho lenenla? Hao hao lama kümdaleida 
lausikei kho aoei phanenla? 
34 “Aoei Bunyuboueibü maangpon ngekei? Hao to songlenla ao kian chühkei? 
35 Mühghaüei hao la shemmailabü lele, hao la aoei ai kuan chühkei?” 
36Aishanga ajanjan pendou haoei kümbei, hoba ajanjan pendou hao danko 
hoba hao shanga lang kida. Ponpen shanga Mühghaü to soneikangbü yingshi. 
Amen. 

 Rom 12 

Mühghaü Khangenbüa Langkei 

1Hibü jaisinasi shuong, Mühghaüei sen to aeibou sanouabü, kaneibü mang 
kho langkei lembüsabü, saopobü hoba sungletenlabü lele lemashi dogo ngei 
kan to sudajada. 
2Kaodak hangsilam ae teyei lausikei kaneibü maangpon haanbü che la 
yeingaibü danko kaneibü langkei jakshaishi; kheijinei kanei Mühghaüei 
maangangbü, ai to maibü, sungletenlabü hoba penbüsoubü, dogo lauda kho 
ditenlabü. 
3Aishanga Mühghaüei kü la onoubü kubü danko ngei mütpem weko to jembü 
shanga aei ashamla shanga lenda; kanei Mühghaüei kan mütpem weko la 
kubü mailem to takteian chühko eaaoa damshi. 
4Mütmang chenei lulu phejan kümbo küksihuo juongnyu ki. 
5Kho tegütham, juong yingasikei, Khrista to phenyoan, mang che la yeida, 
hoba sen lulu yingasikei cheei che to küksihuo la yeian ki. 
6Sen la kubü onoubü thüng seneibü soushou jongsakkei lulu lulu ki. Jongsak 
kho thusei ngüh yingalonga, senei ho seneibü mailem tetei jungeikho; 
7ho khangenbü jongsak yingan kialonga senei khünei sen lolo khümbo kukho; 
lenbou cheei haoeibü jongsak kho lenbüa jungeijan; 

8ao to thungeijangeilabü jongsak ki haoei kho khünei jungeijan; müto janyola 
jongsak kibouei kho maangshikko janyojan. Aoyou songdak haua ki haoenei 
maangdakbü lenjan; aoyouei müto sanou lenda khokei olinangko kümashi. 
9Sanou kho takshatjan. Amaibü mangsenshi hoba maibü hatlepshi. 
10Cheei che to tükdebü chempen sanou lenshi; soumo kuyobüa cheei che 
shaangtiashi. 
11Kaibü maangdakbü tekouti; Soushoua sekokan kishi. Bunyubou khangenbüa 
hautaknepshi. 
12Maanglema olinshi. Shieinangeibü natenshi. Welaua kaangashi. 
13Mühghaü khangenbü shuong akialebü to thuishi; ponpendou yensiau to 
maishi. 
14Kan shieikoebü shuong haükushi; haü, haükushi hoba haoen to tekhüktuok. 
15Olinbü shuong yoa olinyoshi, haapbü shuong yoa haapyoshi. 
16 Kan yoa dambü jiyoan kishi; tühang teyaangen lausikei hanbü shuong to 
paplepashi. No sangbüdobü shanga ong dameiko teki. 
17Amaibü jeila amaibü tekungai. Pendouei maiakei dogo chühlabü kümsilei 
kümla ong nyek theashi. 
18Thükalonga nyije pendou to sangmaia kishi. 
19 Phoktelam, küthangbou shuong, lausikei soushou khauang maangpok 
shanga apyoshi; aishanga Laishibaei lauda, “Phoklambü kho küshangabü; 
ngei shemmeilabü, dogo Bunyubouei lauda.” 
20Aying, kaibü dangbou mühei haialonga oknyinashi; hao dei laalonga hao la 
inashi; khei jungeibü danko nyi haoeibü khua wankak yasebü kho 
kushaikuda. 
21Amaibü la no tethükti, lausikei amaibü kho maibüla thüktiashi. 

Rom 13 

Kaodak Songdak Thedanga Jungeilabü Kümsilei 

1Mütpem weko hao thükkabü songdak hau phanga kijan, aishanga hau kho 
Mühghaü ka louda hoba songdaka kibü shuong kho Mühghaüei heenkei. 
2Hibü aoyouei songdak khulimlaje haoenei Mühghaüei pienbü lulimda hoba 
khei kümbü shuongei haoen lolo matjem senbada. 
3Matjembü shuong kho maibü kümbü shuong shanga aying lausikei 
shedtiyatibü shuong shanga hatlabü ki. Nyi songdaka kibü müt to hatbü ka 
satenmang sühda sai? Maibü kümashi hoba haoei no sanglabü. 
4Aishanga kan maila yaangla shanga haoei Mühghaü khangenda. Lausikei nyi 
ajanbü kümsije no hatlabü ki, aieilausi haoei amlangbüa in ajungeida. Hao 
kho Mühghaüeibü sambü hoba amaibü kümbü shuong la khauang maangpok 
sungbabou phoklambü peisilei che ki. 
5Hibü soushou khauang maangpok shanga ong aying lausikei kaibü 
sensimaang shangakei phangto atkulabü song. 
6Khoei ong kanei khümkei kuda; aishanga Mühghaüeibü sambü shuong tegü 
songdakbü shuongei haoen lolo kho nyekchüh shanga khümbo kuyoda. 
7Nyi sangh ai ong thekei, sangkhüm yamkhüm hoba hatbü si soumo tegübü 
pendou mütpem weko la haoei muthüng kungaiashi. 

Cheei Che Thedanga Kümlabü Kümsilei 

8Kaibü haübü sanou phejan to liman aolakei matsangh tethe; aishanga aoei 
müto sanouda haoei ngühkhüm loushadtida. 
9Aishanga “Nyi asangalanbü teshon. Nyi müt tühaiti, Nyi tekok, Nyi 
temangsüh.” hoba lubü ngühkhüm pendou kho ho ngühlin hanei onshaiakei: 
“Nyi kalepbou to jembü lolo tegü sanouashi.” 
10Nyi ka lepbou to sanousije nyi hao shedtila athük; khoei ngühkhüm pendou 
kho sanoubüa loushatda. 
11Khübü kümjinei nyi janenlabü hoba no yepbü ka lakseplabü jih süha dogo 
ngeenjan; aishanga khümenbü kho senei shaangla songlebü toje tou aei 
nyangbou ki. 

12Nangnak lounyu dana; change phamla nyangakei. Senei nakthühbü 
kümsilei apyojan hoba sen lolo ngesakbü insiaubu jungjan. 
13Seneibü hangsilam kho change to jibü yingjan; senei tomyolakyobü hoba 
yungan khuyo ngümyobü tekikho, jakbümakbü hoba pejapelabüa aying, 
oyophetyobü hoba nyekto shat- yobüa aying; 
14lausikei Bunyubou Jisu Khrista kaneibü hele la yeitishi hoba sii si pheei 
dühbü senyühshemtila dambü apyoashi. 

 Rom 14 

Kaibü Jaisina la Matjem Teku 

1Müt che haoeibü mailema hau akibü khokei ka yoto leiyetashi lausikei kho 
hao to ngüh wetyolabü shanga aying. 
2Müt cheeibü mailem kho hai kia khei haoei haüpangteiko shaula thükkei; 
lubü cheje mailema hau aki, hoba haoei pikshik ong shauda. 
3Pendou ajemtenko shaubouei khei ashaubou la tenyiku; hoba takü 
ashaubouei che kho ashajan, aieilausi Mühghaüeije hao sungleda. 
4Müeibü sambü cheeibü mat jembo pailabü lele no ao? Hao tang khitlabü 
ayingsi aditlabü lele matjemlabü kho haoeibü chembubou ki. Hobaje haoei 
thükenlabü aieilausi Bunyubouei hao khei yingtila thükan ki. 
5Müt cheei nyetchebü chalou kho nyishoubü to aei kongnyubou dogo damda; 
müt cheeije chalou pendou kho jetei dogo damda. Mütpem wekoei jembüeibü 
dambüa maisho loenjan. 
6Aoei chalou aeila sungenan nouda haoei kho maangphanga Bunyubou to 
liko nouda; hoba aoei shauda yungda haoeikei maangphangaje Bunyubou to 
liko shauda, aishanga haoei Mühghaü la nyensang kuda. Hobaje aoei shaubü 
yungbü ka bangenda khokei maangphangaje Bunyubou to liko kümda; 
aieilausi haoeikei Mühghaü la nyensang kuda. 
7Sen aokei hao shanga ongje ühangda hoba aokei hao shanga ongje ühaida. 

8Sen lang kialongaje kho Bunyubou shanga kida, hoba sen haisije kho 
Bunyubou shanga haida. Kholonga langsikei haiasikei sen Bunyuboueibü ki. 
9Khoei ong hao haibü si langbü hameibü Bunyubou yeila shanga Khrista 
haikei hoba langngaikei. 
10Nyi aila kaibü jaisina nyikuda? Aishanga sen pendou Mühghaü matjembü 
setshang junga lolabü. 
11Laishibaei lauda: “Ngo ki shongko, dogo Bunyubouei lauda, mütpem 
wekoei kü junga khüpetlabü, hoba mütpem wekoei Mühghaü nyen sanglabü.” 
12Hibü sen mütpem wekoei Mühghaü la lulu shangabü lenlabü. 

Kaibü Jaisina Tetuongti 

13Hibü senei cheei cheeibü mat jemyobü thakakho, nyi kathangboueibü 
haanga aikei toketkhi- petlabü ayingsi phaiyetlabü aikei aphokula shanga 
maangpon kümetashi. 
14Ngo Bunyuboueibü yingsije aikei asaopobü aki dogo ngei khümbomeiko 
sungletenda; lausikei müt atei ho asaopobü dogo damsi ong kho asaopobü ki. 
15Shaueiyungei nyi kathangbou ngangtia longa, nyi hao thedanga sanouko 
ajungeida. Kaibü shausiyung danko ao shanga Khrista haikei, hao la leilubü 
tesungba! 
16Ka shanga ai janbü dogo dambei kho müyomüyanga amaibüla yeiko 
alaueitila maangsangashi. 
17Mühghaü sangle khoje shaubü yungbü aying; ho Soushou Saopobü ka loubü 
saopobü, sangmai hoba olinbü ki. 
18Aoyouei Khrista khei khangenda haoenei Mühghaü ka maangshikbü hapda 
hoba müt thedangakei nyenmai hapda. 
19Hibü senei aiei ong sangmai longtida hoba seneibü thechüh hangsilam hau 
kitida kho shiakho. 

20Shausiyung aoa Mühghaü kümsilei teleiluti. Shausiyung pendou kho shaula 
sombü yingla thükkei lausikei ho danko müt at mailema tuongettilabü yoan 
kialonga shausiyung pendou kho shedbü. 
21Kho danko kajai kana senyüh ashemtilabü kialonga nyi phe ashauko apbü 
ayingsi ayungko nangbü kho ong khaibou. 
22Kaibü boushou mailem kho Mühghaü kasi kanglanga ong jungeiashi. Ao 
mütei hao shanga janbü dogo maileman kümbüleibüei hao la shedbü 
akungaida kho müt olinbou. 
23Lausikei aoei maanga shuko shauda yungda haoei shedbü shona, aieilausi 
haoeibü kümsilei kho haoeibü mailem ka longbü aying; ai ong mailem ka 
alongda kho shabü ki. 

Rom 15 

Jembü Ayingko Mü Olintiashi 

1Sen aoyou mailema hau ki haoenei hau akibü to thuijan hoba jembü shanga 
ongje adamjan. 
2Sen mütpem wekoei jembü lepbü sangmang maila yaangla shanga damjan 
hoba jilaphailabü lamjan. 
3Aishanga Khristaeikei hao shangaje adam. Laishibaei lenbü tegü, “Ka to 
khükbüokbü shuongeibü ngüh kho khuthüka shatkei,” 
4Ngühmai maanglan hoba Laishiba ka hau hapbü danko senei maanglem 
kitilabü lele shangiednyu Laia ai ong dokei kho sen la lenla shanga dokei. 
5-6Kanei maang- pon chela lean hoba ngüh cheei liko seneibü Bunyubou 
Khrista Jisueibü Bou Mühghaü sanglabü lele maang lemenbü hoba hau 
pendou bakshang Mühghaüei, kan la Jisu Khrista to kibü jibüphaibü 
sensimaang kushi. 

Küksithang Jungto Ngühlangmaibü 

7Kholongaje, Khristaei kan sungletbü tegü, Mühghaü soneikangbü shanga 
kanei cheei che sungletyoshi. 

8-9Aishanga ngei lenda, khei shaangla, boukim shuong to theyolanyobü kho 
shangashattila shanga, Küksithang la Mühghaü nyen sangtilabü lele, Khrista 
kho Mühghaüeibü ngühmaanglanbü aukabü kulabü lele Jihudabü sambü la 
yeikei. Laishibaei lenbü tegü, “Hibü ngei Küksithang yoa kan sanglabü. Ngei 
ka nyen sangbü chia laulabü.” 
10 Nyiboubüa lauda, “Kan Küksithang shuong, hao mütshuong yoa liko 
olinyoshi.” 
11 Tokei lauda, “Kan Küksithang shuong, Bunyubou sangshi, mütli shuong 
pendouei hao sangshi.” 
12 Tokei Isaiaei lauda, “Küksithang thüka songdakla shanga Jesse thensilen 
longlabü; hao to Küksithangei maanglemlabü.” 
13Mühghaü ao maanglem pakshang ki haoei kan hao to kibü mailem danko 
kan pendou olinbü hoba sangmaiei shentishi; Soushou Saopobü hau danko 
kan maanglemei sopbojaiko shentishi. 

Paulei Ngüh Kaangbü Dobü shangabü Aukabü 

14Küjai künasi shuong, ngei ai atoknokko mailemda khei kan pendou maibüei 
ong shenan, ajanjan pendou hapan ngean, hoba cheei che thungeijangeiyola 
aeibou thükan minan kilabü. 
15Lausikei kan la ngühnyek at damentila shanga temtemaje ngei kan jungto 
kaangshangko doa. Ngei kho kü la Mühghaüei kubü onoubü, 
16laobouei ngo Jisu Khrista danko Küksithangeibü sambü la yeitikei kho 
onoubü danko kümbei. Küksithang shuong to Soushou Saopobüei saüenkubü 
danko Mühghaü Ngühlang Maibü songlenlabü ho ngeibü ungshed kümsilei ki. 
17Hibü Mühghaü khangenbüa ngei Khrista Jisua soneikangda. 
18Ngei ong maang yaangenko laukho laualonga lubü ai aying lausikei ngo 
danko Küksithang shuong ngüha letila shanga Khristaei ai kümbei kho ong ki. 
Ngei, haoei ngühei hoba kümeileiei ai kümbei, 

19sei danko lenbü amaaphilabü hoba maang- panglabü shuong, hoba soushou 
sei shanga laulabü ki. Hibü khoei ngei Jerusalem ka khangan Illirikuma 
sühko Jisu Khristaeibü Ngühlang Maibü songlenbüei sühlangtia. 
20Aishanga müei yaüenbü aoeibü chemshang thükakei ahuongyola shanga, 
ngei ponpendou lanei ong Khristaeibü nyen ladangkei aditoukei khünei 
Ngühlangmaibü lenla kho ngeibü nyekchüh, 
21Laishibaei laubü tegü, “Aoyouei haoeibü ngühlang aki haoenei haplabü, 
hoba aoyouei ladangkei adit haoenei ditenlabü.” 

Paulei Rom Pean Chühla Lamlebü 

22Khoei ong ngo kan jungto loula kibü ka ponpendou thekei. 
23Ai ai yingsikei, ngei ho kommanga ngei thükbü pendou küma, hoba po 
juongnyu ngei kan to haüyola chüheiko kibü yingsije 
24ngo Spain to hauena longa, ngei kan khünei dantoyoko haüyolabü dogo 
damda. Shaangla ngei jih tuisho shanga kan to haüyoan olinyolabü hoba ngo 
haujinei kan la thuitimang sühda. 
25Lausikei, ngo touje Mühghaü mütshuong to thuila shanga ngo Jerusalem to 
hauda. 
26Aishanga Makedonia si Akhaia lashong danei Jerusalema kibü Mühghaü 
mütshuong shale khonsakbü to thuila ajanjan helatakla shanga janenakei. 
27Ho haoeneibü janenbü ong kiteikei-lausikei tükdebüei ho haoeneibü 
kümsilei ki! Aishanga haoenei Jihudabüeibü soushou haülabü janyokei longa, 
haoenei Jihudabü to akialebüa kaodak haülabüakei shakyo jan- yojan. 
28Hibü ladang ngei ho kümsilei ho wanlaje hoba haoenei takshadbü nam kho 
kuan aplaje, ngo Spain to haulamto ngei kan to haüyolabü. 
29Ngei ngeakei ngo ladang kan jungto loulaje kheijinei ngo Khristaeibü 
haülabüei manan loulabü. 

30Jaisinasi shuong, kanei ngo longyobü thunang hanei thuishi, hoba kü nyena 
Mühghaü to welaukushi dogo ngei Soushou jongsak sanou hoba seneibü 
Bunyubou Jisu Khrista nyena sudajada. 
31Tokei ngo Jihudaa kibü maialembü shuongeibü ikmang ka khümentila hoba 
ngei Jerusalem pheian chühbü ho Mühghaü mütshuongei sungletenlabü che 
yingtishi dogo welaukushi. 
32Hibü, Mühghaüei maangangbü yingsije, ngo kan jungto olinangko 
lousühlabü hoba kan yoa haksolabü. 
33Sangmai kubou Mühghaü kan pendou yoa kishi. Amen. 

 Rom 16 

Boupem ka Salem Ngühlang 

1Ngei kan jungto Kenkhra lashonga khangennyu seneibü nousina Foebe 
hautikuda. 
2Sao kho Khristan yen che tegü hoba Mühghaü mütli che tegü mubü 
hangalama sungletashi hoba saoei kaneibü thuibü mangsühbü pendoua 
thuishi; sao kho, ngokei yoan müt juong shanga thuibü yaangbü che yingan 
kikei. 
3Jisu Khrista khangenbü thangjama kü to liko khangenbü Priska si Aquila 
ham la ngeibü salem lenshi; 
4haoenei ngeibü langkei shanga haoeneibü ngüm thokukei. Ngo ong ayingko 
Küksithang lashong dan pendouei haosi to olinda. 
5Tokei chema kamshaibü lashong to kei ngeibü salem lenshi. Asiaa Khrista 
jungto maangpon sepeibü shaangbou Epaeneta to salem lenshi. 
6Kan shanga haujembo kümbuleikunyu Mari to salem lenashi. 
7Kü yoa shaangla thüngdanga kibü Jihudabü thangbou Andronika si Junia to 
salem lenshi. Haosi kho youko- ikjai shuong yoa nyenshen hoba kü to 
shaangbou Khristan yingkei. 
8Bunyubou khangenbüa küthangbou Ampliata la ngeibü salem kushi. 

9Khrista khangenbüa sen liko kümbouleibou Urbana, hoba ngeibü sanoubü 
thangbou Stakhi to salem lenshi. 
10Apelle to salem lenshi, shieikoean natenbü Khristan kho hao ki! Aristobula 
chemdang to salem lenshi. 
11Küthangbou Jihudabü Herodion to salem lenshi. Khristan yeibü Narkissa 
chemdang to salem lenshi. 
12Bunyubou seka haujembo khüpbou Trifaena si Trifasa la salem lentida. 
Bunyubou khangenbüa haujembo kümbou ngei sanoubü thangbou Persis la 
salem lenshi. 
13Nyenshen Khristan Rufo si haonyu, ao künyulakei yeikei, haosi ham to 
salem lenshi. 
14Asinkrita, Flegon, Herme, Patroba Herma hoba haoen yokabü likobü 
Khristan shuong pendou la salem ngetida. 
15Filologa hoba Julea, Nerea si haona, hoba Olimpa hoba hao yoa kibü 
Mühghaü mütshuong pendou to salem ngetida. 
16Cheei che to saopobü salem leyoshi. Khrista lashong dan pendouei kan la 
haoeneibü salem küntida. 

Thonbü Thungeijangeibü Songlen 

17Jaisinasi shuong, kanei sungletbü lenbü to ajiko janyinbü longtibü, hoba 
müt hau thettibü khübü khüto maangsangko chühko kila shanga ngei kan to 
sudajada. Haoen apyoshi 
18aishanga kheibü mütshuongei seneibü Bunyubou Khrista akhangenda, 
lausikei haoeneibü shiang shanga kümda. Haoenei müt la mailemtilabü 
songlen hoba ngüh teibüei müteibü shedbü akibü maangpon huonettida. 
19Mütpem wekoei kanei Ngühlangmaibü to ngüha lebü shangabü dida. Ngo 
kan shanga aeibou olinda; lausikei ngei kaneibü maangpon kho amaibü to 
akheinepbo maibü la kuan aptimang sühda. 



2545 

 

 
   Saopobü Lai 

© 2002, Bible Society of India. 
 

 
 

 

20Hobaje sangmai kubou Mühghaüei Satan kho kaneibü you phanga 
nakeitilabü. Bunyuboueibü onou kan yoa kishi. 
21Küsi liko kümbou Timoti, hoba kü mütli Lukia, Jason hoba Sosipaterei kan 
la salem lentida. 
22(Ngo, Tershiaei ho le doletkei; ngei kan jungto Khristan sanou salem 
küntida). 
23Kü yenbou hoba lashong pendoueibü yensühbou Gaiaei salem lentida. 
Sangnyu namthanbou Erasta hoba haona Quarta haosiei kan la salem 
küntida. 
24(Seneibü Bunyubou Jisu Khrista onou kan pendou yoa kishi. Amen). 

Nyensang Kubü Thonbü Welau 

25-27Senei tou, Mühghaü, ao to ong songsido ki, hao la Jisu Khrista danko 
soneikangbü kukho. Mühghaüei kan anyaakeiko lotila thükakei. Ho ngei Jisu 
Khrista shanga phinthonko songlenbü 
  



2546 

 

 
   Saopobü Lai 

© 2002, Bible Society of India. 
 

 
 

 

1 Korint 

1 Korint 1 

1Ho le, Khrista Jisu youkoikjai che yeila Mühghaüei maangangbüa ngabou 
Paul, hoba jaisina Sosthena ka, 
2Korinta Mühghaü lashong jungto. Kaoen pendoua haoeneibü hoba seneibü 
Bunyubou, Bunyubou Jisu Khrista nyena ngabü shuong pendou yoa kan 
Khrista Jisua phangche pienan phokei hoba Mühghaü mütshuong yingla 
ngaankei. 
3Seneibü Bou Mühghaü hoba Bunyubou Jisu Khrista ka kan jungto onou hoba 
hakso yingshi. 

Khristaa Haülabü 

4Ponpendou kan shanga ngei kü Mühghaü nyen sangda. Khrista Jisua kan la 
kubü onou shanga ngei hao nyen sangda, 
5aishanga hao ajanjan pendoua keibü yeikei. Kanei hapbüngebü pendou kia, 
hoba ho wanenko laula thükakei, 
6aieilausi Khrista shangabü kaneibü ngühchung kan to kaangtikei. 
7Hibü kanei seneibü Bunyubou Jisu Khrista tang khitbü haiyeijinei kan 
soushou jongsak aineikei akongkei. 
8Haoei kan seneibü Bunyubou Jisu Khrista Chaloua shedbü akiko yeitila 
haoei kan thon sühko kaangtilabü. 
9Mühghaü, aoei kan hao Shou hoba seneibü Bunyubou Jisu Khrista himjam to 
ngakei, hao maanglemenbü ki. 

Lashonga Janyinbü 

10Jaisinasi shuong, seneibü Bunyubou Jisu Khrista nyen danko ngei kan to 
sudajada; kan pendou sembung chela leshi; kan yoa janyinbü tekiti, lausikei 
maangpon hoba dambüa thepyen- ashi. 
11Aishanga ngeibü jaisinasi shuong, kan yoa oyophetyo kia dogo ngei Klo 
chemdang ka ngühlang ditletkei. 

12Ngei laubü kho ho: kan cheei “Ngo Pauleibü,” atei “Ngo Apoloeibü,” atei 
“Ngo Kaifaeibü,” hoba lubü atei “Ngo Khristaeibü,” dogo lauda. 
13Khrista janyinkei si? Paul kan shanga peiseia thüngkei si? Kan Paul nyena 
baptikei si? 
14-15Kan kü nyena baptikei dogo aoeikei alaulabü lele, Grispa si Gaya to liman 
kan yoa ngei aokei abaptikusi ngei Mühghaü nyen sangda. 
16Hobaje ngei Stefen chemdang baptikukei, khüto liman ngei aoche ongkei 
baptikulaoje ngei angekei. 
17Khristaei baptikula ohauti, lausikei Khrista peisei sei ngüh jim akibüla dogo 
haoei ngo lansanbüa Ngühlang Maibü songlenla hautikei. 

Khrista kho Sei hoba Mühghaü Songsihon 

18Aishanga maubü lama kibü dan shanga peisei songlen kho ngoubü ngüh, 
lausikei sen aoyou khümenbü lama ki khübü shuong shanga Mühghaü sei. 
19 Aishanga Laishibaei lauda, “Songbüdobüeibü songsihon ngei mautikulabü, 
hoba maangli maangsang songsido jim akitilabü.” 
20Songbüdobü müt lan ki? Ngühkhüm lenbou lan ki? Ho kaodaka ngüh 
wetyobou lan ki? Mühghaüei kaodak songsihon ngoubüla ayeiti lo? 
21Aishanga Mühghaü songsihona kaodakei jembü songsihon danko Mühghaü 
angesije, künei songlenbü ngoubü ngüh danko aoyouei mailemlaje haoen 
khümenla Mühghaü maangangbü kiteikei. 
22Jihudabüei amaaphilabü hida hoba Grikbüei songsihon lamda, 
23lausikei künei Jihudabü shanga phaiyetshang hoba Küksithang shanga 
ngoubü ngüh, peiseia thüngbü Khrista songlenda; 
24lausikei aoyou ngaan ki, Jihudabü si Grikbü ham shanga hao kho Khrista, 
Mühghaü sei hoba Mühghaü songsihon. 
25Aishanga Mühghaü ngoubü kho müt maangli maangsang to songsihon 
kibou hoba Mühghaü hau akibü kho müteibü hau to sekokbou. 

26Jaisinasi shuong, kan ngabü damanchühashi. Kan juongnyu thamje phea 
hapbüngebü aying, juongthamje hau kibü aying hoba juong thamje 
yaangenbüje aying; 
27lausikei Mühghaüei songbüdobü himou bautila kaodaka asangadobü 
pienkei, hoba Mühghaüei hau kibü shuong himoutila kaodaka ibünyaübü 
shuong pienkei; 
28ai peisilei ong ki kho lejim akibü yeitila shanga kaodaka hanbou, 
aweasüngbü hoba toukei ai peisilei ong aki, khübü kho Mühghaüei pienkei, 
29khei ao müteikei Mühghaü thedanga yong alamla shanga. 
30Haoeibü kümsilei danko Khrista Jisu kia hoba hao seneibü songsihon la 
yeibou kho Mühghaü ki. Mühghaüei sen hao to leiyenkei, hao mütshuong la 
yeitikei hoba angthetkei. 
31Hibü Laishibaei lenbü tegü, “Aoei yaangmang sühda, haoei Bunyubou 
shangabü yaangentiashi.” 

 1 Korint 2 

Khrista Peiseia Thüngbü Ngühlang 

1Kho tegü, jaisinasi shuong, ladang ngo kan jungto loukei, sheten shanenbü 
ngüh ayingsi songsihon yaangbüei ngo kan jungto Mühghaü huphang ngüh 
phinthonla alou. 
2Ngo kan yoa kijinei Jisu Khrista, hoba hao peiseia thüngbü to liman ngei kan 
yoa lubü aikei ngela ajanen. 
3Ngo kan yoa ponpendou hau akibü hatbü hoba aeibou lühbüa kikei. 
4Hobaje kan mailema müteibü songsihona lotila shanga aying, 
5lausikei Mühghaü seia lola shanga, kü ngüh hoba ngeibü songlen suletbü 
songsihona aying, lausikei Soushou ngühchung hoba seia kikei. 

Mühghaü Songsihon 

6Haü, küneikei chingbü yoa songsihon ngühyem jungeida, lausikei ho kaodak 
songsihon ayingsi kaodak songdakbü, aoyou lejim akibü la yeida, haoeneibü 
songsihon aying. 
7Lausikei laobou huan kibü songsihon Mühghaüei kaodak moyaüjinei thama 
sen soneikangtila shanga takletkukei, kho künei Mühghaü huphang ngüha 
lauda. 
8Ho kaodaka songdakbü aoeikei ho songsihon aditen; haoenei kho ditenkei 
tegüje, haoenei soneikangbü Bunyubou peiseia tethüngkhoulabü; 
9lausikei Laishibaei laubü tegü, “Ai müteibü nyekei ühüp hoba nouei adit, 
hoba müteibü maangpon to üt, kho Mühghaüei hao sanoubü shuong la 
lamlekukei.” 
10Mühghaüei Soushou khübü kho sen jungto tang khittikei. Soushouei dambü 
pendou, khei Mühghaü dambü haübükei ngeda. 
11Aishanga müt to kibü soushou to liman müt yoa aoei müteibü dambü 
ngeda? Kho tegü Mühghaü Soushouei ong Mühghaü dambü ngeda. 
12Mühghaüei sen la lai ong onouko kukei kho ngelabü lele senei kaodak 
soushou asunglet lausikei Mühghaü ka loubü Soushou sungletkei. 
13Habü ho senei lauda, lausikei müteibü songsi- honei lenbü ngüh aying, 
lausikei Soushouei lenbü ngüha soushou dambü shuong soushou mütshuong 
la wanenko lenda. 
14Kaodak müt lansaneije Mühghaü Soushou hangsilam asungletda; aishanga 
khübü kho hao shanga lejim akibü ki; haoei khübü ditenla athük aieilausi 
khübü kho soushouei ong lenenda. 
15Soushou mütei ajanjan pendou takteiko jemenda, lausikei aoeikei haomat 
jemla athük. 
16Laishibaei laubü tegü, “Maimaitham aoei Bunyubou maangpon ngekei? 
Aoei hao la lenla?” Lausikei sen to Khristaeibü maangpon ki. 

1 Korint 3 

Mühghaü Sambü shuong 

1Jaisinasi shuong, ngei kan yoa soushou müt yoa joyobü tegü joyola athükko 
kikei, lausikei phe mütshuong yoa tegü, hoba Khristaa nasak shuong to tegü 
ngei kan to joyokei. 
2Ngei kan kaangbü shausiyungei aying lausikei sendeiei sambei, aishanga 
kanei kho sungletla athük. Maimaitham toukei kanei athükda, 
3aishanga kan tou sühko phea ki. Kan yoa ladang nyekto shatbü hoba 
oyophetyo kida kheijinei kan phea kida ji lo? Kanei takübü müt che tegü 
apaida lo? 
4Aishanga ladang müt cheei, “Ngo Pauleibü” hoba lubü cheei “Ngo 
Apoloeibü” dogo lauda, kheijinei kan phea kida aying lo? 
5Apolo ai? Paul ai? Kün khangenbü dan, aoyou danko kanei mailembei. 
Mütpem weko la Bunyubouei janletkuan ki. 
6Ngei kekei, Apolo ei dei lakkei, lausikei Mühghaüei chingtikei. 
7Hibü kebou si dei lakbou ham ai aying; lausikei Mühghaüei chingtida. 
8Aoei kekei hoba aoei dei lakkei kho jambü, lausikei haoen mütpem wekoei 
jembü kümsilei thüng lulu jongsak haplabü. 
9Aishanga kün Mühghaü yoa jujambü shuong; hoba kan Mühghaü sek, 
Mühghaü chem. 
10Mühghaüei kü la kubü onou thüngei, songsido kibü konglebou 
chemdangbou che tegü ngei chem huongena; hoba atei kho thüka dangyoda. 
Lausikei mütpem wekoei haoei lai dangyodaje maangsangashi. 
11 Aishanga laobou huonga, khei Jisu Khrista, khüto liman aoeikei lubü 
chemshang huongyola athük. 
12Ho huongbü thüka atei hon, chandinam, namseklaang, bu, sang hoba 
youhoei kümalonga, 

13mütpem wekoeibü kümsilei kho tang khitlabü. Aieilausi Chalouei kho 
lenlabü; aishanga kho wana tang khitlabü, hoba müt wekoeibü kümsilei ailai 
kho wanei takteilabü. 
14Kho thüka shanyobü müt ateibü kümsilei jouleda longaje, haoei jongsak 
haplabü; 
15 hoba kho lonalonga hao jongsakei konglabü, lausikei haoje wanlong ka 
satenbü tegü püetlabü. 
16Kan Mühghaü lembüchem hoba Mühghaü Soushou kan to thüngda dogo 
kanei angekei lo? 
17Müt atei Mühghaü lembüchem leilutia longa Mühghaüei hao leilutilabü; 
aishanga Mühghaü lembüchem kho saopobü, hoba kho chem kan ki. 
18Aoeikei jembü lolo tehuonetti. Kan yoa atei ho kaodak songsi- hona hao 
sangbüdobü dogo damalonga, hao songsihon kibü yeila shanga ngoubü la 
yeishi. 
19 Aishanga ho kaodak songsihon kho Mühghaü thedanga ngoubüloubü ki. 
Laishibaei lauda, “Haoei songbüdobü shuong jembü maangli maangsanga 
lapda,” 
20 hoba toukei, “Bunyubouei songbüdobü shuongei dambü amlangbü dogo 
ngekei.” 
21Hibü aoeikei müt shangabü yong telam. Aishanga pendou kaneibü; 
22Paul yingasikei, Apolo yingasikei, Kefa yingasikei, kaodak yingasikei, 
langkei si haibü yingasikei, tou kibü hoba loulabü yingasikei, pendou 
kaneibü. 
23Lausikei kan Khristaeibü, hoba Khrista Mühghaüeibü. 

 1 Korint 4 

Khrista Hangangbü shuong 

1Mütshuongei kün Khrista khangenbü shuong tegü hoba Mühghaü huphang 
ngüh ikjaibü dan tegü weeiashi. 

2Tokei ikjaibü shuong kho maanglemenbü dan yingjan. 
3Kü shangaje kanei yingasikei, müteibü matjemshanga yingsikei, kün 
matjembü ho ngei aeibou hanbü dogo weeida. Ngei ngo lolo mangkei mat 
ajemda. 
4Küsen kümaang tangshaitham kia, lausikei khoei dogo ngo mat amaitida. 
Bunyubouei ong kümat jemda. 
5Hibü Bunyubou alou shongko jih asühjinei matjem teku. Haoei huan kibü 
nakthüh kümsilei shuong change to sungbalabü hoba müteibü maang- pona 
dambü shuong tang khitkulabü. Kheijinei mütpem wekoei Mühghaü ka 
nyensang haplabü. 
6Jaisinasi shuong, kan to thuila shanga tetsida che tegü ngei Apolo hoba ngo 
lolo phateiko jungeia. Ngei kan danshuong la küneibü langkei danko, 
“Laishiba to phenyoan kishi” dogo laubü ngühtet ditlettimang sühda. Kanei 
che khulimbo müt che thuiyobüa yong alamyola ngei kan la ditlettimang 
sühda. 
7No aoei aei phangche shanenan yeitikei? Hobaje nyi asungletbü ai ki? 
Lausikei nyi sungletkei longaje, aila nyi asungletbü tegü yonglamda? 
8Tou kanei mangsühbü pendou kanei ki! Touje kan keian apa! Kün ayoko kan 
Choba la yeian apa! Künkei kan yoa songdaklabü lele ngei kan maimaitham 
Choba nayeima dogo damda. 
9Aishanga haila takletbü mütshuong tegü Mühghaüei pendou to thonbüa kün, 
khei youkoikjai yeitikei, aieilausi kaodak thedanga, hoba khuthük hangangbü 
shuong thedanga hoba mütshuong thedanga kün chühletshang che yeia. 
10Khrista laüa kün ngoubü shuong ki; lausikei kan Khrista to songsido kibü 
tan! Kün hau akibü lausikei kan hau ki! Kan aeibou nyenhang lausikei kün 
shoenakeibü! 
11Tou ho jiha sühko kün müh hoba deilako ki, kün neikek seakei, kün 
khonkuda hoba kishang aki, 

12hoba künei küneibü ikei kümboleiko hüda. Nyikujinei künei haükuda; 
shieinangeijinei künei natenda; 
13 nyen shajinei künei sudajada. Kün kaodakeibü mangsenlabü tegü yeia; kün 
tat chalou sühko kün müt pendoueibü odsinot apshang ki. 
14Ngei ho kan himoutila doda aying, lausikei kan kü sanoubü shousi shuong 
tegü lenla doda. 
15Aishanga Khristaa kan litbou hajar juong kiasikei, kanei bou juongnyu aki! 
Aishanga Ngühlang Maibü songlenbü danko ngo kaneibü bou la yeikei. 
16Hibü kan kü neinoubü dan yingshi dogo ngei kan to sudajada. 
17Khoei ong ngei Timoti kan jungto hautikuda. Hao Bunyuboua ngei sanoubü 
hoba maanglemenbü shou ki. Ngei pendou aenei lashong wekoa haoen to lai 
lenda, kho tegü Khristaa ngei lenbü lam pendou haoei kan la damentikulabü. 
18Kan ateije ngo kan jungto alouda dogo daman yonglamda; 
19lausikei Bunyubouei maanganga longa ngo kan jungto tongde loulabü; hoba 
ngei yonglam lilibü shuongeibü ngüh aying lausikei haoeneibü sei lapenlabü. 
20Aishanga Mühghaü Sangle ngüha aying lausikei seia ki. 
21Kan la laobou maikuda? Ngo kan jungto ju jungan loula si ayingsi sanoua 
hoba eaaoabü soushoua loula? 

1 Korint 5 

Asangalanbü Lashong ka Kuktiashi 

1 Kan yoa, Küksithang yoa mangkei akibü asangalanbü kia dogo maimaitham 
ngühlang hapakei: khei, müt cheei boueibü yak leakei! 
2Hobaje kan yonglambo pakakei. Aeiko khei kümbou müt kho kan himjam ka 
kuktian mang haaplabou ong kiteikei. 
3Ngo kan yoa phea ayosikei, ngo soushoua kan yoa kia. Hobaje ngo yobü 
jam, hatlabü kümbou müt khola ngei matjem kuan apsepa. 

4Kan ladang seneibü Bunyubou Jisu nyena, kü soushoukei kan yoa yoan, 
hoba seneibü Bunyubou Jisu sei yoan chela takshatlaje, 
5kheijinei, haoeibü langkei haang mautian, phaia seneibü Bunyubou chaloua 
haoeibü soushou khümenlabü lele kheibü müt kho Satan la khümbomeiko 
kuan apashi. 
6Kan yaangenbü kho maibü aying. Tokai hanbüshouei wen uon pendou 
putida dogo kanei angekei lo? 
7Kan uon haanbü la yeila shanga tokai hangbü kho sakenashi. Tükdebüei kan 
tokai asebü ki, aishanga seneibü Püetbü Lem San shoushou lembü haitia. 
8 Hangbü tokaiei aying, ayingsi maangkom hoba amaibü tokaiei aying, 
lausikei hinseibü hoba ngühmai tokai asebü wentekei senei lem kho likho. 
9Kanei asangalanbü mütshuong to teyang dogo ngei kan jungto ngeibü lea 
dokei. 
10Lausikei ngei, ho kaodak asangalanbü, ayingsi nyekdüh maangdüh ayingsi 
aeilam aeiphop, ayingsi heangsho lembü dan to teyang alauda; khei 
yingalonga kan kaodak ka kuklabü ong jouakei! 
11Lausikei jaisina dogo laubü müt at asangalanbü ayingsi dühbü, ayingsi 
heangsho, ayingsi nyikubü, ayingsi ihyungbü, ayingsi aeilam aeiphopbü yoa 
ayanglabü shanga dokei. Kanei kheibü müt yoa shau ongkei ashaujan. 
12Tangkabü mat jemla ngeibü kümsilei ai ki? Mühghaüei haoen mat jemlabü. 
Kanei maangkabü mat ong jemda aying lo? 
13Tangkabü shuong mat kho Mühghaüei jemlabü. Müt amaibü kho kan yo ka 
kuktiashi. 

 1 Korint 6 

Jaisina Khulimbo Matjem Künyobü 

1Kan yoa atei jaisina khulimbo mat hapsi, Mühghaü mütshuong phoyoan 
songalebü matjemshang to haula maang yaangenda lo? 

2Mühghaü mütshuongei kaodak mat jemlabü dogo kanei angekei sai? Kaodak 
mat jemalongaje ngühmat hanbümanbü jemla kan amukei lo? 
3Ho chaangbou langkei shangabü laula phoyoan senei khuthük hangangbü 
shuong mat jemlabü dogo kanei angekei lo? 
4Haü, ho kaodakbü hangalama matjemla kisi kanei lashonga nyen akibü 
shuong la mat jemtilep lo? 
5Ngei ho kan himoutila lauda. Jaisina kanglanga ngühsak nepbü pankula kan 
yoa maimaitham songbüdobü ayokei lo? 
6Lausikei jaisina si jaisina kanglanga ngühmat longjinei maialembü thedangto 
hauda lo? 
7Maimaitham kan cheei che to mat angyobü hoei kan thüklangtia dogo 
aukabü kuda. Aeiko ajan ayingbü bouje natou! Ayingsi nakhüpettiouba! 
8Yongbou kanei ngühmaang alanda hoba kanei khüpettida, hoba kho kanei 
jaisinasi shuong khulimbo kümda! 
9Asaopobüei Mühghaü Sangle phet aphanlabü dogo kanei angekei lo? Kan 
tehuonetti; peja- pelabü yingsikei, heangsho lembü yingasikei, asangalanbü 
yingasikei, bousu kanglanga amaibü jungeibü yingasikei, 
10kokbü yingasikei, nyekdüh maangdüh yingasikei, ihjakbü dan yingasikei, 
nyikubü yingasikei, koklangsolangbü yingasikei, khübü aoeikei Mühghaü 
Sangle phet aphanlabü. 
11Hobaje kheibü kho kan yoa at kiteikei; lausikei seneibü Bunyubou Jisu 
Khrista nyen danko hoba seneibü Mühghaü Soushouei kan sakena, kan 
saüena, kan Mühghaü junga mat maia. 

Kaneibü Mang Mühghaü Soneikangbü shanga Jungeiashi 

12“Kü shanga pendou janbü” lausikei pendouje ku aki. “Kü shanga pendou 
janbü” lausikei ngo ai aaolakei ayeilabü. 

13“Shausiyung kho shiang shanga, hoba shiang kho shausiyung shanga” 
lausikei Mühghaüei ham mautilabü. Mang kho asangalanbü shanga ji lausikei 
Bunyubou shanga, hoba Bunyubou kho mang shanga; 
14Mühghaüei Bunyubou langngaitikei hoba haoeibü seiei senkei 
langngaitilabü. 
15Kaneibü mang kho Khrista mang küksi- huo dogo kanei angekei lo? 
Kholonga ngei Khrista mang küksihuo ka at sungjung hauan suonlambü mang 
cheeibü küksi- huo la yeitilep lo? Ladangkei aying! 
16 Aoei suonlamnyu to jamlaje sao to phe chela yeida dogo kanei angekei lo? 
Aishanga Laishibaei lauda, “Haosi ham phe che ong yeilabü.” 
17Lausikei ao Bunyubou to thangjamda hao yoa soushoua che ong. 
18Asangalan ka satenashi. Mütei shonbü lubü shabü pendou haoeibü manga 
athonkei, lausikei aoei ong asangalanbü jungeilaje haoei jembü mang 
khulimbo shabü shonda. 
19Kaneibü mang kho kanei Mühghaü ka sungletbü kan to kibü Soushou 
Saopobü lembüchem dogo kanei angekei lo? Kan jembüeibü aying; 
20kan muei jekkei. Hibü kaneibü manga Mühghaü soneikangtiashi. 

1 Korint 7 

Chemkan shangabü Phebü 

1Tou kanei dobü hangsilam shangabü kho hai: Bousuei yaksa to ajambü 
maibou. 
2Lausikei suonlambü hainyu kisije, bousu wekoei jembü yak phojan hoba 
yaksa wekoei jembü lao kijan. 
3Laoei yak la chemkan phejan kujan, hoba yakeikei lao la kho tegü kujan. 
4Yak kho jembü mang thüka bunyu aying, lausikei lao kho bunyu; hoba kho 
tegü lao kho jembü mang thüka bunyu aying, lausikei yak kho bunyu. 

5Kanei welaua hautak neplabü lele, liko ngühthang yenan hoba jihsiphai che 
to liman kanei cheei che la ai kujan ki kho tesenet; hoba ühüpyola anatenbü 
shanga Satanei kan atakteitila shanga nyibou liko haüyoashi. 
6Ho shangabü ngei ngühkhüm tegü ayingko daman chühkubü hangeilamei 
lauda. 
7Ngei müt pendou ngo tegü ong yingtimang sühda; khei yingsikei mütpem 
weko Mühghaü ka jongsak atei denche, atei denche hapda. 
8Ngei chem akanbü hoba latnyu shuong to lenda khei ngo tegü kila haoen 
shanga maikei. 
9Lausikei haoenei jembü mang aseneten longa, haoen chem kanashi; aishanga 
dühbü juokbü toje chem kanbü maibou. 
10Lausikei ngei chemkanbü shuong la ngühkhüm kuda (khei ngei ji, lausikei 
Bunyubouei ngühkhüm kuda), khei yak cheei lao ka abangjan, 
11hoba lao cheei hao yak asattijan. Yak cheei bangalonga, sao laolamla 
ohauko kitiashi, ayingsi lao to paplepashi. 
12Lubü shuong to, Bunyubouei ayingko ngei lauda, jaisina cheei song alebü 
yak che kisije, hoba saoei hao to athakko kila maangangsije, haoei sao kho 
tesatti; 
13hoba yaksa cheei song alebü lao che kisije, hoba haoei sao yoa khei kimang 
sühalonga sao lao ka tebang. 
14Aishanga maialembü lao kho yak danko Mühghaüeibü ki, hoba maialembü 
yak kho lao danko Mühghaüeibü ki. 
15Lausikei song alebouei bangmang sühsije, hao sattiashi. Kho tegübü thua 
mailembü jaisina ayingsi nousina akhühkei. Lausikei Mühghaüei kan 
sangmaia kila shanga ngakei. 
16Aishanga, O chembunyu, nyi lao khümenla si akhümenlaje nyi lai ngekei? 
Ayingsi, O chembubou, nyi yak khümenla si akhümenlaje nyi lai ngekei? 

Mühghaüei No Ngabü Haangei Kishi 

17Lausikei mütpem weko Bunyubouei hao la jongsak kubü thüng hoba haoei 
Mühghaü ka sungletbü ngabü thüng langkei kijan. Ho ngei lashong pendoua 
sakkubü ngühkhüm ki. 
18Müt at kipan kijinei ngakei sai? Hao akipbüla yeila hautejem. Müt at akipbo 
kijinei ngakei sai? Haoei tekip. 
19Kipbüa ai aki, akipbüakei ai aki; lausikei Mühghaü ngühkhüm jungeibüa 
kakkei. 
20Mütpem weko hao ai thua kijinei ngaa, kho tegü kiashi. 
21No aaola lean kijinei ngakei sai? Kho tedamei; no dongebü yeila thükan 
kiasikei aeiko aaothu kümsilei kümashi. 
22Aishanga ao Bunyuboua aaola lean kijinei ngakei, Bunyubouei dongebü 
yeitibou kho hao; hoba kho tegü ong dongebü müt, ladang hao ngadaje 
Khrista aao yeida. 
23Kan muei jekkei. Müteibü aao la teyei. 
24Jaisinasi shuong, mütpem weko hao ai thua kijinei ngakei, kho tegü ong 
Mühghaü yoa kishi. 

Chem Akanbü si Latnyu shuong shangabü 

25Chem akanbü shuong shangabü ngei Bunyubou ka ai ngühkhüm aki, 
lausikei ngo, maanglemenla Bunyubou ka üeisanou hapbü tegü ngei dambü 
lenkho. 
26Tou khonsak kiasikei, mütpem weko hao lai ki, khei kila maikei dogo ngei 
damda. 
27Nyi yak ngaakei sai? Bangla tedam. Nyi yak angakei sai? Yak ngala 
tedamei. 
28Nyi chem kanalonga nyi shabü ashonda; hoba medeiei laolamla hausije, 
saoei shabü ashonda. Lausikei aoyou chemkanda haoenei ho langkeia 
khonsak juongnyu haplabü; hoba ngei kan khüka satentimang sühda. 

29Jaisinasi shuong, ngei kan la ho lenda: jihsiphai khama nyanga; tou ka 
jaüan yak kibü shuongei akibü him yeishi, 
30hoba aoyou haapda haoen ühaapbü maimai yeishi, olinbü shuongei haoen 
aolinbü maimai yeishi, aoyouei jekda haoenei ai akibü maimai yeishi, 
31hoba aoyouei kaodak jungeida haoenei kheinyu ajungeibula yeishi; 
aishanga tou kibü kaodak ho süng ashonlabü. 
32Ngei kan maangmau songoktimang sühda. Chem akanbü mütei Bunyubou 
kümsilei shangabü damda hoba haoei Bunyubou olintimang sühda. 
33Lausikei chemkanbü mütei kaodak kümsilei shanga damda hoba haoei yak 
olintimang sühda, 
34hoba hao maangpona janyinda. Medei ayingsi saosüngbü yaksaei Bunyubou 
kümsilei shanga damda; saoei mang si soushou hama sao haoeibü la yeimang 
sühda. Lausikei chemkanbü yaksaei kaodak kümsilei shangabü damda; hoba 
saoei lao olintimang sühda. 
35Ngei ho kan la onat jinyokula alauda, lausikei eaaoa kitila hoba atok 
akhipetko Bunyubou khangenla shanga kan maila yaangla lauda. 
36Müt cheei, haoeibü saosüngnyu to haangphai lamphaia ajungeida dogo 
damsije, hoba haoei maangdüh yongko anatensije, kümsilei ong yingalonga 
haoei maangangbü kümtiashi; tetlabü, haosi chem kantiashi; khoei haoei 
shabü ashonda. 
37Lausikei maangangenbü kaangbü müt aoei jembü manga maangangena, 
hoba haoei jembüei maangangbü khulimbo akümbo haoeibü saosüngnyu 
thangnyu angako phoyola maangangda, haoei kümbü kho janbü yinglabü. 
38Hibü aoei haoeibü saosüngbü thangnyu ngada, haoei maian jungeida, hoba 
aoei sao anga, haoei maibou jungeida. 
39Lao lang kishongko yak che kho hao phanga khühakei; lausikei lao 
haialonga, saoei ao jungto haumang sühdaje sao maang, lausikei Bunyubou 
to mailembü yoa ong sao laolamla hautishi. 

40Lausikei sao khei ong setbü olinbou yinglabü. Ho ngei dambü hoba 
Mühghaü Soushou kü yoa ki dogo damda. 

 1 Korint 8 

Silipjabü Shausiyung shangabü Pheyobü 

1Tou heangsho la okbü shausiyung shangabü: “Sen pendouei hapbüngebü” 
kia dogo kanei lauda; lausikei kaneibü hapbüngebü khoei müt yonglamtida, 
lausikei sanouei chingtida. 
2Atei denche ngeakei dogo damsije haoei toukei ai ngejan yingkeije angekei; 
3lausikei atei Mühghaü sanousije hao kho haoei ngeakei. 
4Hibü heangsho la silip jakubü shausiyung shaubü shangabü, “Kaodaka 
heangsho ai aying, hoba Mühghaü che to liman ao aki” dogo senei ngekei. 
5Aishanga khuthüka yingasikei, kaodaka yingasikei mühghaü dogo 
nyenasikei, (haü, maimaitham mühghaü juong hoba bunyubou juongnyu 
kia), 
6khei yinga tegükei sen thüka Mühghaü che ong ki, ao ka ajanjan pendou ki 
hoba ao shanga sen lang ki; hoba Bunyubou che ong kia, kho Jisu Khrista, 
hoba hao danko pendou ki, hoba hao danko sen lang ki. 
7Lausikei müt pendoueije kho angekei. Aieilausi ateije tou sühko heangsho 
shangabü khünjinsije, haoenei heangsho to silip jabü shausiyung dogo dambo 
shauda; hoba haoen sensimaang hau akisije kho shatida. 
8Lausikei shaueiyungei sen Mühghaü junga anyangtilabü; senei ashaubü 
shanga dogo kongbü aki, hoba senei shaubüei dogo pailetbü aki. 
9Lausikei kan la jankubüei hau akibü shuong aphaiyettila maangsangshi. 
10Aishanga haibü shanga ngebü müt cheei no heangsho lemshanga shauko 
yungko hapalonga, hoba hao hau akilonga, heangsho lembü shausiyung 
shaula hao maang ayaangentilep lo? 
11Aishanga kaibü ngebü danko hau akibü jaisina, ao shanga Khrista haikei, 
hao mauda! 

12Ladang kanei kho tegübüa jaisina khulimbo shabü shonda, hoba haoen hau 
akibü sensimaanga aktida, kheijinei kanei Khrista khulimbo shabü shonda. 
13Hibü, shausiyungei ngeibü jaisina phaiyettialonga, ngei ngeibü jaisina 
aphaiyettila shanga ladangkei phe ashaulabü. 

1 Korint 9 

Youkoikjai Cheeibü Janbü Kümsilei 

1Ngo dongebü ji lo? Ngo youkoikjai che aying lo? Ngei seneibü Bunyubou 
Jisu ühüp lo? Ngei Bunyubou khangenbüa loushadbü kümsilei kan ji lo? 
2Mü shanga ngo youkoikjai che habü aying tegükei kan shangaje ngo 
yingakei; aishanga Bunyuboua kan ngeibü youkoikjai kümsilei aukabü ki. 
3Ngo takteibü shuong thedanga ngo satenshang ho ki: 
4küneikei shaula si yungla janbü aying lo? 
5Lubü youkoikjai hoba Bunyubou jaisinasi shuong, hoba Kaifaei tegü küneikei 
mailembü yak che leiyeila janbü aying si? 
6Ayingsi Barnaba küsiei ong shiang shanga kümsilei kümjan si? 
7 Sepai cheei jembü nyaksinam shauko khangenda si? Aoei semlüh kean 
khoeibü mai ashauda? Aoei san shuong lombo haoen ka sendei anyatyungda? 
8Ngei ho müteibü haua lauda sai? Ayingsi Ngühkhümakei ho alenda sai? 
9Mosa Ngühkhüma ho doakei, “Nyi youshou nakjinei masu la sembung 
tekhühlepbu.” Masu shangabü Mühghaüei damda sai? 
10Haoei ho maimaitham kün shangabü lauda ji si? Ho kün shangabü dokei, 
aieilausi sek shapbouei maanglem phoan shapda hoba nakbouei hao phejan 
hapla maanglem phoan youshang nakda. 
11Künei ka la soushou youli wenkuan phaia kaodak latsi kho kün shanga 
yongko dankei dogo damda sai? 

12Lubü shuongei mangkei hai jungeijan yingalonga künei bouje aei khei 
jungeijan ayingsi? Khei yingankei künei kho janbü alam. Aeiko toukei Khrista 
Ngühlang Maibü apeksektila shanga künei ajanjan pendou aman apda. 
13 Lembüchema saopobü jungeibü shuongei lembü shauda, hoba lemshona 
khangenbü shuongei lemshon ka jembü phejan hapda, dogo kanei angekei lo? 
14Kho tegü ong, Bunyubou Ngühlang Maibü phinthonbü shuong la Ngühlang 
Maibüei haoen lang kila shanga ngühkhüm kukei. 
15Lausikei ngei habü ho ai ajungei, hoba kü shanga khei jungeitila ngei habü 
ngüh ado; aishanga kü the lenenbü amlangbüla yeitikhoulabü khantoje ngo 
haibü ong maibou. 
16Aishanga ngei Ngühlang Maibü songlensi, ngo aikei yonglamlabü aki; 
aishanga kho on kü thüka ki. Aishanga ngei Ngühlang Maibü song 
alenlongaje, kü shanga ügütü! 
17Aieilausi ngei ho maangnyu angko kümsije ngei pailetlabü, lausikei maang 
üangko kümalonga ho Mühghaüei kü la nongnaela nongkubü danko ong 
kümda. 
18Kholongaje ngeibü mu ai? Ngei mu aleko Ngühlang Maibü song lenenjan; 
hoba Ngühlang Maibü songlenbü shanga ngeibü kusikhang ajungeilabü. 
19Aishanga ngo aoeibü aao ayingsikei, ngei thükthüng Khrista shanga juong 
pailetla ngo müt pendoueibü aao la yeikei. 
20Jihudabü pailetla ngo Jihudabü junga Jihudabü la yeikei; Ngühkhüm 
phanga kibü shuong thedanga, ngoje Ngühkhüm phanga akisi dogokei, haoen 
dan pailetla shanga ngokei Ngühkhüm phanga kibü che tegü yeikei; 
21Ngühkhüm akibü Küksithang shuong pailetla shanga, ngoje Mühghaü 
ngühkhüm padaka ayingko ngo Khrista ngühkhüm maanga kiasikei, ngo 
Ngühkhüm akibü müt che la yeikei; 

22hau akibü thedanga haoen pailetla shanga ngokei hau akibüla yeikei; haoen 
at ongkei khümenla shanga ngei thükbü hangsilam pendouei pendou 
thedanga pendou yeikei. 
23Ngei kümbü pendou kho, ngokei haülabüa penlabü lele, Ngühlang Maibü 
shanga kümda. 
24Laangyobü pendouei laangda, lausikei cheei ong jongsak hapda dogo kanei 
angekei lo? Kho tegü kanei thükbü hapla shanga laangashi. 
25Louyojayobüa tokyobü pendouei ajanjan pendoua jembü lolo thepetda. 
Haoenei kho athabou khun hapla kümda; lausikei senei thabou khun hapla 
shanga jembü lolo thepetda. 
26Khoei ngei nyekthe phoan laangda. Ngei yei to thangbü mütei tegü ngei 
alongyoda. 
27Lausikei ngei mü to songlenan phaia ngo amuko apbula dogo, ngei kü 
manga thepetda, hoba khoeibü aao la yeitida. 

 1 Korint 10 

Heangsho Khulimbo Maangsanglabü 

1 Jaisinasi shuong, ngei kan la seneibü pisibou to haüthükbü ditentimang 
sühda. Haoen sangmeiei leikei, pendouei Saklangbü Yungnyu khatkei, 
2hoba sangmei si yungnyua pendou Mosa himjama baptikei. 
3 Pendouei jeteibü soushou shausiyung shaukei, 
4hoba pendouei jeteibü soushou dei yungkei; aishanga haoenei haoen phai 
sembo kibü soushou laangnyudak ka yungkei. Laangnyudak kho Khrista 
kiteikei. 
5Lausikei haoen juongbou to Mühghaü maang ühai, hoba haoeneibü 
mangjimei lamang nyakkei. 
6Khübü pendou kho, khei haoenei tegü senei amaibü to maang ataktila sen 
shanga maangsanglabü tetsida che la yeikei. 

7 Haoen at tegü heangsho lembü la teyei; Laishibaei lauda, “Mütshuongei 
shaula hoba yungla setkei, hoba tomla laakla loenkei.” 
8Hoenei atei asangalanbü jungeian nyetchenei müt hajar saoto sem tuongbü 
tegütham, senei tejungeikho. 
9Ayingsi haoen atei takteian pinyuei shembü tegütham, senei Bunyubou 
tetakteikho. 
10Hobaje haoen atei nyamnyaman, Shemtibou Khuthük Hangangbüei 
shemtibü tegü, senei tenyamnyambho. 
11Khübü pendou haoen la tetsida che tegü haüthükkei, lausikei sen aoyou 
thükto meten thonbü lousüha, khübü mütshuong la maangsanglabü che tegü 
doan phokukei. 
12Aoei kaangkhühtham loakei dogo damda haoen üatetla maangsangshi. 
13Mütei natenlabü takteibü to liman kan jungto ai takteibükei aloukei. 
Mühghaü kho maanglemenbü, hoba haoei kanei natenlabü to liman 
atakteilabü, lausikei kanei natenlabü lele haoei takteibüa satenlabü lam 
ipbulabü. 

Heangsho Lemsilang hoba Bunyubou Lem 

14Hibü, ngei sanoubü jaisinasi shuong, heangsho lembü ka saten- ashi. 
15Ngei kan to hapbüngebü to tegü lauda, ngei laubü ngüh kho kan lolo 
daman chühashi. 
16Ladang senei haülabü thung kho haükuda, kheijinei Khrista siia senei 
janyoda aying lo? Hobaje ladang senei wentek shaknyinda, Khrista manga 
senei janyoda aying lo? 
17Wentek che ong yingasikei, sen juong kiasikei mang che ong, aishanga sen 
pendouei wentek che ka janyo shomyoda. 
18Jihudabü mailem hoba hangsilam daman chühashi; lemla jinbü shaubü 
danei Mühghaü khangenbü lemshona nongnaekei aying lo? 

19Kholonga ngei ai lauda? Silip jabü shausiyung aiche denche ki sai? Ayingsi 
heangsho kho aiche phangche sai? 
20Ji, lausikei Kükeithangei lembü kho Mühghaü to ayingko shabü sou to 
lemda. Ngei kan shabü sou himjam yoa yotimang asühda. 
21Kanei Bunyubou thung si shabü sou thung yungla athük; kanei Bunyubou 
lem shaushang si shabü sou lem shaushang hama yola athük. 
22Senei Bunyubou nyek to shattimang sühda sai? Sen hao to hau kibou sai? 

Mailembüeibü Solo 

23“Pendou janbü” dogo kanei lauda. Haü, lausikei pendouje sen maila shanga 
aying. “Pendou janbü” dogo kanei lauda lausikei pendouje ku aying. 
24Aoeikei jembü maila ong adambo mü shangakei damshi. 
25Phe jemshanga ai yakda kho sensimaang shanga aikei apheeiko 
jekshauashi. 
26 Kaodak hoba khonei kibü pendou Bunyuboueibü. 
27Songalebü cheei no oknyinla ngaalonga, hoba nyi haumang sühalonga, ka 
junga ai denkulaje nyi sensimaang shanga ai ashako shauashi. 
28Lausikei atei ka to, “Ho lembüsabü peisilei sem,” dogo lausije, kheijinei ka 
la ngetibou hoba sensimaang laüa kho teshau; 
29kaibü sensimaang shanga aying lausikei müt che khoeibü laüa ngei lauda. 
“Aila ngeibü dongebü solo matjem lubü sensimaangei kula?” dogo kanei 
lauda. 
30Ngei nyensang kuko shaualonga, laobou shanga ngei nyen sangda, kho 
shangabü kü nyen aila shala? 
31Hibü, kanei shauasikei ayingsi yungasikei ayingsi ai ong kümasikei, pendou 
Mühghaü soneikangbü shanga kümashi. 
32-33Ngei tegütham, aoei jembü ku alambo müt juong pailetla lambo, pendoua 
pendou maang haitiko jungeikei, kho tegü kaneikei Jihudabü yingasikei, 
Grikbü yingasikei, Mühghaü lashong yingasikei aokei tephaiyetti. 

1 Korint 11 

1Ngei Khrista nei noubü tegü künei nouashi. 
Lemshanga Neikhu Yukbü 

2Ngei kan nyen sangda aishanga kanei ngo ajanjan pendoua damenda hoba 
ngei kan to lenbü ngühthen kaangkhühtham hatlepda. 
3 Lausikei mütpem wekoeibü khu Khrista, hoba yaksa khu bousu hoba Khrista 
khu Mühghaü dogo ngei kan la ngetimang sühda. 
4Bousu aoei neikhu yukan welaulaje ayingsi Mühghaü ngüh laulaje haoei 
haoeibü khu Khrista la himou sungbakuda. 
5Lausikei yaksa aoei ong neikhu ayukko welaulaje ayingsi Mühghaü ngüh 
laulaje saoei lao, ao saoeibü khu ki, hao la himou sungbakuda; aishanga sao 
kho khutongnyu yaksa to aikei lulu aying. 
6Yaksa cheei neikhu ayuklonga saoei khu shuan apashi; lausikei yaksa shanga 
khulou kipan apan kila ayingsi khu dongan kila nyenshed dogo damsije saoei 
neikhu yukshi. 
7Lausikei bousuje Mühghaü phatbü hoba soneikangbü yingsije, maimaitham 
neikhu ayukjan; lausikei yaksa kho bousu soneikangbü ki. 
8Aishanga bousu kho yaksa ka aying, lausikei yaksa kho bousu ka kümbei; 
9 hoba bousu kho yaksa shanga ayaü lausikei yaksa kho bousu shanga yaükei. 
10Hibü, khuthük hangangbü shuong kiabuba, yaksaei jembü khua ama- 
aphelabü hau che phojan. 
11Lausikei Bunyuboua yaksa kho bousu to anongetko aying; 
12aishanga ailai yaksa kho bousu ka longkei kho tegü bousu kho yaksa danko 
bukda; lausikei pendou Mühghaü ka ki. 
13Kan lolo matjem kuashi: yaksaei neikhu ayukko Mühghaü to welaula janbü 
si ai? 
14Bousuei khulou amaalonga kho hao shanga nyenshed dogo haangeikei 
kanla alenda lo? 

15Lausikei yaksa khulou lounyu yemsije kho sao shanga nyensang nyenhang 
ki. Aishanga sao la khulou loubü kho küplepla shanga kukei. 
16Müt atei kaosakalonga khüto liman sen ayingsi Mühghaü lashonga jungeibü 
lubü song aki. 

Bunyubou Lem 
(Mt 26.26-29; Mk 14.22-25; Lk 22.14-20) 

17Habü hangsilam lenjinei, ngei kan asangda; aieilausi kaneibü kambüei 
maibü toje amaibü yaangbou kümda. 
18Shaangboua, kan lashonga takshatjinei kan yoa janyinbü kia dogo ngei 
ditoua, hoba ngei ho ngüh mailemshangda. 
19Aieilausi kan yoa Mühghaü junga ao janbou yingkeije shentila ngühthang 
ayenko kilabü haang. 
20Lausikei kan ladang chela kamshaida, kanei kho Bunyubou lem shauda ji; 
21aishanga kanei lulueibü shausiyung to thapyolangda hoba müt che müh 
ngaijinei cheje jaketan ngaida. 
22Kanei chema shaula yungla athük si? Kanei Mühghaü lashong nyikulep lo? 
Hobaje shalebü shuong himou bautilep lo? Ngei kan to ai lenla? Ngei kan 
nyen sanglep sai? Ho shanga ladangkei asanglabü. 
23Aishanga ngei kan to ai lenkei, kho Bunyubou ka sungletkei: hao khümbo 
kuan apbü you, Bunyubouei wentek sungkei, 
24hoba nyensang kuan phaia shaknyinko laukei, “Ho kan shanga kubü ngeibü 
mang; ngo damenko ho jungeiashi.” 
25Hobaje lem shauan phaia kho tegü ong haoei thungkei sungko laukei, “Ho 
thung kü siia thebülanbü haanbü ki. Kanei ho thung ladüngnei yunglaje ngo 
damenko kho jungeiashi.” 
26Aishanga kanei ladüngei ho wentek shaulaje hoba thung ka yunglaje, kanei 
hao aloushongko Bunyubou haibü ngekletda. 
27Hibü aoei ong amuko wentek shaulaje, ayingsi Bunyubou thung yunglaje, 
haoei Bunyubou mang hoba sii khulimbo shedbü shonlabü. 

28Lausikei mütei jembü lolo takteiashi, hoba kho khei wentek kho shaushi 
hoba thung kho yungshi. 
29Aishanga aoei mang shangabü daman achühko shaulaje hoba yunglaje 
haoei jembü matjem kuko shauda. 
30Khoei ong kan yoa juongnyu hau aki hoba shatda, hoba juongnyu haia. 
31Senei sen lolo matjem kuenalonga sen mat ajemlabü. 
32Lausikei ladang Bunyubouei sen mat jemda, kaodakbü yoa sen üattikula 
shanga haoei sen thepetda. 
33Hibü ngeibü jaisinasi shuong, ladang kan Bunyubou lem shaula chela 
kamshaida; cheei che haisühashi. 
34At to mühei haialonga kan kambü ashedlabü lele, haoei jembü chema 
shaushi. Ngo ladang loulaje kheijinei lubü hangsilam shangabü lenyolabü. 

 1 Korint 12 

Soushou Jongsak 

1Jaisinasi shuong, ngei kan la soushou jongsak shangabü ngetimang sühda. 
2Ladang kan küksithang la yeian kiteikei, ngoubüloubü heangsho shuong 
jungto, ai aeto ong kan leikei khito kan leilangkei dogo kanei ngekei. 
3Hibü Mühghaü Soushoua laubü aoeikei, “Jisu shedsikhau yingshi”, dogo 
alauda, hoba Soushou Saopobü to liman aoeikei, “Jisu kho Bunyubou” dogo 
laula athük. 
4Soushou jongsak phang juong kia, lausikei pendou kubou Soushou che ong. 
5Khangenbü phang juong kia, lausikei Bunyu che ong; 
6Soushou kümsilei phang phanga kia, lausikei Mühghaü aoei pendoua pendou 
kümda, hao che ong ki. 
7Lausikei mütpem weko la pendou maila yaangla Soushou tang khitbü kuda. 
8Aishanga Mühghaüei che la Soushou danko songsihon ngüh laula kuda, hoba 
lubü che la Soushou jeteibü danko ngebüdobü ngüh laula, 

9hoba lubü che la Soushou jeteibü danko mailem, hoba lubü che la Soushou 
jeteibü danko maitibü soushou jongsak; 
10hoba lubü che la seikümseilei, hoba lubü che la songlenla, hoba lubü che la 
soushou shuong shenbü hoba lubü che la ngühyema lauenbü, hoba lubü che 
la khübü ngühyem sepeila kuda; 
11lausikei Soushou jeteibüei hao maangangbüei müt- pem weko la habü 
pendou jankuda. 

Mang Chenei Küksihuo Juong 

12Aishanga mang ailai che ong yingan küksihuo juongnyu yembei, hoba mang 
küksihuo juongnyu thonan, lausikei mang che ong, kho tegü Khrista ki; 
13aishanga sen Jihudabü yingasikei, Grikbü yingasikei, aaomüt yingasikei, 
dongebü yingasikei, pendou Soushou chenei baptikukei, hoba sen pendou 
Soushou che ka jentikei. 
14Müteibü manga küksihuo che ong aying, lausikei juongnyu kia. 
15Youei “Ngo ik ayingbü ngo manga athonkei”, dogo laualonga, kho laubüei 
dogo hao manga ayoko aki. 
16Nouei “Ngo nyek ayingbü ngo manga athonkei”, dogo laualonga, kho 
laubüei dogo hao manga ayoko aki. 
17Mang khümbo nyek yingalonga, aiei ditla? Mang khümbo nou yingalonga, 
aiei lüm jemenla? 
18Lausikei Mühghaüei küksihuo phang phanga haoei phomang sühbü tegü 
haoei yemtikei. 
19Lausikei pendou küksihuo che ong yingalonga mang lanei kila? 
20Kho tegü küksihuo juongnyu kia lausikei mang che ong. 
21 Hobaje nyekei ik to, “Ngei no khaman aki”, dogo laula athük; ayingsi khuei 
you to, “Ngei no khaman aki”, dogo laula athük. 
22Aying, aeiko manga hau akibü küksihuo bouje lejim ki. 

23Hobaje mang küksihuo laobou senei amu dogo damda khola senei soumo 
aei kuda, hoba seneibü he amaibou kho aei hemaibou ki; 
24lausikei küksihuo he maibü shanga kho akhamda. Lausikei mang janyinbü 
akiko, 
25küksihuo si küksihuo jeteitei thuiyola shanga, Mühghaüei küksihuo he 
amaibou la soumo aei kuko seneibü mang küksihuo tükde thangjamtikei. 
26Hobaje küksihuo che khonsakalonga, küksihuo pendou hao yoa 
khonsakyoda; hoba küksihuo che soumo kisije, kho yoa pendouei olinyoda. 
27Toukei kan Khrista mang ki, hoba kan mütpem che che kho khoeibü 
küksihuo. 
28Hobaje Mühghaüei lashonga: shaangboua youkoikjai shuong, nyiboubüa 
thuseibü shuong, semboubüa lenbou shuong, kho phaia seikümseilei, kho 
phaia maitikubü soushou jongsak kibü shuong, kho phaia thuibü shuong, 
songdaklabü sei, hoba ngühyema lauenlabü jongsak, khübü haükukei. 
29Pendou youkoikjaibü ong sai? Pendou thuseibü ong sai? Pendou lenbou ong 
sai? Pendouei seikümseilei jungeida sai? 
30Pendouei maitikubü soushou jongsak ki sai? Pendouei ngüh- yema lauenda 
sai? Pendouei tetlabü sepeienda sai? 
31Lausikei soushou jongsak maiboutham shanga aei maangdakashi. 

1 Korint 13 

Sanou 

1Hobaje ngei tou kan la aei maibou lam che lenkho. Ngei müteibü ngüh hoba 
khuthük hangangbü ngühyemakei laula thükkei, lausikei kü to sanou 
akilonga ngo langbü thüngdou ayingsi kaangbü la che ong. 
2Hobaje ngei songlenlabü jongsak kiasikei, hoba huphang ngüh pendou hoba 
hapbüngebü pendou ngeasikei, hoba ngei shongh tonan aplabü lele mailem 
yaang kiasikei, lausikei sanou akilonga ngo ai aying. 

3Hobaje ngei shalejonglebü samla jembü peisilei pendou kuasikei, hoba 
jembü mang lontilabü shanga khümbomeiko kuasikei, lausikei sanou 
akilonga, ngo ku aki. 
4Sanouei lounyu natenda, hoba onou lenda. Sanouei nyekto ashatda, sanouei 
yong alamda, hoba alilida, 
5apubangko ajungeida, jembü kusikhang alamda, khauang alongda, 
müshanga alaueida, 
6amaibüa aolinda, lausikei ngühmai yoa olinyoda; pendou amenda, pendou 
mailemda, 
7pendou maanglemda, pendou natenda. 
8Sanou ladangkei athonda. Lausikei songlen kialonga, kho dankhümlabü; 
ngüh phang phanga kialonga kho nanglabü; hapbüngebü kialonga kho 
thonlabü. 
9Aishanga senei jamde ong ngekei hoba thoche ong songlenda; 
10lausikei ladang penbüsoubü loulaje kheijinei apenasoubü dankhümlabü. 
11Ngo nashoua ngei nashou tegü laukei, nashou tegü ngei dambei, nashou 
tegü ngei damanchühkei; touje chingsi ngei nashou songsido apa. 
12Aieilausi touje senei mangchüha shanga ashatko hapda, lausikei kheijinei 
senei theshuok hapyolabü. Touje ngei jamde ong ngekei, lausikei kheijinei, 
ngo ailai khümbomeiko ngean ki, kho tegü ngeikei khümbomeiko ngelabü. 
13Touje, mailem, maanglem hoba sanou, habü sem ponpen kida: hoba khübü 
yoa sanou yaangbou. 

 1 Korint 14 

Soushou Jongsak shangabü Athakko 

1Sanoua nyek theashi; hoba toukei soushou jongsak shanga aeibou maang 
takashi, lausikei songlen jongsak shanga aei maangtakashi. 
2Aoei ngühyema lauda haoei müt to ayingko Mühghaü to joyoda; aishanga 
aoeikei aditenda; lausikei huphang ngüh soushoua lauda. 

3Lausikei aoei songlenda haoei müt to hau kilabü ngüh, thungeibü ngüh hoba 
hakso ngüh lauda. 
4Aoei ngühyema lauda, haoei jembü lolo hau kitida; lausikei aoei songlenda, 
haoei lashong hau kitida. 
5Ngei kan pendou la ngühyema lautimang sühda, lausikei aeiche kanei song 
lentimang sühda. Hobaje ngühyema laubouei lashong hau kitilabü lele 
sepeibou akilonga, ngühyema laubü toje songlenbou yaangbou. 
6Hibü jaisinasi shuong, ngei kan jungto tang khitbü ngüh, ayingsi 
hapbüngebü, ayingsi songlenbü ayingsi lenbü alauko kan jungto ngühyema 
lauko lousije, kanei ai pailetla? 
7Hobaje langkei akibü langh kubou peisilei pithung yingasikei, kongkin 
yingasikei, haoenei lang lulu akulonga ai metda ayingsi kaangdaje ailai 
shuokla? 
8Hobaje teklaangei langh tükde along longa, aoei wapyola lamlela? 
9Kho tegütham kanei lishangei ngüh ditenlabü shangashatbü alaulonga, kanei 
ai lauda ailai ngela? Kanei yeia joyoko kilabü. 
10Hibü, kaodaka ngühyem haju- chenyu kia, hoba ngühtet akibü ngühyem 
ayokei. 
11Hibü ngühyem ngühtet angeshongkoje, ngüh laubü thedanga küksithang 
tegü kilabü. 
12Kho tegü kanei Soushou jongsaka maangtakashi, lashong hau kitila shanga, 
kan penbüsoubü yeila lamashi. 
13Hibü, aoei ngühyemei lauda, haoei tetlabü lenenla shanga welauashi. 
14Aishanga ngei lubü ngühyemei welaualonga, kü soushouei welauda, 
lausikei ngeibü ditenbü ku aki. 
15Kholonga ai kümla? Ngei soushouei welaujan hoba tokei ngei ditenbüei 
welaujan; ngei soushoua chia laujan, lausikei ngei ditenbüa chia laujan. 

16Khei ayinglonga nyi soushouei ong nyen sangsije, angebüei nyi laubüa 
ashuokko haoei ailai, “Amen” dogo laula? Aishanga haoenei nyi laubü aditen. 
17Kaibü nyensangbü welau aicheküman maila thükkei, lausikei lubüje hau 
akitida. 
18Ngei kan pendou to lubü ngühyem juongbouei lauensi ngei Mühghaü nyen 
sangda; 
19khei yingasikei lashong kambüa ngei lubü ngühyemei hajar an laubü 
khantoje lubü lenenlabü lele ngühpem ngao ong ngeibü ditenbüei laubü 
khaibou. 
20Jaisinasi shuong, maangpona nashou tegü teying. Amaibüa nasak yingshi, 
lausikei kan maang- pona inthonbü yingshi. 
21Ngühkhüma Laishibaei hai lauda: “Lubü ngühyem phangcheei laubü mütei, 
hoba yen sembung ka ngei habü mütshuong to joyolabü; lausi dogokei 
haoenei kü ngüh aditkulabü.” dogo Bunyubouei lauda. 
22Hibü lubü ngühyemei laubü kho mailembü dan shanga lausikei maialembü 
dan shanga amaaphilabü ki; lausikei songlen kho maialembü dan shanga 
aying, mailembü dan shanga amaaphilabü ki. 
23Hibü lashongbü dan pendou takshatan mütpem wekoei lubü ngühyemei 
lausije, ladang angebü ayingsi maialembü loulaje haoenei, “Kan dalada,” 
dogo alaulep lo? 
24Lausikei mütpem wekoei songlenko kian angebü ayingsi maialembü che 
lotalonga haoei ditbü pendouei hao shedbü ngetida, hoba pendouei matjem 
kuda. 
25Hao maangpona huan kibü pendou ngesakbü to khokenda. Kheijinei haoei 
kaoa khüpetko, “Mühghaü maimaitham kan yoa kia,” dogo tang khitko 
Mühghaü lemlabü. 

Lashonga Lembü Hangsilam 

26Kholonga, jaisinasi shuong, senei lai laula? Kan ladang chela yoshaida, 
mütpem wekoei chia, nyensang chia chebang, lenbü chebang, tang khitbü 

chebang, lubü ngühyem ayingsi sepeibü chebang kila thükkei, lausikei 
pendou kho lashongbü hau kitilabü shanga ong kümjan. 
27Lubü ngühyemei laubü kisije müt nyi la ayingsi juongbouei müt sem la 
thenei thenko lautiashi, hoba ngühjapbou che kijan. 
28Lausikei ngühjapbü akilonga lubü ngühyemei laumang sühbü dan kho 
lashong kambüa sangsembo setashi, hoba haoei jembü shangabü hoba 
Mühghaü to joyotiashi. 
29Hobaje thusei-songlen shuong müt nyi ayingsi sem la lautiashi, hoba lubü 
shuongei haoeneibü ngüh tedtangko damanchühashi. 
30Hobaje cheei lauko kitoua setbü dan yoka che jungto tang khitbü louphama 
longaje shaangbou ngühlaubou kho küpjemailangashi. 
31Aishanga pendouei ditenlabü hoba pendou thungeijangeila shanga kan 
pendouei thenei thenko songlenla thükkei. 
32Hobaje thuseibü soushou shuong thuseibü shuong phanga ki; 
33aishanga hao panglangbü Mühghaü aying, lausikei takshatbü Mühghaü. 
Saopobü shuong lashong pendoua kibü tegü, 
34yaksa shuong lashonga sangsembo kishi. Haoen la ngühlaula asakkuda, 
lausikei Ngühkhümei laubü tegü haoen phanga phokushi. 
35Haoenei den- che ditletmang sühalongaje, jembü chema lao to pheshi. 
Aishanga yaksaei lashonga ngüh laulabü kho himoulabü che ki. 
36Yingsije kan ka Mühghaü ngüh pakkei sai? Ayingsi kan jungto ong kho 
loukei sai? 
37Kan yoa müt atei jembü lolo thusei-songlen müt ayingsi soushou-jongsak 
müt dogo damsije, ngei kan to ai doda kho Bunyubou ka ki dogo haoei 
ngeashi. 
38Atei ho awelonga haokei tewe. 
39Hibü, ngeibü jaisinasi shuong, songlenla aeibou maangtakashi, hoba lubü 
ngühyemei laubü teshingek, 

40lausikei ajanjan pendou chühjanko yenei yenko kümashi. 

1 Korint 15 

Khrista Langngaibü 

1Tou jaisinasi shuong, ngei kan la songlenbü Ngühlang Maibü shanga 
damentimang sühda, hoba ho ai yingkeije lenmang sühda. Kanei ho 
sungletkei, hoba kan khonei loda; 
2hoba ngei kan to songlenbü ngüh kanei kaangko hatlepalonga, kanei 
amlanga mailembei ayinglonga kan ho danko khümena. 
3Aishanga pendou to kongnyubou tegü ngei ai sungletkei, kho ngei kan to 
lenda; Laishibaa kibü tegü Khrista seneibü shabü shanga haikei; 
4hoba hao khünkei, hoba Laishibaa kibü tegü sembounyet hao langngaitikei; 
5hoba hao Kefa jungto longkei, kho phaia Anthüknyi jungto longkei; 
6kheijinei jih chenei jaisina saongao ngaoto aeian jungto hao longkei; hoba 
haoen yoa juongbou tou sühko langakei, lausikei at haia; 
7kheijinei hao Jakob jungto longkei hoba khei youkoikjai pendou jungto 
longkei; 
8hoba pendou to küpla, ngo “alianyenbü” nasakshou tegübü jungto hao 
longkei. 
9Aishanga ngo youkoikjai shuong pendou to hanbou. Ngo youkoikjai dogo 
nyenla amukei, aieilausi ngei Mühghaü lashong shieikoekei; 
10lausikei Mühghaü onouei ngo ai ki kho ki, hoba haoei kü la kubü onou 
amlang ayingtei. Tükdebüei ngei haoen pendou to haujembou kümbei, khei 
yingsikei ngei ji, lausikei kü to kibü Mühghaü onouei ngei kümbei. 
11Hibü ngei yingasikei haoenei yingasikei kho khei künei songlenda, hoba 
kho tegü kanei mailembei. 

Sen Langngaibü 

12Tokei, Khrista haibü ka langngaikei dogo songlenkei longa, haibü shuong 
langngaibü kho aki dogo kan yoa atei laibü lauda? 

13Haibü ka langngaibü akilonga, Khrista kei alangngaikei; 
14hoba Khrista alangngaiti longa küneibü songlen lejim aki hoba kaneibü 
mailemkei lejim aki. 
15Khüto yongbou, kün Mühghaü shangabü amlangbü ngühchung künbou la 
yeikei; aishanga Mühghaüei Khrista langngaitikei dogo künei aukabü künkei; 
lausikei haibü shuong alangngaiti longaje, haoei Khrista alangngaitikei. 
16Aishanga haibü shuong alangngaiti longaje, Khrista kei alangngaiti. 
17Hobaje Khrista alangngaiti longa, kaneibü mailem lejim aki; kan toukei 
jembü shabüa kia. 
18Kholongaje toukei, Khristaa aoyou haia haoen shuongkei ponpen shanga 
maua. 
19Senei ho salanga ong Khrista to mailema longa khunak shousi pendou to 
sen thu waibou. 
20Lausikei tükdebüei Khrista haibü ka langngaitia. Haibü shuongkei pendou 
langngailabü dogo authebü kia. 
21Aishanga ailai müt che ka haibü loukei, kho tegü müt che ka haibü shuong 
langngaibü khokei loukei. 
22Aieilausi ailai Adama pendou haida, kho tegü Khristaa pendou lang 
kitilabü. 
23Lausikei mütpem weko lulu angthena: authebü tegü shaangboua Khrista, 
hoba ladang hao loulaje kheijinei haoeibü dan shuong, 
24kho thenaje thonbü jih loulabü, laonei songdak, hau hoba sei pendou 
mautian phaia, haoei Bou Mühghaü la Sangle khümbo kuan aplabü. 
25Aishanga Mühghaüei haoeibü dangbü khümbo jembü you phanga aphoku 
shongko Khristaei songdakjan; 
26hoba mautilabü dangbou thonbou kho haibü. 

27Aishanga, “Haoei pendou jembü you phanga thepetan phokei”, dogo 
Laishibaei lauda. Lausikei ladang Laishibaei, Mühghaüei pendou hao you 
phanga thepetan phoda dogo lauda, Mühghaü, aoei pendou Khrista phanga 
thepetan phokukei, hao ayokei. 
28Lausikei ladang pendou Shou phanga phokhümbulaje, khei Mühghaü 
pendou thüka pendou yinglabü, aoei pendou hao phanga phokukei, kheijinei 
haokei Mühghaü phanga phokulabü. 
29Langngaibü akilonga aoyou haibü shuong shanga baptikei, haoen danei ai 
kümla? Haibü shuong alangngai longa ailai mütshuongei haoen shanga 
baptikuda? 
30Künkei aila angh weko thusheda loda? 
31Jaisinasi shuong, ho shangabü ngo chaangboua haida! Ngei Khrista Jisu 
seneibü Bunyuboua kan shangabü the lenenbüei ngei maimaitham lauda. 
32Takübü mütei kümbü tegü ngei Efesia sangnyua yamyang to longyoalonga 
ngei ai pailetkei? Haibü shuong alangngaida longaje, Laishibaei laubü tegü, 
“Senei shaukho, hoba yungkho aishanga ngiet sen hailabü.” 
33Kan ayinglamto teleilangti: “Jambü amaibüei thechüh maibü lusaktida.” 
34Saopobü to sinenashi hoba shabü tejungei. Kan ateije Mühghaü angekei. 
Ngei ho kan nahimoula lauda. 

Mang Langngaibü 

35Lausikei atei laulabü, “Haibü shuong ailai langngaila? Haoenei ailaibü 
mangsisau kila?” 
36Latetche ngoukei! Nyi saakbü youli ühailongaje nyibou alangda. 
37Nyi youli saakjinei, phaia yemla kibü youlong asaakda, lausikei youshou 
yingasikei lubü yingasikei youli ong saakda. 
38Lausikei khola Mühghaüei jembü maangshikbüei mang kuda, hoba youli 
weko la lulueibü mang kuda. 

39Phe pendou phang che aying. Lausikei müt la phe phang che, meisiau phe 
phang che, au phe phang che, hoba ngau phang che dogo yembei. 
40Tokei khuthük mang hoba kaodak mang kia. Lausikei khuthük mang 
soneikangbü hoba kaodak mang soneikangbü phang che ki. 
41Chanyu soneikangbü phang che ki, hoba litnyu soneikangbü phang che 
hoba khanshoulitshou soneikangbü phang che ki; maimaitham 
khanshoulitshou si khanshoulitshoukei ngesakbüa saa anglo lulu. 
42Haibü shuong langngaibükei kho tegü yingkei. Youli tegü mang kho 
maulabüa wenkei hoba amaulabüa langngaitida. 
43Aweasüngbüa wenkei hoba soneikangbüa langngaitida; athükamina wenkei, 
seia langngaitida; 
44kaodak mang che tegü khünkei lausikei soushou manga langngaitida. 
Kaodak mang kialonga soushou mangkei kia. 
45Khoei Laishibaei lauda, “Shaangbou Adam, langkeibü müt la yeikei”; hoba 
thonbou Adamei langkei kubou Soushou la yeikei. 
46Chühashi, ai soushou ki, kho shaang aying, lausikei ai phe, kho shaang 
loukei, hoba kho phaia soushou. 
47 Shaangbou müt kho tham ka kümbü kaodakeibü hoba nyiboubü kho 
khuthük ka loukei. 
48Kaodak thamdak müt kho thamdak müt phatkei, hoba khuthükbü müt kho 
khuthük müt phatkei. 
49Senei kaodak thamdak müt hesihang künan kibü tegütham senei toukei 
khuthük müt hesihang künlabü. 
50Jaisinasi shuong, ngei laubü kho ho: phe si siiei Mühghaü Sangle phet 
phanla athük, ayingsi maulabüei amaulabü phet phanla athük. 
51Ditashi, ngei kan la huphang ngüh che lenlabü: sen pendou ühailabü, 
lausikei 

52mangde, nyek shemtoua, thonbü teklaangei ngajinei sen pendou 
jakshailabü; aishanga teklaang metlabü, hoba haibü shuong amaubüa 
langngaitilabü, hoba sen jakshailabü. 
53Aishanga ho maulabü mang amaulabü la yeijan, hoba ho haibü mang 
ühaibüla yeijan. 
54Ladang ho maulabü mangei amaulabü yeian kiteilaje, hoba ho hailabüei 
ühailabü yeian kiteilaje, kheijinei Laishibaa doan kibü ngüh ho loushadlabü: 
“Haibü thükenbüa suia!” 
55 “O haibü, kaibü thükenbü lan ki? O haibü, kaibü lüh lan ki?” 
56Haibü kho shabü; hoba shabü sei kho ngühkhüm; 
57lausikei Mühghaü nyen sangashi! Haoei seneibü Bunyubou Jisu Khrista 
danko sen la thükenbü kuda. 
58Hibü, ngei sanoubü jaisinasi shuong, Bunyuboua kaneibü kümsilei jim 
akibü aying dogo ngean, kaangkhühtham, atopeiko, Bunyubou kümsileia 
ponpen akukkuko hauhtak nepashi. 

 1 Korint 16 

Thujam Mailembü shuong shanga Haujem Hebü 

1Tokei, Mühghaü mütshuong shanga haujem hebü shangabü, ngei Galatia 
lashong dan la ai ngühkhüm kukei kho tegü kanei jungeiashi. 
2Ngo loujinei nam ahelabü lele bale weko kanei mütpem weko haoei haülabü 
hapbü thüng thanashi. 
3Hobaje ladang ngo loulaje, kanei aoyou ong muakei dogo lenenlaje, ngei 
haoen la le kuan kaneibü haujem jongsak Jerusalem to künan hautikho. 
4Hobaje ngokei haujan yingalonga haoen kü yoa haulabü. 

Paul Lamthen 

5Ngokei Makedonia to hauan phaia ngo kan jungto loulabü, aishanga ngo 
Makedonia to haula huongda. 

6Aingenyu, ngo laeto ong haulaje kanei ngo hangla shanga kan yoa ngo 
sühlep yingkei, ayingsi ngo kan yoa poang neptila thükkei. 
7Aishanga toubüaje kan to lamoua haüyomang asühda, aishanga Bunyubouei 
sakkualonga, ngo kan yoa longche thünglabü. 
8Lausikei Anjinsembou lem sühko ngo Efesiaa thünglabü; 
9aishanga kümsilei yaang kümenlabü shanga kou ipakei, hoba dangbou 
juongnyu ki. 
10Tokei Timoti loualonga, hao ajemtenko kan yoa thüngtiashi, aishanga ngei 
kümbü tegü haoei Bunyubou kümsilei kümda. 
11Hibü, aoeikei hao tenyiku. Lausikei hao kü jungto loutila shanga haksoa 
hao lamto hangashi, aishanga hao jaisina shuong yoa loula ngei chüheida. 
12Jaisina Apolo shangabü: ngei hao jaisinasi shuong yoa kan jungto loula 
aeibou sukeijakei; lausikei hao tou loulaje maangto alotsap, lausikei ladang 
jih hopoan longlaje kheijinei hao loulabü. 

Thonbü ngüh 

13Pianleman kishi, mailema kaangkhühtham loashi, maang khaiashi, hau 
kishi. 
14Kanei kümbü pendou sanoua kümshi. 
15Jaisinasi shuong, kanei Stefana chemdang ngeakei; Akhaiaa haoen songlela 
lotbü shaangbou hoba haoenei Mühghaü mütshuong thuila shanga jembü lolo 
khümbo kukei. 
16Kanei kheibü müt phanga hoba Bunyubou kümsilei thuiko kümbüleibü 
pendou phanga kijan dogo ngei kan to sudajada. 
17Hobaje Stefana, Fortunata hoba Akhaika lousi ngo olinda, aishanga kanei 
apenasoubü haoenei kukei; 
18aishanga haoenei kü soushou hoba kaneibü soushou haksotikei. Hibü kanei 
kheibü müt ngeashi. 

Salem Ngühküp 

19Asiaa lashong danei kan la salem küntida. Aquila si Priskaei, hoba haosi 
chema kambü shuongei Bunyuboua kan la salem küntida. 
20Saopobü shuong pendouei kan la salem küntida. Saopobü sembung 
shepyobüei salem kuyoashi. 
21Ngo, Paulei jembü ikei dobü salem küntida. 
22Müt atei Bunyubou asanoulonga hao to shedsikhau baushi! Kaiya, O 
Bunyubou! 
23Bunyubou Jisu onou kan yoa kishi. 
24Khrista Jisua ngeibü sanou kan pendou yoa kishi. Amen. 
  



2582 

 

 
   Saopobü Lai 

© 2002, Bible Society of India. 
 

 
 

 

2 Korint 

2 Korint 1 

1Ho le, Mühghaü maangangbüei Khrista Jisu youkoikjai Paul, si Jaisina 
Timoti ka Korinta kibü Mühghaü lashong hoba Akhaia khümboa Mühghaü 
mütshuong pendou jungto. 
2Seneibü Bou Mühghaü hoba Bunyubou Jisu Khrista ka kan jungto onou 
yingshi. 

Paulei Mühghaü la Nyensang Kubü 

3Seneibü Bunyubou Jisu Khristaeibü Mühghaü hoba Bou, üeisanou, hoba 
hakso pendou Mühghaü sangko kishi. 
4Künei jembü lolo Mühghaü ka ai hakso hapda, kho haksoei khonkua aoyou 
ki, künei haksoentila shanga haoei kün khonku pendoua haksotida. 
5Aishanga Khrista khonku danko ailai kün khonku juongnyu ki, kho tegütham 
Khrista danko kün haksokei juongnyu ki. 
6Lausikei kün khonkualonga, kho kaneibü hakso hoba khümenbü shanga ki; 
ayingsi kün haksoalonga, kho kaneibü hakso shanga ki; künei natbü khonku 
jeteibü kho kanei natenjinei, kho haksoei kan to kümda. 
7Hobaje ailai kan khonkua yoan ki, kho tegü ong haksoakei yoda dogo künei 
ngesi küneibü maanglem kün shanga kangkhühtham ki. 
8Jaisinasi shuong, Asiaa kün to ai khonku haüthükei kho shangabü künei kan 
la ngetimang sühda: haoenei küneibü hauei ajemaphambo, yongkotham 
atshaian khonkutisije küneibü langkei kei maanglem akiko kikei. 
9Haü, künei jembü to maialemlabü lausikei haibü shuong langngaitibou 
Mühghaü to mailemla shanga kün jembü to haibüei sühlanglabü dogo 
dambei. 
10-11Lausikei haoei kün kho hatlabü haibü thu ka püetkei, hoba haoei kün 
püetlabü. Hobaje kanei kün shanga welaukubü danko kün tokei püetlabü 

dogo künei hao to maanglemda. Kheijinei haoei kün to onoubü shanga, kün 
nyena müt juongeibü nyensangbü welau Mühghaü junga sühlanglabü. 

Paul Lamthena Jakshaibü 

12Kün the lenenbü kho ho, künei kaodak thedanga, hoba kongnyu leko kan 
yoa küneibü himjama, Mühghaü ka hapbü saopobü hoba tükdebü 
hangeilamei künei jungeia dogo küneibü seneimaangei ngühchung kuenda. 
Künei ho kaodak songsihonei aying, lausikei Mühghaü onou seiei kümbei. 
13Aishanga künei kan jungto kanei aweenlabü lele ayingsi aditenlabü ai 
adoda. Hobaje ngei maanglemda, 
14kanei kün thodak ong ditenan kibü kho penkosouko ditletlabü, hoba 
Bunyubou Jisu Chaloua künei kan shanga the lenenla kibü tegü, kaneikei kün 
shanga the lenenlabü. 
15Hobaje ngei kho mailemetnyu shaangla kan pean chühla ngei ditletkei. 
Lausikei ngei kan la den nyia haptimang sühko damenkei. 
16Hobaje kan danko Makedonia to hauko hoba tokei Makedonia ka kan 
jungto nopmaiko kanei ngo Jihuda kaodak to haubü wakoua lam to hanglabü 
dogo ngei maangangenkei. 
17Maimaitham, ladang ngei ho maang- angenkei, ngo dambü jeileibou dogo 
lenenda sai? Ayingsi jih chenei ong ngei “haü” hoba “ji” dogo lauko kaodak 
hangeilamei janthetda sai? 
18Mühghaü ailai ngühmaang lauko ki, kho tegü kan jungto küneibü ngüh 
“haü” hoba “ji” dogo aying. 
19Aishanga Mühghaü shou, Jisu Khrista, ao künei, ngo hoba Silvana hoba 
Timotiei kan yoa songlenkei, hao “haü” hoba “ji” dogo aying, lausikei 
Mühghaü “haü” hao to ki. 
20Aishanga Mühghaü thekubü shuong den ladüng ong kilaje pendou Khrista 
to “haü” dogo ki. Hibü tou Mühghaü soneikangbü shanga künei Khrista 
danko Amen dogo lauda. 

21Toukei kün si kan ham Khristaa hau kitibou Mühghaü ki; hoba sen 
naangenbou kho Mühghaü ki. 
22Hobaje haoei sen la amaaphilabü thipbukei, hoba seneibü maangpona 
authebü künla Soushou kukei. 
23Lausikei kan to onousi, ngo Korint to alouko ngo lolo senetakei dogo, ngei 
kü soushou yoa aukabü lela Mühghaü ngada. 
24Kanei mailemjan dogo künei kan to alenda; aishanga kaneibü mailem 
kaangetsouettiakei. Lausikei künei kan olinbü shanga kümdaleida. 

 2 Korint 2 

1Khoei ngo kan maangto shattiko nyibou aloula janenkei. 
2Ngei kan ngangtialonga, khülonga aoei ngo olintila? Ngei ngangtibouei sai? 
3Hobaje ngo ladang loulaje aoyou ka ngei olinbü hapjan, haoen ka 
maangngangbü hapsi amaibüla dogo, ngei ho ngüh dokei; hoba ngeibü olin 
kan pendoueibü olinbü ki dogo, ngei kan pendou to mailembo dokei. 
4Aishanga ngo maangpon aeije shalebü hoba aeibou khonkuei nyeksi juong 
angko kan jungto dokei; kan ngangtila aying lausikei kan shanga kü sanou 
yaangbü kanei ngela shanga ngei kan jungto dokei. 

Mashikbou shanga Ap Kubü 

5Atei ngangti toptisije kho haoei kü to ji, lausikei (ngei pendou 
ashaknyinsikei) khoei kan pendou ngangtia. 
6Kheibü müt shanga juongbouei nyikubü nyenshed kayangei soua. 
7Hibü khei ayingko, haibü müt hao aeibou ngangbüei pemtoulanga suibüla, 
kanei haoeibü shedbü apbuashi hoba maangpon haksoentiashi. 
8Hibü kanei sanou yaangbü hao to nyibou lenashi dogo ngei kan to sudajada. 
9Ho ngei kanei ajanjan pendoua ngüha leda si aledaje dogo kan takteila hoba 
ngela shanga dokei. 

10Kanei atla ongkei apbualonga ngei hao la apbulabü. Ngei denche apbusije, 
ngei ai apbukei, kho ngei Khrista thedanga kan shanga apbukei; 
11Satanei sen athükettijan, aishanga haoeibü huonsiyou senei angeko aki. 

Troaa Paul Maangpon Shalebü 

12Ngo ladang Khrista Ngühlang Maibü songlenla Troa to loukei, Bunyubou 
khangenla shanga kü la kou ipbuan kikei; 
13lausikei ngei maangpona hakso ühüp, aieilausi ngei küna Tita ühüpou; hibü 
ngei haoen la bangmai kuan ngo Makedonia to haukei. 
14Lausikei Mühghaü, aoei Khristaa kün thüksimina ponpen leida, hoba kün 
danko hao ngebü ponlem pendou aenei tang khittida, hao nyen sangashi. 
15Aishanga aoyou khümenan ki, hoba aoyou maushang lama ki, haoen yoa 
Mühghaü nyena kün Khrista ponlem teibü ki; 
16khei khümenan kibü shuong jungto langkeibü, hoba haila kibü shuong 
shanga haibü ponlem kün ki. Hobaje khübü shanga ao penkeisoukei? 
17Aishanga juongnyu, aoyouei Mühghaü ngüh kokei lauda haoen tegübü kün 
ji. Lausikei künei tükdebüei Mühghaü kabü tegü, Mühghaü thedanga, 
Khristaa kibü mütshuong tegü lauda. 

2 Korint 3 

Haanbü Thesilan Khangenbü shuong 

1Künei nyibou jembü nyen sangla khangda sai? Ayingsi, atei kümbü tegü, kan 
nyen sangbü le ayingsi kan ka nyensang le khamda sai? 
2Kan kho, küneibü maangpona dobü, müt pendouei ngebü hoba webü, 
küneibü le ki. 
3Ho le sondeiei ado, lausikei langkeibü Mühghaü Soushouei dokei; laangkhüh 
aying, lausikei pheeibü maangpon laanga dobü kan kho künei dobü Khrista le 
dogo tang khitakei. 
4Khrista danko Mühghaü to küneibü maangpona kibüei kho laula thükda. 

5Kün jembü toje aikei aki. Kün ka dencheje longda dogo künei laula athük. 
Kün thüksimin Mühghaü ka louda. 
6Ladang haoei kün soushou thesilan haanboueibü khangenbü shuong la 
yeitikei, lubü ngühkhüm ong aying, lausikei kün khambü pendou haoei 
kukei; aishanga dobü ngühkhümei haibü sungbada, lausikei Soushouei 
langkei kuda. 

Haanbü Thesilan Soneikangbü 

7Touje laanga haüyetko dobü Ngühkhüm kho haibüa thona. Lausikei ho, 
kouko kiteian mangkei, jamang shoubüei Israel shousi shuongei Mosa 
thenyek to chühla ongkei athükkotham soneikangko loukei. 
8Khülonga, Soushou kubü soneikangbüa loujineije latetche aeila? 
9Hobaje mütla shedbü kubou Ngühkhüm yoa soneikangbü khütetche 
yoalongaje khülonga sen Mühghaü thedanga mat maibou Soushou kujinei 
soneikangbü latetche aei yingla? 
10Aishanga soneikangbü yaangbou ho tetanje, thedang kabou che 
soneikangbü khoje akangbü la yeia. 
11Aishanga koujung ngaiboula soneikangbü kialonga khoto liman ponpen 
akoubou soneikangbü latetche yaangbou yingla? 
12Hibü haitham maanglem yingsije, künei aeibou maangkhai ngüh lauda. 
13Lausikei künje, Israel shousi shuong la, jamang kouko hoba mauko kiteibü 
achühtila thenyek yuklepbou Mosa tegü aying. 
14Haoeneibü maang ngouan apakei, aishanga tat sühko hangbü thesilan kho 
wejinei haoeneibü yukjin kho kia. Kho mo üpbei, aishanga Khristaa ong kho 
apenda. 
15Haü, tat chalou sühko, ladang ong Mosa le shuong weda, ditbü shuong 
maangpona yukjin kibü maimai ki; 
16Mosa Laiei lauda, “Lausikei ladang ong müt cheei Bunyubou jungto 
sepeilaje yuklepbü kho sungan apbuda.” 



2587 

 

 
   Saopobü Lai 

© 2002, Bible Society of India. 
 

 
 

 

17“Bunyubou” kho Soushou ki, hoba lanei Bunyubou Soushou ki khünei 
dongebü ki. 
18Hobaje sen pendou thenyek ayuklepsi, Bunyubou soneikangbü mangchüha 
tegü hapbo, soneikangbü ka soneikangbü jungto, Bunyubou Soushou ka tegü, 
hao phatbüa jeileiko yeitida. 

 2 Korint 4 

Thamchaka Soushou Nyaksinam 

1Hibü, künei Mühghaü üeisanou danko ho khangenbü hapsi, künei hau 
athetda. 
2Yongbou, künei nakthüh hoba himou kümsilei pendou atheletko apa; kün 
ayepeiko kida. Künei Mühghaü ngüh yepeijaweko ajungei lausikei ngühmai 
ngesakbü to sungbada hoba müt pendoueibü sensimaanga Mühghaü junga 
kün lolo ngühmaanglanbü dogo lenda. 
3Aishanga küneibü Ngühlang Maibü yuklepan kia tegükei, kho maulabü 
mütshuong ka ong yukngailangda. 
4Mühghaü phatbüa kibü Khrista soneikangbü shangabü Ngühlang Maibü 
ngesakbü ühüptila shanga ho meten Mühghaüei mai alembü maangpon nyek 
thutikei. 
5Künei jembü shangabü song alenda; lausikei künei Khrista Jisu kho 
Bunyubou ki, dogo songlenda, hoba Jisu shanga kün kaneibü sambü shuong 
ki dogo ngekletda. 
6Aishanga jeteibü Mühghaü, aoei “Nakthüh ka ngesakbü hauashi” dogo 
laukei, haoei Khrista thenyeka Mühghaü soneikangbü ngebü ngesakbü 
longtila shanga kaneibü maangpona hautikei. 
7Lausikei, sei yaangbou kho kün ka ayingko Mühghaü ka louda dogo lenla 
shanga ho nyaksinam künei thamchaka thanakei. 
8Pendou aenei kün to sangasikei kün anyitnyin, phenyemtikei lausikei maang 
akou, 

9shieikei lausikei üpyo, ngüman koutikei lausikei amau. 
10Jisu langkei kei küneibü manga lenenlabü lele Jisu haibü ponpendou 
küneibü manga thongan paida. 
11Aishanga Jisu langkei kün hailabü phea tang khitenlabü lele kün aoyou 
lang ki, Jisu shanga haibü la ponpen khümbo kuakei. 
12Hibü haibüei kün to kümda, lausikei kan to langkeiei kümda. 
13Lausikei kün to mailem ki. Laishibaei lauda, “Kün to mailem kikei, khoei 
ngei laukei.” Kün tokei kho jeteibü mailem soushou ki, hibü küneikei lauda, 
14aishanga aoei Bunyubou langngaitikei haoei künkei Jisu yoa langngaitilabü 
hoba hao junga kün kan yoa yotilabü dogo künei ngekei. 
15Ho pendou kan shangabü ki; aishanga Mühghaü onou aei juongbou to 
haajinei mütshuongeibü nyensangei Mühghaü soneikangbü soplabü. 

Mailemei Lang Kibü 

16Khoei kün hau athetda. Tangkabü müteibü phe hangasikei, kün maangkabü 
müt chaangboua haansangla yeida. 
17Küneibü khonku songoktham hoba chale shanga ong, lausikei hoei kün 
shanga thon akibü atakenbü soneikangbü atshaibü lamlekuda; 
18aishanga künei hapbü peisilei to aying, lausikei ühüpbü peisilei to chühda. 
Aiyei lausi ai hapda, kho chale peisilei; lausikei ühüpbü peisilei kho lole. 

2 Korint 5 

1Aishanga kün kaodaka kishang, ho neichem leilualonga, Mühghaü ka, ikei 
akümbü, küneibü ponpen thon akibü khuthüka kibü chem che kia, dogo 
künei ngekei. 
2Khüto yoko, küneibü khuthükbü kishanga neiei tegü huomlepla shanga 
ngühko chüheida. 
3Aieilausi ladang kün huomleplaje kün mütkong ühüplabü. 

4Aishanga kün ho pheeibü neichema kijinei künei onat la yeiko ngühda. 
Künei hangbü mang mautimang sühbü aying, lausikei maulabü kho langkeiei 
suian aptilabü lele haanbou che kho püetan phomang sühda. 
5Mühghaüei nyekchüha lamlekei, hoba loula kibü shanga pienbü si authebü 
tegü haoei künla Soushou kukei. 
6Hibü ponpen kün maang khaiyettiakei, aishanga künei ho mang chema pak 
shongko Bunyubou ka bangan ki dogo künei ngekei. 
7Kün hapbüei ayingko mailemei paida. 
8Kün maang khaiyettiakei, dogo ngei lauda, hoba mang ka bangan kian 
Bunyubou yoa chema kila bouje maikuda. 
9Hibü kün chema kiasikei, akisikei, hao maang haitila nyekchüh ki. 
10Aishanga mütpem weko manga kümbü kümsilei thüng, maibü yingsikei 
amaibü yingsikei hapla shanga sen pendou Khrista matjemshanga lolabü. 

Khrista danko Mühghaü yoa Thangbou 

11Künei mütshuong suletla haujemda aieilausi Bunyubou to hatlabü kho ai 
yingkeije künei ngeakei. Mühghaüei kün khümbomeiko ngeakei hoba ngei 
mailemda kaneikei kün ai yingkeije ditenakei. 
12Künei nyibou kan thedanga jembü nyen asangngaida; lausikei aoyou 
maangpona ayingko hesihang shanga yonglambü shuong thedanga kan the 
lenenko jongaishang kitila shanga laukuda. 
13Kün dalasikei kho Mühghaü shanga; hoba kün mütsang maangpona kiasikei 
kho kan shangabü. 
14Khrista sanouei kün thungeida, aieilausi pendou shangabü che haikukei, 
hibü pendou haibüa yokei dogo künei damenkei. 
15Aoyou lang ki haoen jembü shanga touje lang akilabü lausikei ao haoen 
shanga haikukei hoba langngaikei, hao shanga hao langkei kijan, ho shanga 
hao pendou shanga haikei. 

16Hibü tou ka jaüan künei aokei kaodak hangae lamae ka aphanda. Künei phe 
aedang ka dambo Khrista ngeasikei, tou künei hao kho hangae aphanda. 
17Hibü müt at Khristaa kisije hao haansang bakbü; hangbü dana, chühashi, 
haanbou kho louakei! 
18Hobaje Mühghaü, aoei jembü to kün Khrista danko jitiphaitikei, hao ka 
pendou ki; hoba jitiphaitibü songlen kümsilei kün la kukei; 
19khei khunak shousi la haoeibü shedbü aweeiko khunak shousi jembü to 
jitiphaitiko Mühghaü Khristaa kikei, hoba jitiphaitibü ngüh kho songlenla 
kün la kukei. 
20Hibü kün Khrista shanga lambubou shuong ki. Mühghaüei kün danko 
sudajada: Mühghaü to jiaphaiashi dogo Khrista nyena künei kan to sudajada. 
21 Khristaei shabü ange. Yingasikei senei hao danko Mühghaü saopobü 
janyola shanga Mühghaüei hao sen nyena shabü la yeitikei. 

 2 Korint 6 

1Mühghaüeibü thujam khangenbü shuong tegü, künei kan to Mühghaü onou 
jim akibüa tesunglet dogo sudajada. 
2 Aishanga haoei lauda, “Maangshikbü jihsiphaia ngei ka to ditkukei; hoba 
khümenbü chaloua ngei no thuikei.” 

Paul Khonsak 

3Aoeikei küneibü khangenbü kümsileia shedbü ühüptilabü lele künei ao 
hangakei phaiyet laang aphokuda. 
4Lausikei Mühghaü khangenbü tegü künei pendoua jembü lolo muakei dogo 
lenenda: natenbüa, khonsaka, lai alebüa, khonkua, 
5ngümbüa, thüngbüa, lemenbüa, kümsilei sekbüa, hübütoubüa, nyeket 
shedbüa, mühei nyengbüa; 
6hinseibüa, ditenbüa, amenbüa, üeisanoua, Soushou Saopobüa, maanglanbü 
sanoua, 
7ngühmaia, Mühghaü seia, nanae mae shanga saopobü insiaubuei; 

8soneikangbü hoba aweasüngbü danko, amaibü ngühlang hoba maibü 
ngühlang danko, kün khüpbülangbü tegü weeikei, lausikei kün ngühmai; 
9kün wela ale, lausikei maisho ngebü; kün haibü tegü, lausikei kün lang kia; 
shieikoekei lausikei kün ühaiti; 
10kün maang ngangbü tegü lausikei kün ponpendou olinyoda; kün shalebü 
lausikei künei juong keitikei; künei ai aki, lausikei künei pendou ki. 
11Korintbü shuong, künei kan to asukatembo lauda, künei maangkou ipakei; 
12künei kan ka küneibü sanou asenngaida, lausikei kanei kün ka senngaida. 
13Tou kaneikei sepeiko kaneibü maangponkei hopale ipashi. Ngei bouei 
shousi shuongto laubü tegü lauda. 

Maialembü Bulenga Telengyo 

14Maialembü bulenga apausapbo chela telengyo. Aishanga shabü yoa saopobü 
ainei jienkei? Hobaje nakthüh yoa ngesakbü ainei jikei? 
15Hobaje shabü mühghaü to Khrista ainei thangjam ki? Ayingsi maialembü 
yoa mailembü ai phejan ki? 
16Hobaje heangsho to Mühghaü Lembüchem ainei jienkei? Aishanga sen 
langkeibü Mühghaü Lembüchem. Mühghaüei laubü tegü, “Ngo haoen to 
kilabü hoba haoen yoa pailabü; ngo haoeneibü Mühghaü, hoba haoen kü 
mütshuong yinglabü. 
17 Hibü haoen yoka longenashi hoba haoen apyoashi, dogo Bunyubouei 
lauda; asaopobü to temeiti; hoba ngei no sungletlabü, 
18hoba ngo kaneibü Bou yeilabü, hoba kan ngeibü jayang nouyangshou 
shuong yeilabü, dogo Thükenbü Bunyubouei lauda.” 

2 Korint 7 

1Sanoubü jenabou shuong, khübü thekubü shuong sen to kümbei. Hibü senei 
jembü phe si soushou dotyobü pendou ka saüenakho hoba Mühghaü to 
hatbüa benbüsoubü saopobü langkei kila haujembho. 

Paul Olin 

2Kün shanga kaneibü maang- pona kishang phokuashi. Künei ao khulimbo 
shedbü aküm, künei aokei aleiluti, künei aokei kusikhangla ale. 
3Ngei ho kan attila alauda; aishanga sen langasikei ayingsi haiasikei chela 
yinglabü lele kan küneibü maangpona thüngakei dogo ngei mudonga lensepa. 
4Ngei kan to joyola aeibou maangkhaida; kan shanga ngei aeibou yonglambo 
laukuda. Ngo maang khaiyettiakei; küneibü khonsak pendoua ngo olinbüei 
sopettiakei. 
5Ladang kün Makedonia to loukei, künei phea hakso ühüp. Pendou aenei kün 
khonsak kiteikei: tangaeneikei oyophetyo hoba maangaenei hatbü lühbü 
kikei. 
6Lausikei sembüambü to haksotibou Mühghaüei Tita loutibü ka hakso 
haptikei, 
7hoba hao lousühbüei ong aying lausikei kanei chüheibü, hoba kan haap- 
yobü, hoba kü shanga kan maangtakbü haoei kün to lenbüei hoba kan ka 
laobou hakso hapbei khoeikei Mühghaüei kün haksotikei; hibü ngo aei 
olinkei. 
8Kü leei ngei kan ngangtiasikei ngei maangto ashatda. Aishanga kho leei kan 
longche ong ngangtikei dogo ngei damenda. 
9Ngo ngangko kiasikei, ngo tou olinda, kho kan ngangtibüei aying lausikei 
kan ngangbüei maangpon sepeitibü shanga olinda. Aieilausi kan kün danko 
aineikei maubü ühüpla shanga Mühghaüei maangangbü tegü kan ngangtikei. 
10Mühghaüei maangangbü tegü ngangtibüei, nyibou amangpoklabü lele, 
khümenbü shanga maangpon sepeitida. Lausikei kaodak ngangbüei haibü 
longtida. 
11Aishanga khüto ong chühashi, Mühghaüei maangangbü tegü kan maangpon 
ngangtibüei kaneibü maangpona lai pitilemtikei, hoba lai kan lolo mat 
maikei, lai ngangtikei, lai hattikei, lai waangtikei, lai maangtaktikei, lai 
ngühmaanglanko kümtimang sühkei. Habü pendoua kan lolo shedbü akiko 
lenenkei. 

12Hibü, ngei kan jungto doasikei, aoei shedbü jungeikei hao shanga aying, 
ayingsi aoei shedbü kümsilei natenkei hao shanga aying, lausikei kün shanga 
kanei maangtakbü Mühghaü thedanga kan jungto tang khitla shanga ngei 
dokei. 
13Khoei kün haksotia. Lausikei kün jembü mang haksotibü to liman Tita 
olinbüa kün aei olinyokei; aieilausi kan pendouei hao soushoua maang 
nyemtia. 
14Ngei kan shangabü hao to aeiche yonglambo lauan kiasikei, ngo ihimouti. 
Lausikei künei ailai kan to ngüh pendou maimaithambüa laukei, kho tegü 
künei Tita to yonglambo laukubü maimaitham dogo chühenkei. 
15Hobaje kan pendouei ngüha lebü, hoba ailai kanei hatbü hoba lühbüei hao 
sungletkei, kho haoei damenjinei, kan to haoeibü sanou aei ki. 
16Ngei kan shangabü pendoua aeibou maanglemsi ngo olinda. 

 2 Korint 8 

Khristan Kubü Hangsilam 

1Jaisinasi shuong, Mühghaüei Makedonia lashong dan la kubü onou 
shangabü ngei kan la ngetimang sühda. 
2Haoen khonsak kaangbüei takteikei, yingasikei kho kanglanga mangkei 
haoeneibü olin haakei; hoba haoen atetbou shaleasikei, maangmai kubüa 
haoen aeibou maangnyu angko kiteikei. 
3Aishanga haoenei hapbü thüngei hoba khüto limankei thuila kukei dogo 
ngei kan to lenla thükakei. Haoenei lolo maangangenbüei, 
4kho maangshik shanga, hoba Mühghaü mütshuong to thuibüa thangjam 
shanga kün to aeibou sukeijakei. 
5Hobaje kho, künei dambü ong aying, lausikei khüto aei, haoenei shaangboua 
haoen lulo Bunyubou la hoba kün la Mühghaüei maangangbü danko kukei. 
6Hibü künei Tita to haoei ailai shaangla khangkei, kho khei kan yoa ho 
maangshik kümsilei kei kümsemla hao to thungeikei. 

7Lausikei kan mailema, maangtakbüa, hoba kün to kaneibü sanoua, kan ailai 
pendoua haakei, kho tegü ho kubü maangshikakei haashi yaangshima. 
8Ngei kan la ngühkhüm akuda, lausikei mü to thuila maangtakbüei kaneibü 
sanou maimaitham takteida. 
9Kanei seneibü Bunyubou Jisu Khrista onou ngeakei. Hao latetche keian 
kiteikei! Yingasikei hao shalebü danko kan keitilabü lele hao kan shanga 
shalebü la yeikei. 
10Hibü honei ngeibü dambü kuda. Shampo kan kula ong aying lausikei 
kümlakei dogo hama maangtakbü shaangbou kiteikei. 
11Hobaje kanei ailai maangangla lamlean kiteikei, kho tegü kaneibü hau 
thüng kümsilei lamlean kila shanga, tou kümbü khokei wantiashi. 
12Müt che khoei maimaitham kula maangdakbü kialonga, Mühghaüei haoei 
akibü ka ihida, lausikei haoei kula kibü thüngei haoei jongsak kho sungletda. 
13Ngei kan to lubü shuong on soan kan naatshaila shanga lauda ji. Lausikei 
ho lekyenbüa künjan. 
14Toubü jihaje haabü yaangbüei haoen deletkuda; nyet- cheje haoen haabü 
yaangbüei kan deletlabü, khei yingsije jeteibü kilabü. 
15 Laishibaei laubü tegü, “Aoei juong yoshaikei aeibü aki, hoba aoei shijo 
yoshaikei asouko aki.” 

Tita hoba Youjambü Shuong 

16Mühghaü, aoei kan shanga künei tegü maangtakbü jeteibü Tita maangpona 
phokuda, hao nyen sangashi. 
17Künei thungeibü haoei maimaitham sungletkei, lausikei haoei lolo aeibou 
maangtakko kisije, haoei jembü maangangbüei kan jungto loukei. 
18Künei hao yoa liko jaisina che, aoeibü nyensang Ngühlang Maibü 
phinthonbüa lashong pendoua phinthonan ki hao hautida. 

19Kho ong aying, lausikei Bunyubou soneikangbü shanga hoba kün lulo 
maangtakbü lenenla shanga künei khangenko kibü maangshik thuibü künan 
hautila shanga lashong tanei küneibü wakou youjamla hao pienkei. 
20Toukei laobou künei nongeida, kho maangshik thuibü shombü shangabüa 
aoeikei künla shedbü akula shanga künei maangsangda; 
21aishanga künei Mühghaü thedanga ong ayingko mütshuong thedangakei ai 
janbü ki kho kümla nyekchüh phoda. 
22Hobaje küneibü jaisina, ao to künei annebenko kümsilei juonga 
maangtakbü hapbei, hoba aoei tou kan yoa mailem aeibou kiko aei 
maangtakda, hao künei haoen yoa hautikei. 
23Tita, hao kü jambou hoba kan shanga hao kü thujambou ki; hoba jaisinasi 
shuong kho lashong hangangbü hoba Khrista soneikangbü ki. 
24Hibü lashong tan thedanga kanei hao to sanoubü aukabü, hoba künei kan 
shanga the lenenbü aukabü lenashi. 

2 Korint 9 

Thujam Khristan shuong to Thuibü 

1Mühghaü mütshuong to maangmai thuibü shanga ngei kan to dola akhamda. 
2Thuila shanga kan latetche maangangetnyu ki ngei ngekei; ho shanga ngei 
Makedoniabü shuong to the lenenko lenda, hoba Akhaia je shampoa thama 
lamlean kiteikei dogo haoen to lenda. Kaneibü maangtakei haoen juongnyu 
maang bungentia. 
3Lausikei ho shangabü künei kan nyen sangko laubü pendou amlangbü la 
ayeila shanga ngei jaisinasi shuong hautikuda. Ngei kan shanga laukubü 
tegütham kan lamlean kitimang sühda. 
4Aishanga kü yoto Makedoniabü at louan kan alamleko hapalonga kün ong 
himou baula ayingko yongbou maanglemetnyu setteibü shanga kankei himou 
baulabü. 

5Khoei ngei jaisinasi shuong kan jungto thedang to hauan kanei thekubü 
maangmai jongsak shuong lamleteila kümsilei dogo dambei. 

Maangnyuangko Wenbü 

6Ho damenashi: aoei shikkokhaiko wenda, haoei latlakei shikkokhaiko 
latlabü, hoba aoei apsileko wenda haoei latlakei apsileko latlabü. 
7Mütpem wekoei jembü maangpona lai kula janthetkei kho khei kuashi, 
lausikei maang üangsapbo aying, tukosekko aying; aishanga Mühghaüei 
maangnyu angko kubü sanouda. 
8Hobaje pendoua ponpen kan yongko souko aoko kisije, kümsilei maibü 
pendoua haalayaangla shanga, Mühghaüei kan la onou pendou haatiyaangtila 
thükda. 
9 Laishibaei laubü tegü, “Haoei maangmai shomkua, haoei shalejonglebü la 
jankua; hao saopobü ponpen kida.” 
10 Hobaje aoei youshapbou la youli kuda hoba shaula shanga wentek kuda, 
wenla shanga haoei kan la youli kuko haatilaü; hoba kaneibü saopobü 
youman haatilabü. 
11Hobaje ajanjan pendoua maanglansele kubüa kan haoei apsileko 
keitiyaangtilabü, hoba künei kümbü danko lubü shuongei Mühghaü nyen 
sanglabü. 
12Aishanga kho thuibü kubü kho Mühghaü mütshuong khambüa 
senyühshemtibü ong aying, lausikei Mühghaü to nyensang juongnyu yeitida. 
13Aishanga ho maangmai kubü kümsilei ho kaneibü mailem aukabü ki, hoba 
haoenei ho shanga Mühghaü nyen sangda; aishanga kanei Khrista Ngühlang 
Maibü theletbü ong aying lausikei kanei kibü pendou haoen yoa hoba 
mütpem weko yoa maanglansele janyo bangyobü danko kanei hao ngüha 
leda. 
14Hobaje kan yoa shanenbü Mühghaü onou yobü haoenei haplabü hoba kan 
shanga sanouei welaukulabü. 
15Hao alauenbü jongsak shanga hao nyen sangashi. 

 2 Korint 10 

Paulei Haoeibü Khangenbü Kümsilei Pü Lebü 

1Khrista jembü sangsembü hoba ea aoabüei ngei kan to sudajada. Ho, kanei 
kan yoaje hattemkok hoba banganje kan khulimbo sekboulakbou dogo kanei 
dambou Paul ki. 
2Haü, künei kaodak hangeilamei paida dogo aoyouei damda, haoen khulimbo 
ngo maangkhailabü dogo damakei, lausikei ladang ngo yolaje, kho 
maangkhai alentila shanga ngei kan to sudajada. 
3Maimaitham kün kaodaka kida lausikei künei kaodak pheei tegü awapyoda. 
4Küneibü wapyo insiaubuje kaodakeibü aying; lausikei khübüje lapheishon 
tuongtilabü lele Mühghaü thedanga hau kibü ki. Künei amlang wetyopekyobü 
luan koutida, 
5hoba Mühghaü ngebü khulimbo sungenbü pendou jangan koutida; hoba 
dambü pendou Khrista jungto langsenda hoba Khrista ngüha leda; 
6hoba ladang kanei ngüha lebü haüthüklaje, ngüha alebü pendou phoklamla 
kün lamleakei. 
7Kanei tangkabü to ong chühda. Atei hao Khristaeibü dogo mailemsije, hao 
ailai Khristaeibü ki künkei kho tegü Khristaeibü ki dogo haoei daman 
chühashi. 
8Aishanga kan panletla aying lausikei, kan kümlabü lele Bunyubouei kün la ai 
songdak hau kukei, ho shangabüa ngo hansho aeian yaangenko kia tegükei 
ngo ihimoulabü. 
9Ngei kü leei kan hatentila kümeida dogo tedam. 
10Atei, “Paul le atshaibü hoba hau kibü, lausikei hao yojineije hau aki hoba 
ngühaje hang along” dogo laula thükkei. 
11Lausikei, ladang ong akilaje kün küneibü lea kia hoba ladang ong yolaje 
kheijinei kün kümaleia kia dogo khübü müt shuongei ho damenashi. 

12Haoen lulo nyen sangngaibü dan to takteiyola ayingsi weyola künei 
asomda. Ladang haoenei haoen si haoen kanglanga takyolaje hoba 
takteiyolaje haoen asangadobü ki. 
13Lausikei küneibü takletbü to liman ayaangenlabü. Khübü takletbü kho 
Mühghaüei kün la tetan phokuakei, hoba khünei kan Korintbü shuongkei 
yoakei. 
14Ao anaksühjinei kan jungto Ngühlang Maibü künan loushedbou kho kün 
kiteikei, hibü kan shanga the lenenbüa künei tou tetbü to aei alimda. 
15Ayingsi müei kümen leienbüa künei tetletbü to liman ayaangenda. Küneibü 
maanglemje ho, khei kaneibü mailem chingjinei, küneibü kümsileikei tetletbü 
chenei haakoyaangko hautilabü. 
16Kheijinei künei kan kaophai aiko Ngühlang Maibü songlenla thüklabü, hoba 
haoenei lulu kommanga kümenleienbü müeibü kümsilei shanga kün 
yaangenasikei ai shedbü ayinglabü. 
17Laishibaei lauda, “Atei yaangenmang sühalonga haoei Bunyubou shangabü 
yaangenashi.” 
18Aishanga Bunyubouei nyensangbü ong lejim ki; lausikei jembü lulo nyen 
sangngaibüa ai mu aki. 

2 Korint 11 

Paul hoba Amlangbü Youkoikjai shuong 

1Ngo hansho ngoushangbüa kanei kü to natenashi; tou dogokei kanei 
natenda. 
2 aishanga ngei Mühghaü nyekshat maangshatei kan shanga nyekto shatkuda. 
Aishanga ngei kanei hinseibü saosüngnyu medei tegü Khrista to kimbei hoba 
jimbütangbü lao tegü, kan hao la kuan apbei. 
3 Lausikei ailai pinyuei haoeibü huonsiyouei Ev khüpettikei, kho tegü kan 
Khrista aenei kibü tükdebü hoba hinseibü ka kaneibü maang sulanglabü dogo 
ngo hatkuda. 

4Aishanga künei songalenbü lubü Jisu kan to atei songlensije, ayingsi kanei 
shaangla asungletbü soushou phangche kanei sungletalonga, ayingsi kanei 
thedang to asungletbü lubü Ngühlang Maibü sungletalonga, kanei hao ka 
bangenla maibou. 
5Aishanga thükkabou youkoikjai shuong to aineikei phangche ayei dogo ngei 
damda. 
6Ngo ngüha seibü che ayinglakei thükkei, lausikei songadoaje lenenakei. Ho 
künei kan la hangsilam pendoua tang khitko lena. 
7Ngei kan la Mühghaü Ngühlang Maibü songlenkei hoba kan ka ai ihi. Kan 
ngangtilabü laüa ngei ngo lolo hanbüla yeikei. Kho shabü yingan kiteikei sai? 
8Kan khangenla shanga ngei lubü lashong ka kokbüsobü tegü mu lekei. 
9Ngo kan yoa kongbü kangbüa kikei, lausikei aoeibü onatla ayeiti, aishanga 
ladang jaisinasi shuong Makedonia ka loukei, haoenei ngei khambü kukei. 
Hobaje pendoua kan onat ayingtila ngo aeibou jemtenkei, hoba ngei tokei 
khei kümlabü. 
10Khrista ngühmai kü to ki yingsije, Akhaia kaodak kaijemboa ngo the 
lenenbü aoeikei athaktilabü. 
11Aila? Ngei kan asanoubüei sai? Ngei sanouda dogo Mühghaüei ngekei. 
12Lausikei kheinyu mangsühbü dan aoyouei haoen lolo yaangenko kün to 
jeteibü dogo lenmangsühko chüheida haoen la kaokuok akulabü lele ngei tou 
kümbü tegü ong kümtang lelabü. 
13Aishanga khübü müt shuong jembü lolo Khrista youkoikjai phatko jeienbü 
amlangbü youkoikjai shuong, khüpbülangbü kümbü shuong ki. 
14Hobaje ho aikei maangpanglabü aki, aishanga Satanei jembü lolo ngesakbü 
khuthük hangangbü tegü jeienda. 
15Hibü hao khangenbü shuongeikei jembü lolo saopobü khangenbü shuong 
tegü jeiensije kho aikei yaangbü aying. Haoen thonshang kho haoeneibü 
kümsilei thüng yinglabü. 

Paul Youkoikjai Che Tegü Khonsakbü 

16Ngei nopmaida: aoeikei ngo ngoubü dogo tedam. Lausikei kanei kheinyu 
damsije ngei yonglamshangko lenlabü lele kanei ngo ngoubü che tegü 
sungletshima. 
17Ngei tou laobou yonglam khuian tegü lauda kho Bunyubou hangae lamaeka 
ji, lausikei ngoualouabü haangei lauda. 
18Juongnyuei kaodak hangphai lamphai ka yaangenda; khülonga ngeikei aila 
ayaangenla? 
19Aishanga kan songsihon kibü yingsije, kanei olinangko ngoubü müt to 
natenda. 
20Aishanga müt atei kan aaola yeitisije, haoei kan minshaualonga, haoei kan 
lapan jinalonga, haoei jembü lolo yaangenalonga, haoei kaneibü thenyek to 
ipalonga, kho kanei natenda. 
21Ho shanga kün hau akitei dogo ngo himoula lenda. Lausikei atei denche 
shanga maimaitham yaangenmang sühalongaje (haü, ngei ngoubü che tegü 
lauda) ngeikei yaangenla thükakei. 
22Haoen Ibribü si? Ngokei nai. Haoen Israelbü si? Ngokei nai. Haoen 
Abraham thensilen si? Ngokei nai. 
23Haoen Khrista khangenbü shuong si? Ngo bouje nai. (Ngei ho dalako tegü 
lauda) Ngo hübümangbüa, thüngshanga, ngümbüa, haibü thusheda, aeiche 
haoenei angebü khonsak hapshaukei. 
24 Jihudabü ka ngaonei sühko khujinto günei bang semshaukei. 
25Semnei kü to buei ngümbei, che laangei sonkei, semnei sühko long leilubüa 
yoan kikei, langyang hoba chalou che ngo dei thüka dantikei. 
26Wakoua annebenko, shusiyung thusheda, kokshau kokyung thusheda, 
jembü kaodak mütli thusheda, küksithang thusheda, sangnyu thusheda, ushi 
thusheda, yungnyu thusheda, amlangbü jaisina thusheda; 

27hübümangbü hoba khonkua annebenko nyeket shedbüa, müh hoba 
deilabüa, annebenko müheinyengbüa, khambülühbüa hoba mütkongbüa. 
28Ngei alenbü khonku aweko lashong pendou shanga maangmau ho kü to 
chalou weko nongetan ki. 
29Ao hau aki ngokei hau aki aying lo? Ao shabüa atetda, ngokei maang sha 
aleda lo? 
30Ngo yaangenla kümsilei yingsije, ngo kü athükamin shanga yaangenjan. 
31Ngei amlang alauda dogo ponpen sanglabü Bunyubou Jisueibü Bou 
Mühghaüei ngeakei. 
32Damaskaa Areta Choba phanga kibü governorei ngo lapla shanga 
Damaskabü sangnyu lombei, 
33lausikei koulom danko ngo kammanga laangshang ba aiko tonletko hao 
ikmangka satenkei. 

 2 Korint 12 

Paul Mangsang hoba Tangkhitbü 

1Ngo yaangenlabü kümsilei kia, lausikei khonei ku aki. Khei yingasikei ngei 
mangsang hoba Bunyubou tang khitbü shanga lenkho. 
2Ngei Khristaa müt che ngekei, tou po anthük lei ona, (manga yingkei si 
manga ayingje ngei angekei Mühghaüei ngekei;) kho müt semboubü khuthük 
sühko himjung angkei. 
3Hobaje ngei kheibü müt ngekei (manga si ayingsi mang ka banganje, ngei 
angekei, Mühghaüei ngekei), 
4hao Paradais to himjung anlangkei, hoba mütei alenenlabü ngüh laobou 
mütei laujan aying, kho haoei ditkei. 
5Kheibü müt shanga ngei yaangenkho, lausikei ngei jembü shanga kü 
athükamin to liman teyaangenkho. 

6Aishanga ngo yaangenmang sühalonga, ngo ngoubüla ayeilabü, aishanga 
ngei ngühmai laulabü. Lausikei müt atei kü shanga hapbü hoba kü ka ditbü 
toje ngo maibou dogo dambüla dogo ngei ngo lolo senetda. 
7Hobaje Mühghaü soneikangbü tang khitbü shuong yongko yaangbü yingbü 
ka, ngei aei ayaangenlabü shanga, kü la phea jak che kukei; ngo aei 
ayaangenla, kü to ngümla shanga Satan ka hangangbü che kü la kukei. 
8Ho kü ka bangentila shanga ngei Bunyubou to semnei sukeijakei. 
9Lausikei haoei kü to laukei, “Kü onou ka shanga soubü,” aishanga kü sei 
athükamina pentisoutida. Hibü Khrista kú to kila shanga ngo aeibou 
olinangko kü athükaminakei yaangenkho. 
10Khoei Khrista shanga athükamina, nyikubüa, khambülühbüa, shieikoea, 
khonsaka ngo olinda, aishanga ladang ngo hau akida, kheijinei ngo hau kida. 

Paulei Korintbü shanga Dambubü 

11Ngo ngoubüla yeikei. Kanei ngo hainyu yeitikei, aieilausi ngo kanei nyen 
sanglabü kiteikei. Aishanga ngo ai ayingsikei ngo khübü thükkabü youkoikjai 
shuong to aineikei waibou aying. 
12Maimaitham amaaphelabü hoba seikümseileiei youkoikjai aukabü shuong 
kan yoa natenbü pendoua kümbo kikei. 
13Aishanga kan to ngei jembü lolo onat tegü ajinyoku khüto liman lubü 
lashong dan to kan ainei phaibou ki? Kho shedbü kü la apbuma! 
14Ngo kan jungto tou sembou la loula lamleakei; ngo onat che ayinglabü 
shanga ngei kaneibü nyaksinam alamda, lausikei kan lamda. Aishanga shousi 
shuongei nyusibou shanga aying, lausikei nyusibouei shousi shanga 
thankujan. 
15Hobaje ngei kaneibü soushou shanga aeibou olinangko atlabü, hoba ngo 
lulukei atlabü. Ngei kan to aei sanoua longa kütoje hansho ong sanoungeilep 
sai? 
16Khokei he laukho, kan to ngei ngo lolo onat tegü ajinyoku; lausikei ngo 
huonsiyou müt yingsije ngei kan kokei lapbei. 

17Ngei kan jungto hautibü atei kan ka ku lekei lo? 
18Ngei Tita thungeikei hoba hao yoa jaisina kho hautikei. Titaei kan ka 
pailetbü sunga lo? Kün jeteibü soushoua apai lo? Künei jeteibü younaka apai 
lo? 
19Halokche kaneije kün kan ka satshang lamda dogo dambo kikhouba lo? Kan 
shedakei! Künei Mühghaü thedanga Khristaa lauda. Sanoubü jaisinasi shuong, 
künei kümmang sühbü khümboei kan soushou langkeia chingtimang sühbü 
ki. 
20Aishanga ladang ngo loulaje, ngei kan hapmangsühbü tegü ayingko 
haplabü, hoba kanei ngo hapmangsühbü tegü ayingko haplabü. Aingenyu 
oyophetyo, nyekshat maangshat, khauang longbü, janyin bangnyinbü, 
huphanga dangyobü, jitjit nyanyabü, lilisese hoba banglangyotibü kilabü 
dogo jemtenkuda. 
21Hobaje ngo ladang nyibou loulaje kü Mühghaüei ngo kan thedanga 
himoutilabü, hoba aoyouei shangied shabü jungeikei, lausikei haoenei 
jungeibü ihinseibü, hoba asangalanbü, hoba pejapela ka haoenei maangpon 
asepei, kheibü müt juongnyu shanga ngo maangpon shalelabü. 

2 Korint 13 

Maangsanglabü Ngühküp 

1Toubü hoei semboubü ngo kan jungto louda. “Aukabü nyi ayingsi semeibü 
sembungei ngüh pendou jemlabü” dogo Laishibaei lauda. 
2Ngo kan yoa nyibou yojinei shangied shabü shonbü shuong hoba pendou la 
maangsanglabü ngüh lena. Ngo tou kan yoa aki, lausikei ngei nopmaida; ngo 
loualonga ngei kan aphokeilabü. 
3Kanei mangsühbü Khristaei ngo danko joyobü ngühchung kho ho yingkei. 
Hao kan aenei hau akibü aying; lausikei haoeibü seiei kan yoa kümdaleida. 
4Hao peiseia thüngjinei hao hau akitei, yingasikei Mühghaü seiei hao la 
langkei kukei. Aishanga künkei hao to hau aki, lausikei kan aenei Mühghaü 
sei danko kün hao to lang kilabü. 

5Kan mailema kilaoje kan lolo takteiashi. Jisu Khrista kan to kida dogo kanei 
angekei lo? Kheishou ayinglonga kan maimaitham mat maibü dan aying. 
6Lausikei kün mat maitikei dogo kanei ngelabü, kho ngei maanglemda. 
7Tou kanei amaibü aikei ajungeila shanga, hoba kün mat maitibü tegü longla 
shanga aying, lausikei kün athükamina lousheda tegükei, kanei maibü 
kümlabü lele künei Mühghaü to welauda. 
8Aishanga künei ngühmai khulimbo aikei kümla athük, lausikei ngühmai 
shanga ong kümla thükda. 
9Aieilausi ladang kün hau akida, lausikei kan hau kida, kheijinei künei 
olinda. Hobaje kan benbüsoubü shanga künei welauda. 
10Khoei panletla aying lausikei huongyola shanga Bunyubouei kü la songdak 
hau kukei, kho songdak hau thüng, ngo yojineikei kaangko alaula shanga, 
ayojinei habü ho doda. 

Salem Ngühküp 

11Thonbüa jaisinasi shuong, bangmai. Benbüsoubü kishi, haksoa kishi, 
maangpon chela leshi, jikophaiko kishi. Hobaje sanou hoba hakso Mühghaü 
kan yoa kilabü. 
12Saopobü sembung shepyobüei salem kuyoashi. 
13Saopobü shuong pendouei kan la salem küntida. 
14Bunyubou Jisu Khrista onou, hoba Mühghaü sanou, hoba Soushou Saopobü 
himjam kan pendou yoa yoan kishi. 

Galatia 

Galatia 1 

Galatiabü Jungto Paul Le 

1-2Ho le, Paul hoba hao yoa kibü jaisinasi shuong pendou ka Galatia kabü 
lashong dan jungto. Ngo Paulei, youkoikjai cheei tegü doda. Ngo müteibü 
hauei ohauti; ao müteikei ngo youkoikjai che la ayeiti. Lausikei ngo Jisu 
Khristaei hoba hao haibü ka langngaitibou Bou Mühghaüei yeitikei. 
3Bou Mühghaü hoba Bunyubou Jisu Khrista ka kan jungto onou hoba hakso 
yingshi. 
4Haoei seneibü Bou Mühghaüei maangangbü tegü tou kibü amaibü kaodak ho 
ka sen khümenla shanga seneibü shabü shanga jembü lolo kukei. 
5Hao to ponpen thon akibü soneikangbü yingshi! Amen. 

Ngühlang Maibü Che ong 

6Khrista aoei haoeibü onoua kan ngakei, hao ka lubü “ngühlangmaibü” to 
kanei tongde satbü hapan ngo aeibou maangpangda. 
7Lubü “ngühlangmaibü” aikei phangche aki. Maimaitham Khrista Ngühlang 
Maibü süktinongtibü danei kan mangtida. 
8Touje künei kan to Ngühlang Maibü songlenbü to liman künei yingasikei, 
khuthük ka khuthük hangangbü cheei yingasikei lubü ngühlang maibü 
songlensije hao to Mühghaü shedsikhau yingshi! 
9Künei ho shaangla lena hoba ngei ho tou nyibou la lenda, khei kanei 
sungletbü Ngühlang Maibü to liman ngühlang maibü lubü atei songlena 
longa, hao to Mühghaü shedsikhau yingshi! 
10Ho ngei müt maang haitila haujembü tegü si Mühghaü maang haitila laubü 
tegü ditenda? Ngei tou sühko müt olintila haujema tegüje ngo Khrista aao 
teyingkhoulabü. 

Paul Lai Youkoikjai Che la Yeikei 

11Jaisinasi shuong, ngei kan to songlenbü Ngühlang Maibü kho müt ka pakbü 
aying dogo ngei kan la ngetida. 

12Ngei ho ao ka asunglet, ayingsi ao müteikei kü la alen. Lausikei Jisu 
Khristaei lolo ho kü to tang khitkukei 
13Ngei Jihuda songle jungeijinei ngo che hangbü lamnyua kibü kanei dida. 
Ngei Mühghaü lashong lai tet akiko shieikoekei hoba mautila haujembei kho 
kanei ngeakei. 
14Hobaje küpi kübousi shuong shangiedbü ngühli shanga ngo aeibou 
maangdakko Jihudabü songlea kü mütli yoa kü himshuong juong to ngo aei 
theae loushangko satan kiteikei. 
15Lausikei bukjineitham Mühghaüei ngo phangche pienan phoan kiteikei 
hoba haoei hao onou danko ngo ngakei. Hibü ladang haoei 
16ngei haoeibü Ngühlang Maibü Küksithang shuong yoa songlenlabü lele kü 
to hao Shou tang khittila pienkei, ngei ai ong kümjan yingkeije ngei ao müt 
to kei apheyo. 
17Ngo Jerusalem to kü thedangkabü youkoikjai shuong jungto mangkei ohau. 
Aeiko ngo Arabia to bouje shaang haukei. Kho phaia ngo Damaska to haan 
longeikei. 
18Po sem danan phaia, Peter to haüyola ngo Jerusalem to angkei, hoba 
anthükngao nyet ngo hao yoa thüngkei. 
19Lausikei lubü youkoikjai shuong, Bunyuboueibü na Jakob to liman ngei che 
ongkei ühüp. 
20Ngei kan jungto ai ngüh ong doda ho ngühmai yingkei dogo ngei 
thedalanda. 
21Kho phaia ngo Siria si Kilikia kaijembü kaonyek to haukei. 
22Lausikei Jihuda kabü Khristan lashong to ngo boushou ühüpyoko kikei. 
23Haoenei ditoubü pendouei haju ong, “Sen shieikoebou kho touje haoei che 
mautila haujembü mailem kho songlenko paida lauda.” 
24Hobaje haoenei kü shanga Mühghaü nyen sangkei. 

Galatia 2 

Paul hoba Lubü Youkoikjai shuong 

1Po anthüklei danan phaia, ngo Barnaba yoa Tita kü yoto leian nyiboula 
Jerusalem to angkei. 
2Aishanga Mühghaüei tang khitko lenbü shanga ngo haukei. Khulei lamleibü 
shuong dogo laubü yoa ngei chemphang kambü kikei hoba ngei Küksithang 
shuong to songlenko kibü Ngühlang Maibü kho haoen yoa wanyokei; 
aishanga ngei küküm küleia jim akibüa langthemang asüh. 
3Lausikei kü yokabü Tita, Grikbü yingasikei, hao akipti. 
4Ho hainyu loushadkei: khei Khrista Jisua kibü küneibü donge solo huphanga 
kokpheila shanga, amlangbü jaisinasi shuong kokshoua leiyetkei. Haoenei 
kün aao la yeitimang sühkei, 
5lausikei künei haoen la insing che ongkei akukku. Aishanga Ngühlang Maibü 
ngühmai kho künei kan yoa ponpen thüngtimang sühkei. 
6Aoyouei nyenshen dan tegü damda, haoen ai younaka kiteikeije khoei dogo 
kü la ai aying; aieilausi Mühghaüei the to chühko matjem akuda; hoba khübü 
nyenshen danei ngeibü songlen to aikei aei ashomyo. 
7Aeiko tokei, ailai Jihudabü shuong shanga Ngühlang Maibü kho Peter la 
nongkukei, kho tegü Küksithang shuong shanga Ngühlang Maibü kho kü la 
jangkuakei dogo haoenei damenkei. 
8Aishanga Jihudabü shuong jungto youkoikjai yingla aoei Peter ngakei, kho 
Mühghaüei ngokei Küksithang jungto youkoikjai yingla ngakei. 
9Hobaje ladang haoenei kü la kubü kho ngeenkei, kheijinei Jakob, Peter hoba 
Johan, aoyou to lashong thaonyu dan dogo lauda haoenei ngo hoba Barnaba 
to thujambü amaaphilabü lenko mae ik hatyokei. Aieilausi kün Küksithang 
shuong jungto hoba haoen Jihudabü shuong jungto haulabü kiteikei. 
10Haoenei kün la nongkubü kho: künei shalebü damenla shangabü, laobou 
kümsileia ngo athakko maangdak kiteikei. 

Paulei Antioka Peter to Hakbü 



2608 

 

 
   Saopobü Lai 

© 2002, Bible Society of India. 
 

 
 

 

11Lausikei ladang Peter Antiok to loukei, ngei hao thedanga hao khulimbo 
lokei, aieilausi haoei mashikan kiteikei. 
12Aishanga Jakob ka müt at aloushongko haoei Küksithang yoa shaukei. 
Lausikei ladang sühlangkei, hao Küksithang yo ka banglangkei aieilausi hao 
Küksithang shuong kiptimang sühbü dan to hatkei. 
13Hobaje lubü Jihudabü pendouei hao yoa khanenan satkei; hoba kho tegü 
haoeneibü hisiyouei Barnaba leilangkei. 
14Lausikei ladang haoenei Ngühlang Maibü ngühmai khünei tükde apaida 
dogo ngei chühenkei, ngei haoen pendou thedanga Peter to laukei, “No 
Jihudabü yingkei, lankei no Jihudabü aphatko Küksithang che tegü kida. 
Khülonga nyi aila Küksithang Jihudabü tegü kitila kausakda?” 

Jihudabü si Küksithang Mailemei Khümenda 

15Haangei kün Jihudabü, hoba “Küksithang shabü shuong” aying, 
16khei yingasikei, Ngühkhüm jungeibüei ji lausikei Jisu Khrista to mailembü 
danko ong müt che kho Mühghaü thedanga mat maitida dogo künei ngekei; 
hoba ngühkhüm jungeibü danko aying, lausikei Khrista to mailembü danko 
Mühghaü thedanga mat mailabü lele küneikei Khrista Jisu to mailem phokei. 
Laishibaei lauda, “Ngühkhüm jungeibüei aokei Mühghaü thedanga mat 
amaitilabü.” 
17Ladang senei Mühghaü yoa Khrista to mat maila lameida, kheijinei sen kho 
Küksithang tegü “Shabü mütshuong” dogo aukabü kuda, khülongaje Khrista 
kho shabü khangenbou sai? Ladangkei ji. 
18Aishanga ngei luan koutibü Ngühkhüm ngei phonngeialonga, ngo lolo 
maimaitham “Shabü müt” dogo aukabü kuenda. 
19Aieilausi kü thuakei ngühkhümei kü langkei Ngühkhüm phanga thontikei. 
Ngühkhüm aedangka ngo Mühghaü shanga lang kilabü lele ngo haibü ki. 
Khrista peiseia thüngkei hoba ngo haoyoa thünga. 

20Touje ngo ji lausikei kü to kibou Khrista lang ki. Tou ngo phea langkei kibü 
hoje, Mühghaü Shou, aoei kü to sanoukei hoba hao lolo kü shanga langkei, 
hao to mailembüa lang ki. 
21Ngei Mühghaü onou jim akibüla ayeitilabü. Aishanga Ngühkhüm danko 
müt Mühghaü yoa mat maitila thükalonga, Khrista haibü ai ngühtet aki. 

 Galatia 3 

Ngühkhüm ayingsi Mailem 

1Kan Galatiabü ngoubü shuong! Kan ai seiei mangtikei? Kanei Jisu Khrista 
peiseia thüngettibü kan the to louko shangashatbü hapa. 
2Kü la ho ong lenbü: Kanei Ngühkhüm jungeibüei Soushou sungletkei si 
ayingsi kanei Ngühlang Maibü ditan mailembü ka sungletkei? 
3Kan maimaitham ngouakei si? Mühghaü Soushou danko kan langkei haanbü 
khangkei. Kaneibü müteibü hangsilamei penbüsoubü haplep dogo damda lo? 
4Kan jim akibüa hajuchenei khonsakkei lo? Maimaitham kheinyu yeila athük. 
5Haoei kan la hao Soushou maangshikko kuda hoba kan to seikümseilei 
kümtida. Ho kanei Ngühkhüm jungeibü ka si ayingsi kanei Ngühlang Maibü 
ditan mailembüei ho sungletkei? Kü la lenbü. 
6 Laishibaei lauda, “Abrahamei Mühghaü to mailembei; khoei Mühghaüei hao 
hao thedanga saopobü dogo weeikei.” 
7Hibü aoyouei mailemda haoen Abrahameibü tükdebü shousi shuong dogo 
kanei ngeashi. 
8Laishibaei Abraham, mailembou müt shanga lauda, “Phangshuong pendou 
no danko haükulabü;” hoba khübü ngüh shuonga shangieda hao la Ngühlang 
Maibü thedang to lenteikei. Mühghaüei Küksithang shuong haoeneibü 
mailem danko hao to mat maitilabü jihsiphai kho hapsepan kiteikei. 
9Hibü aoyouei mailemda, haoen pendou mailembou Abraham yoa haükuda. 

10Ngühkhüm jungeienbüa maanglembü shuong pendou shedsikhau phanga ki; 
aishanga Laishibaei lauda, “Ladüngei Ngühkhüm Lea doan kibü pendou 
ngüha leko ajungeida haoen shedsikhau phanga ki.” 
11Ngühkhümei Mühghaü thedanga aokei mat amaitida dogo shanga 
shatettiakei, aieilausi Laishibaei lauda, “Mailemei saopobü shuong lang 
kilabü.” 
12Lausikei Ngühkhüm si mailem kanglanga aikei phen- yobü aki, aishanga 
ngühkhümei laubü kho ho ki: “Ngühkhümei sakkubü aoei kümda hao 
khübüei lang kilabü.” 
13 Hao sen laüa shedsikhau la yeiko, Khristaei sen Ngühkhüm shedsikhau ka 
angthetkei, aishanga Laishibaei lauda, “Bua saübü pendou shedsikhau 
yingshi.” 
14Abraham thüka kibü haülabü Khrista Jisu danko Küksithang thükto naloula 
shanga, hoba senei mailem danko Soushou Saopobü theletbü kho sungletlabü 
lele haoei khonsak pendou natenkei. 

Ngühkhüm si Theletbü 

15Jaisinasi shuong, ngei kan la chaangbou langkei ka tetsida che kulabü. Müt 
nyi kanglanga theyolanyobü shanga daman chühashi. Ho müt kanglanga 
theyolanyobü che ong yingsikei che janthetan phaiaje aoeikei ho apla athük 
ayingsi ho to jinyolakei athük. 
16Laishiba aeto chühalonga theyolanyobü kho Abraham hoba haoeibü youyik 
to kümbei. Youyik kho juong to alau. Kaibü “Youyik shuong” ayingko kaibü 
“Youyik” dogo laukei. Hibü ho juong to ayingko che to laukei. Hobaje che 
kho Khrista. 
17Ngei lenmangsühbü kho ho: Po saongao leito khujin danan phaia loubü 
ngühkhümei shangiedbü Mühghaü thebülanbü amautida ayingsi thebülanbü 
kho ngühkhümei amlangbüla ayeitida. 

18Aishanga senei ngühkhümei Mühghaü phetphan hapdalongaje, kho 
thebülanbü loushadbü ji; lausikei Abraham la Mühghaüei kubü jongsak khoje 
thebülanbü loushadbü ki. 
19Khülonga aila Ngühkhüm kümsilei yingan kiteikei? Ho shabü shean lenla 
shanga kukei, lausikei ho laobou “Youli” to thebülanbü kho kümbei hao 
aloushongko shanga ong kiteikei. Ho khuthük hangangbü shuong danko 
autoatbou ikei lamletikei. 
20Tan chenei ongje autoatbou akhamda; hoba Mühghaü kho che ki. 

Ngühkhüm Nyekchüh 

21Kholonga Ngühkhüm kho Mühghaü thebülanbü to khulimbo sai? Ladangkei 
aying! Ngühkhüm kho müt langkei kitila kuan ki tegüje maimaitham kho 
danko Mühghaü junga mat maikhoulabü. 
22Lausikei mailemei Jisu Khrista to mailembü pendou la thebülanbü kula 
shanga, kaodak pendou kho shabü thüngdanga phoakei dogo Laishibaei tang 
khittida. 
23Lausikei mailem aloujinei sen ngühkhüm phanga thüngan kiteikei, hoba 
laobou mailem phaito tang khittikula kiteikei, kho shanga sen thüngan kikei. 
24Hibü mailem danko sen Mühghaü junga mat maitila shanga, Khrista jungto 
leilabü Ngühkhüm kho seneibü lamleibü yeian ki. 
25Lausikei mailem louabü sen touje lamleibü phanga aki. 
26Aishanga mailem danko kan pendou Khrista Jisua Mühghaü shousi shuong 
ki. 
27Aishanga kan lajuche Khristaa baptiko kikei, kanei jembü lolo Khrista 
langkei yoa hele lekei. 
28Jihudabü ayingsi Grikbü dogo, aao ayingsi dongebü dogo, bousu ayingsi 
yaksa dogo, aikei janyinbü kila athük; aishanga kan pendou Khrista Jisua che 
ong. 

29Hobaje kan Khrista mütshuong yingalonga, kan Abrahameibü youyik, hoba 
thebülanbü danko kan Mühghaü phetphanbü shuong ki. 

Galatia 4 

1Ngei laubü kho ho: müt cheeibü shou kho peisilei khümbo thüka 
phetphanlabü che yinglakei thükkei, lausikei hao in athon shongkoje hao aao 
che to aikei lulu aying; 
2lausikei hao bouei thekubü jih asühshongko nashou kho lombü shuong hoba 
ikjaibü shuong phanga ki. 
3Hibü seneikei khei: ladang sen nashoua kiteikei, senkei shangiedbü kaodak 
soushou haangeibü aaola lekei. 
4-5Lausikei ladang jih tükdebü sühkei, kheijinei senei tükdebü shoumai yeibü 
den khümbomeiko sungletlabü lele Ngühkhüm phanga kibü shuong angla 
shanga Mühghaüei Ngühkhüm phanga bukbü, hoba yaksa cheei bukbü hao 
shou hautikei. 
6Hobaje kan shousi shuong dogo lenla shanga, Mühghaüei hao Shoueibü 
Soushou, “Aba, Abou,” dogo ngekko seneibü maangpon to hautikukei. 
7Hibü touje kan aao aying lausikei shou che ki; hoba shou yingalonga, 
kheijinei no Mühghaü danko phetphanbou ki. 

Paulei Galatiabü shuong shanga Dambubü 

8Lausikei jih chenei kanei Mühghaü ange, kheijinei aoyou haangei mühghaü 
shuong aying, haoen phanga kan aaola lekei; 
9lausikei tou kanei Mühghaü ngejinei, ayingsi khei Mühghaüei kan ngejinei, 
kan ho kaodak hau akibü hoba lejim akibü shaangbou song, laobou phanga 
kan nyiboula aao tegü yeimang sühda, khito kanei aila nyibou sepeida? 
10Kanei chalou shuong, lit, jihsiphai hoba po nouda. 
11Ngo kan nyena hübümangbü pendou jim akibü la yeitilep dogo ngo 
jemtenda. 

12Jaisinasi shuong, ngo tegü yeishi dogo ngei sudajada, aieilausi ngokei kan 
tegü yeiakei. Kanei kü to ai shedbü aküm; 
13lausikei manga athükamin yingsije, ngei shaangla kan to Ngühlang Maibü 
songlenkei dogo kanei ngekei, 
14hoba kü phea athükaminei kan takteiko kiasikei kanei anyiku ayingsi apilet, 
lausikei Mühghaü khuthük hangangbü tegü, khei ngo Khrista tegütham kanei 
ngo sungletkei. 
15Kan olinbü tou lanei ki? Thükda laubü habü tegüje, kanei jembü nyeklang 
phekenan kula mangkei maangangko kiteikei dogo ngei kan to aukabü leda. 
16Hibü ngei kan to ngühmai laubü hangshong ngo kaneibü dangbou la yeia 
sai? 
17Kü thangbou shuongei kan aicheküman maangdakei lamda lausikei janbü 
hangalama aying; aieilausi kanei haoen to maangdakla shanga haoenei kan 
kü ka bangtimang sühda. 
18Janbü shanga ong yingalonga, ngo kijinei ong ayingko ponpendou lubü 
shuongei kan to maangdakbü kho maijemaikei. 
19Kü shousi shuong, kan to Khrista alongshongko, ngo nabuk shatei nyibou 
shatda. 
20Ngo tou kan yoa yoan kü ngüh jeileiama dogo damda, aieilausi kan 
shangabü ngo aeibou maanga shuda. 

Hagar si Sara Tetsida 

21Kan ngühkhüm phanga kimang sühbü dan, kü to lenkai, kanei Ngühkhüm 
kho ajungeilep lo? 
22 Aishanga Laishibaei lenda, Abrahamei shousi nyi kikei, aao saoei che, hoba 
tükdebü yakei che. 
23Lausikei aao saoei bukbü kho phe tegü bukkei, hoba tükdebü yakei bukbü 
kho thebülanbü danko bukkei. 

24Hanei huphang ngühtet kia; yaksa nyi kho theyolanyobü nyi shanga lenda. 
Haosi yoa che Sinai shongh ka louyenda, hoba saoeibü youyik kho aaothu la 
yeilabü; sao kho Hagar. 
25Hagar kho Arabiaa Sinai shongh ki. Sao Jerusalem shanga loda, aishanga 
Jerusalem kho saoeibü shousi shuong yoa aao thua ki. 
26Lausikei tükdebü yak kho khuthükbü Jerusalem shangabü ngühtet hoba sao 
kho seneibü nyu. 
27 Aishanga Laishibaei lauda, “Angkong sao, no shousi abuknyu yingsikei 
olinashi, no nashat alongsikei kaangbang wiko ngekashi; aishanga lao kibü 
yaksa toje, nyushou apyobü saoei shousi juongbou ki.” 
28Lausikei jaisinasi shuong, Isak tegü kan thekubü shousi shuong ki. 
29 Lausikei shangied ailai phe tegü bukbü nashou shieikoekei, kho tegü toukei 
ki. 
30Lausikei Laishibaei ai lauda? “Aaosao hoba saoeibü shou shian sattiashi, 
aishanga aao saoeibü shousiei tükdebü yakeibü shou yoa phet aphanlabü.” 
31Hibü jaisinasi shuong, sen aao cheeibü shousi shuong aying, lausikei 
tükdebü yakeibü shousi shuong ki. 

 Galatia 5 

Khrista to Dongebü 

1Dongebü yeila shanga Khristaei sen dongetikei. Hibü kaangkhühtham loashi, 
hoba nyibou aaothu buleng phanga tepeyo. 
2Ngo, Paulei kan to lenda. Ngei laubü to ditashi. Kan lolo kiptialongaje 
Khrista kan shanga ai ku akilabü. 
3Hobaje kipbü weko to, haoei Ngühkhüm song pendou jungeila hao sangh 
theakei dogo ngei nyibou aukabü kuda. 
4Kan ngühkhümei Mühghaü thedanga mat maitila haujembü shuong Khrista 
ka bangakei; hoba kan Mühghaü Onou ka atetakei. 

5Lausikei sen shangaje, Soushouei sen mailemei Mühghaü thedanga mat 
maitilabü dogo maanglemei chüheida. 
6Aishanga sen ong Khrista Jisu yoa thangjaman kialonga kipbü shanga 
ayingsi akipbüei ai aying; lausikei sanou danko mailemei kümbüa ong 
thonkei. 
7Kan maisho langko kiteikei; ngühmai to ngüha lebü ka kan aoei shingekkei? 
8Kan ngabou Mühghaü ka kheibü suletjaletbü alou. 
9Tokai hanbüshouei wen uon khümbo putida. 
10Sen pendou Bunyubou cheeibü yingsije, kaneikei ngei tegü ong damlabü 
dogo ngei kan to maanglemda; lausikei ao ao yingasikei kan maang 
phenyemtibouei kayang thoshaulabü. 
11Lausikei jaisinasi shuong, ngei tou khei kiplabü kümsilei dogo songlenda 
longa, ngo aila tou sühko shieikoela? Ngei tou sühko kipbü shanga 
songlenalonga, ngeibü peisei songlenei phaiyetbü telongtikhoulabü. 
12Aoyouei kan phenyemtida, ngei haoen jembü lolo saopotham lipan 
aptimang sühda. 
13Jaisinasi shuong, dongebü shanga kan ngakei; lausikei ho dongebü pheei 
mangsühbü shabü kümsilei shanga tejungeima, lausikei sanouei jenabou si 
jenabou khangenyoashi; 
14aishanga Ngühkhüm khümbo ngühkung chenei loushatda, kho, “Nyi ka 
lepbou to jembü tegü sanouashi.” 
15Lausikei kanei jenabou si jenabou hauhei takyoda hoba nyaiyoda longa, 
jenabouei jenabou khümbo ashemtila maangsangashi. 

Soushou hoba Kaodak Langkei 

16Lausikei kanei Soushouei paiashi, hoba kanei pheeibü mangdüh 
aloushadtilabü dogo ngei kan to lenda; 

17aishanga phe maangdak kho Soushou khulimbo, hoba Soushou maangdak 
kho phe khulimbü, aishanga khünyi dang- yoda; khoei kanei ai kümmang 
sühda kho kanei akümda. 
18Kan Soushouei leiyeialonga kan ngühkhüm phanga aki. 
19Pheeibü shabü kümsilei shuong shangashatakei, khübü kho: asangalan, 
ihinseibü, pejapela, 
20heangsho lembü, seibütakbü, mangsenbü, lemenbü, nyekto shatbü, 
khauangbü, aeilam aeiphop, janyinbü, tan sheienbü, 
21nyekshat maangshat, ihjakbü, kusembü, hoba kho tegübü. Aoyouei kheibü 
jungeilaje haoenei Mühghaü Sangle phet aphanlabü dogo ngei ailai kan 
shangied maangsangtikei kho tegü tou ngei maangsangtida. 
22Lausikei Soushou hek ho: sanou, olinbü, sangmai, natenbü, üeisanou, 
maangmai, maanglemenbü, 
23eaaoabü, hoba jembü lolo thepetbü. Kheibü khulimbo ngühkhüm aki. 
24Hobaje aoyou Khrista Jisu müt shuong ki haoenei pheei dühbü hoba 
pejapela pendou peiseia thüngan apa. 
25Soushouei sen lang kisije, senei Soushouei tokei paikho. 
26Senei yong telambho, senei jenabou si jenabou temangpok- yokho ayingsi 
the teshouyokho. 

Galatia 6 

Jenabouei Jenabou On Künyoashi 

1Jaisinasi shuong, müt che shedbü aineiche lapa tegükei, kan soushou kibü 
danei jembü shanga damanchühko, jembü bouje takteisi amaibüla dogo, 
sembüambü soushouei kheibü müt tangtikuashi. 
2Jenabou si jenabou on künyoashi, hoba khei kümbü danko kanei Khrista 
ngühkhüm haüthükkulabü. 
3Aishanga müt cheei ai ayingnyu hao phangche tegü limshangan damsije, 
haoei jembü lolo khüpettida. 

4Lausikei mütpem wekoei jembü kümsilei takteiashi; kheijinei mü shanga 
aying, lausikei haoei jembü shanga nyensang haplabü; 
5aieilausi mütpem wekoei jembü on künjan. 
6Aoto ngüh kho lenan ki haoei peisilei maibü pendou lenbou to janyoashi. 
7Kan lolo tehuonet; Mühghaü aweasüngko aying. Aishanga müt cheei ai 
wenlaje haoei kho latlabü. 
8 Aoei jembü phea wenlaje haoei phe ka maubü latlabü; lausikei aoei 
Soushoua wenlaje haoei Soushoua ponpen langkei latlabü. 
9Hobaje senei maibü kümbüa tuotenongkho, aishanga senei maang 
akoulonga, jiha- phaia latlabü. 
10Hibü hangsilam ong longalonga, müt pendou shanga hoba kongnyuleko 
mailembü shuong shanga maibü kümbho. 

Maangsanglabü Thonbü Ngühküp Salem 

11Ailai dopem yaangbüei jembü ikei ngei kan jungto dokei, kho chüha! 
12Lajucheei phea the lenenmang sühda, haoenei kan kiptila haujemda, 
lausikei Khrista peisei shanga haoenei shieikoe ühüpla shanga ong kho 
kümda. 
13Tokei aoyou kipbüla yeida haoenei jembü lolo Ngühkhüm ajungeida, 
lausikei haoenei kaneibü phe shanga yonglamla kiptimang sühda. 
14Lausikei seneibü Bunyubou Jisu Khrista peisei, laobou danko kü aenei 
kaodak hoba kaodak aenei ngo peiseia thünga, kho peisei to liman ngo 
aineikei ayaangenlabü. 
15Aishanga müt haanbü la yeibü to liman kipbü yingsikei akipbü yingsikei ai 
aki. 
16Hobaje lajucheei ho ngühkhümei pailaje, haoen thüka hoba Mühghaü Israel 
tan pendou thüka hakso hoba üeisanou yingshi. 
17Tou ka jaüan aoeikei ngo khon tesakti: aishanga ngei kü manga Jisu nali 
shuong künda. 

18Jaisinasi shuong seneibü Bunyubou Jisu Khrista onou kan soushou yoa 
kishi. Amen. 

Efesia 

Efesia 1 

1Ho le, Mühghaüei maangangbü danko Khrista Jisu youkoikjai Paul, Efesiaa 
kibü saopobü dan hoba Khrista Jisua maanglemenbü Mühghaü müt shuong 
jungto. 
2Seneibü Bou Mühghaü hoba Bunyubou Jisu Khrista ka kan jungto onou hoba 
hakso yingshi. 

Khristaa Soushou Haülabü 

3Seneibü Bunyubou Jisu Khristaeibü Bou Mühghaü, aoei khuthük kishang ka 
Soushou haülabü pendouei Khristaa sen haükua, hao nyen sangashi! 
4Sen hao thedanga sanoua saopobü hoba shedbü akiko kila kaodak 
moyaüjinei haoei sen Khristaa pienkei. 
5Hobaje haoeibü onou, laobou haoei sanoubüa sen la maangmai kukei, kho 
onou soneikangbü nyensangla shanga, Mühghaü maangshikbü tegütham, 
6Jisu Khrista danko sen Mühghaüei hao shousi shuong tegü yeila 
shaanglathama pienkei. 
7Hobaje hao onou nyaksinam tegütham senei Khristaa hao sii danko sen 
khümenbü, khei seneibü shabü ap kubü hapbei. 
8Hobaje songsihon hoba ditenbü pendoua haoei haoeibü onou nyaksinam sen 
la juongnyu kukei; 
9hoba khuthüka kibü si kaodaka kibü pendou Khristaa yoshailabü, 
penbüsoubü meten thüka songdakla shanga, 
10Khristaa Mühghaü maanghaibü tegütham laobou ngüh haoei maangangkei, 
kho tegü hao huphang ngüh nyekchüh sen la ngetikei. 
11Khrista danko kün Jihudabü shuong pienkei hoba hao mütli la lela 
phangche pienan phokei, aishanga kho, aoei pendou haoeibü manga künda, 
haoeibü lamthen haangei kümbü kiteikei. 

12Haoeibü lamthen kho, kün Jihudabü shuong, aoyouei kan to shaang Khrista 
to maanglem phokei, haoenei mütshuong la hao soneikangbü nyen sangtila 
shanga lenbü kiteikei. 
13Kheijinei kan Küksithangeikei Khrista danko kan khümenlabü Ngühlang 
Maibü ngühmai songlen ditkei. Hobaje hao danko kankei mailembüla yeikei, 
hoba kan haoeibü dogo lenla shanga kanei Soushou Saopobü jongsak 
sungletkei. 
14Hobaje Mühghaü soneikangbü nyensangbü shanga haoei jembüeibü kibü 
kho üangthet shongko, Soushou Saopobü kho seneibü phetphan shanga 
authebü kubou kho ki. 

Paul Welau 

15Khei yingsikei ngei tokei Bunyubou Jisu to kaneibü mailem shangabü hoba 
saopobü shuong pendou shanga kaneibü sanou shangabü ditsi, 
16ngei ngeibü welaua kan nyen phongko kan shangabü athakko nyensang 
kuda. 
17 Hobaje seneibü Bunyubou Jisu Khristaeibü Mühghaü, soneikangbü Bouei 
hao shangabü ngebüa songsihon hoba tang khitbü Soushou jongsak kho kan 
la kulabü dogo ngei welauda. 
18Hobaje haoei kan ngebüa haoei ai maanglem ki, hoba saopobü shuong la 
haoeibü phetphan soneikangbü hoba nyaksinam ai, 
19hoba sen mailembü to haoeibü sei lai yaangkei, khübü kho kanei ngela 
shanga, kaneibü maangpon nyek ngesaktila ngei welauda. 
20 Ladang haoei Khrista haibü ka langngaitikei, hoba ladang songdak pendou 
hoba sei pendou hoba Sangle pendou thüka, 
21hoba tou jihsiphaia ong aying, lausikei loulabü jihsiphaia nyen pendou 
thükkabou yingla shanga, khuthük kishanga Bouei jembü mae aenei Khrista 
settikei, kho sühko kümbüei Mühghaü sei lai yingkei kho tang khitkei. 
22Hobaje haoei Khrista you phanga pendou phokei, hoba lashong shanga 
pendou thüka hao khu yeitikei. 

23Lashong kho haoeibü mang; hoba aoei pendoua pendou shentida hao 
penbüsoubü kho lashong. 

Efesia 2 

Haibü ka Langkei to 

1Jih chenei kan shuong kaneibü mashikbü hoba shabü danko haian kiteikei. 
2Kaneibü langkei khümboei shabü phai sembei. Hobaje kho kaodak meten 
tegü kanei mühlom kabü yaangenbü sei shuong, laobou soushouei Mühghaü 
to ngüha alebü shousi shuong yoa tou kümdaleida, kho soushou phangto 
khombukei. 
3Cheje senkei haoen tegü kikei. Senei phe hoba maangponei dühbü jungeikei. 
Hobaje senkei mü tegü Mühghaü maangshat hapshaula muan kiteikei. 
4Lausikei Mühghaüei sen to yongko sanousije, haoei hao onou latetche keikei 
kho lenkei. 
5Seneibü maangshikbü danko sen haian kiteiasikei haoei sen Khrista yoa 
nyibou langngaitikei. Mühghaü onouei ong kan khümenkei. 
6Aieilausi sen Khrista Jisueibü yingbüka haoei sen hao yoa liko langngaitikei 
hoba haoei müh kaodaka haoeibü nyenhang setshanga settikei. 
7Kho pendou haoei loulabü kaodak la hao atakenbü onou lenenlabü lele 
haoeibü üeisanou danko Khrista Jisua sen to kümbei. 
8Kanei hao to mailembei hoba khümena. Haü sem! Lausikei ho pendou hao 
onou danko ki. Ho aiche kanei lolo kümenbü ka aying, lausikei ho Mühghaü 
jongsak ki. 
9Ho aiche yonglamlabü lele kaneibü kümkaleika longbü aying. 
10Aishanga haoei kümsembü kümsilei kho sen, hoba laobou kümsilei maibüa 
senei paila Mühghaüei shangieda lamlekei, kho kümsilei maibü shanga 
Khrista Jisua sen küma. 

Khristaa Che 

11Hibü, jih cheneije kan phea akipbü danko kan to Küksithang dogo laukei. 
Maimaitham, haoen aoyou “Phea kipbü shuong” ki, haoenei kan to “Akipbü” 
dogo laukei. 
12Kheijinei kanei Messia akitei dogo damenashi. Kan Israel phang püshi ka 
wailetkei, kan thekubü thesilan ka yen la lekei, hoba ho kaodaka kan 
maanglem hoba Mühghaü ayoko kiteikei. 
13Lausikei tou Khrista Jisua kan aoyou shangied saabüa kiteikei, kan tou 
Khrista haibü danko nyangko leibuakei. 
14Khrista seneibü sangmai, aishanga haoei Jihudabü si Küksithang mütli che 
la yeitikei. Haoei haoeibü mang kuan sen bangnyintibü mangsenbü kümthang 
kho leilutikei, 
15hoba haoei songa kibü Ngühkhümei sakkubü khümbo mautikei. Khübü 
pendou kho haoei Jihudabü si Küksithang ka hao to thangyenbü danko mütli 
haanbü che longtila, hoba sangmai sungbala shanga kümbei. 
16Mangsenyobü mautila hoba sen tan penyi ham Mühghaü jungto mütli chela 
yeiko leingaibala shanga hao peiseia haikukei. 
17 Hao louakei hoba kan saabüa kibü hoba nyangbüa kibü, Jihudabü hoba 
Küksithang ham la sangmai Ngühlang Maibü songlenkei. 
18Aishanga hao danko sen ham Soushou chenei Bou jungto loutibü ki. 
19Hibü touje kan yenbou hoba loushad loumoubü aying; lausikei Mühghaü 
mütshuong yoa püshi hoba Mühghaü chemdang kabü shuong ki. 
20Kan youkoikjai hoba thuseibü shuong thüka huongbü ki, hoba Jisu Khrista 
hao chemnyek laang yeikei. 
21Hao to chem khümbo büngbüyenbüa thenakei hoba Bunyuboua saüenbü 
chem chela yeiko loenda. 
22Hobaje Soushoua Mühghaü kishang chem che yeila shanga hao to kankei 
paplepshoule huongenda. 

 Efesia 3 

Küksithang shanga Paul Kümsilei 

1Khoei ngo, kan Küksithang shanga, Khrista Jisua thüngbou Paulei, kan 
shanga welaukuda. 
2Mühghaü onou nongnaela kümsilei laobou kan shangabü kanei maimaitham 
ditan kilabü; 
3ailai tangkhitbü ngühei huphang ngüh kho kü la ngetikei, kho ngei shangied 
ngüh tuibouei dokei. 
4Hobaje ladang kanei kho wean chühlaje, Khrista huphang ngüha ngei 
ditletbü kanei ditenlabü. 
5Ho huphang ngüh kho tou Soushoua hao saopobü youkoikjai shuong to tang 
khitbü tegü lubü metena khunak shousi to angetiko kiteikei. 
6Hobaje kho huphang ngüh kho ho, khei Ngühlang Maibü danko Khrista 
Jisua Küksithang shuong kün Jihudabü yoa phetphanbü shuong, hoba mang 
jeteibüa yobü shuong hoba thekubü jetei sungletbü shuong ki. 
7Haoeibü maangmai onouei kü to kümbü haoeibü sei danko, Mühghaüei ngo 
kho Ngühlang Maibüeibü sambü yeitikei. 
8Khristaeibü ashuokenbü keisi- yaang Küksithang to songlenla, Mühghaü müt 
shuong pendou to hanbou ngo, kü la kho onou kua. 
9Hobaje Mühghaü, aoei peisilei pendou kümbei, hao to laobou huphang ngüh 
meten juongnyu huan kiteikei, kho nongnaebü ngüh müt pendou la haptila 
shanga, 
10hoba Mühghaü ponpen thon akibü nyekchüh tegütham, laobou haoei 
seneibü Bunyubou Khrista Jisua maangangenkei, 
11haoeibü songsihon yaang tou lashong danko müh kabü kishanga songdakbü 
shuong hoba songdak hau shuong la ngetienlabü shanga, kü la kho onou 
kukei. 
12Khristaa hao sen to mailem danko sen aeibou maanglemei maangkhaibü 
hoba Mühghaü jungto loutibü senei ki. 



2624 

 

 
   Saopobü Lai 

© 2002, Bible Society of India. 
 

 
 

 

13Hibü kan shanga ngeibü khonku khonsak, laobou kaneibü soneikangbü ki, 
khübü shangabü kan hau akibou teyei dogo ngei sudajada. 

Khrista Sanou 

14Ngei lenjung loubü tegü, khoei ong ngei welaua Bou junga khüpetda. 
15Khuthüka hoba kaodaka hao ong chemdang wekoei khoeibü nyen sungleda. 
16Hobaje haoeibü soneikangbü keisiyang ka, haoei hao shou danko kaneibü 
maangkabou langkeia kan la hau hoba sei kula shanga ngei welauda, 
17khei yingsikei mailem danko Khrista kaneibü maang- pona thünglabü. 
18Hobaje kanei Mühghaü mütshuong pendou yoa Khrista sanoua photak hoba 
tousüng hoba suokbü hoba haübü, ai yingkeije jembo shuokenlabü lele kan 
sanoua li attila hoba takshatla shanga ngei welauda. 
19Hapbüngebü pendou to khaibou Khrista sanou ngela hoba kan Mühghaü 
penbüsoubü pendouei shenlabü lele ngei welauda. 
20Tou, sen to kümbü sei tegütham, aoei senei phebü hoba dambü pendou to 
aei kümla thükda, 
21hao to lashonga hoba Khrista Jisua soneikangbü meten pendoua ponpen 
kishi! Amen. 

Efesia 4 

Mang Thangjam 

1Hibü, laobou ngabü kanei sungletkei, kho ngabü langkei muko paiashi, dogo 
ngo, Bunyubou shanga thüngbouei kan to sudajada. 
2Ponpendou sangsembo, eaaoa hoba natenko kiashi. Kanei jenabou si jenabou 
amai apyobü danko sanou lenashi. 
3Soushouei kan che yeitia. Kanei che ei che to sangmaia kienbü danko kho 
Soushou thangjam phola maibouthamei haujemashi. 
4Mang che hoba Soushou che ki, khei kankei kan ngabü maanglem chenei 
ngakei, 
5Bunyubou che, mailem che, baptibü che, 

6sen pendoueibü Mühghaü hoba Bou che; hoba pendou thüka, hoba pendou 
danko, hoba pendoua ki. 
7Lausikei Khrista jongsak takletbü thüng sen mütpem weko la onou kukei. 
8 Khoei ong Laishibaei lauda, “Ladang hao thükaeto nguikei, haoei langsenbü 
shuong lapan angkei, hoba haoei müt shuongla jongsak kukei.” 
9(Hao “nguikei” laubü ngühtet ai? Kho tetlabü hao kaonyudak phangtokei 
louyenkei. 
10Haoei hang pendou shentila shanga louyenbou hoba khuthük pendou to 
thükkabou to angbou ham kho che ong ki.) 
11Hobaje “haoei jongsak kukei” laubü ngühtet ai? Kho tetlabü, haoei at 
hangangbü shuong, at thuseibü shuong, at songlendolenbü shuong, at 
sanlombü shuong, hoba at lenbou shuong yingla kukei. 
12-13Haoeneibü kümsilei kho khei thonbüa, sen pendoua, mailema hoba 
Mühghaü Shou ngebüa jetei ayei shongko khangenbü kümsilei shanga 
Mühghaü müt shuong lenenlabü hoba Khrista mang huongenbüa penbüsoubü 
yeitilabü shanga ki. Kheijinei senei Khrista ka loubü tükdebü mütang onbü 
hapenlabü. 
14Senje touje nashou hanbü tegü akilabü, ayingsi lenbü yei weko la 
asoulangtilabü, ayingsi müt ye- peibü hoba maanglimaangsangei sen 
mashikan amlangbü lenbüei hau, longei, dogo asoueitilabü. 
15Aeiko, sanoua ngühmai lauko pendoua hao to sen chinglabü, hao khu, khei 
Khrista. 
16Hobaje hao ka mang pendou büngbüyenbüa thenyoan, sapyobü wekoei 
jembü kümsilei kümbü tegü mang kho jembü lolo sanoua chingenko yeitida. 

Khristaa Langkei Haanbü 

17Hibü Küksithang shuongei jembü maang yaangbüa paibü tegü kanei toukei 
apaila shanga ngei ho lenda, hoba Bunyuboua aukabü kuda. 

18Haoen jembü to ühüpangebü kisije, hoba haoen jembü maang kaangsije, 
haoen ditenbü nyek nakthühla yeiko Mühghaü langkei ka haoen bangakei. 
19Haoen damlabü ngouan, aeibou maangdakbüei asaopobü pendou jungeila 
shanga jembü lolo pejapelabü la kukei. 
20Lausikei kaneije Khrista kho haangei aditen. 
21Maimaitham kanei hao shangabü ditkei, hoba Jisu to kibü ngühmai yoa kan 
hao to lenenkei. 
22Kanei shaangbou langkei, hangbü müt, laobou khüpbülangbü maangdühei 
leilutian ki, kho apashi. 
23Kan soushoua haansang yeijan. 
24Kanei langkei haanbü, Mühghaü phatbüa yaübü müt, laobou ngühmai hoba 
saopobüa tang khida, kho hele la leashi. 
25 Hibü amlang laubü apan, hoba Laishibaei laubü tegü, “Mütpem wekoei 
jembü lepbou to ngühmai lauashi,” aieilausi mang che tegü sen pendou 
küksihuo chebang ki. 
26 Shabü shonko khau tüang. No khauang thüka chanyu tenepti, 
27hoba shabü mühghaü la kaokuok teku. 
28Kokko kibouei touje nangashi; lausikei khambü müt to janyola kilabü lele 
haoei jembü ik jungeiko kümaleiashi. 
29Kaneibü sembung ka amaibü ngühkung che ongkei telongti, lausikei 
kümsilei yingbü tegü ai huongyola shanga maibü ki, ditbü shuong la haülabü 
haptilabü lele kho laushi. 
30Hobaje Mühghaü Soushou Saopobü, ao to khümenlabü chalou shanga 
kaneibü amaaphilabü shangjinkei, hao tengangti. 
31Kaneibü maangpon ka khauekbü, maangpokbü, khauang, nyikubü hoba 
mangsenbü pendou apashi. 

32Hobaje jenabou si jenabou sanouyoko maangshikyoko kiashi, hoba ailai 
Mühghaüei Khristaa kaneibü shedbü apbukei, kho tegütham kaneikei cheei 
che la ap kuyoashi. 

 Efesia 5 

Ngesakbüa Langkei kibü 

1Kan Mühghaü shousi shuong ki hoba haoei kan sanouda, hibü hao phatbüa 
kila haujemashi. 
2Hobaje Khristaei ailai kan to sanoukei hoba ponlem teishikbü tegü Mühghaü 
la sen shanga jembü lolo khümbomeiko kukei, kho tegü kanei sanoua paiashi. 
3Lausikei kan yoa Mühghaü müt shuong laula amuko, asangalanbü hoba 
suonlambü pendou, ayingsi nyekto shatbü laulo telaueiti. 
4Ayingsi amaibü, ayingsi ngoualoua laubü, ayingsi ekyonyiyo, laobou haang 
aying, kheibü telaueiti. Lausikei Bunyubou la bouje nyensang kuashi. 
5Aishanga ho chongchingashi: asangalanbü ayingsi ihinseibü müt, ayingsi 
maangdüh müt, ao heangsho lembü ki, khübü yoa aoeikei Khrista hoba 
Mühghaü Sanglea phet aphanda dogo kanei ngekei. 
6Aolakei jim akibüei kan tehuonetti, aieilausi khübü shanga ngüha alebü 
shousi shuong to Mühghaü maangshat louada. 
7Hibü kan haoen to janyobou teyei. 
8Aishanga kan che nakthühbü kiteikei, lausikei tou Bunyuboua kan ngesakbü 
ki. Ngesakbü shousi shuong tegü paiashi. 
9Aishanga ngesakbü hek kho maibü hoba saopobü hoba ngühmai pendoua ki 
dogo damenashi. 
10Hobaje Bunyubou thedanga maanghailabü ai ki kho hapenla haujemashi. 
11Hobaje mai ehekbü nakthüh kümsilei to tejam, yongbou khübü 
khuokentiashi. 
12Haoenei huphanga kümbü khübü shuong laueila mangkei himoulabü che 
ki. 

13Lausikei ngesakbüei khuokenbü shuong kho changea tang khitko shenda, 
14aishanga ajanjan pendou tang khittibou ngesakbü ki. Khoei ong chiaei 
lauda, “O yepbou, laksepashi, haibü ka pienashi, hoba Khristaei ka thükto 
haukulabü.” 
15Hibü kan lai paida maangsangko chühashi, asangadobü tegü aying lausikei 
maanglimaangsang tegü paiashi; 
16jih maibü pendou angthetashi, aishanga chalou shuong amaibü ki. 
17Hibü tengou, lausikei Bunyubou maangangbü ai ki kho ditenashi. 
18 Hobaje ih, laonei lemenlabü ki, khoei tejaakma. Aeiko Soushouei shenko 
kishi. 
19Nyensang chia hoba saopobü chia hoba soushou chiaei lauyoko, chia maibü 
ngüh longko maang- pon khümboei Bunyubou to laushi. 
20Ponpendou Bou Mühghaü, seneibü Bunyubou Jisu Khrista nyena pendou 
shanga nyen sangashi. 

Yaksi shuong hoba Laosi shuong 

21Khristaa soumo hatbüa kanei jembü lolo cheei che phanga kikuashi. 
22Yaksi shuong, Bunyuboua tegütham jembü laosi shuong phanga kishi. 
23Aishanga ailai Khristaei jembü lolo mang khümenbou kian, lashong khu ki, 
kho tegütham lao kho yak khu. 
24Lausikei ailai lashong kho Khrista phanga ki, kho tegütham yaksi kho 
pendoua jembü laosi phanga kishi. 
25Laosi shuong, Khristaei ailai lashong to sanoukei hoba jembü lolo sao 
shanga khümbo kuan apbei, kho tegütham kaneibü yaksi shuong to 
sanouashi. 
26Kho haoei sao deiei hoba ngühei sakenkula hoba saüenkula, 
27hoba kho tegütham haoei sao shedbü akiko soneikangbü hemai saomaia, 
kapnak ayingsi nyungbü aikei akibü lashong che, haoei jembü lolo la kula 
shanga kümbei. 

28Kho tegü laosi shuongei jembü mang to tegütham haoeneibü yaksi shuong 
to sanoujan. Aishanga aoei jembü yak to sanouda haoei jembü lolo sanouda. 
29Aishanga aoeikei aijih dangakei jembü phe amangsen; lausikei haoei samda 
hoba thounouda; kho tegütham Khristaeikei lashong kho samda hoba 
thounouda, 
30aishanga sen haoeibü mang küksihuo ki. 
31Laishibaei lenbü tegü, “Ho shanga bousuei haobou si haonyu apyolabü 
hoba jembü yak to maanghaiko kilabü, hoba haosi ham phe che yeilabü.” 
32Ho huphang ngüh yaangbü ki; lausikei ngei Khrista hoba lashong shangabü 
lauda. 
33Khei yingasikei kaneikei mütpem wekoei jembü tegü jembü yak to 
sanouashi; hoba yakei jembü lao to soumo hatashi. 

Efesia 6 

Shousi shuong hoba Nyusibou 

1Nashousi shuong, Bunyuboua kanei jembü nyusibou to ngüha leashi, 
aishanga kho song. 
2-3 “No haükulabü shanga hoba kaodaka salangla shanga, kanyu si kabou to 
soumo hatashi.” Ho thekubü thonbü shaangbou Ngühkhüm ki. 
4Hobaje kanei jembü shousi shuong ngangko khau tüangti, lausikei 
Bunyubouei lenbü hoba thungeijangeibüa samenashi. 

Sambü hoba Bunyu shuong 

5Sambü shuong, kanei Khrista to tegü hatbü hoba lühbüa lanbü maangponei 
phea jembü bunyu shuong to ngüha leashi. 
6Müt olintibü shuong tegü nyekei haptila aying, lausikei Khrista khangenbü 
tegü jembü maangpon khümboei Mühghaüei maangangbü kümashi. 
7Aao yingasikei, dongebü yingasikei, aoei ai ong maibü kümlaje haoei 
Bunyubou ka jeteibü kho hapmeilabü dogo ngean, 
8maanglansele kümbo müt to aying, lausikei Bunyubou to tegü khangenashi. 

9Hobaje bunyu shuong, kho tegü kaneikei haoen to kümashi. Haoeneibü hoba 
kaneibü Bunyubou khuthüka kia dogo, hoba haoei müt the achühda dogo 
ngean haoen tehütenti. 

Mühghaü Lason Hele 

10Thonla, Bunyubou hoba hao seisihaua hau kishi. 
11Kanei shabü mühghaü khüpettibü khulimbo loenlabü shanga, Mühghaü 
lakoubü hele khümbo leashi. 
12Aishanga senei sii hoba phe khulimbo awapyoda, lausikei mühlom kaodak 
songdakbü khulimbo, ho nakthühbü meten songdak hau khulimbo, hoba sei 
shuong khulimbo wapyoda. 
13Hibü amaibou chaloua kanei loenlabü shanga, hoba pendou kümpheman 
phaia loenlabü lele Mühghaü wapyo hele pendou leashi. 
14 Hibü kanei loshang lamenashi. Kanei ngühmaiei shembe kaiashi hoba 
saopobü khükhuom la leashi. 
15Hakso Ngühlang Maibü songlenla lamlean kibü kho kaneibü youa nguok la 
lonshi. 
16Kaneibü mailem kho amaiboueibü wanlüh takbü laujin tokla shanga 
ponpen aih la thangshi. 
17Hobaje khümenbü jongsak kaneibü namkhun la leshi hoba Soushou inlou, 
laobou Mühghaü ngüh ki, khübü sungletashi. 
18Welau hoba subüjabü pendouei Soushou seia jihsiphai pendoua welauashi. 
Hobaje khonei athakko haujembü hoba subüjabü pendoua Mühghaü müt 
shuong pendou shanga, hoba kü shanga pikolembo welauashi. 
19Khei ngei Ngühlang Maibü huphang ngüh, laobou shangabüa ngo yangmen 
youkoikjai che ki, kho maangkhaiko laula kü sembung ipjinei ngüh lauenla 
shanga, kanei pikolembo welauko sushijashi. 
20Ngei laujan tegü Ngühlang Maibü maangkhaiko songlenla shanga kanei 
welaushi. 

Ngühküp Salem 

21Kanei kü shangabü ngela shanga hoba ngo lai ong ki kho sanoubü jaisina 
hoba Bunyuboua maanglemenbü khangenbou Tikhikaei kan la pendou 
ngetilabü. 
22Kanei küneibü thu pendou ngela shangabü hoba kan thungei jangeitila ngei 
hao kan jungto hautikuda. 
23Bou Mühghaü hoba Bunyubou Jisu Khrista ka jaisina pendou jungto hakso, 
mailem yoa sanou yingshi. 
24Aoyouei seneibü Bunyubou Jisu Khrista to maimaithambüei sanouda haoen 
pendou yoa onou kishi. 

Filipi 

Filipi 1 

1Ho le, Khrista Bunyuboueibü sambü shuong, Paul si Timoti ka, Filipia kibü 
Khrista Jisueibü Mühghaü mütshuong, hoba lombü shuong si dikon shuong 
jungto. 
2Seneibü Bou Mühghaü hoba Bunyubou Jisu Khrista ka kan jungto onou hoba 
hakso yingshi. 

Haoeibü Le Webü shuong shanga Paul Welau 

3Ladang ong ngei kan shanga damda, ngei kü Mühghaü nyen sangda; 
4hoba ladang ong ngei welauda, ngei kan pendou shanga welauda hoba ngo 
olinbüei shenettiakei, 
5aieilausi kanei khangbü ka tou sühko Ngühlang Maibü phinthonla kanei kü 
yoa phejan lekei. 
6Aishanga Mühghaü, aoei kan to ho kümsilei maibü khangkei, haoei Jisu 
Khrista Chalou sühko kho pentisoutilabü dogo ngei mailemda. 
7Hai pendou shangabü damlabü kho kü shanga janbü, aishanga ngei kü 
maangpona kan thüngtida. Aishanga kan mütpem wekoei kü la Mühghaüei 
tetletkubü yangmen hoba Ngühlang Maibü kapetla si khangenkula ngabüa 
phejan leda. 
8Khrista Jisu sanoua kan pendou shanga ngei lai chüheida ho shangabü 
Mühghaü ngeibü aukabü ki. 
9Ho kü welau: kaneibü welau aei haübou chingashi; ho hapbüngebü hoba 
maangdaka sopbojaiko chingashi! 
10Kholongaje, ai maiboutham kho kanei lenenlabü, hoba ladang Khrista 
Chalou lousühlaje kan hinseibü hoba shedbü akiko, 
11hoba Mühghaü soneikangbü hoba nyensangbü shanga saopobü lang, laobou 
Jisu Khristaei ong kula thükkei, khoei kan shenan kiteilabü 

Lang kilabü kho Khrista 



2633 

 

 
   Saopobü Lai 

© 2002, Bible Society of India. 
 

 
 

 

12Jaisinasi shuong, kü to ai haüthükkei khoei Ngühlang Maibü peksekkei 
ayingko aei shomenkei dogo ngei kan la ngetimang sühda, 
13aishanga ngo lombü si lubü shuong pendou to Khrista phai sembü aoa ngo 
thüngdanga ki dogo tang khitkei. 
14Hobaje Bunyuboua jaisina juongbou ngeibü yangmenei maang yaangenko 
yeian, Mühghaü ngüh ühütko laula aeibou maang yaangko yeia. 
15Atei maimaitham nyekshat maangshat hoba oyophetyoei Khrista songlenda, 
lausikei atei maang tangbüei songlenda. 
16Atei sanouei songlenda, aishanga Ngühlang Maibü kapletla shanga ngo 
pentikei dogo haoenei ngekei. 
17Lausikei lubüei ngeibü khühbüa aei khonsak pailetkula, ngühmaiei ayingko 
janyinbüei Khrista phinthonda. 
18Kholongaje ai? Ho ong, hibüyoubüa yingasikei, maimaithambüa yingasikei, 
pendou aenei Khrista phinthonakei; hoba khonei ngo olinda, hoba toukei 
olinlabü. 
19Aishanga kaneibü welau danko hoba Khrista Jisuei kü la hao Soushou kubü 
danko thonlaje ngo litilabü. 
20Hibü haüko kuokko dambo maanglembü tegütham ngei ailakei himou 
ühüplabü, lausikei maangyaangbü pendouei, nyishoubü tegü, langkeiei 
yingasikei haibüei yingasikei toukei ngeibü manga Khrista yaangentilabü. 
21Aishanga kü shanga lang kilabü kho Khrista, hoba hailabü kho ku. 
22Lausikei ngo phea lang kilabü yingsije, kho tetlabü, kibü thüng yingko mai 
hektilabü. Laobou pienlaje ngei angekei. 
23Lausikei ham kanglanga ngo phenyembü thua kia. Kü shangaje ngo bangan 
Khrista yoa kila waangda. Kho yongan ean maibou yinglabü. 
24Lausikei ngo kan shanga phea lang kilabü kho aei khambou ki. 

25-26Hobaje kho ngean, ngo kan jungto nyibou loubüei Khrista Jisua kü to kan 
the lenenlabü aei yeila shanga, mailema kan haalabü hoba olinla shanga, ngo 
lang kilabü dogo ngei ngekei. 
27Ai haüthüklaje haüthükashi, himshuong yoa kaneibü chaangbou langkei 
kho Khrista Ngühlang Maibü muko kishi. Ngo louan kan to joyojinei yingashi 
ayingsi ngo ayojineikei yingashi, kan soushoua thangjaman kaangkhühtham 
loan, khei kan san che hoba nyekchüh chela lean Ngühlangmaibü mailem 
shanga thungyoda, 
28hoba kaneibü dangbou to kan ai ajemtenko shuokyoda dogo ngei ditmang 
sühda. Hoei haoen shemlabü lausikei kan khümenlabü dogo haoen to 
lenlabü. 
29Kho Mühghaüei kan la Khrista to mailemlabü ong aying, lausikei hao 
shanga khonsaklabü phejankei kukei. 
30Kanei ngo che mailem shanga wapyoko hapa. Hobaje ngo athakko longyoda 
dogo kanei ditda. Kankei jeteibü lasona kia dogo damenashi. 

Filipi 2 

Khristaeibü Eaaoabü hoba Yaangenbü 

1Hibü Khristaa denche thungeijangeibü kisije, sanou ka denche hakso kisije, 
Soushoua himjam denche kisije, 
2denche üeisanou hoba sanouko dambü kisije, jibüphaibü chenei, songsido 
chenei, sanou jetei kiko, kan sensimaang jetei kila shanga, kanei kü olin 
shentishi. 
3Hobaje janyinyobüei yingasikei, jim akibü liliseseei yingasikei, aikei teküm, 
lausikei eaaoabüei müt- pem wekoei jembü to mü khaibou dogo weeiashi. 
4Kan mütpem wekoei jembü shanga adambo mü shanga damashi. 
5Khrista Jisu to laobou dambü kikei kho kan to kei kishi: 
6Büngla khangla thama hao to Mühghaü haang kiteikei, lausikei hao 
Mühghaü to jeteitham himyoan kijan dogo haoei adam. 

7Lausikei, haoei jembü lolo kongenkei, hoba sambü haang la yeikei, hoba sen 
tegübü müt che la yeikei. Hao müt maimai yeikei, 
8hoba haibüa sühko, khei, peiseia haila mangkei ngühaleko, haoei jembü lolo 
sangsemmeilangkei. 
9-11Khoei Mühghaüei hao thükkabou kaoen to tonenkei, hibü Jisu nyena 
khuthük kabü shuong, kaodak kabü shuong hoba kaonyu mangkabü shuong 
mütpem wekoei youkükei thungetan khüpetko lemlabü, hoba Bou Mühghaü 
la soneikangbü kuko, “Jisu Khrista Bunyubou ki” dogo lauko mütpem wekoei 
theletlabü lele hao la pendou to thükkabou nyen kukei. 

Kaodaka Ngesakbü tegü Haubü 

12Hibü, ngei sanoubü jaisinasi shuong, kanei ngüha lebü tetsida ho ki. Ngo 
kan yoa kijinei kanei ponpendou kü ngüha lekei. Tou ngo kan yo ka bangan 
kijinei aei ngüha leda. Ngei laubü ho ditashi: hatko hoba lühko kaneibü 
khümenbü pentisoutila kümaleiashi. 
13Aishanga aoei jembü maanghaiko kümtila shanga kan to maangangenlabü 
hoba kümlabü ham longtida, kho Mühghaü. 
14-15Kan nali athebü hoba hinseibü yeilabü lele, kanei kümbüleibü pendou 
anyamnyambo hoba apekawetyoko kümashi. Kholongaje kombü hoba khei- 
peinyu paibü meten yoa kan penbüsoubü Mühghaü shousi shuong yinglabü, 
16hoba kanei haoen la ngühlang kho songlenjinei kan kaodaka haoen yoa 
khanshoulitshou tegü haulabü. Khei yingsije, ngo amlangbüa alaang hoba jim 
akibüa akümalei dogo Khrista Chaloua ngo denche shanga the lenenla 
thüklabü. 
17Kaneibü mailem kho Mühghaü la kubü lembüsabü ki, hoba kü langkei sii 
kho lembü thük to jonlep yingkei; khei yingsije ngo olinlabü hoba kan 
pendou yoa kü olin janyolabü. 
18Kankei olinjan hoba kho olin janyobüa yojan. 

Timoti si Epafrodita 

19Bunyubouei maangangbü yingsije, kan jungto Timoti tongde hautikulabü 
dogo ngei maanglemda. Aishanga kaneibü ngühlang ditoubü danko ngo 
olinmang sühda. 
20Aishanga kaneibü thu shanga maimaitham dambubou hao maangpon tegü 
yembü kü yoa müt ao aki. 
21Aishanga haoen pendouei Jisu Khrista shanga alambo jembü ku shanga 
lamda. 
22Lausikei nashou cheei ailai jembü bou khangenda, kho tegü Ngühlang 
Maibü haatila shanga haoei kü yoa khangenkei, dogo kanei hao shanga 
aukabü ngeakei. 
23Hibü kü shanga ailai yeilabü ngei ngeko lousije hao kan jungto khoyam 
hautilabü dogo ngei maanglemda. 
24Lausikei Bunyubouei maang- angsije ngo kan jungto lalok akiko louphang. 
25Ngei jaisina Epafrodita kan jungto ngaitilabü dogo dambei. Haoei kü yoa 
kümbeileikei hoba ngeibü khambüa ngo khangenla hautikubou kaneibü 
ngühlang künbouei kü yoa thipan long- yokei. 
26Aishanga hao shatko kikei dogo kanei ditsi, haoei kan pendou haüyola 
chüheikei, hoba aeibou maangmaukei. 
27Maimaitham hao haikhün ka langko shatkei. Lausikei Mühghaüei hao to 
onoukei, hoba hao to ong ayingko kü to kei onoukei. Ngangbü thüka ngangbü 
ühüptila haoei ngo püetkei. 
28Hibü kanei hao nyibou hapbo olinla shanga, hoba ngeibü maangmau 
koutila shanga, ngei hao aeibou hautimang sühko hautikua. 
29Maimaitham Bunyuboua hao aeibou olinko sungletashi, hoba kanei kheibü 
müt la soumo kuashi. 
30Aishanga Khrista khangenbüa hao haikhün ka sheibütham püetkei. Kü to 
thuila kan akitei, hoba kan jeiko lokula shanga haoei hao langkeiei 
thungyokei. 

 Filipi 3 

Tükdebü Saopobü 

1Thonla, kü jaisinasi shuong, Bunyuboua olinashi. Ngei kan to thedang to 
lenbü ong ngei nopmaida, lausikei khoei ngo aoda hoba ho kan shanga 
maangsanglabü ki. 
2Kei shuong shanga maangsangashi, lipan apbü shuong shanga 
maangsangashi. 
3Tükdebü kipbü shuong kho sen ki. Mühghaü Soushouei seneibü lembü 
hangsilam leida. Sen yaangenbü kho Khrista Jisua ki. Senei tangkabü phea 
maanglem aphoda. 
4Tangkabü phe haanga habü yinga tegükei ngo aikei hatlabü aki. Atei phea 
maanglemla thükbü shanga laualonga, kü to aeibou ao ki? 
5Ngo chalou setbounyet kipbei; Ngo Israel mütli, Benjamin phang, hoba 
Ibribü nyusiboueibü shou Ibribü. Ngühkhüm jungeibü aenei ngo Farisi che 
kiteikei. 
6Ngei maangdakbü aeka lashong shieikoekei; hoba Ngühkhümei sakkubü 
saopobü aeka shedbü ühüpenbü müt. 
7Khei yingasikei khübü pailetbü pendou Khrista shanga kongbü dogo weeikei. 
8Hobaje toukei ngeibü Bunyubou Khrista Jisu hapbüngebü maiboutham 
shanga pendou maubü dogo ngei weeida. 
9Hobaje ngei Khrista pailetbü shanga hoba ngeibü saopobü laobou ngühkhüm 
ka ki, kho aying, lausikei saopobü laobou Khrista to mailembü danko hoba 
Mühghaü ka mailemei louda, kho saopobü kian, ngei hao hapla shanga, hao 
shangabüa ngo pendouei kongbü natenkei, hoba khübü kho odsinot ong dogo 
weeida. 
10Ngei ngemang sühbü khümboei Khrista hoba hao langngaibü danko loubü 
sei. Ngei hao khonsak janyomang sühda hoba hao haibüa hao phatko 
yeimang sühda; 
11hoba ushaleko ongkei haibü ka ngo nyibou langngaimang sühda. 

Kaopheitet ae Langbü 

12Ngei pendou hapa ayingsi ngoje penasoua dogo ngei alauda. Lausikei ngei 
thungyoda hoba ho lapoula haujemda, aieilausi Khrista Jisueikei kho shanga 
ong ngo lapbei. 
13Jaisinasi shuong, ngei ho molapoukei dogo ngeakei. Lausikei kü shanga che 
ong ki: phainei ai ki kho maada hoba ai thea thangan ki kho onlangda. 
14Jisu Khrista danko Mühghaüei ngo ngabü khuthükbü langkei jongsak 
kaopheitet sühlangla ngo thungyoda. 
15Hibü sen ladüng soushoua inthonbü shuong ki, kho sensimaang ong kikho, 
hoba kanei aineije sensimaang phangche kisije, khokei Mühghaüei kan la 
shanga shattikulabü. 
16Senei sen loshang ka khangjan, lausikei senei sühlangbü younaka sen kijung 
haujan. 
17Jaisinasi shuong, kan pendou ngo tegü kila haujemashi. Künei kan la tetsida 
che phokuda; aoyouei kün tegü paida haoen chühletashi. 
18Aishanga, ngei kan to annebenko lenbü tegü hoba toukei ngei haapbo 
lenda, khei juongnyu Khrista peisei dangbou shuong tegü langkeida. 
19Thonbüa haoen shemlabü; aishanga jembü shiang haoeneibü mühghaü ki, 
haoen yaangenbü haoen himoua ki, hoba haoeneibü maangpon kaodak 
peisileia ngütakei. 
20Lausikei sen khuthük mütli ki. Hobaje Bunyubou Jisu Khrista khuthük ka 
louan sen khümenla shanga senei haiyeida. 
21Haoei laobou seiei ajanjan pendou jembü phanga phola thükkei, kho 
seisihau jungeiko haoei seneibü akhainyu mang kho hao soneikangbü mang 
phatko haansangla yeiko jeileikulabü. 

Filipi 4 

Thungeijangeibü 

1Hibü jasinasi shuong, ngei kan to sanouda hoba kan waangda. Kanei kü la 
olinbü kuda hoba ngeibü thüksimin amaaphilabü kan ki. Hibü ngei sanoubü 
jaisinasi shuong, Khristaei kan shanga kümbula thükbü pendou shanga kan 
Khristan shuong phatko kaangkhühtham loashi. 
2Ngei Euodia si Sintikhe Bunyuboua maangpon che la yeishi dogo thungeida. 
3Haü, kü yoa maimaitham buleng chenei lengbü, nyi khübü yaksa shuong to 
thuiashi dogo ngei katokei sudajada, aishanga haoenei kü yoa hoba Klement 
hoba kü yoa liko kümbü lubü shuong, aoyou nyen langkei lea doan ki, haoen 
yoa khübü sao shuongei Ngühlang maibüa kümbei. 
4Ponpen Bunyuboua olinashi; nyiboukei ngei lenkho, Olinashi! 
5Kan semet ametbü pendou la ngetiashi. Bunyubou khama nyangko ki. 
6Aineikei maangpon tekouma, lausikei pendoua welaubü hoba subüjabü hoba 
nyensangei kanei hibü Mühghaü la ngetiashi. 
7Hobaje Mühghaü hakso laobouei ditenbü pendou leithetda khoei Khrista 
Jisua kaneibü maangpon hoba dambü lombo kilabü. 
8Thonbüa, jaisinasi shuong, ai ong ngühmai ki, ai ong soumo hatlabü ki, ai 
ong janbü ki, ai ong hinseibü ki, ai ong sanoulabü ki, ai shanga ong ngühlang 
maibü ki, denche maibü kisije, hoba denche nyensang kisije, khübü shanga 
daman chühashi. 
9Ai ong kanei kü ka ditletkei, hoba sungletkei hoba ditkei hoba hapbei, 
khübü kho kümashi; kholongaje hakso Mühghaü kan yoa kilabü. 

Jongsak shanga Nyensangbü 

10Lausikei tou thonbüa kanei kü shanga dambü sinngaia dogo, ngo 
Bunyuboua aeibou olinda; maimaitham kaneikei ngo dambo kikei, lausikei 
kanei kü to thuila jih maibü ühüp. 
11Aki alebü shanga ngei lauda ji, aishanga ai thua ong ngo kilaje, khünei 
maanghaiko kila ngei thekua. 

12Ailai akhainyu thua kila kho ngei ngekei, hoba ailai souko auko kila khokei 
ngei ngekei. Ajanjan pendou hoba kümsilei pendoua, photko kilakei hoba 
shikong lopkong kilakei, juongnyu phoan kilakei hoba kangan kilakei, kho 
huphang ngüh kho ngei ditleda. 
13Khrista aoei ngo hau kitida hao danko ngei pendou kümla thükkei. 
14Khei yingasikei kanei ngo khonsak khonkua thangjamsi, kanei maibü 
jungeikei. 
15Hobaje toukei Ngühlang Maibü songlen khangbüa, ladang ngo Makedonia 
ka bangkei, kan to liman lubü lashong aoeikei lemla kubü hoba sungletbüa 
kü yoa ajam dogo kan Filipibüei ngekei; 
16aishanga ngo Thesalonikaa kijineikei che nyinei sühko ngo khambü kanei 
küntikei. 
17Ngei jongsak shanga lauda aying, lausikei kan nyena habü buhek shanga 
ngei phanda. 
18Lausikei ngei pendou kia, hoba juongnyu kia. Ngei kan ka ponlem maibü 
hibü, Mühghaüei maanghaibü kan ka loubü sungletla mubü lembü, 
Epafrodita ka sungletan ngo souakei. 
19 Hobaje kü Mühghaüei Khrista Jisu danko hao soneikangbü nyaksinam 
thüng kan khambü pendou kulabü. 
20Tou seneibü Bunyubou Mühghaü to ponpen thon akibü soneikangbü 
yingshi. Amen. 

Ngühküp Salem 

21Khrista Jisua saopobü shuong weko la salem kuashi. Kü yo kabü jaisinasi 
shuongei kan la salem kuda. 
22Saopobü shuong pendouei hoba kongnyu leko Kaisar chemdanga kibü 
shuongei, kan la salem kuda. 
23Bunyubou Jisu Khrista onou kaneibü soushou yoa kishi. 

Kolosi 

Kolosi 1 

1Ho le Mühghaüei maangangbüei youkoikjai Paul, hoba seneibü jaisina 
Timoti ka, 
2Kolosia kibü Khristaa Mühghaü mütshuong hoba maanglemenbü jaisinasi 
shuong jungto. Seneibü Bou Mühghaü ka kan jungto onou hoba hakso 
yingshi. 

Nyensang kubü Welau 

3Ladang ong künei kan shanga welauda, künei seneibü Bunyubou Jisu 
Khristaeibü Bou Mühghaü la nyensang kuda; 
4aishanga künei Khrista Jisua kaneibü mailem hoba kanei Mühghaü 
mütshuong pendou to sanoubü shanga dida. 
5Hobaje ham pakshang kho, tükdebü Ngühlangmaibü ngühlang kan jungto 
loujinei ditbü mailem laobou kan shanga khuthüka tang khitlabü ki, kho 
mailem yingkei. 
6Hobaje ailai Ngühlang Maibü kaodak pendoua mai hekda hoba haada, kho 
tegü laonyet kanei Mühghaü onou shangabü maimaitham ditkei hoba ngekei, 
khünyet ka jaüan kan yoakei Ngühlang Maibü kho mai hekda. 
7Aishanga kün jenabou sambü sanoubü Epafra, ao lekün shanga Khrista 
maanglemenbü khangenbü ki, hao ka kanei Ngühlang maibü kho ditletkei, 
8hoba haoei Soushoua kaneibü sanou kün la ngetikei. 
9Hibü kho ngüh ditnyet ka jaüan künei kan shanga athakko welauko 
sudajada. Soushou songsihon hoba ditenbü pendoua hao maangangbü 
ngebüei kan shenlabü shanga, 
10hoba Mühghaü ngebüa hakso, kümsilei maibü pendoua mai hekko, hoba 
pendoua Bunyubou maang haitiko, muko paila shanga künei welauda. 
11Hobaje olinbüei lounyu natenbü hoba aman apbü, pendou shanga hao 
soneikangbü sei tegü hau pendouei hau kitila shanga, 

12hoba Bou aoei ngesakbüa hao mütshuong yoa phetphan janyobü yeila 
shanga sen mutikei, kanei hao nyen sangla shanga ngei welauda. 
13Aishanga haoei nakthüh songdak ka sen khümenkei hoba haoei sanoubü 
shou Sangle to sen leibakei. 
14Hobaje Shouei seneibü shabü apbukei hoba sen angthetkei. 

Khrista hoba Haoeibü Kümsilei 

15Haoei sen la hao langkeia ühüpenbü Mühghaü noksa lenda. Yaübü peisilei 
pendou thüka hao shaangbou shou ki, 
16aishanga hao danko Mühghaüei khuthüka hoba kaodaka kibü, hapbü hoba 
ühüpbü; choba setshang hoba bunyu shuong, songdakbü shuong hoba 
songdak hau shuong, hoba ajanjan pendou Mühghaüei hao danko hoba hao 
shanga yaükei. 
17Hao pendou to shaangbou ka thama ki, hoba hao to pendou kida. 
18Lashong kho haoeibü mang hoba hao khoeibü khu. Ajanjan pendoua hao 
shaangbou yingla shanga, hao khangbou, hoba haibü shuong yoka shaangbü 
Shou. 
19Aishanga Mühghaüei hao penbüsoubü pendou hao to kila pienkei. 
20Hobaje peiseia haoeibü sii koubüei sangmai kümbü danko, haoei mühnyu 
kaonyu khümbo hao danko hao to jitiphaitila pienkei. Haü, mühnyu kaonyu 
khümbo, khuthüka si kaodaka kibü pendou hao danko jitiphaitikei. 
21Honei kankei yoakei. Jih chenei kan Mühghaü ka bangan kiteikei, aishanga 
kaneibü dambü pendou hao khulimbü hoba kümsilei shuong amaibü kikei. 
22Lausikei kan saopobü, nali athebü hoba shedbü akiko hao thedanga 
kuenlabü lele hao Shou phea haibü danko Müghaüei kan jembü to 
jitiphaitikei. 
23Lausikei kan kaneibü mailema anyaakeiko kaangkhühtham lojan. Kanei 
ditbü Ngühlang Maibüei kubü maanglem ka kan tekuk. Ngühlang Maibü kho 
kaodak khümbo jembo phinthona hoba ngo Paul, khoeibü sambü la yeikei. 

Paulei Lashong Shanga Kümbüleibü 

24Tou ngo kan laüa khonsakla olinda. Haoeibü mang, khei lashong, shanga 
ngo phea khonsakbü pendou Khristaei ho shanga khonsakbüa shomyokuda. 
Ngei hao khonsak pentisoutida. 
25Mühghaüei ngo lashongeibü sambü yeitikei. Haoei kü la kan nyena 
shanenbü kümsilei che nongkukei, 
26kho, khuthükbü hoba kaodak meten sünga huan kibü Mühghaü ngühlang 
benbüsoubüa kan la khuokenkula shanga kiteikei, lausikei thonla hao 
mütshuong to tang khida. 
27Hobaje Mühghaüei Küksithang yoa ho huphang ngüh soneikangbü 
nyaksinam ho ai, kho haoen la ngetila maanghaiko kikei. Kho Khrista kan to 
kibü, hoba hoei kan la loulabü soneikangbü shanga maanglem kuda. 
28Künei müt pendou penbüsoubüa Khrista thedanga kuenlabü lele, künei 
mütpem weko lenenko hoba mütpem weko thungeiko songlenda. 
29Hobaje ho shangabü aoei kü to seiei kümsilei kümda haoeibü hau pendouei 
ngeikei wapyoko kümsilei kümda. 

Kolosi 2 

1Ngei kan shanga hoba Laodikiaa kibü shuong hoba aoyou thenyek ngei 
ühüpbei, haoen shanga ngei latetche long- yoko wapyoda kho kan la 
ngetimang sühda. 
2Ngei haoen maang yaangentimang sühda. Haoenei penkosouko ditenan 
pendoua sopbojaiko keilabü lele ngei haoen sanoua thangjamtimang sühda. 
Khei yingsije haoenei Mühghaüeibü huphang tangkhit, ao Khrista ki, hao 
ngelabü. 
3Hao to songsihon hoba hapbüngebü pendou huan ki. 
4Ngüh teibüei aolakei kan akhüpettila shanga ngei ho lenda. 
5Ngo phea ayoensikei, ngo soushoua kan yoa yoakei hoba kaneibü tedtangbü 
the- chüh hoba Khrista to kibü kaneibü mailem kaangbü hapan olinda. 

Khristaa Penbüsoubü Langkei 

6Hibü kanei ailai Khrista Jisu sungletkei, kho tegü hao to li atko hoba 
jenshuokko 
7kan la lenbü mailema kaangtiko, nyensang aeibou kuko hao to paiashi. 
8Atei hao hapbü ngebü songsido hoba khüpbülangbü lejim akibüa, hoba 
müteibü pisibou ngühli hoba kaopakbü ngüh shuong, laobou Khrista ka 
aying, khübüei kan aao la leko aleilangtila maangsangashi. 
9Aishanga hao to Mühghaü tükdebü pendou penbüsoubü mang khümbomeiko 
thonakei; 
10hoba ao soushou konglebou hoba sei pendou thüka songdak hau ki, hao to 
kan penbüsoubü yeitida. 
11Ik ayoko kipan apbüei, Khrista kipbüa phe mang kho apbüei, hao to kan 
kipan apbei. 
12Hobaje baptibüa kan hao yoa khünkei, hoba tokei baptibüa haibü ka hao 
langngaitibou Mühghaüei kümbü mailem danko kan hao yoa langngaitikei. 
13Hobaje kan shabüa hoba Küksithang yingsije phe kipan üpbü hama haian 
kibü ka haoei kan hao yoa liko langngaitikei. Haoei sen la seneibü shabü 
pendou apbukei. 
14Hobaje sen khulimbo ikei dobü ngühkhüm laobou sen khulimbo loan kikei, 
kho haoei haman apan peiseia thünglanga. 
15Hobaje kongnyubou shuong hoba sei shuong soletan, khübü thüka 
thükenbou yeiko haoei khübü tang khitko lena. 
16Hibü shaubü yingasikei, yungbü yingasikei, lemsilang chalou yingasikei, 
litnyu touanga yingasikei, Nounyet shangabü yingasikei aolakei kaneibü mat 
tejemti. 
17Habü pendou loula kibü yeme che ong; lausikei mang kho Khristaeibü. 

18Khu, ao phanga mang pemtolo, thenyobü hoba phejak liko jujambo 
jenshuokan Mühghaü lamthena chingda, kho khu to thangjaman kikhoulabü 
jeila, 
19jim akibü phe sensimaangei olin kungkhenko yeian, mühei nyengbü hoba 
khuthük hangangbü lembü songle shangabü aolakei jembü maang leko kan 
shanga ngühkhüm tekümti. 

Haibü hoba Khrista yoa Langngaibü 

20Kan kaodak songsido khangshang ngüh shuong ka bangan Khrista yoa 
haikei longa, kholonga aila kan tou sühko kho ngühkhüm phanga kibü tegü: 
21“Tejungei, tejep, temeiti,” dogo lautida? 
22Khübü peisilei pendou jungeibü ka maula tetsepakei, aieilausi khübü kho 
müteibü ngühkhüm hoba lenbüa thonakei. 
23Jembüei lemmangsühbü lembü hoba hanglenla sangsembü hoba mang 
khonkutibü, habü hoeije songsihon phatko haptida, lausikei haoenei phe 
dühbü pejapelabüje asenetenda. 

 Kolosi 3 

1Kan Khrista yoa langngaikei; hibü Mühghaü maenei, laonei Khrista setan ki, 
thükaenei kibü peisilei shuong lamashi. 
2Kaodaka kibü peisilei aying, lausikei thükaenei kibü peisileia kaneibü 
maangpon phoashi. 
3Aishanga kan haikei, hoba kaneibü langkei Khrista yoa Mühghaüa huakei. 
4Khrista, kaneibü tükdebü langkei ki, hoba ladang hao nyibou tang khitlaje 
kankei hao yoa soneikangbüa tang khitlabü. 

Hangbü hoba Haanbü Langkei 

5Hibü kaodak haang kaneibü küksihuo, khei; asangalanbü, ihinseibü, amaibü 
dühbü, pejapelabü, hoba nyekdüh maangdüh, laobou heangsho lembü ki, 
khübü pendou kanei haitiashi. 

6Aishanga habü laüa ngüha alebü shuong thükto Mühghaü maangshat 
louada. 
7Shangied ladang kan habünei haangkei, kankei khünei paikei. 
8Lausikei touje Khristan shuong yingsije, kanei habü pendou, khei khauang, 
maangshat longbü, theshoubü, nyikubü hoba sembung ka himou ngüh laubü 
apashi. 
9Cheei che to teyepei; aishanga kanei hangbü müt kümsilei yoa hangletnyu 
apa, 
10hoba ao müt haanbü, jembü kümbou phatko penbüsoubü songsihon to 
haanbü küman ki, hao hele la lea. 
11Ho haanbü langkeiaje Grikbü hoba Jihudabü, kipbü hoba akipbü, barbarbü 
hoba Sitiabü, aao, dongebü, dogo aikei janyinbü aki. Khrista pendou, hoba 
pendoua ki. 
12Hibü, Mühghaüeibü pienbü shuong tegü, saopobü hoba sanou, sanouko 
dambü maangpon, üeisanou, haanbü la yeibü, eaaoabü, lounyu natenbü, 
habü hele leashi. 
13Müt atei at khulimbo shedbü kula kisije, kanei jenabou si jenabou lounyu 
natenyoko amai apyoashi. Bunyubouei kan la amai apbua hibü kaneikei 
apbuashi. 
14Hobaje habü pendou thüka sanou, laobou penbüsoubü khühbü ki, kho 
sungletashi. 
15Hobaje Khrista hakso, laobou jungto kankei mang chenei ngakei, kho 
kaneibü maangpona chobatiashi, hoba kanei nyensangko kishi. 
16Nyaksinam tegü Khrista ngüh kan to thüngtiashi. Songsihon pendouei 
jenabou si jenabou lenyoashi hoba thungei- yoashi. Nyensang chia hoba 
saopobü chia hoba soushou chiaei kaneibü maangpona olinbüei Mühghaü to 
laushi. 

17Hobaje ngühanga yingsikei, kümaleia yingsikei, kanei ai ong kümlaje, 
Bunyubou Jisu nyena pendou kümashi, hoba hao danko Bou Mühghaü la 
nyensang kuashi. 

Langkei Haanbüa Boupem Phenyobü 

18Yaksi shuong, Bunyuboua lai mubü ki, kho tegü jembü lao phanga kishi. 
19Laosi shuong, jembü yaksi shuong to sanouashi hoba haoen khulimbo 
tekausak. 
20Nashousi shuong, kanei jembü nyusibou to ponpen ngüha leshi; aishanga 
khoei Bunyubou olintida. 
21Bousi shuong, haoen hau thetlabü lele kan shousi shuong to temaangpok. 
22Sambü shuong, kaneibü bunyu shuong to ponpen ngüha leshi, hoba müt 
olintibou shuong tegü, nyekeibü kümsileiei aying, lausikei Bunyubou to 
soumo hatbüa lanbü maangponei kümaleiashi. 
23Bunyubou ka phet- phanbü ku haplabü dogo ngean, 
24kanei ai ong kümlaje kho müt to aying, lausikei Bunyubou to maangpon 
khümboei kümashi. Kanei Bunyubou Khrista khangenda. 
25Aishanga aoei ong shedbü jungeilaje haoei jembüei kümbü shedbü shanga 
hapmeilabü, hoba khünei müt the chühbü aki. 

Kolosi 4 

1Bunyu shuong, khuthüka kaneibü Bunyu che kia dogo ngean kaneibü sambü 
shuong janbüa hoba hangalama jungeiashi. 

Haanglen 

2Welaua kaangko athakko kiashi, hoba khonei nyensang kubü yoa pikolemko 
kishi. 
3Khüto yoko, Khrista huphang ngüh laobou laüa ngo tou thüngdanga ki, kho 
ngüh lenenlabü lele koukhün ipbuashi dogo Mühghaü to pheko kün 
shangakei welaukushi. 
4Ngei hangalama shangashatbüei lauenlabü lele welaukushi. 

5Jihsiphai maibü angthetko, kokabü shuong aenei songadoa paiashi. 
6Mütpem weko to kanei lai jongaijan kho kanei ngela shanga kaneibü ngüh 
ponpen onou yoa jemei teitiashi. 

Salem Ngühküp 

7Tikhikaei kan la kü shangabü ngühlang pendou lenlabü. Hao küneibü 
sanoubü jaisina hoba maanglemenbü thuibou hoba Bunyubou kümsileia 
thujam-sambü ki. 
8Kün shangabü pendou kan la ngetila hoba kan thungeitilabü nyekchüha ngei 
hao kan jungto hautikuda. 
9Küneibü maanglemenbü hoba sanoubü jaisina, Onesima, kan yokabü che, 
hao yoa thonakei. Hakabü kümsilei pendou haosiei kan la ngetilabü. 
10-11Thüngbüa kü meitangbou Aristarkha, Barnaba li Mark hoba Jasta nyenbü 
Jisu ka kan to salem küntida. (Kanei Mark shangabü sakkubü sungleda; hao 
kan jungto lousije sungletashi.) Khübü dan kho ong kü yoa Mühghaü Sangle 
shanga kümbüleibü Jihudabü Khristan shuong ki; haoen kü shanga maangpon 
haksoshang kiteikei. 
12Kan yokabü müt che Epafra kakei salem küntida. Khrista Jisu khangenbü 
che tegü, Mühghaüei maangangbü pendoua kan penbüsoubü hoba tükdebü 
yeiko loenlabü shanga, haoei haoeibü welaua ponpen kan shanga haujemda. 
13Hobaje kan hoba Laodikia hoba Hierapolia kibü shuong shanga haoei 
kümsilei aeibou kümbo hüda dogo ngei hao shangabü aukabü kuda. 
14Sanoubü daktar Luk hoba Demaei kan la salem küntida. 
15Laodikiaa hoba Nimfa hoba saoeibü chema kibü lashongbü la salem kuashi. 
16Ho le kan yoa wean chühan phaia Laodikia kabü lashong lakei wean 
chühtiashi; hoba Laodikia ka loubü le kho kan yoa wean chühashi. 
17Hobaje Arkhipa to, “Nyi Bunyuboua ai khangenbü kümsilei sungletkei kho 
khümtila haujemshi” dogo lenshi. 

18Ngei ho kü ikei doda: Ngo Paul ka salem. Ngo thüngdanga kia dogo 
damenashi. Mühghaü onou kan yoa kishi. 

  



2650 

 

 
   Saopobü Lai 

© 2002, Bible Society of India. 
 

 
 

 

1 Thesalonika 

1 Thesalonika 1 

1Ho le, Paul, Silvana hoba Timoti ka, Bou Mühghaü hoba Bunyubou Jisu 
Khristaeibü Thesalonika lashong jungto. Kan jungto onoubü hoba hakso 
yingshi. 

Thesalonikabü Langkei hoba Mailem 

2Küneibü welaua kan nyen phongko künei kan pendou shanga ponpendou 
Mühghaü la nyensang kuda. 
3Kaneibü mailem ka longbü ikshatbü, hoba seneibü Bunyubou Jisu Khrista to 
maanglem ka longbü natenbü, seneibü Bou thedanga Mühghaü künei athakko 
damenda. 
4Aishanga kan küneibü jaisinasi shuong hoba Mühghaüei kan sanouda. Künei 
kan Mühghaüei pienkei dogo ngeakei, 
5aieilausi künei ladang kan to Ngühlang Maibü songlenkei, kho ngüh konga 
ongje ayingtei; lausikei khünei Soushou Saopobü sei yoan kiteikei, hoba 
küneibü ngühlang ngühmai dogo kanei chongchingkei. Aishanga kan shanga 
kan aenei kün ailaibü mütshuong kiteikei kho kaneikei ngeakei. 
6Hobaje ngühlangei khonsak yaang senbasi dogokei Soushou Saopobüei kubü 
ngüh kho sungletko, kün hoba Bunyubou neinoubü yeikei, 
7hoba kho tegü kan Makedonia hoba Akhaiaa mailembü pendou to kan 
tetsida che yeikei. 
8Aishanga Bunyubou ngühlang heeko hoba haako yaangko dittibou kho no 
kiteikei. Makedonia si Akhaiaa ong aying, lausikei nyi Mühghaü to mailembü 
ngühlang kaodak pendou ae aa. Hibü künei ngühlang che ongkei lenla 
akhamda. 
9Aishanga kün shanga kan jungto kün ailai ong loukei, hoba kanei langkei 
hoba tükdebü Mühghaü khangenla ailai heangsho shuong ka Mühghaü jungto 
sepeikei, 

10hoba hao Shou, ao haoei haibü ka langngaitikei, ho Jisu aoei loula kibü 
khauang longbü ka sen khümenda, hao khuthük ka aloushongko haiteila 
haoenei hao lolo ngühlang kuda. 

1 Thesalonika 2 

Thesalonikaa Paul Kümsilei 

1Jaisinasi shuong, künei kan pean chühbü kho lejim akibü ayingtei dogo 
kanei ngekei. 
2Kanei ngeakei shangla kün Filipia khonsak hoba awe asüngbü hapbei, 
lausikei juongnyuei kün kheinyu shiletasikei kan to haoeibü Ngühlang Maibü 
lenla küneibü Mühghaüei künla maangkhai kukei. 
3Aishanga künei thungeijangeibü, shedbüa, pejapelabüa ayingsi khüpettibüa 
aying. 
4Lausi dogokei, Mühghaüei künla haoeibü Ngühlang Maibü nongkula 
janthetkei hoba künei haoeibü maangangbüa lauda. Künei müt ayingko 
Mühghaü olintila haujemda, aieilausi haoei küneibü maangpon takteida. 
5Aishanga kanei ngean kibü tegü ladangkei künei amlangbüa nyensang laubü 
ühüp; ayingsi nyekdüh mangdüh hulepla ajungeiko kikei dogo Mühghaü 
aukabü ki. 
6Ayingsi kün Khrista youkoikjai yingbü shanga kan la künlean jinkuko 
kikhoulabü, lausikei kan ka yingasikei mü ka yingasikei müt aokakei 
nyensang alam. 
7Lausikei senyopbüei jembü shousi thounoubü tegü kan yoa kün eaaoa kikei. 
8Kho tegü kan to maangshikko sanousi, künei kan la Mühghaü Ngühlang 
Maibü ong aying, lausikei küneibü langkei mangkai kula maanghaiko kikei, 
aieilausi künei kan to aeibou sanouko yeikei. 
9Aishanga jaisinasi shuong, künei kan aolakei künalekula shanga, change 
nangnak kümsilei kümbo künei kan to Mühghaü Ngühlang Maibü songlenko 
kikei dogo kanei künei aicheküman haujembo kümbü hoba hübütoubü 
damenashi. 



2652 

 

 
   Saopobü Lai 

© 2002, Bible Society of India. 
 

 
 

 

10Kan mailembü aenei künei kün lolo lai hinseibü, saopobü hoba shedbü 
akiko jungeikei, kan hoba Mühghaükei aukabü ki. 
11Künei kan lai bouei hao shousi shuong thounoubü tegü thounoukei kho 
kanei ngeakei. 
12Mühghaüeibü soneikangbü Sangle to kan ngabü muko langkei kila shanga 
künei kan thungeijangeikei, maangkhaitikei hoba takshattikei. 
13Künei athakko Mühghaü nyen sangbü denche kia; aieilausi ladang kanei 
kün ka ditbü Mühghaü ngühlang sungletkei, kanei ho müteibü ngüh tegü 
asunglet; lausikei tou kan mailembü dan to kümeileiei loushedko kibü tegü, 
maimaitham Mühghaü ngüh ki dogo sungletkei. 
14Aishanga jaisinasi shuong, Khrista Jisua Jihudaa kibü Mühghaü lashong 
chühletbü shuong kan yeikei. Aishanga haoenei Jihudabü ka khonsak hapbü 
tegü, kaneikei jembü kaodak müt shuong ka khonsak jeteibü hapbei. 
15Haoenei Bunyubou Jisu hoba thuseibü shuong ham haitikei hoba kün shian 
sattikei. Haoenei Mühghaü aolintida hoba haoen müt pendoueibü dangbou 
ki. 
16Aishanga Küksithang shuong la haoen khümenlabü shanga lenbü ka ongkei 
haoenei kün shiletda. Hobaje haoenei kho tegü haoeneibü shabü lühbak 
ontida. Lausikei thonla Mühghaü maangshat haoen thükto lousüha. 

Paulei Haoen Nyibou Pela Maangdakbü 

17Jaisinasi shuong, künei kan apyoan phaia kan nyekei ühüpsi dogokei, kan 
ladangkei maang- pon ka abang. Künei kan to theshuok hapyomang sühko 
waangan phaia tou ho longche ong hauda. 
18Kho aoa ong künei kan jungto loumang sühkei. Maimaitham ngo, Paulei, 
che nyinei huongeia. Lausikei Satanei kün shiletkei. 
19Aishanga ladang seneibü Bunyubou Jisu nyibou loulaje, kan ayingdangaje, 
küneibü mailem, ayingsi olinbü, ayingsi soneikangbü ao yingla? 
20Aishanga kan küneibü soneikangbü hoba küneibü olinbü. 

 1 Thesalonika 3 

1Hibü künei touje anatenko, künei khanenan Athen sangnyua sukngailangan 
kila maikei dogo dambei. 
2Hobaje khübü khonsakei aokei anyaakeitila shanga, kan kangtila hoba kan 
mailema hau kitila, künei Khrista Ngühlang Maibüa Mühghaü khangenbou 
hoba küneibü na Timoti kan jungto hautikukei. 
3Aishanga ho shieikoeei kan aokei sepeinyu angailabü lele khonsak natenla 
sen pienakei dogo kanei kan lolo ngekei. 
4Aieilausi maimaitham, ladang kün kan yoa kikei, senei shieikoe haplabü 
dogo künei kan to shangiednyu lenkei; kho khei loushadkei hoba kanei 
ngeda. 
5Khoei ong ngei kan jungto Timoti hautikei. Ngeikei touje lalok anatenko 
apbei. Aishanga kaneibü mailemei takteibü tokkei si ayingsi küneibü kümsilei 
pendou jim akibüla yeikeije ngei ngemangsühkei. 

Timotieibü Ngühlang Maibü 

6Lausikei Timoti tou ong longeiakei hoba haoei kün la kaneibü mailem si 
sanou shangabü ngühlang maibü künbua. Kanei ponpendou kün sanouko 
damenda hoba künei kan hapmang sühbü tegü, kanei kün hapla waangko 
chüheida dogo haoei kün la lenkei. 
7Hibü, jaisinasi shuong, kün khonsak hoba khonkua kiasikei, kaneibü mailem 
shangabü ngühlangei kün aicheküman takliama. 
8Aishanga kan Bunyuboua kaangkhühtham loa longaje salang thüng yingakei. 
9Kan nyena hao junga kün olinbü pendou shanga künei Mühghaü ailai ong 
penkosouko sangenla? 
10Khoei kaneibü thenyek hapenla, hoba kaneibü mailema asoualebü soutila 
shanga, künei change nangnak aeibou haüko welauda. 
11Seneibü Mühghaü hoba Bou hoba seneibü Bunyubou Jisu Khristaei kün kan 
jungto leishima. 

12Künei kan to sanoubü tegü, kan jenabou si jenabou hoba müt pendou to 
apsileko haabü- yaangbüei sanouyola shanga Bunyubouei kan to thuiashi. 
13Seneibü Bunyubou Jisu, jembü saopobü shuong pendou yoa loujinei, 
seneibü Mühghaü hoba Bou thedanga kan nali atheko hoba saopotham 
kiteilabü lele haoei kaneibü maangpon hau kitiashi. 

1 Thesalonika 4 

Mühghaü Olintibü Langkei 

1Thonla jaisinasi shuong, khüpjambü Khristan shuong tegü künei kan to 
toukei denche phela hoba sulajala kia. Kanei kün ka ailai Mühghaü maang- 
hailabü lele paila ditletkei, hoba kan tokei laonei paida, khonei kan athakko 
aei haakoyaangko paila shanga thungeijangeida. 
2Aishanga Bunyubou Jisu danko künei kan la ai ngühkhüm kukei, kanei 
ngekei. 
3Mühghaüei kan ka mangsühbü kho saopobü: kan asangalanbü ka 
bangenashi; 
4kan mütpem wekoei jembü yak soumo kuko hoba hinseibüa phoenko jembü 
mang thepetla ngejan. 
5Mühghaü angebü Küksithang shuong tegü kanei phedüh maangdüha 
akhonyojan. 
6Ho shangabü aoeikei jembü jaisina akhüpettijan hoba shedbü ajungeijan; 
aishanga künei shangied kan maangsangtibü hoba aukabü kubü tegü khübü 
pendoua phoklambou kho Bunyubou ki. 
7Aishanga Mühghaüei sen ihinseibü shanga aying lausikei saopobüa ngakei. 
8 Hibü aoei inletda haoei müt inletda aying lausikei Mühghaü aoei kan la 
Soushou Saopobü kuda, hao inletda. 
9Lausikei jaisina sanouyobü shangabü kan jungto dola akhamda, aishanga 
jenabou si jenabou sanouyola Mühghaüei kan la lena. 

10Hobaje maimaitham kanei Makedoniaa kibü jaisina pendou to kho 
jungeida. Jaisinasi shuong, khüto limankei haula shanga künei kan to 
sudajada. 
11Hobaje sangsembü langkei kila shanga, langkei kümsileia hautak nepla 
hoba künei shaangla lenbü tegü kaneibü ikei kümlaleila shanga kaneibü 
nyekchüh phoashi. 
12Kholonga kanei tangkabü ka soumo haplabü hoba shakei alelabü hoba 
aotokei anonglabü. 

Bunyubou Loubü 

13Jaisinasi shuong, maanglem akibü songalebü dan tegü, kanei mang ühaapla 
shanga, künei kan la haibü shuong shangabü angeko kitimang asühda. 
14Aishanga Jisu haikei hoba langngaikei dogo senei mailemsije, khei 
yingalonga Jisua haibü shuongkei Mühghaüei hao yoa leingaibalabü. 
15Aishanga Bunyubou loubüa sühko sen lang kibü shuong haibü shuong to ai 
aoakei ashaanglabü, dogo künei Bunyubou ngühei kan to lenda. 
16Aishanga uihinko, yaangenbü khuthük hangangbü langhei, hoba Mühghaü 
teklaangei, Bunyubou jembü lolo khuthük ka louyenlabü, hoba Khristaa 
haibü shuong shaang langngailabü. 
17Kheijinei sen lang kibü, jouan kibü shuong, mühloma Bunyubou to haüyola 
haoen yoa liko sangmeia hipjung anglabü. Hobaje kho tegü sen ponpendou 
Bunyubou yoa kilabü. 
18Hibü habü ngühei kan jenabou si jenabou maang suyoashi. 

 1 Thesalonika 5 

Bunyubou Loulabü shanga Lamleashi 

1Lausikei jaisinasi shuong, jihsiphai si chalou shangabü kan jungto dola 
akhamda. 
2Aishanga nangnak kokbü loubü tegü Bunyubou Chalou loulabü dogo kanei 
chongchingko ngeakei. 

3Ladang haoenei, “Hakso hoba püetbü” dogo laulaje, kheijinei yaksa na 
hapjinei khonkubü tegü, hakde haoen jungto maubü louda; hoba haoen ai 
aoakei asatenlabü. 
4Lausikei jaisinasi shuong, kokbüei tegü kho Chalouei koklanglabü lele kan 
nakthüha aki. 
5Aishanga kan pendou ngesakbü shousi hoba chalou shousi shuong. Sen 
nangnak ayingsi nakthüheibü aying. 
6Hibü lubü shuong tegü sen teyepkho. Lausikei sen pianleman hoba 
maangsangko kikho. 
7Aishanga yepbü shuong nangnak yepda hoba ihei jaakbü shuong nangnak 
jaakda; 
8lausikei sen chaloueibü shuong pianleman kikho. Senei khükhuom la mailem 
si sanou lekho hoba khun la khümenbü maanglem hankho. 
9Aishanga Mühghaüei sen haoeibü maangshata yola tetenkei aying lausikei 
seneibü Bunyubou Jisu Khrista danko khümenbü pailetla pienkei 
10Sen pian kiasikei ayingsi yepan kiasikei sen hao yoa liko lang kila shanga 
hao sen shanga haikukei. 
11Hibü kanei kümbo kibü tegü, jenabouei jenabou thungeijangeiyoashi hoba 
hau kitiashi. 

Thonbü Songlen hoba Ngühküp Salem 

12Lausikei, jaisinasi shuong, kan yoa aoyouei kümda, hoba maangsangtida. 
haoen ngeashi. 
13Haoen to haoeneibü kümsilei shangabü sanoua aicheküman thüka soumo 
hatla shanga künei kan to sudajada. Kan yoa jikophaiko kishi. 
14Jaisinasi shuong, ayinglamto paibü shuong maangsangtiashi, maang 
tuongbü shuong thungeijangeiashi, hau akibü shuong to thuiashi hoba 
pendou ae lounyu natenashi dogo künei kan to thungeijangeida. 

15Aoeikei amaibü jeila amaibü akungaila maangsangashi; lausikei jenabou 
aenei hoba pendou aenei, ai maibü kho ponpen lamashi. 
16Ponpen olinashi, 
17athakko welauashi. 
18Ajanjan pendoua nyensang kuashi. Aieilausi kan shanga Khrista Jisua ho 
Mühghaüei maangangbü ki. 
19Soushou kho tenyetti, 
20songlen ngüh to tenyiku; 
21pendou takteiashi hoba maibou hatlepashi; 
22amaibü phang pendou ka bangenashi. 
23Hakso kubou Mühghaüei kan khümbo saüenkushi. Seneibü Bunyubou Jisu 
Khrista loujinei haoei kan soushou hoba langkei hoba mang shedbü akiko 
khümenan phokushi. 
24Aoei kan ngada hao maanglemenbü, hoba haoei kho kümlabü. 
25Jaisinasi shuong, kün shanga welaukuashi. 
26Saopobü sembung shepbüei pendou la salem kuashi. 
27Ho le jaisinasi shuong pendou thedanga weashi dogo ngei Bunyubou nyena 
kan to kaangko lenda. 
28Seneibü Bunyubou Jisu Khrista onou kan yoa kishi. 

2 Thesalonika 

2 Thesalonika 1 

1Ho le, Paul, Silvana hoba Timoti ka, seneibü Bou Mühghaü hoba Bunyubou 
Jisu Khristaeibü Thesalonika lashong jungto. 
2Bou Mühghaü hoba Bunyubou Jisu Khrista ka kan jungto onou hoba hakso 
yingshi. 

Khrista Loubüa Matjembü 

3Jaisinasi shuong, künei kan shanga Mühghaü la nyensang kubü athakjan. Ho 
mujemukei, aieilausi kaneibü mailem chingda hoba kan jenabou si jenabou 
sanouyobü haada. 
4Hibü kan shieikoe hoba khonsak pendou, laobou kanei aman apda, khübünei 
kaneibü mailem hoba natenbü shanga Mühghaü lashong pendoua künei kün 
lolo kan shangabü yaangenda. 
5Hobaje Mühghaü Sangle laobou shanga khonsakda kho Sangle shanga kan 
mubü weeilabü kan khonsak kho Mühghaü ngühmai matjembü tang khitbü 
amaaphilabü ki. 
6Maimaitham kan khonkutibü dan la khonku kungeilabü; honei Mühghaü 
ngühmai ki, 
7hoba Bunyubou Jisu wanlüha hao hau kibü haoeibü khuthük hangangbü yoa 
khuthük ka tang khitjinei, kan khonsak hapbü shuong la, kün yoa hakso 
kukho. 
8Mühghaü angebü shuong la, hoba seneibü Bunyubou Jisu Ngühlang Maibü 
ngüha alebü shuong la phoklam kulabü; 
9hoba haoeneibü kayang thon akibü leilubü hoba Bunyubou jungka hoba 
haoeibü thükenbü soneikangbü ka mauan apbü kilabü. 
10 Kho chaloua ladang hao haoeibü saopobü shuong ka nyenhang hapla hoba 
hao to mailembü shuong ka soumo hapla shanga loulalje kheijinei kho 

haüthüklabü. Khünei kankei yoakei, aieilausi künei kan jungto sungbabü 
aukabü to kanei mailembei. 
11Khoei, seneibü Mühghaüei kan haoei ngabü muko weeitila künei 
ponpendou kan shanga welaukuda. Kanei maibü hoba penbüsoubü shanga 
maangdakbü hoba mailem ka longbü kaneibü kümsilei pendou hao seiei 
haüthüktiashi dogo künei welauda. 
12Seneibü Bunyubou Jisu nyen kan yoa soneikanglabü hoba kan haoeibü 
yingbü shanga kankei soneikanglabü dogo künei welauda. Seneibü Mühghaü 
hoba Bunyubou Jisu Khristaei kho onouei loushadtiashi. 

 2 Thesalonika 2 

Amaibou 

1Jaisinasi shuong, Bunyubou Jisu Khrista loulabü hoba sen chela takshatlabü 
shangabü, 
2 Bunyubou Chalou tou yingkei dogo tetenbü ngühei yingasikei, ngühei 
yingasikei, kün ka yingkei dogo lauko leei yingasikei, kaneibü maangpon 
phühde anyaakeitila ayingsi maang amaula shanga künei kan to sudajada. 
3 Aineikei aolakei kan tehuonetti; aishanga shangla Khüpyobou yaangbou kho 
alou shongko, hoba shabü müt, kho mangsenlabü shou, tang akhitti shongko 
ho akilabü. 
4 Mühghaü nyen phongbü hoba lembüsabü ai ong ki haoei khulimlabü hoba 
hao lolo thükkabou to tonenan Mühghaü lembüchema setan, jembü lolo hao 
Mühghaü dogo laulabü. 
5Ngo kan yoa kijinei ngei kan la ho lenko kikei dogo kanei adamenda lo? 
6Hobaje hao jembü jihaphaia tang khitla shanga, hao to aiei senetda, kho 
kanei ngeakei. 
7Aishanga ngühkhüm attibouei huphanga touje kümsilei kümkhanga; lausikei 
aoei senetda hao angailang shongko ong kho tang akhittien. 

8 Hobaje ngühkhüm dubou kho khoyam tang khitan aplabü. Kheijinei 
Bunyubou Jisu haoeibü soneikangbü pendoua loulabü; hoba haoei hao thükto 
hakei metlabü hoba hao haitilabü hoba haoei sei pendou langkulabü. 
9Ngühkhüm dubou loubü kho Satan sei danko tang khitlabü hoba khonei 
amlangbü seikümseilei, amaaphilabü hoba maang- panglabü thonan kilabü. 
10Khübü maulabü mütshuong kho amaiko khüpettilabü aieilausi haoenei 
haoen khümenlabü ngühlang olinko asunglet. 
11Khoei Mühghaüei haoen la khüpbülangbü hautikukei hoba haoenei 
amlangbü to tükde dogo mailemda, 
12hibü khoei aoyou ngühmai to mailembo amaibüa olinyoda, khübü pendou 
matjem phangto lotlabü. 

Kan Khümenbü shanga Pienkei 

13 Lausikei Bunyubouei sanoubü jaisinasi shuong, kan shanga künei Mühghaü 
la nyensang kula ponpen janbü ki, aishanga Soushouei saüenbü hoba 
ngühmai mailembüa khümenbü shanga Mühghaüei khangbü ka thama kan 
pienkei. 
14 Bunyubou Jisu Khrista soneikangbü janyola shanga haoei künei sungbabü 
Ngühlang Maibü danko kan ngakei. 
15Hibü jaisinasi shuong, kaangkhühtham loashi, hoba küneibü lea yingasikei, 
ngühei yingasikei, kan to ai ngüh lenkei kho kangkhühtham hatlepashi. 
16Tou hao seneibü Bunyubou Jisu Khrista, hoba seneibü Bou Mühghaü, aoei 
sen to sanoukei, hoba sen la onou danko ponpen thon akibü hakso hoba 
maanglem maibü kukei, 
17haoei kan maang- pon haksotiashi, hoba kümsilei hoba ngüh maibü 
pendoua kan kaangtiashi. 

2 Thesalonika 3 

Kün shanga Welaukushi 

1Thon leko, jaisinasi shuong, ailai kanei Bunyubou ngüh yeililanglia aatida, 
kho tegü künei kila shanga, 
2hoba daman achühbü hoba amaibü mütshuong ka kün püetlabü lele kün 
shanga welaukuashi; aieilausi pendoueije mailembei aying. 
3Lausikei Bunyubou maanglemenbü ki; haoei kan hau kingaitilabü hoba 
amaibou ka kan lomatlabü. 
4Hobaje künei kan la kubü ngühkhüm kanei kümda, hoba tokei kümlabü 
dogo kan shanga Bunyuboua künei mailem ki. 
5Hobaje Bunyubouei kaneibü maangpon Mühghaü sanou jungto hoba Khrista 
natenbü jungto leiashi. 

Haulobü Khulimbo Maangsanglabü 

6Jaisinasi shuong, kün ka ditletbü tegü apaiko hauloko shoongaibü jaisina tan 
ka sukngailangashi dogo seneibü Bunyubou Jisu Khrista nyena künei kan la 
sakkuda. 
7Aishanga ailai kanei kün chühletjan kanei kan lolo ngekei. Aishanga kün kan 
yoa kijinei ohaulo. 
8Kün la oknyinbü pendou shanga künei mu kukei. Kan dan ao shangakei onat 
ayingtila shanga künei chalou nangnak haujembo hoba hüshuokko 
kümbeileikei. 
9Kho kün kanei pangtei onoujan ayingbü ka ji, lausikei kanei kün chühlettila 
shanga, kün lolo kan to tetsida lenkei. 
10Aishanga kün kan yoa kijinei künei kan la hai sakkukei: müt atei akümalei 
longa, haoei ashau ayunglabü. 
11Aishanga kan yoa atei haulo haushedko akümaleiko kümsilei hansho ongkei 
akümda, lausikei jim akibüa shoongaida dogo künei ditda. 
12Tou takshatbüa haoenei kümsilei kümashi, hoba haoenei jembü shausiyung 
shauashi dogo, kheibü tan to Bunyubou Jisu Khristaa künei ngühkhüm kuda 
hoba thungeida. 

13Lausikei jaisinasi shuong, kümsilei maibü kümbüa obünongbü tekima. 
14Hobaje müt atei ho lea künei dobü ngüha alelonga, kho müt tetdangan 
phoashi, hoba hao himoutila shanga kanei hao to teyang. 
15Khei yingasikei hao dangbou tegü tejungei, lausikei jaisina tegü 
thungeiashi. 

Salem Ngühküp 

16Tou haksotibou Bunyubouei haoei lolo kümsilei pendoua pendou aenei kan 
la hakso kushi. Bunyubou kan pendou yoa kishi. 
17Ngeibü salem ngüh ngo, Paulei jembü ikei doda; kho kü le pendoua 
amaaphilabü ki; ngei khei doda. 
18Seneibü Bunyubou Jisu Khrista onou kan pendou yoa kishi. 

1 Timoti 

1 Timoti 1 

1Ho le, sen khümenbou Mühghaü hoba seneibü maanglem phobou, Khrista 
Jisu ngühkhüm tegü, Khrista Jisu youkoikjai Paul ka, 
2mailema haoeibü shoumai Timoti jungto. Bou Mühghaü hoba seneibü 
Bunyubou Khrista Jisu ka ka jungto onou, üeisanou hoba hakso yingshi. 

Amlangbü Lenbü Khulimbo Sanglabü 

3Ngo Makedonia to haujinei ailai ngei ka la sakkubü kukei kho tegü ngei no 
Efesiaa thüngtimang sühda. At danshuongei amlangbü lenbü 
4hoba ngühli si thonshang akibü phangeibü ngühli thenla haujemyobü ka 
thaktila shanga ngei ka la ngühkhüm kutimang sühda. Khübüei lemen ong 
longtida laka Mühghaü lamthen ühaatida. Mailemei ong kho kümla thükkei. 
5 Kho ngühkhümeibü nyekchüh kho hinseibü maangpon, tangsheibü 
sensimaang hoba eaaoabü mailem ka longbü sanou chingtila shanga ki. 
6Atje khübü ka yonga hoba jim akibü wetyolauyobü to sepeia. 
7Haoenei ai lauda, ayingsi ai shangabü haoenei maangkeilembo lauda, kho 
aditenasikei, haoen Ngühkhüm lenbou la yeimang sühda. 
8Hangalama jungeialonga Ngühkhüm kho aicheküman maikei dogo künei 
ngekei. 
9Ho saopobü shuong nyekchüha aying lausikei ngühkhüm lulimbü si 
athepetbü dan shanga, Mühghaü to ühütbü si shabü dan shanga, asaopobü si 
songle to nyikubü dan shanga, bou haitibü si nyu haitibü dan shanga, müt 
haitibü dan shanga, 
10asangalanbü dan shanga, bousuei bousu jungeibü dan shanga, amlang 
theletlanletbü dan shanga hoba tükdebü lenbü khulimbo ai ong ki, 
11hoba kü la nongkubü, haübou Mühghaü Ngühlang Maibü soneikangbü 
lenbü khulimbo ai ong ki, khübü danshuong shanga ngühkhüm kho kümbei 
dogo senei ngejan. 

Mühghaü Onou shanga Nyensangbü 

12Ngei seneibü Bunyubou Khrista Jisu, aoei kü la ho khangenbü kümsilei 
shanga hau kukei, hao nyen sangda; aishanga, 
13shaanglaje ngo nyikubou, shieikoebou hoba sekbülakbü che yingan kiasikei, 
haoei ngo maanglemenbou dogo weeikei hoba ho kümsilei to ngo pienkei. 
Lausikei haoei kü la onou lenkei, aieilausi, maialembü thu chenei ngei kho 
angebüa kümbei, 
14hoba Khrista Jisua kibü mailem hoba sanouei kü la Bunyubou onou 
apsileko kukei. 
15Khrista Jisu shabü shuong khümenla kaodak to loukei. Kho mailemla 
thükkei. Hobaje ngo pendou to amaibou shabü müt ki. 
16Aoyouei ponpen thon akibü langkei shanga hao to mailemlaje haoen to 
tetsida yingla shanga, Jisu Khristaei jembü lounyu natenbü pendou kü to, 
konglebou che tegü, tang khitko lenla shanga kü la onou lenkei. 
17Tou ponpen thon akibü Choba, ühaibou, ühüpenbou, hoba Mühghaü Che 
to, hao to nyenhang hoba soneikangbü pon- pen thon akiko yingshi. Amen. 
18Kü shou Timoti, nyi mailem hoba sensimaang maibü phoan, lason maibü 
wapyola shanga, shangied ka shanga tetenbü ngüh shuong tegü ngei ka la ho 
ngühkhüm nongan phokuda. 
19Atje ho mailem hoba sensimaang maibü ka bangsije, haoeneibü mailem 
long lusaka. 
20Haoen yoa Humena si Alexander, haosiei Mühghaü nyikubü alaula 
songlenla shanga, haosi ngei Satan la khümbo kuan apa. 

1 Timoti 2 

Mühghaü Lembü Hangsilam 

1-2Pendou to shaangboua, Mühghaü to hatbü hoba daman- chühbü pendoua 
senei hakso hoba küpjembü langkei kila shanga, müt pendou shanga hoba 
Choba shuong shanga subüjabü, welau, sukujakubü hoba nyensangbü kula 
ngei thungeida. 

3-4Ao sen khümenbou Mühghaü, aoei müt pendou khümentimang sühda hoba 
ngühmai ngebü to loutimang sühda, hao junga maibü hoba sungletenlabü ki. 
5Mühghaü che kia; hoba tokei Mühghaü si müt kanglanga autoatbou müt, 
Jisu Khrista kia. 
6Haoei pendou shanga khümenbü angla jembü lolo kukei - ho aukabü jih 
tükdea kulabü aukabü ki. 
7Hobaje ho shangabü aukabü (ngei tükdebü lauda, ngo ayepeida) mailema 
hoba ngühmaia Küksithang shanga lenbou yingla shanga ngo 
songlendolenbou hoba youkoikjai pienbü ki. 
8Hibü, kan lan ong lemla shanga haüyolaje ngei bousu shuongei ik tuokko 
welautimang sühda; lausikei haoen kho khauang hoba oyophetyo akiko 
khümbo kubü langkei yingjan. 
9Kho tegü ong, yaksa shuongkei asungenko hoba takshatbüei ea aoabü hele 
jembü lolo leashi. Haoenei khulou awoujan, ayinglonga hon ayingsi phülem 
ayingsi namton neisimei alejan. 
10Lausikei haoenei Mühghaü lemla theletbü sao mubü kümsilei maibü hele 
leashi. 
11Yaksa shuongei sangsembo khümbo kuko theletashi. 
12Lausikei lenla ayingsi bousu thüka songdak hau lela ngei yaksa la asakkuda; 
lausikei haoen sangsembo kijan. 
13Aishanga shaangla Adam hoba kho phaia Ev kümbei, 
14hoba Adam akhüpetti. Lausikei yaksa kho khüpettikei hoba shabüa atetkei. 
15Yingasikei, haoen eaaoabüei mailem hoba saopoenbüa athakko kialonga, 
sao shou bukbüei khümenlabü. 

 1 Timoti 3 

Lashonga Khuleibü shuong 

1“Atei lashong lombü kümsilei mangsühalonga, haoei kümsilei maibüa 
maangdakda.” Ho mubü ngüh ki. 

2Aishanga lashong lombou che kho shedbü akibü, yak cheeibü lao, eaaoabü, 
thepetbü, hoba tedtangbü langkei yingjan. Hao yenmangshikbü hoba lenlo 
maibou yingjan. 
3Hao ih to khambü müt ayingjan. Hao sekbülakbü aying lausikei semet- 
ametbü hoba themai maangmai yingjan. Hao nam to khaubü müt ayingjan. 
4Haoei hao chemdang maisho song takenbü hoba jembü shousi shuong 
soumo phanga küpletthako thepetenbü müt yingjan. 
5(Müt cheei hao chemdang songdak ajungen longa haoei lai küman Mühghaü 
lashong che thounoula?) 
6Yonglam khuian shabü mühghaü che atetbü tegü jeteibü matjema atetsi 
amaibula hao kho tou nyangko songlela lotbü müt ayingjan. 
7Khüto liman hao nyikubü ühüplabü hoba shabü mühghaü sunga aminlabü 
shanga, tangkabü shuong ka hao aukabü maibü hapjan. 

Lashonga Thuibü shuong 

8Dikon shuongkei damanchühbü yingjan. Haoen liphekbü ayingsi ih to 
khaubü ayingjan. Haoen nyaksinama tedtangbü yingjan, 
9hoba sensimaang hinseibüa seneibü mailem huphang ngüh hatlepenbü müt 
yingyan. 
10Shaangla haoen takteijan, hoba haoen to shedbü akisije, haoen dikon la 
leashi. 
11Haoeneibü yaksi shuongkei haüko damanchühbü yingjan; haoen sembung 
pek- pekbü aying lausikei eaaoabü hoba khümbomeiko maang lemenbü 
yingjan. 
12Dikonei yak che ong kijan, hoba shousi si chemdang ham song takenjan. 
13Aishanga aoyouei dikon kümsilei maian küma, haoen jembü lolo kümsilei 
maibü hoba Khrista Jisu to mailema aei maangkhaibü pailetda. 

Huphang Ngüh Yaangbü 

14Ngo ka jungto tongde loula maanglemda, lausikei ngo phaiko khüpsije, 
ngühmai thaonyu hoba keshang, 
15laobou Mühghaü chem, khei langkei Mühghaü lashonga mütei lai jungeijan 
kho nyi ngela shanga, ngei habü ngüh doda. 
16Maanga shulabü akiko seneibü songle huphang ngüh kho latetche yaangkei: 
“Hao phea tang khitkei, hao Soushoua janbü hapbei. Hao khuthük hangangbü 
shuongei hapbei, hao phangshuong yoa phinthonkei. Hao kaodak pendoua 
mailembei, hao soneikangbüa anlangkei.” 

1 Timoti 4 

Amlangbü Lenbou shuong 

1Soushou Saopobüei chong- chingko lauda, thonbü chaloua müt atei haoen 
ayinglamto leibü soushou hoba shabü mühghaü ka loubü lenbü to maang 
kulabü hoba haoen mailem ka atetlabü. 
2Amlangbü lenbou shuong, aoyoueibü maangpon shabü mühghaüeibü 
amaaphilabüei shangjinan ki, haoenei huonkoyouko 
3chemkanbü shiletlabü. Haoenei toukei, ngühmai ngebü mailembü shuongei 
hao la nyensangbü kuko sunglettila shanga Mühghaüei laobou kümbei khübü 
shausiyungkei atje ashautila thangetlabü. 
4Mühghaüei kümbü pendou maibü ong ki. Asungletenlabü ai aki, lausikei ho 
nyensang kuko sungletjan, 
5aishanga ho Mühghaü ngüh hoba welauei saüentida. 

Khrista Bunyuboueibü Sambü Maibü 

6Nyi khübü ngüh jaisinasi shuong maangpona thüngtialonga no Khrista 
Bunyuboueibü sambü maibü che yinglabü, hoba nyi lenbü mailem hoba nyi 
jungeienbü maibü songlenei no lolo soushoua chingentila thuilabü. 
7Asaopobü hoba shangiedbü pisibou ngühli tesunglet. No lolo saopobü 
langkeia lenenashi. 

8Mangsisau nongeisaebü hokei hanshoje ku, lausikei saopobü nongeisae khoje 
khümbo lejim kibü, aieilausi hoei toubü si loulabü langkei ham shangabü 
thebülanbü hatlepakei. 
9Ho ngüh mailemlabü hoba pendouei sungletla mukei. 
10Ho shangabü künei kümsilei kümda hoba haujemda, aishanga künei langkei 
Mühghaü, ao müt pendou hoba kongnyuleko mailembü shuong khümenbou 
ki, hao to küneibü maanglem phoda. 
11Nyi habü sakkuashi hoba lenashi. 
12No heshou langkei yingbü shanga aolakei aweasüngko tejungeiti, lausikei 
kaibü ngühlau, kaibü sanou, mailem hoba hinseibüa mailembü shuong 
thedanga tetsida che yingtishi. 
13Ngo aloushongko nyi Lai webü, songlenbü hoba lenbüa maangkuashi. 
14Jaishou shuongei ikei shangetjinei, tetenbü thusei ngüh loushedbüei ka la 
kubü laobou jongsak ka to ki, kho tewailet. 
15Habünei haujemashi; müt pendouei no haabüyaangbü shenlabü, no lolo 
haoen la khümbo kuan apashi. 
16Ka langkei hoba kaibü lenbüa maangsangashi. Khei jungeiashi, aishanga 
khei kümbü danko no hoba ka ngüh ditbü shuong ham khümenlabü. 

 1 Timoti 5 

Mailembü shuong Aenei Kümjanleijan 

1 Jaishou shuong to tühak lausikei hao to kabou to tegü suajaashi; nashou 
shuong aedang to kanasi shuong tegü, 
2noushou shuong to kanyusi shuong tegü hoba medei shuong to kaibü nasi 
shuong to tegü hinseibüa soumo hatko jungeiashi. 
3Tükdebü latnyu shuong to nyi hangalama thounouashi. 
4Lausikei latnyu atei jembü chemdang danko saopobü kümsilei küman 
lenlabü hoba kho phaia haoen chingen yaangentibou nyusibou hoba 

pisishuong to maibüei shemmaila ditlettiashi. Aishanga ho Mühghaü 
thedanga sungletenlabü ki. 
5Tükdebü latnyu khoje nyupem kiteilabü; saoei Mühghaü to mailem phoda 
hoba change nangnak welauko hoba thuibü hiko subüjabü athakda. 
6Lausikei latnyu aoei pejapelada, sao lang kijineithama haibü ki. 
7Haoen ngüh thoshaulabü lele akitila shanga habü ho sakkuashi. 
8Lausikei atei jembü chem- pen hoba kongnyuleko jembü chemdang 
athounoulonga, haoei mailem kho atheletkei, hoba hao songalebü tokei 
amaibou. 
9Po saosem phanga ayingbü latnyu che kho latnyu lühbaka doletashi. Sao kho 
laolamla che ong haubü müt yingjan. 
10Hobaje kümsilei maibü shanga laueibü sao yingjan. Sao kho shousi ongen 
yaangentinyu hoba yenmaangshikbü, Mühghaü mütshuongeibü you sakkubü, 
khonsakbü to thuinyu hoba kümsilei maibü pendoua khümbo kuko kijung 
loubü sao che yingjan. 
11Lausikei mütang maiabü latnyu shuong lühbaka tedolet. Aishanga ladang 
haoeneibü nyekdüh maangdühei Khrista khulimlaje haoenei laolamla 
haumang sühda. 
12Kheijineije haoenei shaangbou theletlanletbü kho lulimabuba haoen matjem 
phangto lotda. 
13Khüto liman haoenei chem chem to setla paida hoba haulola ditletda, hoba 
tokei haulola ditletbü kho ong jiko, sembung lishang küpajemda, hoba 
ayolabü pendoua yoanjembo, haoenei alaulabü ngüh lauko paida. 
14Hibü ngei mütangabü latnyu shuong laolamla hauko hoba shousi bukko 
chemdang thounoutimang sühda, hoba dangbou shuong sen khulimbo 
nyikulabü ngüh laula younak kutimang asühda. 
15Aishanga touthamakei atje Satan phai seman apa. 

16Lashongei tükdebü latnyu shuong thuienlabü lele, mailembü sao atei 
chempen latnyu kialonga, saoei haoen pangteiashi, hoba lashong onat teyeiti. 
17Jaishou shuong aoyouei maishoko songdakda, kongnyuleko aoyouei 
songlen hoba lenbü kümsileia haujembo kümda, haoen la munam phejan 
penyi shomyokula mubü ki dogo damenashi. 
18Aishanga Laishibaei lauda, “Masuei youshou nakjinei nyi sembung 
akhühlepkujan.” hoba toukei lauda, “Kümbouleibouei mu hapla muakei.” 
19Jaishou shuong khulimbo yuktibüa aukabü nyi ayingsi sem aki shongkoje 
tesunglet. 
20Joubü shuongei maangsanglabü lele shabü jungeibü shuong to pühthea 
hakashi. 
21Habü ho jungeila shanga Mühghaü hoba Khrista Jisu hoba saopobü 
khuthük hangangbü shuong thedanga ngei ka la sakkuda. Ladangkei 
shangalia alapbo hoba the to chühko matjem teku. 
22Sosopekpek aotokei khua teshanget, ayingsi mü shabüa teham; lausikei no 
lolo saopotham phoashi. 
23Kaibü shiang shanga hoba kaibü hanghang athükamin shanga touje deisang 
ongje ajenko, ih shibang jungeiashi. 
24Müt ateibü shabüje shangashatetnyu yingkei, hoba matjemshang to 
tangshaitham leida; lausikei ateibü shabüje haoen phai ong semda. 
25 Kho tegütham kümsilei maibükei shangashatettiakei; hoba amaibü yinga 
tegükei haoen aikei huan aki. 

1 Timoti 6 

1Aoyou buleng phanga aao la yeian ki haoenei haoeneibü bunyu to soumo 
kula mubü dogo weeiashi. Haoenei khei ajungeilonga Mühghaü nyen si 
seneibü Khristan lenbü ham kho shalabü. 
2Sambü shuong aoyoueibü bunyu shuong mailembü ki, haoen jaisinasi la 
yeibü shanga dogoje soumo akuko akijan. Haoenei haoen aei maibou 

khangenjan, aieilausi aoyouei haoenei khangenbü ka pailetda khübü kho 
haoen to sanoubü himjam Khristan shuong ki. 

Amlangbü Lenbü hoba Tükdebü Nyaksinam 

Habü ngüh nyi lenjan hoba thungeijangeijan. 
3Müt atei lenbü phangcheei lenalonga hoba seneibü Bunyubou Jisu Khrista 
hoba saopobü lenbüa hehoat akilonga, 
4hao khoje yonglamliliei khuilepa hoba ai angekei. Hao kho shatshang 
nyatshang. Haoei theshoubü, oyophetyo, nyikubü, maang alemenbü amaibü, 
hoba ihinseibü sensimaang longtibou tokyopekyobü 
5hoba lemen khanglabü ngühang ong mangsühda. Khübü pendou kho haiyep 
leilubü hoba ngühmai akibü mütshuongei jungeida. Haoenei songle kho keila 
yaanglabü hangsilam dogo damda. 
6Lausikei senei kibüei maang haialonga maimaitham songle kho ku yaang ki. 
7 Aishanga senei ho kaodak to ai akünba, hoba haka ai künlangla athüklabü. 
8Senei shausiyung si neisimei kialonga khoei sen maang haijan. 
9Aoyou keimang sühda haoen takteibüa atetda hoba ngoualouabü hoba 
nyekdüh maangdüh sunga minda; khübüei mütshuong leilubü hoba maubüa 
nyemtida. 
10Aishanga nam to sanoubü kho amaibü phang pendou yemtibou li ki; hoba 
kho shieijinei müt atje mailem ka ayinglam to leilangan, ngangbü juongnyuei 
jembü lolo paiko sepbei. 

Boupem Songlen 

11Lausikei no Mühghaü müt ki hoba khübü pendou ka satenashi. Nyi ka 
maangpon saopobü, Mühghaü ngebü, mailem, sanou, natenbü hoba eaaoabüa 
phoashi. 
12Mailem lason maibü wapyoashi. Ponpen thon akibü langkei, laobou shanga 
Mühghaüei no ngakei, hoba aukabü juongnyu thedanga kaibü mailem aukabü 
theletkei, kho langkei hatlepashi. 

13Pendou la langkei kubou thedanga hoba Pontia Pilat thedanga aukabü ngüh 
maibü theletbü Khrista Jisu thedanga, 
14nyi seneibü Bunyubou Jisu Khrista alou shongko, ngühkhüm nali atheko 
hoba anyikuko phola ngei ka la sakkuda. 
15Hao loubü kho haoeibü jihsiphaia, Mühghaü, ao Haübou hoba Bunyubou 
Che ong, choba shuong thüka Choba, bunyu shuong thüka Bunyubou, 
16hao ong ühaibou; aokei anyangenbü ngesakbüa hao kida. Aoeikei hao 
hapan achühkei hoba aoeikei hao hapla athük. Hao to nyenhang hoba 
ponpen athonbü seisihau yingshi. Amen. 
17Aoyou ho kaodak salanga keibü ki, haoen asungenla ayingsi chongachingbü 
nyaksinama haoeneibü maanglem apholabü, lausikei Mühghaü, aoei sen 
pendou la ajanjan pendou souko lela kuda, hao to maanglemla sakkuashi. 
18Haoenei maibü kümlabü, kümsilei maibüa keibü yingla hoba janyola 
lamlean kila hoba maiyola maangnyu angko kila lenashi. 
19Hibü, haoenei shangashatbü langkei hatlepenlabü lele, haoeneibü nyakei 
namei loulabü shanga denshang kaangbü chemshang che tegü loulabü shanga 
thanlabü lele haoen la ngühkhüm kuko lenashi. 
20Timoti, ka la nongkubü lomashi. Ho kaodak Mühghaü angebü ngühsidei 
hoba toket khipetbü songsido laobou to amlang “Hapbüngebü” dogo lauda, 
khübü ka no lolo satenashi. 
21Atei ho hapbüngebü theleda hoba mailem ka ayinglamto satan apa. Kan 
pendou yoa onou kishi. 

2 Timoti 

2 Timoti 1 

1Ho le, Khrista Bunyuboueibü youkoikjai yingla hoba Khrista Jisu 
thangjambüa thekubü langkei phinthonla shanga Mühghaü maangangbou 
Paul ka, haoei sanoubü shou Timoti jungto. 
2Bou Mühghaü hoba seneibü Khrista Jisu ka onou, üeisanou hoba hakso 
yingshi. 

Nyensangkubü hoba Thungeijangeibü 

3Ngei change nangnak ngeibü welaua ponpendou no damenjinei, ngeibü 
pisibou shuong ka thama sensimaang hinseibüa laobou Mühghaü to ngei 
khangenda, hao nyen sangda. 
4Ka nyeksi damenko, ngo olinbüei shenlabü lele, no nyibou haüyola shanga 
aeibou waangda. 
5Ngei kaibü mailem kaangbü damenda. Kapinyu Lois hoba kanyu Yunis 
maangpona kibü mailem kho ka maangponakei thüngan kilabü dogo ngei 
damda. 
6Hibü, kü ik shangetbü danko Mühghaü jongsak laobou ka to ki, kho wanlong 
longtila ngei ka la damentida. 
7Aishanga Mühghaüei sen la hattembü soushou aying, lausikei sei hoba sanou 
hoba thepetbü soushou kukei. 
8Hibü seneibü Bunyubou shanga aukabü kula hoba hao shanga thüngbou kü 
shangabü tehimouma. Mühghaü sei to sou nongashi hoba Ngühlang Maibü 
laüa khonsak natashi. 
9Mühghaüei sen khümenkei hoba hao mütshuong la lela ngaankei, khei 
seneibü kümeileiei ji, lausikei kho haoeibü onou nyekchüh kiteikei. Jihsiphai 
mokhangjineithama sen Jisu Khrista to thangjam danko onou sen la kuan 
kiteikei, 

10lausikei ho sen khümenbou Khrista Jisu tang khitbü danko sungbakei. 
Haoei habü mautiko, Ngühlang Maibü danko hoba ühaibü ngesakbü kho 
sungbakei; 
11hoba kho Ngühlang Maibü shanga ngo songlendolenbou, hoba youkoikjai 
hoba lenbou yingla pienkei. 
12Khoei ngo ho kümbo khonsakda. Lausikei ngo ihimouda, aishanga ngei Che, 
aoto mailemda, ngei hao ngekei, hoba ngei hao ika kho Chalou shanga ai ong 
nongkukei, kho haoei lombo kila thükakei, kho ngei chongchingko mailemda. 
13Khrista Jisu kho seneibü thangjama kibü mailem hoba sanoua nyi ai lenbü 
kü ka hapbei, kho tetsida kaangkhühtham hatlepashi. 
14Jongsak maibü laobou ka la nongkukei, kho nyi sen to thüngbou Soushou 
Saopobü danko lombo kishi. 
15Figela si Hermogeni yoan Asiaa kibü pendou kü ka sepeijung sada. 
16Quesfora chemdang to Bunyubouei üeisanoushi. Haoei ngo hanghangleko 
haksotikei, hoba ngeibü yangmen shanga hao ihimou. 
17Hao Roma sühbü- yam haoei ngo ühüpshongko lameikei. 
18Haoei Efesiaa ai kümsilei latetche kümbei kho nyi ngeakei. Kho Chalou 
khünei Bunyubouei hao la Bunyuboueibü jembü onou nahaüku. 

2 Timoti 2 

Khrista Bunyuboueibü Maanglanbü Sepai Che 

1Hibü, kü shou, Khrista Jisu to thangjambü ka loubü onou danko no hau 
kiashi. 
2Ngei aukabü juongnyu thedanga ai lenkei nyi dida. Kho lenbü kho toukei 
heebü to lenla thüklabü hoba maanglemenbü mütshuong lakei 
nongngaikuashi. 
3Khrista Bunyuboueibü sepai maibü che tegü nyikei kün yoa khonsak natashi. 
4Sepai kümsileia kijinei, aoei hao sepai la lela hekei, hao maang haitila 
shanga aoeikei ho langkei kümsileia atotyoda. 

5Hobaje louyojayobü aoeikei, haoei ngühkhüm hangeilamei ajungeilonga 
haoei thükbü khun hanla athük. 
6Langlebü aoei kümdaleida haoei shaangbou mai kho janletjan. 
7Ngei ai lauda kho damanchühshi; aishanga Bunyubouei ka la kho 
khümbomeiko ditentilabü. 
8Jisu Khrista haibü ka langngaibü hoba Dawid ka thenbü damenashi. Kho 
ngei songlenbü Ngühlang Maibü ki. 
9Kho shangabü ong kokbü yepeibü tegü ngo khühbüa ki. Lausikei Mühghaü 
ngüh kho khühan aki. 
10Hibü, pienbü danei Khrista Jisu to kibü hoba ponpen thon akibü 
soneikangbü hapla shanga, ngei haoen shanga pendou natenda. 
11Ho maanglemenlabü ngüh: “Sen hao yoa haialonga, senkei hao yoa lang 
kilabü. 
12Senei natenalonga, seneikei hao yoa songdaklabü. Senei hao atheletlonga, 
haoeikei sen atheletlabü. 
13Sen maanglemenko akisikei, haoje maanglemenko kida, aishanga haoei 
jembü lolo atheletko akien.” 

Kümbouleibou Mu Che 

14Habü ho nyi haoen la damentiashi: ngüh shangabüa aoaphetyolabü shanga 
Bunyubou thedanga haoen la ngühkhüm sakkuashi. Aieilausi khoei apailetda; 
hoba ditbü shuong ong leilutida. 
15Ihimoulabü lele, kümbouleibou che yeiko hoba ngühmai ngüh tükde 
jungenko, Mühghaüei sungletenlabü lele no hautaknepashi. 
16Asaopobü ngüh lauko sembung pekpekbü ka satenashi; aieilausi khübünei 
yobü dan yongbou amaibou la yeilabü. 
17Haoeneibü lenbü khoei imei tegü künlabü; haoen yoa Himenia si Fileta 
yoakei; 

18haoen ngühmai ka mashikan sada. Haoenei sen langngaibü dana lauda hoba 
müt ateibü mailem lusakkuda. 
19Lausikei mailem denshang kho kaangkhühtham loakei. Ho Mühghaüei 
kekei hoba honei hai doakei: “Bunyubouei haoeibü shuong ngeakei. Aoei 
Bunyubou nyen phongda hao amaibü ka bangenashi.” 
20Chem yaangbü chenei hon si chandinam peisilei ong ki aying, lausikei bu 
hoba thameibü peisileikei ki. Hobaje khübü ka shaangbou kho namton 
peisilei hoba nyiboubü kho tagübü ki. 
21Hibü aoei jembü lolo nyiboubü khoka saüenan kilaje hao namton peisilei, 
Mühghaü shanga saüenbü haoeibü chembubou shanga lejim kibü hoba 
kümsilei maibü pendou shanga lamlean kilabü. 
22Nyi heshoudangabü dühbü ka satenashi, hoba hinseibü maang- ponei 
Bunyubou to ngabü dan yoa saopobü mailem, sanou hoba hakso shiashi. 
23Ngoubü hoba ngoualouabü wetyo pekyobü apyoashi; aieilausi khübüei oyo- 
phetyo longtida dogo nyi ngekei. 
24Bunyubou khangenbüei aoyojan; hao kho, pendou to sanoubü, lenlo 
maibou, natenbou, 
25-26hoba eaaoabüei haoeibü dangbou jakshaikubou müt che yingjan. 
Aingenyu haoen kho shabü mühghaüei thamtham langsenan, haoeibü sunga 
mintian, haoei mangsühbü pendou haoen la kümtiko kila thükkei. Lausikei 
haoen sinngaian hao jungka satenlabü lele, Mühghaüei haoen maangpon 
sepeila hoba ngühmai ngetila thuilakei thükkei. 

 2 Timoti 3 

Thonbü Chalou shuong 

1Lausikei thonbü chalou shuonga sen thükto sekbülakbü jihsiphai lousühlabü 
dogo ngei kan la ngetimang sühda. 
2Mütshuongei jembü nam ong sanoulabü; haoen lilisese, yonglam shamle 
hoba nyikubü yinglabü; haoenei nyusibou to soumo akulabü, nyen asanglabü, 
asaopolabü, 

3hoba sanou hangsilam akilabü; haoen aonoubü, aweasüngbü, athepetenbü 
hoba sekbülakbü yinglabü. Haoenei maibü mangsenlabü. 
4Haoen huonetyouetbü, jembü maangleko jungeibü hoba müleng angbü 
yinglabü. Haoenei Mühghaü toje jembü olin ong sanoulabü. 
5Tangaje haoenei saopobü hangsilam jungeilabü, lausikei haoenei langkeiaje 
hoeibü tükdebü hau atheletlabü. Khübü mütshuong ka satenashi. 
6Aishanga haoenei at chemto atan, shabüei sangetan dühbü phang phangei 
leiyeiko, 
7ponpendou ditla haujemda lausikei ngühmai ngebü to ladangkei alouenbü, 
hau akibü yaksa shuong lapda. 
8 Jani si Jambriei ailai Mosa khulimbei, kho tegü khübü mütei ngühmai 
khulimda. Haoen maangpon lusakbü hoba mailema amubü shuong ki. 
9 Lausikei haoen lalok ohaulabü, aishanga müt pendouei haoen asangadobü 
haplabü. Jani si Jambri tokei khei haüthükkei. 

Thonbü Songlen 

10Lausikei noje khei aying. Aishanga nyi ngeibü lenbü, kü langkei hangsilam 
hoba ngeibü nyekchüh phai sembei. Nyi ngeibü mailem, natenbü hoba sanou 
ngekei. 
11Ngei Antiok, Ikonia hoba Lustraa shieikoe hoba khonsak künbü nyi ngekei. 
Khübü shieikoe latetche hatlabü kiteikei! Yingasikei khübü shieikoe pendou 
ka Bunyubouei ngo püetkei. 
12Khristan che tegü saopobü langkei kimang sühbü pendou shieikoelabü; 
13lausikei amaibü mütshuong si huonet youettibou shuong aei aei amaibou 
yeilabü. Haoenei lubü shuong khüpettilabü hoba haoen lolokei khüpettilabü. 
14Lausikei noje ka la lenbü hoba nyi khümboei sungletbü ngühmai to 
maanglanko kiashi, aieilausi kaibü lenbou shuong aoyou yingkeije nyi 
ngeakei. 

15Laobou Saopobü Laishibaei Khrista Jisu to mailembü danko khümenbü 
shanga no hapbüngebü yeitila thükda, kho nyi nashoudanga thama ngeakei. 
16Mühghaü hak metan jinkubü Lai weko lenla shanga, hakla shanga, 
mashikbü tangtikula shanga hoba saopobü langkei kila lenla shanga mubü 
hoba penbüsoubü ki. 
17Haoei kho ngüha lealonga, Mühghaü müt kho kümsilei maibü pendou 
shanga mubü hoba penbüsoubü yinglabü. 

2 Timoti 4 

1Mühghaü thedanga hoba langkeibü si haibü ham mat jemla kibou Khrista 
Jisu thedanga, hoba Khrista nyibou loulabü hoba hao songdakla loulabü dogo 
damenan, ngei ka la ho ngühkhüm sakkuda: 
2nyi Ngüh kho songlenashi, jihsiphai hoba jihsiphai ayingbüa maangdakashi; 
ka ngüh ditbü shuong to lounyu natenbüei hakashi, haoen tangtikuashi, 
haoen thungeijangeiashi hoba haoen to athakko lenashi. 
3Aishanga haoenei lenbü maibü to aditkulabü jihsiphai che loulabü. 
Khüpeinyu, nouto takbü- hitbü dan la yeiko, nyekdüh kühshuoktila shanga 
haoenei ditmang sühbü lentila shanga lenbou shuong uon uona pholabü. 
4Haoenei ngühmai ka haoeneibü noukhün sepeijung ngühli ae ayinglamto 
satkulabü. 
5Lausikei noje, pendoua damanchühbü kishi. No khonsakla lamlean kijan. Nyi 
songlendolen kümsilei kümjan. Nyi kaibü janletbü kümsilei khümtijan. 
6Aishanga yunglabü lembü tegü ngo touje jonda, hoba ngo banglabü jihsiphai 
khama nyanga. 
7Ngei wapyo maibü kho wapyoa, ngei kaopheitet sühko laanga, ngei mailem 
kho jungena. 
8Touje kü shanga saopobü khun, laobou Bunyubou saopobü matjembouei kho 
Chaloua kü la kulabü ki, kho phokuakei; hoba kü la ong aying, lausikei 
aoyouei hao loulabü sanouko chüheida, haoen lakei pendou la kho kulabü. 

Boushou Ngüh 

9Kü jungto tongde loula nyi haujemashi. 
10Aishanga Demaei ngo apyoa. Haoei ho kaodak to aei sanoukei hoba hao 
Thesalonika to satan apa. Kresken Galatia to hoba Tita Dalmatia to haua; 
11kü yoa Luk mütpem kia. Mark leiashi hoba hao ka yoa leiba; aieilausi 
khangenbü kümsileia hao kü shanga thuibü yaang yingakei. 
12Ngei Tikhika Efesia to hautia. 
13No ladang loulaje, ngei Troaa Karpa yoa apyobü mangyuk, hoba le shuong, 
kongnyuleko khoneibü tulai kho sungba. 
14Alexander, chinam yaübouei kü to aeibou amaiko jungeikei. Haoeibü 
kümsilei thüng Bunyubouei hao la shemmailabü. 
15Hao khulimbo no maangsangashi, aishanga haoei küneibü ngühlang aeibou 
khulimbei. 
16Ngei shaangla ngo satenshang lamjineije aoeikei kü to athui, lausikei 
pendouei ngo inletkei. Kho haoen khulimbo naoteyingkuma. 
17Lausikei Bunyubou kü junga lokei hoba kü la hau kukei; hoba Küksithang 
pendouei ngühlang kho ditlabü lele phinthonla ngei thükan kikei; hoba 
ngokei molosaonyu haken ka püetkei. 
18Bunyubouei amaibü kümsilei pendou ka ngo khümenlabü hoba haoeibü 
khuthükbü Sangle to ngo leibalabü. Hao to soneikangbü ponpen yingshi. 

Thonbü Songlen 

19Priska si Aquila hoba Onesfora chemdang to salem ngetishi. 
20Erasta Korinta kingaia. Ngei Trofima shatko Melitaa phoyokei. 
21Puang üangjinei lousühla nyi haujemashi. Eubula, Puden, Linu, Klaudia 
hoba jaisinasi shuong pendouei ka la haoeneibü salem küntida. 
22Bunyubou ka soushou yoa kishi. Kan pendou yoa onou kishi. 

Tita 

Tita 1 

1Ho le ho Mühghaü khangenbou hoba Jisu Khrista youkoikjai Paul ka. 
Mühghaüei pienbü mütshuongeibü mailem ongenkula hoba seneibü songle 
ngühmai, 
2laobouei thon akibü langkei maanglem chüheida kho lenla ngo hautikei. Ho 
büngbü jihsiphai thedangto Mühghaüei thekubü ki hoba haoei hao ngüh 
jungeida. 
3Haoei jembü jihsiphaia, sen Khümenbou Mühghaüei haoeibü ngühlang tang 
khittikei hoba kho phinthonlabü kho kü la nongkuko ngühkhüm kukei. 
4Ngeibü ngühmai shou Tita, sen janyobü mailema ngei ho ka to doda. Bou 
Mühghaü hoba sen Khümenbou Khrista Jisu ka kato onou hoba hakso 
yingshi. 

Kretaa Tita Kümsilei 

5Nangbü pendou yenei yenko kümsemla shanga ngei no Kretaa apyoda. Ngei 
ka to lenbü kho nyi sang wekoa jaishou shuong pienashi. 
6Khübü kho nali athebü thechüh mütshuong yingjan; haoen kho yak che ong 
phoan, haoen shousi shuong mailembü, thechüha amaibü achühenbü hoba 
songsido maian jungeibü yingjan. 
7Lombou kho Mühghaü chemdang shanga chühbou ki. Haokei thechüha nali 
athebü müt che yingjan; hao kho jembüei maang angbü ong jungeibou 
ayingsi khauangla sobü müt ayingjan; hao kho ihjakbü aying, ayingsi ikok 
simbü aying, ayingsi nyaksinam to khaubü ayingjan. 
8Lausikei hao yenmaang shikbü hoba maibü pendou sanoubü yingjan. Hao 
kho jembü lolo thepetbü, lanbü, saopobü hoba damanchühbü yingjan. 
9Hao kho seneibü lenbü to jibü hoba mailemlabü ngühmai ngüh 
kaangkhühtham jungenbü müt che yingjan. Khoei ong haoei lenlo maibü 
danko thungeijangeibü kuenlabü hoba dangbü shuongeibü ngühkei 
thükenlabü. 

10Aishanga, kongnyuleko Jihudabü songlebü yoa lejim akibü ngüh laubü 
juongnyu kia, hoba haoen danko kipjim longtida. 
11Haoen sembung küpjemtijan, aishanga haoenei nyaksinam shanga himou 
akakko shedbü lenko chemdang pendou khüpeitida. 
12Haoen san yo kabü thuseibü dogo laubü müt cheei hai laukei, “Kretabü 
ponpendou amlangbü, amaibü meisiau, haulo haushed shaumang 
yungmang.” 
13Kho ngühmai ki. Hibü haoen mailema sa angko kientila shanga nyi haoen 
to kaang hakashi 
14hoba touje Jihudabü ngühli hoba ngühmai atheletbü mütshuongeibü lenbüa 
maang teku. 
15Aoyou hinseibü ki haoen shanga pendou hinseibü hoba aoyou maialembü 
dan ki, haoen shangaje aikei hinseibü aki; haoeneibü maangpon si haoeneibü 
sensimaang ham shatia. 
16Haoenei Mühghaü ngeakei dogo theletda lausikei haoeneibü kümsileiei hao 
asungletda. Haoen kho maibü ailakei lejim akiko mangsenlabü hoba ngüha 
alebü shuong ki. 

Tita 2 

Lenbü Maibü 

1Lausikei nyi tükdebü lenbü to papbü lenjan; 
2nyi jaishou shuong eaaoa, daman chühbü, thepetbü, hoba mailema, sanou 
hoba natenbüa hau kilabü shanga haoen la lenashi. 
3Noushou shuongei kho tegü Mühghaü la soumo kubü langkei kijan. Haoen 
kho sembung lishang simbü ayingsi iheibü aao ayingjan. Haoenei ai maibü ki 
kho lenjan, 
4hoba chemdang nashou yaksi shuong to haoeneibü laosi hoba shousi shuong 
to sanoula, hoba 

5senetbü, hinseibü, chemküm chemleia tedtangbü, onoubü, hoba haoeneibü 
laosi shuong to ngüha lebü yingla shanga lenjan. Hibü khoei ong Mühghaü 
ngühlang kho ashatilabü. 
6Heshou shuongkei kho tegü thepetbü kila shanga lenashi. 
7Hobaje nokei nyi kümbüleibü pendoua tetsida maibü lenenjan. Kaibü lenbüa 
no takshatbü hoba damanchühbü yingjan. 
8Sen shangabü amaibü laueila ai akiko dangbou himou bautilabü lele nyi 
laubülebü pendou kho maibü hoba ashatilabü lele yingjan. 
9Sambü shuong kho ajanjan pendoua haoen sambou phanga yingjan. Haoenei 
pekngaila ayingko maang haitila haujemjan 
10hoba akokasemlabü. Haoen kho mudonga maanglemenbü dogo lenenjan 
hoba hangsilam pendoua sen Khümenbou Mühghaü lenbüa soumo kitijan. 
11Aishanga müt pendou jungto khümenbü sungbako Mühghaü onou tang 
khittia. 
12-13Seneibü Mühghaü yaangbou hoba Bunyubou Jisu Khrista soneikangbüa 
hapla senei seneibü haülabü maanglem Chalou kho chüheitoua, sen saopobü 
hoba kaodak maangdüh pendou apyola shanga hoba toubü meten 
damanchühbü langkei, saopobü hoba Mühghaü ngebü langkei kila shanga sen 
to ho onouei lenda. 
14Haoei sen shabü ka do ngetila, amaibü pendou ka sen saüenkula, sen haoei 
pienbü mütli yeitila hoba sen la maibü kümla maangtaktila shanga haoei 
jembü lolo sen la kukei. 
15Nyi ho laujan ki; kü mütshuong thungeila hoba hakla hau khümbo ka la 
kua. Aolakei aweasüngko tekiti. 

 Tita 3 

Khristan Thechüh 

1Songdakbü shuong si songdak hau phanga kila nyi ka mütshuong la 
damentiashi; haoenei haoen to ngüha lejan hoba kümsilei maibü pendou 
shanga lamlean kijan. 
2Haoenei ao nyenkei ashajan ayingsi aoaphet- yojan lausikei müt pendou to 
eaaoabü yingjan. 
3Jih chenei sen asangadobü hoba lenbü aditbü kiteikei. Senei seneibü haang 
mautikei hoba sen maangdühbü hoba olin kungkhenbü ajanjan phang 
pendoueibü aao la lean kiteikei. Sen seneibü langkei khüjinbü hoba 
theshoubüa, cheei che to mangsenyoko dantikei. 
4Lausikei ladang sen Khümenbou Mühghaüei haoeibü üei hoba sanou 
mütshuong shanga tang khitkei, 
5haoei sen khümenkei. Ho sen lolo kümbü saopobü kümsileiei aying lausikei 
hao onoubü yingbü danko ki. Soushou Saopobüei haansang yeitibü ka 
bukngaibü dei danko sen nyiboula bukkei. 
6Aishanga sen Khümenbou Jisu Khrista Mühghaüei sen la Soushou Saopobü 
apsileko khokan jinkukei. 
7Hibü haoeibü onouei sen Mühghaü yoa haoei mat maitikei hoba sen la thon 
akibü langkei phetphan chongchingbü maanglem kukei. 
8Kho pendou ngühmai ki, hoba Mühghaü to mailembü danei kümsilei maibüa 
jungyoan maangsangko kila shanga ngei habü kümsilei shangabü nyi 
nouanepbo lentimang sühda. Ho mütshuongei lelabü thungeibü maibü ki. 
9Lausikei ngouabü wetyo lauyobü, thenbülenbü ngühli phanyobü, oyophetyo, 
hoba Ngühkhüm aoa lemenbü khübü ka bangenashi, aishanga khübü kho 
lejim akibü hoba amlangbü. 
10Janyintibou to nyi nyinei to liman tühak. Kho phaiaje hao to ai kümla aki. 
11Nyi ngelabü, kheibü müt kho ayinglama ki. Haoei shedbü kümda hoba 
haoei kho ngeakei. 

Ngühküp Songlen 

12Ngei ka jungto Artema ayingsi Tikhika hautisilengko: Nikopolia kü jungto 
loula haujemshi, aieilausi ngo puang sünga khünei dantila jantheda. 
13Ngühkhüm ngebou Zena si Apolo wakou shangabü nyi maibouthamei 
thuiashi, hoba haosi khambü pendou chühkuashi. 
14Hobaje sen jembü mütshuongeikei haoeneibü kümsilei maibü kho theshuok 
khambüa jungeienla ditletjan. Haoen haang alongko akijan. 
15Kü yoa kibü pendouei ka la salem kutida. Mailema sen thangbou shuong la 
salem kushi. Kan pendou yoa onoubü yingshi. 

Filemon 

Filemon 1 

1Ho le Paul, Khrista Jisu shanga ao tou thüngdanga ki, hoba seneibü jaisina 
Timoti ka senei sanoubü thangbou hoba liko khangenbou Filemon, 
2seneibü nousina Apfia, seneibü jenabou sepai Arkhipa hoba Filemon chema 
kambü lashong jungto. 
3Seneibü Jisu Khrista ka kan jungto onoubü hoba hakso yingshi. 

Filemon Sanou hoba Mailem 

4-5Ngei tegütham nyi Bunyubou Jisu to hoba Mühghaü mütshuong pendou to 
lai sanouda hoba maanglemda kho ditan ngei ponpendou ngeibü welaua no 
damenda, hoba kü Mühghaü nyen sangla ladangkei amaada. 
6Nyi mü to kaibü mailem janyojinei sen pendouei khei Khristaeibü 
phaisembü shuong tegü sen latetche keiko haükubü dan ki kho senei aei aei 
penkosouko ditenlabü shanga ngei welauda. 
7Sanoubü jaisina, ladang ngei kaibü sanouei Mühghaü mütshuong maangpon 
haksotibü shangabü ditkei ngo yaang olintikei hoba maang nyemtikei. 

Onesima shanga Subüjabü 

8Hibü khei Khrista himjam soloa yingasikei, ai janbü ki kho kümla shanga 
ngei kan la ngühkhüm kuda. 
9Ngei kaibü sanou shanga bouje sudajada. Haü, lubü ayingko ngo Paul, 
Khrista Bunyuboueibü lambubou, tou hao shanga thüngbou che yingasikei, 
10kü shou Onesima, ao, ngo thüngan phaia kü shou la yeikei, hao shanga ka 
to sudajada. 
11Onesima kho cheje ka shanga lejim akitei, lausikei touje maimaitham seti 
ham shanga lejim kia. 
12Kü maangpon tegü ong dambo ngei hao ka jungto ngaitikuda. 
13Ngühlangmaibü shanga ngo thüngbou kijinei ngei hao ka jeila kü to thuila 
kü yoa phokhoulabü, 

14lausikei ngei kaibü maangangbü ayokoje aikei kümmang asüh. Tukosekko 
asanoutilabü, lausikei ka maang letilabü. 
15-16Aingenyu nyi hao aao che tegü aying lausikei kü to khaibou sanoubü 
jaisina che tegü ponpen thon akiko lengailabü lele hao ka jungka longche 
shanga kukkei yingkei. Kongnyuleko hao kü to khei ki. Müt hoba likobü 
khristan tegü ka to bouje latetche aei yingla. 
17Khei nyi ngo mailema thangjambou che tegü sungletda longa haokei nyi 
ngo sungletbü hima sungletashi. 
18Haoei ka to denche shedbü küman kialonga ayingsi ka la denche thean 
kisije, kho kü la wejinkuashi. 
19Hanei kü ikei aukabü dokuda: ngo Paulei shemlabü. Maimaitham nyi kü la 
ka langkei shemla kibü khoje ngei alenouda. 
20Jaisina, kho daman chühshi! Külaje khristan lama ong shemngaitimang 
sühda. Khristan jenabou cheei thükbü thüng ngo olintiashi. 
21Ngei ho doasikei, ngei ngekei, nyi ngei phebü to limankei kümlabü. 
22Khüto yoko sanoudaman kü shanga yepchem che lamlekuashi, aishanga 
ngei maanglemda, kaneibü welau jongaibüa kan pean chühla Mühghaüei kü 
to thuilabü. 

Thonbü Salem Ngüh 

23Epafra, Khrista Jisu shanga thangbou kü jambouei ka la salem küntida, 
24hoba tokei kü yoa khüpjambü Mark, Aristakha, Dema hoba Luk ka kei 
jeteibü küntida. 
25Bunyubou Jisu Khrista onou kan pendou yoa kishi. 

Ibri 

Ibri 1 

Hao Shou Danko Mühghaü Ngüh 

1 Shangied Mühghaüei seneibü pisibousi shuong to thuseibü shuong danko 
hoba hangsilam juonga joyokei. 
2Tou ho meten thonbüa haoei sen to Shou cheei joyoa. Hao danko Mühghaüei 
kaodak kümbei, hoba haoei hao kho kaodak khümbo phetphanla pienkei. 
3 Haoei Mühghaü soneikangbü hautida, haoei sen la Mühghaü noksa tükdebü 
lenda, hoba haoeibü sei ngühei mühnyu kaonyu khümbo thounouda. Ladang 
haoei müt shabü ka sakentilabü lele thükenkei, hao khuthüka pendou 
thükenbou Mühghaü mae aenei setkei. 

Khuthük Hangangbü shuong to Yaangbou Shou 

4Hobaje lai haoeneibü nyen hanbou ki kho tegü khübü hangangbü shuong to 
yaangbou yeiko haoei Shou nyen sungletkei. 
5 Mühghaüei aijih dangakei khuthük hangangbü che to ongkei, “No Kü shou; 
tat ngo Ka bou la yeia,” ayingsi “Ngo hao bou yinglabü, hoba hao Kü shou 
yinglabü” dogo alaukei. 
6Mühghaüei kaodak to hao Shou shaangbou shou hautila kijinei haoei hai 
laukei, “Mühghaüeibü khuthük hangangbü shuong pendouei hao lemashi.” 
7 Hobaje khuthük hangangbü shanga laujinei haoei hai laukei, “Haoei 
haoeibü khuthük hangangbü shuong yei la hoba hao khangenbü shuong 
wanlüh la yeitida.” 
8Lausikei hao shangabü laujinei haoei hai laukei, “O Mühghaü, kaibü Choba 
setshang ponpen thon akiko kilabü. Kaibü lanenbü sangle ngühmaia loda. 
9 Nyi saopobü sanouda hoba shabü mangsenda. Khoei ong Mühghaü, ka 
Mühghaüei ka thangbou shuong aying, lausikei no ngakei, hoba ka la 
naangenko pienbü Choba olinbü kukei.” 
10 Tokei haoei lauda, “O Bunyubou, büngla khangla nyi kaodak chemshang 
yaükei. Ka ikei nyi mühshuong kümbei. 

11 Haoen pendou maulabü lausikei no joulabü; nei tegü haoen pendou 
hanglabü. 
12Mangsho tegü nyi haoen tungaian pholabü; neisimei tegü haoen jeileilabü. 
Lausikei no jetei kida, no ladangkei ühaida.” 
13Mühghaüei ladangkei khuthük hangangbü che to ongkei, “Ngei kaibü 
dangbou shuong ka you phanga younakshang la akümbu shongko no kü 
maenei setashi,” dogo alaukei. 
14Kholongaje khuthük hangangbü shuong pendou kho, khümenbü to lotlabü 
shuong to thuila hautibü Mühghaü khangenbü soushou shuong ong ki aying 
lo? 

Ibri 2 

Khümenbü Yaangbü 

1Hibü khübü ka sen soujung asatlabü lele, senei ditbü ngüha aei maang 
kujan. 
2Senei ngeakei, khuthük hangangbü shuong danko laubü Ngühkhüm ngüh 
kho yongko kaangsije, ho lulimbü ayingsi ngüha alebüje atheko 
shieinangeikei. 
3Kholonga, Mühghaüei Bunyubou danko shaang ngetibü khümenbü khütetche 
inletalonga sen lai satenla? Aoyouei hao ka ditkei haoenei sen la 
chongchingtikukei, 
4hoba Mühghaü jembü lolo amaaphilabü, maangpanglabü hoba seikümseilei 
danko hoba haoei luluei mubü thüng Soushou Saopobü jongsak shombuko 
haoeibü aukabü kukei. 

Khümenbü to Leibou 

5Künei loulabü kaodak shangabü lauyoda, kho kaodak haoei khuthük 
hangangbü la kukei aying. 
6Atei Laishiba ata lauda, “Nyi hao damenlabü lele müt kho ai? Nyi hao 
shanga dambulabü lele Müteibü Shou kho ai? 

7 Nyi hao khuthük hangangbü to hanshoei ong hanshangbou kümbei, nyi 
soneikangbü hoba nyenhangei khun hankukei, 
8 hoba nyi ajanjan pendou hao you phangto sungbakei.” Aishanga ajanjan 
pendou hao phanga phokusije, haoei phanga aphokubü ai ai üpyo. Lausikei 
tou sühkokei ajanjan pendou hao phanga phokubü senei ühüpda. 
9Lausikei senei hapbü kho Jisu ki, ao khuthük hangangbü to hanshoei hanbou 
kümbei lausikei haoei haibüa sühko natenbü ka touje hao soneikangbü hoba 
nyenhangei khun hanakei. Müt pendou shanga Jisu nahaikula shanga 
Mühghaüei haoeibü onoua kho pendou kümbei. 
10Aishanga Mühghaü, aoei jembü nyekchüh shanga haoei ajanjan pendou 
kümbei, haoei soneikangbü to shousi juongnyu leibajinei khonsak danko 
haoen khümenbü to leibü penbüsoubü yeitilabü hao shanga janbü yingan 
kiteikei. 
11 Aishanga haoen shabü ka saüenkubou si haoei saüenkubü shuong ham kho 
pendou Bou che ka ki. Khoei ong haoen to jaisinasi shuong dogo ngala hao 
ihimouda. 
12Haoei lauda, “Ngei ka nyen ngeibü jaisinasi shuong to phinthonlabü. 
Kambüa ka nyen chia laubüa ngo yolabü.” 
13 Toukei haoei lauda, “Ngei Mühghaü to maanglemlabü.” Hobaje toukei 
haoei lauda, “Mühghaüei kü la kubü shousishuong yoa ngo hanei kia.” 
14Touje shousi shuong sii si phe yembü shuong yingsije, Bunyuboueikei 
müteibü haang jeteibüa phejan lekei. Haoeibü nyekchüh kho, haibü thüka 
hau kibou Satan mautila shanga, 
15hoba haila hatbü danko salang sünga aaola lebü shuong senglitila shanga 
kiteikei. 
16Aishanga maimaitham hao khuthük hangangbü to thuila louda ji, lausikei 
haoei Abraham thensilen to thuida. 

17Khoei thükkabou ungshedbou che tegü üeisanou si maanglemenbüa haoei 
Mühghaü khangenlabü lele hoba kho tegü mütshuongeibü shabü thonglangla 
shanga hangsilam pendoua haoeibü jaisinasi shuong phatlabü lele yeikei. 
18Aishanga haokei khonsakei takteisije aoyou to jeteibü khonsaka takteida, 
haoei khübü to thuila thükda. 

 Ibri 3 

Mosa to Yaangbou Jisu 

1Hibü Mühghaüei hao shanga pienan phobü hoba khuthükbü langkei janyola 
ngaanbü ngeibü jaisinasi shuong, Jisu shangabü daman chühshi. Hao sen 
mailemeibü thükkabou ungshedbou ki, 
2hoba Mühghaü chemdang khümboa Mosa ailai maanglemenbou kikei kho 
tegü ong haokei hao pienbü Mühghaü to maanglemenbou kikei. 
3Aishanga chem toje chem huongbou lai soumo yaangbou ki kho tegütham 
Mosa toje Jisu bouje aei mubou nyenhanga weeida. 
4Chem weko atei huongenda, lausikei Mühghaü kho ajanjan pendou kümbou 
ki. 
5 Sambü che tegü Mosa Mühghaü chem khümboa maanglemenbou kikei, 
hoba loulabü thua Mühghaüei lenla kibü to aukabü künkei, 
6lausikei Khrista kho Mühghaü chem thüka maanglemenbü shou che tegü 
kikei. Hobaje senei ong seneibü maanglem maangkhaiko hoba natenko 
jungeienalonga sen Mühghaü chem ki. 

Maialemenbü Thushed 

7Soushou Saopobüei laubü tegü, “Tat haoeibü ngüh ditashi. 
8Kanei hao lamanga takteibü chaloua, kanei che hao khulimjinei tegü, 
maangpon tekaang. 
9-10 Khünei kan pisibousi shuongei ngo huonko takteikei, hoba po saonyi 
sühko küküm külei chühkei. Khoei ong ngo kho jihsiphai kabü mütshuong to 

maangpokkei hoba laukei: 'Haoeneibü dambü kho ponpendou shedbü, hoba 
kü lam shuong aditenda.’ 
11Khauangko ngei theletkei, 'Haoen ladangkei kü haksoshang to alotlabü.’ ” 
12Hibü jaisinasi shuong, mai- alemenbü amaibü danko kan aokei langkeibü 
Mühghaü ka üatetla maangsangashi. 
13Laishiba ngühei sen to “Tat” dogo laushongko, shabüei khüpettibü danko 
aokei Mühghaü khulimbo atuasektila shanga chaangboua cheei che 
thungeijangeiyoashi. 
14Aishanga senei seneibü khangbü mailem kho ong thonbüa sühko 
kaangkhühtham hatlepa longaje sen Khrista yoa thujambü shuong ki. 
15Laishibaei sen to lenbü tegü, “Tat haoeibü ngüh ditashi. Kanei che hao 
khulimjinei tegütham maangpon tekaang.” 
16 Aoei hao ngüh ditkei hoba khulimbei? Ijep kaodak ka Mosaei leibabü 
pendouei. 
17Hobaje po saonyi sühko Mühghaüei aoyou to maangpokkei? Shabü shonbü 
shuong hoba lamanga mang yepbü shuong to. 
18Aoyou to haoei haoen ladangkei kü haksoshang to alotlabü dogo 
thekeilankei? Maimaitham kho hao ngüha alebü shuong to laukei. 
19Hobaje maialembü hangshong haoen üeten dogo senei hapda. 

Ibri 4 

1Hibü sen atan hao yoa haksolaMühghaüei sen la theletkuakei. Hibü kan at 
ongkei kho haksoshang to üetenko apsi amaibula sen pendou jemtenkho. 
2Aishanga shangiedbü mütshuong to lenbü tegü ong sen lakei Ngühlang 
Maibü kho songlena. Lausikei haoenei ditbü songlen kho haoen shanga ai ku 
akitei, aishanga haoenei nouei ditasikei haoeneibü maangpona maialem. 
3 Lausikei sen bouje kho haksoshang to atlabü, aishanga sen mailembü 
shuong ki. Kaodak pak khangbü ka jaüan Mühghaü kümsilei kho wanasikei, 

Laishibaei lauda, “Khauangko ngei theletkei, haoen ladangkei kü haksoshang 
to alotlabü.” 
4 Aieilausi nyetbounyet shangabü Laishibaei kaoen ata hai lenakei, 
“Mühghaüei nyetbounyet haoeibü kümsilei pendou ka haksokei.” 
5Lausikei toukei Laishibaei lauda, “Haoen ladangkei kü haksoshang to 
alotlabü.” 
6Aoyouei shaangla Ngühlang Maibü ditkei haoenei hao haksoshang to üeten 
aieilausi haoenei maialem, lausikei 
7Mühghaüei toukei chalou che pienkuda. “Tat” dogo po juongnyu phaito 
Dawid nyensang chiaa lauda, hoba Laishibaei lenan kibü tegü, “Tat kanei hao 
ngüh ditjan; kan maangpon tekaang.” 
8Joshuaei haoen la hakso kukei tegüje Mühghaüei lubü chalou che shangabü 
mütshuong shangabü telaukhoulabü. 
9Hibü Mühghaü mütshuong shanga olinyola nyetbounyet kho toukei 
ipbuakei. 
10Aishanga müt at Mühghaü haksoshang to atenalongaje, lai Mühghaüei 
haoeibü kümsilei ka haksoda kho tegü hao haoeibü kümsilei ka haksoda. 
11Hibü senei kho haksoshang to atenla aicheküman haujembho. Haoenei tegü 
ngüha alebü danko sen üetenko akijan. 
12 Aishanga Mühghaü ngüh langkei, hoba kümthen. Ho jiji- ham akbü inlou 
tokei phambou. Ho langkei ngüh soushou, thenyoshang si lomanghai haabü 
pendou paithetko jemenbou, hoba maanga dambü si maangphanga huonbü 
tongde ngebü. 
13 Mühghaüei ühüplabü yaüenbü peisilei ai aki; lausikei ao to senei 
jongailabü ki, hao thedanga peisilei pendou kongmaimai shimtian ki. 

Jisu kho Thükkabü Ungshedbü Yaangbü 

14Kholongaje thükkabü ungshedbü yaangbü che, ao mütshuong limbo anga, 
khei Mühghaü Shou Jisu kisije, seneibü theletbü senei kaangkhühtham 
hatlepakho. 
15Aieilausi sen athükamina onouko dambula athükbü thükkabü ungshedbou 
senei aki; aishanga sen tegü hao pendoua takteikei, lausikei haoei shabü 
ashon. 
16Hibü sen khambüa üeisanou hoba onoubü sungletlabü lele onoubü Choba 
setshang jungto sen haukho. 

 Ibri 5 

1Aieilausi shabü shanga jongsak hoba lembü kutila shanga, mütshuong nyena 
Mühghaü khangenla müt yoka sungenan thükkabü ungshedbou weko 
pienakei. 
2Haoei angebü hoba mashikbü to eaaoa natena, aieilausi haokei jembü lolo 
apenasoubü ki, 
3hoba kho hau akibü danko, haoei mütshuong shanga lemkubü tegü, haoei 
jembü shangakei shabü lembü kula khaman yeida. 
4 Aoeikei jembü lolo kho ungshedbou nyenhang aleda, lausikei Aron ngabü 
tegü, ladang Mühghaüei ngadaje kheijinei ong haoei kho leda. 
5 Kho tegü Khristaeikei thükkabü ungshedbou nyenhang kho haoei lolo 
asunglet; lausikei Mühghaüei hao thükkabü ungshedbou kümtikei. 
Mühghaüei hao to laukei, “No Küshou; tat ngo Kabou la yeia.” 
6Toukei haoei kaoen atakei lenda, “Melkhizedek haangae lamaedang ka, no 
ponpen shanga ungshedbou ki.” 
7Jisu kaodak salang chaloua, hao haibü ka aoei püetla thükkei, hao to ngekbü 
hoba nyeksiei welauko suanjaan phaia, haoei soumo kubü hoba subüjabü 
shanga ditkukei. 
8Hao Mühghaü Shou yingasikei, haoei khonsak khonkua ngüha lela ditletkei, 

9hoba hao ladang penbüsoubü yeikei, hao to ngüha lebü shuong pendou 
shanga hao thon akibü khümenbü bakshang la yeikei, 
10hoba Melkhizedek haangae lamaedang ka Mühghaüei hao la thükkabü 
ungshedbou nyenkukei. 

Mailem Inletbü Maangsanglabü 

11Ho shangabü künei lenlabü juongnyu shangakei, lausikei kan ditletla aeibou 
kit khaibü ka wanenla sekakei. 
12Tou sühkokoaje kan lenboukei yeian kibou, lausikei shaangbou Mühghaü 
tang khitbü shuong kan la ateije nyiboula thenngailabü lele khaman yeida; 
kanei shausiyung kaangbü ayingko sendei khamda. 
13Aishanga sendeia lang kibü shuongei saopobü ngühlanga sonenbü ayeikei; 
hao kho nasak che ki. 
14Lausikei chingbü ao- youei hang hangyepbüei amai maibü janenla jembü 
songsido thepetda, haoen shanga kaangbü shausiyung ki. 

Ibri 6 

1Hibü senei Khrista shangabü khangbü ngüh shuong phainei apyokho. Künei 
kan la shaangla thama kongnyu phai lenjema, künei nyibouje tenopmaikho. 
Haibü to leibü thechüh apyobü hoba Mühghaü to mailembüa lang kibü 
shangabü kanei ngeakei. 
2Baptibü hangsilam hoba ikei shangetbü shangabü künei kan to lena. Kanei 
haibü ka langngaibü to si thon akibü matjembü shangabü ngeakei. 
3Sen touje thedangto hauakho. Hobaje Mühghaüei sakkualonga senei 
kümlabü. 
4Aishanga che Mühghaüeibü ngesakbü sungletan tuongbü shuong shangaje 
nyibou maangpon sepeila athükda. Haoenei khuthük jongsak jepan chüha 
hoba Soushou Saopobü phejan sungletda. 
5Haoenei Mühghaü ngüh maibü hoba loulabü meten soushou sei jepan 
chühkei, 

6hoba tuongkei; kheijinei nyibou maangpon sepeila shanga haoen haansang 
kümetlabü kho athükaminlabü, aieilausi haoenei lolo Mühghaü Shou peiseia 
thüngda hoba hao pühdaka nyikuda. 
7Laobouei jih jiha hao thükto lotbü langdei shepda hoba kho moubü shuong 
la kesiong yembuda kho kao Mühghaüei haükuda. 
8Lausikei kho kaoei jak si sanglong yembualongaje ai ku aki. Kho Mühghaü 
shedsikhau phanga lonan aplabü. 
9Lausikei sanoubü jenabou shuong, künei hainyu lauasikei künei kan 
shangabü maang amauda. Aieilausi ai maibü ki hoba aiei kaneibü khümenbü 
to leida kho kanei ngeakei. 
10Aishanga kanei shangied hoba tou hao mütshuong to thuibü hoba kanei hao 
shanga sanou lenbü shuong maalabü lele Mühghaü maangalanbü ji. 
11Lausikei kan mütpem wekoei kaneibü maanglem thonbüa sühko aloushad 
shongko kaneibü mailem jeteibü maangdaka hautimang sühko künei aeibou 
chüheida, 
12hoba kan hauloko akilabü lausikei mailem hoba natenbü danko 
Mühghaüeibü theletbü phet- phanbü shuong phatko yeitimang sühda. 

Mühghaüeibü Chongchingbü Thesilan 

13 Ladang Mühghaüei Abra- ham la thekukei, thela lanlabü lele hao to 
yaangbou ao akisije haoei hao lolo thekeilankei. 
14 Haoei laukei, “Ngei maimaitham no haükulabü hoba ka la thensilen 
juongnyu kulabü.” 
15Hibü Abrahamei natenkei hoba Mühghaüei thekubü kho hapoukei. 
16Mütshuongei haoen to yaangbou che nyena thedalanda hoba haoen 
kanglanga oyophetyo pendoua theyolanyobüei thontida. 
17Khoei ong Mühghaüei haoeibü thesilan kho leilang leko shangshentikei. 
Haoei thekubü phet phanlabü shuong to haoei haoeibü nyekchüh üeisheilabü 
dogo chongchingtimang sühkei. 

18Hibü Mühghaüei haoei thekubü hoba theletlanletbü, laobou jaksheila hoba 
yepeila athük, kho kümsilei penyi kho kümbei. Aieilausi khübü danko kün 
hao yoa homatlangbü danshuong, kün thedanga phokubü maanglem to 
kaangkhühtham hatetla aeibou maang yaangentikei. 
19Ho seneibü maanglem ki. Ho seneibü soushou shanga longthakbou phatko 
ki. Hao thangtet danko maangkabou lemshon to atda, 
20kho lemshang to Jisu sen pendou nyena thedangto atteikei, aishanga 
Melkhizedek haangae lamaedang ka hao ponpen shanga thükkabü 
ungshedbou la yeia. 

 Ibri 7 

Ungshedbou Melkhizedek 

1 Ho Melkhizedek Salem Choba, Thükkabou Mühghaü ungshedbou kikei. 
Abraham Choba shuong shemtian lason ka longeijinei haoei haüyokei hoba 
hao haükukei. 
2Hibü Abrahamei haoei aakbabü pendou ka hao la an phejan kukei. 
Shaangboua, Melkhizedek nyen tetlabü kho “Saopobü Choba,” hoba hao 
Salem Choba kiteikei, laobou tetlabü, “Sangmai Choba.” 
3Haobou, haonyu, ayingsi bakbü thensilen hoba hao bukbü hoba haibü ngühli 
ai aki. Hao Mühghaü Shou phatko ki; aieilausi hao ponpen shanga 
ungshedbou ki. 
4 Aola boukim Abrahamei aakbabü nyaksinam ka an phejan kulabü lele 
longkei kho müt latetche yaangkei damanchü- hashi. 
5Ngühkhümei sakkubü tegü haoen Abraham thensilen yingasikei, ungshedbü 
kümsilei hapbü Levi thensilen shuongei, jeteibü Israel shousi shuong ka an 
phejan hela sakkubü hapbei; 
6lausikei kho mütje ungshedbü lilabü ayingsikei Abraham ka an phejan 
sungletkei, hoba thekubü hapan kibü müt mangkei haütikukei. 
7Ai laula aki, hanbou kho yaangbouei haükuda. 

8Toukei, hailabü mütei an phejan hapda; lausikei khüneije an phejan kho 
Laishibaei lenbü tegü lang kibouei sungletkei. 
9Hibü laulabüei an phejan sungletbou Leviei mangkei Abraham danko an 
phejan kua; 
10aishanga Melkhizedekei hao haüyojinei Levi kho haopi Abraham manga 
kiteikei. 
11Kholongaje mütshuong la Ngühkhüm kubou Levi ungshedbü phangei 
mangkei kho nyek- chüh haüthüktia tegüje, “Aron haangae lamaedang ka” 
dogo alauko “Melkhizedek haangae lamaedang ka” dogo lauko lubü 
ungshedbü che longla ai khambü kikei? 
12Hibü ungshedbou kho jeiyosije Ngühkhümkei jeileila khaman apda. 
13Khübü laukubü seneibü Bunyubou khoje aokei lemshona khangenla lean 
achühbü phang che ka ki. 
14Aishanga seneibü Bunyubou Jihuda phang ka longbü dogo chongchingkei. 
Kho phang to ungshedbü shuong shangabü Mosaei ai ajoyo. 

Melkhizedek Phatbü Lubü Ungshedbou 

15Ngüh kho ho tegü shangashatda: Melkhizedek phatko lubü ungshedbou 
phang che longan apa. 
16Hao kho müteibü ngühkhümei sakkubü haangei ungshedbou che ayei; 
lausikei hao kho thon akibü langkei seiei ungshedbou che yeikei. 
17 Aishanga Laishibaei lauda, “Melkhizedek haangae lamaedang ka no 
ponpen shanga ungshedbou che ki.” 
18Shaangbou ngühkhüm shuong waileda aieilausi kho hau akibü hoba ku 
akibü che ki 
19(aishanga haoeibü nyekchüh loushadtila shanga Ngühkhümei athükamin 
hapbei), hoba maanglem maibou, laobouei sen Mühghaü jungto nyangtida, 
kho sungbakei. 

20Khokei theyolanyobü ayokoje aküm. Levi phang kabü ungshedbü shuongje 
theyolanyobü ayoko yeikei. 
21Lausikei haoje Che, aoei hao to, “Bunyubouei thedalanda, ‘No ponpen 
shanga ungshedbou ki,’ dogo laukei, hao danko thebülanbü cheei ungshedbou 
yeikei, hoba haoei hao ngüh ajaksheilabü.” 
22Hibü Jisu kho thesilan maibou shangabü authebou lakei yeikei. 
23Tou ngüh chenei müt juong ungshedbouei pena, aishanga athakko 
kümbhoulabü ka haibüei athakko shiletkei; 
24lausikei Jisuje lubü to athonlabü ungshedbou ki, aishanga hao ponpen thon 
akiko kida. 
25Hibü hao danko aoyou Mühghaü jungto louda haoen khümenla shanga 
haoei ponpendou thükakei; aishanga haoen nyena Mühghaü to sukujakulabü 
lele hao ponpen lang ki. 
26Ho tegübü thükkabü ungshedbouei sen khambü kümbuda, aishanga hao 
kho saopobü, ashedbü, shabü müt ka bangenbü hoba tou thükkabou 
mühnyua tonenakei. 
27Thükkabou ungshedbouei kümbü tegü, chalou weko shaangla haoei jembü 
shabü shanga hoba kho phaia mütshuong shanga dogo lemla kümsilei 
alongda; aishanga haoei ladang haoei jembü lolo lembei, kheijinei haoei 
pendou shanga che ong küman apbei. 
28Ngühkhümeije athükamin thonan thükkabü ungshedbou pienda, lausikei 
Ngühkhüm phaito loubou theletlanletbü ngüheije ponpen shanga penbüsoubü 
Shou pienda. 

Ibri 8 

Jisu Seneibü Thükkabou Ungshedbou 

1Künei lenjung loubüa ngüh kongnyubou kho ho yingkei: Maimaitham ho 
tegübü thükkabü ungshedbou che senei ki. Hao khuthüka Yaangenbou Choba 
setshang maenei setakei. 

2Haoei thükkabou Kaoen, mütei ayingko Bunyubouei dangbü tükdebü hoba 
saopobü neichema khangenda. 
3Thükkabü ungshedbou weko jongsak hoba lembü lemla pienda; hibü seneibü 
thükkabü ungshedboukei dencheje lemla kijan. 
4Hao kaodaka ki laubü tegüje hao ungshedbou teyingkhoulabü aishanga 
Ngühkhüma kibü tegü jongsak lembü ungshedbou shuong kia. 
5 Haoen lemshang khuthük peisilei chühletbü hoba yemekoubü ong ki, khei 
Mosaei neichem kho huongla kümbo kijinei Mühghaüei hao to laukei, 
“Shongha ka to chühletla shanga lenbü tegü pendou kümla maangsangshi.” 
6Lausikei Jisuje, hao autoatbü laobou theyolanyobü maibou ki, kho tegübü 
thükkabü khangenbü kümsilei hapbei, aishanga ho thebülanbü maiboua 
younak laman khangkei. 
7Shaangbou theyolanyobü kho ashedbou tegüje, Mühghaüei nyiboubü che 
shanga telaueikhoulabou. 
8Aishanga haoei hao mütshuongeibü shedbü hapda, hoba hai lauda, 
“Chühashi, ngei Israel phang yoa, hoba Jihuda phang yoa thebülanbü haanbü 
che kümlabü, kheibü chalou louada. 
9 Lausikei Ijep kaodak ka haoen leiyenla ngei haoeneibü ika jenbü chaloua, 
ngei haoeneibü nyusibou yoa thebülanbü tagübü thebülanbü haanbü kho 
akilabü. Aishanga Bunyubouei lauda, 'Haoenei ngeibü thesilana alo, hoba 
ngei haoen athounou’. 
10Aishanga Bunyubouei lauda, khübü chalou danan phaia, Israel phang yoa 
ngei ho thebülanbü kümlabü. haoeneibü maangpona ngei kü ngühkhüm 
jinkulabü, hoba habü ho haoeneibü maangponlangakei ngei dolabü; hoba ngo 
haoeneibü Mühghaü yinglabü, hoba haoen kü mütshuong yinglabü. 
11 Hobaje aoeikei hao lepbou to, 'Bunyubou ngeashi’ dogo alaulabü, aishanga 
haoen hanbou ka yaangboua sühko pendouei ngo ngelabü. 

12Aishanga ngei haoeneibü shedbü shanga onoulabü, hoba haoeneibü shabü 
ngei touje adamenlabü.” 
13“Haanbü” dogo laubü ngüh khoei shaangbou thebülanbü khoje hangbüla 
yeitida; hoba laobou hangda hoba sinda khoje maulabü ong ki. 

 Ibri 9 

Kaodakbü hoba Khuthükbü Lembü 

1Shaangbou thebülanbüa lembüsabü ngühkhüm kiteikei, hoba honei müteibü 
lemshang che kikei. 
2 Neichem kho dangan kikei hoba tangkabou thangtet khüto Saopobü Kaoen 
dogo laukei; khonei wanthung denshang che hoba Mühghaü thedanga 
Wentek yoa setshang che kikei; 
3 hoba nyiboubü thangtet aian phaia Saopobü Thükkabou dogo lauan 
neichem che kikei. 
4Khonei jen juokshang honeibü lemshon che, hoba pendou kaijembo honei 
yaübü ngühkhüm busen che kikei. Hobaje busen maanga mana kibü honeibü 
ilechak che, sem longbü Aron ju, hoba thebülanbü dobü laangkhüh penyi 
kikei. 
5 Kho thüka Mühghaü soneikangbü tang khittibou kaakyembü kherabim, 
haoeibü kaakei onou setshang ngühlepan kikei. Khübü shanga tou wanenko 
laula alongda. 
6Kho tegü kümsilei wanan phaia ungshedbü shuongei athakko shaangbou 
thangtet danjung atan lembü kümsilei kümda, 
7 lausikei thükkabou ungshedbouei ong nyiboubü neichem kho danko poa 
che atda. Haoei ponpendou mütshuongei angeko shonbü shabü shanga hoba 
hao shanga sii künan atda. 
8Khoei neichem shaangbou kho ki shongkoje saoposhang to atbü lamnyu kho 
tang akhit dogo Soushou Saopobüei lenda. 

9Ho tatngietbü tetsida shean lenbü che ki. Tetlabü kho jongsak si lembüsabü 
kubüei lembü shuongeibü maang- pon penbüsoubü ayeida. 
10Haoenei shaubü yungbü hoba saken samenbü phang phang shanga ong 
dambei. Khübü kho haanbüa thu che aloutoua jungeilabü pheeibü ngühkhüm 
ong kiteikei. 
11Lausikei Khrista kho, hanei tou kibü peisilei maibü shuong pendoueibü 
thükkabou ungshedbou tegü louakei. Hao kho ikei akümbü, khei ho yaübü 
kaodakeibü aying, lausikei yaangbou hoba penbousoubou neichemeibü 
ungshedbou ki. 
12Hao lemshang to pendou shanga che atjinei haoei lon ayingsi masu pongsu 
shoushou sii aying lausikei haoeibü sii künan atkei, hoba sen la thon akibü 
khümenbü sungbakei. 
13Shabütabü shuong thükto lon hoba masu pongsu sii yoa masu saoen juokbü 
lembü tap phinkubü danko haoen asaopobü ka saüenkuda. 
14Thon akibü Soushou danko Khristaei jembü lolo nali athebü lembü 
Mühghaü la kukei. Kholonga senei langkeibü Mühghaü khangenla shanga 
haibü to leibü seneibü sensimaang kümsilei shuong ka hao siiei latetche 
saüenkula? 
15Hibü, shaangbou thebülanbü phanga shabü shonbü ka khümenla shanga 
haibü haüthüksije, aoyou ngaan ki, haoenei Mühghaüei thekubü thon akibü 
phetphan haplabü lele, hao kho haanbü thebülanbüa autoatbou ki. 
16Maang angenbü khünei kho kümbou khoei haibüa aukabü kujan, 
17aishanga maang angenbü kho haibü phaia ong loushatda, aieilausi kho 
kümbou lang ki shongkoje khonei hau aki. 
18Khoei ong shaangbou thebülanbü kho mangkei sii ayokoje akhangen. 
19Aishanga ladang Mosaei Ngühkhüma kibü sakkubü song khümbo 
mütshuong pendou to phinthonkei; haoei dei, saklangbü sanwi hoba hisop 

yoa masu pongsu shoushou hoba loneibü sii sungkei, hoba tulai si mütshuong 
ham to lakkei, 
20 hoba laukei, “Ho Mühghaüei kan la sakkubü thebülanbü sii ki.” 
21Hobaje kho tegü ong haoei neichem hoba lemlabü peisilei pendoua lakkei. 
22 Ngühkhüm phanga siiei pendou saüentida, hoba sii akouko shabü apbubü 
ai aki dogo laula thükkei. 

Khristaeibü Lembüei Shabü Apbuda 

23Khuthükbü chühletbü kho khübü hangsilam danko saüenjan kiteikei, 
lausikei khuthükbü peisilei kho saüenkulaje khüto maibou lembüsabü 
khaman kikei. 
24Lausikei Khrista, tükdebü chühletbü, müteibü ikei kümenbü saoposhang to 
aying, lausikei tou hao sen shanga Mühghaü thedanga longla khuthük to 
atkei. 
25Thükkabou ungshedbouei jembüeibü ayingko müeibü sii lembü jungan po 
weko saoposhang to atbü tegü Khristaei toukei toukei hao lolo lemla üet. 
26Kheinyu kümlabü tegüje kaopakjinei thama khonkuko kikhoulabü. Lausikei 
tou meten thonbüa hao lolo lemngailangbü danko shabü haman apla hao 
pendou shanga che tang khitkei. 
27Müt che hailabü, hoba kho phaia matjembü loula pienakei; 
28kho tegü juongnyueibü shabü künla Khrista kho che lembei. Shabü to 
totyola aying, lausikei hao haiyeibü shuong la khümenbü künbala hao nyibou 
longlabü. 

Ibri 10 

1Ngühkhüm kho tükdebü phatbü thamje aying. Hoei loula kibü haülabü 
shuong yeme koutida. Po weko jeteibü lembüsabü danko hoei lembou shuong 
ladangkei penbüsoubü yeitila athük. 
2Khoei souda laubü tegüje khüae lembhoulabü, aieilausi lembou shuongei 
pendou shanga hoba che ong saüenan kikhoulabü. 

3Lausikei khüpeinyu haüthükda. khübú lembüsabü shuongei po weko 
mütshuong la haoeneibü shabü damentida, 
4 aishanga masu pongsu hoba loneibü siiei ladangkei shabü sunglangla athük. 
5Khoei, Khrista kaodak to loula kümjinei haoei Mühghaü to laukei, 
“Lembüsabü hoba lembü nyi amangsüh; lausikei nyi kü shanga mang che 
lamlekei. 
6Pemtolo juokbü lembü hoba shabü shanga lembü to no aolin. 
7Kheijinei ngei laukei, 'Ngühkhüm lea Laishibaei kü shangabü doan kibü 
tegü, nyi kü la kümtimang sühbü kümla lamlean ngo hanei kia, O Mühghaü.’ 
” 
8Shaangboua haoei laukei, “Lembüsabü hoba lembü hoba pemtolo juokbü 
lembü hoba shabü shanga lembü nyi amangsüh ayingsi no aolin.” Haü, khübü 
khokei Ngühkhüma sakkubü tegü ong lembei. 
9Kheijinei haoei laukei, “Nyi mangsühbü kümla lamlean ngo hanei kia, O 
Mühghaü!” Hibü, Jisu Khristaei nyiboubü, jembü lolo khümbo lembü kho 
khangenla shanga shaangbou, meisiau lembü kho sungngaida. 
10Aishanga haoei Mühghaüei hao la kümtimang sühbü kümbei hoba haoeibü 
mang pendou shanga che lembei, khoei sen sakena hoba khangenla pienakei. 
11Jihudabü ungshedbü weko chalou angbou khangenko loda hoba ladangkei 
shabü sunglangla athükbü jeteibü lembü kho ong lemdang leda. 
12Lausikei kho ungshedboueije ponpendou shanga shabü shanga lembü che 
kukei, hoba Laishibaei laubü tegü hao Mühghaü maenei setakei. 
13Khünyet ka jaüan Mühghaüei haoeibü dangbou shuong hao younakshang la 
ayeiti shongko haiyeida. 
14Aishanga haoei lembü cheei ong haoei saüenkubü shuong pentisoutikei 
hoba hao khangenbü pienan phoda. 
15Soushou Saopobüeikei sen la chongchingbü kuda. Shaangboua haoei lauda, 

16 “Aishanga Bunyubouei lauda, khübü chalou danan phaia, haoen yoa ngei 
ho thebülanbü kümlabü: haoeneibü maangponlanga ngei kü ngühkhüm 
jinkulabü, hoba habü ho ngei haoeneibü maangpona dolabü.” 
17Tokei haoei lauda, “Haoeneibü shabü hoba haoeneibü shedbü ngei touje 
adamenlabü.” 
18Lanei ong khübü amai apbua, khonei touje shabü shanga lembü aikei 
akhamda. 

Sen Mühghaü Nyangko Loukho 

19Hibü jaisinasi shuong, senei touje ai ashuko ong thangtet danko saoposhang 
to atla thükakei. Jisu sen shanga haikua, 
20hoba haoeibü jembü mang danko Mühghaü jungto haulabü thangtet hoba 
langkeibü lamnyu kho ipbua. 
21Senei Mühghaü chema ungshedbou yaangbü che kia, 
22hibü senei amaibü sensimaang ka seneibü maangpon saüenan hoba 
hinseibü deia seneibü mang sakenan lanbü maangpon si kaangbü mailemei 
Mühghaü jungto nyangko haukho. 
23Seneibü theletbü mailem kaangkhühtham hatlepakho hoba kho ka 
ladangkei tesepeikho. Mühghaüei thekua hoba hao to maanglemlabü ki. 
24Sanou hoba maibü kümla maangdakla sen cheei che shanga dambuyojan. 
25Hobaje atei kümbü tegü sen chela takshatyola tüpyokho; kongnyuleko 
Chalou lai khama nyangbou hapda, khütetche aei senei jenabou si jenabou 
thungeijangeiyokho. 
26Aishanga ngühmai ngebü sungletan phaia, senei shenshen ngenge shabü 
shonalonga seneibü shabü shanga lembü touje jouan aki. 
27Lausikei hatlabü matjembü hoba hao khulimbü shuong suila longan kibü 
Mühghaü khauang wanlong kho haiteilabü ong jouakei. 
28 Jihudabü aoei Mosa Ngühkhüm lulimlaje hao khulimbo aukabü nyi si sem 
kialonga ai onou akiko haitia. 

29Kholonga, aoei Mühghaü Shou nakeila leda, khei hao sakenkulabou si 
thebülanbü sii mu akiko jungeida, hoba Mühghaü onoubü Soushou nyikuda, 
kho müt shangaje kayang latetche kaangbou yingla damanchühashi. 
30“Phoklambü kho ngeibü; ngei shemmailabü,” hoba toukei, “Bunyubouei 
hao mütshuong matjemlabü,” dogo aoei laukei kho senei ngeakei. 
31Langkeibü Mühghaü ikmang to atetlabü kho latetche hatlabü ki. 
32Kanei Mühghaü ngesakbü sungletan phaia danbü jihsiphaia ai haüthükkei 
damenashi. Kaangbüsekbü hoba khonku wapyo yingasikei, kan 
kaangkhühtham lokei. 
33Kan pühdaka nyikukei, hoba shieinangeikei hoba amaiko jungeikei lausikei 
shenshen ngenge kho tegü jungeibü yoa thujamla kanei maang angenkei. 
34Kan thüngdanga kibü shuong yoa liko khonsakyokei hoba kanei kibü 
nyaksinam aaklangjinei olinangko natenkei. Kanei kaneibü nyaksinam 
maibou, thabou che kia dogo ngeakei. 
35Hibü kaneibü maangkhai tekan tüp. Hoei jongsak yaang sungbada. 
36Aishanga Mühghaüei maangangbü küman phaia, kanei thekubü hapla 
shanga kaneibü natenbü kümsilei. Aishanga, 
37 “Ao louada hao tuisho kanglanga louan aplabü. Hao aphailabü. 
38Mailemei ngeibü saopobü kho lang kilabü; lausikei hao sukngaialonga ngei 
hao to maang ühailabü.” 
39Sukngailangan shembü yoa sen ayokei. Lausikei sen to mailem kia hoba 
Mühghaüei sen khümenlabü. 

 Ibri 11 

Mailem 

1Sen to mailem kialonga seneibü maanglem kho tükdebü ki; ühüpbü peisilei 
shuong kho tükde kia dogo senei ngeda. 
2Aishanga mailem danko seneibü pisibousi shuongei Mühghaüei haoen la 
aukabü kubü hapbei. 

3 Kaodak shuong Mühghaü ngühei yaükei dogo mailemei senei ditenda; khoei 
senei ai hapda kho senei hapla athükbü ka kümbei. 
4 Mailemei Abelei Mühghaü to Kain to yaangbouei lembei; hoba haoeibü 
mailem danko haoeibü jongsak sungletbü aukabü kukei hoba kho tegü hao 
kho saopobü müt dogo weeikei. Hao haiasikei haoeibü mailem danko 
athakko joyoda. 
5 Mailemei Enok lang langkei. Laishibaei lauda, “Hao ühüplabü ong kikei 
aishanga Mühghaüei hao langkei.” Hao haoeibü mailemei dogo senei 
ngeakei, aishanga toukei Laishibaei lauda, haoei “Mühghaü maang haitikei.” 
6Mailem ayoko Mühghaü maang haitila athük, aishanga aoyou Mühghaü 
jungto louda, haoenei Mühghaü kia hoba hao lambü dan la haoei jongsak 
kuda dogo mailemjan. 
7Mailemei Noaei loulabüa haüthükla kibü shuong shanga Mühghaü ka 
maangsanglabü ngüh hapbei. Haoei Mühghaüei lenbü ngüh to nouanepbo 
ditkei hoba hao chemdang püetla shanga longchem kümbei. Hao ngüh kho 
kaodaka matjembü che kiteikei. Ho danko mailem ka longbü saopobü 
phetphanbü yeikei. 
8Mailemei Abrahamei, Mühghaüei chalou chenei hao la phetphanlabü kula 
kibü kaonyek che to meimeila shanga Mühghaüei ngabü ngüha lekei. Hao lae 
haudaje angeko haoei chem apyokei. 
9Mailemei hao Mühghaüei thekubü kaoa Küksithang yen che tegü satenkei. 
Khünei hao Mühghaü ka jeteibü thekubü hapbou Isak si Jakob tegü neichema 
kikei. 
10Aishanga Abraham, Mühghaüei huongbü hoba dangbü tükdebü denshang 
kibü sangyaang che shanga haiteiko kikei. 
11 Mailemei Saraei saoeibü salang sünga shousi akiteibü yingasikei shia na 
künlabü hau hapbei. Mühghaüei thekubü hoba saoei hao kho 
maanglemenlabü dogo ngekei. 

12Hibü haibü himabü müt che ka mühkabü khanshoulitshou lühbak hoba 
aweenbü yungko kabü phetsen juche thensilen haakei. 
13Mailema khübü mütshuong pendou haikhümbei. Haoenei Mühghaüei 
thekubü ühüp, lausikei haoenei kaoen heebüa khübü hapbei hoba olinko 
sungletkei. Haoenei haoen kaodaka Küksithang hoba yenshuong ki dogo 
tangshaitham lenan apbei. 
14Ladang mütshuongei kheibü ngüh angda, haoenei jembü kaodak lameida 
dogo tang khittida. 
15Haoenei phainei apyobü kaonyek kho shanga dambo ki tegüje, haoen khüto 
ngaila jihsiphai maibü hapbhoulabü, 
16lausikei haoenei khuthükbü kaonyek maibou che kho sühda. Khoei ong 
haoeneibü bou dogo laula Mühghaüei ihimou. Haoei haoen shanga sangnyu 
che lamlekuakei. 
17-18Ladang takteikei, mailemei Abrahamei Isak lembei. Haoei Mühghaüei 
thekubü hapasikei, hoba Isak ka haoeibü thensilen haalabü dogo lenan 
kiasikei, haoei hao shou jayangshou lemla lamlean kikei. 
19Aishanga Mühghaüei haibü kakei langngaitila thüklabü dogo haoei maang 
lemetnyu kikei; hoba loulabüa haoei maimaitham hao shou haikhün ka 
hapmaikei. 
20 Mailemei Isakei Jakob si Esau haükukei; aishanga haoeibü haülabüei 
loulabü shanga dambei. 
21 Mailemei Jakobei hailamto Josef shousi mütpem weko haükukei; haoei 
haoeibü jua nongetan Mühghaü lembei. 
22 Mailemei Josef, ladang hao hailabü jih sühkei, haoei Israelbü Ijep ka 
satlabü shangabü laueikei hoba haoeibü losilak jungeilabü hangsilam lenkei. 
23Mailemei Mosaeibü nyusibouei hao bukan phaia lit sem sühko hukei. 
Haoenei hao kho aeibou hemaibü shou dogo chühenkei hoba Choba 
Ngühkhüm dula ühüt. 

24Mailemei Mosaei, ladang hao inthonkei, Farao Choba nouyangshoueibü 
shou dogo nyenla athelet. 
25 Haoei longche shanga shabü olinbüa olinkhoulabü khantoje Mühghaü 
mütshuong yoa khonsakmang sühkei; 
26aishanga haoei Ijep nyaksinam toje Mühghaüeibü Messia shanga nyikuko 
khonsakbü nyaksinam kho yaangbou dogo haoei dambei. Haoeibü nyek kho 
Mühghaüei hao la kulabü jongsak to thean phokei. 
27 Mailemei haoei Ijep apyokei hoba Choba khauang to ühüt; nyekei ühüpbü 
Mühghaü to chühbü ka haoei haoeibü nyekthe asepei. 
28Mailemei haoei püetbü lem likei hoba Shemtibou khuthük hangangbüei 
Israelbü shaangbou shou to ameioutila shanga kouyema sii lakkei. 
29Mailemei haoenei kaomaia tegü saklangbü yungnyu dankei. Ladang 
Ijepbüei danla haujembei, haoen shemetkei. 
30Mailemei Israelbüei haoen kaijembo nyetnyet kaian phaia Jerikho 
laangshong ba tuongkei. 
31 Mailem danko Rahab suonlamnyuei kokpheibü shuong olinko pangteibü 
shanga maialembü shuong shembua ayo. 
32Ngei hato liman ai lenla khamda? Aishanga Gideon, Barak, Samson, Jeftha, 
Dawid, Samuel hoba thuseibü shuong shangabü lenla kü la jih akilabü. 
33Mailemei haoenei sangle shuong shian apbei, saopobü kümsilei khangenkei 
hoba Mühghaüei thekubü shuong tükde hapenkei. Mailemei haoenei 
molosaonyu sembung khinkukei, 
34sekbülakbü wanlong nyettikei, hoba inlouei haila kibü ka satenkei. Haoen 
hau akibü yingasikei mailemei haoen hau kitikei. Haoen hau kibü lakoubü 
shuong la yeikei hoba küksithang shuong shian apbei. 
35 Yaksa shuongei jembü shou haibü ka nyibou lang hapngaikei. At 
danshuongei haibü khonku hapbei. Haoen langkei maiboua langngaimang 
sühla haoenei litibü amangsüh. 

36 Atei nyikubü, lühei sembü, yangmenei phenbü hoba thüngdang khonsak 
lekei. 
37Haoen laangei sonettikei, bulatei penyi la latthetkei hoba inlouei haitikei. 
Haoen san si loneibü khon homan paikei, shale jongle, shieinangei hoba 
khonsak thua kikei. 
38Kaodak kho haoen shanga amuko kikei. Haoen sangliphang kaoen hoba 
shongha laangpob si kaomok khüna kiko paikei. 
39Haoen pendouei haoeneibü mailem shanga Mühghaü aukabü hapbei, 
lausikei haoenei haoei theletbü ühüpou. 
40Mühghaüei sen shanga maangpona denche maibou phokukei. Haoen kho 
sen yoa ong pentisoutilabü lele haoeibü lamthen kiteikei. 

Ibri 12 

Seneibü Bou Mühghaü 

1Hibü sen shangabü lai? Sangmai yaangbü tegü aukabü juongnyuei sen 
kaijemsije, senei toket khipetbü pendou hoba khapyoan kibü shabü 
apyoakho, hoba sen thedanga kibü laangyobüa natenbüei laangakho. 
2Senei mailem to leibou hoba mailem loushadtibou Jisu to seneibü nyek 
thejan. Hao thedanga kibü olinbü laüa haoei peisei natenkei hoba kho himou 
shanga ai adam. Touje hao Mühghaü Choba setshang maenei setakei. 
3Jisu, aoei shabü mütshuongei hao khulimbo dangbü natenkei, kho shanga 
daman chühashi. Khei yingsije kan amangetlabü hoba maang akoulabü. 
4Shabü khulimbo wapyobüa, kanei haibüa sühkoje mokühshuokkei. 
5 Laishibaei kan thungeijangeiko kan to shousi to tegü hai lenbü kho kanei 
maan apa lo? “Kü shou, Bunyubouei thepetbü songoktham tedam, haoei ka to 
hakjinei maangpon tekou. 
6 Aishanga Bunyubouei haoei sanoubü weko thepetda, haoei sungletbü shousi 
weko to haoei semda.” 

7 Thepetbü laüa kanei natenjan. Mühghaüei kan to shousi tegü jungeida. 
Haobouei athepetbü shousi at kia sai? 
8Shousi weko thepetbü khünei kan ayolonga kan shoumai aying, lausikei 
khongshou ki. 
9Khüto liman senei sen thepetbou kaodak bousi shuong kikei, hoba senei 
haoen soumo kuko jungeikei. Kholonga senei aeiche seneibü soushoueibü bou 
la khümbo kuan apan langkei pailetla maangangko akilep lo? 
10Seneibü kaodak bousi shuongei jih tuisho shanga ong haoenei ai janbü dogo 
dambei, khoei sen thepetkei; lausikei Mühghaüei sen hao saopobüa janlettila 
shanga sen maila yaangla thepetda. 
11Thepetbü jihsiphaiaje ladangkei olinlabü ayingda; phaitoje aoyou kho 
thepetbü phanga chingenda, haoenei sao- pobü langkei hakso jongsak latda. 

Haanglen hoba Maangsanglabü 

12 Hibü, kaneibü ngekjung koubü ik phonenashi hoba kaneibü pheihaibü 
youkük shingashi; 
13 kaneibü youlam tangshaitham yaüashi. Khei yingsije sokebü ka kaneibü 
you ashukthetlabü; lausikei kho maibouje maian aplabü. 
14Mütpem weko to sangmaia kila nyekchüh phoashi. Saopobü lamashi, khüto 
liman aoeikei Bunyubou ühüpoulabü. 
15Mühghaü onou ka aokei üatetla shanga maangsangashi. Khauekbü li atan 
pendoueibü langkei leiluko khonsaktisi amaibula maangsangashi. 
16Nyakphau che lu jembü jaishou phejan yaakshaubü Esau phatbü asangalan 
hoba asaopobü müt to maangsangshi. 
17 Aishanga phaito haoei nyeksi angko kho haülabü lambei, lausikei hao 
asunglet dogo kanei ngeakei. Haoei ai küman apbei kho aküm laulabü 
hangsilam ai alongku. 
18 Kan shangiedbü Israelbü shuong tegü aying; aishanga meiyoula thükbü 
Sinai Shongh wanlüh wanlong, sangmei nakthüh hoba yeithu yeinak, 

19langh langbü teklaang si ngühlang kushang kaoen tegübü to kan alou. 
Khübü ditbü danei haoen la khüae dittishi dogo sukeijakei. 
20Aieilausi “meisiau cheei ongkei kho shongh to meiyoualonga kho laangei 
sonettilabü,” dogo laubü ngühkhüm haoenei anaten. 
21 Hibü haptibü kho hatlabü che yingsije Mosaei laukei, “Ngo hatbü ka 
lühda.” 
22Lausikei Zion shongh langkeibü Mühghaü saangyang, Haanbü Jerusalem 
hoba lakjaibü khuthük hangangbü shuong yoto kan loukei. Kan olinbü 
shuong thangyen 
23hoba khuthüka nyen doan kibü Mühghaü shaangbou shou lashong yoa ki. 
Kan müt pendou matjembou Mühghaü hoba penbüsoubü la yeibü müt maibü 
soushou shuong thedanga loakei. 
24Kan haanbü thesilan autoatbou Jisu jungto louakei. Abel siiei ngekbü toje 
haoeibü sii phinbüei aei onoubou sen to jopyoda. 
25Hibü Bunyubouei kan to joyobü asungletko üpla maangsangashi. Kaodaka 
Mühghaüei Mosa danko joyojinei asungletbü shuong asaten. Kholonga, 
khuthük to athakko joyoko kibou la senei takphai yeikualonga sen ainei 
satenshang ki? 
26Shangied haoeibü langhei kao nyaakkei, lausikei tou haoei thekua, “Ngei 
toukei che kaodak ong ayingko khuthükkei nyaakeitilabü.” 
27 “Toukei che” laubü ngühtet kho - yaübü kaodaka kibü peisilei shuong 
khümbo huklangtilabü hoba uhuklanglabü peisilei ong jouletlabü. 
28Hibü senei anyaakeibü sangle sungletda yingsije, senei hao to olinkho, 
soumo kukho hoba haoei sungletenlabü lele lembho; 
29 aishanga seneibü Mühghaü kho maimaitham lonbou wan ki. 

 Ibri 13 

Mühghaü lai Olintila? 

1Khrista himjama sanouyobü ladangkei tenang. 

2Yensiau to maila tema, aishanga khei kümjinei ateije angeko khuthük 
hangangbü leiyetkei. 
3Nokei khühla yobü tegü thüngdanga kibü shuong damenashi. 
4Pendouei chemkanbü atsheitham sungletashi hoba theletlanletbü yepshang 
hinseitham phojan. Aishanga Mühghaüei asangalanbü si peja- pelabü mat 
jemlabü. 
5 Nam to dühbü ka kaneibü langkei bangenashi hoba kanei ai ki khoei 
maanghaiashi; aishanga Mühghaüei lauakei, “Ngei kan ladangkei üpyolabü, 
ayingsi ainletlabü.” 
6Khoei ong senei maanglembo hai laula thükkei, “Bunyubou kho kü thuibou, 
ngo ladangkei ühütlabü. Mütei kü la ai kümbula?” 
7Kaneibü leiyeibü dan aoyouei kan la Mühghaü ngühlang sungbakei haoen 
damenashi. Haoen haangbü langkei daman chühashi hoba haoeneibü mailem 
chühletashi. 
8Jisu Khrista miet, tat hoba ponpen jetei. 
9Lenbü haanbü phang phang la kan teleilangti. Haoen aokei apailettibü 
shausiyung shangabü ngühkhüm phai sembüei aying, lausikei Mühghaü 
onouei sen soushou hau kitikei. 
10Laobou lemshon ka neichema khangenbü shuongei shaujan aying kheibü 
lemshon che künei ki. 
11Ungshedbü shuongei meisiaueibü sii lemshang to shabü shanga lemla 
sungbada, lausikei khübüei mang khoje sühshang khonga juokda. 
12Khoei Jisukei, haoei hao siiei mütshuong sao- poentila shanga bakou aian 
haikukei. 
13Hibü senei batak aiko angkho hoba haoei künbü nyenshed janyokho. 
14Aishanga hanei seneibü lole sangnyu aki; lausikei loula kibü sangnyu che 
senei chüheida. 

15Hibü senei hao nyen theletbü sembung ka angbü nyensang Jisu danko 
Mühghaü la nyensangbü athakko kukho. 
16Maibü kümla si mü to janyola tema. Khübü kho Mühghaü maanghailabü 
lembü ki. 
17Kaneibü leiyeibü shuong to ngüha leashi hoba haoenei lenbü kümashi. 
Change nangnak haoenei kaneibü soushou lomda, aieilausi kan shanga haoen 
Mühghaü thedanga jongailabü ki. Kho haoen shanga onat ayingko olinlabü 
yingtiashi. Lem asebüei khangenalonga kan shanga ku aki. 
18Kün shanga athakko welaukuashi. Aishanga künei ajanjan pendoua janbü 
kümbo soumo kakko kila shanga küneibü sensimaang tangshaitham kia dogo 
künei mailemda. 
19Mühghaüei ngo kan jungto enyu leibangaitilabü lele welautila ngei kan aei 
thungeida. 

Welau 

20Haksotibou Mühghaü, aoei thon akibü thesilan siiei seneibü Bunyubou Jisu 
Khrista haibü ka nyibou langngaitikei hoba hao sanlombou yaangbou 
yeitikei, 
21haoei kan, hao maangangbü kümtilabü lele maibü pendouei pentisoutiashi. 
Haoei sen to Jisu Khrista danko hao maangshikbü kümtiashi, hoba hao to 
ponpen thon akiko soneikangbü yingshi; Amen. 

Ngühküp 

22Jaisinasi shuong, thungeijangeibü ngüh ho natenashi dogo ngei sudajada; 
aieilausi ngei kan to le tuisho ong doakei. 
23Seneibü jaisina Timoti litia dogo ngei kan la ngetimang sühda; hao jiha- 
phaia lousühalonga ngo kan to haüyola loujinei ngei hao kü yoa leibalabü. 
24Kaneibü leiyeibü shuong hoba Mühghaü mütshuong pendou la ngeibü 
salem kuashi. Seneibü Itali jenabou shuong pendouei ka la haoeneibü salem 
küntida. 
25Kan pendou yoa onoubü kishi. 

Jakob 

Jakob 1 

1Ho le Mühghaü hoba Bunyubou Jisu Khrista sambü Jakob ka. Kaodak 
khümboa aan kibü phang anthüknyi jungto salem. 

Mailem hoba Songsihon 

2Ngeibü jaisinasi shuong, ladang ong kanei takteibü juong hapda, kan aeibou 
olinyojan, 
3aishanga kaneibü mailem takteienbüei natenbü hapda. 
4Lausikei kanei aineikei akongko penbüsoubü hoba soubüaubü yeila shanga 
thonbüa sühko natenjan. 
5Kan at songsihonei shaleko kisije haoei Mühghaü ka hiashi hoba ho hao la 
kulabü; aishanga Mühghaüei pendou la maangnyu angko hoba atoknokko 
kuda. 
6Lausikei haoei mailema hijan hoba sukbütembü akijan; aishanga 
sukbütembü müt khoje yeiei soungaitibü yungnyu deishou phatkei. 
7Kheibü mütei Bunyubou ka aikei hapla achüheijan. 
8Hao kho nyi-bhekbü maangpon yembü müt hoba haoeibü thechüh pendoua 
tak ashat. 

Shalejongle hobaKeisiyaang 

9Jaisina che Mühghaüei shalebü thük to tonena longaje hao kho shanga the 
lenenjan. 
10Mühghaüei keibü jaisina che phangto tonleda longaje haokei kho shanga 
the lenenjan. Keibou kho sangchipen tegü eletlabü. 
11Aishanga chanyu aeibou juokko hauda, hoei sang yuitida, hoba chipen 
elettida; haoen haangmaibü kho khoyam mauda. Kho tegü keijeibü jembü 
kümsilei kümnguia mauan aplabü. 

Takteibü 

12Aoei takteibü natenda hao haübou, aishanga ladang haoei takteibü kho 
thükenlaje, langkei khun, laobou Bunyubou to sanoubü shuong la kula 
thekukei, kho haoei haplabü. 
13Ladang at takteilaje, “Mühghaüei ngo takteida,” dogo alaujan. Mühghaü 
kho amaibüei takteila athükkei, hoba haoeikei ao atakteida. 
14Mütpem weko kho jembü amaibü dühbüei takteida; hoei hao senlangda 
hoba sulangda. 
15Kheijinei haoeibü maangdüh shia künda, hoba shabü bukda; hoba ladang 
shabü kho chinglaje hoei haibü longtida. 
16Ngei sanoubü jaisinasi shuong, kan tehuonetti. 
17Mühghaüeibü jongsak pendou maibü ki, hoba khübü penbüsoubü ngesakbü 
kümbou Bou Mühghaü ka louda. Hao ladangkei ajeileida; ayingsi sen jungka 
asepeida hoba haoei sen ladangkei nakthüh yeme phanga üpyoda. 
18 Haoei sen ngühmai tang khittiko bukkukei. Haoei sen haoei kümbü yoa 
shaangbou-buhek phangche yeitimang sühkei. 

Ditbü si Kümbü 

19Sanoubü jaisinasi shuong, khübü pendou kanei ngeakei. Lausikei mütpem 
weko ditla panteibü yingshi, laula maang- yangsho yingshi, hoba khauangla 
maangyangsho yingshi; 
20aishanga müt maangpokbüei Mühghaü saopobü akümenda. 
21Hibü ihinseibü pendou hoba sopbojaiko kibü amaibü apan, kaneibü 
maangpona yemtian kibü Mühghaü ngüh kho eaaoa sungletashi, aishanga 
hoei kan khümenlabü. 
22Kan jembü lolo khüpettiko ditbou ong ayeiko kümbou yeiashi. 
23Aoei dit ong ditan kümbou la ayeida hao kho mangchüha jembü lolo 
chühngaibü müt che phatkei. 
24Haoei hao to chühan satda hoba longche danga hao ailaibü phatkeije maan 
apda. 



2716 

 

 
   Saopobü Lai 

© 2002, Bible Society of India. 
 

 
 

 

25Lausikei ao mütei, sen do ngetibou penbüsoubü ngühkhüm to chühda, hoba 
haoei ditbü kho ladangkei amaako kümboleiko hauda, kho müt haoei 
kümbüleibü pendoua haülabü. 
26Müt cheei hao songlea kaangbou dogo dambo kila thükkei, lausikei haoei 
haoeibü lishang thepetla athüklonga haoei jembü lolo khüpettida hoba 
haoeibü songle khün mu aki. 
27Shoujitshou hoba latnyu shuong, haoen khonsak khonku to chühbü, hoba 
kaodaka jembü lolo nali atheko phobü, ho seneibü Bou Mühghaü thedanga 
dangshatbü hoba hinseibü songle ki. 

 Jakob 2 

Thechühbü shanga Maangsanglabü 

1 Ngeibü jaisinasi shuong, kan seneibü soneikangbü Bunyubou Jisu Khrista to 
mailembü mütshuong ki, hoba kanei the to techüh. 
2Tetlabüei kan kambü to müt nyi loua. Haosi yoa cheei honeibü ikjikhap 
lonakei hoba neisimei maibü leakei. Lubü che kho shalebü hoba neikek 
leakei. 
3Kanei maietnyu lamlebü müt kho shenda hoba hao to, “Noje hanei setashi” 
dogo lauda. Lausikei shalebü khüto kanei, “Noje theinei loashi” ayingsi 
“Küyou phang shon hanei pakashi,” dogo lauda. 
4Kanei kan kanglanga janyinbü longtida, ayingsi kaneibü matjem kho 
shedakei dogo achühenda lo? 
5Ngei sanoubü jaisinasi shuong, ditashi. Kaodakei shalebü dogo weeibü kho 
mailema keilayaangla hoba hao sanoubü shuong la thekubü sangle phet- 
phanla shanga Mühghaüei haoen apien lo? 
6Lausikei kanei shoujit shale shuong aweasüngda. Keibüei kan shoeinakeida 
aying lo? Matjemshang to kan senan haubou kho haoen ji lo? 
7Kan ngaanbou hao nyen maibü thükto nyikubou kho haoen aying lo? 

8 Lausikei kanei maimaitham Laishibaa dobü Yaangenbü Ngühkhüm, “Nyi 
kalepbou to jembü tegü sanoujan,” dogo laubü ngüh loushadtiko kisije kanei 
janbü kümda; 
9lausikei kanei the to chühko kisije kanei shabü shonda hoba Ngühkhümei 
kan la Ngühkhüm lulimbü shedbü kuda. 
10Aishanga müt cheei Ngühkhüm chenei phaiyeda longa hao Ngühkhüm 
dubou la yeida. 
11Aishanga, “Asangalanbü tejungei,” dogo laubouei toukei, “Müt tühaiti,” 
dogo laukei. Nyi asangalanbü ajungeida lausikei nyi müt haitialonga, nyi 
Ngühkhüm lulima. 
12Hibü, müt do ngetibou ngühkhümei matjemlabü mütshuong phatko lauashi 
hoba kümashi. 
13Aishanga aoei üeisanou alen, kho müt to matjembouei üeisanou akilabü. 
Lausikei aoei üeisanou lena, hao matjembou to aikei hatlabü aki. 

Mailem hoba Kümsilei 

14Ngeibü jaisinasi shuong, müt cheei hao mailem kia dogo lauenalonga, 
lausikei hao kümsilei akilonga, ai ku? Kho mailemei hao khümenla thüklep 
lo? 
15Jaisina ayingsi nousina che neisimei hoba chale nyak ühüpshauko kisije, 
16hoba kan yoa cheei, “Maisho ngaishi, lematham kishi hoba maisho shaushi 
yungshi,” dogoje lauan haoen khambü akulonga, khonei ai ku ki? 
17Mailemkei kümsilei ayolonga, ngühkongje haibü. 
18Lausikei müt atei laulabü, “Müt cheei mailem ki, lubü cheei kümsilei ki.” 
Kholonga, “Kaibü kümsilei ayoko kaibü mailem kü la lenbü, hoba ngei ngeibü 
kümsileiei ngeibü mailem ka la lenkho.” 
19Mühghaü che ong ki dogo kanei mailemda lo? Maiakei. Shabü soushou 
shuongeikei mailemda hoba lühda. 

20Kan ngoubü shuong! Kanei maimaitham kümsilei ayoko mailem kho sho 
dogo ditenmang sühda lo? 
21 Seneibü pi Abraham shangabü damanchühashi. Hao shou Isak lemshona 
lembü danko, haoeibü kümsileiei hao Mühghaü thedanga janbü hapbei aying 
lo? 
22Haoeibü mailem si kümsilei chela thambei dogo kanei ühüpda lo? Haoeibü 
kümsileiei mailem pentisoutikei. 
23Hibü Laishibaei, “Abrahamei Mühghaü to mailembei, hoba haoei 
mailemsije, Mühghaüei hao saopobü dogo sungletkei,” hoba Mühghaüei hao 
to hao thangbou dogo ngakei. 
24Mailem lansanei aying, lausikei kümsileiei müt che mat maitida dogo kanei 
hapda. 
25 Suonlamnyu Rahab daman chühashi. Sao lai sungletenlabü lele aukabü 
hapbei? Saoeikei denche kümbei. Saoei ngühlang künbü shuong sungletkei 
hoba haoen lubü lam che to sattikei. 
26Ailai soushou ayoko mang haibü, kho tegü kümsilei ayokoje mailemkei 
haibü. 

Jakob 3 

Lishang 

1Ngeibü jaisinasi shuong, kan yoa juong thamje lenbou ayeijan; sen lenbou 
shuong kho lubü to kaangbou mat jemlabü dogo kanei ngejan. 
2Sen pendouei juongnyu mashikda. Müt cheei haoeibü ngühanga ladangkei 
amashik longa haoje penbüsoubü müt. Kho tegübü müt cheeije haoeibü 
langkei khümbo kho the- petbü phanga phoenlabü. 
3 Haoen thepetla hoba seneibü ngüha letila shanga senei koli la sembunga 
janglüh jinkuda, hoba senei sen haumang sühbü to haoen leiyeida. 
4Longchem shuongkei, yaangasikei hoba sekbülakbü yeiei soulangsikei, 
longlei-wa hanbüshouei longchem leibouei lae maangangdaje thi sepeida. 

5 Hibü lishangkei kho tegü yingkei. Ho manga küksihuo hanbü che ong ki, 
lausikei haoei lilisese ngüh yaangbang angda. Yam kho aeibou shangasikei 
wan hanbüshou cheei laaktila thükkei. 
6Hobaje lishang kho wan hoba amaibü kaodak ki. seneibü mang küksihuo yoa 
hao danko asaopobü yaang longtida. Haoeibü wan kho molowan ka longda 
hoba hoei seneibü mang khümbo wana lontida. 
7Mütei thepetla athüklabü ayingsi saman achühbü meisiau phang, ayingsi au, 
shanbü yangsikok, ayingsi ngau, aikei aki; 
8 lausikei aoeikei lishang thepetla athük; ho athepetenbü hoba hailabü komei 
shenan kibü amaibü peisilei che ki. 
9 Senei ho seneibü Bunyubou si Bou sangla jungeida; senei ho Mühghaü 
phatbüa kümbü müt to khükla jungeida. 
10Sembung jeteibü ka nyensangbü si khüksiuok angda. Ngeibü jaisinasi 
shuong, kho khei ayingjan. 
11Deikük cheei jeteibü bakshang ka dei teishikbü si khauekbü koutida lao? 
12Ngeibü jaisinasi shuong, bhuklonga oliv ayingsi semlüh lia bhuk hekda lao? 
Ladangkei aying. Ayingsi jemdei khün ka deimai bakla athük. 

Thükaeka Songsihon 

13Kan yoa songbüdobü hoba ditenbü müt kia sai? Hao langkei hoba thechüh 
tükdebü songsihon ka longbü sembüambü tetsida che yingshi. 
14Lausikei kaneibü maangpona khaubü theshou hoba aeilam aeiphop kisije 
kan lolo yongtelam hoba ngühmai khulimbo amlang telau. 
15Kho thükae ka louyenbü songsihon aying; lausikei ho kaodak kabü, asao- 
pobü hoba shabü mühghaüei kubü ki. 
16Aishanga ainei theshoubü hoba aeilam aeiphop ki khonei ajiaphai hoba 
kümsilei amaibü pendou kida. 

17Lausikei thükae ka louyenbü songsihon kho shaangboua hinseibü, kho 
phaia hakso, eaaoabü; ho üeisanouei shenakei hoba kümsilei maibü lang 
hektida; ho the achühbü hoba lanbü. 
18Sangmai kümbü shuong aoyouei sangmai wenda haoenei saopobü latlabü. 

 Jakob 4 

Kaodak to Thangbou Lambü 

1Kan yoa wapyo hoba oyongümyo habü pendou ho laka longda? Ho kaneibü 
maanga athakko wapyoko kibü kaneibü küksihuo nyekdüh maangdüh ka 
longda ji sai? 
2Kanei denche mangsühda hoba kho kanei ühüpda; khoei kanei müt at 
haitida. Kanei kanei ühüplabü at lamda, kho danko kan oyongüm- yoda hoba 
wapyoda. Kanei mangsühbü kanei aki aieilausi kanei Mühghaü to ahida; 
3ayingsi kanei hia tegükei kanei ühüpda aieilausi kaneibü dambü kho 
shedakei. Kanei kaneibü nyekdüh maangdüh senyühshemtila shanga ong 
hida. 
4Maangalanbü mütshuong! Kanei kaodak sanoualonga kan Mühghaü dangbou 
shuong dogo kanei aditenda lo? Aoei kaodak sanoula pienlaje haoei hao lolo 
Mühghaüeibü dangbou la yeida. 
5Laishibaei “Soushou laobou sen to kitikei, kho soushou to Mühghaüei 
waangko nyekto shatda” dogo laubü ho kanei amlangbü dogo damda lo? 
6 Lausikei waangko nyekto shatbü toje haoei kubü onou kho yaangbou. 
Aishanga Laishibaei lauda, “Mühghaüei lilisesebü thangetda, lausikei haoei 
eaaoabü la onou kuda.” 
7Hibü Mühghaü phanga kishi. Shabü mühghaü tokashi hoba haoei ka jungka 
laangjung satkulabü; 
8Mühghaü jungto nyangko kai, hoba haoei ka jungto nyanglabü. Kan shabü 
shuong, kaneibü ik sakenashi; kan maangpon nyi yembü dan, kan maangpon 
saüenashi. 

9Ngangko mang lamashi hoba haapashi; kan nyibü manghaapbü la yeiashi 
hoba kan olinbü thekhümbü la yeishi. 
10Bunyubou thedanga kan lolo eaaoa yeiashi, hoba haoei kan tonenlabü. 

Jaisina Khulimbo Matjem Kubü 

11Jaisinasi shuong, kan cheei che amaibü telauei. Aoei jaisina amaibü 
shangabü laueida ayingsi aoei haomat jemda haoei Ngühkhüm khulimda 
hoba Ngühkhüm mat jemda. No Ngühkhüma matjemshanga setalonga, no 
Ngühkhüm jungeibou aying lausikei matjembou yeida. 
12Ngühkhüm kubou hoba matjembou che ong ki, hoba haoei püetla hoba 
mautila thükakei. Lausikei ka lepbou la matjem kulabü no ao? 

Yonglambü shanga Maangsanglabü 

13Kan ateije, “Tat ayingsi ngiet kho sangnyu to haulabü hoba khünei po che 
thünglabü; hoba nam seilabü hoba pailetlabü,” dogo lauda. Lausikei 
chühshima! 
14 Ngiet ai haüthüklaje kanei lenla athükkei. Kaneibü langkei ai? Aishanga 
longche hapda hoba mauan apbü deihak kho kan ki. 
15Aeiko kaneije, “Bunyubouei maang angalonga kün lang kilabü hoba künei 
ho ayingsi kho kümlabü” dogo ong laujan ki. 
16Lausikei kanei yonglamda hoba yaangenda; kho tegübü yonglam lili shabü. 
17Hibü aoei kümsilei maibü kümla ngeda hoba akümda, hao shabü müt. 

Jakob 5 

Keibü to Maangsanglabü 

1Kan keibü dan, tou kü ngüh ditkai! Kan thükto louko kibü khonku shanga 
kanei haapashi hoba ngekyoashi. 
2Kaneibü nyaksinam shemda hoba kaneibü neisimei phetei künda, 
3hoba kaneibü hon si chandinam dühei künda. Kho düh kan khulimbo 
aukabü yinglabü, aishanga hoei wanui tegü kaneibü phe shaukhümlabü. 
Kaodak thonshang che to loujinei nyaksinam thanshaiakei. 

4Lausikei kaneibü seka youshou latkubü mulebü shuong la ladangkei mu 
akukei. Haoenei kaangbang ngekyoda, hoba youlatbü shuongei ngekyobü 
langhei Thükenbü Bunyubou Mühghaü noukhüna sühlanga. 
5Kan kaodaka apsilebü hoba olinkungkhena kikei. Kan masu tegü netyoko 
shaikei hoba haitilabü chalou kho lousüha. 
6Kanei saopobü müt khola shedbü kukei hoba haitikei hoba haoei kan to 
atokngaida. 

Natenbü hoba Welau 

7Jaisinasi shuong, Bunyubou aloushongko natenashi. Sekmoubüei shaangbou 
si phaibou lang aloushongko natenko sekkabü namsek shusiphon shanga 
haiteida. 
8Kaneikei natenjan hoba kaangkhühtham lojan; aieilausi Bunyubou loulabü 
jihsiphai nyanga. 
9Jaisinasi shuong, cheei che khulimbo tenyamnyamyo; khei yingsi ong kankei 
matjembü akilabü. Matjembou kho hanei koukhüma loakei. 
10Jaisinasi shuong, kanei natenbü hoba khonsak ka tetsida mangsühsije, 
Bunyubou nyena laubü thuseibü shuong shangabü damanchühshi. 
11Aoyouei thon sühko natenkei, haoen to senei olinbou dogo lauda. Jobei 
latetche natenkei kho shangabü kanei dida, hoba Bunyubouei thonla hao 
shanga ai kümbei kho kanei hapa. Bunyubou kho üeisanou si onouei shenan 
ki. 
12Ngeibü jaisinasi shuong, pendou phoyoan, kanei theletlanletbü ajungeijan. 
Kanei khuthük ayingsi kaodakei, ayingsi lubü ai nyenakei tethetelan. Kanei 
ladang “haü” laulaje kho “haü” hoba “ji” laulaje kho “ji” yingjan; khei yingsi 
ong kan Mühghaü matjemshang to aloutilabü. 

Mailem Welau 

13Kan yoa at khonkua kia sai? Haoei welaujan. At olinko kia sai? Haoei chia 
laujan. 

14Kan yoa at shatko kia sai? Haoei lashong jaishou shuong ngashi hoba 
Bunyubou nyena hao la onang naangkuko hao shanga welaukushi. 
15Hobaje mailema welaukubü khoei shatbü kho mailabü; hoba Bunyubouei 
hao pientilabü; hoba haoei shabü shonan kiasikei, hao la amai apbulabü. 
16Hibü kan maila shanga, jenabouei jenabou thedanga jembü shabü 
theletashi; hoba jenabouei jenabou shanga welaukuashi. Saopobü mütei 
welaubü hoba kümbüleibüa hau yaang kia. 
17Elijakei sen tegübü müt kikei, haoei lang aloutila shanga kaangkhühtham 
welaukei, hoba kaodak to po sem hoba lit lak lang alou. 
18 Haoei nyibou welaukei, hoba mühnyuei lang yantikukei hoba kaonyuei 
mai hekkukei. 
19Ngeibü jaisinasi shuong, kan yoa at ngühmai ka ayinglamto satalonga, hoba 
müt cheei hao sepeijung longeitia longa, 
20aoei shabü müt che haoeibü ayinglam ka leingaibada, haoei kho müteibü 
soushou haibü ka khümenlabü hoba shabü juongnyu küpletkulabü, dogo 
haoei ngeashi. 

1 Peter 

1 Peter 1 

1-2Ho le Jisu Khristaeibü youko- ikjai Peter ka ki. Ho Mühghaüei shenshen 
ngenge pienbü hoba Ponta, Galatia, Kapadokia, Asia hoba Bithinia jembo 
langsenbü shuong tegü aan kibü shuong shanga. Haoei kan Soushouei 
saüentikula, Jisu Khrista ngüha letila hoba hao siiei laktila pienkukei. Kan 
jungto onou hoba hakso apsileko yingshi. 

Lang kibü Maanglem Che 

3Seneibü Bunyubou Jisu Khristaeibü Mühghaü hoba Bunyubou sangashi! 
Haoeibü üeisanou yaangbüa Jisu Khrista haibü ka langngaitibü danko sen la 
langkei haanbü kukei hoba sen langkeibü maanglem jungto leibakei, 
4kho ponpen thon akilabü phetphan to atenlabü maanglem ki. Haoei ho 
leilula athükbü hoba yuila athükbü khuthüka kan shanga phokuda. 
5Aieilausi ladang haoei haoeibü khümenbü nyekchüh tang khitla lamlelaje 
kheijinei Mühghaüeibü seiei kan lomatda hoba kho thonbü chaloua haoei kan 
püetlabü dogo kanei mailemda. 
6Longche shanga kan khonku hoba shieinangei phang juongei takteiasikei, 
kan hanei aeibou olinlabü ki. 
7Khonei nyekchüh che kia. Khoei kaneibü mailem kho maibou dogo lenenda. 
Yaüshema juokenbü yingasikei hon mauda. Ladang kaneibü mailem 
takteienlaje kho khütoje namsek ki, aishanga Jisu Khrista tang khitjinei haoei 
kan la nyensang, soneikangbü hoba soumo sungbalabü. 
8Kanei hao ühüp lausi dogokei hao sanouda, hoba kanei tou ühüpasikei kanei 
hao to mailemda hoba ngühei alenenbü soneikangbü olinei kan shenakei, 
9hoba kaneibü mailem thonbü, khei kaneibü soushou khümenbü kanei 
hapakei. 
10Ho khümenbü shangabü thuseibü shuong aoyouei kan shanga takletbü onou 
shangabü tetenkei, haoenei ho khümenbü shieikei hoba haujembo lambei. 

11Ladang haoen to kibü Khrista Soushouei, Khrista khonkulabü hoba phaia 
soneikanglabü shanga shean lenkei, kheijinei kho ao to hoba ai thua 
haüthüklaje dogo haoenei lamenla haujembei. 
12Haoenei khangenko kibü kho haoen pailetlabü shanga aying, lausikei kho 
kan shangabü dogo tang khittikei; hoba tou, kho nyekchüh kan to khuthük ka 
hautibü Soushou Saopobü danko kan la Ngühlang Maibü künbabü shuongei 
ngekleda. Khübü to khuthük hangangbü shuongei mangkei chühmang sühkei. 

Saopobü Langkei kila Huiletbü 

13Hibü pialemashi hoba jembü lolo thepetan kishi. Jisu Khrista loujinei kan la 
sungbalabü onoua kaneibü maanglem khümbo phoashi. 
14Mühghaü to ngüha leashi hoba kan angejinei che pejapelabüa kibü 
maangdüh la tethükti. 
15Kan ngabou kho saopobü ki hoba kankei kaneibü langkei phejan wekoa 
saopobü yingjan. 
16Aishanga Laishibaei lauda, “Kan saopobü kishi, aieilausi ngo saopobü ki.” 
17 Hobaje aoei the to achühko mütpem weko jembü kümsilei thüng mat 
jemda, hao to kanei Bou dogo ngada longaje, kan ho kaodaka yenla leko 
haangbü jihsiphaia hao la soumo kuko kishi. 
18Kaneibü pisibou ka jungeijung loubü lejim akibü langkei hangsilam ka 
maulabü peisilei hon ayingsi chandinamei kan angthetkei aying. 
19Lausikei kan nali athebü hoba kap anakbü san shoushou tegü lembü Khrista 
siiei angthetkei. 
20Kaodak mo- yaüjinei thama hao kho shanga pienkei, lausikei jihsiphai 
thonbüa kan shanga tang khitkei. 
21Aieilausi, hao haibü ka langngaitian phaia ong toukei soneikangbü yaang 
kubou Mühghaü to kanei hao danko mailemda. Hao danko Mühghaú to kanei 
mailem hoba maanglem ki. 

22Tou kan ngühmai to ngüha lebü danko kaneibü soushou saüenkusije hoba 
jenabouei jenabou to sanouda yingsije, kaneibü sanou kho kaangbüsekbü 
hoba hinseibü maangpon ka yingshi. 
23Kan nyibou buka. Kaneibü bou kho hailabü ayingko ühailabü müt ki. Kan 
pendou amaulabü langkei Mühghaü ngüh danko bukkei; 
24aishanga, “Khunak shousi pendou sang tegü ki, hoba khoeibü soneikangbü 
pendou sang chipen phatko ki; sang yuida hoba chipen setda; 
25 lausikei Bunyubou ngüh ponpen kida.” Kho kan to songlenbü Ngühlang 
Maibü ki. 

1 Peter 2 

Langkeibü Laang hoba Saopobü Phang 

1Hibü amaibü si khüpbülangbü pendou, hibüyoubü pendou, theshoubü si 
ngühshed laubü pendou kan lolo apyoashi. 
2Bukletbü nasakei nyueibü sen lambü tegü kan khümenbüa chingla shanga 
kaneikei soushou sendei lanbü khüto maangdakashi. 
3 Aishanga Laishibaei lauda, “Kanei Bunyubou sanou kho jepan chüha.” 

Langkeibü Laang hoba Pienbü Mütli 

4Hibü hao jungto kaiya. Hao langkeibü laangnyu che ki, maimaitham inletkei 
lausikei Mühghaü thedanga pienbü hoba namsek ki. 
5Langkeibü laang shuong tegü hao jungto kaiya hoba soushou chem che la 
yeiko dangenashi. Khünei kan Mühghaüei Jisu Khrista danko sungletenlabü 
lele soushou lembü kula kan saopobü ungshedbou dan yeilabü. 
6Aishanga Laishibaei lauda, “Chühashi, ngei Ziona pienbü laang hoba 
namsekbü chemnyek laang che denda. Hobaje aoei hao to mailemlaje hao 
ihimoutilabü.” 
7Kan aoyouei mailemda haoen shanga ho namton laang ki; lausikei aoyouei 
maialemda haoen shangaje; “Laang laobou chemdangbü shuongei inletkei 
kho chemnyek laang la yeikei.” 

8Tokei Laishibaei lauda, “Ho mütshuong phaiyetlabü hoba toket thangetlabü 
laangkudak che ki.” Haoen phaiyetda aieilausi haoenei ngühlang to ngüha 
aleda; kho haoen shanga piensapbü kiteikei. 
9Lausikei, nakthühbü ka maangpanglabü ngesakbü to kan ngaanboueibü 
soneikangbü kümsilei tang khittilabü lele kan saopoenbü phang, Choba 
ungshed lilabü, saopobü phang, hoba Mühghaüei lebü kan shuong ki. 
10Cheje kan phang akiteibü; lausikei tou kan Mühghaü phang ki. Cheje kan 
haoeibü üeisanou ühüpbo kiteikei; lausikei tou kanei üeisanou hapa. 

Mühghaüeibü Sambüshuong 

11Sanoubü jenabou shuong, kan ho kaodaka yen che tegü ong kijung danjinei 
kaneibü soushou khulimbo wapyobü kaodak shabü dühbü ka satenashi dogo 
ngei kan to sudajada. 
12Kan kümsilei amaibü kümbü dan dogo yuktiko laujinei mangkei, hao 
matjemla lounyet kaneibü kümsilei maibü hapan Mühghaü la soneikangbü 
kulabü lele, küksithang yoa kan kho tegübü langkei maibüa kijan. 
13Kanei Bunyubou laüa müteibü ngühkhüm hau pendou phanga yeishi; khei 
Choba to hao pendou to thükkabou dogo, 
14hoba governor to hao kümsilei amaibü kümbü shuong shieinangeilabü hoba 
kümsilei maibü kümbü dan nyen sangla shanga haoei hautikei dogo ngüha 
leshi. 
15Aishanga maibü kümbü danko kanei ngoualouabüei asangadobü ngühsidei 
angbü ngüh üangko aptila Mühghaüei maangangbü ki. 
16Kaneibü dongebü kho amaibü kümsilei yukjin la aleko Mühghaü sambü 
shuong tegü kila haoei kan dongebü mütshuong yingtimang sühda. 
17Müt pendou la soumo kuashi; Mühghaü to hatashi; Choba to soumo hatashi. 

Khrista KhonsakbüTetsida 

18Sambü shuong, kanei soumo hatbü pendouei, maibü hoba ea aoabü to ong 
aying, toktokbü tokei ditkuko jembü bunyu phanga kishi. 

19Aishanga atei ajan ayingbüa khonsaktisikei Mühghaü shanga dambo 
natenalonga kho Mühghaü junga sungletenlabü ki. 
20Kaibü shedbü shanga ngümeibü natenbü ka nyi ai ku ühüpda. Lausikei nyi 
maibü kümbü shanga khonsak natenalonga kho Mühghaüei sungletenlabü ki. 
21Kho kümla shanga kan ngakei, aishanga hao youmo phai semtila shanga 
Khristakei kan shanga khonsakkei hoba kan la tetsida che apyokukei. 
22Haoei shabü ashon hoba ladangkei yepeibü ngüh che ongkei üang. 
23Ladang hao nyikukei haoei sepeian anyiku, ladang hao khonsaktikei haoei 
ühütlen lausikei ngühmai matjembou la hao lolo nongtian phokukei. 
24Sen shabü la haikuan saopobü shanga lang kilabü lele haoei lolo peiseia 
jembü manga seneibü shabü künngailangkei; hoba haoeibü moukhünei sen 
maitikukei. 
25 San shuong tegü kan ayinglam to hauko kiteikei, lausikei tou kan 
Sanlombou hoba kaneibü soushou Lombou jungto sepeijung longeia. 

 1 Peter 3 

Yaksi shuong hobaLaosi shuong 

1Kan yaksi shuong, kaneibü laosi shuong phanga kishi. Laosi atei Mühghaü 
ngüh to maialemsikei kanei kan kibülebü thechühei haoen thükenla 
haujemjan. 
2Kan lanbü hoba Mühghaü to hatbü haptiashi kholonga ngühei laula ai 
alonglabü. 
3Kan saomaibü kho woubü khuthep, chimen yakmen hoba hele tegübü tang 
chühlabü he shanga ayingjan. 
4Lausikei müt cheeibü langkei maangkabou tham ka longbü takshatbü 
hesihang lenjan. Kho soushou aieikei leilutila athük hoba Mühghaü thedanga 
namsek ki. 
5Aishanga Mühghaü to maanglemei chühbü shangiedbü yaksa shuong sao 
khei maikei. Haoenei haoeneibü laosi shuong ngühkhüm phangto atkei. 

6Tetlabüei, Saraei Abraham to ngüha lekei hoba hao to “Kü bunyu,” dogo 
ngakei. Kanei maibü kümsije hoba kan aineikei asukatemtilonga kan saoeibü 
nouyang shuong ki. 
7Kan laosi shuongkei kaneibü chemdang langkeia jembü yaksi shuong to 
eaaoa kishi. Haoen hau akibü aedang ki hoba kanei haoen soumo kuko 
jungeijan, aishanga haoeneikei kan yoa Mühghaüeibü maangmai langkei 
jongsak janyoda. Kholonga kaneibü welau kho aieikei ashopetlabü. 

Janbü Kümbü shanga Khonsakbü 

8Thonla, pendou maangpon chela lean, üei dambüa cheei che to jaisinasi tegü 
sanouyoashi. Ea aoabü maangpon yembü hoba sembüambü yingshi, 
9amaibü jeila amaibü, ayingsi khüksiuok jeila khüksiuok tengaiti. Khü- 
peinyu haülabü kungaiashi; aishanga Mühghaüei kan ngabü kho ho haülabü 
hapla shanga kiteikei. 
10 Laishibaei laubü tegü, “Müt cheei langkei sanoualonga hoba olinbü chalou 
hapmang sühalonga, haoei amaibü ka haoeibü lishang, hoba khüpsilang ka 
haoeibü sembung senetjan. 
11 Haoei amaibü ka sepeian maibü kümjan; haoei hakso lamjan hoba kho 
athakko shieijan. 
12 Aishanga Bunyuboueibü nyek saopobü shuong aenei ki hoba ponpendou 
haoeibü welau ditkula lamleakei, lausikei amaibü kümbü shuong ka hao 
thenyek sepeida.” 
13 Kan maibü to maangdakan kialonga, kan khonsaktila ao ki? 
14Lausikei kan janbü kümbü shanga khonsaklabü kialonga kanei haükei. Müt 
to tehüt, hoba haoenei no mokde tüpyoti. 
15Khrista kho Bunyubou ki dogo ka maang- pona saüenan phoashi. Kan 
pendouei phejan leko kibü maanglem shangabü pü leko laula kan to atei 
phealonga jongaila ponpendou lamlean kiashi. 

16Lausikei eaaoa hoba soumo hatko jongaiashi. Kan khulimbo laubü hoba kan 
nyikubü shuong kaneibü Khristan thechüh maibüei himoutilabü lele kaneibü 
sensimaang hinseitham phoashi. 
17Mühghaü maang angbü ong yingalonga amaibü kümbo khonsakhoulabü 
khantoje maibü kümbo khonsakbü maibou. 
18Aishanga Khristakei seneibü shabü shanga hoba pendou shanga che haikei. 
Hao saopobü yingsikei, khei kan Mühghaü jungto leibamang sühla asaopobü 
mütshuong shanga hao haikukei. Hao phea haikukei lausikei soushoua 
langngaitikei. 
19Soushoua hao yankei hoba thüngdang kabü soushou shuong la songlenkei. 
20Khübü kho shangied Noa jihsiphaia Mühghaüei lounyu natenko haisühsikei 
hao ngüha alebü shuong ki. Longchem khünei müt shijo, khei müt set ong dei 
danko püetkei. 
21Hanei dei tetlabü baptibü. Baptibü kho mang ka mak sakan apbü aying 
lausikei sensimaang lanbüei Mühghaü to theletbü ki. Jisu Khrista langngaibü 
danko kan tou khümenda. 
22 Khuthük hangangbü shuong, songdak hau shuong hoba sei shuong pendou 
hao phangto lotkei; hao khuthük to atkei hoba tou Mühghaü mae aenei kia. 

1 Peter 4 

Jakshaibü Langkei 

1Khrista phea khonkukei dogo hapda. Hibü kan kho jeteibü maangponei 
lamleashi, aishanga ladang müt che phea khonsakda kheijinei haoei shabü to 
kümsilei wana. 
2Hobaje kaneibü joubü salang shuong müteibü maangdüha tekhonyo lausikei 
Mühghaü maangangbü kümashi. 
3Danbü jiha küksithangei maangdakbü jungeila kanei jih souko lea. Hobaje 
pejapelabü, nyekdüh maangdüh, ihjakbü, olinkungkhen, shaumang 
yungmang hoba saüjim heangsho lembü langkeia kan kijung loua. 

4Ladang kan haoen apsileko haangbü langkei yoa ayanglaje haoen 
maangpanglabü hoba kan shalabü. 
5Lausikei langkeibü si haibü ham matjemla lamlean kibou to haoenei ho 
jongailabü. 
6Aishanga phea kibü mütshuong tegü haoen maimaitham matjemlabü, 
lausikei Mühghaüei maangangbü tegü soushoua lang kilabü, ho ngüh shanga 
haoen haibü shuong tokei Ngühlang Maibü songlenkei. 

Mühghaü Jongsak Jungeila Minbü 

7Lausikei ajanjan pendou thonshang che to louada. Hibü kan welauenlabü 
lele maangpon tükde hoba jembü lolo thepetbü kishi. 
8Kongnyuleko kan cheei che to maangpon khümboei sanouyojan; aieilausi 
sanouei shabü juongnyu küplepkuda. 
9Jenabouei jenabou to anyamnyambo yensüh maiyoashi. 
10Mühghaüei haoeibü onou hangsilam juongnyua kan la nongkuakei. Kan la 
nongkubü ikjai haüthüktila shanga kanei jenabou si jenabou khangenyobüa 
kaneibü mütpem jongsak kho jungeijan. 
11Müt cheei songlenlabü denche kialonga haoei laubü kho Mühghaü ngüh 
yingtijan; müt cheei khangensije, haoei Mühghaüei kubü hau to nongashi. 
Ajanjan pendoua Jisu Khrista danko Mühghaü soneikangtiashi; soneikangbü 
hoba sei tou hoba ponpen haoeibü; Amen. 

Khristan Che tegü Khonsakbü 

12Sanoubü jenabou shuong, kan wanei takteibüa kanei adambü che 
kühshuokbü tegü maangtepang. Ho kan takteila loushatda. 
13Lausikei latetche kan Khrista khonku janyobü shuong ki, hao soneikangbü 
tang khitjinei kan aeibou olinbüei olinenlabü shanga, khütetche kho olinashi. 
14Kan Khrista shanga nyikualongaje kan haübou dogo weeiashi, aishanga 
kheijinei soneikangbü Soushou, laobou Mühghaü Soushou ki, kho kan thükto 
lotda. 

15Kan aokei müt haitibou, ayingsi kokbü, ayingsi shedtibou ayingsi aukhen 
aulepbou che tegü khon asakjan. 
16Lausikei at Khristan yingbü shanga khonsaka longa, kholongaje khünei ai 
himoulabü aki. Nao! Lausikei kanei kho nyen thongbü shanga olinashi. 
17Matjembü jih süha. Ho Mühghaü chem ka khangda; hoba ho sen ka 
khangalonga, kholongaje Ngühlang Maibü to ngüha alebü shuong shanga lai 
thonla? 
18Laishibaei laubü tegü, “Saopobü shuong usheileko khümenalonga, Mühghaü 
to ühütbü si shabü shuong aila yeila?” 
19Hibü aoyou Mühghaü maang- angbüa khonsakda, haoenei maibü kümbüa 
maanglemenbou Kümbou la jembü lolo khümbomeiko kuashi. 

 1 Peter 5 

Mühghaü Sanshuong 

1Tou ngei kan jaishou shuong to denche lenlabü kia. Khrista khonsakbü tükde 
hapbou hoba tang khitla kibou soneikangbüa phejan hapla maanglem kibou 
thujam-jaishou che tegü ngei ho lauda. 
2Kan yoa Mühghaüeibü ai sanshuong ki kho thounouashi. Kan la jangkubü 
shanga aying lausikei Mühghaüei kan la kümtimang sühbü tegü maangnyu 
angko lomashi. Mu shanga aying lausikei kaneibü maangdakei khangenashi. 
3Ka la nongkubü shuong thüka bunyu teyei lausikei sanshuong shanga tetsida 
yingshi. 
4Ladang Kongnyubou Sanlombou tang khitlaje kanei sao asatbü soneikangbü 
thükbü khun haplabü. 
5Kan heshou shuongkei jaishou shuong phanga kiashi. Kan pendouei jembü 
lolo jenabouei jenabou khangenla eaaoabüei shembe homashi; aishanga 
Laishibaei laubü tegü, “Mühghaüei lilisesebü thangetda, lausikei eaaoabü la 
haoei onou kuda.” 

6 Hibü, jihaphaia haoei kan tonenlabü lele kan lolo thükenbou Mühghaü 
ikmanga semetametashi. 
7Kan maangmaubü pendou hao to phoashi, aishanga haoei kan shanga 
dambuda. 
8Damanchühbü yingshi, pianleman kishi. Ngühko kibü molosaonyu tegü, 
kaneibü labou, shabü mühghaüei, ao suienlaje dogo lambo paida. 
9Mailema kaangashi hoba hao tokashi, aieilausi kaodak pendoua kaneibü 
thujam-mailembü shuongeikei jeteibü khonsak künda dogo kanei ngeakei. 
10Onou pendou Mühghaü, aoei kan Khristaa hao thon akibü soneikangbü to 
ngakei, kan longche khonkuan phaia haoei kan pentisoutilabü, 
kaangngaitilabü hoba hau kingaitilabü. 
11Hao to ponpen thon akiko songdak hau yingshi; Amen. 

Thonbü Salem ngüh 

12Ngei maanglemenbü dogo weeibü ngeibü jaisina Silbana thuibü danko ngei 
ho le tuisho kan jungto ho pendou tükdebü Mühghaü onou ki dogo kan 
thungeijangeila hoba aukabü künla dokei. 
13Kan tegü pienbü Babilona kibü lashongei hoba kü shou Markei kan la salem 
küntida. 
14Khristan sanou sembung shepyobüei cheei che la salem kuyoashi. Kan hao 
to kibü shuong pendou to Khrista hakso yingshi. 

2 Peter 

2 Peter 1 

1Ho le Jisu Khristaeibü sambü hoba youkoikjai Simon Peter ka. Küneibü tegü 
namsek mailem kibü shuong jungto, aishanga seneibü Mühghaü hoba Jisu 
Khristaei haoeibü ngühmaia ho sen pendou la kukei. 
2Mühghaü hoba seneibü Bunyubou Jisu Khrista ngebü danko kan jungto onou 
hoba hakso apsileko yingshi. 

Mühghaüei Ngabü hoba Pienbü 

3Aoei sen haoeibü jembü soneikangbü si shanenbü to ngakei, senei hao ngebü 
danko laobouei Mühghaü ngebü langkei longtida, khübü pendou sen la kula 
shanga Bunyubouei haoeibü soushou sei jungeia. 
4Kanei soushou langkeia phejan leoulabü hoba kaodaka amaibü maangdühei 
longtibü leilubü ka satenlabü lele, haoei sen la thükkabou hoba namsek 
theletbü shuong kua. 
5Kho shanga kaneibü mailem to maibü, hoba maibü to ngebü dogo shanyola 
maibouthamei haujemashi. 
6Kaneibü ngebü to jembü lolo thepetbü, jembü lolo thepetbü to natenbü, 
hoba natenbüa Mühghaü to hatbü shomyoashi; 
7hoba Mühghaü to hatbüa jaisinasi sanouyobü, hoba jaisina sanou- yobü to 
sanou shomyoashi. 
8Khübü kho kan to sopbojaiko kitialongaje, khoei no sisikbü hoba lang hekbü 
la yeitilabü hoba kan seneibü Bunyubou Jisu Khrista ngebü penbüsoubü to 
leilabü. 
9Khübü akibü mütje nyek yuibü hoba haoei hapla athük. Haoeibü hangbü 
shabü shuong kho sakenkua dogo haoei adamenda. 
10Hibü jaisinasi shuong, no ngaana hoba piena dogo ngela aeiche haujemashi. 
Kanei khei kümalongaje kan ladangkei aphai- yetlabü. 

11Kho hangeilamei seneibü Bunyubou hoba khümenbou Jisu Khrista thon 
akibü sangle to atlabü chongchingbü hapda. 
12Hibü khübü pendou kanei ngeasikei, hoba kanei tou kibü ngühmaia 
kaangkhühtham loan kiasikei, ngei habü shangabü kan la damentila 
damsepakei. 
13Ngo lang ki shongko kan la habü shangabü haansangla yeiko 
damenngaitilabü ho kü shanga janbü dogo ngei damda; 
14aishanga ngeibü kaodak mang ho tongde thonlabü dogo ngei ngeakei; 
seneibü Bunyubou Jisu Khristaei kü la khei lena. 
15Ngo bangan phaia kanei habü pendou damentila shanga ngei maibouthamei 
haujemlabü. 

Khrista Soneikangbü Hapbü Aukabü 

16Ladang künei seneibü Bunyubou Jisu Khrista soneikangbü seia loulabü 
shanga lenkei, künei müt maangli maangsangei lamenbü ngühli to ikphen 
alam. Lausikei hao yaangenbü kho küneibü nyekei hapbei. 
17Aishanga Yaangenbü soneikangbü ka loukei hoba “Ho ngei sanoubü 
Jayangshou, aoto ngei maangshikda,” dogo laujinei Bou Mühghaüei hao la 
nyenhang kukei hoba soneikangtikei. 
18Künkei saopobü shongha hao yoa kikei hoba kho ngüh khuthük ka loubü 
künei ditkei. 
19 Hibü künei thusei ngüha kaangko mailemda. Kanei kho ngüh to maangkula 
maikei. Lang angeshongko hoba kaneibü maang- pona khanyang ngesakbü 
ohaushongko, ho nakthühphanga ngesakbü wanthung che tegü ki. 
20Lausikei Laishiba tetenbü ngüh aoeikei jembü lolo wanenjan aying, kho 
shaang ngeashi, 
21aishanga tetenbü ngüh aijih dangakei mütei maang angbüei alou. Lausikei 
mütshuongei Soushou Saopobüei thungeiko Mühghaü ka laukei. 

 2 Peter 2 

Amlangbü Lenbou shuong 

1Lausikei toukei Mühghaü mütshuong yoa amlangbü thuseibü shuong 
longkei, kho tegü kan yoakei amlangbü lenbou shuong longlabü. Haoenei 
huphanga lusaklabü amlangbü lenbü longtikulabü; haoenei haoen angthetbou 
Bunyubou mangkei atheletlabü hoba haoen thükto leilubü hakde sungbalabü. 
2Juongnyuei haoeneibü pejapelabü kümsilei phai semlabü hoba haoen 
hangshong ngühmai lam kho shalabü. 
3Haoen nyekdüh maangdüha haoenei kan la amlangbü songlen kuko kan ka 
nam pailetlabü. Shangieda Matjembouei haoeneibü kayang takletakei. Haoei 
haoen chüheida hoba haoeneibü Shemtibou ayepbei. 
4Aishanga shabü shonbü khuthük hangangbü shuong Mühghaüei aphokai, 
lausikei matjembü chalou shanga haoen khühan molowan to jinkei. 
5 Ayingsi haoei Mühghaü angebü kaodak to yungsen sungbajinei haoei 
shangiedbü kaodak to aphokai. Lausikei haoei saopobü song lenbou Noa yoa 
lubü müt nyet yoan püetkei. 
6Mühghaüei Sodom si Gomora sangyaang shuong tap la yeitikukei hoba haoei 
Mühghaü angebü la ai haüthükla kho tetsida phoyokukei. 
7 Lausikei haoei Lot püetkei, aishanga hao müt maibü kikei hoba amaibü 
mütshuongeibü pejapelabü thechühei hao maangpon aeibou noukei. 
8Müt maibou kho haoen yoa chalou angbüa kikei. Haoenei kümbüleibü 
pendou haoei hapbei hoba ditkei, hoba haoeneibü Ngühkhüm lulimbü 
kümsileiei haoeibü saopobü soushou khonkukei. 
9-10 Bunyubouei saopobü shuong takteibü ka lai püetla, hoba asaopobü 
shuong, kongnyuleko aoyouei phe phai sembo asaopobü nyekdüh maangdüha 
paida, hoba songdak hau pendou nyikuda, haoen la lai kayang kuko 
matjembü chalou shanga phola, haoei ngekei. Haoenei khausak longan 
jembüei jungeimang sühbü jungeiko haoenei khuthükbü soneikangbü shuong 
shala ühütda. 

11Lausikei khuthük hangangbü shuong haoen to hau kibou hoba seia khaibou 
yingasikei haoenei Bunyubou thedanga haoen khulimbo attibü matjem 
asungbada. 
12Khübü mütshuong haoen lolo minngailangan hailabü haangei kümbü 
phangkabou meisiau phatkei. Haoenei haoenei aditenbü shangabü amaibü 
lauda hoba haangeibü meisiau tegü haoen lolo shemlabü. 
13Haoenei khü- peian kümbei hoba kho shanga haoen khonsakngailabü. 
Haoen changea kusembüa olinyoda. Kan dan yoa haoen kho kapnak hoba 
nali phatko ki. Kan yoa shauyo yungyojinei mangkei haoenei kan huonettida 
hoba khonei haoen olinyoda. 
14Haoeneibü nyek asangalanbüei shenan shabü kümbü ka anangda. Haoenei 
maang akaangbü sulangda. Haoen aeilam aeiphopbüa ngütakei, haoen 
Mühghaü shedsikhau phanga kia. 
15Haoenei tangshaibü lamnyu apyoa hoba amaibü hoba amaibü mu 
mangsühbou Bosor shou Balaameibü lamnyu phai ayingbü to semlanga. 
16 Lausikei Ngühkhüma shedtibü shabü shanga hao hakeikei. Ngüh alaubou 
gadu cheei müteibü ngühei lauko thuseibou dalabü kho thangetkei. 
17Khübü mütshuong dei adangbü deikhün, yeinakei soulangbü sangmei tegü 
ki. Haoen shanga nakthühbü haübü lamlekuakei. 
18Haoenei amlangbü yonglam ngüh lauko, shedbüa kibü ka longeiko kibü dan 
to pejapelabüei phe nyekdüh maangdüha suletda. 
19Haoenei haoen la dongebü thekuda, lausikei haoen bouje leilubüa aao 
shuong ki, aishanga müt che kho hao thüka bunyu leboueibü aao ki. 
20Aishanga Bunyubou hoba Khümenbou Jisu Khrista ngebü danko kaodak 
ihinseibü ka satenshang to louan phaia, kho sunga ong nyiboula mintiko 
thüktialonga haoeneibü thonbü thu kho shaangbou thu tokei amaibou yeida. 

21Saopobü lamnyu ngean phaia sepeijung ngaian haoen la kubü saopobü 
Ngühkhüm inletkhoulabü haangaje haoen shangaje ladangkei angeenko kibü 
kho khaibou yingkhoulabü. 
22 Tetentanbüei laubü ngüh kho haoen shanga tükde loushatda: “Keiei 
jembüei ngaitibü to longeida,” tokei “Uk che la mang yukuashi hoba saoei 
thima khonlabü,” dogo laubü kia. 

2 Peter 3 

Bunyubou Loula Thekubü 

1-2Ngei sanoubü jenabou shuong, kan jungto ho ngeibü le nyiboubü ki. Hama, 
saopobü thuseibü shuongei shangied laubü ngüh shuong hoba kaneibü 
youkoikjai shuong danko laubü Bunyubou hoba Khümenbou ngühkhüm kanei 
damenla shanga ngei kan la damentiko, kaneibü dangshatbü maangpon 
sinentida. 
3Shaangboua, jembü aeilam aeiphop maangdühei ong shenan kibü danshuong 
longlabü hoba haoenei kan nyikulabü dogo ngeashi. 
4Haoenei, “Hao nyibou loula thekubü kho lanei ki? Aieilausi küneibü bousi 
shuong haibü ka jaüan tat sühko ajanjan pendou kaodak pakjinei kibü yama 
kia,” dogo laulabü. 
5 Shangieda müh shuong kia, hoba Mühghaüei ngühei lausi kaodak kho dei 
ka yeikei hoba dei kanglanga kikei dogo ngean shenshen haoenei atheletlabü. 
6 Khübü deiei kho jihsiphai kabü kaodak danglepbei hoba shembei. 
7Lausikei Mühghaüei toukei jeteibü matjembü chalou shanga tou kibü müh 
shuong si kaodak kho photeiakei dogo lauda. Kheijinei khübü kho lonlabü 
hoba asaopobü mütshuong pendou shemlabü. 
8Kü thangbou shuong, kanei ho tema: Bunyubou yoa chalou che kho po hajar 
che tegü hoba po hajar che kho chalou che tegü ki. 
9Ho mütshuongei dambü tegü Bunyubouei haoeibü thekubü loushadtila 
maang yaangkei ji. Haoei kan to haisühda hoba aokei mautimang asühda. 
Haoei müt pendou maangpon sepeibü to loutimang sühda. 

10Kokbü che tegü Bunyubou Chalou loulabü. Ladang kho loulaje mühshuong 
kho langh langko mauan aplabü hoba khanshoulitshou shuong aubüei 
tühnyinlabü. Hobaje kaodak hoba khonei kibü ajanjan pendou joulep lo? 
11Mühnyu kaonyu khümbo kho tegütham tühnyinlabü yingalonga, kankei 
ailaibü müt yingla? 
12Kanei Mühghaü Chalou loubü haiyeijinei hoba hao tongde lousühtimang 
sühjinei, kan saopobü hoba khümbo kubü langkei kijan. Kho Chaloua 
mühshuong wana lontilabü hoba khanshoulitshou shuong aubüei 
dühlettilabü. 
13Lausikei Mühghaüei sen la saopobü shuong kishang chem, khuthük haanbü 
hoba kaodak haanbü che thekuakei. Senei khübü chüheida. 
14Hibü sanoubü jenabou shuong, kanei khübü haüthükbü haiyeijinei hao yoa 
hinseibü hoba nali atheko haksoa haptila haujemashi. 
15Kan khümentila jihsiphai kuko seneibü Bunyubouei natenbü kho 
damanchühshi. Seneibü jaisina Pauleikei hao la kubü songsihonei kan to 
dokei. 
16Maimaitham habü shangabü lauko haoeibü le pendoua haoei dokei. Khünei 
ngühkung atje ditenla sekakei, hoba angebü hoba tak ashatbü danei jembü 
maulabü lele, ailai lubü Lai shuong haoenei khüpeilangeitida kho tegü 
habükei süktinongtida. 
17Lausikei kan, ngeibü jenabou shuongje mudonga maangsangtia. Hibü, kan 
amaibü mütshuongeibü ngühei leilangan, kan jembü kaangbü younak ka 
üatetla maangsangashi. 
18Lausikei seneibü Bunyubou hoba Khümenbou Jisu Khrista onou hoba 
ngebüa chingashi. Hao to tou hoba ponpen soneikangbü yingshi. Amen. 

1 Johan 

1 Johan 1 

Langkei Ngüh 

1Küneibü nyekchüh kho langkei ngüh ki. Büngla khangla ai kikei, künei ai 
ditkei, künei küneibü nyekei ai hapbei, küneibü nyekei ai to chühkei hoba 
küneibü ikei ai to meitikei, kho künei kan to phinthonda. 
2Langkei kho tang khitkei; künei khohapa, künei kho aukabü künda, hoba 
thon akibü langkei laobou Mühghaü yoa kikei hoba kün to tang khitkei kho 
künei kan to phinthonda. 
3Kün yoa kankei himjam kila shanga künei ai hapa hoba dida, kho künei kan 
to phinthonkuda. Küneibü himjam kho Bou yoa hoba Shou Jisu Khrista yoa 
ki. 
4Hobaje küneibü olin penbüsoubü nayeila shanga künei habü ngüh doda. 

Mühghaü kho Ngesakbü 

5Künei laobou ngühlang hao ka ditkei hoba tou kan to lenda kho ho: 
Mühghaü kho ngesakbü hoba hao to nakthüh hansho ongkei aki. 
6Senei sen hao yoa himjam kia dogo lauan nakthühbüa paisije sen yepeida 
hoba ngühmai kho ajungeida. 
7Hao lai ngesakbüa ki kho tegü sen ngesakbüa paialonga sen jenabou si 
jenabou himjam ki, hoba hao Shou Jisueibü siiei sen shabü pendou ka 
saüenkuda. 
8Senei sen to shabü aki laualonga senei sen lolo huonetda, hoba ngühmai kho 
sen to aki. 
9 Senei seneibü shabü theleda longa, haoei sen la seneibü shabü apbulabú, 
hoba asaopobü pendou ka sen saüenkulabü, aishanga hao maanglemenbü 
hoba saopobü ki. 
10Senei shabü ashon dogo laualonga senei hao yepeibü la yeitida hoba hao 
ngüh kho sen to aki. 



2741 

 

 
   Saopobü Lai 

© 2002, Bible Society of India. 
 

 
 

 

1 Johan 2 

Khrista kho Sen Thuibou 

1Kü shousi shuong, kanei shabü ashontila shanga ngei ho kan to doda. Müt 
atei shabü shona tegükei Bou to sen shanga sukujakulabü saopobü müt che 
kia. Kho Jisu Khrista. 
2Hao sen shanga shabü angbou ki; seneibü shabü ong aying, lausikei kaodak 
khümboeibü shabü shanga ki. 
3Senei hao ngühkhüm jungeisije senei hao ngeakei dogo chong- chingla 
thükkei. 
4Aoei “Ngei hao ngeakei,” dogo lauan hao ngühkhüm ajungeida, hao kho 
yepeibü hoba ngühmai kho hao to aki; 
5lausikei Mühghaü ngüha lebou müteibü langkeia ong Mühghaü to sanoubü 
pentisoutida. Khoei ong sen Mühghaüeibü dogo ngeda. 
6Müt atei ngo Mühghaü to kida dogo laualongaje haokei Jisu Khrista lai kikei 
kho tegü kijan. 

Ngühkhüm Haanbü 

7Sanoubü thangbou shuong, ngei kan jungto ngühkhüm haanbü che doda 
aying, lausikei khangla kanei ai ngühkhüm hapbei kho doda. Hangbü 
ngühkhüm kho kanei ditbü ngühlang kho ki. 
8Ngühkhüm haanbü che ngei kan jungto doda. Kho ngühmai Khrista to hoba 
kan to hapda; aishanga nakthüh dankhümda hoba tükdebü ngesakbü kho 
hauakei. 
9Aoei hao ngesakbüa kia dogo lauda hoba jembü jaisina mangsenda, hao 
toukei nakthühbüa kia. 
10Aoei jembü jaisina sanouda hao ngesakbüa ki, hoba hao to phaiyetlabü ai 
aki. 
11Lausikei aoei jembü jaisina mangsenda hao nakthüha ki hoba nakthüh 
phanga paida; hao lae haudaje haoei angekei, aieilausi nakthühei haoeibü 
nyek thutia. 

12Ngei kan to shousi shuong dogo doda, aieilausi hao nyen laüa kaneibü 
shabü apbua. 
13Ngei kan to bousi shuong dogo doda, aieilausi kanei amaibou kho thükena. 
14Ngei kan to shousi shuong dogo doa, aieilausi kanei khangla thama ao kikei 
hao ngeakei. Ngei kan to heshou shuong dogo doa, aieilausi kan hau kia hoba 
Mühghaü ngüh kan to kia, hoba kanei amaibou kho thükena. 

Kaodak to Tesanou 

15Kaodak ayingsi kaodaka kibü peitoleito tesanou. Atei kaodak sanoualonga 
hao to Bou to sanoubü aki; 
16 aishanga kaodaka kibü phe dühbü, nyekei dühbü, hoba kibükeibü shanga 
yonglam lilibü pendou Bou ka aying, lausikei kaodak ka louda. 
17Kaodak hoba khoei müteibü nyekdüh maangdüh senyüh shemtila kubü 
pendou dankhümda; lausikei aoei Mühghaü maangangbü kümda hao ponpen 
thon akiko kilabü. 

Khrista Dangbou 

18Nashousi shuong, tou ho thonbü angh ki. Kanei Khrista Khulimbou louada 
dogo dida, hoba maimaitham Khrista khulimbü juong longan apa. Khoei 
senei thonbü angh kho lousüha dogo ngeda. 
19Haoen sen ka satkei lausikei haoen seneibü aying; haoen seneibü tegüje 
haoen sen yoa ong khüpbhoulabü. Haoen satan apbü khoei haoen aokei 
seneibü aying dogo shangashattida. 
20Lausikei Saopobüei makenko pienbü kho kan ki, hoba kan pendouei 
ngühmai ngebü ki. 
21Ngei kan to kanei ngühmai ange dogo dokei aying, lausikei kanei kho 
ngeakei, hoba ngühmai aikei yepeibü alongda dogo kanei ngebü shanga 
dokei. 
22Jisu kho Khrista yingkei dogo atheletbü to liman yepeibü ao ki? Kheibü müt 
Khrista khulimbou ki; haoei Bou si Shou ham atheletda. 

23Hobaje aoei Shou atheletda hao Boueikei konga; aoei Shou sungletda haoei 
Boukei ki. 
24Kanje khangla kanei ai ditkei kho kan to thüngtiashi. Kanei khangla ai 
ditkei khonei kialongaje, kanei Shou hoba Bou to kei thangjambüa kilabü. 
25Ho haoei sen to thekubü thon akibü langkei ki. 
26Aoyouei kan ayinglam to leilangmang sühda, haoen shangabü ngei habü 
ngüh kan to doa. 
27Hao ka kanei ai naangenko pienbü hapbei, kho kan to kisije, aoeikei kan la 
lenla akhamda. Haoei kan naangenko pienbü khoei kan la ajanjan pendou 
shangabü lenda; hoba haoeibü lenbü kho ngühmai, hoba ho yepeibü aying. 
Hibü haoei kan to lenbü tegü hao yoa thangjambo kishi. 

Mühghaü Shousi shuong 

28Hobaje tou, nashousi shuong, hao tang khitjinei sen maang khailabü, hoba 
hao loujinei hao thedanga ihimoula shanga hao to kishi. 
29Kanei hao saopobü ki dogo ngesije, aoei ong janbü kümda hao kho 
Mühghaü ka bukbü ki dogo kanei ngekei. 

 1 Johan 3 

1Sen to Mühghaü shousi shuong dogo ngalabü lele Bouei sanou lenenbü kho 
maangpanglabü latetche. Hobaje sen hao shousi shuong ki! Kaodakei sen 
angebü tetlabü kho kaodakei hao ange. 
2Sanoubü jenabou shuong, sen mudonga Mühghaü shousi shuong ki, lausikei 
sen ailai yinglabü kho tang mokhit. Senei ngeakei, ladang hao tang khitlaje 
sen hao maimai kilabü, aishanga hao ailai ong ki, kho tegü senei hao 
haplabü. 
3Aoyouei Khrista to kho maanglem ki, Khrista lai hinseian ki haokei kho tegü 
jembü lolo saüenda. 
4Aoyouei shabü shonda ngühkhüm lulimda; aishanga shabü kho ngühkhüm 
tubou ki. 

5Shabü künlangla hao tang khitkei dogo kanei ngeakei, hoba hao to shabü 
aki. 
6Ao hao to kida haoei shabü ashonda; aoei shabü shonda haoei Bou ühüpbei, 
ayingsi haoei hao angekei. 
7Nashousi shuong, kan aolakei ayinglam to teleilangti. Aoei sao- pobü 
jungeida hao kho saopobü; 
8lausikei aoei shabü jungeida hao shabü mühghaüeibü, aishanga shabü 
mühghaüei khanglathama shabü shonko loukei. Shabü mühghaü kümsilei 
mautilabü nyek- chüha Mühghaü Shou tang khitkei. 
9Mühghaü ka bukbü shou aoeikei shabü ajungeida, aishanga hao to Mühghaü 
haang ki; haoei shabü langkei kila athük, aieilausi hao Mühghaü ka bukbü 
shou ki. 
10Mühghaü shousi shuong si shabü mühghaü shousi shuong hoei bangnyinda: 
aoyouei saopobü ajungeida ayingsi haoeibü jaisinasi shuong to asanouda, 
haoen Mühghaüeibü aying. 

Jenabou si Jenabou Sanouyoashi 

11Aishanga senei jenabou si jenabou sanouyojan dogo laubü ngühlang kanei 
khanglathama dida. 
12Kain amaiboueibü kiteikei hoba haoei haona haitikei, hao tegü ayingjan. 
Haoei aila haitikei? Aieilausi haoeibü kümsilei shuong kho amaibü hoba 
haonaeibü kümsilei shuong kho saopobü kiteikei. 
13Jaisinasi shuong, kaodakei kan mangsenalonga, maang tepang. 
14Sen haibü ka langkeishang to khada dogo senei ngeakei, aieilausi senei 
seneibü jaisinasi shuong to sanouda. Aoei asanouda hao haibüa kia. 
15Aoei haoeibü jaisina to mangsenda hao müt haitibou ki, hoba müt haitibü 
aokei hao to thon akibü langkei aki dogo kanei ngeakei. 
16Senei sanou ngea, aieilausi Khristaei sen shanga hao langkei phoyokei. 
Seneikei seneibü jaisinasi shuong shanga seneibü langkei apyojan. 

17 Ao mütei nyaksinam kian haojai haonaje khambokei hapda lausikei ik 
asengda, hao to Mühghaü sanou lai küman kila? 
18Nashousi shuong, seneibü sanou kho ngühkongje ayingjan; kho kümsilei 
hoba ngühmai yingjan. 

Mühghaü Thedanga Maangkhai 

19-20Khoei ong sen ngühmaieibü ki dogo lenenlabü, hoba ainei ong seneibü 
maangponei sen yuktida kheijinei sen lolo hao thedanga han shangashattida; 
aishanga Mühghaü kho seneibü maangpon to yaangbou hoba haoei pendou 
ngekei. 
21Sanoubü jenabou shuong, seneibü maangponei sen ayukti longa sen 
Mühghaü jungto maangyaangko loula thükakei, 
22hoba hao ka senei hibü pendou haplabü, aieilausi senei hao ngühkhüm 
jungeida hoba hao maanghaibü kümda. 
23Haoei sen la kubü ngühkhüm: hao Shou Jisu Khrista to mailemlabü hoba 
haoei sen la sakkubü tegü jenabou si jenabou sanouyolabü kho ki. 
24Aoei Mühghaü ngühkhüm jungeida hao Mühghaü to kida, hoba Mühghaü 
hao to kida. Hobaje haoei sen la kubü Soushou danko hao sen yoa kida dogo 
senei ngekei. 

1 Johan 4 

Tükdebü hoba Amlangbü Soushou 

1Sanoubü jenabou shuong, soushou pendou to maitelem, lausikei haoen 
Mühghaü ka yinglaoje takteiashi, aishanga amlangbü thuseibü juongnyu 
kaodak to aa. 
2Kanei Mühghaü Soushou honei shenlabü; Jisu kho müt tegü loubü Khrista ki 
dogo sungletbü soushou weko kho Mühghaü ka ki, 
3hoba soushou laobouei ong Jisu asungletda kho Mühghaü ka aying. Kho 
Khrista Khulimbü kümsilei ki; hoba kanei hao louada dogo dida; tou mangkei 
hao kaodaka kia. 

4Nashousi shuong kan Mühghaüeibü ki, hoba kanei amlangbü thuseibü 
thükena, aieilausi kaodaka kibou toje kan to kibü Mühghaü Soushou kho 
yaangbou ki. 
5Amlangbü thuseibü shuong kaodakeibü ki, hoba khoei haoenei kaodakei 
laubü hima lauda, hoba kaodakei haoen to ditkuda. 
6Sen Mühghaüeibü ki; Mühghaüei sen to ditkuda dogo haoei ngekei; ao 
Mühghaüeibü aying haoei sen to aditkuda. Hoei senei ngühmai soushou si 
shedbü soushou kho shenda. 

Mühghaü kho Sanou 

7Sanoubü jenabou shuong, senei cheei che to sanouakho, aishanga sanou 
Mühghaü ka louda hoba aoei sanouda hao Mühghaü ka bukbü shou ki hoba 
haoei Mühghaü ngekei. 
8Aoei asanouda haoei Mühghaü angekei, aishanga Mühghaü kho sanou ki. 
9Hao danko sen lang kitilabü lele Mühghaüei hao Shou jayangshou kaodak to 
hautikukei dogo laubü khünei Mühghaü sanou kho tang khitkei. 
10Sanou kho honei ki: senei Mühghaü sanoukei aying, lausikei haoei sen 
sanoukei hoba seneibü shabü angtila shanga haoei hao Shou jayangshou 
kaodak to hautikei. 
11Sanoubü jenabou shuong, Mühghaüei sen hainyu sanoukeilonga seneikei 
jenabou si jenabou sanouyojan. 
12Aoeikei Mühghaü hapan achühkei; senei jenabou si jenabou sanouyoa 
longa, Mühghaü sen to ki, hoba haoeibü sanou sen to penbüsoubü yeida. 
13Hao sen to, sen hao to ki dogo senei ngekei, aieilausi haoei sen la hao 
Soushou phejan kuakei. 
14Bouei Shou kaodak khümenbou yeitila hautikei dogo künei hapa hoba 
aukabü künda. 
15Jisu kho Mühghaü Shou ki dogo müt atei theleda longa, Mühghaü hao to ki 
hoba hao Mühghaü to ki. 

16Sen shanga Mühghaü sanou laobou ki, kho künei ngekei, hoba mailema. 
Mühghaü sanou ki; hoba ao sanoua kida hao Mühghaü to kida, hoba 
Mühghaü hao to ki. 
17Matjemnyet sen maang nakhaitila shanga sen yoa sanou pentisoutikei, 
aieilausi ho kaodaka seneibü langkei kho Khristaeibü to jetei ki. 
18Sanoua hatlabü aki, lausikei penbüsoubü sanouei hatbü shian sattida. Hatbü 
kho kayanga thonakei, hoba ao hatda hao sanoua penbüsoubü ayeikei. 
19Senei sanouda aieilausi haoei shaang sen to sanoukei. 
20Atei “Ngei Mühghaü sanouda” dogo lauan haojai haona mangsensije hao 
kho yepeijawebü ki; aishanga aoei haoei hapbü jaisina to asanoudaje haoei 
haoei ühüpbü Mühghaü sanoula athük. 
21Aoei Mühghaü sanouda haoei haojai haonakei sanoujan, ho ngühkhüm 
haoei kün la kukei. 

 1 Johan 5 

Senei Kaodak Thükenbü 

1Aoyouei Jisu kho Khrista dogo mailemda hao Mühghaü ka bukbü shou ki, 
hoba aoyouei bou che to sanouda haoei hao shou tokei sanouda. 
2Senei ladang Mühghaü to sanouda hoba haoeibü ngühkhüm shuong jungeida 
kheijinei senei Mühghaü shousi shuong to sanouda dogo senei ngekei; 
3aishanga Mühghaü to sanoulabü kho hao ngühkhüm jungeilabü shanga ki. 
Hao ngühkhüm shuong atshaibü aying, 
4aieilausi Mühghaü ka bukbü shou wekoei kaodak thükda, hoba kaodak 
thüklangbü kho seneibü thükenbü mailem ki. 
5Jisu kho Mühghaü Shou dogo mailembü to liman kaodak thükenbou kho ao 
ki? 

Jisu Khrista shangabü Ngühchung 

6Jisu Khrista kho dei hoba sii danko loubü ki; deiei ong aying, lausikei dei 
hoba sii danko loukei. Ngühchung künbou kho Soushou, aieilausi Soushou 
kho ngühmai ki. 
7Aukabü künbou sem ki: 
8Soushou, hoba dei, hoba sii; hoba sem pendou kho nyekchüh che ong. 
9Senei müteibü aukabü sungletda, lausikei Mühghaü aukabü kho yaangbou. 
Mühghaü aukabü khoje hao Shou shangabü. 
10Aoei Mühghaü Shou to mailemdaje hao to kho aukabü thüngakei. Aoei 
maialemda haoei Mühghaü kho yepeibula yeitida, aieilausi haoei hao Shou 
shangabü Mühghaü aukabü to maialem. 
11Mühghaü aukabü kho ho ki: haoei sen la thon akibü langkei kua hoba kho 
langkei hao Shou to ki. 
12Aoei Shou ki, haoei kho langkei ki; aoei Mühghaü Shou aki haoei kho 
langkei aki. 

Thon Akibü Langkei 

13Kanei thon akibü langkei kia dogo ngelabü shanga ngei ho kan Mühghaü 
Shou to mailembü shuong to doda. 
14Senei haoei maangangbü tegü denche hialonga haoei sen to ditkuda dogo 
senei hao to maanglemenbü ki. 
15Haoei sen to ponpendou ditkuda dogo senei ngeasikei, senei hao ka senei ai 
shanga hikei kho kia dogo senei ngeakei. 
16Atei haojai haonaei hailabü lele ayingko shabü shonko hapalonga, haoei 
hao shanga welaukulabü hoba hao shanga langkei hapbulabü. Kho hailabü 
lele ayingko shabü shonbü shanga ong. 
17Asaopobü pendou shabü, lausikei ühailabü shabü at kia. 
18Mühghaü ka bukbü shouei shabü ashonda, lausikei Mühghaü Shouei hao 
lomda, hoba amaibouei hao to ajungda. 

19Sen Mühghaüeibü dogo senei ngeakei hoba kaodak khümbo amaibou 
seisihauei yepeitida. 
20Hobaje Mühghaü Shou loua dogo senei ngeakei, hoba senei tükdebü 
Mühghaü aoje ngela shanga haoei sen la ditenbü kuakei. Sen hao Shou Jisu 
Khrista to kisije, sen tükdebü to ki. Kho tükdebü Mühghaü, thon akibü 
langkei ki. 
21Nashousi shuong, ayingbü mühghaü shuong ka kan lolo satenan kiashi. 

2 Johan 

2 Johan 1 

1Ho le, Mühghaüei pienbü Yaangennyu, hoba ngühmai himjama ngei 
sanoubü saoeibü shousi shuong jungto jaishou che ka ki. Ngei ong aying 
lausikei ngühmai ngebü dan pendouei sao to sanouda, 
2aishanga kho ngühmai kün ka hoba kho kün to athakko kilabü. 
3Bou Mühghaü hoba Shou Jisu Khrista ka onou, üeisanou hoba hakso, 
ngühmaia hoba sanoua sen yoa kilabü. Ngühmai hoba Sanou 
4Bouei sen la ngühkhüm kubü tegü, ka shousi shuong ngühmaia paiko hapan 
ngo aeibou olinkei. 
5Hobaje ngei tou ka shanga ngühkhüm haanbü che adokuda, lausikei khangla 
künei ai ngühkhüm sungletkei kho: senei jenabou si jenabou sanouyojan. 
6Sanou tetlabü kho senei hao ngühkhüm hangeilamei paijan. Ho jeteibü 
ngühkhüm ho kanei khanglathama hapa; sanoua kishi. 
7Aishanga Jisu Khrista müteibü hangalama loukei dogo atheletbü 
khüpettibou juongnyu kaodak to aa. Kho khüpettibou hoba Khrista 
khulimbou ki. 
8Kanei kümbüleibüa kan konga ajimlabü lele kan lolo maang sangashi. 
9Aoei Jisu Khristaei lenbü to liman hauda hoba kho kommanga akida haoei 
Mühghaü aki. Aoei lenbü kommanga kida haoeije Bou hoba Shou ham ki. 
10Atei kho lenbü akünko ka jungto loualonga hao ka chem to teleiyet; salem 
mangkei teku; 
11aishanga aoei hao to salem leda haoei haoeibü kümsilei janyoda. Thonbü 
Ngüh 
12Ngei kan jungto dolabü juongkotham kisije, ngei le si shiai jungeimang 
asühda; kan olinbü soutilabü lele ngo kan jungto louan theshuok joyolabü 
dogo maanglemda. 
13Mühghaüei pienbü kaibü nousina shousi shuongei ka la salem kuda. 

3 Johan 

3 Johan 1 

1Ho le, ngühmai himjam manga ngei sanoubü Gaia jungto jaishou ka. 
2Sanoubü thangbou, no soushoua lai hau ki kho tegü pheakei ashatanyatko 
langkei maibüa kila ngei welauda. 
3Ladang jaisina at louan nyi ngühmai to khümbomeiko maangdakbü 
shangabü lenkei ngo aeibou olinkei. Maimaitham no ngühmaia paida. 
4Kü shousi shuong ngühmaia paida dogo ditbü to yaangbou ngeibü olinbü 
aki. 

Gaia Sangbü 

5Sanoubü thangbou, haoen yenla yeian kijinei mangkei nyi jaisina shuong 
shanga nongeisaebü pendoua no maanglemenbü ki; 
6haoenei lashong thedanga kaibü sanou shanga aukabü kua. Sanoudaman 
haoen wakoua nyi khangenbü Mühghaü hangsilam muko thuiashi; 
7aishanga haoen Nyen kho laüa wakou meimeia hoba haoenei küksithang ka 
ai aleku. 
8Senkei ngühmai shanga thujam kümbüleibü shuong dogo lenenlabü lele 
senei khübü mütshuong thuijan. 

Diotrefe si Demetria 

9Ngei lashong to dokei, lausikei haoen yoa khuleilanglei mangsühbou 
Diotrefeei küneibü hau asungletda. 
10Hibü ngo ladang loulaje, haoei kün khulimbo nyamnyambü ngühsidei 
angbü pendou ngei kan la damentilabü. Khoeikei maang ühaiko, haoei 
jaisinasi shuong asungletda; hoba aoyouei sungletda haoei haoen shiletda 
hoba haoen lashong ka kuktida. 



2752 

 

 
   Saopobü Lai 

© 2002, Bible Society of India. 
 

 
 

 

11Sanoubü thangbou, amaibü tetsida phai tesem lausikei maibü phai semshi. 
Aoei maibü kümda hao Mühghaüeibü ki; aoei amaibü kümda haoei Mühghaü 
ühüpbei. 
12Demetria shangabü mütpem wekoei hoba ngühmaieikei aukabü kuda. 
Küneikei haoeibü aukabü kua, hoba küneibü aukabü kho ngühmai dogo kanei 
ngeakei. 

Thonbü Salem Ngüh 

13Ngei ka jungto dola juongnyu kiteikei; lausikei ngei dojin si shiai 
jungeimang asühda. 
14Ngei no tongde haüyola maanglemda hoba seti theshuok joyolabü. Kayoa 
hakso kishi. Hakabü jenabou shuongei ka la salem kuda. Sen jenabou shuong 
la müt- pem nyen shenko salem kushi. 

Juda 

Juda 1 

1Ho le Jisu Khrista sambü hoba Jakobeibü na Juda ka ki. Aoyou haoei ngaan 
ki hoba aoyou Jisu Khrista thounoubü phanga ki, khübü jungto. 
2Kan jungto onoubü hoba hakso hoba sanou apsileko yingshi. 

Amlangbü Lenbou shuong 

3Sanoubü thangbou shuong, ngei kan jungto sen likobü khümenbü shangabü 
aeibou domang sühko kijinei, laobou Mühghaüei hao mütshuong la pendou 
shanga hoba che ong kukei, kho mailem hatlepla shanga thungeiko ngei kan 
to dolabü lele yeikei. 
4Aishanga Mühghaü angebü dan at ho laüa aoyou shangieda maulabü shanga 
pienakei khübü müt kan yo to huphangshoua lotakei. Haoenei, Mühghaüei 
kubü solo asangalanbü la yeitida hoba haoenei seneibü Bunyubou che ong, 
khei Bunyubou Jisu Khrista atheletda. 
5Kanei khümbo ngean kibü kümsilei at ngei kan la damentida. Bunyubouei, 
aoei mütshuong püetkei hoba haoen Ijep ka leibakei, kho phaia, aoei 
maialem haoen mautikei. 
6Khuthük hangangbükei aoyouei haoeneibü jembü sanglea akiko jembü 
kishang chem apyokei, haoei haoen Chalou yaangbü khonei matjemla shanga 
thon akibü yangmenei phenan nakthühbüa phoakei. 
7 Tokei Sodom si Gomora hoba haoen lepbü sangnyu shuong damenashi. 
Haoeneikei jembü lolo asangalanbü la kukei hoba haang ayingbü pheeibü 
kümsilei to atkei, hoba pendou shanga maangsanglabü che tegü thon akibü 
wan kayang hapbei. 
8Habü mütshuong shangakei jeteitham ki. Shaangla haoenei haoen lolo 
mangh sangda, kho phaiaje haoenei haoeneibü mang shatida, Bunyubou hau 
asungletda hoba thükkabü soneikangbü shuong nyikuda. 

9 Lausikei khuthük hangangbü yaangbou Maikelei mangkei Mosaeibü mang 
shangabü shabü mühghaü to lemenjinei hao yuktiko ngüh kaangbü laula 
asom. Haoei, “Bunyubouei ka to hakshi,” dogo ong laukei. 
10Khübü mütei haoenei aditenbü to nyikuda, hoba asangbü meisiau tegü 
haoenei ai ong haangei ditenda, khoei haoen jungto leilubü sungbada. 
11Haoen shanga ügütü! Haoen Kain lam to haua. Nam to khamla haoen 
Balaameibü shedbüa koulangkei. Kora tegü haoenei khulimbo lokei hoba 
shembei. 
12Khübü mütshuong kho kaneibü sanou lemsilanga od che ki. Haoenei 
kaneibü shaua- yunga ihimouko shauyoda. Haoen lang ayobü yeiei soubabü 
sangmei; hoba puang kabü mai ehekbü buheklong, li ka pheibü hoba nyinei 
haibü long; 
13yungnyu sekbülakbü deishou jembü himou kümsilei tang khitko lenbü; 
shoongaibü khanshoulitshou, aoyou la ponpendou shanga aicheküman 
nakthühbü kaoen tetkuakei, kho phatko ki. 
14Enok, Adam lin ka nyetbouei habü mütshuong shanga hai tetenko laukei, 
“Chühashi! 
15Pendou thüka matjemla, hoba asaopobü dan pendou jembü asaopobüa 
kümbü kümsilei hoba Mühghaü angebü shabü shuongei laobou ngüh kaangbü 
hao khulimbo laua kho shanga shedbü kula Bunyubou haoeibü saopobü 
lakjaibü shuong yoa loulabü.” 
16Khübü mütei ai akümda lausikei nyamnyamda hoba maang ühaida. Haoen 
jembü aeilam aeiphopbü shanga kida. Haoenei lilisese lauyoda lausikei ku 
denche ongkei napailetla shanga ponpendou müteibü thenyek to chühda. 

Maangsanglabü hoba Jungeilabü 

17Lausikei, sanoubü jenabou shuong, seneibü Bunyubou Jisu Khristaei 
haoeibü youkoikjai danko ai laukei kho kanei damenjan. 

18Haoei kan to laua, “Thonbü jihsiphaia mütshuong aoyou mailema maang 
adak hoba haoen jembü pejapelabü phai semda, khübü danei kan nyikuko 
loulabü.” 
19Kho janyinbü longtibü shuong ki. Haoen pejapelabü hoba soushou akibü 
danshuong ki. 
20Lausikei kan, ngei sanoubü jenabou shuong, kan kaneibü saopobü mailema 
loashi hoba Soushou Saopobü seia welauashi. 
21Kanei jembü lolo Mühghaü sanoua phoashi hoba haoeibü onoua Bunyubou 
Jisu Khristaei kan la kula kibü thon akibü langkei kho haiyeiashi. 
22At phenyembo kia, haoen la onou lenashi. 
23 Atje wanlong ka suan sungko nyi haoen khümenjan, hoba at toje kanei 
hatto khuian onou lenashi; shabü dühbüa khonbü neisimei khüto kanei 
hatjan. 

Nyensangbü Welau 

24Aoei kan atuongettiko hoba nali athetiko hoba olinangko, hao soneikangbü 
thedanga phokula thükakei, 
25kho sen khümenbou Mühghaü che to, seneibü Bunyubou Jisu Khrista 
danko, jih pendou thedangto, tou hoba thon akibü pendou shanga, 
soneikangbü, songdak, sei hoba hau yingshi; Amen. 

Tangkhitbü 

Tangkhitbü 1 

1Ho Mühghaüei Jisu Khrista la kubü tang khitbü ki. Ho tongde loushedla kibü 
haoeibü khangenbü shuong la lentila shanga haoei hao la kukei. Hao 
khangenbü Johan la ho ngetila shanga Khristaei haoeibü hangangbü hautikei, 
2hoba Johanei haoei hapbü pendou lenkei. Haoei Mühghaü ngühlang hoba 
Jisu Khrista langkei aukabü kukei. 
3Aoei ho welaje haoei haükei hoba aoyouei ho thusei ngüh shuong to ditlaje 
hoba hanei dobü to ngüha lelaje haoenei haükei, aishanga pienbü jih kho 
khama nyanga. 

Lashong Nyet to Salem Ngüh 

4Ho Johanei Asia kabü lashong nyet to doda. Ao tou ki, ao kiteikei hoba ao 
louada, kho Mühghaü ka kan to onoubü hoba hakso yingshi; hoba Choba 
setshang junga kibü soushou nyet ka, 
5hoba maanglemenbü aukabü, Jisu Khrista, ao haibü ka langngaibü 
shaangbou ki hoba ao kaodak Choba shuongeibü songdakbou ki, hao ka kan 
to onoubü hoba hakso yingshi. Aoei sen sanouda, hao haikubü danko aoei sen 
shabü ka dongetikei, 
6hoba haoeibü Mühghaü hoba Bou khangentila aoei sen haoeibü ungshedbü 
shuong sangle yeitikei, hao to soneikangbü hoba sei tou hoba ponpen yingshi. 
Amen. 
7Hao sangmeia louada. Müt- pem wekoei hao haplabü. Aoyouei hao to sepbei 
haoenei hao haplabü, hoba kaodak phangshuong pendouei hao shanga mang 
haaplabü. Haü, Amen. 
8 “Tou ao ki, ao kiteikei, hoba ao louada, kho thükenbou Bunyubou 
Mühghaüei lauda, ‘Ngo Alfa hoba Omega.’ ” 

Khrista Mangsang Che 

9Ngo kan jaisina Johan ki. Ngei kan yoa shieinangei hoba Choba sangle hoba 
natenbüa khristan che tegü janyoda. Ngo Patmos sua kikei aishanga ngei 
Mühghaü ngühlang hoba Jisu aukabü shangabü songlenkei. 
10Bunyubou chaloua kü thükto Soushou lotkei, hoba ngei kü phainei teklaang 
langh che tegü ngüh yaang ditkei. 
11Khoei laukei, “Nyi ai hapdaje le chenei doashi, hoba kho lashong nyet to 
hautishi: Efesia to, Smerna to, Pergama to, Thiatira to, Sardia to, Filadelfia to 
hoba Laodikia to.” 
12 Kü to aoei joyodaje dogo chühla ngo sepeikei, ladang ngo sepeikei ngei 
honeibü wanthung nyet hapbei, 
13hoba wanthung yoa Müteibü Shou phatko, mangsho youdema atko lean 
hoba khukua honeibü khükhom kaian hapbei. 
14Haoeibü khu kabü khulou kho sanwi tegü thupaitham, hoba haoeibü nyek 
kho wanlüh maimai kikei. 
15Haoeibü you kho yaüshema juokbü namsek chinam tegü kikei, hoba 
haoeibü ngüh kho dei juong ngühbü tegü kikei. 
16Haoeibü mae ika haoei khanshoulitshou nyet kikei, hao sembung ka jijiham 
akbü inlou che longkei, hoba hao thenyekei chajihbou chanyu tegü haukei. 
17 Ladang ngei hao hapbei, ngo haibü mang tegü hao junga phetetkei. Haoei 
haoeibü mae ikei kü to shangan laukei, “Tehütma; ngo shaangbou hoba 
phaibou, 
18langkei kibou kho ki. Ngo haikei, hoba tou ngo ponpen shanga lang kida, 
hoba ngei haibü hoba Yemsang koukhin ki.” 
19Hibü nyi ai ong hapbei, tou ai ong ki, hoba phaito ai ong loushedlabü ki, 
doashi. 
20Nyi ngeibü mae ika khanshoulitshou nyet hapbü, hoba honeibü wanthung 
nyeteibü huphang ngüh kho ho: khanshoulitshou nyet kho lashong nyeteibü 
khuthük hangangbü shuong, hoba wanthung nyet kho lashong nyet ki. 

Tangkhitbü 2 

Efesia to Ngühlang 

1“Efesiaa kibü lashong hangangbü jungto doashi: Aoei haoeibü mae ika 
khanshoulitshou nyet jungda hoba ao honeibü wanthung nyet jenyua paida, 
haoei habü ngüh shuong lauda; 
2“Ngei kaibü kümsilei ngeakei. Nyi latetche haujembo kümbeileikei hoba 
latetche maangkaangko natenkei. Nyi müt amaibü shuong to anatenda dogo 
ngeakei; aoyouei haoen lolo youkoikjai dogo nyenda, lausikei youkoikjai 
aying, nyi khübü takteia, hoba nyi haoen yepeibü dan dogo lapena. 
3Nyi natenda, nyi kü nyen laüa aeibou aman apa hoba hükomangko ayei. 
4Lausikei ngei ka khu limbo ho kia, khei nyi kaibü shaangbou sanou mautia. 
5Hibü, no laka atetkeije damenashi; maangpon sepeiashi hoba nyi shaangla 
kümbü kümsilei kho kümashi. Khei ayinglonga, no maangpon asepeisije, ngo 
ka jungto loulabü hoba denshang ka kaibü wanthung kho ngailanglabü. 
6Lausikei Nikholabü ai kümsilei ngei mangsenda khübü kho nyikei 
mangsenda, kho ngüh nyi ki. 
7Lashong dan to Soushouei ai lenda, ao nou yembei haoei ditashi. Aoei 
thükenda hao la ngei Mühghaü paradaisa kibü langkei bunyu ka shaulabü 
kulabü.” 

Smerna to Ngühlang 

8“Smernaa kibü lashong hangangbü jungto doashi: Ao khangbü hoba shembü, 
ao haian langngaikei haoei habü ngüh lauda; 
9“Ngei kaibü khonkubü hoba no shale khonsakbü ngeakei (tükdebüei no 
keiasikei), hoba aoyouei jembü to Jihudabü dogo lauda, lausikei haoen 
Jihudabü aying, lausikei Satan sinagog ki, haoenei nyikubü kho ngei ngekei. 
10No tou nyangko khonkulabü kibü khütokei tehütma. Chühashi, kan takteila 
shanga Satanei kan at thüngdang to jinla kümda, hoba kan chalou annyet 
shieinangeilabü. Haibüa sühko natenashi, hoba ngei ka la langkei khun kho 
kulabü. 

11Lashong dan to Soushouei ai lenda, ao nou yembei haoei ditashi. Aoei 
thükenda hao la nyiboubü haibüei khonsak akulabü.” 

Pergama to Ngühlang 

12“Pergamaa kibü lashong hangangbü jungto doashi: Aoei jijiham akbü inlou 
jungkei haoei habü ngüh lauda; 
13“No lanei kida ngei ngeakei; no Satan Choba setshang junga kida. Lausikei 
nyi kü nyen kaangkhühtham hatlepakei. Ladang ngeibü aukabü Antipas kan 
yoa Satan thüngshanga haitikei kho jihsiphaia mangkei nyi kü to mailembü 
aliti. 
14 Lausikei ngei kakhu limbo ngüh shijo kia: Aishanga Balaam, aoei Israelbü 
shuong phaiyettila shanga heangsho to lembü shausiyung shautila hoba 
asangalanbü kümtila Balak to lenkei, haoeibü lenbü phai sembü müt at nyi 
khünei phoakei. 
15Kho tegü ong nyikei Nikolabüei lenbü ditbü dan at kan yoa phoakei. 
16 Hibü maang- pon sepeiashi. Khei ayinglonga ngo ka jungto tongde loulabü 
hoba kü sembung inlouei haoen khulimbo wapyolabü. 
17Lashong dan to Soushouei ai lenda, ao nou yembei haoei ditashi. Aoei 
thükenda huan kibü mana phejan che ngei hao la kulabü; ngei tokei hao la 
ninulaang thupaibü che kulabü, laobou laanga sungletbou to liman aoei 
angebü nyen haanbü che doan ki.” 

Thiatira to Ngühlang 

18“Thiatiraa kibü lashong hangangbü jungto doashi: Aoeibü nyek wanlüh 
tegü hoba aoeibü you namsek chinam phatko ki kho Mühghaü Shouei habü 
ngüh lauda. 
19“Ngei kaibü kümsilei, kaibü sanou, kaibü mailem, nyi khangenbü hoba 
natenbü pendou ngekei; hoba kaibü toubü kümsilei shuong kho shaangbou to 
maibou ki. 

20Lausikei ngei ka khu limbo ho ki, khei Jezebel, laobou saoei jembü lolo 
thuseinyu dogo lauko, ngo khangenbü shuong to asangalanbü jungeila, hoba 
heangsho to lembü shausiyung shaula lenda, sao to nyi natenkei. 
21Ngei sao la maangpon sepeila jihsiphai kukei, lausikei saoei suonlambü ka 
maangpon sepeimang asüh. 
22Hibü ngei sao shatbü shen chenei lengtida, hoba aoyouei sao to 
asangalanbü jungeilaje haoenei jembü kümsilei ka maangpon asepeilonga 
haoen khonsak khonku yaangbü to attilabü. 
23 Ngei saoeibü shousi shuong khümbo shemtilabü; hoba ngo haübü hoba 
maangpon lambou ki dogo lashong pendouei ngelabü, hoba ngei kan mütpem 
weko la lulueibü kümsilei thüng jongsak kulabü. 
24Lausikei Thiatiraa kibü joubü aoyou danei ho lenbü asunglet, khei atei 
Sataneibü haübü kümsilei dogo laubü aoyouei ange, kan to ngei lenda, ngei 
kan thükto lubü onat ai ajinyokuda. 
25Lausikei ngo aloushongko kanei ai ki khonei kaangkhühtham hatlepashi. 
26-28Aoei thükenda hoba thonbüa sühko ngei mangsühbü tegü maanglanko 
kümda, ngei kü Bou ka hau lai hapbei kho tegü, phangshuong thüka ngei hau 
kulabü. Haoei haoen thüka namjuei songdaklabü hoba thamchak tegü 
phetnyintilabü, hoba ngei hao la khanyang kho kulabü. 
29Lashong dan to Soushouei ai lenda, ao nou yembei haoei ditashi.” 

 Tangkhitbü 3 

Sardia to Ngühlang 

1“Sardia kibü lashong hangangbü jungto doashi: Aoei Mühghaü soushou nyet 
ki haoei habü ngüh lauda. “Ngei no khümbo ngeakei: nyenei no lang kia, 
lausikei no haibü. 
2Laksepashi! Mohaijinei nyi ai jouan ki kho hau kingeitiashi. Aishanga kü 
Mühghaü thedanga kaibü kümsilei penbüsoubü yeibü ngei ai ühüp. 

3Nyi ai sungletkei hoba ditkei kho damenashi; hoba jungeiashi hoba 
maangpon sepeiashi. No alakseplonga ngo kokbü che tegü loulabü, hoba ngo 
ladang ka thükto loulaje kho jihsiphai nyi angelabü. 
4Lausikei no Sardiaa, haoeneibü neisimei atotnyinbü müt shijo kia. Haoen kü 
yoa thupaibüa pailabü shanga haoen mubü. 
5Aoei thükenda haokei haoen tegü thupaibü hele letilabü, hoba ngei hao nyen 
langkei le ka haman üplabü; kü Bou thedanga hoba haoeibü hangangbü 
shuong thedanga ngei haoeibü nyen theletlabü. 
6Lashong dan to Soushouei ai lenda, ao nou yembei haoei ditashi.” 

Filadelfia to Ngühlang 

7 “Filadelfiaa kibü lashong hangangbü jungto doashi: Ao saopobü hoba 
ngühmai, ao ika Dawid koukhin ki; ladang haoei kho koukap ipdaje aoeikei 
akhinda, hoba ladang haoei kho khindaje aoeikei ipla athük, haoei habü ngüh 
lauda. 
8“Ngei no khümbo ngeakei. Ngei ka thedanga koukap che laobou aoeikei 
akhinenlabü kho ipan phokuakei. Ngei ngeakei, ka la hau hansho kia, lausikei 
kü ngüh jungeia hoba kü nyen atheletko aki. 
9Satan sinagog, aoyouei jembü to Jihudabü dogo lauda, lausikei haoen 
Jihudabü aying, lausikei amlang lauda, kheibü müt at kia. Ngei haoen 
loutilabü hoba ngei ka to sanoua dogo ngetila shanga ka you junga khüpetan 
lemtilabü. 
10Aishanga nyi ngeibü natenbü ngüha leko jungeisije, laobou takteibü jihsi- 
phai kaonyudaka kibü pendou jungto loulabü ki, kho kümsilei ka ngeikei no 
püetlabü. 
11Ngo tongde louada. Kaibü khun aoeikei alanglabü lele nyi ai ki kho 
kaangkhühtham hatlepashi. 
12“Aoei thükenda hao kü Mühghaü lembü chema ngei thaonyu che yeitilabü, 
hoba hao khünei ponpen kilabü. Hobaje kü Mühghaü nyen, kü Mühghaü 

sangnyu, haanbü Jerusalem, laobou khuthük ka kü Mühghaü ka louyenda, 
kho nyen hoba kü nyen haanbü ngei hao to dolabü. 
13Lashong dan to Soushouei ai lenda, ao nou yembei haoei ditashi.” 

Laodikia to Ngühlang 

14“Laodikiaa kibü lashong hangangbü jungto doashi: Ao Amen, ao 
maanglemenbü hoba ngühmai aukabü, ao Mühghaü kümbü khangshang ki, 
haoei habü ngüh lauda; 
15“Ngei no khümbo ngeakei; ngei ngeakei no libükei ji aubükei ji. Ngei no 
libü ayingsi aubü yingtimang sühda. 
16Hibü no libükei ji aubükei ji, lemshedtibü yingsije, ngei no kü sembung ka 
ngaitilabü. 
17 Nyi lauda, ‘Ngo keiakei. Ngei nam apsileko ki. Ngei ai akhamda.’ Lausikei 
no khonsakbü thu, khonkubü, shalejongle, nyekthubü hoba mütkong dogo 
nyi angekei. 
18No keibü yeila shanga yaüshema juokenbü hon; hoba no mütkongbü himou 
küpla shanga, nyi lela neisimei thupaibü; hoba nyi haplabü lele ka nyek 
shanga naanglabü moli; kü ka jekla shanga ngei no thungeijangeida. 
19 Ngei aoyou to sanouda haoen to ngei hakda hoba ngümda. Hibü aeibou 
maangdakashi hoba maangpon sepeiashi. 
20Ngo hanei koukhüna loan koukapa kuokeida. Atei kü ngüh ditan kou ipbua 
longa, ngo lotlabü hoba ngo hao yoa hoba hao kü yoa shaula yunglabü. 
21Ngei ai lai thükenan kü Bou yoa haoeibü Choba setshanga setda, kho tegü 
aoei thükenda, hao kü yoa ngeibü Choba setshanga settilabü. 
22Lashong dan to Soushouei ai lenda, ao nou yembei haoei ditashi.” 

Tangkhitbü 4 

Khuthüka Lembü 

1Kho phaia ngei chühkei, hoba khuthüka koukap che ipan kikei, hoba 
shaangbou ngüh ngei ditbü kho, teklaang phatbü cheei kü to joyoko kikei. 

Khoei laukei, “Hato kaiyang, hoba ho phaia ai loushadlaje ngei ka to 
lenlabü.” 
2Kheijineitham soushou kü thükto lotkei. Hobaje khuthüka Choba setshang 
che kiteikei, hoba kho Choba setshanga müt che setan kiteikei. 
3Khonei setbou chühla kho jasper hoba karnelian phatko kiteikei; hoba Choba 
setshang kaijembo yepukshangjep che eme- rald phatko jenan kikei; 
4Choba setshang kaiko ngei Choba setshang saoto lei hapbei. Choba setshang 
khünei jaishou shuong saoto lei setan kikei; haoenei neisimei thupaibü lean 
kikei, hoba haoeneibü khua honeibü khun hanan kikei. 
5Choba setshang khoka langpon, langh hoba langmak longkei. Choba 
setshang thedanga hantin nyet longan kikei; khübü kho Mühghaü soushou 
nyet ki. 
6 Choba setshang thedanga mangchüh phatko sonlailaibü yungnyu che tegü 
kikei, hoba Choba setshang jenyua hoba kaijembo langkeibü meisiau lei, 
thedang hoba phai pendou nyeklangei shenan kikei. 
7 Shaangbou meisiau kho molosaonyu phatan, nyiboubü kho masu shoushou 
phatbü, semboubü kho müteibü thenyek phatko yeman, hoba leiboubü kho 
seengbü aulu phatko kikei. 
8 Meisiau lei kho kaak lakbang yeman, tangae mangae pendou nyeklangei 
shenan kikei. Change nangnak hak asoko, “Saopobü, saopobü, saopobü, 
Bunyubou Mühghaü, Thükenbou, ao kiteikei, ao tou ki, hoba ao louada,” 
dogo haoenei lauko chia laukei. 
9Hobaje ladang ong khübü meisiau shuongei ponpen thon akiko langkei 
kibou Choba setshanga setbou la soneikangbü, soumo hoba nyensang kulaje, 
10jaishou saoto lei khoei Choba setshanga setbou thedanga khüpetda, hoba 
ponpen thon akiko langkei kibou to lemda, hoba haoenei haoeneibü khun 
Choba setshang thedanga sungenan phokuko chia hai laulabü, 

11“Küneibü Bunyubou, hoba küneibü Mühghaü, soneikangbü, nyenhang hoba 
sei hapla no mubou; aishanga pendou nyi kümbei. Hobaje ka maangangbüei 
haoen yeikei hoba langkei kukei.” 

 Tangkhitbü 5 

Tulai hoba San Shoushou 

1Kheijinei Choba setshanga setbou mae ika tulai che maangae si tangaenei 
doan, amaaphilabü nyetei shangjinan hapbei. 
2Hobaje ngei khuthük hangangbü hau yaangbü cheei ngüh yaangbüei, “Ho le 
ipla hoba amaaphilabü shuong seengla ao muan ki?” dogo ngekko hapbei. 
3Khuthüka ayingsi kaodaka ayingsi kaonyu manga aokei kho tulai ipla 
ayingsi khüto chühla thükbü akitei. 
4Ngo aeibou haapbei, aishanga kho tulai ipla ayingsi khüto chühla mubü 
aokei akitei. 
5Hobaje jaishou shuong yoa cheei kü to laukei, “Tühaap. Jihuda phang kabü 
molosaonyu, Dawid thensilenei thükena; hibü haoei tulai hoba khoeibü 
amaaphilabü nyet shangjinbü kho ipla thükkei.” 
6Kheijinei ngei Choba setshang jenyua langkei kibü meisiau lei si jaishou 
shuongei kailepan San Shoushou che loan hapbei. Hao kho chühla haitibü 
tegü kikei. Hao la laang nyet angan hoba nyek nyet yeman kikei; khübü kho 
kaodak pendou to hautibü Mühghaü soushou nyet kikei. 
7Hao loukei hoba Choba setshanga setan kibou mae ik ka tulai kho sungkei. 
8Ladang haoei kho sungkei, langkei kibü meisiau lei si jaishou shuong saoto 
lei khoei San Shoushou thedanga khüpetkei. Haoen weko kongkin che bang 
hoba jenei shenan honeibü phau che bang kikei; khübü kho Mühghaü 
mütshuongei welaubü kikei. 
9Haoenei chia haanbü che laukei: “Tulai kho sungla hoba khübü amaaphilabü 
shangjinbü kho ipla no mubü, aishanga no haitikei hoba no haibü danko 
phang, ngühyem, mütli hoba phangshuong weko ka Mühghaü shanga nyi 
mütshuong jektheda. 

10Nyi haoen seneibü Mühghaü shanga ungshedbü sangle la yeitikei, hoba 
haoenei kaodaka songdaklabü.” 
11 Kheijinei ngei chühkei hoba ngei kho Choba setshang, langkei kibü meisiau 
shuong hoba jaishou shuong kaijembo lobü khuthük hangangbü juongeibü 
ngüh ditkei; hoba haoeneibü lühbak kho shongh shongha, hoba hajar hajar 
lauko kikei. 
12Haoenei ngüh yaangbüei laukei; “Haitibü San Shoushouei sei, keisiyaang, 
songsihon, hau, nyenhang, soneikangbü hoba nyensang hapla mukei.” 
13Hobaje khuthüka, kaodaka, kaomanga hoba simaanga, yaübü peisilei 
khümbo hoba yaübü wekoei hai lauko ngei ditkei: “Choba setshanga setan 
kibou hoba San Shoushou to ponpen shanga, nyensang, nyenhang, 
soneikangbü hoba hau, ponpen thon akiko yingshi.” 
14Hobaje langkeibü meisiau lei khoei laukei, “Amen”; hoba jaishou shuongei 
khüpetkei hoba lembei. 

Tangkhitbü 6 

Amaaphilabü Shangjinbü 

1Kheijinei San Shoushou khoei amaaphilabü shangjinbü nyet kho ipbo 
hapbei, hoba ngei langkeibü meisiau lei yoa cheei langmak tegü ngüh 
yaangbüei, “Kaiya!” dogo lauko ditkei. 
2Ngei chühkei hoba koli thupaibü che kikei. Khonei setbouei lau che jungkei, 
hao la khun che hankukei, hoba shian apla shanga thük hapbo haukei. 
3Ladang San Shoushouei amaaphilabü shangjinbü nyiboubü kho ipbei, ngei 
nyiboubü meisiauei, “Kaiya!” dogo lauko ditkei. 
4 Kho phaia lubü koli saklangbü che longkei. Hobaje kho thüka setbou la 
mütshuong cheei che haitiyola shanga hoba kaodak ka sangmai ngailangla 
sakkubü kukei; hoba inlou yaangbü che kho hao la kukei. 
5 Ladang San Shoushouei amaaphilabü shangjinbü semboubü kho ipbei, ngei 
semboubü meisiauei, “Kaiya!” dogo laubü ditkei. Ngei chühkei, hoba khonei 

koli nakhübü che kiteikei. Khonei setboueibü ikmanga seret yaüjin che 
jungkei. 
6Langkeibü meisiau lei jenyu ka longbü ngüh che tegü lauko ngei ditkei, 
“Whet youshou seret che lu adoli che hoba barli youshou seret sem lu adoli 
che, lausikei oliv onang si ih teleiluti.” 
7Ladang San Shoushouei amaaphilabü shangjinbü leiboubü kho ipbei, ngei 
leiboubü meisiauei, “Kaiya!” dogo laubü ditkei. 
8Ngei chühkei hoba khonei koli phaklakbü son che kikei. Khonei setboueibü 
nyen kho Haibü, hoba Yemsang hao phainei setkei. Kaodak ka phejan 
leiboubü kho inei, müheinouei hoba limsilangei, hoba kaodak kabü meisiauei 
dogo shemtila shanga haoen la hau kuan kikei. 
9Ladang San Shoushouei amaaphilabü shangjinbü ngaoboubü kho ipbei, 
khonei Mühghaüeibü ngühlang hoba haoenei jungenbü ngühchung laüa 
haitibü shuongeibü soushou shuong ngei lemshon phanga hapbei. 
10Haoenei ngüh yaangbüei ngekkei, “Saopobü hoba ngühmai Bunyubou, 
matjemla hoba kün haitibü sii shanga kaonyudaka kibü shuong to phoklamla 
nyi lalokche haisühla?” 
11Haoen mütpem weko la hele thupaibü che bang kukei, hoba jenabou 
khangenbü shuong hoba jaisinasi shuong, haoen tegü aoyou haitilabü ki, 
haoen pendou lühbak aonlang shongko haksoteila haoen to lenkei. 
12 Kheijinei ngei chühkei, hoba San Shoushouei amaaphilabü shangjinbü 
lakboubü kho ipbei, kheijinei selo yaang nyikei; chanyu kho neikek tegü 
nakkhüan yeikei, hoba litnyu khümbo sii la yeikei; 
13yei kaangbüei bhuklong nyaakeitijinei bhuk asembü atbü tegü 
khanshoulitshou shuong kaodak to moletnyu atkhümbei; 
14müh kho tulai tungaibü tegü maukei; shongh hoba su pendou jembü kaoen 
ka kukkei. 

15 Kheijinei kaodak kabü Choba shuong, khuleibü shuong, yaangenbü shuong, 
keijeibü hoba hau kibü dan, hoba aao hoba solo müt pendou haoen lolo 
laangkhün si shongh kabü laanglipa hukei. 
16Haoenei shongh hoba laanglak to laukei, “Kün thükto lotashi hoba Choba 
setshanga setbou thenyek si San Shoushou maangshat ka kün hukai; 
17aishanga haoeneibü maangshat Chalou yaangbü kho lousüha, hoba aoei 
loan kienla?” 

 Tangkhitbü 7 

Israel Mütshuong Hajar Saongaoto Saonyito Lei 

1Kho phaia ngei khuthük hangangbü lei kaodak chemnyek leia loan hapbei. 
Kaodak ayingsi yungnyu ayingsi bunyu che to ongkei asoutila shanga kaodak 
kabü yeilam lei pendou haoenei hatlepan phokei. 
2Hobaje langkeibü Mühghaüeibü amaaphilabü shangjinbü jungan chaang 
aeka khuthük hangangbü lubü che longko ngei hapbei. Kaodak si yungnyu 
leilutila hau sakkuan kibü khuthük hangangbü lei kho to haoei ngüh 
yaangbüei ngekko laukei, 
3“Künei küneibü Mühghaü khangenbü khüngjaa amaaphilabü ashangjin 
shongko kaodak yingsikei, yungnyu yingsikei ayingsi bulong yingsikei khon 
tesakti.” 
4Kheijinei amaaphilabü shangjinbü shuong lühbak ngei ditkei; kho Israel 
shousi shuong phang weko ka hajar saongaoto saonyito lei kiteikei. 
5Jihuda phang ka hajar anthüknyi, Reuben phang ka hajar anthüknyi, Gad 
phang ka hajar anthüknyi, 
6Asher phang ka hajar anthüknyi, Naftali phang ka hajar anthüknyi, Manasee 
phang ka hajar anthüknyi, 
7Simeon phang ka hajar anthüknyi, Levi phang ka hajar anthüknyi, Issakhar 
phang ka hajar anthüknyi, 

8Zebulun phang ka hajar anthüknyi, Josef phang ka hajar anthüknyi, 
Benjamin phang ka hajar anthüknyi dogo shangjinkei. 

Noknyüh Shang 

9Kho phaia ngei chühkei hoba aoeikei wela athükbü mütshang yaangbü che 
kiteikei; haoen kho phangshuong, phang, mütli hoba ngühyem weko ka 
kiteikei. Haoen thupaibü helea haoeneibü ika hekyang ham jungan Choba 
setshang hoba San Shoushou thedanga loan kikei. 
10Haoenei ngüh yaangbüei ngekkei: “Khümenbü kho Choba setshanga setbou 
küneibü Mühghaü hoba San Shoushou ka ki.” 
11Khuthük hangangbü pendou Choba setshang, jaishou shuong hoba 
langkeibü meisiau shuong kaiko lokei hoba haoenei haoen lolo Choba 
setshang thedanga khü- petkei hoba Mühghaü lembo 
12laukei, “Amen. Haülabü, soneikangbü, songsihon, nyensangbü, nyenhang, 
sei hoba hau pendou thon akiko seneibü Mühghaü to yingshi: Amen.” 
13Kheijinei jaishou yoa müt cheei kü to laukei, “Hele thupaibü lean kibü 
shuong kho aoyou hoba haoen laka loukei?” 
14Ngei hao to laukei, “Yaangbou, nyi ngekei.” Haoei kü to laukei, “Habü 
shieinangei yaang ka loushadbü mütshuong ki. Haoenei San Shoushoueibü 
siia haoeneibü hele sakan thupaibü yeitikei. 
15Khoei ong haoen Mühghaü Choba setshanga ki hoba hao to haoeibü 
lembüchema change nangnak hao lemda; hoba Choba setshanga setbouei 
haoen neichemei danglepkulabü. 
16 Haoen ladangkei nyibou mühei ühailabü ayingsi dei alalabü; juokbü 
chanyu aubü ladangkei haoen thüka ashatlabü. 
17 Aishanga Choba setshang jenyua kibü San Shoushou haoeneibü sanlombou 
yinglabü hoba haoen langkei deipakshang to leilabü; hoba Mühghaüei 
haoeneibü nyek ka nyeksi pendou haman apbulabü.” 

Tangkhitbü 8 

Amaaphilabü Shangjinbü Nyetboubü 

1Kheijinei ladang San Shoushouei nyetboubü amaaphilabü shangjinbü kho 
ipbei, angh tho thüng khuthüka ngüh alongko kikei. 
2Mühghaü thedanga lobü khuthük hangangbü nyet kho ngei hapbei hoba 
haoen la teklaang nyet kukei. 
3Kheijinei khuthük hangangbü lubü che loukei hoba lemshona lokei. Haoei 
haoeneibü jenjok phau che jungan Choba setshang thedanga kibü honeibü 
lemshona Mühghaü mütshuongei welaujinei lemla shanga hao la jen 
juongnyu kukei. 
4 Mühghaü mütshuong welau yoa khuthük hangangbüeibü ik ka jongsak 
wankhük kho Mühghaü thedang to angkei. 
5Hobaje khuthük hangangbüei phau kho sungkei. Haoei kho lemshon kabü 
wanei shentikei hoba kaodak to tekyantikei; hoba khünei langmak hoba 
langh hoba langpon hoba selonyibü kikei. 

Teklaang 

6Kheijinei teklaang nyet jungbü khuthük hangangbü nyet khoei khübü metla 
lamlekei. 
7Shaangbouei haoeibü teklaang metkei; hoba siiei khonan sen hoba wan 
longkei, hoba khübü kho kaodak to jonan koutikei. Kaodak phejan sem ka 
che lonkei, bunyu phejan sem ka che lonkei, hoba sang pendou lonan 
shembei. 
8 Khuthük hangangbü nyiboubüei haoeibü teklaang metkei; hoba wan longan 
kibü shongh yaangbü tegübü denche simaangto shemattikei. Yungnyu phejan 
sem ka che sii la yeikei, 
9yungnyua kibü langkeibü meisiau phejan sem ka che haikei, hoba long 
phejan sem ka che leilukei. 
10Khuthük hangangbü semboubüei haoeibü teklaang metkei; hoba wannyat 
tegü longan kibü khanshoulitshou yaangbü che atkei. Ho shumang phejan 
sem ka chenei hoba deipakshanga shatkei. 

11Khanshoulitshou kho, “Khauekbü” nyenkei. Hobaje dei phejan sem ka che 
khauekbü la yeikei, hoba dei khauekbü la yeisije kho deiei müt juongnyu 
haikei. 
12Khuthük hangangbü leiboubüei haoeibü teklaang metkei; hoba chanyu 
phejan sem ka che hoba litnyu phejan sem ka che, hoba khanshoulitshou 
phejan sem ka che kakan apbei, hibü khoei khübü phejan sem ka che 
nakthühan apbei, hoba chalou phejan sem ka che, hoba nangnakkei phejan 
sem ka chenei ngesakbü akitei. 
13Kheijinei ngei chühkei, hoba mühloma aulu che seengeiko ngüh yaangbüei 
lauko ditkei, “Khuthük hangangbü semei metla kibü lubü teklaang ngühlang 
shanga kaodaka kibü danshuong shanga, khonku, khonku, khonku!” 

 Tangkhitbü 9 

1Kheijinei khuthük hangangbü ngaobouei haoeibü teklaang metkei; hoba 
khuthük ka kaodak to atbü khanshoulitshou che ngei hapbei. Hobaje 
khanshoulitshou kho la thonshang akibü püngkhün koukhin kukei. 
2 Haoei thonshang akibü püngkhün kho ipbei, hoba khüka wanlong yaangbü 
kabü wankhük tegü wankhük longkei; püngkhün kabü wankhük khoei 
chanyu si yei nakthühtham apbei. 
3Wankhük khüka kaodak to koksüng longkei, hoba haoen la kaodakbü sinkip 
la tegü hau kukei. 
4Kaodak sang ayingsi sangtüngbü peisilei ayingsi bunyu ai khon asaktilabü, 
lausikei aoyoueibü khüngjaa Mühghaüei amaaphilabü shangjinbü aki, khübü 
shuong ong khonsaktila haoen la lenkei. 
5Haoen haitila aying lausikei lit ngao shanga khonkutila haoen la sakkukei. 
Haoenei kulabü khonku kho sinkipei müt to takjinei lai ong khonsakda kho 
phatko kilabü. 
6 Khübü chaloua mütshuongei haibü lamlabü lausikei kho ühüplabü; haoenei 
haimang sühlabü, lausikei haibüei haoen apyolabü. 

7 Koksüng shuong kho chühla wapyola lamlean kibü koli shuong tegü kikei; 
haoeneibü khua honeibü khun phatko kikei, hoba haoeneibü thenyek kho 
müteibü thenyek phatko kikei. 
8Haoen la yaksaeibü khulou tegü kikei, hoba haoeneibü hauh kho 
molosaonyueibü hauh tegü kikei. 
9 Haoeneibü khükhom kho nameibü khükhom tegü kikei, hoba haoeneibü 
kaak langh kho lason to laangbü koli juongnyuei senan haubü kailong langh 
tegü kikei. 
10Sinkip tegü haoen to mei hoba lüh kikei, hoba lit ngao sühko mütshuong 
khonkutilabü sei haoeneibü meia kikei. 
11Thonshang akibü püngkhün hangangbü kho haoeneibü Choba kikei. 
Haoeibü nyen kho Ibri ngüha Abaddon hoba Grik ngüha Appolion, tetlabü 
Shemtibou. 
12Shaangbou khonku kho dana; ho phaito lubü khonku penyi louada. 
13Kheijinei khuthük hangangbü lakboubüei haoeibü teklaang metkei; hoba 
Mühghaü thedanga kibü honeibü lemshon chemnyek lei ka ngüh che ngei 
ditkei. 
14Ngüh khoei teklaang jungan kibü khuthük hangangbü lakboubü khüto 
laukei, “Efrata shumang yaangbüa khinlepan kibü khuthük hangangbü lei 
kho litiashi.” 
15Jihsiphai, chalou, lit hoba po shanga lamlean phobü khuthük hangangbü lei 
kho khunak shousi phejan sem ka che haitila shanga litikei. 
16Hobaje koli daka setbü lühbak milion saoan kiteikei. 
17Ngei mangsanga khübü koli hoba khonei setbü shuong hapbei; haoenei 
khükhom la wan tegü saklangbü, mühsak hoba sulfur tegü semjeibü lekei. 
Koli shuongeibü khu molosaonyu khu tegü yembei, hoba haoeneibü sembung 
ka wan, wankhük hoba wansat moli longkei. 

18Haoeneibü sembung ka angbü wan, wankhük hoba wansat moli, khübü 
khonku sem khoei kaodaka kibü müt phejan sem ka che shemtikei; 
19aishanga koli shuongeibü sei kho haoeneibü sembunga hoba meia kikei. 
Haoeneibü khuyembü mei kho pinyu tegü kikei, hoba khübüei haoenei 
khonsaktikei. 
20 Khübü khonsakei ühaitiko joubü khunak shousi shuongei haoeneibü ikei 
kümbü ka maangpon asepei, lausikei shabü soushou shuong hoba chühla, 
ditla hoba paila athükbü honeibü heangsho, chandinam, chinam, laang hoba 
bu lemyokei. 
21Haoenei müt haitibü, seibütakbü, asangalan hoba kokbü ka maangpon 
asepei. 

Tangkhitbü 10 

Khuthük Hangangbü hoba Tulai Haanbü 

1Hobaje hau kibü lubü khuthük hangangbü che sangmei hele lean khuthük ka 
louyenko ngei hapbei; haoeibü khua yepukshangjep che jenkei, hoba haoeibü 
thenyek kho chanyu tegü kikei; haoeibü you wan thaonyu tegü kikei, 
2hoba hao ika tulai haanbü che ipan jungkei. Haoei haoeibü mae you 
yungnyua hoba nanae you kaomaia nakkei, 
3hoba haoei molosaonyuei ngühbü tegü ngüh yaangbüei ngekkei. Ladang 
haoei ngekkei, langmak nyetei jongaitiko ngühkei. 
4Hobaje ladang langmak nyet khoei ngüh longkei ngei dola lamlean kikei; 
lausikei khuthük ka ngüh cheei hai laubü ngei ditkei, “Langmak nyetei ai 
laukei kho huan phoashi; kho tedolet.” 
5Hobaje khuthük hangangbü ao ngei yungnyu hoba kaomaia loan hapbei 
haoei haoeibü mae ik khuthük ae tuokkei, 
6hoba tou hoba ponpen lang kibou khuthük si kaodak kümbou hoba yungnyu 
si khonei kibü ajanjan pendou kümbou nyena haoei thekolanko hai laukei: 
“Touje phaiko akilabü, 

7lausikei hangangbü nyetboubü ngühlang jihsiphaia, ladang haoei haoeibü 
teklaang metlaje kheijinei haoei haoeibü sambü thuseibü shuong to lenbü 
tegü Mühghaüeibü huphang kümsilei shuong kho loushadlabü.” 
8Ngei khuthük ka lauko ditbü ngüh khoei kü to nyiboula joyokei hoba laukei, 
“Hauashi, hoba yungnyu si kaomaia loan kibou khuthük hangangbü ik ka 
ipan kibü tulai kho sungashi.” 
9Hibü ngo haukei hoba kü la tulai haanbü kho kubü dogo hao to laukei. 
Haoei kü to laukei, “Ho sungashi hoba shauashi. Hoei kaibü shiang 
haijeptilabü lausikei ho ka sembunga naodei tegü teibü kilabü.” 
10Ngei tulai haanbü kho khuthük hangangbü ik ka sungkei hoba shaukei, 
hoba kü sembunga ho naodei maimai teian kikei; lausikei ladang ngei kho 
shaukei, ngeibü shiang haijeptham yeikei. 
11Kheijinei kü to laukei, “Nyi mütli, phangshuong, ngühyem hoba Choba 
shuong juongnyu shanga nyibou tetenko laujan.” 

 Tangkhitbü 11 

Aukabü Nyi 

1Kheijinei kü la jutak tegübü phodong che kukei, hoba kü to lenkei, 
“Loenashi hoba Mühghaü lembüchem hoba lemshon takashi, hoba khonei 
lembü shuong weashi. 
2Lembüchem khong chemso kho apyoashi; kho tetak, aishanga ho Küksithang 
la kuan apa, hoba hoei lit saonyito nyi saopobü sangnyu kho youei nakeilabü. 
3Ngei ngeibü aukabü nyi la hau kulabü. Haosiei neikek neilabü hoba chalou 
hajar che, saoanto saosem tetenlabü.” 
4Khübü kho kaodak Bunyubou thedanga lobü oliv bunyu nyi hoba wanthung 
nyi ki. 
5 Atei haosi khonsaktimang sühalonga haosieibü haken ka wan longan 
haosieibü dangbou shemtida; haosi khonsaktimang sühbü dan kho tegü 
haitijan. 

6Haosiei tetenjinei lang aloutiko mühkou khinan apla shanga haosi to sei ki. 
Tokei ladüngnei dei ka sii la yeitimang sühda, hoba kaodak to limsilang 
phang wekoei ngümmang sühda khüjochenei kümla haosi la sei kuakei. 
7Lausikei ladang haosiei aukabü kukhümlaje, meisiau laobou thonshang 
akibü püngkhün ka longda haoei haosi to wapyolabü, haosi thüklabü hoba 
haosi haitilabü. 
8Haosieibü haibü mang kho Sodom ayingsi Ijep dogo ngühtet leko nyenbü 
sangnyu, laonei haoenei Bunyubou peiseia thüngkei, kho sangnyu yaangbü 
khongthua peitetnyu pholabü. 
9Hobaje mütli shuong, phangna shuong, ngüh- yem shuong hoba 
phangshuong ka mütshuongei chalou sem tho sühko haosieibü haibü mang to 
chühlabü; haoenei haosieibü haibü mang kho heea akhüntilabü. 
10Kaodaka kibü shuongei haosi shanga olinlabü hoba cheei che la jongsak 
kuyoko olinyolabü, aishanga khübü thuseibü nyi khoei kaodaka kibü 
khonkutikei. 
11Hobaje chalou sem tho phaia haosi to Mühghaü ka langkei hak atkei, hoba 
haosi jembü youei loenkei. Haosi hapbü shuong aeibou hatkei. 
12Kheijinei thuseibü nyi khoei ngüh yaangbüei khuthük ka haosi to lauko 
ditkei, “Hato kaiyang”; hoba haosi sangmei chenei khuthük to angkei, hoba 
haosieibü dangbou shuongei haosi hapbei. 
13Kho jihsiphaia selo yaang nyikei, hoba sangnyu phejan an ka che lusakkei 
hoba selo nyibüei hajar nyet shembei. Joubü shuong khoei hatenan Mühghaü 
la nyensang kukei. 
14Nyiboubü khonku dana; semboubü khonku tongde louada. 

Nyetboubü Teklaang 

15Kheijinei khuthük hangangbü nyetboubüei haoeibü teklaang metkei; hoba 
khuthük ka ngüh yaangbang hai lauko longkei: “Kaonyudaka sangle shuong 
tou seneibü Bunyubou hoba haoeibü Khristaeibü ki, hoba haoei pon- pen 
thon akiko songdaklabü.” 

16Kheijinei Mühghaü junga haoen lulueibü Choba setshanga setbü jaishou 
shuong saotolei khoei haoen lolo khüpetkei hoba Mühghaü lembo 
17laukei, “O Mühghaü Thükenbou, hoba tou kibü Bunyubou, künei no sangda 
aieilausi nyi kaibü sei yaangbü sunga, hoba songdakla khanga. 
18 Phangshuong danei khauangkei lausikei kaibü maangshat loua. Haibü 
shuong mat jemlabü, hoba no khangenbü thuseibü shuong si ka mütshuong 
hoba ka nyen to hatbü shuong hanbü yaangbü pendou la jongsak kulabü jih 
hoba kaodak shemtibü dan shemtilabü jihsiphai lousüha.” 
19Hobaje khuthüka Mühghaü lembüchem kho ipbei, hoba haoeibü 
lembüchema haoeibü ngühkhüm busen kho hapbei, hoba khonei langpon, 
ngüh, langmak, selo nyibü hoba yeilang sen kikei. 

Tangkhitbü 12 

Yaksa hoba Dragon 

1Kheijinei khuthüka ama- aphilabü yaang hapbei. Kho chanyu hele la lebü 
yaksa che kiteikei; litnyu kho saoeibü youphanga kikei, hoba saoeibü khua 
khanshoulitshou anthüknyi kibü khun che hanan kikei. 
2 Sao mang akongko kikei, hoba na hapla shanga nabukshat longbü ka saoei 
ngekkei. 
3Hobaje khuthüka lubü amaaphilabü che hapbei. Kho khu nyet yembü hoba 
laang an angbü hoba haoeibü khua Choba khun nyet kibü Dragon saklangbü 
yaangbü che kiteikei. 
4Haoeibü meiei mühkabü khanshoulitshou phejan sem ka che senletkei hoba 
kaodak to attikei. Kheijinei buksilengko suila shanga dragon kho na hapla 
nyangko kibü yaksa kho thedanga lokei. 
5 Saoei bousushou che, aoei namjuei phangshuong pendou songdaklabü ki, 
hao bukkei. Hobaje na kho Mühghaü jungto hoba Mühghaüeibü Choba 
setshang jungto leiangkei. 
6Kheijinei yaksa kho chalou hajar che, saoanto saosem shanga laonei sao 
pangteilabü shanga Mühghaüei kaoen che lamlekukei, khüto satkei. 

7Hobaje khuthüka lason che kikei. Maikel hoba haoeibü khuthük hangangbü 
shuongei dragon khulimbo wapyokei. Dragon si haoeibü khuthük hangangbü 
shuongeikei wapyokei, 
8lausikei hao to thüklabü lele hau akitei hoba thonla haoen shanga khuthüka 
kishang ühüp. 
9Dragon yaangbü, kaopakbü pinyu, aoto Shabü mühghaü ayingsi Satan dogo 
lauda, aoei kaodak khümbo khüpettida, hao kho kaodak to attikei, hoba 
haoeibü khuthük hangangbü shuongkei hao yoa attikei. 
10Hobaje khuthüka ngüh yaangbü cheei lauko ngei ditkei, “Thonla 
Mühghaüei sen khümena. Haoei sen la haoeibü sei, hoba sangle hoba haoeibü 
Khrista hau lena, aishanga seneibü jaisina la shed kubou, aoei seneibü 
Mühghaü thedanga change nangnak haoen la shed kuda, hao kho attida. 
11Haoenei hao kho San Shoushoueibü sii hoba haoenei aukabü künbü 
ngühlangei thükkei, aishanga haoeneibü langkei aphokai hoba haila 
maangangko kikei. 
12Kho shanga kan khuthük shuong hoba kan khünei kibü shuong olinashi. 
Kao hoba yungnyu shanga ügütü! Aishanga haoeibü jih tuisho ong dogo 
ngean shabü mühghaü aeibou khauang longko kan jungto louyena.” 
13Hobaje ladang dragonei hao kaodak to attibü ngekei, bousushou che 
bukkubü yaksanyu kho haoei shieinangeikei. 
14Hobaje pinyu ka huletan yama po sem tho shanga pangteila kibü saoeibü 
kishang to sao seengjung haula shanga sao la aulu yaangbü cheeibü kaak 
penyi kukei. 
15Pinyu khoei sao phonglangtila shanga hao sembung ka yaksanyu phainei 
dei shumang tegü koutikei. 
16Lausikei kaonyu khoei yaksanyu to thuila loukei, hoba kaonyuei hao 
sembung hakoukei hoba dragonei hao sembung ka longtibü shumang pendou 
jenkhümbei. 

17Kheijinei dragon yaksanyu to aicheküman khau angkei, hoba saoeibü joubü 
shousi shuong aoyouei Mühghaü ngühkhüm jungeida hoba Bunyubouei kubü 
aukabü lanko hatlepda, khübü to wapyola haukei. Hobaje hao yungkoa lokei. 

 Tangkhitbü 13 

Meisiau Penyi 

1Hobaje ngei meisiau che yungnyu ka longko hapbei. Khola laang an hoba 
khu nyet yeman kikei. Khoeibü laanga khun nyet hoba khua Mühghaü 
nyikubü nyen shuong kikei. 
2Meisiau laobou ngei hapbei kho kongkhü phatko, khoeibü you sapeibü you 
phatko, hoba khoeibü sembungei molosaonyu sembung phatan kikei. 
Dragonei kho la haoeibü hau, haoeibü Choba setshang hoba haoeibü songdak 
kuan apbei. 
3Haoeibü khu shuong yoa cheje haileleko ngümnyinbü tegü, lausikei haoeibü 
haikhün mou kho maian kikei. Kaodak khümboei maangpangko kho meisiau 
phai sembei. 
4Haoenei dragon lembei aieilausi haoei meisiau khola songdak kukei, hoba 
haoenei meisiau kho lembo laukei, “Ho meisiau phatko ao ki? Aoei hao 
khulimbo wapyola?” 
5Hao la yonglambü hoba Mühghaü nyikubü ngüh laula sembung che kuan 
kikei, hoba ho kümla lit saonyito nyi hao la songdak kuan kikei. 
6Hobaje haoei Mühghaü khulimbo nyikubü ngüh laula, hao nyen hoba hao 
kishang hoba khuthüka kibü shuong to nyikubü ngüh angla hao sembung 
ipbei. 
7Hao la Mühghaü mütshuong to wapyola hoba haoen thükenla sakkukei hoba 
hao la phang thüka, mütli thüka, ngühyem thüka hoba phangshuong thüka 
songdak hau kuan kikei. 
8Kao- pakjineithama haitibü San Shoushou le hoba langkei lea aoyou daneibü 
nyen doan aki, khübü kaonyudak kabü mütshuong pendouei hao to lemlabü. 
9Müt at nou yemalonga haoei ditashi. 



2778 

 

 
   Saopobü Lai 

© 2002, Bible Society of India. 
 

 
 

 

10Müt at langsenlabü kisije langsenbü to hao hauda; müt at inei haitilabü 
kialonga hao inei haitijan. Mühghaü mütshuong shanga natenla hoba 
mailemla khambü kho tou ki. 
11Hobaje lubü meisiau che kaodak ka longko ngei hapbei. Kho la san 
shoushoueibü tegü laang penyi yeman kikei hoba khoei dragonei tegü laukei. 
12Haoei shaangbou meisiaueibü songdak pendou kikei hoba haoei kho 
shaangbou meisiauei chühjinei jungeikei. Hobaje haoei kaodak hoba khonei 
kibü shuong pendou la haileleko leiluan maibou meisiau kho lemtikei. 
13 Haoei mütshuong thedanga khuthük ka kaodak to wan yantikotham 
amaaphilabü yaang kümbei. 
14Hobaje ho shaangbou meisiau thedanga laobou amaa- philabü shuong 
kümla hao la sakkuan kikei, khübüei haoei kaodaka kibü shuong khüpettikei. 
Haoei kaodak mütshuong pendou to laobou meisiau inthem thükan maikei 
hao shanga heangsho che kümla shanga lenkei. 
15Kho heangshoei ngüh mangkei anglabü, hoba ladüngei ho meisiau 
heangsho alemlaje, haoen kho haitilabü shanga meisiau heangsho la langkei 
hak kula shanga hao la sei kukei. 
16Haoei hanbü hoba yaangbü, keibü hoba shalebü, dongebü hoba aao, 
pendou la haoeneibü mae ik ayingsi khüngjaa amaaphilabü jangtikei, 
17hoba kho meisiau nyen amaaphilabü ayingsi khoeibü nyen lühbak jangbü 
to limanje aolakei jekla ayingsi yakla asakku. 
18Honei songsihon khamakei. Aola ditenbü ki haoei kho meisiau lühbak kho 
weashi, aishanga ho müt cheeibü lühbak. Haoeibü lühbak kho saongao lakto 
saosemto lak. 

Tangkhitbü 14 

Angthetbü Chia 

1Kheijinei ngei chühkei, hoba San Shoushou kho Zion shongha loan kikei. 
Hobaje hao yoa haoeibü nyen hoba hao boueibü nyen khüngjaa doan müt 
hajar saongaoto sanyito lei kikei. 

2Hobaje ngei khuthük ka dei jungnyu koubü hoba langmak yaangbü langh 
tegü ditkei. Ngei ditbü langh kho kongkin tuokbü shuongei tuokbü tegü kikei. 
3Haoenei Choba setshang thedanga hoba langkeibü meisiau lei thedanga 
hoba jaishou shuong thedanga chia haanbü che atkuko kikei. Kaodak pendou 
ka angthetbü müt hajar saongaoto saonyito lei to liman kho chia kho aoeikei 
ditletla athükko kikei. 
4Haoen kho yaksa to akhonyobü mütshuong, haoen haoen lolo saüenan 
phokei. Haoen kho San Shoushou haushang pendoua hao phai sembü shuong 
ki. Haoen kho mütshuong yo ka Mühghaü shanga hoba San Shoushou shanga 
angthetbü, shaangbü buhek shuong ki. 
5 Haoenei ladangkei ayepei; haoen nali athebü shuong ki. 

Khuthük Hangangbü Sem 

6Hobaje khuthük hangangbü lubü che mühyaaka seengaiko ngei hapbei. 
Kaodaka kibü shuong phangshuong, phang, ngühyem hoba mütli weko to 
ngekletla shanga thon akibü ngühlang maibü haoei künan kikei. 
7 Haoei ngüh yaangbü cheei laukei, “Mühghaü to hatashi hoba hao sangashi, 
aieilausi haoeibü matjembü jihsiphai loua. Khuthük si kaodak yaübou, 
yungnyu si dei pakshang kümbou lemashi.” 
8Nyiboubü khuthük hangangbüei phai sembo laukei, “Sao tuonga, Babilon 
yaangbü, sao tuonga! Mühghaü maangshat sungbatibou ih, laobouei 
phangshuong pendou la sao asangalanbü ih yungtida, kho sao tuonga.” 
9Hobaje khuthük hangangbü semboubüei haosi phai sembo ngüh yaangbüei 
laukei, “Ao mütei meisiau hoba khoeibü heangsho lemda, hoba haoeibü 
khüngjaa ayingsi ika shangmo leda, 
10haoeibü maangshat thunga shenko kheibü Mühghaü khauang ih khokei 
haoei yunglabü. Hobaje saopobü khuthük hangangbü shuong thedanga hoba 
San Shoushou thedanga wan hoba wansat moliei hao khon kulabü. 

11Haoen khonkubü wankhük ponpen thon akiko angan apda; aoyouei kho 
meisiau hoba haoeibü heangsho lemda, ayingsi hao nyen shangmo sungletda, 
change nangnak haoen hakso aki.” 
12Hanei Mühghaü ngühkhüm hoba Jisu to mailembü jungeibü Mühghaü 
mütshuong natenbü shanga ki. 
13Hobaje ngei khuthük ka ngüh che lauko ditkei, “Doashi: Tou ka jaüan 
Bunyuboua haibü shuong olinbou. Haü, haoen haoeneibü khonsak ka 
haksolabü, dogo Soushouei lauda, aishanga haoeneibü kümsilei haoen phai 
semda!” 

Kaodak Youlatbü 

14Hobaje ngei chühkei, hoba sangmei thupaibü che hapbei hoba kho 
sangmeia müt phatbü che setan hapbei. Haoeibü khua honeibü khun che 
hoba haoeibü ika langku akbü che jungan kikei. 
15Kheijinei lubü khuthük hangangbü che lembüchem ka longan sangmeia 
setan kibou khüto ngüh yaangbüei ngekko laukei, “Langku attiashi hoba 
latashi, aishanga youlat jih süha; aishanga kaodakeibü youshou nyenetakei.” 
16Kheijinei sangmeia setbouei kaodak to haoeibü langku litikei hoba kaodak 
youshou kho latkei. 
17Hobaje khuthük kabü lembüchem ka lubü khuthük hangangbü che longkei; 
hoba haoeikei langku akbü che jungan kikei. 
18Kheijinei wan thüka sei kibou khuthük hangangbü lubü che lemshon ka 
longkei. Haoei langku akbü jungbou khüto ngüh yaangbüei ngekko laukei, 
“Kaibü langku akbü kho attiashi hoba kaodak semlühlaak ka semlüh shen 
shuong kho latshaiashi; aishanga kho semphema.” 
19Hibü khuthük hangangbüei kaodak to haoeibü langku attikei hoba kaodak 
semlüh laak ka mai yoshaikei hoba kho Mühghaü maangpok semlüh 
ngünshang yaangbü to tekan jinkei. 
20Hobaje kho ngünshang kho sang batanga nakeikei, hoba ngünshang ka sii 
phak che haüko hoba mail saoan sühko dangshatko koukei. 

 Tangkhitbü 15 

Thonbü Shieinangei Künbü Khuthük Hangangbü shuong 

1Hobaje ngei lubü yaangbü hoba maangpanglabü ama- aphilabü müha 
hapbei; kho shieinangei nyet kibou khuthük hangangbü nyet kiteikei. Khübü 
kho thonbü shieinangei, aishanga khübünei Mühghaü maangpok koukei. 
2Hobaje wan yoa kheibü mangchüh yungnyu tegü ngei hapbei. Ngei tokei 
meisiau thüka hoba khoeibü heangsho thüka hoba khoeibü nyen lühbak 
thüka thükenbü shuong hapbei. Haoenei haoeneibü ika Mühghaü kongkin 
jungan mangchüh yungkoa lokei. 
3Haoenei Mühghaü khangenbou Mosa chia hoba San Shoushoueibü chia hai 
atko laukei, “Thükenbou Mühghaü Bunyubou, kaibü kümsilei shuong kho 
yaangbü hoba maangpanglabü; O phangshuong Choba, ka lamnyu tangbü 
hoba ngühmai ki. 
4Bunyubou, aoei ka to ühütla, hoba ka nyen soneiakangtila? Aishanga no ong 
saopobü ki. Phangshuong pendou ka jungto loulabü hoba ka thedanga 
khüpetlabü, aieilausi kaibü saopobü kümsilei shuong tangkhida.” 
5Kho phaia ngei chühkei, hoba khuthük ngühchung neichem lembüchem 
ipbei. 
6Hobaje kho lembüchem ka shieinangei nyet kibou khuthük hangangbü nyet 
kho longkei. Haoenei hinseibü hoba chamang shoubü hele lekei hoba 
honeibü khükhomei khuku jembo kaian kikei. 
7Hobaje langkeibü meisiau lei yoa cheei khübü khuthük hangangbü nyet la 
ponpen thon akiko lang kibou Mühghaü maangshatei shenko hon thung nyet 
kukei. 
8 Hobaje Mühghaü soneikangbü hoba haoeibü sei ka longbü wankhükei 
lembüchem kho shenkei; hoba khübü khuthük hangangbü nyetei khübü 
shieinangei nyet kho akhüm shongko aokei kho lembüchem to atla athük. 

Tangkhitbü 16 

Mühghaü Maangpok Thung 

1Hobaje ngei lembüchem ka ngüh yaangbü cheei khübü khuthük hangangbü 
nyet khüto longan lenko ditkei, “Hauashi hoba Mühghaü khauang thung kho 
kaodak thükto khokan jinkuashi.” 
2Shaangbou khuthük hangangbü kho haukei hoba haoeibü thung kho 
kaodaka khokan jinkukei; hoba kho meisiaueibü shangmo kibü mütshuong 
hoba khoeibü heangsho lembü shuong to phetla yalabü mou longkei. 
3Nyiboubü khuthük hangangbüei haoeibü thung kho yungnyu to khokan 
jinkei; hoba kho müt haibü sii tegü sii la yeikhümbei hoba yungnyua kibü 
langkeibü yangsikok pendou haikhümbei. 
4Semboubü khuthük hangangbüei haoeibü thung kho shumang to hoba 
deipakshang to luan jinkei; hoba haoen sii la yeikei. 
5Hobaje ngei dei kabü khuthük hangangbüei lauko ditkei, “O Saopobou, no 
ao ki hoba ao kiteikei, kaibü matjem janbü ki, aieilausi no ngühmaanglanbü 
ki! 
6 Aishanga aoyouei Mühghaü mütshuong hoba thuseibü shuong sii koutikei 
nyi haoen la sii yungla kukei; kho haoenei mubü ki.” 
7Hobaje ngei lemshonei lauko ditkei, “Haü, thükenbou Mühghaü Bunyubou, 
kaibü matjembü shuong ngühmai hoba saopobü ki.” 
8Leiboubü khuthük hangangbüei haoeibü thung kho chanyu to khokan jinkei; 
hoba müt to siko juokla hao la seisihau kukei. 
9Mütshuong aubüei aeibou juokeikei; khübü shieinangei thüka sei kibou 
Mühghaü nyen to haoenei khükkeiuokkei, lausikei haoenei maangpon asepei 
hoba hao yaangenbou nyen asang. 
10Ngaoboubü khuthük hangangbüei meisiau Choba setshanga haoeibü thung 
kho khokan jinkukei, hoba khoeibü sangle nakthühan apbei. Hobaje 
mütshuongei shatbü ka haoeneibü lishang to takngailangkei, 
11hoba haoeneibü shat si mou to phetbü anatla khuthük Mühghaü nyen 
shakei; lausikei haoenei haoeneibü kümsilei kaje maangpon asepei. 

12Lakboubü khuthük hangangbüei haoeibü thung kho Efrata shumang 
yaangbüa khokan jinkei. Kheijinei kho dei hapbei hoba khoei chaang aeka 
louko kibü Choba shuong shanga lam lamlekukei. 
13Hobaje dragon haken ka, hoba meisiau haken ka, hoba amlangbü thuseibü 
haken ka dogo yuk phatbü asaopobü soushou sem longko ngei hapbei. 
14Haoen kho shabü mühghaü soushou shuong hoba haoenei amaaphilabü 
kümda. Thükenbou Mühghaü Chalou yaangbü lason to kaodak khümboeibü 
Choba shuong huishaila shanga haoen hauda. 
15(Ngo kokbü che phatko louada. Ao müt pianleman kida, hoba ao mütkong 
paian pühdaka himou abaulabü lele aoei hele lamlean kida kho mütei 
haükei!) 
16Hobaje Ibri ngüha Armagedon nyenbü kaoen chenei haoen takshatkei. 
17Nyetboubü khuthük hangangbüei haoeibü thung kho mühloma khokan 
jinkei; hoba lembüchem ka Choba setshang ka ngüh yaangbü che longko 
laukei, “Ho küma.” 
18Kheijinei langpon, hoba langh, hoba langmak longkei, hoba hatlabü che 
selo nyikei. Kaopakbü ka jaüan ladangkei nyian achühbü hatlabü selo 
kaangbütham nyikei! 
19Sangyaang yaangbü kho phejan sem la bangkei hoba phangshuongeibü 
sangyaang shuong kho tuongkei. Babilon yaangbou kho Mühghaüei 
damenkei, hoba Mühghaü maangshat ihthung kho sao la kukei. 
20Su pendou maukei hoba shongh shuong akiko apbei. 
21Hobaje müh ka seret anjinsem thüng atsheibü senlang yaangbang müt 
thükto lotkei, hoba kho senlang shieinangei shanga haoenei Mühghaü to 
khükkeiuokkei, aishanga shieinangei kho yongko yaangan kikei. 

 Tangkhitbü 17 

Suonlambü Yaangbü 

1Hobaje thung nyet jungbü khuthük hangangbü nyet yo ka che loukei hoba 
kü to joyokei. Haoei laukei, “Kaiya, hoba deinyu juong thüka sangbü 
asangalannyu thükto matjembü hautibü kho ngei ka la lenlabü. 
2Kaodak Choba shuongei sao to asangalanbü jungeikei hoba kaodaka kibü 
mütshuong saoeibü asangalan ih danko jakettikei.” 
3Kheijinei Soushouei ngo hapbei hoba khuthük hangangbüei ngo lamang che 
to leilangkei, hoba ngei yaksa che meisiau saklangbü chenei setan kibü 
hapbei. Meisiau kho Mühghaü nyikubü nyenei shenan kikei hoba hao la khu 
nyet hoba laang an yeman kikei. 
4Yaksa kho nakthüngan sakbü hoba saklangbü hele lean hoba hon, 
namseklaang hoba phülem yakan kikei. Hobaje saoeibü ika mangsenlabü 
hoba sao asangalan ihinseibü peisileiei shenko hon thung che kikei. 
5Saoeibü khüngjaa huphang ngühtet che doan kikei, “Babilon yaangbü, 
asang- alanbü nyu hoba kaodakeibü mangsenlabü.” 
6Hobaje yaksa kho Mühghaü mütshuongeibü sii hoba Jisu to aukabü künbü 
siiei jakan ngei hapbei. Ladang ngei sao hapbei ngo aicheküman 
maangpangkei. 
7Khuthük hangangbüei kü to laukei, “No aila maangpangkei? Ho yaksa hoba 
sao künbou khu nyet hoba laang an yembou meisiau huphang ngüh kho ngei 
ka la lenlabü. 
8“Nyi hapbü meisiau kho lang kikei, hoba tou aki, lausikei kho thonshang 
akibü püngkhün ka longlabü hoba maushang to haulabü. Kaodaka kibü 
mütshuong, aoyoueibü nyen kaopakjinei thama langkei lea doan aki, haoenei 
kho meisiau hapan maangpanglabü, aieilausi kho lang kikei hoba touje aki, 
lausikei nyibou longeilabü. 
9Hanei ditenbü songsido khamakei. Khu nyet kho yaksa setan kibü shongh 
nyet. Khübü kho Choba nyetkei ki. 
10Haoen ngao tuonga, che hanei kia, lubü che kho molou, ladang hao loulaje 
hao longche kijan. 

11Hobaje meisiau laobou lang kikei hoba tou aki kho setboubü, hoba ho nyet 
yoakei che ki, hoba ho maushang to haulabü. 
12 Nyi hapbü laang an kho Choba an ki, haoenei songdakla akhangkei; 
lausikei angh che shanga meisiau yoa haoenei Choba songdak hau sungletda. 
13Haoen chela hamakei, hoba haoenei haoeneibü hau hoba songdak kho 
meisiau khola kuda. 
14Haoenei San Shoushou khulimbo wapyolabü, hoba San Shoushouei haoen 
thükenlabü, aishanga hao kho bunyu shuong yoa Bunyubou, hoba Choba 
shuong yoa Choba; hoba hao phaia sembü shuong, aoyou ngabü, pienbü hoba 
maanglemenbü ki haoen kho thükenbü phejana yolabü.” 
15Hobaje khuthük hangangbüei kü to laukei, “Nyi hapbü dei shuong, laonei 
asang- alanbü setan kiteikei, khübü kho mütshuong hoba noknyüh, 
phangshuong hoba ngühyem shuong ki. 
16Nyi hapbü laang an hoba meisiau khoei asangalannyu kho mangsenlabü; 
haoenei sao sangliphanga hoba mütkong yeitilabü, saoeibü phe shaulabü 
hoba sao wana lontilabü. 
17Aishanga Mühghaü ngüh shuong aloushad shongko hao maangleko kümla 
hoba maangpon chela lean haoeneibü sangle meisiau la kula Mühghaüei 
haoeneibü maangpon to jinkukei. 
18“Hobaje laobou yaksa nyi hapbei sao kho kaodak Choba shuong thüka 
songdaknyu, sangnyu yaangbou kho ki.” 

Tangkhitbü 18 

Babilon Tuongbü 

1 Kho phaia ngei lubü khuthük hangangbü che khuthük ka louyenko hapbei. 
Hao la songdak hau yaang kukei, hoba haoeibü soneikangbüei kaodak 
shenkei. 
2Haoei ngüh yaangbüei ngekkei, “Sao tuonga! Sao tuonga, Babilon yaangbü! 
Sao kho shabü soushou shuong kishang, asao- pobü soushou hoba asaopobü 
hoba mangsenlabü au shuong thüngshang la yeia; 

3aishanga phangshuong pendou sao yoa saoeibü asangalanbü ihei jakeda, 
hoba kaodak Choba shuongei sao to asangalanbü jungeikei, hoba sao apsilebü 
maangdüh danko kaodak namseibü dan keikei.” 
4 Kheijinei ngei khuthük ka lubü ngüh che lauko ditkei, “Kü mütshuong, kan 
saoeibü shabüa ühamlabü, hoba saoeibü shieinangei asungletlabü lele kan 
sao ka longan apashi; 
5aishanga saoeibü shabü shuong müha onko longa, hoba Mühghaüei saoeibü 
shedbü damena. 
6Saoei mü lai jungeikei kho tegü saokei jungeiashi. Saoei kümbü mu phejan 
nyiei aei kungaiashi. Saoei mü shanga kheikubü thung khonei sao la phejan 
nyiei aei totkuashi. 
7 Saoeibü olin kungkhen hoba apsilebü langkei to thambo sao la khonku hoba 
maangmau kushi. Aishanga saoei lolo laungaida, 'Ngo Chobasao che tegü 
setda; ngo latnyu aying hoba ngei maangmau ladangkei ühüplabü.’ 
8 Hibü chalou chenei saoeibü shieinangei loulabü: limsilang, maangmau hoba 
mühsinou; hoba sao kho wanei lonlabü; aishanga sao matjembou kho 
Thükenbou Bunyubou Mühghaü ki.” 
9 Ladang haoenei sao lonbü wankhük haplaje, sao to asang- alanbü jungeibü 
hoba apsilebü langkei kibü kaodak Choba shuongei sao shangabü mang 
haaplabü. 
10 Haoei sao khonku to hatenan hebüa loda hoba lauda, “Yaangbü hoba hauki 
yaangkibü Babilon sangyaang, ügütü, ügütü, ügütü! Angh che kanglanga 
kaibü matjem lousüha.” 
11 Kaodak namseibü shuongei sao shanga haapda hoba mang haapda aieilausi 
haoeneibü peisilei: 
12hon, chandinam, namseklaang, hoba ponlem; inyaibü nei maibü, 
nakthüngan sakbü nei, yanglüh nei, saklangbü nei; citron bu phang pendou, 
thunyu hauh si namton bu ka kümbü peisilei, chinam, nam hoba marbel; 

13 phoulo, shikmei maitibou, jen, ponlem onang hoba bunai; ih, onang, wen 
hoba whet; masu, sanlon, koli, koli kailong, aao hoba müteibü langkei yoan, 
khübü pendou touje aoeikei ajekda. 
14(“Ngei ka to lenda, nyi maangdühbü buhek kho satan apa; apsilebü hoba 
soneikangbü pendou ka la maukua; khübü kho ladangkei nyibou 
ühüpmailabü.”) 
15Khübü peisilei yakbü namseibü shuong aoyou sao danko keibü yeikei, 
haoenei sao khonkubü hapan hatla hebüa lolabü. Haoenei haaplabü hoba 
mang haaplabü, 
16hoba laulabü, “Inyaibü nei hoba nakthüngan sakbü hoba saklangbü, hoba 
hon hoba namseklaang hoba phülemei hele lebü ho sangnyu yaangbü, ügütü! 
ügütü! 
17Aishanga angh che kanglanga khübü nyaksinam khütetche kho shema.” 
Kheijinei long-bou shuong hoba wakoubü shuong, hoba longleibü si longa 
küm-mu lebü shuong pendou hebüa lokei. 
18 Haoenei sao lonbü wan ka wankhük longbü hapan ngekkei, “Ho sangnyu 
yaangbü phatko ai sangyaang ki!” 
19Haoenei jembü khua thamngu mokan jinko haapyokei hoba mang haapbei. 
Haoenei ngekkei, “Saoeibü nyaksinam yaangbü danko yungnyu kabü long-
bou shuong keitibü sangyaang kho ügütü! ügütü! ügütü! Angh che kanglanga 
sao mautojana.” 
20Khuthükei olinashi. Kan Mühghaü mütshuong, kan hangangbü shuong hoba 
thuseibü shuong, sao leilubü to olinashi. Mühghaüei kan shanga sao 
khulimbo matjembü hautia. 
21Hobaje hau kibü khuthük hangangbü cheei wen ngünbü laangdak che 
tonenkei hoba yungnyu to baman attiko laukei, “Babilon yaangbü sangnyu 
kho hainyu koulangtilabü hoba ladangkei nyibouje ühüplabü. 

22 Hobaje kongkin tuokbü shuong, chia laubü shuong, pithung hoba teklaang 
metbü langh ka to ladangkei nyibou aditlabü; jaken yaüenbü aokei ka to 
nyibou ühüplabü; ngühbü langh ka to ladangkei nyibou aditlabü; 
23 wanthung ngesakbü ka to ladangkei nyibou ühüplabü; hoba chemkanbou 
ayingsi chemkannyu langh ka to ladangkei nyibou aditlabü. Aishanga kaibü 
namseibü shuong kho kaodakeibü khulei laanglei shuong kiteikei, hoba 
phangshuong pendou kho kaibü seibütakbü shuongei khü- pettia. 
24Hobaje thuseibü shuong sii, Mühghaü mütshuong sii hoba kaodaka haitibü 
shuong pendoueibü sii sao to hapbei.” 

 Tangkhitbü 19 

1Kho phaia khuthüka noknyüh yaangbü cheei ngekbü langh tegübüei lauko 
ngei ditkei, “Haliluya! Khümenbü, soneikangbü hoba sei seneibü 
Mühghaüeibü ki, 
2aishanga haoeibü matjembü ngühmai hoba saopobü ki. Suonlamnyu aoei sao 
asangalan yaangbüei kaodak to lusakbü sungbakei, kho sao thükto haoei 
matjembü hautikei, hoba hao khangenbü shuong haibü shanga haoei sao to 
phok lambei.” 
3 Hobaje haoenei nyibou laukei, “Haliluya! Hobaje sao ka wankhük ponpen 
thon akiko angdang leda.” 
4Hobaje jaishou shuong saoto lei hoba langkeibü meisiau leiei khüpetkei 
hoba Choba setshanga setan kibou Mühghaü to lembo laukei, “Amen, 
haliluya!” 

Mühghaü San Shoushou Chemkanlem 

5Choba setshang ka ngüh longko laukei, “Kan hao khangenbü shuong, hoba 
kan hao to hatbü shuong, kan hanbü yaangbü pendouei seneibü Mühghaü la 
nyensang kuashi.” 
6Hobaje noknyüh cheei ngekbü phatko hoba dei juongnyuei ngühbü tegü 
hoba langmak yaangeibü langh tegü lauko ngei ditkei, “Haliluya, aishanga 
Thükenbou, seneibü Bunyubou Mühghaüei haoeibü songdak khanga. 

7Senei olinkho hoba olinyoakho hoba hao la soneikangbü kuakho, aieilausi 
San Shoushoueibü chemkan jihsi- phai kho lousüha. Haoeibü chemkannyuei 
sao lolo lamlea, 
8hoba hele shanga Mühghaüei sao la inyaibü nei, lailaibü hoba hinseibü 
neisimei kukei.” Inyaibü neisimei kho Mühghaü mütshuongeibü saopobü 
kümsilei shuong ki. 
9Hobaje ngüh khoei kü to laukei, “Ho doashi: San Shoushou Chemkan lem to 
aoyou ngakei haoen olinbou.” Haoei kü to tokei laukei, “Habü Mühghaü 
ngüh shuong kho ngühmai ki.” 
10Hobaje hao to lemla haoyou junga khüpetkei, lausikei haoei kü to laukei, 
“Khei teküm. Ngo ka yoa hoba kaibü jaisinasi shuong yoa liko khangenbü che 
ki. Sen pendou Bunyuboueibü ngühchung künbü shuong ki; Mühghaü lemshi. 
Aishanga Bunyuboueibü ngühchung kho songlen ngüh soushou ki.” 

Koli Thupaibüa Setbou 

11Hobaje ngei khuthük ipan hapbei; hoba khünei koli thupaibü che kikei, 
hoba khonei setbou kho Maanglemenbou hoba Ngühmai dogo nyenan kikei; 
aishanga haoei saopobüa matjemda hoba wapyoda. 
12Haoeibü nyek kho wanlüh ki, hoba haoeibü khua khun juongnyu ki. Haoei 
hao to liman aoeikei angebü nyen che ki. 
13Hobaje haoei sii hambü neisimei leakei, hoba hao Mühghaü Ngüh dogo 
nyenkei. 
14Hobaje khuthükbü lakoubü shuong inyaibü nei, thupaibü hoba hinseibü 
neisimei lean koli thupaibü shuonga setan hao phai sembei. 
15Hobaje phangshuong to ngümla shanga hao sembung ka inlou akbü che 
loushatda; hoba haoei namjuei haoen thüka songdaklabü, hoba Thükenbou 
Mühghaü khauang maangpok semlüh hek ngünshang kho haoei nakeilabü. 
16Hobaje haoeibü neisimeia hoba haoeibü youshia nyen che: “Choba Shuong 
THÜKA CHOBA HOBABunyubou SHUONG THÜKA Bunyubou” dogo doan 
kikei. 

17Hobaje ngei khuthük hangangbü che chanyua loan hapbei. Hobaje haoei 
mühloma seengeibü aushuong pendou to ngüh yaangbü cheei ngekkei, 
“Kaiya, 
18 kanei Choba shuong phe, yaangenbü shuong phe hoba hau kibü shuong 
phe, hoba koli shuong phe hoba khübünei setbü shuong phe, hoba dongebü si 
aao shuong phe, hoba yaangbü si hanbü müt pendoueibü phe shaula 
Mühghaü lem yaangbü to takshatashi.” 
19Hobaje ho kolia setbü hoba haoeibü lakjaibü shuong khulimbo wapyola 
shanga, ho meisiau hoba kaodak Choba shuong hoba haoeneibü lakjaibü 
shuong yoshaibü ngei hapbei. 
20Hobaje meisiau hoba hao yoa laobou amlangbü thuseibüei hao thedanga 
amaaphilabü kümbei khübünei haoei kho meisiau amaaphilabü sungletbü 
shuong hoba haoeibü heangsho lembü shuong khüpettikei, haosi ham lapbei. 
Hobaje wansat moliei longan kibü wan-nang to ham lang lapan jinkei. 
21Hobaje joubü tan kho kolia setbou sembung ka longbü inlouei haitikei; 
hoba aushuong pendou haoeneibü pheei senyüh shembei. 

Tangkhitbü 20 

Po Hajar Che 

1Hobaje thonshang akibü püngkhün koukhin hoba yangmen yaangbünyu hao 
ika jungan khuthük hangangbü che khuthük ka louyenko ngei hapbei. 
2Hobaje haoei dragon, khei hangbü pinyu, laobou shabü mühghaü ayingsi 
Satan, kho lapbei hoba po hajar che shanga hao khühan phokei. 
3Hobaje haoei hao thonshang akibü püngkhün to jinkei, hoba po hajar che 
kho apen shongko, haoei phangshuong khüpettila athüktila shanga hao 
khünglepbei, hoba kho thüka amaaphilabü shangjinkei. Kho phaia hao jih 
tuisho shanga litilabü. 
4Hobaje ngei Choba setshang hapbei, hoba kho thüka haoen setkei, hoba 
haoen la matjemlabü kuan kikei. Hobaje Jisu aukabü shanga hoba Mühghaü 
ngühlang songlenbü shanga aoyou khu thetkei khübüeibü soushou shuong 

ngei hapbei. Haoenei meisiau ayingsi haoeibü heangsho alem, hoba 
haoeneibü khüngja si haoeneibü ika haoenei amaaphilabü shangjinbü 
asunglet. Haoen langkeingaikei hoba Jisu yoa po hajar che songdakkei. 
5(Po hajar che kho apen shongko joubü haibü shuong kho nyibou alangkei.) 
Kho shaangbou langngaibü ki. 
6Kho shaangbou langngaibüa thujambü shuong haübou hoba saopobü dan ki. 
Haoen thüka nyiboubü haibüei sei aki, lausikei haoen Mühghaüeibü hoba 
Khristaeibü ungshedbou shuong ki, hoba haoenei hao yoa po hajar che 
songdaklabü. 

Satan Thükbü 

7Hobaje ladang po hajar che kho onlaje, Satan kho haoeibü thüngdang ka 
litilabü, 
8hoba kaodak kaonyek leia kibü phangshuong, Gog si Magog, haoen 
khüpettiko takshatla shanga hao haulabü; haoeneibü lühbak kho yungnyu 
phetsen maimai ki. 
9Haoen kaonyudak pendou phambo haukei hoba Mühghaü mütshuong 
shaishang si haoei sanoubü sangnyu komlepbei, lausikei khuthük ka wan 
lotkei hoba haoen lonkei. 
10Hobaje haoen khüpettibou kaokabü mühghaü kho, wan hoba wansat moli 
püngkhüna, laonei ho meisiau si amlangbü thuseibü kida, khüto lapan jinkei. 
Khonei haoen change nangnak ponpen thon akiko khonkulabü. 

Thonbü Matjem 

11Hobaje Choba setshang thupaibü yaangbü che hoba khonei setbou ngei 
hapbei. Hobaje kaodak si khuthük haothe ka satkei hoba kishang ühüpbo 
maukei. 
12Hobaje Choba setshang thedanga haibü shuong hanbü hoba yaangbü 
pendou loan ngei hapbei, hoba le shuong ipbei. Hobaje lubü le, langkei le 
kho ipbei. Hobaje khübü lea doan kibü tegü, haibü shuong jembü kümsilei 
thüng matjembei. 

13Hobaje yungnyuei jembü to kibü haibü shuong khümbomeiko kukei, hoba 
haibü si Yemsangei jembü to kibü haibü shuong khümbo kuan apbei; hoba 
mütpem weko jembü kümsilei thüng matjembei. 
14Hobaje haibü si Yemsang molowana jinkei. Ho nyiboubü haibü, khei wan-
nang püngkhün ki. 
15Hobaje ateibü nyen langkei lea doan akitei longa hao molowan to jinkei. 

 Tangkhitbü 21 

Khuthük Haanbü hoba Kaodak Haanbü 

1 Hobaje khuthük haanbü hoba kaodak haanbü che ngei hapbei; aishanga 
shaangbou khuthük si shaangbou kaodak kho dana, hoba yungnyu touje aki. 
2Hobaje jembü lao shanga chemkannyuei hele lamlebü tegü lamlean, saopobü 
sangyaang, haanbü Jerusalem, Mühghaü jungka khuthük ka louyenko ngei 
hapbei. 
3 Hobaje Choba setshang ka ngüh yaangbüei lauko ngei ditkei, “Chühashi, 
Mühghaü müt yoa kila louakei. Hao haoen yoa kilabü hoba haoen kho hao 
mütshuong yinglabü; Mühghaü jembü lolo haoen yoa kilabü hoba haoeneibü 
Mühghaü yinglabü. 
4Haoei haoeneibü nyek ka nyeksi pendou haman apbulabü hoba haibü touje 
akilabü, mang haap- yobü ayingsi haaplabü ayingsi khonku touje akilabü; 
aishanga shaangbü shuong dankhüma.” 
5 Hobaje Choba setshanga setbouei laukei, “Chühashi, ngei pendou haanbü 
kümda.” Hobaje haoei lauda, “Doashi: Aishanga habü ngüh mailemlabü hoba 
ngühmai ki.” 
6Hobaje haoei kü to laukei, “Khübü loushada. Ngo Alfa hoba Omega, 
khangbü hoba shembü. Deilabü la ngei langkei dei pakshang ka mu aleko ong 
yungtilabü. 
7Aoei thükenda haoei habü phet phanlabü; hoba ngo hao Mühghaü yinglabü, 
hoba hao küshou yinglabü. 

8Lausikei hattembü, maialembü, mangsenlabü, müt haitibü shuong, asang- 
alanbü, seibütakbü shuong, heangsho lembü shuong, hoba yepeibü shuong 
pendou wan hoba wansat wankhükei longan kibü molowan phejan haplabü: 
kho nyiboubü haibü ki.” 

Haanbü Jerusalem 

9Hobaje thonbü shieinangei nyetei shenko thung nyet jungbü khuthük 
hangangbü nyet yo ka che kü jungto loukei hoba kü to joyokei. Haoei laukei, 
“Kaiya, ngei ka la leiyetnyu, San Shoushoueibü yak kho lenlabü.” 
10Soushoua haoei ngo shongh yaangbü hoba suokbü che to leiangkei, hoba 
haoei saopobü sangyaang, haanbü Jerusalem, Mühghaü jungka khuthük ka 
11Mühghaü soneikangbüei shenan louyenko kü la haptikei. Khoeibü ngesakbü 
kho, khei namseklaang, chalongphat hinseibü jasper maimai kiteikei. 
12Khonei laang ba yaangbü hoba suokbü, hoba bakou anthüknyi kikei hoba 
bakoua khuthük hangangbü anthüknyi kikei. Hobaje khonei Israel shousi 
phang anthüknyi nyen doan kiteikei. 
13Chaang aenei bakou sem, yungthang aenei bakou sem, yungkük aenei 
bakou sem hoba chanep aenei bakou sem kikei. 
14Hobaje sangyaang laang ba khünei kishang anthüknyi kikei, hoba khonei 
San Shoushou hangangbü anthüknyi nyen anthüknyi doan kikei. 
15Hobaje kho sangyaang hoba khübü bakou shuong takla shanga kü to 
joyobouei honeibü phodong takjin che kikei. 
16Hobaje sangyaang kho chemnyek lei, süng si khaang jetei ong kikei. Haoei 
phodongei sangyaang kho takan chühsi mail hajar cheto saongao ngao 
kiteikei. Khoeibü süng, khaang hoba suokbü jetei ong kikei. 
17Hobaje haoei kümthang takkei; kho müt che, khei khuthük hangangbüei 
takbüei phak khujinto lak kikei. 
18Hobaje kümthang kho jasperei thenyokei, hoba sangnyu kho lanbü hon 
hinseibü mangchüh tegübüei yaükei. 

19Sangyaang laangshong ba denshang kho namseklaang phang pendouei 
hemaiko yaükei. Shaangbou denshang kho jasper kikei, nyiboubü, kho safir, 
semboubü kho agate, leiboubü kho emerald, 
20ngaoboubü kho sardonika, lakboubü kho sardia, nyetboubü kho khrisol, 
setboubü kho beril, güboubü kho topaz, anboubü kho khrisopras, anthükche 
boubü kho jasin, hoba anthüknyi boubü kho amethis. 
21Hobaje bakou anthüknyi kho phülem anthüknyi kiteikei: bakou weko kho 
phülem che bangei kümbei. Hobaje sangnyu khongchi kho mangshoubü 
mangchüh tegü hon hinseibü kiteikei. 
22Hobaje sangyaang khünei ngei ai lembüchem ühüp; aishanga pendou 
Thükenbou Bunyubou Mühghaü hoba San Shoushou kho lembüchem ki. 
23 Hobaje sangyaang khonei hautila shanga chanyu ayingsi litnyu ngesakbü 
akhamda, aieilausi Mühghaü soneikangbüei kho ngesaktikei, hoba San 
Shoushou khoeibü wanthung ki. 
24 Hobaje phangshuongei kho ngesakbü maanga pailabü, hoba kaodak Choba 
shuongei haoeneibü soneikangbü kho maangto sungbalabü. 
25Hobaje ho bakou chaloua ladangkei akhinlabü, hoba khonei nangnak 
akilabü. 
26Hobaje haoenei phangshuongeibü soneikangbü hoba nyenhang khüto 
sungbalabü. 
27 Hobaje denche ihinseibü, ayingsi mangsenlabü jungeibü hoba yepeibü 
khüto aokei ütlabü lausikei aoyou nyen ong ho San Shoushoueibü langkei lea 
doan ki haoen ong atlabü. 

Tangkhitbü 22 

1 Hobaje khuthük hangangbüei Mühghaü hoba San Shoushou Choba setshang 
ka chalong phatko lailaitham koubü langkei dei shumang che kü la lenkei. 

2 Ho sangyaang khongchi ka koukei. Hobaje deiko jijinei langkei bunyu 
chebang kikei, hoba khoei buhek phang anthüknyi hekda, hoba lita che 
hekda, hoba bunyu yik kho phangshuong mailabü shanga kiteikei. 
3Hobaje shedsikhau touje aikei akilabü. Khünei Mühghaü hoba San 
Shoushoueibü Choba setshang kilabü, hoba hao khangenbü shuongei hao to 
lemlabü; 
4haoenei hao the haplabü, hoba hao nyen kho haoeneibü khüngjaa kilabü. 
5Touje khünei nangnak akilabü, hoba haoenei wanthung ngesakbü ayingsi 
chanyu akhamlabü, aieilausi Bunyubou Mühghaüei haoen la ngesakbü 
kulabü, hoba haoenei ponpen thon akiko songdaklabü. 

Jisu Loubü 

6Hobaje khuthük hangangbüei kü to laukei, “Habü ngüh mailemlabü hoba 
ngühmai ki, hoba tongde ai loushadlabü ki, kho thuseibü soushou shuong 
Mühghaü Bunyubouei hao khangenbü shuong to lenla jembü khuthük 
hangangbü hautikei. 
7Ditashi! Ngo tongde louada. Aoei ho lea tetenbü ngüh shuong jungeida hao 
olinbou.” 
8Hobaje ngo Johanei habü ngüh shuong ditkei hoba hapbei. Ladang ngei 
khübü ditkei hoba hapbei, laobou khuthük hangangbüei kü la khübü lenkei, 
hao lemla ngo hao you junga khüpetkei. 
9Hobaje haoei kü to laukei, “Khei teküm. Ngo ka yoa hoba kaibü jaisina 
thuseibü shuong hoba ho lea dobü jungeibü shuong yoa liko khangenbü che 
ki. Mühghaü lemshi.” 
10 Hobaje khuthük hangangbüei kü to laukei, “Habü le tetenbü ngüh shuong 
amaaphilabü shangjinko tekhin; aishanga pienbü jih lousühda. 
11 Ao ngühmaang alan, hao toukei ngühmaang alanko kijan; hoba ao ihinsei, 
hao toukei ihinseibü yingjan; hoba ao ngühmaanglanbü ki hao toukei 
ngühmaanglanko kijan; hoba ao saopobü ki, hao toukei saopotham kijan.” 

12 Bunyubouei lauda, “Ditashi! Ngo tongde louada, hoba mütpem weko la 
jembü kümsilei thüng kula ngei kü yoa jongsak künbada. 
13Ngo Alfa hoba Omega, shaangbou hoba thonbou, khangbou hoba 
shembou.” 
14Aoyouei jembü nei sakda haoen olinbou; aishanga haoen la langkei bunyu 
ka shautilabü hoba sangyaang bakhün to lottilabü. 
15Kei shuong hoba seibütakbü shuong, hoba asangalanbü, hoba müt haitibü 
shuong, hoba heangsho lembü shuong hoba yepeibü sanoubü hoba jungeibü 
shuong pendou bataka kilabü. 
16“Ngo Bunyubouei lashong dan shanga kan to habü ngüh aukabü kula 
ngeibü khuthük hangangbü hautia. Ngo Dawid li hoba thensilen, soneibü 
langnge khanyang.” 
17Soushou hoba Leiyetnyuei lauda, “Kaiya!” Hobaje aoei ditda haoei, “Kaiya!” 
dogo lenshi. Ao dei lada hao loutikai, hoba aoei mangsühda haoei langkeibü 
dei mu akuko leashi. 

Ngühküp 

18 Ho lea tetenbü ditbü shuong mütpem weko to ngei aukabü kuko lenda: 
Atei habü ngüh to denche shomyoalonga, ho lea doan kibü shieinangei 
shuong kho müt to Mühghaüei shomyokulabü; 
19 hoba atei ho tetenbü le ngühshuong ka denche apalonga, ho lea doan kibü 
langkei bunyu hoba saopobü sangyaang ka Mühghaüei hao phejan apbulabü. 
20Aoei ho ngühlang kuda, haoei lauda, “Haü, ngo tongde louda.” Amen. 
Bunyubou Jisu, Kaiya! 
21Bunyubou Jisu onou pendou yoa kishi. Amen. 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


